
Job 1.053 Colosenses 2.380 

Salmos 1.118 1 Tesalonicenses 2.389 

Proverbios 1.284 2 Tesalonicenses 2.397 

Eclesiastés 1.340 1 Timoteo 2.402 

Cantar de los cantares 1.358 2 Timoteo 2.413 

Isaías 1.368 Tito 2.421 

Jeremías 1.482 Filemón 2.426 

Lamentaciones 1.606 Hebreos 2.428 

Quechua, South Bolivian - All Bible 

 
 

Génesis 

Génesis 1 

Janajta, kay pachatawan Dios ruwan 

1Qallariypi Diosqa janajta, kay pachata ima ruwarqa. 

2Kay pachaqa t'ustipacha, ch'usajlla kasharqa. Yakutaj sinch'i laqhawan 
p'ampasqa karqa. Diospa Espirituntaj yaku patata muyuykachasharqa. 

3Chantá Dios nerqa: K'anchay kachun, nispa. K'anchaytaj karqa. 

4Diostaj k'anchayta sumaj kasqanta qhawarqa, chantá k'anchayta laqhamanta 
t'aqarqa. 

5Chantá Dios k'anchayta suticharqa “p'unchay”, nispa. Laqhatataj “tuta”, nispa 
suticharqa. Jinaqa inti yaykuymanta q'ayantin inti yaykuykama, ñawpaj kaj 
p'unchay karqa. 

6Chaymanta Dios nerqa: Yakuta uramanta patamantawan t'aqananpaj uj ch'usaj 
kachun, yakuta iskayman t'aqananpaj, nispa. Ajinataj karqa. 

7Chantá Dios yakuta t'aqananpaj ch'usajta ruwarqa. Jinaqa t'aqaj ch'usajqa urapi 
kaj yakuta t'aqarqa patapi kaj yakumanta. 

8Diostaj yakuta iskayman t'aqaj ch'usajta suticharqa: “Janaj”, nispa. Jinaqa inti 
yaykuymanta q'ayantin inti yaykuykama, iskay kaj p'unchay karqa. 

9Chaymanta Dios nerqa: Janajpa urayninpi kaj yakoqa uj cheqallapi 
tantakuchun, ch'aki kaj rikhurinanpaj, nispa. Ajinataj karqa. 

10Chantá Diosqa ch'aki kajta suticharqa: “Jallp'a”, nispa. Yaku uj cheqallapi 
tantakojtataj suticharqa: “Mama qocha”, nispa. Chayta Diosqa sumaj kasqanta 
qhawarqa. 

11Chantá Dios nillarqataj: Jallp'api tukuy imaymana qhorakuna, sach'akuna 
wiñachunku: Mujuyoj qhorakuna, poqoj sach'akuna ima, nispa. Ajinataj karqa. 

12Chantá jallp'api tukuy imaymana q'omer kaj wiñarqa: Mujuyoj qhorakuna, 
poqoyninpi mujuyoj sach'akuna ima. Chaykunatataj Dios sumaj kasqanta 
qhawarqa. 

13Jinaqa inti yaykuymanta q'ayantin inti yaykuykama, kinsa kaj p'unchay karqa. 

14Chaymanta Dios nerqa: Janajpi k'anchajkuna kachun, p'unchayta tutamanta 
t'aqananpaj, jinallataj pacha mit'ata, p'unchaykunata, watakunata ima 
t'aqananpaj. 

15Janajpi k'anchajkuna kachunku kay pachata k'anchamunankupaj, nispa. 
Ajinataj karqa. 

16Diosqa iskay jatuchaj k'anchajkunata ruwarqa, jatun kajta p'unchaypi 
k'anchananpaj, juch'uy kajtataj tutan k'anchananpaj. Chaymanta 
ch'askakunatapis ruwallarqataj. 

17Chantá Dios k'anchajkunata janajpi churarqa, 

18tutapis, p'unchaypis kay pachata k'anchamunankupaj, chantá k'anchayta 
laqhamanta t'aqanankupaj. Chaykunatataj Diosqa sumaj kasqanta qhawarqa. 

19Ajinaqa inti yaykuymanta q'ayantin inti yaykuykama, tawa kaj p'unchay 
karqa. 

20Chantá Dios nillarqataj: Yakupi kawsaj tukuy imaymana animalkuna 
rikhurichunku, jinallataj jallp'a patata phawajkunapis kachunku, nispa. Ajinataj 
karqa. 

21Diosqa mama qochapi jatuchachaj animalkunata ruwarqa, yakupi tukuy 
imaymana kawsajkunata ima. Jinallataj tukuy imaymana phawajkunatapis 
ruwallarqataj. Chaykunatataj Diosqa sumaj kasqanta qhawarqa. 

22Chantá Dios tukuy ruwasqan animalkunata saminchaspa, nerqa: Miraychej, 
mama qochamantaj junt'aychej. Phawajkunapis jallp'a patapi may chhikata 
mirachunku, nispa. 

23Ajinaqa inti yaykuymanta q'ayantin inti yaykuykama, phishqa kaj p'unchay 
karqa. 

24Chaymanta Dios nillarqataj: Jallp'a patapi tukuy imaymana animalkuna 
rikhurichunku: Uywakuna, k'ita animalkuna, pampata qhatatakuspa purej 
animalkuna ima, nispa. Ajinataj karqa. 

25Diosqa tukuy imaymana animalkunata ruwarqa: K'ita animalkunata, 
uywakunata, jinallataj qhatatakuspa purejkunata ima. Chaykunatataj Diosqa 
sumaj kasqanta qhawarqa. 

26Chaymantataj Dios nerqa: Runata ruwanachej noqanchej jina kananpaj, 
noqanchejman rijch'akojta. Chantá pay kamachichun tukuy challwata, 
p'isqokunata, tukuy animalta, qhatatakuspa purejkunata ima, nispa. 

27Diosqa runata ruwaspa, payman rijch'akojta ruwarqa. Qharitawan, 
warmitawan ruwarqa. 

28Chantá paykunata saminchaspa, nerqa: Ashkhata miraychej, kay pachamantaj 
junt'aychej. Kamachiyniykichej uraman churaychej, makiykichejpitaj jap'iychej 
mama qochapi kaj challwakunata, phawajkunata, jallp'a patapi qhatatakuspa 
purejkunatapis, nispa. Ajinata Dios nerqa. 

29Chaymanta Diosqa ruwasqan runakunata nerqa: Qhawaychej, qankunaman 
kay pachapi tukuy mujuyoj qhorakunata, tukuy imaymana poqoj 
sach'akunatawan qoykichej chaymanta mikhunaykichejpaj. 

30Tukuy kay pachapi k'ita animalkunaman, phawajkunaman, qhatatakuspa 
purejkunaman ima qhorata mikhunankupaj qoni, nispa. Ajinataj karqa. 

31Chantá Diosqa tukuy ima ruwasqan manchay sumajpuni kasqanta qhawarqa. 
Ajinaqa inti yaykuymanta q'ayantin inti yaykuykama, sojta kaj p'unchay karqa. 

Génesis 2 

1Ajinata Dios janajta, kay pachatapis, chaykunapi tukuy ima kajtawan ruwayta 
tukorqa. 

2Jinataj Diosqa qanchis kaj p'unchaypi tukuy ima ruwananta tukuspa, 
samarikorqa. 

3Chantá Diosqa qanchis kaj p'unchayta saminchaspa, paypata kananpaj 
t'aqarqa, imaraykuchus pay chay p'unchaypi tukuy ima ruwasqanmanta 
samarikorqa. 

Qhallallaj Edén huerta 

4Ajinata Tata Dios janajta, kay pachatapis ruwarqa. Maypachachus pay janajta, 
kay pachatawan ruwarqa chaypacha, 

5manaraj ima sach'apis kasqarajchu, nitaj ima qhorapis p'utumusqarajchu, Tata 
Dios jallp'aman manaraj parachimusqanrayku. Nillataj pipis jallp'ata 
llank'ananpaj kasqarajchu. 

6Chaywanpis Tata Dios pampamanta yakuta jutuchimuspa, chaywan tukuy kay 
pachata qarparqa. 

7Chantá Tata Dios runata jallp'amanta ruwarqa, senqanmantaj kawsay samayta 
samaykorqa. Ajinamanta runaqa kawsajman tukorqa. 

8Tata Dios inti llojsimuynejpi, Edén sutiyoj cheqanejpi uj qhallallaj huertata 
ruwarqa, chaymantaj runata churarqa. 

9Chay huertapi Tata Dios tukuy imaymana sach'akunata wiñacherqa. Chay 
sach'akunaqa ima munay karqa, poqoyninkutaj mikhunapaj sumaj karqa. 
Huerta chawpipi pay kawsachej sach'ata wiñachillarqataj, jinallataj allin kajta 
mana allin kajta yachana sach'atapis. 



6 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

10Huertata qarpanapaj kikin Edenmanta uj mayu llojserqa, chay mayutaj 
tawaman t'aqakorqa. 

11Ñawpaj kaj mayoj sutin Pisón karqa. Chay mayoqa Javilá cheqanejta 
muyuykushan, chay jallp'apitaj qori tiyan. 

12Chay jallp'api kaj qoritaj sumaj karqa. Jinallataj chaypi k'achituta q'apashaj 
sach'a waqay, bedelio chantá ónice rumi ima kallarqataj. 

13Iskay kaj mayoj sutenqa Guijón karqa, chay mayutaj tukuy Cus cheqanejta 
muyuykushan. 

14Kinsa kaj mayoj sutintaj Tigris karqa, chaytaj Asiriaj inti llojsimuyninnejta 
muyuykushan. Tawa kaj mayoj sutintaj Éufrates karqa. 

15Chantá Tata Dios runa ruwasqanta Edén huertaman churarqa, llank'ananpaj 
chantá qhawananpaj ima. 

16Jinataj Tata Dios runata kamacherqa: Huertapi kaj tukuynin sach'akunaj 
poqoyninta mikhuyta atinki. 

17Allin kajta mana allin kajta yachana sach'aj poqoynillanta amapuni 
mikhunkichu. Chay sach'aj poqoynintachus mikhunki chayqa, wañunki, nispa. 

18Chaymanta Tata Dios nillarqataj: Runa sapallan kananqa mana allinchu. 
Paywan kananpaj, paypaj jina uj yanapajta ruwapusaj, nispa. 

19Chantá Tata Dios jallp'amanta tukuy imaymana animalkunata, chantá tukuy 
imaymana phawajkunatawan ruwarqa. Jinaspataj, animalkuna ruwasqanta 
runaman pusarqa sapa ujta sutichananpaj. Chayrayku tukuy animalqa Adanpa 
sutichasqan sutiwan rejsisqa kanku. 

20Runataj sapa animalta sutichararqa k'ita animalkunata, phawajkunata, chantá 
uywakunata ima. Chaywanpis Adanta yanapananpaj jina mana pipis karqachu. 

21Chayrayku Tata Diosqa runata sinch'ita puñurparicherqa. Puñushajtintaj, Tata 
Diosqa runamanta ujnin wajtanninta orqhorqa, chantá khallasqan aychata 
wisq'aykaporqa. 

22Chantá Tata Diosqa qharimanta wajtanta orqhosqanmanta uj warmita 
ruwarqa, jinaspataj, qhariman pusarqa. 

23Qharitaj warmita rikuytawan, kusikuspa nerqa: Paymin kikin tulluymanta, 
kikin aychaymanta. Qharimanta orqhosqa kasqanrayku paypa sutenqa warmi 
kanqa, nispa. 

24Chayrayku qhareqa tatanta mamantawan saqespa, warminwan ujchakapun, 
iskayninkutaj uj runa jinalla kanku. 



7 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

25Chaypacha qharipis warmipis q'alalla kasharqanku, manataj q'alalla 
kasqankumanta p'enqakorqankuchu. 

Génesis 3 

Adanwan Evawan Diosta mana kasunkuchu 

1Katareqa Tata Dios tukuy imaymana k'ita animalkunata ruwasqanmanta may 
jina yuyaysapa karqa. Chantá uj kuti payqa warmita taporqa: Huertapi kaj tukuy 
sach'aj poqoyninta ama mikhunkichejchu, nispachu Dios nisorqachej? nispa. 

2Warmitaj kuticherqa: Mana. Huertapi kaj tukuy sach'aj poqoyninmanta 
mikhuyta atiyku. 

3Huerta chawpipi kaj sach'aj poqoynillanmanta Dios niwarqayku: Ama 
mikhunkichejchu, ni llankharillankichejpischu. Chaymantachus mikhunkichej 
chayqa, wañunkichej, nispa. 

4Kataritajrí warmita nerqa: Chayqa mana jinachu, mana wañunkichejchu. 

5Dios allinta yachan kay sach'aj poqoyninta mikhojtiykichej, ñawiykichej 
kicharikunanta. Chantá yachallantaj allin kajta, jinataj mana allin kajta yachaspa, 
Dios jina kanaykichejta, nispa. 

6Chantá warmeqa chay sach'aj poqoynin mikhunapaj sumaj kasqanta qhawarqa, 
jinaqa maytapuni mikhuyta munarerqa. Qhawallarqataj yachayniyoj kanapaj 
jina sumajllataj kasqanta. Jinaqa pay ujnin poqoyta p'itispa, mikhuykorqa. 
Qosanmanpis jaywarqa, paypis mikhullarqataj. 

7Paykuna mikhusqankutawankamataj, sut'ita qhawarqanku, 
reparakorqankutaj q'alalla kashasqankuta. Chayrayku higo laqhemanta 
qhatanata sirakuspa, chaywan mayt'uykukorqanku. 

8Chantá inti yaykuyta jina wayrarishajtin, qhari warmi huertapi Tata Diospa 
purishasqanta uyarerqanku. Paykunatajrí usqhay usqhayta huertapi sach'a 
ukhuman pakaykukorqanku. 

9Jinapi Tata Diosqa qharita wajyarqa: Maypitaj kashankiri? nispa. 

10Qharitaj kuticherqa: Huerta ukhupi purishasqaykita uyarerqayki, 
manchachikorqanitaj q'alalla kasqayrayku. Chayrayku pakaykukorqani, nispa. 

11Chantá Tata Dios taporqa: Q'alalla kasqaykita, pitaj nerqasunkiri? Mana 
mikhunaykita nerqayki, chay sach'aj poqoynintachu mikhorqanki? nispa. 

12Qharitaj kuticherqa: Yanapanawanpaj qowasqayki warmi chay sach'aj 
poqoyninmanta qowarqa, noqataj mikhorqani, nispa. 

13Chantá Tata Diosqa warmita taporqa: Imatataj ruwarqankiri? nispa. Paytaj 
kuticherqa: Katari q'otiyawarqa, chayrayku mikhorqani, nispa. 

14Chantá Tata Diosqa katarita nerqa: Chayta ruwasqaykirayku tukuy uywakuna 
ukhupi, tukuy k'ita animalkuna ukhupipis maldicisqa kanki. Kunanmanta 
jaqayman kawsanayki p'unchaykama wijsamanta suchuspa purinki, jallp'atataj 
mikhunki. 

15Noqataj qantawan, warmitawan jap'inachisqaykichej. Jinallataj 
mirayniykiwan, mirayninwanpis chejninakonqanku. Warmej mirayninmanta 
kajqa umaykita sarusonqa, qantaj chaki talonninmanta khaninki, nispa. Ajinata 
Diosqa katarita nerqa. 

16Chantá Tata Diosqa warmita nerqa: Onqoj kashaspa, sinch'i nanayta 
ñak'arinki, may jina nanaywantaj wawaykikunata paqarichikunki. Chaywanpis 
sonqoykeqa qosaykiman aysasonqa, paytajrí qanta kamachisonqa, nispa. 

17Chantá Tata Dios qharitañataj nerqa: Warmiykita kasuspa, mana 
mikhunaykita nerqayki chay sach'aj poqoyninmanta mikhusqaykirayku, 
kunanqa jallp'a maldicisqa kanqa. Chayrayku kawsanaykikama sayk'uy 
sayk'uyta llank'aspa mikhunki. 

18Jallp'aqa khishkallata, qhorallata wiñachipusonqa, qantaj campopi wiñaj 
qhorata mikhunki. 

19Mikhunaykipaj jump'i suruyta llank'anayki kanqa, wañupunayki 
p'unchaykamataj ajina kanqa. Qanqa jallp'amanta ruwasqa kanki, chayrayku 
jallp'allamantaj kutinki, nispa. 

20Chaymanta qhareqa warminta “Eva” sutiwan suticharqa, imaraykuchus payqa 
tukuy runaj maman kanan karqa. 

21Tata Diostaj qharipaj warmipajwan uywakunaj qaranmanta p'achata 
ruwaporqa, jinaspataj, paykunata p'achallicherqa. 

22Chantá Tata Dios nerqa: Runaqa allin kajta mana allin kajta yachaspa, 
noqanchej jinaman tukun. Sichus kawsachej sach'aj poqoyninmanta 
mikhullanmantaj chayqa, wiñaypaj kawsayta atinman, nispa. 

23Chayrayku Tata Diosqa runata Edén huertamanta qharqorqa, churarqataj 
jallp'ata llank'ananpaj, jallp'amanta ruwasqa kasqanrayku. 

24Chantá runata qharqospa, Tata Diosqa Edén huertaj inti llojsimuynejman 
querubinkunata churarqa. Jinallataj uj lawrashaj espadatawan churallarqataj, 
muyuyninta muyuspa jark'ananpaj amapuni pipis kawsachej sach'aman 
qayllaykunanpaj. 

Génesis 4 

Cainwan Abelwan 

1Adanqa warmin Evawan puñuykorqa, Evataj onqoj rikhurispa, uj qhari wawata 
paqarichikorqa. Suticharqataj “Caín” sutiwan: Tata Diospa yanapayninwan 
qhari wawayoj kani, nispa. 

2Ujtawan wijsallikuspataj, Evaqa Cainpa sullk'antañataj paqarichikorqa, 
suticharqataj “Abel”, nispa. Abelqa ovejata uywaj karqa. Caintaj jallp'ata llank'aj 
karqa. 

3Qhepanejman Cainqa jallp'ata llank'aspa, poqochisqanmanta Tata Diosman 
wakin imakunata jaywarqa. 

4Abelpis Tata Diosman jaywananpaj apallarqataj, ovejanmanta phiwi 
uñakunamanta aswan sumajnin kajta. Jinapi Tata Diosqa Abelta, chantá 
jaywasqantapis sonqo junt'asqa jap'ikorqa. 

5Caintarí, jinallataj imatachus jaywasqantapis Dios mana sonqo junt'asqachu 
qhawarqa. Chayrayku Cainqa maytapuni phiñakorqa, uyanpis uj jinayarqa. 

6Chantá Tata Diosqa Cainta nerqa: Imaraykutaj chay jina phiñasqa, uj jinataj 
kashankiri? 

7Sichus allinta ruwawaj chayqa, mana k'umuykachaspa puriwajchu. Manachus 
allin kajta ruwanki chayrí, juchaqa jap'erqosunanpaj jina suyaykushasunki. Ama 
qanqa juchalliyta munanawan atipachikuychu, nispa. 

8Uj kuti Cainqa Abelta nerqa: Jaku campota puriykacharej rina, nispa. Chantá 
campopi kashajtinku, Cainqa wawqen Abelta maqaspa wañurparicherqa. 

9Chantá Tata Dios Cainta taporqa: Maytaj wawqeyki Abelri? nispa. Caintaj 
kuticherqa: Mana yachanichu. Noqachu wawqey Abelta qhawanay karqa? nispa. 

10Tata Diostajrí nerqa: Imatataj ruwarqankiri? Wawqeykej yawarnenqa 
jallp'amantapacha justicia ruwanayta qhaparimushawan. 

11Chayrayku qanqa maldicisqa kanki, jinataj maypichus wawqeykej yawarninta 
jich'arqanki, chay jallp'amanta wijch'usqa kanki. 

12Chajrata tarpojtiykipis, jallp'aqa manaña poqopusonqachu. Qantaj kay 
pachapi mana llajtayoj jina puriskiri kanki, nispa. 

13Chantá Caín Tata Diosta nerqa: Ñak'arinayqa mana apay atinapaj jinachu. 

14Kunan qanqa kay jallp'amanta qharqowanki, manañataj qayllaykipi ujtawan 
kayta atisajchu. Imamanta ayqekoj runa jina kay pachapi purisaj. Ajinaqa pipis 
tinkuwaspa, wañuchiwanqachari, nispa. 

15Tata Diostajrí kuticherqa: Mana jinachu kanqa. Pipis qanta wañuchejqa 
qanchis kutita jasut'isqa kanqa, nispa. Chaymantataj Tata Diosqa Cainman uj 
señalta churarqa, pipis payta taripaspa, ama wañuchinanpaj. 

16Ajinata Cainqa Tata Diosmanta karunchakuspa, Nodman tiyakoj riporqa. 
Nodqa Edenmanta inti llojsimuynejpi kashan. 

Cainpa miraynin 

17Caín warminwan puñuykorqa, warmintaj wijsayoj rikhurispa, churin Enocta 
paqarichikorqa. Chaypacha Cainqa uj llajtata sayaricherqa, chay llajtatataj 
churin Enocpa sutinwan suticharqa. 

18Enocqa Iradpa tatan karqa, Iradtaj Mejuyaelpa tatan karqa. Mejuyaeltaj 
Metusaelpa tatan karqa, Metusaeltaj Lamecpa tatan karqa. 

19Lamecqa iskay warmiyoj karqa. Ujninpata Ada sutin karqa, ujninpatataj Silá. 

20Adaj churenqa Jabal karqa, Jabalpa miraynintaj toldopi tiyakojkuna karqanku, 
uywata uywajkuna ima. 

21Sullk'anpa sutintaj Jubal karqa, chaypa wawankunataj arpata, qenatawan 
waqachiyta yachajkuna karqanku. 

22Silapis wawayojllataj karqa, sutintaj Tubal Caín karqa. Payqa broncemanta, 
fierromanta ima tukuy imata ruwayta yacharqa. Tubal Cainpata panantaj 
Noamá karqa. 

23Uj kuti Lamecqa warminkunata nerqa: Ada, Silá, imatachus nisqayta sumajta 
uyariwaychej: Warmiykuna, noqaqa uj runata wañucherqani 
wajtawasqanrayku, uj waynatapis wañuchillarqanitaj sajmawasqanrayku. 

24Sichus Cainta wañuchejta qanchis kutita jasut'enqanku chayqa, noqata 
wañuchiwajtaqa qanchis chunka qanchisniyoj kutita jasut'enqanku, nispa. 

Setpa miraynin 

25Adanqa ujtawan warminwan puñuykorqa, warmintaj wijsallikuspa, uj qhari 
wawata paqarichikorqa. Chantá payta suticharqa “Set” sutiwan: Diosqa uj qhari 
wawata qowan Abelpa cuentanmanta, pitachus Caín wañucherqa, chaymanta, 
nispa. 

26Setpatapis churin kallarqataj, sutintaj Enós karqa. Chaymantapacha 
runakunaqa Tata Diospa sutinta oqharispa, payta yupaychayta qallarerqanku. 

Génesis 5 

Adanpa miraynin 

(1 Cr 1.1-4) 

1Kaykuna Adanpa mirayninmanta kajkuna kanku. Mayk'ajchus Dios runata 
ruwarqa chaypacha, runata payman rijch'akojta ruwarqa. 

2Diosqa qharita warmitawan ruwarqa, chantá paykunata samincharqa. 
Paykunata ruwaytawantaj: “Runa”, nispa suticharqa. 

3Adán 130 watayoj kashajtin, churin payman rijch'akoj paqarerqa. Adantaj payta 
“Set” sutiwan suticharqa. 

4Chaymanta Adanqa 800 watatawanraj kawsarqa. Chay jawa Adanpata waj 
churinkuna, chantá ususinkuna ima tiyapullarqataj. 

5Adanqa tukuyninpi 930 watata kawsarqa, chay jina unayniyoj kaspataj, 
wañuporqa. 

6Maypachachus churin Enós paqarerqa chaypacha, Setqa 150 watayoj karqa. 

7Churin Enós paqarisqanmantapacha Setqa 807 watatawanraj kawsarqa, 
wawankunataj qharikuna, chantá warmikuna ima karqankuraj. 

8Tukuyninpi Setqa 912 watata kawsarqa, chay jina unayniyoj kaspataj, 
wañuporqa. 

9Enosqa, churin Cainán paqarerqa chaypacha, 90 watayoj karqa. 

10Chay qhepata Enosqa 815 watatawanraj kawsarqa, wawankunataj qharikuna, 
chantá warmikuna ima karqankuraj. 

11Tukuyninpi Enosqa 905 watata kawsarqa, chay jina unayta kawsaspataj, 
wañuporqa. 

12Cainanqa, churin Malalel paqarerqa chaypacha, 70 watayoj karqa. 

13Chaymanta Cainanqa 840 watatawanraj kawsarqa, wawankunataj qharikuna, 
chantá warmikuna ima karqankuraj. 

14Tukuyninpi Cainanqa 910 watata kawsarqa, chay jina unayniyoj kaspataj, 
wañuporqa. 

15Malalelqa, churin Yared paqarerqa chaypacha, 65 watayoj karqa. 

16Chay qhepata churin Yared paqarisqanmanta Malalelqa 830 watatawanraj 
kawsarqa, wawankunataj qharikuna, chantá warmikuna ima karqankuraj. 

17Tukuyninpi Malalelqa 895 watata kawsarqa, chay jina unayniyoj kaspataj, 
wañuporqa. 

18Yaredqa, churin Enoc paqarerqa chaypacha, 162 watayoj karqa. 

19Chay qhepata Yaredqa 800 watatawanraj kawsarqa, wawankunataj 
qharikuna, chantá warmikuna ima karqankuraj. 

20Tukuyninpi Yaredqa 962 watata kawsarqa, chay jina unayniyoj kaspataj, 
wañuporqa. 

21Enoc 65 watayoj kashajtin, churin Matusalén paqarerqa. 

22Enocqa Diospa munayninta ruwaspa kawsarqa. Matusalén paqarisqanmanta 
qhepata, Enocqa 300 watatawan kawsarqa, wawankunataj qharikuna, chantá 
warmikuna ima karqankuraj. 

23Tukuyninpi Enocqa 365 watata kawsarqa. 

24Enocqa Diospa munayninta ruwaspa kawsarqa. Chantá uj p'unchay 
chinkaporqa, imaraykuchus Dios kawsashajta pusakaporqa. 

25Matusalén 187 watayoj kashajtin, churin Lamec paqarerqa. 

26Chay qhepata Matusalenqa 782 watatawanraj kawsarqa, wawankunataj 
qharikuna, chantá warmikuna ima karqankuraj. 

27Tukuyninpi Matusalenqa 969 watata kawsarqa, chay jina unayta kawsaspataj 
wañuporqa. 

28Lamec 182 watayoj kasharqa chaypacha, churin Noé paqarerqa. 

29Paytataj “Noé” sutiwan suticharqa, imaraykuchus nerqa: Paymin sinch'i 
ruwananchejmanta samarichiwasun. Tata Dios kay pachata maldicisqanrayku 
atin mana atin llank'ashanchej, Noetaj chaymanta samarichiwasun, nispa. 

30Noé paqarisqanmanta qhepaman, Lamecqa 595 watatawanraj kawsarqa, 
wawankunataj qharikuna, chantá warmikuna ima karqankuraj. 

31Tukuyninpi Lamecqa 777 watata kawsarqa, chay jina unayniyoj kaspataj, 
wañuporqa. 

32Noé 500 watayoj kashajtin, paqarerqanku churinkuna Sem, Cam, chantá Jafet 
ima. 

Génesis 6 

Runakuna millay ruwanaman qokunku 

1Maypachachus kay pachapi runakuna mirayta qallarerqanku chaypacha, 
warmi wawakunayoj karqanku. 

2Diospa churinkunarí runakunaj ususinkuna k'achita kasqankuta rikuspa, 
casaranankupaj munasqankuman jina ajllakorqanku. 

3Chayta rikuspa, Tata Dios nerqa: Runakuna kay pachapi wiñaypaj 
kawsanankuta mana saqesajchu, imaraykuchus paykunaqa wañoj runalla 
kanku. Chayrayku 120 watallataña kawsanqanku, nispa. 

4Chantá Diospa churinkuna runakunaj ususinkukunawan casaraspa, wawayoj 
karqanku, wawankukunataj jatunkaray runakuna karqanku. Paykuna 
chaypacha, jinataj qhepanejman manchay kallpayoj, manchay uyarisqataj 
karqanku. 

5Tata Diosrí rikorqa kay pachapi runakunaj millayta ruwasqanku anchañapuni 
kasqanta. Jinallataj Tata Dios yacharqa runakuna qhepanejman millayta 
ruwaspa purinallapipuni yuyasqankuta. 

6Chayrayku Tata Dios runata ruwasqanmanta maytapuni llakikorqa. Sonqonpi 
sinch'ita llakikuspataj, nerqa: 

7Noqaqa runa ruwasqayta kay pachamanta chinkachisaj. Jinallataj tukuy 
uywakunata, pampata qhatatakuspa purejkunata, phawajkunatawan 
chinkachillasajtaj. Chaykunata ruwasqaymanta anchatapuni llakikuni, nispa. 

8Chaywanpis Tata Diosqa Noéj purisqanta allin ñawiwan qhawarqa. 

Noé jatun barcota ruwan 

9Noéj kawsasqan kay jina karqa: Noeqa cheqanta ruwaj runa karqa, paytaj 
Diosta kasuspallapuni purerqa. Chaypacha tiyakojkunamanta paylla Diospa 
munasqanta ruwaspa kawsarqa. 

10Noejta churinkunataj kinsa karqanku: Sem, Cam, Jafet ima. 

11Kay pachapi millayta ruwaspa purina anchañapuni kasqanta Dios rikorqa. 
Jinallataj mana cheqan kajta ruwana junt'a kasqanta rikullarqataj, 

12imajtinchus tukuy runakuna allintapuni millayta purinaman qokapusqanku. 
Kay pachapi millayta ruwaspa purina anchañapuni kasqanta Tata Dios rikorqa. 

13Chayrayku Noeta nerqa: Noqa kay pachamanta tukuy runata chinkachisaj, 
paykunarayku kay pachapi millayta purina ancha tiyan. Chayrayku paykunata, 
chantá kay pachapi kaj chhikata chinkachisaj. 

14Qantajrí pinomanta uj jatun barcota ruwanki, ukhunpi ashkha cuartoyojta. 
Ama yaku yaykuykunanpajtaj, ukhunta jawantawan ima mach'awan 
lluch'iranki. 

15Chay jatun barcotaqa kay jinata ruwanki: Sayt'unman 135 metro kanqa, 
kinrayninmantaj iskay chunka iskayniyoj metro khuskanniyoj kanqa. 
Sayayninmantaj chunka kinsayoj metro khuskanniyoj kallanqataj. 

16Jinallataj barcota kinsa altoyojta ruwanki, qhatanmanta uramantaj khuskan 
metropi jina ventanayoj kanqa. Uj ladonpitaj punkuta ruwanki. 

17Chantá noqaqa kay pachaman manchay sinch'itapuni parachimusaj, yaku kay 
pachata p'ampaspa, tukuy kawsajta chinkachinanpaj. Jallp'a patapi tukuy 
kawsayniyojpis wañullanqankutaj. 

18Qanwantajrí uj tratota ruwasaj. Barcomanqa qan, warmiyki, jinallataj 
churiykikuna, chantá ñojch'aykikuna ima yaykunkichej. 

19Chantá barcomanqa kay pachapi kaj chhika animalkunamanta uj chinatawan 
uj orqotawan qhatiykunki. Chay animalkunata qan barcoman apaykunki ama 
wañunankupaj. 

20Phawajkunamanta, uywakunamanta, qhatatakuspa purejkunamanta ima, 
sapa t'aqamanta uj china, uj orqo barcoman yaykonqanku, qanwan khuska 
kawsanankupaj. 

21Jinallataj tukuy imaymana mikhunata tantaspa, waqaychallankitaj, qan chantá 
animalkuna mikhunankupaj, nispa. Ajinata Tata Dios nerqa. 

22Noetaj Dios imaynatachus nisqanman jina tukuyninta ruwarqa. 

Génesis 7 

Jatun musphay para 

1Chaymanta Tata Diosqa Noeta nerqa: Qan, chantá aylluyki ima jatun barcoman 
yaykuy, imajtinchus noqa rikuni mita masiykikunamanta qanlla munasqayman 
jina purisqaykita. 

2Qanqa tukuy llimphupaj qhawasqa uywakunamanta qanchis chinata, qanchis 
orqotawan barcoman qhatiykunki. Mana llimphupaj qhawasqa kajkunamantarí, 
uj chinatawan, uj orqollatawan qhatiykunki. 

3Jinallataj phawajkunamantapis qanchista yanantinkama apaykunki. Ajinata 
ruwanki chaykuna kay pachamanta ama chinkanankupaj. 

4Noqataj qanchis p'unchaymantawan tawa chunka p'unchayta, tawa chunka 
tutatawan parachimusaj. Ajinata kay pachamanta tukuy kawsashaj ruwasqayta 
chinkachisaj, nispa. 

5Chantá Noeqa tukuy imata Tata Diospa kamachisqanman jina ruwarqa. 

6Musphay para yaku kay pachata p'ampaykorqa chaypacha, Noeqa 600 watayoj 
kasharqa. 

7Noetaj jatun musphay paramanta ayqekunankupaj jatun barcoman yaykorqa 
churinkunawan, warminwan, chantá ñojch'ankunawan ima. 

8Jinallataj llimphupaj qhawasqa animalkuna, mana llimphupaj qhawasqa 
animalkuna, phawajkuna, qhatatakuspa purej animalkunapis 
yaykullarqankutaj. 

9Diospa nisqanman jina, animalkunamanta uj chinawan, uj orqowan, 
iskaymanta iskay Noewan khuska barcoman yaykorqanku. 



15 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

10Qanchis p'unchayninmantaj musphay para yaku kay pachata p'ampayta 
qallarerqa. 

11Noé 600 watayoj kashajtin, iskay kaj killamanta chunka qanchisniyoj 
p'unchayta, jallp'aj sonqonmanta yaku t'ojyamorqa. Jinallataj janajmanta tukuy 
yakupis p'uñumanta jina musphayta jich'akamorqa. 

12Chaypachaqa jallp'a patata paraqa tawa chunka p'unchayta, tawa chunka 
tutatawan pararqa. 

13Maypachachus parayta qallarerqa, chay kikin p'unchayta Noé, chantá 
churinkuna Sem, Cam, Jafetwan ima jatun barcoman yaykorqanku. Jinallataj 
Noéj warmin, kinsantin ñojch'ankuna ima yaykullarqankutaj. 

14Paykunawan khuska yaykullarqankutaj tukuy imaymana rijch'aj k'ita 
animalkuna, wasi uywakuna, qhatatakuspa purej animalkuna, tukuy imaymana 
phawajkuna ima. 

15Tukuy imaymana animalkunaqa iskaymanta iskay jatun barcoman Noewan 
khuska yaykorqanku. 

16Noeman Dios kamachisqanman jina, sapa animalmanta chinawan orqowan 
yaykorqanku. Chaymantataj Tata Diosqa jatun barcoj punkunta wisq'aykorqa. 

17Chantá jatun musphay paraqa tawa chunka p'unchayta pararqa. Yakutaj 
manchayta wiñarqa, jinataj jatun barcota maypichus kasqanmanta tuytuchispa, 
oqharerqa. 

18Yakoqa astawan astawan kay pachaman junt'aykorqa, jatun barcotajrí yaku 
patapi tuytorqa. 

19Yakoqa manchayta wiñaspa, kay pachapi tukuy jatuchaj orqokunata 
p'ampaykorqa. 

20Orqokunata p'ampasqanmantapis, yakoqa qanchis metrotawan jinaraj 
wasaykorqa. 

21Ajinata kay pachapi tukuy kawsayniyoj wañorqanku: Phawajkuna, uywakuna, 
k'ita animalkuna, jallp'a patata qhatatakuspa purejkuna, jinataj tukuy runakuna 
ima. 

22Ajinamanta kay pachapi tukuy samaspa kawsajkuna wañorqanku. 

23Chaywanpis Noé, chantá jatun barcopi kajkuna imalla kawsarqanku. Jatun 
barcoman mana yaykojkunarí, tukuyninku wañorqanku: Runakuna, uywakuna, 
phawajkuna, qhatatakuspa purejkuna ima. 

24Chay yakutaj kay pachata 150 p'unchayta p'ampaykorqa. 

Génesis 8 

Jatun musphay para thañin 

1Diosqa Noemanta, jinallataj jatun barcopi kasharqanku, chay 
animalkunamantapis khuyarikorqa. Chayrayku pay kay pachaman 
wayrachimorqa, yakutaj ch'akiyta qallarerqa. 

2Jallp'aj sonqonmanta t'ojyamoj yakoqa manaña jutumorqachu. Jinallataj 
janajmanta jich'akamoj yakupis sayarqa. Chayrayku para thañerqa. 

3Yakoqa jallp'a patamanta pisimanta pisi ch'akerqa. Pachaj phishqa chunkayoj 
p'unchayninman jinataj astawan pisiyarqa. 

4Chantá qanchis kaj killapi, chunka qanchisniyoj p'unchayta, jatun barcoqa 
Ararat sutiyoj orqo pataman tiyaykorqa. 

5Yakutaj pisimanta pisi ch'akipushallarqapuni. Chayrayku chunka kaj killa 
qallariyta aswan jatuchaj kaj orqokuna ñapis rikhurerqankuña. 

6Chaymanta tawa chunka p'unchayninman jina, Noé jatun barcopi ruwasqan 
ventananta kicharerqa. 

7Chantá uj qharqañata kacharerqa. Qharqañataj kay pachapi yaku 
ch'akinankama kaynejta, jaqaynejta phawaspa karqa. 

8Chaymanta Noeqa uj urpitañataj kacharerqa, jallp'a rikhurerqañachus 
manarajchus, chayta yachananpaj. 

9Urpirí mayman tiyaykunanpaj mana tarispa, jatun barcoman kutimporqa, 
imaraykuchus jallp'aqa yakuwan p'ampasqallaraj kasharqa. Chayrayku Noeqa 
ventanamanta jawaman makinta orqhorqa. Urpi makinman tiyaykojtintaj, 
arcaman apaykorqa. 

10Chantá Noé qanchis p'unchaytawan suyarqaraj, chaymantataj ujtawan urpita 
kacharillarqataj. 

11Ch'isiyaykushajtinña, urpeqa uj olivo laqhe achurisqa Noeman kutimporqa. 
Ajinamanta Noé yaku ch'akishasqantaña yacharqa. 

12Chaymanta Noeqa qanchis p'unchaytawanraj suyarqa. Chantá urpita ujtawan 
kacharillarqataj, urpirí manaña kutimporqachu. 

13Noé 601 watayojña kashajtin, wata qallariy killamanta, killa qallariy 
p'unchayta kay pachapi yaku tukuynin ch'akiporqa. Chantá Noé barcoj qhatanta 
qhataraspa, jallp'a ch'akiña kasqanta rikorqa. 

14Iskay kaj killamanta, iskay chunka qanchisniyoj p'unchayninman jallp'aqa 
sumaj ch'akiñapuni karqa. 

15Chantá Diosqa Noeta nerqa: 

16Qanwan, warmiykiwan, churiykikunawan, chantá ñojch'aykikunawan ima 
barcomanta llojsiychej. 

17Jinallataj qanwan khuska kashaj animalkunatapis kacharillayña: 
Phawajkunata, uywakunata, pampata qhatatakuspa purejkunata ima, paykuna 
miraspa, kay pachaman junt'anankupaj, nispa. 

18Ajinata Noeqa jatun barcomanta llojserqa warminwan, churinkunawan, 
ñojch'ankunawan ima. 

19Jinallataj uywakuna, k'ita animalkuna, pampata qhatatakuspa purejkuna, 
phawajkuna ima tukuynin llojserqanku. 

20Chantá Noeqa Tata Diosta yupaychananpaj uj altarta ruwarqa. Chaypitaj 
ñak'aspa, chantá q'olachispa ima Diosman jaywarqa, llimphupaj qhawasqa 
tukuy animalmanta, tukuy phawajmanta ima. 

21Q'olachispa jaywanaj q'aparisqanqa Tata Diospaj ima munay karqa. 
Chayrayku Dios nerqa: Noqaqa runaj juchanrayku kay pachata manaña ujtawan 
maldicisajchu. Runa wawamantapacha mana allinta ruwanallapipuni yuyan 
chaypis, manaña noqa tukuy kawsajta tukuchisajchu, kunan imaynatachus 
tukucherqani, jinataqa. 

22Kay pacha kanankamaqa chajra tarpuna, chajra poqoyta oqharina 
kallanqapuni. Kallanqataj q'oñi mit'a, chiri mit'a, q'omer mit'a, ch'aki mit'a, 
chantá p'unchay, tutapis, nispa. Ajinata Tata Dios nerqa. 

Génesis 9 

Diosqa Noewan tratota ruwan 

1Chantá Diosqa Noeta, churinkunatawan ima saminchaspa, nerqa: Ashkha 
wawayoj kaychej, kay pachamantaj junt'aychej. 

2Kay pachapi tukuy imaymana animalkuna qankunata manchachikusonqachej. 
Jinallataj phawajkunata, jallp'a patapi qhatatakuspa purejkunata, mama 
qochapi kajkunatapis tukuyninta makiykichejman churani. 

3Chayrayku tukuy animalta, jinallataj tukuy imaymana q'omerkunatapis 
mikhuyta atinkichej. Chaykunata mikhunaykichejpaj qoykichej. 

4Kayllata mana mikhunaykichejchu tiyan: Yawarniyoj aychata, imaraykuchus 
yawarpi kawsay kashan. 

5Qankunata wañuchisoj animalmanta, chayrí qankunata wañuchisoj runamanta 
noqa cuentata mañasaj. Sapa runamanta runa masinta wañuchisqanmanta 
cuentata mañallasajtaj. 

6Pichus runa masinta wañuchejtaqa waj runa payta wañuchillanqataj, 
imaraykuchus runaqa Diospa rijch'ayninman jina ruwasqamin. 

7Qankunarí ashkha wawayoj kaychej, kay pachamantaj junt'aykuychej, nispa. 
Ajinata Dios nerqa. 

8Jinallataj Diosqa Noeta, churinkunata ima nillarqataj: 

9Noqa qankunawan, mirayniykichejwan ima uj tratota ruwasaj. 

10Jinallataj qankunawan khuska jatun barcomanta llojsimojkunawan tratota 
ruwallasajtaj: Phawajkunawan, uywakunawan, k'ita animalkunawan, kay 
pachapi kaj chhika animalkunawan ima. 

11Qankunawan trato ruwasqayqa kay jina: Noqaqa runakunata, nitaj 
animalkunatapis musphay para yakuwan mana ujtawan chinkachisajchu. 
Manaña ujtawan musphay para kanqañachu tukuynin kay pachata 
p'ampananpaj. 

12Qankunawan, jinataj animalkunawan ima wiñaypaj trato ruwasqaymanta 
señalqa kaymin kanqa: 

13Noqaqa k'uychiyta phuyuman churani, chaytaj kay pachawan tratota 
ruwasqaymanta señal kanqa. 

14Maypachachus kay pachaman phuyuchimusaj chaypacha, k'uychiy phuyupi 
rikhurenqa. 

15Chaypacha qankunawan, jinallataj animalkunawan ima tratota 
ruwasqaymanta noqa yuyarikusaj. Tukuy imata chinkachinapaj manaña 
ujtawan musphay para kanqachu. 

16Maypachachus k'uychi phuyupi rikhurenqa chaypacha, noqa rikusaj, 
yuyarikusajtaj tukuy runawan, jinataj tukuy animalwan ima tratota wiñaypaj 
ruwasqaymanta. 

17K'uycheqa señal kanqa noqa kay pachapi tukuy kawsajwan tratota 
ruwasqaymanta, nispa. Ajinata Dios Noeta nerqa. 

Noé machaykun 

18Noéj churinkuna jatun barcomanta llojsejkunaqa karqanku Sem, Cam, Jafet 
ima. Camqa Canaanpa tatan karqa. 

19Noéj churinkuna kay kinsa karqanku, paykunaj mirayninkutaj kay pachaman 
junt'arqanku. 

20Chaymanta qhepata Noé jallp'ata llank'ayta qallarerqa, chantá uva huertata 
ruwarqa. 

21Chantá uj kuti Noé vinota ujyaspa, machaykorqa. Chayrayku payqa 
machasqamanta toldon ukhupi q'alalla wijch'urpayakorqa. 

22Jinallapi Canaanpa tatan Camqa tatan Noeta q'alallata rikuspa, 
wawqenkunaman willamorqa. 

23Semwan, Jafetwantajrí uj qhatanata oqharispa, wasankuman 
qhataykukorqanku. Chantá qhepallamanta thaskispa, tatankuta 
qhataykorqanku. Ajinata ruwaspataj, paykuna tatanku q'alalla kashasqanta 
mana qhawarqankuchu. 

24Chantá Noé puñusqanmanta rijch'arejtin, payman willarqanku sullk'a kaj 
churin imatachus ruwasqanta. 

25Chayrayku pay nerqa: Canaán maldicisqa kachun, jinataj wawqenkunaj wata 
runan kachun, nispa. 

26Noé nillarqataj: Sempa Tata Diosnin yupaychasqa kachun, Canaantaj Sempa 
wata runan kachun. 

27Diosqa Jafetpa jap'iyninta astawan jatunchachun. Paytaj Sempa toldonpi 
tiyakuchun. Canaantajrí wata runan kachun, nispa. 

28Jatun musphay paramanta qhepata Noeqa 350 watatawanraj kawsarqa. 

29Ajinaqa Noé 950 watayoj kashaspa, wañuporqa. 

Génesis 10 

Noéj miraynin 

(1 Cr 1.5-23) 

1Kaykuna Noéj churinkuna karqanku: Sem, Cam chantá Jafet ima. Jatun musphay 
para qhepata paykunaj wawankukunapis kallarqankutaj. 

2Jafetpata churinkuna karqanku Gomer, Magog, Maday, Javán, Tubal, Mesec, 
Tiras ima. 

3Gomerpa churinkunataj karqanku Askenaz, Rifat, Togarmá ima. 

4Javanpa churinkuna karqanku Elisa, Tarsis, Quitín, Rodanín ima. 

5Paykuna mama qocha kantupi sapa uj ayllunkuwan, parlayninkuwan ima 
jap'iyninkupi tiyakorqanku. 

6Campa churinkuna karqanku Cus, Misrayin, Fut, Canaán ima. 

7Cuspa churinkunataj karqanku Sebá, Javilá, Sabta, Ragama, Sabteca ima. 
Ragamaj churinkunataj karqanku Sebá, Dedán ima. 

8Cusqa Nimrodpa tatan karqa. Nimrodtaj kay pachapi ñawpaj kaj may atiyniyoj 
runa karqa. 

9Nimrodqa Tata Dios munasqanrayku k'ita animalkunata jap'inapaj manchay 
wapu karqa. Chayrayku runakuna ajinata niyta yachaj kanku: Kay runaqa 
Nimrod jina wapu, pichus Tata Dios munasqanrayku k'ita animalkunata 
jap'inapaj wapu karqa, chay jina nispa. 

10Nimrodqa Sinarpi kay llajtakunapi kamacherqa: Babel, Erec, Acad, Calne ima. 

11Chaynejmantapacha Nimrodqa Asiriaman llojserqa, chaypitaj kay llajtakunata 
sayaricherqa: Niniveta, Rejobotta, Calajta, 

12Resén jatun llajtatawan ima. Chay llajtaqa Ninivewan Calajwan chawpipi 
kashan. 

13Misrayinpa mirayninmanta karqanku ludimkuna, anameokuna, lehabitakuna, 
naftuhitakuna, 

14patruseokuna, casluhitakuna, caftoreokuna ima. Filisteokunaqa 
Caftorimmanta rikhurejkuna kanku. 

15Canaanpa kuraj kaj churin Sidón karqa, qhepan kajtaj Jet karqa. 

16Canaanmanta mirajkunataj karqanku jebuseokuna, amorreokuna, 
gergeseokuna, 

17heveokuna, araceokuna, sineokuna, 

18arvadeokuna, semareokuna, jamateokuna ima. Chay qhepata Canaanpa 
ayllunkuna tukuynejman ch'eqerarqanku. 

19Cananeokunaj jap'iyninku Sidonmantapacha Gerarpi Gaza llajtakama karqa, 
chaymantataj Sodoma, Gomorra llajtanejmanta, Adma, Zeboyinnejmanta Lasa 
llajtakama. 

20Chaykuna Campa miraynin karqanku, sapa ayllu kikin jallp'ankuwan, kikin 
parlayninkuwan ima. 

21Jafetpa kurajnin Sempata churinkunapis kallarqankutaj. Semqa Eberpa 
churinkunaj jatun tatanku karqa. 

22Sempa churinkuna karqanku Elam, Asur, Arfaxad, Lud, chantá Aram ima. 

23Arampa churinkunataj karqanku Uz, Jul, Geter, chantá Mas ima. 

24Arfaxadqa Selajpa tatan karqa, Selataj Eberpa tatan karqa. 

25Eberpatapis iskay churinkuna kallarqataj. Ujninpata sutin Peleg karqa, 
imaraykuchus chaypacha runakuna t'aqanakorqanku. Pelegpa sullk'antaj Joctán 
karqa. 

26Chantá Joctán Almodadpa tatan karqa, chantá Selefpata, Jasar Mavetpata, 
Yerajpata, 

27Hadoranpata, Uzalpata, Diclajta ima. 

28Jinallataj Obalpata, Abimaelpata, Sebajta, 

29Ofirpata, Javilajta, Jobabpatawan ima tatanku kallarqataj. Chay tukuynin 
Joctanpa churinkuna karqanku. 

30Maypichus tiyakorqanku, chay jallp'aqa Mesamanta Sefarkama karqa, chaytaj 
inti llojsimuynej orqorara cheqanejpi karqa. 

31Paykuna Sempata churinkuna karqanku, sapa llajta, sapa ayllu kikin 
jallp'ankupi, kikin parlayninkuwan ima. 

32Paykunaqa sapa mirayninkuman jina chantá jap'iyninkuman jina Noéj 
churinkunamanta mirajkuna karqanku. Paykunataj jatun musphay para 
qhepaman tukuynejman ch'eqeraspa, suyukunata jataricherqanku. 

Génesis 11 

Babelpi torreta ruwanku 

1Chaypacha tukuy runaqa uj parlayniyojlla karqanku. 

2Maypachachus inti llojsimuynejmanta llojsimorqanku chaypacha, Sinarpi uj 
pampata tarerqanku, chaypitaj tiyakunankupaj qhepakorqanku. 

3Ujpacha paykunapura ninakorqanku: Ladrillota ruwaspa, ninapi 
chayachinachej, nispa. Ajinaqa rumej cuentanmanta ladrillo karqa, t'uroj 
cuentanmantataj t'iyuwan, breawan chhapusqa karqa. 

4Chaymantataj ninakorqanku: Kunanqa uj llajtata, janaj pachaman chayaj 
torretawan ruwanachej. Ajinata ruwaspa, noqanchej manchay uyarisqa 
kasunchej, manataj kay pachaman ch'eqerasunchu, nispa. 

5Tata Diostajrí runakunaj ruwashasqanku llajtata, torretawan qhawarej 
urayk'amorqa. 

6Chantá pay nerqa: Runakunaqa uj parlayniyojlla kaspa, kunan sumaj ujchasqa 
kashanku. Ruwayta qallarinkuña, chayraykutaj ruwayta yuyasqankuta mana 
pipis sayachiyta atenqachu. 

7Chayrayku urayk'uspa, parlayninkuta pejturparimunachej ama 
entiendenakunankupaj, nispa. 

8Ajinata Tata Diosqa tukuynejman runakunata ch'eqeracherqa, chayraykutaj 
paykuna llajtata ruwashasqankuta saqerqanku. 

9Chay cheqapi Tata Dios kay pachapi tukuy runaj parlayninkuta pejturparerqa, 
chaynejmantataj paykunata tukuynejman ch'eqeracherqa. Chayrayku chay 
llajtaj sutin Babel karqa. 

Sempa miraynin 

(1 Cr 1.24-27) 

10Kaykuna Semmanta mirajkuna karqanku. Jatun musphay paramanta iskay 
watanman Sempata churin Arfaxad paqarerqa. Chaypacha Semqa pachaj 
watayoj karqa. 

11Semqa, churin Arfaxad paqarisqanmanta qhepaman 500 watatawanraj 
kawsarqa, wawankunataj qharikuna, chantá warmikuna ima karqankuraj. 

12Arfaxad kinsa chunka phishqayoj watayoj kashajtin, churin Selajqa paqarerqa. 

13Chaymanta qhepamantaj Arfaxad 403 watatawanraj kawsarqa, wawankunataj 
qharikuna, chantá warmikuna ima karqankuraj. 

14Selaj kinsa chunka watayoj kashajtin, churin Éber paqarerqa. 

15Chay qhepata Selajqa 403 watatawanraj kawsarqa, wawankunataj qharikuna, 
chantá warmikuna ima karqankuraj. 

16Eber kinsa chunka tawayoj watayoj kashajtin, churin Peleg paqarerqa. 

17Chaymanta qhepamantaj Eberqa 430 watatawanraj kawsarqa, wawankunataj 
qharikuna, chantá warmikuna ima karqankuraj. 

18Peleg kinsa chunka watayoj kashajtin, churin Reu paqarerqa. 

19Chaymanta qhepamantaj Pelegqa 209 watatawanraj kawsarqa, wawankunataj 
qharikuna, chantá warmikuna ima karqankuraj. 

20Reu kinsa chunka iskayniyoj watayoj kashajtin, churin Serug paqarerqa. 

21Chaymanta qhepaman Reuqa 207 watatawanraj kawsarqa, wawankunataj 
qharikuna, chantá warmikuna karqankuraj. 

22Serug kinsa chunka watayoj kashajtin, churin Najor paqarerqa. 

23Chaymanta qhepamantaj Serugqa 200 watatawanraj kawsarqa, 
wawankunataj qharikuna, chantá warmikuna ima karqankuraj. 

24Najor iskay chunka jisq'onniyoj watayoj kashajtin, churin Téraj paqarerqa. 

25Chaymanta qhepamantaj Najorqa 119 watatawanraj kawsarqa, wawankunataj 
qharikuna, chantá warmikuna ima karqankuraj. 

26Téraj qanchis chunka watayoj kashaspa, kinsa churikunayoj karqa. Paykuna 
karqanku Abram, Najor, chantá Jarán ima. 

Téraj miraynin 

27Kaykuna Terajmanta mirajkuna karqanku. Paypata kinsa churinkuna karqa: 
Abram, Najor, Jarán ima. Jaranqa Lotpa tatan karqa. 

28Jaranrí tatan Terajmanta ñawpajta wañuporqa Caldea sutiyoj suyupi, 
Ur llajtapi, maypichus paqarerqa, chaypi. 

29Abramqa Saraí sutiyoj warmiwan casarakorqa, Najortaj Milca sutiyojwan 
casarakorqa. Milcaqa Jaranpa ususin karqa, ñañantaj Isca karqa. 

30Sarairí mana wijsallikuyta atisqanrayku mana wawata rejsej karqa. 

31Chantá Terajqa churin Abramta, allchhin Lotta, chantá ñojch'an Saraitawan 
ima pusariykukuspa, Caldea suyupi, Ur sutiyoj llajtamanta riporqa, Canaán 
sutiyoj cheqanejman rinanpaj. Chaywanpis Jarán llajtaman chayaspa, chaypi 
tiyakoj qhepakorqanku. 

32Chantá Terajqa 205 watayoj kashaspa, Jarán llajtapi wañuporqa. 

Génesis 12 

Diosqa Abramta wajyan 

1Uj kuti Tata Diosqa Abramta nerqa: Llajtaykita, aylluykita, chantá tataykej 
wasintawan saqespa, noqa rikuchisqayki, chay jallp'aman ripuy. 

2Noqataj mirayniykimanta ashkha runayoj jatun suyuta ruwasaj. 
Saminchasqayki, manchay uyarisqatataj ruwasqayki, qannejtataj wajkunapis 
saminchasqallataj kanqanku. 

3Qanta saminchasojkunata noqa saminchasaj, qanta maldicisojkunatatajrí 
maldicillasajtaj. Jinallataj qannejta kay pachapi tukuy runata saminchasaj, nispa. 

4Chantá Abram Tata Diospa kamachisqanta kasuspa, Jarán llajtamanta riporqa. 
Lotpis paywan rillarqataj. Abram Canaanman ripushaspa, qanchis chunka 
phishqayoj watayoj karqa. 

5Abramqa warmin Saraita, chantá sobrinon Lottawan ima pusariykukorqa, 
paykunataj Canaanman ripunankupaj purirerqanku. Jinallataj Abramqa Jaranpi 
kashaspa imatachus tarisqanta apakaporqa. Wata runakunata rantikusqantapis 
pusakapullarqataj. Chantá Canaanman chayarqanku. 

6Abramqa tukuy chay cheqanejta pasaspa, Sichem nisqa cheqanejman chayarqa, 
Morepi encina sach'a karqa, chayman. Chaypacha chay cheqanejpi cananeokuna 
tiyakusharqanku. 

7Chantá Tata Diosqa chaypi Abramman rikhurispa, nerqa: Kay jallp'atamin 
mirayniykiman qosaj, nispa. Abramtaj chaypi Tata Diospaj uj altarta ruwaporqa, 
chaynejpi Tata Dios payman rikhurisqanrayku. 

8Chaymanta Betel llajtaj inti llojsimuynejpi kashan, chay orqonejman riporqa, 
chaypitaj toldonta sayacherqa. Betel llajtaqa jarakusqanmanta inti yaykuynejpi 
kasharqa, Hai llajtataj inti llojsimuynejpi kasharqa. Chay cheqapipis Abramqa 
Tata Diospaj uj altartawan ruwallarqataj, chantá Tata Diospa sutinta oqharispa, 
yupaycharqa. 

9Chaymantataj Abramqa Néguev nisqa cheqanejman alliymanta alliy 
rillarqapuni. 

Abram Egiptoman rin 

10Chaypacha Canaanpi yarqhay wata karqa. Chayrayku Abramqa Egiptoman 
tiyakoj yaykorqa, imaraykuchus tiyakusharqanku chaynejpi manapuni imapis 
mikhunankupaj karqachu. 

11Egiptoman chayashaspataj, Abram warmin Saraita nerqa: Qanqa manchay 
k'achita warmi kanki. 

12Egipto llajtayojkunataj qanta rikususpa, nenqanku: Kay warmeqa jaqay 
qharejpa warmin, nispa. Ajinaqa noqata wañuchiwanqanku, qantarí mana. 

13Chayrayku niy ari, qan noqaj panay kasqaykita, qanrayku ama 
wañuchinawankupaj, manachayqa allin rinawanpaj, nispa. 

14Jinapi Egiptoman Abram chayajtinkama, chay llajtayojkunaqa Saraí manchay 
k'achita warmi kasqanta rikorqanku. 

15Faraonta yanapajkunapis manchay k'achita warmi kasqanta rikullarqankutaj, 
chantá faraonman willamorqanku. Chaymantataj Saraitaqa faraonpa 
kamachinan wasiman pusarqanku. 

16Chantá faraonqa Sarairayku Abramta allinpaj qhawarqa, qorqataj 
ovejakunata, wakakunata, qhari kamachikunata, warmi kamachikunata, 
burrokunata, camellokunata ima. 

17Chaywanpis Abrampa warmin Saraita faraón wasinman pusachisqanrayku 
Tata Dios payta, chantá aylluntawan ima mayta ñak'aricherqa. 

18Chayrayku faraonqa Abramta wajyachispa, nerqa: Imaraykutaj qan kayta 
ruwawankiri? Imaraykutaj mana niwarqankichu kay warmi qanpa warmiyki 
kasqantari? 

19Panayki kasqanta niwasqaykirayku, yaqhalla payta warmiypaj oqharikuni. 
Kayqa, warmiykita pusakapuy, ripuytaj kaymanta, nispa. 

20Chantá faraonqa soldadonkunata kamacherqa Abramta, warminta, chantá 
imachus tiyapusqantawan khuska Egiptomanta qharqonankuta. 

Génesis 13 

Abramwan Lotwan karunchakapunku 

1Abramqa Egiptomanta ripuspa, warminwan, chantá tukuy imanwan Néguev 
nisqa ch'innejman kutiporqa. Lot sobrinonpis paykunawan khuska rillarqataj. 

2Abramqa manchay qhapaj karqa, ashkha uywayoj, qolqeyoj, qoriyoj ima. 

3Chantá Neguevmanta alliymanta alliy thaskispa, Betel llajtaman kutiporqa. 
Chaymantataj maypichus ñawpajta toldonta sayachisqa Betelwan, Haiwan 
tinkuypi, chaynejman chayarqa. 

4Chay karqa, maypichus pay ñawpajta altarta ruwasqa, chay. Chantá Abrahamqa 
ujtawan chaypi Tata Diospa sutinta oqharispa yupaycharqa. 

5Lotpis tion Abram jina qhapajllataj karqa. Tiyaporqa ashkha ovejan, wakan, 
toldon ima. 

6Paykuna maypichus kasharqanku, chaynejqa chay chhika uywankupaj ancha 
pisi karqa. Jinaqa khuskallapuni tiyakuyta mana aterqankuñachu. 

7Chayrayku Abrampa uywanta michejkuna, chantá Lotpa uywanta 
michejkunawan ima mayta churanakuspa, maqanakorqanku. Chaypacha chay 
cheqanejpi cananeokuna, ferezeokuna ima tiyakushallarqankutaj. 

8Jina kajtenqa, Abram Lotta nerqa: Qanwan noqawanqa ayllu masintin kanchej. 
Chayrayku noqanchejpura mana phiñanakuyta atisunmanchu, nitaj 
michejninchejkunapis phiñanakuyta atillankutajchu. 

9Qhaway, jallp'aqa ajllakunaykipaj jina may chhikan kashan. Ama jina kaspa, 
noqamanta karunchakuy. Sichus qan lloq'eman rinki chayqa, noqa pañanejman 
ripusaj. Qantajchus pañanejman rinki chayqa, noqa lloq'enejman ripusaj, nispa. 

10Chantá Lotqa tukuynejta qhawarqa, astawanqa Jordán mayu valleta Soar 
juch'uy llajtakama. Chay jallp'aqa yakuyoj karqa, Tata Diospa huertan jina 
sumaj, Egiptopi jallp'aman rijch'akojtaj. Chay karqa, manaraj Tata Dios Sodoma 
llajtata, Gomorra llajtatawan chinkachishajtin. 

11Chantá Lotqa Jordán valleta ajllakorqa. Jinaspataj, maypichus kasharqanku, 
chaymanta inti llojsimuynejman riporqa. Ajinata Abramwan Lotwan 
karunchanakorqanku. 

12Ajinaqa Abram Canaán cheqanejpi tiyakoj qhepakorqa. Lottaj vallepi kaj 
llajtakunaman tiyakoj riporqa, Sodoma llajta qayllapitaj toldonta sayacherqa. 

13Sodoma llajtayojkunarí millay runakuna kasqankurayku, Tata Diospa 
contranpi millayta ruwaspa, anchata juchallerqanku. 

14Lot ripusqanmanta qhepaman Tata Diosqa Abramta nerqa: Maypichus 
kashanki, chaymanta wichaynejta, uranejta, inti llojsimuynejta, chantá inti 
yaykuynejta ima allinta qhaway. 

15Noqaqa tukuy rikusqayki jallp'ata qosqayki. Chay jallp'ataj qanpaj, jinataj 
mirayniykipajpis wiñaypaj kanqa. 

16Mirayniykita t'iyuta jina mirachisaj. T'iyoqa mana yupay atina, ajinallataj 
mirayniykeqa mana yupay atina kanqa. 

17Qan purispa, wichaynejta uranejta kay jallp'ata muyumuy, imaraykuchus noqa 
kay jallp'ata qanman qosqayki, nispa. 

18Chantá Abramqa toldonta phaskaspa, tiyakoj riporqa, Hebrón llajta qayllapi 
maypichus Mamré sutiyoj runajta encina sach'an karqa, chaynejman. Chaypipis 
uj altarta Tata Diospaj ruwallarqataj. 

Génesis 14 

Abramqa Lotta kacharichin 

1Chaypacha Amrafelqa Babilonia suyupi kuraj kamachej karqa, Arioctaj Elasar 
suyuta, Quedorlaomertaj Elam suyuta, Tidaltaj Goyín suyuta kamacherqa. 

2Paykuna tantaykukuspataj, Sodomapi kuraj kamachej Beraj contranta, 
Gomorrapi kuraj kamachej Birsaj contranta, Admapi kuraj kamachej Sinabpa 
contranta, Zeboyinpi kuraj kamachej Semeberpa contranta, chantá Soarpi kuraj 
kamachejpa contranta ima maqanakorqanku. 

3Chay phishqantin kuraj kamachejkunaqa Sidín vallepi soldadonkukunata 
tantaykorqanku, maypichus kunan Wañusqa Qocha nisqa kashan, chaypi. 

4Paykuna chunka iskayniyoj watataña Quedorlaomer sutiyoj kuraj kamachejpa 
makinpi kasqanku. Chunka kinsayoj kaj watapitajrí phishqantin kuraj 
kamachejkuna Quedorlaomerpa contranta oqharikusqanku. 

5Qhepan watapi kuraj kamachej Quedorlaomer, pikunachus paywan 
kasharqanku chaykunapiwan ima Astarot Carnayinman rispa, Refayinpi 
tiyakojkunata maqanakuspa atiparqanku. Chaymantataj Jam cheqapi Zuz 
suyumanta kajkunata atiparqanku, Savé Quiriatayin cheqapitaj Em suyumanta 
kajkunata atiparqanku. 

6Seir nisqa orqokunapipis Hor suyumanta kajkunata atiparqanku, paykunatataj 
Parán pampakama qhatiykorqanku. Chaynejqa ch'innej qayllapi kashan. 

7Quedorlaomerqa, pikunachus paywan kasharqanku, chaykunawan 
kutimushaspa, Enmispatman chayarqanku. Chay cheqajta ujnin sutin Cadés 
karqa. Chantá Amalec llajtayojkunaj jap'iyninkupi tarisqanku chhikata, 
tukuyninta tukucherqanku. Jinallataj Jasesón Tamarpi tiyakoj 
amorreokunatapis wañucherqanku. 

8Chantá phishqantin kuraj kamachejkuna ujchakuspa, maqanakoj llojserqanku. 
Paykuna Sodomata, Gomorrata, Admata, Zeboyinta chantá Soarta ima 

kamacherqanku. Paykunataj Sidín vallepi chay waj tawa kuraj kamachejkunaj 
contrankuta maqanakorqanku: 

9Quedorlaomerpa contranta, Tidalpa, Amrafelpa chantá Ariocpa contranta ima. 
Paykunaqa Elammanta, Goyinmanta, Sinarmanta, chantá Elasarmantawan ima 
kuraj kamachejkuna karqanku. 

10Chaypacha Sidín vallepi ashkha pujyukuna breawan junt'a karqa. Chantá 
Sodomata kuraj kamachej, jinataj Gomorrata kuraj kamachej ima maqanakupi 
atipaykuchikorqanku. Chaymanta ayqeshaspataj, soldadonkukunaqa breayoj 
pujyukunaman urmaykorqanku, wakin soldadokunataj orqokunaman 
ayqekorqanku. 

11Chantá maqanakupi atipajkunaqa Sodomamanta, Gomorramanta ima 
valorniyoj kaj chhikata, mikhunata ima apakaporqanku, jinaspataj chaymanta 
riporqanku. 

12Abrampa sobrinon Lottapis jap'ispa aparqanku, jinallataj imanchá tiyaporqa, 
chaytapis, imaraykuchus Lot chaypacha Sodomapi tiyakusharqa. 

13Chantá uj runa maqanakumanta ayqemuspa, imachus pasasqanta hebreo 
nisqa Abramman willarqa. Chaypacha Abramqa Mamrej encina sach'arara 
qayllanpi tiyakusharqa. Mamreqa amorreo llajtayoj karqa, jinataj Escolpata, 
Anerpatawan wawqenku, paykunataj Abramman sayasqa karqanku. 

14Abramrí sobrinon preso kasqanta yachaspa, wasinpi paqarej 
kamachinkunata tantarqa. Tukuyninpi 318 qharikuna karqanku. Chantá 
Abramwan, kamachinkunawan ima tawantin kuraj kamachejkunata Dan 
llajtakama qhatiykorqanku. 

15Chantá tutayaykojtin, Abramwan, chantá kamachinkunawan ima kuraj 
kamachejkunata muyuykuspa, ujllata maqanakoj yaykuykorqanku. 
Atipaykuspataj, paykunata Hobakama qhatiykorqanku. Hobaqa Damasco 
llajtamanta wichaynejpi kashan. 

16Paykunata atipaykuspataj, tukuy ima apasqankuta qhechorqanku. Ajinata 
Abramqa Lot sobrinonta, chantá imanchá tiyaporqa, chaytawan 
qhechukamporqa. Jinallataj warmikunata, chay waj runakunatawan ima 
kacharicherqa. 

Melquisedecwan Abramwan 

17Abram Quedorlaomerta, jinallataj paywan khuska kaj kuraj 
kamachejkunatapis atipasqanmanta kutimushajtin, Sodoma llajtata kuraj 
kamachej Savé valleman payta taripaj rerqa. Chaynejqa Kuraj Kamachejpa 
vallen nisqa karqa. 

18Jinapi Salemmanta kuraj kamachej Melquisedec t'antata, vinotawan ima 
Abramman aparqa. Melquisedecqa Patapi Kaj Diospa sacerdoten karqa. 

19Chantá pay Abramta kay jinata samincharqa: Patapi Kaj Dios saminchasuchun, 
pichus janajta, kay pachatawan ruwaj, chay. 

20Patapi Kaj Dios yupaychasqa kachun, pichus awqaykikunata atipachisorqa, 
chay, nispa. Chantá Abramqa tukuy imatachus qhechusqanmanta, sapa 
chunkamanta ujta Melquisedecman qorqa. 

21Chaymanta Sodomata kuraj kamachejrí Abramta nerqa: Chay qhechusqayki 
runakunallata kutichipuway. Chay waj imakunatatajrí jap'ikapullay, nispa. 

22Abramtajrí Sodomata kuraj kamachejman ajinata kuticherqa: Noqaqa chhika 
kaj Patapi Kaj Tata Diosman tiluspa niniña, pichus janajta, kay pachatawan 
ruwajman: 

23Qanpata kajmanta ni imata jap'ikusajchu, ni q'aytullatapis, ni juk'uta 
watanallatapis, ama ninaykipaj: Noqaj tiyapuwasqanwan Abram qhapajyan, 
nispa. 

24Noqapajqa mana imatapis munanichu. Runaykuna imatachus mikhorqanku, 
chayllata kutichipuway. Pikunachus riysiwajkuna, Aner, Escol, chantá Mamré 
ima, paykunapis imachus paykunaman chayajta jap'ikapuchunku, nispa. 

Génesis 15 

Tata Diosqa Abramwan tratota ruwan 

1Chaymanta Tata Diosqa Abramman mosqoypi jina parlarqa: Ama 
manchachikuychu, Abram, imaraykuchus noqa waqaychasojniyki kani. Qanpa 
t'inkaykeqa may chhikapuni kanqa, nispa. 

2Abramtajrí kuticherqa: Tukuyta Kamachej Tata Dios, imapajtaj imatapis 
qowankiri? Qan yachanki waway mana kasqanta. Chayrayku wañupojtiy, 
Damascomanta kamachiy Eliezer tukuy imayta chayaqeta jap'enqa, nispa. 

3Chantá Abram nillarqataj: Tata Dios, mana wawata qowankichu. Chayrayku 
tukuy imay kajtapis wasiypi paqarej kamachillaychá chayaqeta jap'enqa ari, 
nispa. 

4Tata Diostajrí kuticherqa: Chayaqetaqa mana kamachiykichu jap'enqa, 
manachayqa wawaykipuni, nispa. 

5Chantá Tata Diosqa Abramta jawaman pusaspa, nerqa: Janajta qhawarispa, 
ch'askakunata yupay. Yupayta atiwajchu? Mirayniykeqa ajina mana yupay atina 
kanqa, nispa. 

6Chantá Abramqa Tata Diospa nisqanta jap'ikorqa, chayraykutaj Tata Dios 
chaynejta Abramta cheqan runapaj qhawarqa. 

7Tata Dios nillarqataj: Noqa Tata Dios kani. Noqamin Caldea suyupi Ur 
llajtamanta orqhomorqayki, kay jallp'ata qanman chayaqeta qosunaypaj, nispa. 

8Chantá Abram nerqa: Tukuyta Kamachej Tata Diosníy, imaynapitaj sut'ita 
yachasaj kay jallp'ata chayaqeypaj jap'inaytari? nispa. 

9Tata Diostaj nerqa: Apamuy uj wakata, uj cabrata, uj carnerota ima, sapa ujtaj 
kinsa watayojkama kachun. Jinallataj apamuy uj jurk'utata, urpi irpatawan, 
nispa. 

10Jinataj Abram chay uywakunata apamuspa, Diospa ñawpaqenpi ñak'arqa, 
chantá khuskanmanta khuchuspataj, chimpapurata churarqa. Jurk'utata, urpi 
irpatawanrí mana khuchorqachu. 

11Jinapi suwintukuna ñak'asqa uywakunaj patanman tiyaykojtinku, Abram 
chaykunata manchacherqa. 

12Inti yaykuykushajtin, Abramqa sinch'ita puñurparerqa, chantá manchay 
laqhapi rikhurispa, manchachikorqa. 

13Chantá Tata Dios payta nerqa: Kunan ujta nisqayki: Mirayniykeqa runaj 
llajtanpi tiyakonqanku, chaypitaj wata runa jina tawa pachaj watata sinch'ita 
ñak'arenqanku. 

14Qhepanejmanrí noqa wata runaman tukuchej suyumanta llajtayojkunata 
ñak'arichisaj, mirayniykitaj chaymanta manchay qhapaj llojsimonqanku. 

15Qantajrí allin machuña, sonqo tiyaykusqa kawsaypi wañupunki, jinataj 
maypichus ñawpa tataykikuna kashanku, chayman rinki. 

16Tawa pachaj wata tukukuytataj mirayniykeqa kay jallp'aman kutimponqanku, 
imajtinchus kaypi tiyakoj amorreokunaj millayta ruwasqankoqa manaraj 
chaykamachu. Chayrayku paykunata manaraj chinkarparichisajchu, nispa. 

17Laqhayaykuytataj uj horno manchayta q'oshñishaj rikhurerqa, jinallataj 
lawrashaj nina, chaykunataj uywa ñak'asqaj chawpinta pasasharqa. 

18Chay p'unchay Tata Diosqa Abramwan kay tratota ruwarqa: Noqa kay jallp'ata 
mirayniykiman qosaj Egipto mayumantapacha Éufrates jatun mayukama. 

19Chay jallp'api kunan tiyakushanku quenitakuna, quenizitakuna, 
cadmoneokuna, 

20jeteokuna, ferezeokuna, refaitakuna, 

21amorreokuna, cananeokuna, gergeseokuna, jebuseokuna ima, nispa. 

Génesis 16 

Ismaelpa paqarikusqan 



30 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

1Abrampa warmin Saraiqa mana wawayoj kayta aterqachu. Jinapis Saraijta 
Egipto llajtayoj uj warmi wata runan tiyaporqa. Chay warmej sutintaj Agar 
karqa. 

2Chantá Saraiqa Abramta nerqa: Yachanki jina, Tata Dios wawa rejsinayta mana 
munasqanta. Chayrayku kamachiy Agarwan puñuykuy ari. Ichapis paynejta 
wawayoj kayta atiyman, nispa. Abramtaj warminpa nisqanta kasorqa. 

3Chantá Saraiqa Egipto llajtayoj kamachin Agarta wajyaspa, Abramman qorqa 
ujnin warmin kananpaj. Chaykama Canaán suyupi chunka watataña 
tiyakusharqanku. 

4Abramqa Agarwan puñuykorqa, paytaj onqoj rikhurerqa. Onqoj kashasqanta 
yachakuspataj, Agarqa Saraita pisipaj qhawayta qallarerqa. 

5Jinapi Saraiqa Abramta nerqa: Agar pisipaj qhawanawanpajqa qanmin juchayoj 
kanki. Noqaqa payta qanman jaywarqayki warmiyki kananpaj. Kunantajrí 
wawayoj kananta yachaspa, noqamanta aswan kasqanta yuyakushan. 
Chayrayku Tata Dios nichun, qanchus chayrí noqachus juchayoj kasqanchejta, 
nispa. 

6Abramtaj kuticherqa: Kamachiykeqa makiykipi kashan, paywan munasqaykita 
ruwayta atinki, nispa. Chantá Saraiqa Agarta allintapuni k'umuykachachiyta 
qallarerqa. Agartajrí ayqerikaporqa. 

7Chantá Tata Diospa angelnin Agarta tariparqa Shur nisqa ch'innejpi, Egiptoman 
rina ñan patapi kaj yaku pujyu qayllapi. 

8Taporqataj: Agar, Saraipa kamachin, maymantataj jamushankiri? Chantá 
maymantaj rishankiri? nispa. Agartaj nerqa: Noqaqa patronay Saraimanta 
ayqekushani, nispa. 

9Chantá Tata Diospa angelnin nerqa: Kutipuy patronaykejpaman, imatachá 
kamachisunki, chayta ruwaspa, nispa. 

10Chaymantataj chay angelqa Agarta nillarqataj: Noqa mirayniykita 
ashkhayachisaj, nitaj pipis yupayta atenqachu. 

11Qanqa wijsayoj kashanki. Jinataj uj qhari wawata onqokunki, paytataj 
sutichanki “Ismael” sutiwan, imaraykuchus Tata Dios llakiywan waqasqaykita 
uyarisunki. 

12Wawaykeqa k'ita caballo jina kanqa. Pay tukuywan maqanakonqa, paywanpis 
tukuy maqanakonqanku. Tukuy wawqenkuna payta chejnikushajtinkupis, 
paykunaj qayllankupi tiyakonqa, nispa. 

13Chantá Agarqa Dios paywan parlasqanrayku paymanta nerqa: Payqa Rikuwaj 
Dios. Noqaqa rikuwaj Diosta rikorqani, chaywanpis kawsashaniraj, nispa. 

14Chayrayku chay pujyutapis sutichallarqataj: “Rikuwaj kawsaj Diospa pujyun”, 
nisqa. Chay pujyoqa Cadeswan Beredwan ima tinkuypi kashan. 

15Chantá Agarqa patronanpaman kuterqa. Aswan qhepanejmantaj Abrampaj 
wawayoj karqa, jinataj wawanta “Ismael”, nispa suticharqa. 

16Abramqa pusaj chunka sojtayoj watayoj karqa Agar churin Ismaelta 
paqarikushajtin. 

Génesis 17 

Dios Abramwan trato ruwasqanmanta señal 

1Abram jisq'on chunka jisq'onniyoj watayoj kashajtin, Tata Dios payman 
rikhurispa, nerqa: Noqa Tukuy Atiyniyoj Dios kani. Chayrayku qan 
munasqayman jina cheqanta puriy. 

2Noqa qanwan uj tratota ruwasaj, mirayniykitaj may chhikapuni kanqa, nispa. 

3Chantá Abram pampakama k'umuykorqa. Diostaj payta nillarqataj: 

4Qanwan trato ruwasqayqa ajina kanqa: Qanmanta ashkha suyukuna 
rikhurenqanku. 

5Jinataj sutiykeqa manaña Abramchu kanqa. Manachayqa kunanmanta qan 
Abraham sutiyoj kanki, imaraykuchus ashkha runaj tatanku kanaykipaj 
churasqayki. 

6Mirayniykeqa may chhikapuni kanqanku. Suyukuna, chantá kuraj 
kamachejkuna ima qanmanta rikhurenqanku. 

7Qanwan kay ruwasqay trato, jinataj qhepanejman qanmanta mirajkunawan 
trato ruwasqaypis wiñay wiñaypaj kanqa. Noqaqa qanpa Diosniyki wiñaypaj 
kasaj, jinallataj paykunajtapis. 

8Qanman, mirayniykimanwan, maypichus tiyakushanki, chay tukuy Canaán 
jap'iyta qosqaykichej wiñaypaj chayaqeykichej kananpaj. Noqataj wiñaypaj 
Diosniyki kasaj, nispa. 

9Chay jawa Diosqa Abrahamman nillarqataj: Qan trato ruwasqayta junt'ay, 
jinataj wawaykikuna, allchhiykikunapis junt'achunku. 

10Kaymin qanwan, mirayniykiwan ima trato ruwasqayqa, chaytataj 
tukuyniykichej junt'anaykichej tiyan: Qankuna ukhupi tukuy qhari 
circuncidasqa kananku tiyan. 

11Qankunaqa phichiluykichejpi qaritanta khuchuspa, orqhonkichej. Chaymin 
qankunawan trato ruwasqaymanta señal kanqa. 

12Kunanmanta qhepaman tukuy qhari wawakuna paqarisqankumanta pusaj 
p'unchayninman circuncidasqa kanqanku. Jinallataj wasiykichejpi paqarejkuna, 
rantikusqaykichej wata runaj qhari wawan, waj llajtayojkunaj qhari wawanpis 
circuncidasqallataj kanqanku. 

13Wasiykichejpi paqarejkuna, rantisqaykichej wata runaj qhari wawanpis 
tukuypuni circuncidasqa kanqanku. Ajinata wiñaypaj trato ruwasqayqa 
ukhuykichejpi señalasqa kanqa. 

14Pichus mana circuncidasqa kajrí, qankuna ukhumanta wijch'usqa kanqa, trato 
ruwasqayta mana kasusqanrayku, nispa. 

15Chantá Diosqa Abrahamta nillarqataj: Saraí warmiykipis manallataj ajina 
sutiyojchu kanqa. Manachayqa kunanmantapacha “Sara” sutin kanqa. 

16Noqataj paytapis saminchasaj, jinataj paypipuni wawayki kanqa. Arí, payta 
saminchasaj, Saraj mirayninmantataj suyukuna rikhurenqanku, kuraj 
kamachejkuna ima, nispa. 

17Ajinata Diospa nisqanta uyarispa, Abraham pampakama k'umuykorqa, chantá 
asirikuspa, sonqonpi nerqa: Pachaj watayoj runa wawayoj kayta 
atinmanrajchu? Saraqa jisq'on chunka watayojña kashaspapis, wawayojrajchu 
kanmanri? nispa. 

18Chayrayku Abrahamqa Diosta nerqa: Walej kanman nisqaykita waway 
Ismaelwan junt'anayki, nispa. 

19Diostajrí kuticherqa: Cheqapuni qanqa warmiyki Sarapi wawata rejsinki. Chay 
wawatataj “Isaac” sutiwan sutichanki. Noqataj paywan wiñaypaj tratota 
ruwasaj, jinallataj mirayninwanpis. 

20Wawayki Ismaelmanta niwasqaykitapis uyariyki, paytapis yanapasaj. Paypis 
ashkha wawayoj kanqa, noqataj miraynintapis ashkhayachisaj. Ismaelqa chunka 
iskayniyoj kurajkunaj tatanku kanqa, jinallataj paymanta ashkha runayoj jatun 
suyuta ruwasaj. 

21Chaywanpis tratoytaqa Isaacwanpuni ruwasaj. Chayrayku kunanmanta 
wataman jina warmiyki Sara qanpaj wawayoj kanqa, nispa. 

22Chantá Diosqa Abrahamwan parlayta tukuytawan, chaymanta riporqa. 

23Chay p'unchaypacha Abraham churin Ismaelta circuncidarqa, jinallataj 
wasinpi paqarej kamachinkunata. Rantisqan kamachinkunatapis 
circuncidallarqataj. Jinallataj Diospa kamachisqanman jina wasinpi tukuynin 
qhari kamachinkunata circuncidallarqataj. 

24Maypachachus Abraham phichilunpa qaranta khuchorqa chaypacha, jisq'on 
chunka jisq'onniyoj watayoj karqa. 

25Churin Ismaeltaj circuncidasqa kashaspa, chunka kinsayoj watayoj karqa. 

26Abrahamwan, churin Ismaelwan ima uj p'unchaylla circuncidasqa karqanku. 

27Jinallataj Abramwan khuska wasinpi tiyakojkuna, wasinpi paqarej 
kamachinkuna, waj llajtayojkunamanta rantikusqan kamachinkuna ima 
chaypachallataj circuncidasqa karqanku. 

Génesis 18 

Dios nin Abraham wawayoj kananta 

1Abraham chaypacha Mamrej encina sach'an chaynejpi jarasqa karqa. Chantá 
chawpi p'unchay chay chayta Abram jaranpa punkunpi tiyarikushajtin, Tata 
Dios payman rikhurerqa. 

2Chantá Abraham qhawaspa rikorqa, jaran qayllapi kinsa qharikuna sayashajta. 
Rikuytawantaj, paykunata taripaj rerqa, chantá pampakama k'umuykuspa, 

3nerqa: Wiraqochíy, sichus waturikunawaykichejpaj jina qhawawankichej 
chayqa, ama pasallaychejchu ari. 

4Chakiykichejta mayllakunaykichejpaj noqa yakuta apachimusaj, chantá 
tumpallatapis kay sach'a llanthupi samarikuychej. 

5Mikhunaykichejpajrí imallatapis aparimpusqaykichej, mikhuspa 
kallpachakunaykichejpaj, chantá ripullankichej. Chayraykupuni toldoy 
chaynejta jamorqankichej, nispa. Paykunataj nerqanku: Ruwallay imatachus 
nisqaykita, nispa. 

6Chantá Abraham usqhayta, maypichus Sara kasharqa, chay toldoman rispa, 
nerqa: Tawa chunka libra sumajnin jak'umanta t'antata usqhayllata ruwarqoy, 
nispa. 

7Chaymantataj Abraham usqhay usqhayta kanchaman rispa, sumajnin kaj 
torillota ajllaspa aysamorqa. Chantá ujnin kamachinman ñak'arqonanpaj qorqa, 
paytaj chaypachapacha ñak'aspa, chayacherqa. 

8Waka aychata jaywaspataj, Abraham paykunaman ñojñuta, lechetawan 
jaywallarqataj. Paykuna sach'a llanthu urapi mikhunankukamataj, Abraham 
paykunaj qayllankupi sayasharqa. 

9Mikhuyta tukuytawantaj, watukojkunaqa Abrahamta taporqanku: Maypitaj 
warmiyki Sara kashanri? nispa. Paytaj nerqa: Toldopi kashan, nispa. 

10Chantá paykunamanta ujnin nerqa: Wataman kunanta jina kutimuspa, 
watukusqayki, chaypajtaj warmiyki Sara wawayojña kanqa, nispa. Saratajrí 
Abrahampa wasanmanta toldo punkumanta parlasqankuta uyarisharqa. 

11Chaypacha Abrahamwan, chantá Sara warminwan ima machuña kasqanku, 
chantapis Sarajtaqa killa onqoynin chinkapusqaña. 

12Chayrayku Saraqa sonqonpi asispa, nerqa: Qosaypis noqapis allin machuña 
kashayku. Jina kashaspachu wawata rejsispa kusikuyman? nispa. 

13Tata Diostajrí Abrahamta nerqa: Imaraykutaj warmiyki Sara asikunri? 
Manachu yuyan payaña kashaspapis wawayoj kananta? 

14Tata Diospaj imallapis ruway mana atina kanmanchu? Watapaj kunanta 
jinallataj kutimuspa, watukusqayki, chaypajtaj Sara wawayojña kanqa, nispa. 

15Chayta uyariytawan, Sara mancharispa, nerqa: Mana asikorqanichu, nispa. 
Tata Diostajrí nerqa: Ama niychu “mana” nispa, qan asikorqankipuni, nispa. 

Abraham Sodoma llajtarayku Diosmanta mañapun 

16Chaymanta chay kinsa runakuna sayarispa, Sodoma cheqanejman rerqanku. 
Abrahamtaj kacharpayaj jina uj chhikanta paykunawan rerqa. 

17Chantá Tata Dios sonqonpi nerqa: Imatachus ruwayta yuyashasqayta 
Abrahamman willasaj, 

18imaraykuchus pay ashkha runayoj jatun suyoj tatan kanqa. Payman niniña kay 
pachapi tukuy suyuta paynejta saminchanayta. 

19Noqa payta ajllakullarqanitaj wawankunata, miraynintapis kamachinanpaj, 
ajinamanta noqata kasuwaspa chantá cheqan kajta, allin kajtataj ruwaspa 
purinankupaj. Sichus Abraham nisqayta ruwanqa chayqa, noqa payman tukuy 
nisqayta junt'asaj, nispa. Ajinata Tata Dios Abrahamta nerqa. 

20Chayrayku Tata Dios Abrahamman willarqa: Sodomapi Gomorrapiwan 
tiyakojkunaj millayta ruwasqankumanta anchaña uyarikun, juchallisqankutaj 
ancha millaypuni. 

21Noqa rispa yachamusaj willawasqankuman jinachus ruwasqanku ancha 
millaypuni kasqanta. Ajinapi yachamusaj, nispa. 

22Chantá Abrahamta watukoj jamojkunamanta iskay Sodomaman rerqanku. 
Abrahamtaj Tata Diospa qayllanpi kasharqa. 

23Chantaqa uj chhikantawan qayllaykuspa, Abrahamqa Tata Diosta taporqa: 
Mana juchayoj runataqa juchayojtawan khuskachu wañuchinki? 

24Ichapis chay llajtapi cheqanta ruwajkuna phishqa chunka kankuman. Chay 
phishqa chunkarayku manachu chay llajtapi tiyakojkunamanta khuyarikuwaj? 

25Qanqa mana atiwajchu mana juchayojta juchayojtawan khuska wañuchiyta, 
iskayninkupis kikinta juchallinkuman karqa jinataqa. Ama chayta ruwaychu ari. 

Tukuy kay pachapi justiciata ruwaj kashaspa, manachu cheqan kajta ruwawaj? 
nispa. Ajinata Abraham nerqa. 

26Tata Diostaj kuticherqa: Sichus Sodoma llajtapi phishqa chunka cheqanta 
ruwajkunata tarisaj chayqa, paykunarayku chay llajtapi tiyakojkunamanta 
khuyarikusaj, nispa. 

27Chantá Abraham Tata Diosta ujtawan nillarqataj: Qanqa Diosmin kanki, 
noqataj mana ni imachu kani. Chaywanpis ama jina kaspa, mañakusqayta 
uyariway ari. 

28Phishqa chunka cheqanta ruwajkunamanta phishqa mana kajtinkurí, llajtata 
chinkarparichiwajpunichu? nispa. Tata Diostaj kuticherqa: Sichus tawa chunka 
phishqayojllata tariyman chayqa, chay llajtata mana chinkarparichisajchu, 
nispa. 

29Chantá Abraham nillarqapuni: Tawa chunkalla kajtinkuri? nispa. Tata Diostaj 
nerqa: Sichus cheqanta ruwajkuna tawa chunkalla kankuman chayqa, mana 
chay llajtata chinkarparichisajchu, nispa. 

30Abrahamtajrí ujtawan nillarqataj: Diosníy, chayllamantapuni parlasqaymanta 
ama phiñakuychu ari. Sichus cheqanta ruwajkuna kinsa chunkalla kankuman 
chayrí? nispa. Tata Diostaj nerqa: Kinsa chunkalla kajtinkupis, chay llajtapi 
tiyakojkunamanta khuyarikusaj, nispa. 

31Chantá Abraham ujtawan nillarqataj: Diosníy, qanwan ajinata parlasuspa, 
mana manchachikuyniyoj jina parlashasqayta yachani. Sichus cheqanta 
ruwajkunata iskay chunkallata tariwaj chayrí, imataj kanqari? nispa. Tata 
Diostaj kuticherqa: Chay iskay chunkarayku mana llajtata chinkarparichisajchu, 
nispa. 

32Chantá Abraham ujtawan nillarqataj: Diosníy, ama noqapaj phiñakuychu ari, 
kayllatawanña parlarikusaj. Sichus chunkallata tariwaj chayri? Imanankitajri? 
nispa. Tata Diostaj kuticherqa: Chunka cheqanta ruwajkunalla kajtinkupis, 
chaykunarayku llajtapi tiyakojkunamanta khuyarikusaj, nispa. 

33Chantá Tata Dios ajinata Abrahamwan parlaytawan, chaymanta riporqa. 
Abrahamtaj toldonman kutiporqa. 

Génesis 19 

Diosqa Sodomata Gomorratawan chinkachin 

1Ña chhapuyaykushajtinña, chay iskaynin angelkuna Sodomaman chayarqanku. 
Lottaj Sodoma llajtaman yaykuna punkupi tiyarikusharqa. Paykunata 
rikuytawantaj, pay sayarikorqa. Chantá ñawpaqenkupi pampakama 
k'umuykuspa, nerqa: 

2Wiraqochikuna, wasiypi kunan ch'isi qheparikuwajchej ari. Chaypi 
chakiykichejta mayllakuyta atinkichej, chantá q'aya tutamanta ripullankichej, 
nispa. Paykunatajrí nerqanku: Mana, kay plazallapi puñukusqayku, nispa. 

3Chaywanpis Lot wasinman pusayta munajtinpuni, paykuna rerqanku. 
Wasinman chayajtinkutaj, Lotqa sumaj mikhunata wayk'uchiporqa, jinallataj 
mana levadurayoj t'antata ruwaporqa, paykunataj mikhorqanku. 

4Chaywanpis manaraj puñushajtinku, Sodoma llajtamanta qharikuna, maltun 
waynakuna, machu runakunantin ima Lotpa wasinta muyuykorqanku. 

5Lotta wajyaspataj, nerqanku: Maytaj kunan ch'isi wasiykiman 
chayamojkunari? Paykunawan puñuykuyta munayku. Jawaman orqhomuy, 
nispa. 

6Chantá Lot paykunawan parlaj llojsispa, punkuta sumajta wisq'aykorqa. 

7Jinataj paykunata nerqa: Wawqeykuna, ama chay jina millayta ruwaychejchu 
ari. 

8Noqajta iskay ususiykuna tiyapuwan, paykunataj manaraj qharita 
rejsinkurajchu. Paykunata orqhomusqaykichej, qankunataj paykunawan 
munasqaykichejta ruwaychej. Kay runakunatarí ama imatapis ruwaychejchu, 
imajtinchus paykuna wajyarikusqay kanku, nispa. 

9Sodoma llajtayojkunarí Lotta kuticherqanku: Jatariy chaymanta. Karu llajtayoj 
kashaspachu noqaykuta kamachiwasqayku? Kunanqa astawan millaytaraj 
qanta ruwasqayku paykunamanta nisqaqa, nispa. Paykunataj Lotta maqaj 
phinkiykuspa, punkuta loqhej qayllaykorqanku. 

10Lotpa wasinman chayakojkunatajrí Lotta jap'ispa, wasiman aysaykorqanku, 
punkutataj wisq'aykorqanku. 

11Chantá jawapi kashajkunata, waynakunata, machu runakunatawan ima 
ñawsayarparicherqanku. Chay runakunataj manaña punkuta tariyta 
aterqankuchu. 

12Chantá iskaynin angelkuna Lotta nerqanku: Aylluykimanta kaypi 
kankurajchu? Tolqaykikunata, churiykikunata, ususiykikunata, kay llajtapi 
piniykichá tiyapusunki, chaykunata ima kaymanta orqhospa, karuman 
pusakapuy. 

13Noqayku kay llajtata chinkarparichisqayku, imaraykuchus kay llajtayojkunaj 
contranta runaj may chhika parlasqanta Tata Dios uyarin. Chayrayku pay kay 
llajtata chinkarparichinaykupaj kachamuwayku, nispa. 

14Chantá Lot, pikunachus ususinkunawan casarakunanku karqa, chay 
waynakunaman willaj rerqa: Usqhayta kaymanta ayqenachej, imajtinchus Tata 
Dios kay llajtata chinkarparichenqa kasqa, nispa. Tolqankunatajrí Lotpa 

nisqanta mana kasorqankuchu, paykunawan pujllakushasqanta 
yuyasqankurayku. 

15Ña sut'iyamushajtin, angelkuna Lotta nerqanku: Usqhayta kaymanta llojsiy. 
Pusakapuy warmiykita, iskaynin ususiykikunatawan, kay llajtata 
chinkachishajtiyku ama wañunaykichejpaj, nispa. 

16Chaywanpis Lot mana usqhayta puririyta atisqanrayku, angelkuna Lotta, 
warminta, chantá iskaynin ususinkunatawan ima makinkumanta jap'ispa, 
llajtamanta jawaman orqhorqanku. Ajinata angelkunaqa paykunata 
orqhorqanku, Tata Dios paykunamanta khuyakusqanrayku. 

17Llajtamanta jawapiña kashajtinkutaj, ujnin kaj ángel Lotta nerqa: Ama 
wañunaykichejpaj usqhayta ayqeychej. Amallataj qhepaykichejta 
qhawarikamunkichejchu, valleta rishaspapis ama sayankichejchu. Manachus 
wañuyta munankichej chayqa, orqoman ayqeychej, nispa. 

18Lottajrí nerqa: Wiraqochikuna, ama jina kaspa, uyarillawaychej ari. 

19Qankuna kunankama anchatapuni khuyarikuwankichej. Noqawan may k'acha 
kasqaykichejraykutaj, wañunaymanta kacharichiwankichej. Noqarí mana 
orqoman ayqeyta atiymanchu. Mana allin kajqa ñanllapiraj taripawanman, 
wañuymantaj. 

20Manachayqa kay qayllallapi uj juch'uy llajta kashan, chaypi pakakuyta 
atiyman. Niwaychej ari chayllaman ayqekunaykuta. Chay llajtaqa juch'uyllamin, 
chaypitaj mana wañusajchu, nispa. 

21Chantá angelkunamanta ujnin kaj nerqa: Imatachus mañakuwasqaykita 
uyariyki. Nishawanki, chay llajtata mana chinkachisajchu. 

22Chayrayku chayman usqhayta ayqey. Jaqayman chayanaykikama mana 
imatapis ruwasajrajchu, nispa. Chayrayku chay llajtaj sutenqa Soar nisqa, 
juch'uy llajta kasqanrayku. 

23Inti llojsimushajtinña, Lotqa Soar llajtaman chayarqa. 

24Chantá Tata Dios Sodomaman, chantá Gomorraman ima azufreta, nina 
paratawan parachimorqa. 

25Ajinata pay vallenejpi kaj llajtakunata, chantá chay llajtakunapi 
tiyakojkunatawan chinkarparicherqa. Tukuy q'omer kajtapis 
rupharparichillarqataj. 

26Lotpa warmintajrí ñanta rishaspa, qhepanta qhawarerqa. Kikinpitaj payqa 
kachimanta lantiman tukorqa. 

27Q'ayantin tutamanta Abrahamqa, maypichus Tata Dioswan parlasqa, chayman 
kutirerqa. 

28Chaynejmantataj Sodomata, Gomorrata, chantá tukuynin valleta ima 
qhawarispa, rikorqa uj hornomanta jina pampamanta manchayta q'oshñishajta. 

29Ajinata Diosqa, maypichus Lot tiyakorqa, chay vallepi llajtakunata 
chinkarparicherqa. Chaywanpis Abrahammanta yuyarikuspa, 
chinkarparichinan karqa, chay llajtakunamanta Lotta orqhorqa. 

Lotwan warmi wawankunawan 

30Chay qhepata Lot Soarllapipuni tiyakuyta manchachikorqa. Chayrayku 
iskaynin ususinkunawan orqonejman tiyakoj riporqa, chaypitaj paykuna qaqa 
jusk'upi tiyakorqanku. 

31Uj kuti Lotpa kuraj kaj ususin sullk'anta nerqa: Tatanchejqa machuña, manataj 
kay cheqanejpi qhari kanchu ujkuna jina casarakunanchejpaj. 

32Ajinaqa, tatanchejta machaykuchispa, paywan puñuykunachej, paynejta 
wawayoj kananchejpaj, nispa. 

33Chantá chay ch'isipacha tatankuta machaykuchejtinku, kuraj kajqa tatanwan 
puñuykorqa. Tatantajrí ususin paywan puñuykusqanta, nitaj jatarisqantapis 
repararqachu. 

34Q'ayantintaj kuraj kajqa sullk'anta nerqa: Ch'isi tatanchejwan puñuykorqani. 
Kunan ch'isitawan tatanchejta machaykuchinallataj, chantá qanñataj paywan 
puñuykunki, ajinamanta iskayninchej wawayoj kananchejpaj, nispa. 

35Chay ch'isi tatankuta machaykuchispataj, sullk'a kajñataj tatanwan 
puñuykorqa. Tatan Lottaj ususin paywan puñusqanta, nitaj jatarisqantapis 
repararqachu. 

36Ajinata Lotpa iskaynin ususinkuna Lot tatankupaj onqoj rikhurerqanku. 

37Kuraj kajtaj wawanta paqarichikuspa, payta Moab sutiwan suticharqa, 
paymanta mirajkunataj moabitakuna nisqa kanku. 

38Sullk'a kajpis wawayojllataj karqa, paytataj suticharqa Ben Amí sutiwan. 
Chantá paymanta mirajkuna amonitakuna nisqa karqanku. 

Génesis 20 

Abrahamwan Abimelecwan 

1Abraham maypichus kasharqa, chaymanta Néguev chaynejman riporqa. 
Chantá Gerar llajtapi tiyakorqa. Chay llajtaqa Cadeswan Shurwan chawpinnejpi 
kashan. 

2Chaypi kashaspataj, Abrahamqa warmin Saramanta nerqa: Payqa panaymin, 
nispa. Chayrayku Gerarmanta kuraj kamachej Abimelecqa Sarata wasinman 
pusachimorqa. 

3Chaywanpis Dios chay ch'isipacha Abimelecman mosqoypi rikhurispa, nerqa: 
Kunan qan wañunki, imajtinchus pi warmitachus pusachimunki, chayqa 
qosayojmin, nispa. 

4Abimelecrí manaraj Sarawan puñuykusqachu. Chayrayku payqa Diosta nerqa: 
Tukuyta Kamachej Diosníy, mana juchayoj runata wañuchillawajchu? 

5Kikin Abraham niwarqa Saraqa paypa panallan kasqanta. Sarapis nillawarqataj 
Abrahamqa turan kasqanta. Chayrayku mana sonqoy juchachawanchu, 
imajtinchus mana ni ima millayta ruwanichu, nispa. 

6Diostaj mosqoypi Abimelecman kuticherqa: Noqa yachani qan allin sonqowan 
chayta ruwasqaykita. Chayrayku paywan puñuykunaykita mana saqerqaykichu, 
ama contraypi juchallikunaykipaj. 

7Kunanqa chay warmita qosanman kutichipuy, imaraykuchus payqa noqamanta 
sut'inchajmin. Paytaj kawsanaykipaj qanrayku noqamanta mañapusonqa. 
Warmintachus mana kutichipunki chayrí, qan, chantá tukuy qanpata kajkuna 
ima wañunkichejpuni, nispa. 

8Q'ayantin Abimelecqa tutamanta sayarispa, tukuy kamachinkunata wajyarqa. 
Chantá Dios mosqoypi imatachus nisqanta paykunaman willarqa. Chayta 
uyarispa, tukuyninku mayta mancharikorqanku. 

9Chaymanta Abimelecqa Abrahamtañataj wajyachispa, nerqa: Imajtintaj kayta 
ruwawaykuri? Imata ruwaspataj sonqoykita nanacherqayki, noqata, jinataj 
runaykunata millayta juchallichinawaykupajri? Qanqa mana ruwanata 
noqawan ruwanki. 

10Imata yuyaspataj kayta ruwarqankiri? nispa. Ajinata Abimelecqa Abrahamta 
k'amerqa. 

11Chantá Abraham kuticherqa: Noqa sonqoypi nerqani: Kay llajtapi Diosta mana 
may jatun respetowan qhawayta yachankuchu. Chayrayku warmiyta 
qhechunawankupaj wañuchiwankumanchari, nispa. 

12Arí, Saraqa panaypuni kashanpis, tataypa ususin, mana mamaypa wawanchu. 
Ajina kasqanrayku noqa paywan casarakorqani. 

13Maypachachus Dios llajtaymanta ripunayta kamachiwarqa chaypacha, noqa 
warmiyta nerqani: Maymanchá chayasunchej, chaypi qan ninki: Payqa 
turaymin, nispa. 

14Chantá Abimelecqa Abrahamman warmin Sarata kutichiporqa. Chantá 
payman qollarqataj ovejakunata, wakakunata, qhari kamachikunata, warmi 
kamachikunata ima. 

15Paytaj Abrahamta nerqa: Qhaway, suyoyqa ñawpaqeykipi kashan. 
Tiyakunaykipaj maynejtachá munasqaykita ajllakuy, nispa. 

16Chaymantataj Abimelecqa Saratañataj nerqa: Turaykiman waranqa phisu 
qolqeta qoni. Chay kanqa, qan allin warmi kasqaykita tukuy runakuna 
yachanankupaj. Ajinaqa mana pipis qanmanta manakajta parlayta atenqachu, 
nispa. 

17Chaymanta Abrahamqa Diosmanta mañaporqa. Diostaj Abimelecta, jinallataj 
warmintapis, chantá warmi kamachinkunatapis thañichillarqataj, paykuna 
wawayoj kayta atinankupaj. 

18Chayta Tata Dios ruwarqa, imajtinchus Abrahampa warmin Sararayku Dios 
nisqa Abimelecpa ayllunpi kaj warmikuna mana wawayoj kanankuta. 

Génesis 21 

Isaacpa paqarisqan 

1Tata Diosqa Saraman imatachus nisqanta junt'arqa. 

2Chayrayku Sara onqoj rikhurispa, qosan Abrahampaj wawayoj karqa. 
Chaypacha Abrahamqa allin machuña karqa. Saratajrí wawayoj karqa, Dios 
mayk'ajchus wawayoj kananta nisqanman jina. 

3Chantá Abraham warmin Saraj paqarichikusqan wawata Isaac sutiwan 
suticharqa. 

4Diospa kamachisqanman jinataj, Abrahamqa pusaj p'unchayninman wawata 
circuncidarqa. 

5Abraham pachaj watayoj karqa wawan Isaac paqarishajtin. 

6Chantá Sara sonqonpi nerqa: Dios kusiymanta asichiwarqa. Wawayoj kasqayta 
tukuy yachajkunapis noqawan khuska kusikonqanku. 

7Pitaj Abrahamta ninman karqa paypa wawanta chuchuchinaytari? Chaywanpis 
chay jina machuyayninpi payman wawata rejsichiniraj, nispa. 

Abrahamqa Agarta Ismaeltawan wijch'un 

8Isaac wiñarqa, januk'asqa kanan p'unchaytataj Abrahamqa jatun mikhuyta 
wayk'ucherqa. 

9Chaywanpis uj kuti Saraqa Agarpa churin Ismaelta rikorqa, wawan Isaacmanta 
asikushajta. Ismaelqa Abrahampata churin karqa Egipto llajtayoj Agarpi. 

10Chantá Sara Abrahamta nerqa: Chay kamachi warmita, wawantinta 
wasinchejmanta wijch'uy, imaraykuchus kay kamachi warmej wawanqa mana 
wawaywan khuska chayaqeta jap'inmanchu, nispa. 

11Abraham chayta uyarispa, mayta llakikorqa, imaraykuchus Ismaelpis 
wawallantaj karqa. 

12Diosrí Abrahamta nerqa: Wawayki Ismaelmanta, kamachiyki Agarmanta ima 
ama llakikuychu. Manachayqa warmiyki Saraj nisusqanta uyariy, imaraykuchus 
qanpa mirayniykeqa wawayki Isaacnejta kanqa. 

13Noqataj kamachiykej churintapis may ashkha runayoj suyuman 
tukuchillasajtaj, qanpa churiyki kasqanrayku, nispa. 

14Q'ayantin tutamanta Abraham qoqawita, uj qara botapi yakutawan Agarman 
qorqa. Chantá Agarman q'epiriykuchispa, wawan Ismaeltawan qopuspa, 
kacharpayaporqa. Chaymanta Agar riporqa, Berseba sutiyoj ch'innejtataj 
kaynejta, jaqaynejta purerqa, mana mayman chayakuyta atispa. 

15Apakusqanku yaku tukukapojtintaj, Agar churinta uj juch'uy sach'a uraman 
siriykucherqa. 

16Chantá karunejman rerqa, tiyaykukuspataj, sonqonpi nerqa: Waway wañojta 
ama rikusajchu, nispa. Wawataj waqayta qallarerqa. 

17Diosrí wawaj waqasqanta uyarerqa. Chayrayku janaj pachamanta uj ángel 
Agarta wajyaspa, nerqa: Imataj tiyan, Agar? Ama phutikuychu. Diosqa wawaj 
waqasqanta uyarin. 

18Sayarispa, wawaykita makinmanta pusay, imaraykuchus noqa paypa 
mirayninmanta ashkha runayoj suyuman tukuchisaj, nispa. 

19Chantá Diosqa Agarman uj yaku pujyuta rikucherqa. Paytaj riytawan, qara 
botanman yakuta junt'achispa, Ismaelman ujyacherqa. 

20Ajinata Diosqa Ismaelta yanaparqa. Wawataj runayarqa, ch'innejkunapitaj 
tiyakorqa. Ismaelqa sumajta arcowan flechata kachariyta yacharqa. 

21Paytaj Parán nisqa ch'innejpi tiyakorqa, aswan qhepanejmantaj maman payta 
Egipto llajtayoj warmiwan casaracherqa. 

Abrahamwan Abimelecwan tratota ruwanku 

22Chaypachallataj Abimelec, soldadonkunata kamachej Ficol ima Abrahamwan 
parlaj rerqanku: Yachayku Diosqa qanta tukuy ima ruwanaykipi 
yanapasusqanta. 

23Chayrayku qanqa Diospa sutinpi tiluway ni ima mana allin kajta ruwanaykita 
noqata, ni wawaykunata, ni wawaykunaj wawankunatapis. Tilullaytaj ari allinta 
ruwanawaykita, noqa qanta imaynatachus ruwarqayki, ajinata. Jinallataj 
suyuypi tukuy tiyakojkunata allinta ruwanaykita tilullaytaj, pikunaj 
llajtankupichus tiyakushanki, chaykunata, nispa. 

24Abrahamtaj kuticherqa: Ajina kanqa, Diospa ñawpaqenpi tiluni, nispa. 

25Chaywanpis Abrahamqa Abimelecta yuyaricherqa paypa kamachinkuna 
Abrahampa kamachinkunamanta uj yaku pujyuta qhechusqankuta. 

26Abimelectajrí nerqa: Kunankama chayta mana yacharqanichu. Qanpis 
chaymantaqa mana imatapis niwarqankichu. Pichus chayta ruwasqanta mana 
yachanichu, nispa. 

27Chantá Abrahamqa Abimelecman ovejakunata, wakakunata qorqa, 
iskayninkutaj uj tratota ruwarqanku. 

28Jinallataj Abrahamqa qanchis ovejakunata wajnejman t'aqarqa. 

29Abimelectaj Abrahamta taporqa: Imapajtaj chay qanchis ovejakunata 
t'aqankiri? nispa. 

30Abrahamtaj kuticherqa: Kay qanchis ovejata qoshayki, chaytaj noqa kay 
pujyuta ruwasqay yachakunanpaj kanqa, nispa. 

31Chayrayku chay cheqata “Berseba” sutiwan suticharqanku, imaraykuchus 
chaypi tiluspa, iskayninku tratota ruwarqanku. 

32Chantá Bersebapi tratota ruwaytawan Abimelecwan, soldadonkunata 
kamachej Ficolwan ima Filistea suyuman kutiporqanku. 

33Abrahamtaj uj tamarindo sach'ata chaypi churarqa. Chantá Bersebapi 
Abrahamqa Wiñay Kawsayniyoj Tata Diosta yupaycharqa. 

34Chantá Abraham Filistea suyupi unayta tiyakorqa. 

Génesis 22 

Abrahamqa Tata Diosta kasun 

1Chaymanta qhepanejman Diosqa, Abraham kasukonqachus manachus chayta 
yachariyta munaspa, payta wajyarqa: Abraham, nispa. Paytaj kuticherqa: Kaypi 
kashani, nispa. 

2Chantá Dios nerqa: Munasqa churiyki Isaacta pusariykukuspa, Moriah sutiyoj 
cheqanejman riy. Chayman chayaspataj, churiykita q'olachispa, noqaman 
jaywawanki, may orqopichus nisqayki, chaypi, nispa. 

3Jinapi Abraham q'ayantin tutamanta jatarispa, q'olachinapaj llant'ata 
burronman chajnaykorqa. Chantá iskay kamachinkunawan, churin Isaacwan 
ima rerqanku, maymanchus Dios rinankuta nerqa, chayman. 

4Kinsa p'unchayninman jinataj, Abraham maymanchus risharqa, chay cheqata 
karumanta rikorqa. 

5Chantá Abraham kamachinkunata nerqa: Qankunaqa kayllapi burrowan 
qhepakuychej. Noqataj churiywan jaqayman rispa, Diosta yupaychasqayku. 
Chaymantataj kutimpusqayku, nispa. 

6Ajinata niytawan, Abrahamqa, Diosman q'olachinankupaj apasharqanku, chay 
llant'ata Isaacman q'epiriykucherqa. Chantá cuchillota, ninata ima oqharikuspa, 
iskaynillanku chayman rerqanku. 

7Rishajtinkutaj, Isaac tatan Abrahamta nerqa: Tatáy, nispa. Paytaj nerqa: Imatá 
ninki, wawáy? nispa. Isaactaj nerqa: Llant'awan, ninawan tiyapuwanchej. 
Diosman q'olachinapaj cordero maytajri? nispa. 

8Abrahamtaj kuticherqa: Wawáy, Diosmin q'olachinanchejpaj corderota 
qowasunchej, nispa. Chantá iskayninku rillarqankupuni. 

9Maymanchus rinankuta Dios nisqa, chayman chayaspa, Abraham uj altarta 
Diospaj ruwarqa, chay patamantaj llant'ata tawqarqa. Chaymantataj Isaacta 
wataykuspa, altarpi llant'a pataman winkuykucherqa. 

10Abraham ñapis cuchillowan wawanpa kunkanta khuchunanpaj kashajtin, 

11Tata Diospa angelnin janaj pachamanta nimorqa: Abraham, Abraham, nispa. 
Paytaj kuticherqa: Kaypi kashani, imata ninki? nispa. 

12Angeltaj nerqa: Ama wawata ñak'aychu, nitaj imanaychu. Yachaniña qanqa 
noqata may jatun respetowan qhawawasqaykita, imaraykuchus munasqa 
churiykita qonawaykipaj mana mich'akorqankichu, nispa. 

13Chantá Abraham qhawarispa, sach'a ukhupi uj carnerota rikorqa 
wajranmanta ch'ipaykusqata. Chantá pay carnerota aysamuytawan ñak'aspa, 
churinpa cuentamanta altarpi q'olachispa Diosman jaywarqa. 

14Chaypacha Abraham chay cheqata suticharqa: “Tata Dios qonqa”, nispa. 
Chayrayku kunankama ninku: “Orqopi Tata Dios qonqa”, nispa. 

15Ujtawan Tata Diospa angelnin janaj pachamanta Abrahamta wajyaspa, nerqa: 

16Tata Dios nisunki: Munasqa churiykita qonawaykipaj mana 
mich'akuwasqaykimanta, noqa kikiyrayku tiluspa, niyki: 

17Noqaqa may jinata saminchasqayki. Mirayniykitaqa janajpi ch'askakunata jina 
may chhikata mirachisaj. Paykuna mama qocha kantupi t'iyu jina, yupay mana 
atina kanqanku, jinataj mirayniykeqa tukuy awqankukunata atipanqanku. 

18Nisusqayta kasuwasqaykiraykutaj noqa kay pachapi tukuy runata 
mirayniykinejta saminchasaj, nispa. 

19Chaymanta Abraham, maypichus kamachinkuna kasharqanku, chayman 
kutimorqa. Chaymantataj tukuyninku Bersebaman kutiporqanku, maypichus 
tiyakusharqanku, chayman. 

Najorpata churinkuna 

20Unaymanta Abraham uyarerqa wawqen Najorpa warmin Milcapis ashkha 
wawayoj kasqanta. 

21Kuraj kaj Uz karqa, qhepantaj Buz, chaypa qhepantaj Kemuel, paytaj Arampa 
tatan karqa. 

22Chaymanta kallarqankutaj: Quesed, Jazó, Pildas, Yidlaf, Betuel ima. 

23Aswan qhepanejman Betuelqa Rebecaj tatan kanan karqa. Abrahampata 
wawqen Najorpa warmin Milcajta churinkuna pusaj karqanku. 

24Jinallataj Najorta ujnin warmin Reumapi churinkuna kallarqankutaj. Paykuna 
karqanku: Teba, Gaján, Tajás, Macá ima. 

Génesis 23 

Sara wañupun 

1Saraqa 127 watata kawsarqa. 

2Paytaj Quiriat Arbapi wañuporqa. Arbaqa Canaán jap'iypi, Hebrón llajta 
kashan. Abrahamqa warmin Sara wañupusqanrayku mayta llakikuspa, 
anchatataj waqarqa. 

3Chantá warminpa ayanpa ladonmanta jatarispa, Abrahamqa Jetpa 
churinkunata parlapayaj rerqa, nerqataj: 

4Noqaqa qankuna ukhupi karu llajtayoj kani. Ama jina kaspa, warmiypa ayanta 
p'ampakapunaypaj jallp'ata venderiwaychej ari, nispa. 

5Jetpa churinkunataj Abrahamta nerqanku: 

6Wiraqochi, uyariwayku ari. Noqayku qanta Diospa ajllasqan kasqaykita 
qhawayku. Chayrayku sumajnin kaj aya p'ampanaykupi warmiykej ayanta 
p'ampakapuy. Mana pipis nisqaykuchu: Mana, mana nispaqa. Ajinata nispa, 
Abrahamman kuticherqanku. 

7Chantá Abraham sayariytawan, jititakunaman k'umuykuspa, nerqa: 

8Cheqatapunichus munankichej kaypi warmiypa ayanta p'ampakapunayta 
chayqa, ama jina kaspa, Sojarpa churin Efronta kayta niripuwaychej: 

9Macpelapi qaqa jusk'uta payman vendey, nispa. Chayqa jallp'an kantupi 
kashan. Noqataj mashkhachus valesqanta qopusaj, ajinamanta qankuna ukhupi 
aya p'ampana noqajtapuni kananpaj, nispa. 

10Efronqa Jet llajtayojkunawan khuska kasharqa. Paytaj llajta masinkuna chantá 
chay llajtamanta tukuy kurajkunaj uyarinankuta, Abrahamta nerqa: 

11Wiraqochíy, uyariway: Maypichus qaqa jusk'u kashan, chay jallp'ata qhasilla 
qosqayki, mana vendesqaykichu. Tukuy llajta masiykuna qhasilla qosusqayta 
yachachunku. Qanqa chayman warmiykej ayanta p'ampakapuyta atinki, nispa. 

12Abrahamtajrí ujtawan chay llajtayojkunaman k'umuykuspa, 

13tukuy uyarishajtinku, Efronta nillarqataj: Ama jina kaspa, uyariway ari. 
Noqaqa jallp'aj valesqanta pagapusqayki. Qolqeta jap'ikapuy ari, noqataj 
chayman wañojniyta p'ampakapusaj, nispa. 

14Efrontaj Abrahamman kuticherqa: 

15Wiraqochíy, uyarillaway: Jallp'aqa 400 qolqe valen. Mayk'achus 
valesqanmanta amaña parlanachu. Qanqa chayman warmiykej ayanta 
p'ampakampullay, nispa. 

16Chantá Abrahamqa Efronwan parlaspa, mañasqan preciota pagarqa. 
Jititakuna rikushajtinkutaj, sumaj qolqe metalmanta tawa kilota jina pesarqa. 

17Ajinata Macpelapi Efronpa jallp'an, qaqapi jusk'u, chantá sach'akuna ima 
Abrahampa makinman chayarqa. Macpelaqa Mamrej inti llojsimuynejpi karqa. 

18Chaytaqa Abraham rantikaporqa, rantikapusqanmantataj jititakuna chantá 
llajtamanta kurajkuna ima testigo karqanku. 

19Chaymanta Abrahamqa Macpelapi aya p'ampanaman Saraj ayanta 
p'ampakaporqa. Chayqa Mamrej inti llojsimuyninnejpi kashan. Chay cheqaqa 
Canaán jap'iypi, Hebrón sutiwan rejsisqa karqa. 

20Ajinata Abrahamqa chay jallp'amanta dueño karqa, chhankapi aya 
p'ampanamanta ima, mayqentachus jititakuna aya p'ampanapaj vendesqanku, 
chaymanta. 

Génesis 24 

Isaac Rebecawan casaran 

1Abraham allin machuña karqa, Tata Diostaj payta tukuy imapi yanaparqa. 

2Uj kuti pay kamachinkunamanta aswan machu kaj mayordomonta wajyaspa, 
nerqa: Makiykita khapayman churay. 

3Jinaspataj, janaj pachapi, kay pachapipis Tata Diosrayku tiluy ari, noqa 
maypichus tiyakushani kay Canaanpi kaj warmikunawan amapuni churiyta 
casarachinaykita. 

4Manachayqa llajtayman rispa, aylluy ukhumanta uj warmita churiy Isaacpaj 
pusamunki, nispa. 

5Abrahampa kamachintaj kuticherqa: Warmi mana jamuyta munajtinrí, 
imanasajtajri? Llojsimorqanki, chay suyumanchu churiykita pusasaj? nispa. 

6Abrahamtajrí nerqa: Amapuni churiytaqa jaqayman pusankichu. 

7Janaj pachapi kaj Tata Dios llajtaymanta, tataypa wasinmanta ima 
orqhomuwaspa, tiluwarqa: Kay jallp'ata mirayniykiman qosaj, nispa. Chayrayku 
paymin angelninta ñawpaqeykita kachanqa, churiypaj warmita pusamuyta 
yanapasunanpaj. 

8Sichus chay warmi qanwan mana jamuyta munanmanchu chayrí, 
tilusqaykimanta qan mana juchayojchu kanki. Jina kajtinpis, amapuni churiyta 
jaqayman pusankichu, nispa. 

9Chantá kamacheqa makinta Abrahampata khapanman churaspa, tilorqa 
patronnin Abrahampa nisqanta junt'ananta. 

10Chantá patronninpa tiyapuyninmanta sumajninta ajllaspa, chunka 
camellokunaman chajnaykorqa. Jinaspataj, Mesopotamia cheqapi Najorpa 
llajtanman purirerqa. 

11Kamacheqa unayta purispa, inti yaykushajtinña llajta kantuman chayarqa. 
Chantá camellokunata pujyu kantupi samaricherqa. Chay karqa warmikuna 
yakuta apamoj rinanku phanita. 

12Chantá kamacheqa Diosmanta mañarikorqa: Tata Dios, patronniy 
Abrahampata Diosnin, mañarikuyki allin rinawanpaj yanapanawaykita. 
Patronniyta khuyaspa, k'acha kasqaykita rejsichikuy ari. 

13Noqa kay pujyu kantupi suyasaj, kay llajtayoj sipaskuna yakuman 
jamunankuta. 

14Chantá paykunamanta ujninta nisaj: Ama jina kaspa, p'uñuykita 
urayk'uchikuy, yakuta ujyanaypaj, nispa. Sichus pay p'uñunta urayk'uchikuspa, 
niwanqa: Kayqa, ujyarikuy, camelloykikunamanpis ujyarichipusqayki, nispa 
chayqa, chay kachun kamachiyki Isaacpaj ajllasqayki warmi. Ajinapi yachasaj 
qan patronniyta khuyakusqaykita, nispa. 

15Kamachi manaraj Diosmanta mañakuyta tukushajtin, uj sipas p'uñu lijrarisqa 
yakuman jamorqa. Payqa Rebeca karqa, Betuelpa ususin. Betuelqa Milcajta, 
Najorpatawan churin karqa. Najortajrí Abrahampata wawqen karqa. 

16Rebecaqa manchay k'achita karqa, chantapis manaraj qharita rejsej. Paytaj 
pujyuman urayk'uspa, p'uñunman yakuta junt'achiytawan kutipusharqa. 

17Jinapi Abrahampa kamachin usqhayta sayarispa, taripaj phawarqa. Chantá 
nerqa: Sipas, ama jinachu kay, ujyanaypaj p'uñuykimanta uj chhika yakuta 
qoriway, nispa. 

18Rebecataj kuticherqa: Imarayku mana. Ujyarikuy, wiraqochi, nispa. Chantá 
usqhayta p'uñunta urayk'uchispa, ujyacherqa. 

19Kamachi ujyayta tukojtintaj, sipas nerqa: Camelloykikunapajpis yakuta 
orqhopusqayki sajsakunankukama ujyanankupaj, nispa. 

20Usqhayta rispataj, rumi bateaman yakuta jich'arqa. Chantá ashkha kutita 
pujyuman yaykuspa, yakuta orqhomorqa, tukuynin camellokuna 
ujyanankukama. 

21Chaykama kamacheqa ch'inllamanta qhawasharqa, imaraykuchus pay allinta 
yachayta munarqa, puriyninpi Tata Dios yanapanqachus manachus, chayta. 

22Camellokuna yakuta ujyayta tukojtinkutaj, kamacheqa uj qori anillota sipaspa 
senqanman churarqa. Chay anillo sojta gramoyoj jina karqa. Chantá qorimanta 
iskay brazaleteta sipaspa makinman churallarqataj, chaytaj pachaj gramoyoj 
jina karqa. 

23Chaymantataj Abrahampa kamachin nerqa: Ama jina kaspa, willaway ari. 
Pejpa ususintaj kankiri? Tatayki wasinman kunan ch'isi 
wajyarikuwaykumanchu? nispa. 

24Chantá sipaku nerqa: Noqaqa Betuelpa ususin kani, Milcajta Najorpatawan 
allchhin. 

25Wasiykupeqa camellokunapaj ashkha paja, chantá q'achu ima tiyan. 
Puñunaykichejpajpis campo kallantaj, nispa. 

26Chantá kamacheqa qonqoriykukuspa, Tata Diosta kay jinata yupaycharqa: 

27Patronniy Abrahampata Tata Diosnin, yupaychasqa kay, imajtinchus qanqa 
patronniywan k'acha karqanki, jinataj nisqaykita junt'anki. Qanllamin ayllunpa 
wasinman pusamuwarqanki, nispa. 

28Chantá sipasqa usqhay usqhayta wasinman rispa, imachus kasqanta 
mamanman willarqa. 

29Rebecajta uj turan Labán sutiyoj karqa. Paytaj chay runata taripaj yaku 
pujyuman phawarqa, 

30imaraykuchus Labanqa panan anillota, brazaleteta ima makinpi 
apaykachashajta rikusqa. Chantá chay runa pananta imatachus nisqanta 
uyarillasqataj. Chayrayku Labanqa Abrahampa kamachinta mask'aj rispa, 
camellonkunawan pujyu chaypi kashajta tariparqa. 

31Nerqataj: Jamuy ari, Tata Diospa saminchasqan, ama kayllapi kakuychu. 
Wasitapis k'uchunchaykuña. Camelloykikuna puñunankupajpis tiyanña, nispa. 

32Chantá kamacheqa Labanpa wasinman rerqa. Labantaj Abrahampa kamachin 
wasinman chayajtinkama, camellokunamanta q'epita urayk'ucherqa. Jinaspataj, 

pajata, q'achutawan ima camellokunaman qararqa. Chaymantataj yakuta 
apamorqa Abrahampa kamachin, paywan jamojkuna ima chakinkuta 
mayllanankupaj. 

33Chantá paykunaman mikhunata jaywarqanku. Chaywanpis Abrahampa 
kamachin nerqa: Mana mikhusajrajchu, imachus ninay kashan, chayta 
qankunaman manaraj nishaspaqa, nispa. Labantaj nerqa: Parlallay, nispa. 

34Chantá kamachi nerqa: Noqaqa Abrahampa kamachin kani. 

35Patronniy Abrahamqa manchay qhapaj, Tata Dios may jinata 
yanapasqanrayku. Tata Dios payman qon ovejakunata, wakakunata, qolqe 
metalta, qorita, qhari kamachikunata, warmi kamachikunata, camellokunata, 
chantá burrokunata ima. 

36Jinallataj warmin Sarapis payayayninpi patronniypaj uj qhari wawata rejsin. 
Patronniytaj churin Isaacman tukuy kapuyninta saqeykonqa. 

37Jinapi patronniy tiluchiwaspa, niwarqa: Maypichus tiyakushani, kay Canaán 
llajtayoj warmikunawan ama churiyta casarachinkichu. 

38Aswanpis tataypa ayllunman rispa, chaymanta churiypaj warmita pusamunki, 
nispa. 

39Noqataj nerqani: Wiraqochíy, sichus warmi noqawan mana jamuyta 
munanmanchu chayri? nispa. 

40Paytaj niwarqa: Noqaqa Tata Diosta kasuspa purini. Chayrayku paymin 
angelninta qanta yanapasunanpaj kachamonqa, kay risqaykipi allin risunanpaj. 
Qanqa aylluy ukhumanta churiypaj uj warmita pusamunki. 

41Aylluyman rejtiyki, sichus ususinkuta mana qoyta munankumanchu chayqa, 
chaypacha tilusqaykita mana junt'asqaykimanta mana juchayojchu kanki, nispa. 

42Chayrayku ari, kunan noqa pujyuman chayamuspa, Diosmanta kay jinata 
mañakorqani: Patronniy Abrahampata Tata Diosnin, mañarikuyki imamanchus 
jamusqaypi allin rinawanpaj yanapanawaykita. 

43Kunan pujyu qayllapi kashani. Kay jina kachun: Noqa yakuman jamoj sipasta 
nisaj: Ama jinachu kay, p'uñuykimanta yakuta ujyanaypaj qoriway, nispa. 

44Nejtiytaj, sichus chay sipaku niwanman: Kayqa, ujyarikuy, noqataj 
camelloykikuna ujyanankupajpis yakuta orqhopusqayki, nispa chayqa, chay 
kachun ari patronniypa churinpaj ajllapusqayki warmi, nispa. 

45Manaraj Diosmanta mañakuyta tukushaspataj, Rebecata p'uñun jap'irisqa 
yakuman jamushajta rikorqani. Pujyumanta yakuta orqhospa 
kutimpushajtintaj, nerqani: Sipas, ujyanaypaj yakuykita qoriway, nispa. 

46Paytaj usqhayllata p'uñunta urayk'uchispa, niwarqa: Kayqa yaku, ujyarikuy, 
camelloykikunatapis ujyarachipusqayki, nispa. Noqataj yakuta ujyarqani, 
Rebecataj camelloykunatapis ujyachipullawarqataj. 

47Chantá Rebecata taporqani: Pejpa ususintaj kankiri? nispa. Paytaj niwarqa: 
Noqaqa Betuelpa ususin kani, Najorpata Milcajpatawan allchhin, nispa. 
Niwajtinkama, senqanman uj anillota churarqani, makinmantaj brazaleteta. 

48Chantá qonqoriykukuspa, Tata Diosta yupaycharqani. Noqa patronniy 
Abrahampata Tata Diosninta jatuncharqani pay cheqanta 
pusamuwasqanmanta, patronniypa wawqenpa ususinta churin Isaacpaj 
pusanaypaj. 

49Kunantaj sut'inta niwaychej ari, patronniypa mañakusqanta junt'ankichejchus 
manachus, chayta. Ajinamanta imatachus niwasqaykichejta yachaspa, noqa 
imatachus ruwanayta nisaj, nispa. 

50Chantá Labanwan, Betuelwan ima kuticherqanku: Kayqa Tata Diosmantamin, 
chayrayku mana niykumanchu “arí”, nispa, nitaj “mana”, nispa. 

51Chayqa, ñawpaqeykipi Rebeca kashan, pusay ari. Tata Diospa nisqanman jina, 
patronniykej churinpa warmin kachun, nispa. 

52Chantá Abrahampata kamachin ajinata nejta uyarispa, pampakama 
k'umuykukorqa Tata Diosta yupaychananpaj. 

53Chaymantataj qorimanta, qolqe metalmanta tukuy imata, p'achata ima 
q'epimanta orqhospa, Rebecaman jaywarqa. Jinallataj turanman, mamanman 
ima sumaj imakunata qollarqataj. 

54Chaymantaraj Abrahampa kamachin chantá paywan khuska jamojkuna 
mikhorqanku, ujyarqanku ima. Chantá chay ch'isi chaypi puñukorqanku. Jinataj 
q'ayantin tutamanta jatarispa, kamachi nerqa: Kunanqa patronniypaman 
kachapuwayku, nispa. 

55Rebecaj turan Labanrí nerqa: Rebeca noqaykuwan chunka p'unchaytawan 
karikullachunraj ari, nispa. Kikillantataj mamanpis nerqa. 

56Kamachitajrí kuticherqa: Amaña jark'awaychejchu. Tata Diosqa imamanchus 
jamusqaypi allin rinawanpaj yanapawanña. Chayrayku patronniypa wasinman 
kachapullawaychejña, nispa. 

57Paykunataj kuticherqanku: Sipasta wajyaspa, tapusqayku, pay ima nenqachus, 
nispa. 

58Chantá Rebecata wajyaspa, taporqanku: Kay runawan rillaytañachu munanki? 
nispa. Paytaj kuticherqa: Arí, rillasajña, nispa. 

59Jinata nejtin, Labanqa Rebecata, uywaqen warmitawan ima, jinataj 
Abrahampa kamachintawan, chantá paywan jamojkunatawan ima 
kacharpayaporqanku. 

60Kacharpayapushaspataj, Rebecaj ayllunmanta kajkuna ajinata nispa, 
samincharqanku: Panayku, ashkha wawaj mamanku kay. Mirayniykimanta 
kajkunataj awqankukunata atipachunku, nispa. 

61Jinata nejtinkukama, Rebecaqa uywaqenwan ima camellokunaman 
wicharispa, Abrahampa kamachinpa qhepanta rerqanku. Ajinata Abrahampa 
kamachenqa Rebecata pusaspa kutiporqa. 

62Chaykama Isaacqa “Rikuwaj Kawsaj Diospa Pujyun”, nisqa pujyumanta 
kutimusqa, imaraykuchus payqa Néguev nisqa cheqanejpi tiyakusharqa. 

63Jinapi Isaac ch'isiyayta puriykacharej llojsisqa. Qhawarispataj, camellokunata 
jamushajta rikorqa. 

64Jinallataj Rebecapis qhawarispa, Isaacta rikorqa, jinaspataj camellomanta 
urayk'orqa. 

65Chantá Abrahampa kamachinta taporqa: Kaynejman jamushan, chay runa 
pitajri? nispa. Kamachitaj kuticherqa: Payqa patronniy, nispa. Chantá Rebecaqa 
velowan suk'umpaykukorqa. 

66Chaymanta kamacheqa imatachus ruwasqanmanta tukuyninta Isaacman 
willarqa. 

67Chantá Isaacqa maman Saraj toldonman Rebecata pusaykorqa, paywantaj 
casarakorqa. Isaacqa Rebecata mayta munakorqa. Ajinata maman 
wañupusqanmanta sonqochakorqa. 

Génesis 25 

Abraham Ceturawan casaran 

(1 Cr 1.32-33) 

1Abraham ujtawan casarallarqataj, warminpa sutintaj Cetura karqa. 

2Abrahampata qhepa warmin Ceturapi churinkuna karqanku: Zimram, Jocsán, 
Medán, Madián, Isbac, Súaj ima. 

3Jocsanpa churinkuna karqanku: Sebawan, Dedanwan ima. Dedanpa 
miraynintaj karqanku: Asurim, Letusim, Leumimwan ima. 

4Madianpa churinkunataj karqanku: Efa, Efer, Janoc, Abidá, Eldá ima. Chay tukuy 
Ceturaj miraynin karqanku. 

5Abrahamqa churin Isaacman tukuy kapuyninta qoporqa. 

6Chay ujnin warminkunapi wawankunamanrí ashkhata waqerqa. Jinataj 
Abraham manaraj wañupushaspa, waj warminkunapi churinkunata Isaacmanta 
karuncharqa, inti llojsimuynejman kachapuspa. 

Abraham wañupun 

7Abrahamqa kawsarqa 175 watata. 

8Pay unayta kawsaspa allin machuña wañuporqa. Jinataj wañupuspa ñawpa 
tatankunaman riporqa. 

9Chantá churinkuna Isaacwan, Ismaelwan ima tatankoj ayanta Macpelapi 
chhanka jusk'uman p'amparqanku. Chayqa Mamremanta inti llojsimuynejpi 
kashan, jitita Sojarpa churin Efronpa jallp'anpi. 

10Chay jallp'ata jititakunamanta Abraham rantikusqa. Abrahamta warmin Sara 
p'ampasqa kasharqa, chayllamantaj p'amparqanku. 

11Abraham wañupusqanmanta qhepata Diosqa churin Isaacta samincharqa. 
Isaactaj “Rikuwaj kawsaj Diospa pujyun” nisqaj qayllanpi tiyakorqa. 

Ismaelpa miraynin 

(1 Cr 1.28-31) 

12Kaykuna Ismaelpa churinkuna kanku. Payqa Abrahampata chantá 
Agarpatawan churin karqa. Agarqa Egipto llajtayoj kaspa Saraj kamachin karqa. 

13Ismaelpa churinkuna paqarisqankuman jina, kuraj kajmanta qallarispa, ajina 
sutiyoj karqanku: Kuraj kajpa sutin Nebayot karqa, chantá Cedar, Adbel, Mibsán, 

14Misma, Duma, Massa 

15Hadar, Tema, Jetur, Nafís, Quedemá ima. 

16Chaykuna Ismaelpa chunka iskayniyoj churinkunajta sutinku karqa. 
Jap'iyninku, jarakunanku toldonkunapis sutillankuwantaj rejsisqa karqa. Sapa 
ujninku ayllunkupi kamachejkuna karqanku. 

17Ismaelqa 137 watayoj wañupuspa, ñawpa tatankunaman riporqa. 

18Mirayninmanta kajkunataj Javilawan Shurwan tinkuypi tiyakorqanku. Chayqa 
Egiptoj chimpanpi, Asiriaman rina ñanpi kashan. Paykunaqa wawqenkuna 
mana munashajtinkupis chaypi tiyakorqanku. 

Jacobwan Esauwan paqarinku 

19Kaymin Abrahampata churin Isaacpa kawsayninmanta willay. 

20Isaacqa Rebecawan casararqa, chaypacha tawa chunka watayoj karqa. 
Rebecaqa Betuelpa ususin karqa, Labanpa panantaj. Paykunaqa Padán Aram 
nisqa llajtayoj karqanku. 

21Rebeca mana wawayoj kayta atisqanrayku, Isaacqa warminrayku Tata 
Diosmanta mañaporqa. Tata Diostaj mañakusqanta uyarerqa. Jinamanta 
Rebecaqa onqoj rikhurerqa. 

22Chaywanpis wawakunaqa mamankoj wijsallanpiraj kashaspa maqanakoj 
kanku. Chayrayku Rebeca nerqa: Imajtintaj kay jinari? nispa. Chantá Tata Diosta 
tapurikoj rerqa. 

23Tata Diostaj nerqa: Wijsaykipi kaj wawakunaqa iskay suyuta jatarichenqanku. 
Wijsallaykipiraj iskay ayllu t'aqanasqa kashanku. Ujnin kajqa ujninmanta aswan 
atiyniyoj kanqa, kuraj kajtaj sullk'anpa kamachin kanqa, nispa. 

24Rebecaj onqokunan p'unchay chayamojtin, payqa iskayta qhepan qhepanta 
paqarichikorqa. 

25Ñawpajta paqarejqa p'aqo, tukuy ukhuntaj thapulla karqa. Chayrayku 
“Esaú”, nispa suticharqanku. 

26Chaymantataj qhepanpachata sullk'anñataj paqarerqa, Esaujpa chaki 
talonninta ujnin makinwan jap'irisqa. Chayrayku “Jacob” sutiwan 
suticharqanku. Isaac sojta chunka watayoj kashajtin, warmin Rebeca paypaj 
wawayoj karqa. 

Esaú imatachus jap'inanta chhalarparin 

27Chay iskay wawakuna wiñarqanku. Esauqa campo sonqo runa kaspa, k'ita 
animalkunata sumajta jap'iyta yacharqa. Jacobtajrí kakullaj kasqanrayku, 
wasillapi kakuyta munaj karqa. 

28Isaacqa Esauta astawan munakorqa, k'ita animalta jap'isqanmanta 
mikhuchisqanrayku. Rebecatajrí Jacobta munakorqa. 

29Uj kuti Jacob chuwimanta uchuta wayk'ushajtin, Esauqa monteta risqanmanta 
sayk'usqa chayamorqa. 

30Chantá Jacobta nerqa: Ama jina kaspa, chuwi uchuta wayk'usqaykimanta uj 
chhikata qoriway ari. Yarqhaywan wañushaniña, nispa. Chayrayku payta 
“Edom”, nispa suticharqanku. 

31Jacobtaj nerqa: Ñawpajta kuraj kaj jina jap'inayki chayaqetaraj vendepuway, 
nispa. 

32Esautaj nerqa: Yarqhaywan wañushaniña. Wañusaj chayqa, kuraj kaj jina 
jap'inay, ima allintaj kanqa noqapaj? nispa. 

33Jacobtajrí kutin kutinta nerqa: Kunanpacha tiluy qopunawaykita, nispa. 
Esautaj yarqhaywan mana kayta atispa, kuraj churi kaspa jap'inanta Jacobman 
vendepunanta tilorqa. 

34Chantá Jacobqa t'antata, chuwi uchutawan Esauman jaywarqa. Esautaj 
mikhuspa, ujyaytawan ima riporqa. Ajinata Esauqa kuraj churi jina imatachus 
jap'inanta pisipaj qhawarqa. 

Génesis 26 

Isaac Gerarman rin 

1Chaypacha tukuy chay cheqanejpi manchay yarqhay karqa, imaynachus 
Abraham kawsashajtin karqa, jinallataj. Chayrayku Isaacqa Gerarman tiyakoj 
riporqa, maypichus filisteokunaj kuraj kamachejninku Abimelec tiyakorqa, 
chayman. 

2Chaypi Tata Dios payman rikhurispa, nerqa: Ama Egiptoman riychu. Tiyakullay, 
maypichus noqa nisqayki, chaypi. 

3Kunanraykoqa kay llajtallapiraj tiyakushay. Noqa qanwan kasaj, 
yanapasqaykitaj. Aswan qhepanejmantaj qanman, chantá mirayniykiman ima 
kay tukuy jallp'ata qosqaykichej. Ajinata ruwaspa, noqa tatayki Abrahamman 
imatachus nisqayta junt'asaj. 

4Janajpi ch'askakunata jinapuni aylluykita mirachisaj, jinaspataj, paykunaman 
kay jallp'ata qosaj. Chantá kay pachapi tukuy suyupi tiyakojkunapis 
mirayniykinejta saminchasqallataj kanqanku. 

5Ajinata ruwasaj, imaraykuchus Abraham kasuwarqa, junt'arqataj nisqayta, 
yachachisqayta, kamachisqaytawan ima, nispa. 

6Jinamanta Isaacqa Gerarpi qhepakorqa. 

7Chantá chay llajtayojkuna warminmanta tapojtinku, Isaac kuticherqa: Payqa 
panay, nispa. Isaacqa Rebeca paypa warmin kasqanta niyta manchachikorqa, 
imaraykuchus Rebeca manchay k'achita karqa. Chayrayku Isaac yuyarqa chay 
llajtayojkuna warmin Rebecarayku payta wañuchinankuta. 

8Unaytaña Gerarpi tiyakushajtinku, uj kuti filisteokunaj kuraj kamachejninku 
Abimelec ventanamanta qhawaspa rikorqa, Isaac warmin Rebecata 
munarikuspa ojllaykurishajta. 

9Chantá Abimelecqa Isaacta wajyachimuspa, nerqa: Ajá, chay warmeqa 
warmiykipuni, icharí? Chantá imaraykutaj qan nerqanki panayki kasqantari? 
nispa. Isaactaj kuticherqa: Ajinata nerqani, imaraykuchus yuyarqani: Ichapis 
warmiyrayku kay llajtayojkuna wañuchiwankuman, nispa. 

10Abimelectaj nerqa: Imaraykutaj kayta ruwawaykuri? Tumpamantawanqa 
ichapis kay llajtamanta pipis warmiykiwan puñuykunman karqa. Qantaj 
chaymanta juchallichiwaykuman karqa, nispa. 

11Chantá Abimelecqa tukuy chay llajtapi tiyakojkunata kamacherqa: Pillapis kay 
runata, chayrí warminta imananman chayqa, wañuchisqa kanqa, nispa. 

12Chay wata Isaac chay jallp'api tarporqa, sumajtataj poqocherqa, imaraykuchus 
Tata Dios payta yanaparqa. 

13Ajinata Isaac tukuy imayoj karqa, manchaytataj qhapajyaykorqa. 

14Tiyaporqa may chhika ovejan, may chhika wakan, jinallataj ashkha kamachin. 
Filisteokunatajrí chaymanta maytapuni envidiakorqanku. 

15Chayrayku filisteokuna yaku pujyukunata jallp'awan junt'aykucherqanku, 
mayqenkunatachus Isaacpa tatan Abraham kawsashajtillanraj, kamachinkuna 
allasqanku, chaykunata. 

16Chaymanta qhepanejmantaj Abimelecqa Isaacta nerqa: Ripuy kaymanta, 
imaraykuchus qanqa noqaykumanta nisqa anchataña qhapajyaykushanki, 
nispa. 

17Chayrayku Isaac chaynejmanta Gerar valleman ripuspa, chaypi tiyakorqa. 

18Chaypi tatan Abraham kawsashaspa, pujyukunata allachisqa. Chaywanpis 
filisteokunaqa Abraham wañupusqanmanta qhepaman chay pujyukunatapis 
p'ampaykullasqankutaj. Isaacrí watej chay pujyukunata allachispa, tatanpa 
sutichasqanllawantaj suticharqa. 

19Uj kuti Isaacpa kamachinkuna uj pujyuta allashaspa, ashkha yakuta 
tarerqanku. 

20Chayta rikuspa, Gerarmanta michejkunaqa Isaacpa michejninkunawan 
maqanakorqanku: Noqaykojta chay yakoqa, nispa. Chayrayku Isaac chay 
pujyuta suticharqa: “Maqanaku Pujyu”, nispa. 

21Chaymanta kamachinkunaqa waj pujyutañataj allarqanku, chay patapipis 
filisteokuna paykunawan maqanakullarqankutaj. Chayrayku chay pujyuta Isaac 
suticharqa: “Chejninaku Pujyu”, nispa. 

22Chantá Isaac chay cheqamanta karunejman rispa, waj pujyutañataj allacherqa, 
manañataj chay pujyu jawa maqanakorqankuchu. Chayrayku chay pujyuta 
suticharqa: “Rejobot”, nispa, imajtinchus nerqa: Kunanqa Tata Dios 
yanapawanchej, chayrayku kaypi allin kasunchej, nispa. 

23Chaymanta Isaacqa Bersebaman riporqa. 

24Chay tutataj Tata Dios payman rikhurispa, nerqa: Noqaqa tatayki 
Abrahampata Diosnin kani. Ama manchachikuychu, imaraykuchus noqa 
qanwan kashani. Kamachiy Abrahamman nisqayrayku noqa saminchasqayki, 
mirayniykitapis ashkhayachisaj, nispa. 

25Chantá Isaac chaypi uj altarta ruwaspa, Tata Diosta yupaycharqa. Chantá 
chaynejpi toldonta sayacherqa, kamachinkunapis chaynejpi uj pujyutawan 
allallarqankutaj. 

Isaacwan Abimelecwan tratota ruwanku 

26Chaymanta qhepata Abimelecqa Gerar llajtamantapacha Isaacwan parlaj 
rerqa. Paywantaj kawsaqen Ajuzat, soldadokunata kamachej Ficol ima 
rillarqankutaj. 

27Chantá Isaac paykunata nerqa: Imamantaj jamuwankichejri? Qankuna 
jap'inakuwaspa llajtaykichejmanta wijch'umuwarqankichejqa, nispa. 

28Paykunatajrí kuticherqanku: Noqayku reparayku qanwan Tata Dios kasqanta. 
Chayrayku qanwan uj tratota ruwayta munayku. Chay trato kay jina kanqa: 

29Qanqa ama ima sajratapis ruwawasqaykuchu, imaynatachus noqayku mana 
qanta imanarqaykuchu, ajinata. Aswanpis noqayku qanpaj allinta ruwarqayku, 
allillantataj kachamporqayku. Kunantaj qanta Tata Dios yanapashasunki, nispa. 

30Chantá Isaacqa jatun mikhunata wayk'ucherqa, tukuyninkutaj mikhorqanku, 
ujyarqankutaj. 

31Q'ayantintaj tutamanta jatariytawan, tiluchinakuspa, tratota ruwarqanku. 
Jinaspataj, Isaac paykunata kacharpayarqa: Tinkunakama, nispa. Jinallataj 
paykunapis: Ripusqayku, nispa, allin sonqo riporqanku. 

32Chay kikin p'unchayllataj Isaacpa kamachinkuna willaj jamorqanku, 
allasharqanku chay pujyupi yakuta tarisqankumanta. 

33Isaactaj chay pujyuta suticharqa: “Sebá”, nispa. Chayrayku chay llajta 
kunankama Berseba sutiwan sutichasqa kashan. 

34Esaú tawa chunka watayojña kashaspa, jeteo Berijpa ususin Juditwan 
casararqa. Chantá jeteo Elonpa ususin Basematwanpis casarallarqataj. 

35Chaywanpis chay iskay warmikuna Isaacta, Rebecata umanta nanacherqanku. 

Génesis 27 

Isaacqa churinkunata saminchan 

1Isaac allin machuña karqa, ñawinpis manaña rikorqachu. Uj kuti kuraj kaj 
churin Esauta nerqa: Wawáy, nispa. Esautaj kuticherqa: Imata ninki, tatáy? 
nispa. 

2Chantá Isaac nerqa: Wawáy, noqaqa allin machuña kani, jinaqa mayk'ajllapis 
wañupuyman. 

3Chayrayku arcoykita, flechatawan oqharikuspa, monteman riy, imallatapis 
jap'ispa apampunawaykipaj. 

4Chantá munasqayman jina sumaj mikhunata wayk'uspa, mikhunaypaj 
apamuway. Noqataj manaraj wañupushaspa, qanta saminchasqayki, nispa. 

5Rebecarí uyarisharqa Isaac imatachus Esauman nishasqanta. Chayrayku Esaú 
tatanpaj imallatapis jap'impunanpaj monteman risqantawankama, 

6Rebecaqa churin Jacobta nerqa: Uyarini tataykita Esauman ajinata nishajta: 

7Rispa, imallatapis jap'impuway, chantá sumaj mikhuyta wayk'orqapuway. 
Chantá manaraj wañupushaspa, noqaqa Tata Diospa uyarinanta 
saminchasqayki, nispa. 

8Chayrayku wawáy, imatachus nisqayta sumajta uyariway: 

9Kanchaman rispa, chivitukunamanta iskayta sumajnin kajta apamuy. Noqataj 
chay chivitukunata ñak'aspa, tataykej munasqanman jina sumaj mikhuyta 
wayk'orqapusaj. 

10Chantá qan tataykiman chay mikhunata mikhunanpaj jaywamunki, manaraj 
wañupushaspa qantapuni saminchasunanpaj, nispa. 

11Jacobtajrí maman Rebecata nerqa: Wawqey Esauqa thapulli, noqataj mana. 

12Sichus tatay llankhariwanqa chayqa, rejsirpariwanqa, yuyanqataj paymanta 
alqochakushasqayta. Chayraykutaj saminchanawantaqa, maldiciwanman, 
nispa. 

13Mamantaj nerqa: Wawáy, maldicisusqanqa noqaman chayamuwachun. Qanqa 
nisqayta ruwallay. Usqhayta rispa, iskay chivitukunata apamuy, nispa. 

14Chantá Jacob usqhay usqhayta kachaykukuspa, iskay chivitukunata 
aparqamorqa. Rebecataj Isaac munasqanman jina, sumaj mikhuyta 
wayk'uporqa. 

15Chaymantataj Rebecaqa Esaúj p'achanmanta sumajnin kajta orqhomuspa, 
chayta Jacobman churaykorqa. 

16Chantá Jacobpa makinta, kunkantawan ima cabra qarawan 
mayt'uykullarqataj, maynejchus q'ara karqa, chaynejta. 

17Jinaytawantaj, sumaj mikhuy wayk'usqanta, t'antatawan Jacobman jaywarqa. 

18Chantá Jacobqa, maypichus tatan kasharqa, chayman yaykuspa, nerqa: Tatáy, 
nispa. Isaactaj nerqa: Jay. Pitaj kanki, wawáy? nispa. 

19Jacobtaj nerqa: Kuraj kaj churiyki Esaú kani. Imatachus munasqaykita 
ruwapuykiña. Jatarikuy ari, tiyarikuspataj jap'isqay animalta wayk'usqayta 
mikhurikuy. Chantá saminchawanki, nispa. 

20Isaactajrí taporqa: Imaynapitaj usqhayllata animalta jap'erqanki, wawáy? 
nispa. Jacobtaj nerqa: Tata Diosniyki yanapawasqanrayku askamalla animalta 
jap'erqoni, nispa. 

21Isaactaj Jacobta nerqa: Qayllamuway wawáy, cheqapunichus churiy Esaú 
kasqaykita yachayta munani, nispa. 

22Jacobtaj tatanman qayllaykorqa, tatantaj makinta llankharerqa. Chantá Isaac 
nerqa: Parlasqanqa Jacobpata, makintajrí Esaujpata, nispa. 

23Ajinata Isaacqa payta mana rejserqachu, imaraykuchus Jacobpa makenqa 
kurajnin Esaujta jina thapulli karqa. 

24Chaywanpis Jacobta saminchananpajña kashaspa, Isaac ujtawan tapullarqataj: 
Cheqapunichu qanqa Esaú waway kanki? nispa. Jacobtaj nerqa: Arí tatáy, 
Esaupuni kani, nispa. 

25Chaymanta tatanqa Jacobta nerqa: Wawáy, jap'isqaykimanta wayk'usqaykita 
mikhunaypaj jaywariway, chantá saminchasqayki, nispa. Jacobtaj mikhunata 
tatanman jaywarqa, vinotapis jaywallarqataj. Isaactaj mikhorqa, ujyarqa ima. 

26Chantá Isaac nerqa: Wawáy qayllaykamuwaspa, much'aykuriway, nispa. 

27Jacob qayllaykuspa much'aykojtin, Isaacqa p'achanpa ima munay q'apayninta 
muskhirerqa. Jinaspataj, ajinata nispa samincharqa: Arí, kay q'apayqa 
churiypatamin, Tata Diospa saminchasqan campoj q'apaynin jina. 

28Diosqa janajmanta parachimpusuchun, sumajta poqoj jallp'atataj qosuchun, 
ashkha trigota, ashkha vinotawan. 

29Tukuy imaymana rijch'aj runakuna kamachiykikuna kachunku. Waj 
suyukunamanta runakunataj ñawpaqeykipi qonqorikuchunku. 
Wawqeykikunatapis kamachillankitaj, mamaykej wawankunataj 
k'umuykamusuchunku. Maldicisojkuna maldicisqa kachunku, 
saminchasojkunatajrí saminchasqa kachunku, nispa. 

30Jinapi Isaac churin Jacobta saminchayta tukojtinkama, Jacob tatanpa 
ñawpaqenmanta llojserqa. Jacob llojsejtinkamataj, Esaú jap'ej risqanmanta 
chayaykamorqa. 

31Chantá sumaj mikhuyta wayk'orqoytawan tatanman apaspa, nerqa: Tiyarikuy, 
tatáy. Animal jap'isqaymanta wayk'usqayta mikhurikuy, saminchanawaykipaj, 
nispa. 

32Isaactajrí taporqa: Pitaj kankiri? nispa. Esautaj nerqa: Kuraj kaj churiyki Esaú 
kani, nispa. 

33Jinata nejta uyarispa, Isaac mayta mancharikorqa, kharkatitispataj, nerqa: 
Chantá pitaj jap'isqanmanta wayk'uspa apamuwarqari? Manaraj qan 

apamushawajtiyki, mikhorqaniña. Chayrayku payta saminchaniña, paytaj 
saminchasqapuni kanqa, nispa. 

34Chantá Esauqa tatanpa nisqanta uyariytawan, jatunmanta qhaparispa, mayta 
waqarqa: Tatáy, noqatapis saminchallawaytaj ari, nispa. 

35Isaactajrí nerqa: Sullk'ayki jamuspa, q'otiyaykuwan. Qanta saminchasunay 
karqa, chayta pay jap'inña, nispa. 

36Esautaj nerqa: Chayraykuchá payta: “Jacob”, nispa suticharqankichej. 
Kaytawanqa iskay kutitaña q'otiyawan. Ñawpajtaqa kuraj kaj churi jina 
imatachus jap'inayta qhechuwan, kunantaj saminchayniytapis qhechullawantaj. 
Tatáy, manachu noqatapis saminchariwankiman? nispa. 

37Isaactaj Esauta kuticherqa: Pay qanta kamachisunanta niniña, chantá tukuy 
aylluyki paypa kamachinkuna kanqanku. Nillanitaj paypaj ashkha trigo, vino 
ima kananta. Jina chayqa, imatañataj qanman qoykiman, wawáy? nispa. 

38Esaurí tatanta nillarqapuni: Tatáy, ujllachu saminchayniyki karqa? Noqatapis 
saminchallawaytaj ari, nispa. Esautaj jatunmanta qhaparispa, mayta 
waqarikorqa. 

39Chantá tatan Isaac nerqa: Qanqa sumajta poqoj jallp'amanta karupi tiyakunki, 
janajmanta urmamoj paramantapis. 

40Chantá espadaykiwan jark'akunki. Wawqeykej kamachin kanki. Chaywanpis 
aswan qhepanejman allinta kallpacharikuspa, wawqeykej makinmanta 
kacharichikunki, nispa. 

Jacobqa Esaumanta ayqekun 

41Chaymantapacha Esauqa Jacobta manchayta chejnikorqa, tatan payta 
saminchasqanmanta, nerqataj: Tatayqa ñapis wañuponqaña. Chaymanta 
qhepaman sullk'ay Jacobta wañurpachisaj, nispa. 

42Rebecarí wawan Esaú imatachus nishasqanta yachaytawan, Jacobta 
wajyachimuspa, nerqa: Kurajniyki Esaú qanta wañuchisuyta yuyashasqa. 

43Chayrayku wawáy, allinta uyariway: Ayqekuy turay Labanpaman. Payqa 
Jaranpi tiyakun. 

44Chaypi kurajniykej sonqon tiyaykunankama tiyakamuy. 

45Imatachus ruwasqaykita qonqasqantaña reparasaj chayqa, kutimpunaykipaj 
willachimusqayki. Chejninakusqaykichejrayku uj p'unchaylla iskayniykichej 
wañunaykichejtaqa mana munanichu, nispa. 

46Chaymanta Rebecaqa Isaacta nerqa: Esaú kay llajtayoj warmikunawan 
casarasqanrayku umayta nanachispa sayk'uchiwankuña. Sichus Jacobpis kay 

llajtayoj warmillawantaj casaranman chayqa, wañupuyllataña munayman. 
Imapajñataj kawsaymanri? nispa. 

Génesis 28 

1Chaymanta Isaacqa Jacobta wajyacherqa. Chantá saminchaykuspataj, payta 
kamacherqa: Qanqa amapuni Canaán llajtayoj warmiwan warmichakunkichu. 

2Manachayqa Padán Aramman riy jatun tatayki Betuelpa wasinman, chaypitaj 
tioyki Labanpa ujnin kaj ususinwan casaranki. 

3Tukuy Atiyniyoj Dios saminchaspa may chhikatapuni mirachisuchun. 
Munallanitaj qanqa may jina ashkha runayoj jatun suyuman tukunaykita. 

4Tata Dios Abrahamta saminchasqanta qanman, chantá mirayniykiman ima 
qosuchun. Ajinamanta maypichus waj llajtayoj jina tiyakushanchej, kay 
jallp'amanta dueño kanki, mayqentachus Dios Abrahamman qonanta nerqa, 
chaymanta nispa. 

5Ajinata Isaacqa churin Jacobta Padán Aramman kacharpayarqa Betuelpa 
churin Labanpa wasinman rinanpaj. Betuelqa Rebecaj tatan karqa, Rebecataj 
Esaujta, Jacobpatawan mamanku karqa. 

Esaú warmichakun 

6Esaú yacharqa tatan Isaacqa Jacobta saminchaspa, Padán Aramman 
kachasqanta, chaypi warmita mask'akuspa casarananpaj. Chantá Esaú 
yachallarqataj tatanqa Jacobta saminchashaspa, nisqanta Canaán llajtayoj 
warmita amapuni oqharikunanta. 

7Yachallarqataj Jacobqa tatanpa, chantá mamanpa nisqanta kasuspa, Padán 
Aramman risqanta. 

8Chayta yachaspa, Esaú repararqa tatan Isaac Canaán llajtayoj warmikunata 
mana allin ñawiwanchu qhawasqanta. 

9Chayrayku Esauqa Abrahampa churin Ismaelpaman rispa, ususin Majalatwan 
warmichakorqa. Majalatqa Nebayotpa panan karqa. Esaú Canaán llajtamanta 
iskay warmiyoj kashaspapis, Majalatta warminpaj oqharikullarqataj. 

Diosqa Betelpi Jacobman rikhurin 

10Jacobqa Bersebamanta puririspa, Jaranman rej ñanta rerqa. 

11Tutayaykushajtinña, uj cheqaman chayaspa, chaypi uj rumita sawnaykukuspa, 
puñorqa. 

12Chantá puñushaspa, mosqokorqa, mosqokusqanpitaj uj escalerata rikorqa 
pampamanta janaj pachakama chayashajta. Pay rikullarqataj chay escaleranejta 
Diospa angelninkuna urayk'amushajta, wicharishajta ima. 

13Jinallataj Jacob rikorqa paypa ñawpaqenpi Tata Dios sayaspa, nishajta: Noqa 
Tata Dios kani, jatun tatayki Abrahampata chantá tatayki Isaacpatawan Diosnin. 
Maypichus puñushanki, chay jallp'ata qanman qosqayki, jinallataj 
mirayniykimanpis. 

14Mirayniykeqa t'iyu jina mana yupay atina kanqa, paykunataj wichaynejman, 
uranejman, inti llojsimuynejman, inti yaykuynejman ima junt'aykonqanku. 
Qannejta, jinallataj mirayniykinejtapis kay pachapi tukuy runakuna 
saminchasqa kanqanku. 

15Noqa qanwan kashani. Maymanpis rejtiyki, noqa waqaychasqayki, 
kutichimusqaykitaj kay jallp'aman. Mana saqerparisqaykichu, qanman 
imatachus nisqayta junt'anaykama, nispa. 

16Chantá Jacob puñusqanmanta rijch'arispa, nerqa: Cheqapuni Tata Dios kaypi 
kashan, noqataj mana yacharqanichu, nispa. 

17Anchatataj manchachikuspa, nillarqataj: Kay cheqaqa mancharina. Kayqa 
Diospa wasin, janaj pacha punkutaj, nispa. 

18Q'ayantin Jacob tutamanta jatarispa, maypichus sawnakorqa, chay rumita 
cheqanta sayaykucherqa. Chantá rumiman aceiteta jich'aspa, Diospaj t'aqarqa. 

19Unay chay cheqaqa Luz sutiyoj karqa. Jacobtaj chay cheqata suticharqa: 
“Betel”, nispa. 

20Chantá Jacob tiluspa, ajinata Tata Diosta nerqa: Tata Dios, sichus noqawan 
kaspa, tukuy riyniypi waqaychawanki, jinallataj mikhunata, p'achatawan ima 
qowanki chayqa, 

21sitajchus tataypa wasinman allillanta kutipusaj chayqa, Tata Dios, qanqa noqaj 
Diosniy kanki. 

22Diosníy, kay sayachisqay rumeqa qanta yupaychana cheqa kanqa. Chantá 
tukuy ima qowasqaykimanta sapa chunkamanta ujta qanman qosqayki, nispa. 

Génesis 29 

Jacob Aramman chayan 

1Chaymanta Jacobqa inti llojsimuynejpi tiyakojkunaj jallp'ankuman 
rillarqapuni. 

2Chaynejman chayaspataj, uj pujyuta rikorqa. Chay qayllapitaj kinsa tropa 
ovejata puñurashajta rikullarqataj, imaraykuchus chaymanta tukuy 
uywakunata yakuta ujyachej karqanku. Chay pujyoj siminrí jatun rumiwan 
kirpasqa kasharqa. 

3Tukuy uywakunata tantaspa, michejkunaqa pujyupi rumita kirparaj kanku, 
uywaman yakuta ujyachinankupaj. Ujyachiytawantaj, kirpaykapullajtaj kanku. 

4Chantá Jacob pujyuman qayllaykuspa, michejkunata taporqa: Wawqeykuna, 
maymantataj kankichejri? nispa. Paykunataj kuticherqanku: Jaranmanta kayku, 
nispa. 

5Chantá Jacob tapullarqataj: Rejsinkichejchu Najorpa churin Labanta? nispa. 
Paykunataj nerqanku: Arí, rejsiyku, nispa. 

6Chantá ujtawan Jacob tapullarqataj: Walejllachu kakushan? nispa. Paykunataj 
kuticherqanku: Arí, walejlla kashan. Qhaway má, ususin Raquel ovejankunata 
qhatimushan, nispa. 

7Chantá Jacob nerqa: Inteqa patapiraj kashan, manaraj uywa wisq'ana 
phanirajchu. Manachu yakuta ujyachiytawan, ovejakunata michimuwajchejraj? 
nispa. 

8Paykunatajrí nerqanku: Mana atiykumanchu. Noqaykoqa tukuynejmanta 
uywata tantamunankuta suyanayku tiyan. Chaymantaraj tukuyniyku pujyuta 
kicharispa, ovejakunaman yakuta ujyachiyku, nispa. 

9Jacob paykunawan parlanankama, Raquel chayamorqa tatanpa ovejankunata 
qhatispa, imaraykuchus paymin ovejata michej karqa. 

10Chantá Jacobqa tion Labanpa ovejankunawan Raquel jamusqanta yachaspa, 
pujyuman qayllaykorqa. Jinaspataj, pujyoj siminmanta rumita tanqaspa, 
ovejakunaman yakuta ujyaracherqa. 

11Chaymanta Jacobqa Raquelta uyanpi much'aykuspa napaykorqa, chantá 
mayta waqayta qallarerqa. 

12Chaymantataj Jacobqa Raquelman willarqa pay Rebecaj wawan kasqanta, 
jinataj Labanpa sobrinon kasqanta. Raqueltaj chayta uyariytawan, phawarispa 
tatanman willaj rerqa. 

13Jinataj Labanqa pananpa churin jamusqanta yachaspa, usqhay usqhayta 
Jacobta taripaj rerqa. Chantá Labán Jacobta taripaytawan, ojllaykuspa 
much'aykorqa, chaymantataj wasinman pusarqa. Chaypitaj Jacob paywan 
imachus kasqanta Labanman willarqa. 

14Labantaj nerqa: Cheqapuni qanqa aylluy kanki, nispa. 

Jacob Leawan Raquelwan ima warmichakun 

Jacob uj killata Labanwan tiyakorqa. 

15Chantá Labán Jacobta nerqa: Qan aylluy kasqaykirayku mana qhasillamanta 
imatapis ruwapuwankimanchu. Niway mashkhatachus pagasunayta, nispa. 

16Labán iskay ususiyoj karqa. Kuraj kajpata Lea sutin karqa, sullk'ajtataj Raquel 
karqa. 

17Leaqa ch'aska ñawisituyoj karqa, Raqueltajrí manchay k'achita karqa. 

18Jacobrí Raquelta munakorqa, chayrayku Labanta nerqa: Noqa sullk'a kaj 
ususiyki Raquelwan casaranayrayku qanchis watata llank'apusqayki, nispa. 

19Labantaj kuticherqa: Walej kanman payta qanwan casarachinayqa waj 
qhariwan casarachinaymanta nisqaqa. Ajinaqa, noqawan qhepakuy ari, nispa. 

20Ajinata Jacobqa Raquelrayku qanchis watata Labanpaj llank'arqa. Chaywanpis 
Raquelta maytapuni munakusqanrayku, Jacob qanchis wata mana unaychu 
kasqanta qhawarqa. 

21Qanchis wata junt'akojtintaj, Jacobqa Labanta nerqa: Ususiykita qopuway 
paywan warmichakunaypaj, imajtinchus parlasqanchejta junt'aniña, nispa. 

22Chantá Labanqa tukuy llajta masinkunata casarakuman wajyarqa. 

23Ch'isintaj Labán Raquelta Jacobman pusanantaqa kuraj kaj ususin Leallata 
pusaykorqa. Jacobtaj paywan puñorqa. 

24Chay jawa Labanqa Zilpa sutiyoj kamachita Leaman qorqa, paypa kamachin 
kananpaj. 

25Chantá q'ayantin paqarin Jacobqa Leallawan puñusqanta yacharqa. 
Chayrayku Labanta nerqa: Imatataj kayta ruwawankiri? Manachu Raquelwan 
casaranayrayku qanchis watata llank'aporqayki? Imaraykutaj kay jinata 
q'otiyawankiri? nispa. 

26Labantajrí kuticherqa: Llajtaykupi usoqa kurajtaraj ñawpajta casarachinayku, 
chaymantaraj sullk'ataqa. 

27Leawan casarasqayki raymi tukukunantaraj suyay, chaymanta Raquelwanpis 
casarachillasqaykitaj. Chaywanpis payrayku uj qanchis watatawan 
llank'apunawayki tiyan, nispa. 

28Jacobtaj ajinata ruwarqa. Casaraku raymi junt'akojtin, Labanqa Jacobta 
Raquelwanñataj casaracherqa. 

29Chantá Labanqa Bilá sutiyoj kamachita Raquelman qollarqataj, paypa 
kamachin kananpaj. 

30Ajinamanta Jacobqa Raquelwanpis puñuykullarqataj, paytataj Leamanta nisqa 
astawan munakorqa. Chaywanpis qanchis watatawanraj Labanpaj llank'aporqa. 

Jacobpa churinkuna 

31Tata Dios rikorqa Lea pisipaj qhawasqa kasqanta. Chayrayku pay nerqa Lea 
wawayoj kananta. Raquel wawata rejsinantarí Tata Dios mana munarqachu. 

32Ajinaqa Lea Jacobpaj onqoj rikhurerqa, paqarichikuspataj, wawanta “Rubén” 
sutiwan suticharqa. Pay nerqa: Tata Dios llakisqa kasqayta rikuwan. Chayrayku 
qosay munakuwanqa paypaj wawata rejsisqayrayku, nispa. 

33Chaymanta qhepata Leaqa ujtawan wawayoj kallarqataj. Chay wawata 
“Simeón” sutiwan sutichaspataj, nerqa: Tata Dios chejnisqa kasqayta 
yachasqanrayku, uj wawatawan qowan, nispa. 

34Chay qhepata Leaqa ujtawan wawayoj kallarqataj, chay wawatataj “Leví” 
sutiwan suticharqa. Pay nerqa: Kunan qosayqa noqaman astawan 
k'askamuwanqa, paypaj kinsa wawataña rejsisqayrayku, nispa. 

35Aswan qhepamantaj Leaqa ujtawan onqoj rikhurispa, wawayoj kallarqataj. 
Chantá chay wawata “Judá” sutiwan sutichaspa, nerqa: Kunanqa Tata Diosta 
yupaychasaj, nispa. Chaymantataj Lea manaña wawayojchu karqa. 

Génesis 30 

1Raquelqa Jacobpaj mana wawayoj kayta atispa, ñañan Leawan jap'inakorqa. 
Chantá qosan Jacobta nerqa: Wawallichiway, manachayqa wañusaj, nispa. 

2Jacobtajrí phiñakuspa, payta nerqa: Noqaqa mana Dioschu kani. Pay wawayoj 
kanaykita mana munanchu, nispa. 

3Chantá Raquel Jacobta nerqa: Uyariway, kay kamachiy Bilawan puñuykuy. Pay 
wawayoj kanqa chayqa, noqapis wawayoj kashayman jina kanqa, nispa. 

4Ajinata Raquelqa qosan Jacobman kamachin Bilata ujnin warmin kananpaj 
qorqa. Jacobtaj paywan puñuykorqa. 

5Jinataj Bilaqa Jacobpaj wawayoj karqa. 

6Chantá Raquel nerqa: Kay wawaj sutenqa “Dan” kanqa, imajtinchus Tata Dios 
mañakusqayta uyarispa, uj wawata qowan. Ajinata ruwaspa, justiciata 
ruwawan, nispa. 

7Chay qhepata Bilaqa ujtawan Jacobpaj wawayoj kallarqataj. 

8Chantá Raquel nerqa: Ñañaywan sinch'ita jap'inakuni, atipanitaj. Chayrayku 
kay wawaj sutenqa “Neftalí” kanqa, nispa. 

9Leapis manaña wawayoj kayta atispa, kamachin Zilpata ujnin warmin kananpaj 
Jacobman qorqa. 

10Leaj kamachin Zilpataj Jacobpaj wawayoj karqa. 

11Chayrayku Lea nerqa: Kusiy kayqa. Chayrayku wawaj sutin “Gad” kanqa, nispa. 

12Chay qhepata Leaj kamachin Zilpaqa Jacobpaj ujtawan wawayoj kallarqataj. 

13Chantá Lea nerqa: Kusikunaypaj kayqa. Kunanqa warmikuna niwanqanku 
kusisqa kasqayta. Chayrayku wawaj sutenqa “Aser” kanqa, nispa. 

14Uj kuti Leaj kuraj kaj churin Rubenqa trigo oqhariy tiempota qallpaman rerqa. 
Chantá chaypi mandragoraj poqoyninta tarispa, maman Leaman aparqa. 
Raqueltajrí chay poqoyta rikuspa, Leata nerqa: Ama jinachu kay, wawaykej 
apamusqanmanta wakinta qoriway ari, nispa. 

15Leatajrí kuticherqa: Qosayta qhechuwankiña, kunantaj wawaypa apamusqan 
mandragoratawanchu qhechuwayta munashanki? nispa. Raqueltaj nerqa: 
Sichus wawaykej apamusqan mandragorata qowanki chayqa, Jacob kunan ch'isi 
qanwan puñonqa, nispa. 

16Inti yaykuyta jina campomanta Jacob kutimushajtin, Lea payta taripaj rerqa. 
Chantá nerqa: Kunan ch'isi noqawan puñusun, imaraykuchus wawaypa 
apampuwasqan mandragorata Raquelman pagani, nispa. Chay ch'isitaj Jacobqa 
Leawan puñorqa. 

17Diostaj Leaj mañakusqanta uyarerqa. Onqoj rikhurispataj, uj qhari wawata 
paqarichikorqa. Chaywanqa Lea qosan Jacobpaj phishqa wawayoj karqa. 

18Chantá Lea nerqa: Dios kay t'inkata qowan, imaraykuchus qosayman 
kamachiyta ujnin warmin kananpaj qorqani. Chayrayku kay wawaj sutenqa 
“Isacar” kanqa, nispa. 

19Chay qhepata Lea ujtawan wawayoj kallarqataj. Chaywanqa Jacobpaj sojta 
wawayojña karqa. 

20Chantá Lea nerqa: Dios sumaj t'inkata qowan. Kunanqa qosay noqata astawan 
munakuwanqa, imaraykuchus payman sojta wawataña rejsichini. Chayrayku 
kay wawaj sutenqa “Zabulón” kanqa, nispa. 

21Chaymanta qhepata Leaqa uj warmi wawatañataj paqarichikorqa, chay 
wawatataj “Dina” nispa suticharqa. 

22Chantá Diosqa Raquelmanta yuyarikorqa, mañakusqanta uyarispataj, nerqa 
wawayoj kananta. 

23Ña wawayojña kaspa, Raquel nerqa: Mana wawa rejsisqaymanta p'enqachisqa 
kasqayta Tata Dios chinkachin. 

24Pay munachun ari ujtawan wawayoj kanayta, nispa. Chayrayku Raquel 
wawanta “José” sutiwan suticharqa. 

Labanwan Jacobwan mana allintachu kawsanku 

25Raquel wawan Joseta paqarichikusqanmanta qhepaman, Jacob Labanta nerqa: 
Kachapuway, llajtayman ripuyta munani. 

26Warmiykunata, wawaykunatawan qopuwaspa kachapuway, imaraykuchus 
paykunarayku unayta qanpaj llank'arqani. Imaynatachus llank'asqayta qan 
yachanki, nispa. 

27Labantajrí kuticherqa: Ama ripuychu ari, kakullay. Noqa yachani qanrayku 
Tata Dios saminchaspa yanapawasqanta. 

28Niway kunanmanta qhepaman mashkhatachus ganayta munasqaykita, 
noqataj chayta pagapusqayki, nispa. 

29Chantá Jacob nerqa: Qan allinta yachanki imaynatachus sinch'ita 
llank'asqayta, jinataj uywaykikunata qhawapususqayta. 

30Manaraj kayman chayamushajteyqa, uywayki pisilla karqa. Kunantajrí 
ashkhaña tiyapusunki. Chayamusqaymantapacha Tata Dios ashkhata qosunki. 
Kunantajrí aylluypajñataj llank'arikuyta munani ari, nispa. 

31Labantaj nerqa: Mashkhatapunitaj pagasunayta munankiri? nispa. Chantá 
Jacob nerqa: Ama imatapis pagawaychu. Imatachus nisusqay allin rijch'asunki 
chayqa, ovejaykikunata michipullasqaykipuni. 

32Kunan rispa, tukuy ovejaykikunamanta, cabraykikunamanta ima 
ch'ejchikunata, yanakunata, alqakunata ima t'aqasaj. Chaylla uywaykita 
michipususqaymanta pagoy kanqa. 

33Ajinaqa q'aya pagoyta qhawaj jamuspa, cheqanta ruwasqayta rikunki. Sichus 
uyway ukhupi kanqanku mana ch'ejchi kaj, mana yana kaj, mana sani kaj chayqa, 
suwasusqayta yachanki, nispa. 

34Labantaj nerqa: Walejpacha, qanpa nisqaykiman jina kachun, nispa. 

35Chaywanpis Labanqa chay p'unchaypacha t'aqararqa cabrakunamanta, 
chantá ovejakunamanta ima tukuy ch'ejchi kajta, alqakunata, yanakunata, 
sanikunata ima. Chaykunatataj churinkunawan michicherqa. 

36Chantá Labán chay uywakunata kinsa p'unchay puriyta jina qhaterqa, 
maypichus Jacob kasharqa, chaymanta. Chaykamataj Jacobqa Labanpa chay waj 
uywankunata michisharqa. 

37Jacobtajrí álamo sach'amanta, almendromanta, chantá castañamanta ima 
k'aspita p'akispa, qaranta sinkharqa, yurajnin yachakunanpaj. 

38Chantá sinkharasqa k'aspikunata, maypichus uywakuna yakuta ujyaj kanku, 
chaynejman churararqa ajinamanta uywakuna yakuta ujyaj jamuspa, sinkhasqa 
k'aspikunata rikunankupaj. Ajinaqa q'oñirisqa ovejakuna, cabrakuna ima 
yakuta ujyaj jamuspa, 

39muchukoj kanku sinkharasqa k'aspikunaj ñawpaqenpi. Chayrayku 
chichuyaspa, ch'ejchita, yanata, sanita ima wachararqanku. 

40Chantá Jacobqa borregokunata t'aqarqa. Jinallataj Labanpa tropanmanta 
ch'ejchikunata, chantá yanakunata ima t'aqaspa tropanman churarqa. Ajinata 
Jacobqa tropanta ashkhayacherqa, manañataj Labanpa tropantawan 
tantarqachu. 

41Sapa kuti sumaj kaj uywakuna q'oñirejtinku, Jacobqa sinkhasqan k'aspikunata 
ñawpaqenkuman churaj. Ajinamanta muchukushaspa, uywakunaqa sinkhasqa 
k'aspikunata rikusharqanku. 

42Mana allin kaj uywa muchukushajtinrí, k'aspikunata mana churajchu. 
Chayrayku mana allinnin kaj uywakunaqa Labanpaj karqa, sumajnin 
kajkunatajrí Jacobpaj karqa. 

43Ajinata Jacob maytapuni qhapajyaykorqa. Tiyaporqa may chhika ovejakuna, 
wata runakuna, camellokuna chantá burrokuna ima. 

Génesis 31 

Jacobqa Labanmanta ayqen 

1Aswan qhepanejman Jacobqa Labanpa churinkuna paypaj 
rimashasqankumanta yachakorqa: Jacobqa tatanchejpa tukuy kapuyninta 
jap'ikapuspa, qhapajyaykushan, nispa. 

2Chantá Jacob reparallarqataj Labanqa payta manaña ñawpajta jinachu 
parlapayasqanta. 

3Jinallataj Tata Dios Jacobta nerqa: Kutipuy tataykej llajtanman, maypichus 
aylluyki kashan, chayman. Noqataj qanwan kasaj, nispa. 

4Chantá Jacobqa Raquelta, Leatawan ima wajyacherqa, maypichus ovejakunata 
michisharqa, chayman rinankuta. 

5Chayajtinkutaj, nerqa: Reparani tataykichejqa manaña ñawpajta jinachu 
qhawawasqanta. Chaywanpis tataypa Diosnenqa noqata yanapashawan. 

6Qankuna yachankichej kallpayta mana mich'akuspa tataykichejpaj 
llank'asqayta. 

7Payrí sapa kutilla q'otiyawaspa, chunka kutikama pagoyta cambiarqa. 
Chaywanpis Diosneyqa tataykichej sajra kajwan paganawanta mana 
munarqachu. 

8Tataykichej niwarqa: Sani ovejakunawan pagasqayki, nispa. Ovejakunataj 
sanillatapuni uñacharqanku. Tukuy alqa kajkunata pagasqayki, niwajtintaj, 
ovejakunaqa alqallatapuni uñacharqanku. 

9Ajinata Diosqa uywankunamanta qhechuspa, noqaman qowarqa. 

10Uj kuti, uywakuna q'oñirinanku tiempopi mosqokuspa, rikorqani 
chinakunawan tinkoj muchukunaqa ch'ejchi, sani, chantá alqa kasqankuta. 

11Mosqokushajtiy, Diospa angelnin sutiymanta wajyawarqa, noqataj 
kuticherqani: Imata ninki? nispa. 

12Chantá niwarqa: Allinta qhaway, rikunki chinakunawan tinkoj muchukunaqa 
alqakuna, sanikuna, ch'ejchikuna kasqankuta, imaraykuchus Labán imatachus 
ruwasusqanta noqa yachani. 

13Noqa kani, pichus Betelpi rikhurisorqa, chay Diosmin. Chaypi qanqa rumiman 
aceite jich'aspa chaynejta noqapaj t'aqarqanki, chantá noqapaj imatachus 
ruwanaykita niwarqanki. Kunanqa puririy, kay llajtamanta llojsispa, maypichus 
paqarerqanki, chay llajtaman kutipuy, nispa. 

14Chantá Raquelwan, Leawan nerqanku: Noqaykoqa tataykumanta chayaqeta 
jap'inaykoqa manaña kanchu. 

15Noqaykutapis wajpis kaykuman jinallaña qhawawayku. Chantá 
vendewaykutaj. Qan tataykuman noqaykuwan casaranaykipaj pagasqaykitapis 
pay mikhuykakapun. 

16Diosniykumanta tukuy kapuyninta qhechusqanqa noqanchejpata, 
wawanchejkunajtawan ima. Jina kajtenqa, Dios imatachus nisusqanta ruway ari, 
nispa. 

17Chantá Jacob ripunanpaj oqharikuspa, wawankunata, warminkunata ima 
camellokunaman lloq'aykucherqa. 

18Jinaspataj, Padán Arampi tukuy tarisqan uywakunata, chantá tukuy imata 
tarisqantawan apariykukuspa, Canaanman purirerqa, maypichus tatan Isaacqa 
tiyakusharqa, chayman. 

19Chaywanpis Labán ovejankunaj millmanta ruthuchej rinankama, Raquelqa 
tatanpa lantinkunata suwarqa. 

20Ajinata Jacobqa Aram llajtayoj Labanta q'otiyaspa, ch'inllamanta riporqa, 
mana imatapis nispalla. 

21Tukuy imanta apariykukuspa, ayqerqa. Éufrates mayuta chimpaspataj, Galaad 
orqonejman rerqa. 

Labán Jacobta qhatiykun 

22Kinsa p'unchayninman jina, Labán yacharqa Jacob ayqesqanta. 

23Jinaqa tukuy ayllunta pusariykukuspa, Jacobpa qhepanta kachaykukorqa. 
Labán qanchis p'unchay puriyta rispataj, Galaadpi orqorara cheqanejpi Jacobta 
tariparqa. 

24Chaywanpis chay ch'isi Diosqa mosqoypi jina Aram llajtayoj Labanman nerqa: 
Uyariway, Jacobta ama imatapis ninkichu, nispa. 

25Q'ayantenqa Labán Jacobta tariparqa, Galaad orqonejpi jarasqa kashajtin. 
Labanpis chaynejllapitaj pusakusqan ayllunwan jarakorqa. 

26Chantá Labán Jacobta nerqa: Imatataj kayta ruwankiri? Imaraykutaj jinata 
q'otiyawankiri? Wawaykunata maqanakupipis jap'iwaj karqa jinata 
apakampunki. 

27Imaraykutaj ch'inllamanta ayqemunkiri? Ripunaykita yachaspaqa kusisqa, 
takiykunawan, tamborawan, arpawan ima kacharpayaykiman karqa. 

28Ususiykunata, allchhiykunatapis mana much'aykurichiwarqankichu. Kayta 
ruwaspaqa, wampu jina ruwanki. 

29Noqaqa qankunata imatapis ruwayta atiyman. Chayqa makillaypi kashan. 
Chaywanpis tataykejpa Diosnin ch'isi niwan: Sumajta qhawakuy, Jacobta ama 
imatapis ninkichu, nispa. 

30Qanqa tataykej wasinman kutipuyta may jinatapuni munasqaykita yachani. 
Chaywanpis, imaraykutaj lantiykunata suwawankiri? nispa. 

31Chantá Jacob Labanpa nisqanman kuticherqa: Manchachikorqayki. Yuyarqani 
wapuchakuspa, ususiykikunata qhechunawaykita. 

32Chaywanpis sichus noqaykumanta pipis diosniykikunata jap'ishan chayqa, 
wañuchisqa kachun. Ayllunchej qhawashajtin, qanpata kajta rejsikapuspa 
apakapuy, nispa. Jacob ajinata nerqa, imaraykuchus mana yacharqachu warmin 
Raquel tatanpa lantinkunata suwasqanta. 

33Chantá Labanqa lantinkunata mask'aj Jacobpa toldonman yaykorqa, 
chaymantataj Leajmanñataj yaykorqa. Chantá warmi kamachikunaj toldonman 
yaykullarqataj, manataj tarikaporqachu. Chaymanta llojsispataj, 
Raquelpamanñataj yaykorqa. 

34Raqueltajrí lantikunata camello montura uraman sat'iykorqa, jinaspataj, 
patanman tiyaykorqa. Labán toldopi tukuynejta mask'arqa, manataj tarerqachu. 

35Chantá Raquel tatanta nerqa: Tatáy, ama phiñakuychu, mana sayariyta 
atiymanchu, imaraykuchus killa onqoyniywan kashani, nispa. Labanrí 
lantinkunata tarikapuyta munaspa, tukuynejta mask'arqa, manataj 
tarikaporqachu. 

36Chantá Jacob phiñakuspa, Labanta k'amerqa: Imatataj mana allinta 
ruwanichuri? Imataj juchay, chay jinatapuni qhatiykachanawaykipajri? 

37Tukuy imaytaña mask'anki. Imaykitataj tarikapunkiri? Tarikapusqaykita 
churay aylluykej ñawpaqenman, aylluy rikushajtin, paykuna nichunku pichus 
juchayoj kasqanchejta. 

38Iskay chunka watata qanwan kashajtiy, ni jayk'aj ovejaykikuna, nitaj 
cabraykikunapis sullorqankuchu. Nitaj jayk'ajpis uj carnerollaykitapis 
mikhuykorqanichu. 

39Ovejata atojpis, leonpis jap'ej chaypis, pagapoj kayki. Sichus ch'isin, chayrí 
p'unchaynin suwaj kanku chayqa, chaymantapis mañakapuwaj kanki. 

40Noqaqa p'unchaypi ruphaypa tuntisqan karqani, tutantaj chiriwan 
pasachikuspa, mana puñuspa ima. 

41Iskay chunka watata qanwan kaspa, iskaynin ususiykirayku chunka tawayoj 
watata llank'aporqayki, uywaykiraykutaj sojta watata. Sapa kutitaj pagoyta 
cambiaj kanki. 

42Jinaqa, sichus Abrahampata Diosnin, tatay Isaacpa yupaychasqan Diosnin 
mana noqawanchu kanman karqa chayqa, mana imayojta kachapuwankiman 
karqa. Chaywanpis Diosmin ñak'arisqayta, qanrayku tukuy ruwasqayta ima 
rikorqa. Chayraykumin ch'isi k'amerqasunki, nispa. 

Jacobwan Labanwan tratota ruwanku 

43Chaymanta Labanqa Jacobta nerqa: Kay warmikuna wawaykuna kanku, 
wawankukunataj allchhiykuna. Kay ovejakuna, tukuy imaykipis noqajtamin 
kanku. Chaywanpis wawaykunata, wawankukunatapis mana ni imatapis 
ruwaymanchu. 

44Chayrayku qanwan noqawan uj tratota ruwanachej, iskayninchej 
junt'ananchejpaj, nispa. 

45Jinata nejtintaj, Jacobqa uj rumita oqharispa, sayacherqa. 

46Chantá ayllunkunata nerqa: Rumita tantaychej, nispa. Paykunataj rumita 
tantaspa, tawqarqanku. Jinaspataj, tawqasqa rumi patapi mikhorqanku. 

47Labanqa chay mikhusqanku cheqata arameo rimaypi suticharqa: “Yegar 
Sadutá”, nispa. Jacobtaj hebreo rimaypi suticharqa “Galaad”, nispa. 

48Chaymanta Labán nerqa: Kunan kay tawqasqa rumeqa tratota 
ruwasqanchejmanta yuyarichinawanchejpaj kanqa, nispa. Chayrayku chay 
cheqaqa “Galaad”, nispa sutichasqa karqa. 

49Sutichallarqankutaj “Mispá” sutiwan, imaraykuchus Labán nerqa: Qantawan, 
noqatawan Tata Dios qhawachun, karupi kasqanchejrayku manaña 
rikunakojtinchej. 

50Ichapis wawaykunata k'umuykachachiwaj, chayrí wawaykuna jawa waj 
warmikunata oqharikuwaj. Mana pi rikoj kajtinpis, yuyarikuy Diosllamin testigo 
kananta, nispa. 

51Chaymanta Labanqa Jacobta nillarqapuni: Qhaway, kay tawqasqa rumi, chantá 
kay sayachisqa rumiwan noqanchej ukhupi uj señal kanqa, 

52tratota ruwasqanchejmanta yuyarichinawanchejpaj. Ni qan, nitaj noqa 
pasanakusunchejchu mana allinta ruwanakunanchejpaj. 

53Jatun tatayki Abrahampata Diosnin, jatun tatayki Najorpatawan Diosnin 
justiciata ruwawasunchej, nispa. Chaymanta Jacobqa, tatan Isaac pi Diostachus 
yupaycharqa, chay Diospa sutinpi tilorqa. 

54Chaymanta Jacobqa orqopi uj uywata ñak'aspa, Diosman q'olacherqa. 
Jinaspataj, tukuy ayllunta mikhunankupaj wajyarqa. Ajinata tukuyninku 
mikhorqanku, chay orqopitaj sut'iyanankama karqanku. 

55 55 (32.1) Labantaj q'ayantin tutamanta jatarispa, wawankunata, 
allchhinkunatawan much'aykuspa, saminchaykuspa ima, wasinman kutiporqa. 

Génesis 32 

Jacob wakichikun Esauwan tinkunanpaj 

1 1 (2) Jacobqa Galaad cheqamanta purirerqa. Rishajtintaj, Diospa angelninkuna 
payta taripaj jamorqanku. 

2 2 (3) Chantá Jacob paykunata rikuspa, nerqa: Kayqa Diospa jarakunan, nispa. 
Chayrayku chay cheqata suticharqa “Majanayin”, nispa. 

3 3 (4) Chaynejmanta Jacobqa Seirman, Edom chaynejman willajkunata 
kacharqa, pay kutimpushasqanta wawqen Esauman willanankupaj. 

4Chantá kay jinata ninankuta kamacherqa: Wiraqochi Esaú, kamachiyki Jacob 
nisunki: Labanwan tiyakorqani, kunankamataj paywan karqani. 

5 5 (5) Tiyapuwan wakakuna, burrokuna, ovejakuna, warmi kamachikuna, qhari 
kamachikuna ima. Chayta willachimuyki, wiraqochíy, chayman chayamojtiy, 
allin sonqollawan jap'inawaykipaj, nispa. 

6 6 (7) Chantá kachakuna Esaujpaman risqankumanta kutimuspa, Jacobman 
willarqanku: Riyku wawqeyki Esauwan tinkukoj. Kunantaj pay kikin qanta 
taripasoj jamushan, 400 runakunata pusariykukuspa, nispa. 

7 7 (8) Chayta uyarispa, Jacob mayta mancharikorqa, phutikorqataj. Chantá 
paywan jamoj runakunata iskayman t'aqararqa. Jinallataj wakakunata, 
ovejakunata, camellokunatawan t'aqallarqataj. 

8 8 (9) Ajinata ruwarqa kay jinata yuyaspa: Sichus Esaú ñawpaj kaj t'aqawan 
maqanakoj yaykumonqa chayqa, qhepan kaj t'aqaqa ayqekonqa, nispa. 

9 9 (10) Chantá Jacobqa Diosmanta mañakorqa: Jatun tatay Abrahampata, chantá 
tatay Isaacpatawan Tata Diosnin, qan niwarqanki llajtaypi aylluyman 
kutipunayta. Nillawarqankitaj allin rinawanpaj yanapanawaykita. 

10 10 (11) Tata Dios, noqaqa mana yanapanawaykipaj jinachu kani, nillataj k'acha 
kayniykiwan qhawanawaykipaj jinachu. Noqaqa Jordán mayuta ni imayoj, varay 
oqharisqalla chimpamorqani, kunanrí iskay jarayojña kapuni. 

11 11 (12) Chayrayku, Tata Diosníy, wawqey Esaú mana allinta ruwanawanmanta 
waqaychaway. Manchachikuni pay jamuspa, noqata, warmiykunata, chantá 
wawaykunatapis wañurachinanta. 

12 12 (13) Qanrí niwarqanki allin rinawanta, mirayniypis mama qochapi t'iyu jina 
mana yupay atina kananta, nispa. 

13 13 (14) Chay ch'isi Jacob chaypi puñorqa. Chantá imachá kapusqanmanta 
wawqen Esauman qonanpaj ajllarqa: 

14 14 (15) Iskay pachaj cabrakunata, iskay chunka chivokunatawan, iskay pachaj 
ovejakunata, iskay chunka mochokunatawan. 

15 15 (16) T'aqallarqataj kinsa chunka china camellokunata uñantinta, tawa 
chunka wakakunata, chunka torokunatawan, iskay chunka china burrokunata, 
jinallataj chunka burrokunatawan ima. 

16 16 (17) Chaykunatataj kamachinkunawan qhaticherqa, sapa tropata waj 
wajllata. Chantá kamacherqa: Ñawpaychej, jinaspataj sapa tropata karu karu 
qhepallata qhatinkichej, nispa. 

17 17 (18) Jacob ñawpajta rejkunaman nillarqataj: Wawqey Esaú qankunawan 
tinkuspa, sichus tapusunkichejman: Pitaj patronniykichej? Maymantaj 
rishankichej? Chayrí kay uywakuna pejpatataj kankuri? nispa chayqa, 

18 18 (19) qankuna ninkichej: Wiraqochíy, kay uywakunaqa qanpaj. Kamachiyki 
Jacob kay uywakunata apachimushasunki. Paytaj qhepataraj jamushan, nispa. 

19 19 (20) Chaypacha Jacob kikillantataj iskay kajman, kinsa kaj 
kamachikunaman, chantá tukuynin tropata qhatejkunaman nerqa: Esauwan 
tinkuspaqa, qankunapis kikillantataj ninkichej. 

20 20 (21) Chantá nillankichejtaj: Kamachiyki Jacob qhepaykutaraj jamushan, 
nispa. Jacob chayta ruwaspa, sonqonpi kay jinata yuyarqa: Sonqo llamp'uyachita 
ñawpajta apachispa, Esaúj sonqonta tiyaykuchisaj, chaymantaraj paywan 
uyapurakusaj. Ichapis ajinata ruwajtiy, allin sonqolla jap'iwanqa, nispa. 

21 21 (22) Ajinata Jacob ñawpajta tukuy ima wakichisqanta apacherqa, jinaspataj, 
chay ch'isi jaranpi puñorqa. 

Jacob angelwan maqanakun 

22 22 (23) Chay ch'isi Jacob rijch'ariytawan, iskaynin warminkunata, iskaynin 
warmi kamachinkunata, chantá chunka ujniyoj wawankunatawan 
pusariykukuspa, Jaboc nisqa wayq'ota chimpacherqa. 

23 23 (24) Ajinata pay tukuy ayllunta chantá tukuy imantawan chay wayq'ota 
chimpacherqa. 

24 24 (25) Jacob sapallan jarapi qhepakojtin, uj qhari rikhurimuspa, 
sut'iyamunankama paywan maqanakorqa. 

25Chantá chay qhari Jacobta mana atipayta atisqanta rikuspa, Jacobpa chakanta 
llankhaspa, chaki tullunta ch'utarparicherqa. 

26 26 (27) Chantá chay qhari nerqa: Kachariway, ñapis sut'iyamushanña, nispa. 
Jacobtajrí nerqa: Manachus saminchawanki chayqa, mana kacharisqaykichu, 
nispa. 

27 27 (28) Chantá chay qhari taporqa: Imataj sutiyki? nispa. Paytaj nerqa: Jacob, 
nispa. 

28 28 (29) Chay runataj nerqa: Kunanmantaqa manaña Jacobchu sutiyki 
kanqa. Kaymanta qhepaman sutiyki “Israel” kanqa, imaraykuchus Dioswan, 
chantá runakunawan ima maqanakorqanki, atiparqankitaj, nispa. 

29 29 (30) Chaymanta Jacob taporqa: Qanpa sutiykirí, imataj? nispa. Chay runataj 
nerqa: Imapajtaj sutiyta tapuwankiri? nispa. Jinata nispataj, Jacobta 
samincharqa. 

30 30 (31) Chantá Jacob chay cheqata “Peniel”, nispa suticharqa, nerqataj: Diospa 
uyanta rikuni, chaywanpis kawsashaniraj, nispa. 

31 31 (32) Inti llojsimushajtin, Jacobqa Penielmanta llojserqa, chakan nanasqa 
kasqanraykutaj, k'inkiykachaspa purerqa. 

32 32 (33) Chayrayku kunankama israelitakunaqa uywaj chakan chaynejpi 
ankuta mana mikhunkuchu, Jacobpa chakan ch'utachisqa kasqanrayku. 

Génesis 33 

Jacobwan Esauwan allinyakapunku 

1Jinata rishaspa, Jacobqa Esauta 400 runakunawan jamushajta rikorqa. Chantá 
wawankunata Leaman, Raquelman, iskaynin warmi kamachinkunaman ima 
rak'irarqa. 

2Ñawpajta warmi kamachinkunataraj wawankutawankama churarqa. 
Chaymantataj Leata wawankunatawan, qhepanejmantaj Raquelta, wawan 
Josetawan churarqa. 

3Jinaytawantaj, Jacob ñawpaykuspa, Esauman chayanankama qanchis kutita 
pampakama k'umuykorqa. 

4Esautajrí phawarispa, Jacobta taripaj rerqa. Chantá ojllaykuspa much'aykorqa. 
Jinapi iskayninku waqarikorqanku. 

5Chaymanta Esauqa Jacobpa warminkunata, wawankunatawan qhawarispa, 
Jacobta taporqa: Kaykuna pikunataj kankuri? nispa. Jacobtaj nerqa: Kay 
wawakunaqa Diospa qowasqan wawakuna kanku, nispa. 

6Chantá warmi kamachi Bilawan, Zilpawan ima sapa uj wawankuwan Esauman 
qayllaykuspa, pampakama k'umuykorqanku. 

7Qhepantataj Leañataj wawankunantin k'umuykuspa, Esauta napaykorqanku. 
Qhepa qhepatataj Raquel, Josewan ima qayllaykuspa, kikillantataj Esauta 
napaykuspa k'umuykorqanku. 

8Chantá Esaú Jacobta taporqa: Imata yuyaspataj kay chhika uywata 
apachimuwankiri? nispa. Jacobtaj nerqa: Sonqoykita llamp'uyachispa, allin 
sonqowan jap'inawaykipaj apachimorqayki, wiraqochíy, nispa. 

9Chantá Esaú nerqa: Mana wawqéy, noqajtaqa tiyapullawan. Qanpata kajqa 
qanpallata kachun, nispa. 

10Jacobtajrí nillarqapuni: Sichus cheqapuni sonqoyki noqapaj allin chayqa, ama 
jina kaspa, imatachus qosusqayta jap'ikullaway. Qanta rikuspaqa, kikin 
Diostapis rikushayman jina kani, imaraykuchus ima munayta jap'iwanki. 

11Waqeta aparimususqayta jap'ikullaway. Tata Dios yanapawasqanrayku tukuy 
imayoj kani, manataj imapis pisiwanchu, nispa. Chay jinatapuni Jacob 
nisqanrayku, Esaú jap'ikorqa. 

12Chaymantataj Jacobta nerqa: Jina kajtenqa, jakuchej khuska. Noqa 
ñawpaqeykita risaj, nispa. 

13Jacobtajrí nerqa: Wiraqochíy, yachanki jina, wawaykunaqa pisi kallpayojllaraj 
kanku. Chantapis ovejaykuna, wakaykuna ima juch'uy uñayoj kanku. Sichus 
anchata purichispa sayk'uchiyman chayqa, uj p'unchayllachari wañurankuman 
ari. 

14Chayrayku wiraqochíy, walej kanman ñawpaykunayki. Noqataj pisimanta pisi 
uywakunajpa, wawakunajpa purisqankuman jina jamullasaj. Chantá Seirpi 
tinkullasunchej, nispa. 

15Esautaj nerqa: Jina kajtenqa, noqawan jamoj runakunamanta wakinta 
saqeykiman yanapasunankupaj, nispa. Jacobtajrí nerqa: Imapaj, ari? 
Wiraqochíy, noqapaj allin sonqoyki kasqanta rikuniña, nispa. 

16Chantá Esaú chay p'unchaypacha Seirman kutiporqa. 

17Jacobtajrí chaymanta Sucotman riporqa. Chantá chaypi wasita ruwakorqa, 
jinallataj uywankunapaj ch'ujllakunata. Chayrayku Jacob chay cheqanejta 
“Sucot” sutiwan suticharqa. 

18Jacobqa Padán Arammanta kutimpuspa, Canaanpi Sichem llajtaman walejllata 
chayarqa. Chayman chayaspataj, Sichem llajtaj chimpanpi tiyakorqa. 

19Chay cheqapi uj kuraj runa Jamor sutiyoj karqa, Jacobtaj Jamorpa 
churinkunamanta uj jallp'ata pachaj qolqewan rantikorqa. Jamorpa ujnin 
churinpa sutin Sichem karqa. Chantá Jacob rantikusqan jallp'api tiyakunanpaj uj 
toldota sayacherqa. 

20Jinataj, uj altartapis chaypi ruwallarqataj, suticharqataj: “Diosqa Israelpa 
Diosnin”, nispa. 

Génesis 34 

Dinaj honran t'akasqa 

1Uj kuti Jacobpa Lea warminpi rejsisqan warmi wawan Dinaqa chay llajtayoj 
sipaskunata waturikoj rerqa. 

2Chantá Sichem Dinata rikuspa, mana munashajtin paywan puñuykorqa. 
Sichemqa heveo llajtayoj Jamorpa churin karqa. Paytaj chay llajtapi kamachej 
karqa. 

3Chaywanpis Sichempa sonqonman Dina yaykusqanrayku, payta anchatataj 
munakorqa. Chayrayku Dinaj sonqonta suwayta munaspa, atisqanta ruwarqa. 

4Jinapi Sichemqa tatan Jamorta nerqa: Mañaqampuway chay sipasta, 
imaraykuchus paywan casarayta munani, nispa. 

5Jacobqa ususin Dinata Sichem alqochasqanta yacharqa. Churinkuna uywata 
michishasqankuraykutaj, chayamunankukama mana imatapis nerqachu. 

6Chaykamataj Sichempa tatan Jamorqa Jacobwan parlananpaj rerqa. 

7Chantá Jacobpa churinkuna uywata michimusqankumanta chayamuspa, 
Dinawan imachus pasasqanta yacharqanku. Chaymantataj manchayta 
phiñakorqanku, imaraykuchus Sichem Jacobpa ususinta alqochasqanqa Israel 
ayllupaj manchay p'enqay karqa. Sichem chayta mana ruwananchu karqa. 

8Chaywanpis Jamor paykunata nerqa: Churiy Sichem may jinatapuni 
panaykichejta munakun. Chayrayku ari, churiy paywan casarananta ama 
jark'akuychejchu. 

9Ajinata qankuna noqaykuwan aylluchakunkichej. Noqayku ususiykichejwan 
casarasqayku, qankunataj ususiykuwan casarankichej. 

10Noqaykuwan tiyakuychej, imajtinchus llajtaykupi jallp'aqa ashkha tiyan. 
Chayrayku maypichá munasqaykichejpi wasichakuychej. Qhatuychej, 
jallp'atapis rantikuychej, nispa. 

11Sichempis Dinaj tatan Jacobta, chantá turankunatawan ima nerqa: Ama jina 
kaspa, uyarillawaychej ari. Noqaqa imatachá niwasqaykichejta qosqaykichej. 

12Mashkhatachus niwasqaykichejtapis qollasqaykichejtaj. Panaykichejwan 
casarachillawaychej ari, nispa. 

13Chaywanpis pananku Dinaj honranta Sichem t'akasqanrayku, Jacobpa 
churinkunaqa payman, jinataj tatan Jamorman llullakorqanku. 

14Paykuna nerqanku: Noqaykoqa panaykuta mana circuncidasqa runawan 
mana casarachiykumanchu. Chayqa noqaykupaj ancha p'enqay kanman. 

15Kayta ruwajtillaykichej, panaykuwan casarachiyta atiykuman: Qankuna 
noqayku jina kanaykichej tiyan. Chay niyta munan qankuna ukhupi tukuy qhari 
circuncidasqa kanankuta. 

16Chaymantaraj ususiykuwan casarayta atinkichej, jinallataj noqaykupis 
ususiykichejwan casarayta atisqayku. Jinaspataj, qankunawan khuska 
tiyakusqayku, ujllamantaj tukupusunchej. 

17Sichus mana circuncidakuyta munankichejchu chayrí, noqayku kaymanta 
ripuspa, panaykutapis pusakapusqayku, nispa. 

18Chaypacha Jamorman, chantá churin Sichemman, Jacobpa churinkuna 
imatachus nisqanku allin rijch'arqa. Chayrayku paykuna nerqanku Jacobpa 
churinkuna imatachus nisqankuta ruwanankuta. 

19Chantá Sichemqa usqhayllata circuncidachikorqa, imaraykuchus Jacobpa 
ususinta anchatapuni munakorqa. Chantapis Sichemqa llajtanpi manchay 
respetowan qhawasqa runa karqa. 

20Chaymanta paywan, tatan Jamorwan ima llajtaman yaykuna punkuman 
rerqanku, maypichus runakuna tukuy ima rantinamanta, vendenamantawan 
parlaj kanku, chayman. Chaypitaj llajtayojkunaman nerqanku: 

21Kay runakunaqa noqanchejwan manchay k'acha kanku. Paykuna 
noqanchejwan tiyakonqanku. Jinallataj rantiyta, qhatuytapis atenqanku, 
imajtinchus llajtanchejpi jallp'aqa jinantin kakushan. Chantapis noqanchej 

ususinkukunawan casarakuyta atisunchej, jinallataj paykunapis 
ususinchejkunawan casarakonqanku. 

22Uj llajtayojlla kananchejpajrí, ninku noqanchejpis paykuna jina kananchejta. 
Noqanchej ukhupi tukuy qhari circuncidakunanchej tiyan, paykunaj usunkuman 
jina. 

23Ajinata ruwajtinchej, tukuy kapuyninku, chantá uywanku ima noqanchejpata 
kanqa. Noqanchejqa nisqankuta kasunalla, chantá paykuna noqanchejwan 
tiyakonqanku, nispa. 

24Jinapi llajta punkupi tukuy tantakojkuna Jamorta, churin Sichemtawan 
kasuspa, tukuyninku circuncidachikorqanku. 

25Chaywanpis kinsa p'unchayninman jina, Dinaj turankuna Jacobpa churinkuna 
Simeón, chantá Leví ima llajtaman rispa, tukuy qharita wañuracherqanku. Chay 
qharikuna circuncidachikusqankumanta nanasqa kasqankurayku, mana pipis 
paykunaman sayaykoj karqachu. 

26Jamorta, jinataj churin Sichemtapis espadawan wañuchillarqankutaj. 
Jinaspataj, Dinata Sichempa wasinmanta orqhomuspa, riporqanku. 

27Chantá Jacobpa wakin churinkuna riytawan, wañusqakunaj patanta pasaspa, 
llajtaman yaykorqanku. Jinaspataj, tukuy imankuta apakaporqanku. Chayta 
ruwarqanku panankoj honranta Sichem t'akasqanmanta. 

28Ovejakunata, wakakunata, burrokunata ima llajtamanta, campomantawan 
apakaporqanku. 

29Wasikunaman yaykuspataj, tukuy imankuta suwarqanku. Jinallataj 
warmikunata, wawakunatapis jap'ispa, wata runanku kanankupaj aparqanku. 

30Jacobtajrí Simeonta, chantá Levitawan nerqa: Qankuna kayta ruwaspa, jatun 
uma nanayta qowankichej. Kaynejpi tukuy tiyakojkuna, cananeokuna, chantá 
ferezeokuna ima chejnikuwanqanku. Tantaykukuspataj, noqaj contrayta 
jamuykonqanku, pisi runayojta rikuwaspataj, noqata, aylluytawan 
wañuchiwanqanku, nispa. 

31Paykunatajrí kuticherqanku: Chantá panaykuta sajra purikoj warmita jina 
imatapis ruwallananchu karqa? nispa. 

Génesis 35 

Jacobqa Betelman kutipun 

1Chaymanta Diosqa Jacobta nerqa: Betelman tiyakoj ripuy. Wawqeyki 
Esaumanta ayqeshajtiyki maypichus noqa rikhurerqayki, chaypi noqapaj uj 
altarta ruwanki, nispa. 

2Chantá Jacob ayllunta, jinataj pikunachus paywan risharqanku, chaykunata 
nerqa: Jap'ishankichej, chay tukuy imaymana dioskunata wijch'uychej. 
Jinaspataj, mayllakuychej, llimphu p'achatataj churakuychej. 

3Chantá Betelman risunchej, chaypitaj Diospaj uj altarta ruwasaj, imaraykuchus 
llakisqa purishajtiy, pay yanapawarqa, jinallataj maymanpis risqaypi payqa 
noqawanpuni karqa, nispa. 

4Jinata Jacob nejtin, ayllonqa tukuy imaymana lantikunata payman 
jaywarqanku, jinallataj jaluchukunatapis jaywallarqankutaj. Jacobtaj 
chaykunata Sichem nisqa qayllapi kaj encina sach'a uraman p'ampaykorqa. 

5Chantá paykuna chaynejmanta llojsishajtinku, Diosqa muyuyninkupi 
llajtayojkunaj sonqonkuman manchachikuyta churarqa. Chayrayku Jacobpa 
churinkunata mana qhatiykorqankuchu. 

6Jacobwan, tukuy runankunawan ima Luz sutiyoj llajtaman chayarqanku. Chay 
llajtaj ujnin sutenqa Betel karqa, chaytaj Canaán jap'iypi kashan. 

7Chaypitaj Jacob altarta ruwarqa, chantá chay cheqata “El Betel”, nispa 
suticharqa. Ajinata chay cheqata suticharqa imaraykuchus wawqen Esaumanta 
ayqekushajtin, chay cheqanejpi Dios payman rikhurisqa. 

8Chantá chaypi kashajtinku, Rebecaj uywaqen Débora wañuporqa. Ayantataj 
Betel qayllapi, encina sach'a uraman p'amparqanku. Chayrayku Jacob chay 
sach'ata suticharqa: “Waqarikuna sach'a”, nispa. 

9Chaymanta qhepaman Jacob Padán Arammanta kutimushajtin, ujtawan Dios 
payman rikhurerqa, chantá payta samincharqa. 

10Nerqataj: Sutiykeqa Jacob. Kunanmantarí manaña jinachu sutiyki kanqa. 
Aswanpis sutiyki “Israel” kanqa, nispa. Ajinata Dios Jacobta waj sutiwan 
suticharqa. 

11Chantá Dios Jacobta nillarqataj: Noqaqa Tukuy Atiyniyoj Dios kani. Mirayniyki 
ashkha kachunku. Qanmanta ashkha runayoj suyukuna rikhurenqanku, 
jinallataj mirayniykimanta kuraj kamachejkuna sayarenqanku. 

12Noqaqa Abrahamman, Isaacmanwan qosqay jallp'ata qanman qollaykitaj. 
Jinataj mirayniykimanpis chay jallp'ata qosaj, nispa. 

13Chantá Dios riporqa, maypichus Jacobwan parlarqa, chaynejmanta. 

14Jacobtaj, maynejpichus Dios paywan parlarqa, chaypi uj rumita oqharispa, 
sayacherqa. Rumita sayachisqanmantaj vinota jich'aykorqa, chantá aceitewan 
jawiykorqa. 

15Jacob chay cheqatataj “Betel” nispa suticharqa. 

Raquel wañupun 

16Chaymantataj Jacobwan, ayllunwan ima Betelmanta purirerqanku. Efrataman 
chayanankupaj jinaña kashajtinkutaj, Raquel onqokuspa, uj qhari wawata 
ñak'ayta paqarichikorqa. 

17Mana paqarichikuyta atispa ñak'arishajtintaj, partera nerqa: Ama 
manchachikuychu, wawaykeqa qharisitumin, nispa. 

18Raqueltajrí wañupushaspaña, ñak'ayllataña wawata suticharqa: 
“Benoní”, nispa. Wawaj tatantajrí “Benjamín”, nispa suticharqa. 

19Ajinata Raquel wañuporqa. Ayantataj Efrataman rinapi p'amparqanku. Chay 
cheqajta ujnin sutin “Belén” karqa. 

20Chantá Jacobqa Raquelpa ayan p'ampasqa patapi rumikunata tawqarqa. Chay 
tawqasqa rumikuna, Raquel maypichus p'ampasqa karqa, chayta rikuchishan. 

21Chantá Israel chaymanta ripuspa, Migdal Edarmanta aswan jaqaynejpi 
toldonta sayacherqa. 

22Uj kutirí chaynejpi Israel tiyakushajtin, kuraj kaj churin Rubén Bilawan 
puñuykorqa. Bilaqa tatanpa ujnin warmin karqa. Jacobtaj chayta yachaspa, 
maytapuni phiñakorqa. 

Jacobpa churinkuna 

Jacobpata churinkuna chunka iskayniyoj karqanku. 

23Leapi Jacobpa kuraj kaj churin Rubén karqa, sullk'ankunataj Simeón, Leví, 
Judá, Isacar, Zabulón ima karqanku. 

24Raquelwan rejsisqan churinkunataj karqanku Josewan, Benjaminwan ima. 

25Raquelpa kamachin Bilapi churinkuna karqanku Danwan, Neftaliwan ima. 

26Leaj kamachin Zilpapi churinkunataj karqanku Gadwan, Aserwan ima. 
Chaykuna Jacobpa churinkuna karqanku Padán Arampi kashajtin paqarejkuna. 

Isaac wañupun 

27Chantá Jacob tatan Isaacta watukoj Mamreman rerqa. Chay llajtaj ujnin 
sutenqa Arba, chayrí Hebrón karqa. Chaypi Abrahamwan, churin Isaacwan ima 
unay tiyakusqanku. 

28Isaacqa 180 watata kawsarqa. 

29Pay allin unayniyoj wañupuspa, ñawpa tatankunaman riporqa. Chantá churin 
Esauwan, Jacobwan ima payta p'amparqanku. 

Génesis 36 

Esaujpa miraynin 

(1 Cr 1.34-54) 

1Kaykuna Esaúj miraynin kanku. Esaujta ujnin sutin Edom karqa. 

2Esauqa Canaán llajtayoj warmikunawan casararqa: Jitita Elonpa ususin 
Adawan, chantá Anáj ususin Aholibamawan ima. Aholibamaqa heveo Sibonpa 
allchhin karqa. 

3Casarakullarqataj Ismaelpa ususin Basematwan. Payqa Nebayotpata panan 
karqa. 

4Esaú warmin Adapi rejsisqan churenqa Elifaz karqa, warmin Basematwan 
rejsisqan churintaj Reuel karqa. 

5Warmin Aholibamapitaj karqanku Jeús, Jalán, Coré ima. Chaykuna Canaanpi 
tiyakushajtin Esaujpata churinkuna karqanku. 

6Esauqa warminkunata, churinkunata, ususinkunata, pikunachus paywan 
tiyakorqanku, chaykunatawan pusariykukuspa, wawqen Jacobmanta 
karunchakunanpaj waj cheqaman riporqa. Jinallataj tukuy uywankunata, 
Canaanpi tiyakushaspa imatachus tarisqanta, tukuyninta apakaporqa. 

7Chayta ruwarqa, imaraykuchus iskayninku ashkha uywayoj karqanku, manataj 
khuska tiyakuyta aterqankuchu. Tiyakusharqanku, chay jallp'aqa uywankuta 
michinankupaj ancha pisi karqa. 

8Chayrayku Esauqa, pichus Edom nisqallataj karqa, pay Seir sutiyoj orqonejman 
tiyakoj riporqa. 

9Esaujpata miraynin kaykuna kanku. Payqa edomitakunaj ñawpa tatanku karqa. 
Paykunataj Seir sutiyoj orqonejpi tiyakorqanku. 

10Kaykuna kanku Esaujpata churinkunaj sutinku: Ada warminpi churin Elifaz 
karqa, Basemat warminpitaj churin Reuel karqa. 

11Elifazpa churinkunataj karqanku Temán, Omar, Sefó, Gatán, Cenaz ima. 

12Elifazpa ujnin warminpi karqa Timna. Payqa Elifazpaj uj qhari wawata 
rejserqa, sutintaj Amalec karqa. Paykuna Esaujpa warmin Adaj allchhinkuna 
karqanku. 

13Reuelpa churinkunarí karqanku: Najat, Zeraj, Samá, Miza ima. Chaykuna 
Esaujpata ujnin kaj warmin Basematpa churinkuna karqanku. 

14Esaujpata ujnin kaj warmin Aholibamaj wawankuna karqanku: Jeús, Jalán, 
Coré ima. Aholibamaqa Anáj ususin, Sibonpa allchhin karqa. 

15Esaujpa mirayninmanta kurajkuna kaykuna karqanku. Esaujpa kuraj kaj 
churin Elifazpa mirayninmanta: Temán, Omar, Sefó, Cenaz, 

16Coré, Gatán, Amalec ima karqanku. Chaykuna Edom jap'iypi Elifazpa 
mirayninmanta kurajkuna karqanku. Tukuy paykuna Adaj churinkuna 
karqanku. 

17Esaujpa churin Reuelpa churinkunamanta kurajkuna karqanku: Najat, Zeraj, 
Samá, Miza ima. Kaykuna Edom jap'iypi, Reuelpa mirayninmanta kurajkuna 
karqanku. Paykunaqa Esaujpa warmin Basematpa churinkuna karqanku. 

18Anáj ususin, Esaujpata ujnin kaj warmin Aholibamaj churinkunamanta 
kurajkuna karqanku: Jeús, Jalán, Coré ima. 

19Chay tukuyninku Edom nisqa Esaumanta mirajkuna karqanku, sapa 
ayllunkupi kurajkuna. 

Seirpa miraynin 

20Chay cheqapi tiyakoj horeo Seirpa churinkuna kaykuna karqanku: Lotán, 
Sobal, Sibón, Aná, 

21Disón, Eser, Disán ima. Paykuna Edom jap'iypi horeo Seirpa mirayninmanta 
kurajkuna karqanku. 

22Lotanpa churinkunataj karqanku Joriwan, Hemanwan ima. Lotanpa panantaj 
Timna karqa. 

23Sobalpa churinkuna karqanku: Alván, Manajat, Ebal, Sefo, Onam ima. 

24Sibonpa churinkuna karqanku: Ayawan, chantá Anawan ima. Anaqa tatan 
Sibonpa burronkunata ch'innejpi michishaspa, yaku juturikunata tarerqa. 

25Anajta uj qhari wawan Disón sutiyoj karqa, ususintaj Aholibama sutiyoj karqa. 

26Disonpa churinkuna karqanku: Hemdán, Esbán, Itrán, Querán ima. 

27Eserpa churinkunataj karqanku: Bilán, Zaván, Achán ima. 

28Disanpa churinkuna karqanku Uzwan, Aranwan ima. 

29Hor ayllukunapi kurajkuna karqanku: Lotán, Sobal, Sibón, Aná, 

30Disón, Eser, chantá Disán ima. Paykuna Seir jap'iypi, horeokunamanta sapa 
ayllupi kurajkuna karqanku. 

Edom suyupi kamachejkuna 

31Edom suyupi kuraj kamachejkuna kaykuna karqanku. Paykunaqa manaraj 
israelitakuna kuraj kamachejniyoj kashajtinku kamacherqanku. 

32Beorpa churin Belaqa Edompi kuraj kamachej karqa, llajtantaj Dinaba karqa. 

33Bela wañupojtintaj, Zerajpa churin Jobab kamacherqa. Payqa Bosra 
llajtamanta karqa. 

34Jobab wañupojtintaj, Temanmanta Jusán kamacherqa. 

35Jusán wañupojtintaj, Avit llajtamanta Bedadpa churin Hadad kamacherqa. 
Bedadqa Moabpi Madián llajtayojkunata atiparqa. 

36Hadad wañupojtintaj, Masreca llajtamanta Samla kamacherqa. 

37Samla wañupojtintaj, Éufrates mayu kantupi Rejobot llajtamanta Saúl 
kamacherqa. 

38Saúl wañupojtintaj, Acborpa churin Baal Janán kamacherqa. 

39Acborpa churin Baal Janán wañupojtintaj, Pau llajtamanta Hadar kamacherqa. 
Hadarpa warmintaj Mehitabel karqa, Matredpa churin Mezabpa allchhin. 

40Kaykuna Esaúj mirayninmanta kurajkuna karqanku, sapa ayllunkupi, sapa 
cheqapi: Timna, Alva, Jetet, 

41Aholibama, Elá, Pinón, 

42Cenaz, Temán, Mibsar, 

43Magdiel, Iram ima. Paykuna tiyakunankupaj jap'ikusqanku jallp'api kuraj 
kamachejkuna karqanku. Esaujpata ujnin sutin Edom karqa. Paymin 
edomitakunaj tatanku karqa. 

Génesis 37 

Joséj kawsaynin 

1Jacobqa Canaán jap'iypi tiyakorqa, maypichus tatan waj llajtayoj jina tiyakusqa, 
chaypi. 

2Jacobpa ayllun kay jinata kawsarqanku. Chaypacha Joseqa chunka qanchisniyoj 
watayoj karqa. Paytaj Jacob tatanpa ujnin warmin Biláj churinkunawan chantá 
Jacobpa ujnin warmin Zilpaj churinkunawan ima ovejata michej karqa. Josetajrí 
wawqenkunaj mana allin ruwasqankuta tatanman willaj. 

3Israel tukuy wawankunamanta nisqaqa Joseta astawan munakoj, 
machuyayninpi rejsisqanrayku. Chayrayku manchay sumaj p'achata 
ruwaporqa. 

4Josejpa wawqenkunarí tatanku Joseta paykunamanta nisqa astawan 
munakusqanta rikuspa, Joseta chejnikuyta qallarerqanku, nitaj allinta 
parlapayajchu kanku. 

5Uj kuti José mosqokuspa imatachus rikusqanta wawqenkunaman willarqa, 
chayraykutaj paykuna astawan payta chejnikorqanku. 

6Josetaj paykunata nerqa: Uyariwaychej, imatachus mosqokusqayta 
willasqaykichej. 

7Tukuyninchej chajrapi kashasqanchej, trigota marq'a marq'ata wataraspa. 
Ujllata noqaj marq'ay sayarispa, cheqanta sayasqa. Qankunaj marq'aykichejtaj 
noqaypaman muyuykuspa, k'umuykusqanku, nispa. 

8Chantá wawqenkuna, nerqanku: Ajá, kaywanqa niytachu munashawayku qan 
kamachejniyku kanaykita? Qanchu noqaykuta kamachiwasqayku? nispa. 
Chayrayku mosqokusqanmanta chantá imaynatachus willasqanmanta astawan 
payta chejnikorqanku. 

9Chaymanta qhepanejman José ujtawan mosqokullarqataj, chaytataj 
wawqenkunaman willallarqataj: Ujtawan kay jinata mosqokullanitaj: Intiwan, 
killawan, chunka ujniyoj ch'askakunapiwan noqaman 
k'umuykamushawasqanku, nispa. 

10Chantá José imatachus mosqokusqanta tatanman, wawqenkunamanwan ima 
willajtin, tatan k'amerqa: Ajinata mosqokuspa, imatataj niyta munashankiri? 
Noqawan, mamaykiwan, wawqeykikunawan imachu, qanman 
k'umuykusqayku? nispa. 

11Wawqenkunaqa Josemanta anchatataj envidiakorqanku. Tatantajrí Josejpa 
mosqokusqan ima niytachus munasqanta yachayta munaspa, unanchasharqa. 

Joseta vendenku 

12Uj kuti Joséj wawqenkuna tatankoj uywanta Sichemman qhaterqanku, chaypi 
michinankupaj. 

13Chantá Israelqa Joseta nerqa: Wawqeykikuna Sichempi ovejata michishanku, 
noqataj munani paykunata waturikoj rinaykita, nispa. Josetaj nerqa: Ya risaj, 
nispa. 

14Israeltaj nerqa: Rispa, wawqeykikuna, jinataj ovejakuna imaynachus 
kashasqankuta qhawamuy. Chantá kutimuspa, willawanki, nispa. Ajinata 
Israelqa churin Joseta Hebrón vallemantapacha kacharqa. Chantá José 
Sichemman rerqa. 

15Chaywanpis Sichemman chayaspa, Joseqa ñanta chinkacherqa. Jinata 
purishajtintaj, uj runa paywan tinkukuspa, taporqa: Imata mask'aspataj 
purishankiri? nispa. 

16Josetaj nerqa: Wawqeykunata mask'aspa purishani. Manachu rikuwaj 
maypichus michishasqankuta? nispa. 

17Chantá chay runa nerqa: Kaymanta ripunkuña. Paykunata ninakojta 
uyarerqani: Dotanman qhatina, nispa nejta. Chayrayku Joseqa wawqenkunata 
mask'aspa, rillarqapuni, jinaspataj, Dotanpi paykunata taripamorqa. 

18José karullapiraj kashajtin, wawqenkuna payta rikorqanku. Manaraj 
paykunaman qayllaykushajtintaj, wañuchinankupaj yachachinakorqanku. 

19Chantá, ujkuna ujkuna ninakorqanku: Qhawaychej má, mosqokuyta yachaj 
jamushan. 

20Jamuychej, payta wañuchisunchej, chaymantataj uj ch'aki pujyuman ayanta 
wijch'uykusunchej. Chantá nisunchej: Ima phiña animalchá mikhuykun, nispa. 
Chantá mosqokusqan imapichus parasqanta qhawasunchej, nispa. 

21Rubentajrí chayta uyarispa, sullk'anta mana wañuchinankuta munaspa, 
nerqa: Ama wañuchinachu. 

22Imapajtaj wañuchisunri? Astawanqa kay ch'inpi ch'aki pujyuman 
wijch'uykuna, amataj paytaqa imananachu, nispa. Rubén ajinata nerqa, 
imaraykuchus pay yuyarqa Joseta kacharichispa, tatanman kachapuyta. 

23Chantá José, maypichus wawqenkuna kasharqanku, chayman 
chayajtinkamataj, paykuna payta jap'ispa, tatanpa ruwapusqan p'achanta 
lluch'orqanku. 

24Jinaspataj, Joseta ch'aki pujyuman wijch'uykorqanku, maypichus mana yaku 
karqachu, chayman. 

25Chantá Joséj wawqenkuna mikhunankupaj tiyarikorqanku. Mikhushaspataj, 
qhatuwan purej ismaelitakunata Galaadmanta jamushajta rikorqanku. Paykuna 
camellonkunapi sumaj q'apashaj jawinata, balsamota, mirrata ima Egiptoman 
apasharqanku. 

26Jinapi Judaqa wawqenkunata nerqa: Sullk'anchejta wañuchispa, chantá 
wañuchisqanchejta pakayta munaspa, imatataj tarisunri? 

27Wañuchinanchejtaqa, ismaelitakunaman vendeykuna, imaraykuchus Joseqa 
wawqenchej, yawarninchejtaj, nispa. Wawqenkunataj nisqan allin kasqanta 
nerqanku. 

28Chayrayku Madián llajtayoj qhatojkuna chaynejta pasashajtinku, Joseta 
pujyumanta orqhospa, iskay chunka qolqepi ismaelitakunaman 
venderparerqanku. Ajinamanta ismaelitakunaqa Joseta Egiptoman aparqanku. 

29Chaymanta mana unayninmanchu Rubenqa pujyuman kutispa, Joseta manaña 
rikorqachu. Chayrayku llakikuspa, p'achanta llik'ikorqa. 

30Chantá maypichus wawqenkuna kasharqanku, chayman kutispa, paykunata 
nerqa: Joseqa mana pujyupi kanchu. Kunan imanasajtajri? nispa. 

31Josejpa wawqenkunarí paypa p'achanta uj chivota ñak'asqankoj yawarninwan 
yawarchaykorqanku. 

32Chantataj tatankuman apachispa, nerqanku: Kayta tariyku. Wawaykej 
p'achanchus manachus, chayta allinta reparay, nispa. 

33Jacobtaj wawanpa p'achanta rejsikapuspa, nerqa: Arí, wawaypata kayqa. Ima 
millay animalchari waway Josetaqa mithaspa, mikhuykun, nispa. 

34Jinapi Jacob p'achanta llik'irakuspa, qhashqa p'achata churaykukorqa. 
Jinaspataj, unayta churinmanta llakikuspa, waqarqa. 

35Tukuy churinkuna, ususinkuna ima payta sonqochayta munarqanku. Paytajrí 
mana munarqachu. Mayta waqaspataj, nerqa: Wawaymantaqa 
wañupunaykama waqasaj. Wañupuspallaña, paywan tinkukapusaj, nispa. 

36Chaykamatajrí Madián llajtayoj qhatojkuna Egiptoman chayaspa, Joseta 
Potifar sutiyojman vendeykorqanku. Potifarqa Egipto suyuta kuraj kamachej 
faraonpa yanapajnin karqa, faraonta qhawaj soldadokunaj capitannin. 

Génesis 38 

Judawan Tamarwan 

1Chaypacha Judá wawqenkunamanta karunchakuspa, Jirá sutiyojpa wasinman 
tiyakoj rerqa. Payqa Adulán llajtayoj karqa. 

2Chaypi Judaqa Canaán llajtayoj Súa sutiyojpa ususinwan rejsinakorqa. Chantá 
chay sipaswan casarakuspa, paywan puñuykorqa. 

3Chay warmitaj Judapaj onqoj rikhurispa, wawayoj karqa “Er” sutiwantaj 
suticharqa. 

4Chaymanta Judáj warmin ujtawan wijsallikuspa, qhari wawallatataj 
paqarichikorqa, chay wawatataj “Onán” sutiwan suticharqa. 

5Qhepanejman Judáj warmenqa ujtawan wawayojllataj karqa, chaytataj “Sela”, 
nispa suticharqa. Sela paqarisharqa chaypacha, Judaqa Quezib nisqa cheqapi 
tiyakusharqa. 

6Aswan qhepanejman Judaqa kuraj kaj churin Erta Tamar sutiyoj warmiwan 
casaracherqa. 

7Chaywanpis Judáj kuraj kaj churin Er mana Tata Diospa munasqanman jinachu 
purisqanrayku Tata Dios payta wañucherqa. 

8Chaymantataj Judaqa Onanta nerqa: Wañoj wawqeykej warminwan qanñataj 
casaray, paywan cuñadon jina imachus ruwanaykita junt'anaykipaj. Ajinamanta 
wawqeykej sutin mana chinkanqachu, nispa. 

9Onán yacharqa wañoj wawqenpa warminpi wawata rejsisqan mana paypa 
sutintachu apananta. Chayrayku chay warmiwan sapa kuti puñuykuspa, 

mujunta pampallaman surucherqa, wawqenpa miraynin ama paynejta 
kananpaj. 

10Chay jinata Onanpa ruwasqantarí Tata Dios mana allinpajchu qhawarqa. 
Chayrayku paytapis Tata Dios wañuchillarqataj. 

11Chantá Judaqa ñojch'an Tamarta nerqa: Tataykej wasinman kutispa, 
warmisapa jina kakuy, sullk'a churiy Sela jatunyanankama, nispa. Chayta nerqa, 
imaraykuchus yuyarqa Sela Tamarwan casarajtin, Dios paytapis wañuchinanta. 
Jinamanta Tamarqa tatanpa wasinman tiyakoj riporqa. 

12Chaymanta unayman jina Judajpa warmin Suáj wawan wañuporqa. 
Qhepamantaj Judaqa llakiy p'achanta lluch'ukaporqa. Chantá Timnat llajtaman 
rerqa, maypichus ovejankunaj millmanta ruthusharqanku, chayman. Adulán 
llajtayoj kawsaqen Jirapis paywan rillarqataj. 

13Tamartaj suegron Timnatman ovejaj millmata ruthuchej rishasqanta 
yacharqa. 

14Jinapi Tamarqa luto p'achanta lluch'ukuspa, umanta suk'umpaykukorqa, ama 
pipis payta rejsinanpaj. Chantá Enayin llajtaman yaykuna punkupi 
tiyaykukorqa. Chayqa Timnatman rej ñanpi karqa. Tamar yacharqa Selaqa 
waynaña kasqanta, yachallarqataj Judaqa nisqanman jina, mana sullk'a 
churinwan payta casarachisqanta. 

15Judá chay warmita rikuspa, yuyarqa phisu warmi kasqanta, imaraykuchus 
uyan qhatasqa karqa. 

16Ñanmanta ithirispataj, chay warmita nerqa: Qanwan puñuyta munayman, 
nispa. Ajinata nerqa mana yachaspa ñojch'an kasqanta. Chay warmitaj nerqa: 
Imatataj qowanki kunan qanwan puñuykojtiyri? nispa. 

17Judataj nerqa: Tropaymanta uj maltun chivota apachimusqayki, nispa. 
Warmitaj nerqa: Nisqaykita apachimunaykikama, prendata jina imallatapis 
saqeway, nispa. 

18Judataj taporqa: Imatataj prendata jina qoykimanri? nispa. Warmitaj nerqa: 
Kunkaykipi warkhukushanki, chay selloykita qoway. Chantá jap'ishanki, chay 
varatawan qoway, nispa. Judataj warmej nisqanta qorqa, chantá paywan 
puñuykorqa. Jinamanta Tamarqa Judapaj onqoj rikhurerqa. 

19Chantá wasinman kutipuspa, Tamarqa suk'umpanta lluch'ukuytawan, 
lutokuna p'achanta churaykakaporqa. 

20Qhepanejman Judá uj maltun chivota Adulanmanta kaj kawsaqenwan 
apacherqa, chay warmi prendata qochikusqanta qopunanpaj. Kawsaqenrí mana 
chay warmita tarerqachu. 

21Jinataj chaypi tiyakojkunata taporqa: Manachu rikorqankichej Enayinmanta 
phisu warmi ñan patapi tiyaj, chayta? nispa. Paykunatajrí kuticherqanku: Mana 
kaypi ima phisu warmitapis rikuykuchu, nispa. 

22Chaymanta pay kutipuspa, Judaman willamorqa: Mana chay warmita 
tarinichu. Llajtayojkunapis niwanku chaynejpi mana ima phisu warmipis 
kasqanta, nispa. 

23Chantá Judá nerqa: Jina jap'ikuchun prenda qosqayta, ama pipis 
noqanchejmanta alqochakunawanchejpaj. Noqaqa nisqayman jina uj chivota 
apacherqayki, qantaj mana chay warmita tarimunkichu, nispa. 

24Kinsa killaman jina Judaman willaj jamorqanku: Tamar ñojch'aykeqa 
purisqanpi piwanchá puñuykorqa. Chayrayku kunanqa wijsayoj kashan, nispa. 
Judataj nerqa: Jawaman orqhospa, ruphaykuchiychej, nispa. 

25Jawaman orqhoshajtinkutajrí, Tamarqa suegronman willacherqa: Pichus kay 
prendata saqewajpaj onqoj kashani. Allinta qhawaspa, kay sello, kay sello 
apaykachana watu, kay vara ima pejpatachus kasqanta rejsikapuchun, nispa. 

26Judataj chaykunata qhawaspa, paypata kasqanta rejsikaporqa, nerqataj: 
Payqa maychus kajta ruwan, noqatajrí mana, imaraykuchus noqaqa mana payta 
churiy Selawan casaracherqanichu, nispa. Jinamanta Judá manaña jayk'ajpis 
Tamarwan ujtawan puñuykorqachu. 

27Tamar onqokunan chayamojtin, iskay wawakunata paqarichikorqa. 

28Paqarishaspa, ujnin kaj ñawpajta makinta jaywarqamorqa. Parterataj uj puka 
q'aytuwan makinman wataykorqa: Kay kaj ñawpajta llojsimun, nispa. 

29Ñawpajta makinta jaywamoj wawarí chaypacha makinta aysaykakaporqa. 
Jinamanta wawqenraj ñawpajta paqarerqa. Chayrayku parteraqa chay wawata 
suticharqa “Fares”, nispa. Nerqataj: Ñawpajta llojsimunaykipaj imatataj 
ruwarqankiri? nispa. 

30Chaymanta ujñataj paqarerqa, makinpi puka q'aytuyoj kaj, paytataj 
suticharqa: “Zeraj”, nispa. 

Génesis 39 

Tata Diosqa Joseta yanapan 

1Ismaelitakunaqa Joseta Egiptoman aparqanku. Chaypitaj Egipto llajtayoj 
Potifar payta rantikorqa. Potifarqa Egipto suyuta kuraj kamachejpata 
yanapajnin karqa, payta qhawaj soldadokunaj capitanninku. 

2Jinapi Tata Diosqa Josewan kasharqa. Chayrayku José Egipto llajtayoj 
patronninpapi kashajtin, tukuy imapi allin rerqa. 

3Patronnintaj repararqa Tata Diosqa Josewan kashasqanta, chayraykutaj Joseta 
tukuy ima ruwasqanpi allin rishasqanta. 

4Chayrayku Joseqa patronninwan maytapuni munachikorqa. Chantá Potifarqa 
Joseta tukuy kapuyninmanta, wasinpi kajkunamantawan mayordomo kananpaj 
churarqa. 

5Chaymantapacha Tata Dios Joserayku Potifarta samincharqa. Wasinpi tukuy 
ima kajpi, jinataj chajranpipis Tata Dios yanaparqa. 

6Tukuy tiyapusqanta Josejpa makinman saqespa, Potifarqa manaña 
imamantapis llakikorqañachu, manachayqa mikhunallanmantaña. José allin 
rijch'ayniyoj, alajitu runa karqa. 

7Chay qhepamantaj Potifarpa warmenqa Joseta munapayaspa, uj kuti nerqa: 
Jamuy, noqawan puñunaykita munani, nispa. 

8Joserí manapuni munarqachu, nerqataj: Patronneyqa niwan noqa tukuy 
imanmanta cuentayoj kanayta. Noqa kaypi kashajteyqa, mana imamantapis 
llakikunanchu tiyan. 

9Kay wasipi mana pipis noqamanta aswan atiyniyoj kanchu, patronniytaj tukuy 
imata makiyman saqewan. Qanllata mana saqewanchu, imajtinchus qanqa 
warmin kanki. Ajinaqa, imaynatataj chay jina millayta ruwaspa, Diospa 
contranpi juchalliymanri? nispa. 

10Chaywanpis chay warmeqa sapa p'unchay Joseta qhatiykacharqa, paywan 
puñuykunanta munaspa, payllawan kananta munaspa ima. Josetajrí mana 
uyariyllatapis munajchu. 

11Uj kuti José Potifarpa wasiman yaykorqa, imachus ruwananta ruwaj. Mana 
pipis chaypi kashasqanta rikuspataj, 

12Potifarpa warmenqa Joseta patanchakunan p'achamanta jap'iykuspa, nerqa: 
Puñuna, nispa. Josetajrí chay p'achanta warmej makinpi saqerparispa, 
wasimanta jawaman ayqerikaporqa. 

13Chantá chay warmeqa José ayqespa makinpi patanchana p'achata 
saqerparisqanta rikuspa, 

14wasinpi kaj kamachinkunata wajyaspa, nerqa: Rikunkichejchu, qosayqa kay 
hebreo runata pusamun noqanchejmanta alqochakunawanchejpaj. Wasipi 
kashajtiy, noqawan puñuykuyta munaspa yaykuykamorqa, noqatajrí 
jatunmanta qhaparikorqani. 

15Paytaj sinch'ita qhaparikusqayta uyarispa, p'achanta makiypi saqerparerqa, 
chaymantataj jawaman ima jina ayqerikaporqa, nispa. 

16Chantá chay warmeqa Josejpa p'achanta qosan chayamunankama jallch'arqa. 

17Qosan chayamojtintaj, kikillantataj willarqa: Chay wata runa hebreota 
pusamusqaykeqa alqochakuwayta munaspa, cuartoyman yaykuykamorqa. 

18Noqatajrí jatunmanta tukuy kallpaywan qhaparejtiy, payqa p'achanta 
saqerparispa, ima jina jawaman ayqerikaporqa. 

19Ajinata kamachiykeqa noqata ruwawan, nispa. Potifarqa warmin imatachus 
willasqanta uyarispa, Josepaj maytapuni phiñakorqa. 

20Chantá Joseta jap'ichiytawan, wisq'aykucherqa, maypichus kuraj kamachejpa 
presochasqankuna kasharqanku, chayman. 

21José carcelpi kashajtinpis, Tata Dios paywanpuni karqa, khuyakuspataj, tukuy 
imapi payta yanaparqa. Chayrayku Joseqa carcelta qhawaj kamachejwanñataj 
munachikorqa. 

22Chayrayku carcelpi kamachejqa Joseta churarqa carcelpi presokunata 
qhawananpaj. Ajinapi payqa carcelpi tukuy imachus ruwanamanta yachaj 
karqa. 

23Chayrayku carcelmanta cuentayoj runaqa José imatachus ruwashasqanta 
mana qhawajchu, imaraykuchus Tata Dios Josewan kasqanrayku tukuy ima 
ruwasqanpi allin rerqa. 

Génesis 40 

José mosqoykunata sut'inchan 

1Chaymanta qhepata kuraj kamachej faraonman vinota jaywaj runa, jinallataj 
t'anta ruwaj runa ima Egipto suyuta kuraj kamachejta phiñacherqanku. 

2Chayrayku kuraj kamachej faraonqa iskayninkupaj phiñakorqa. Ujnenqa vinota 
jaywajkunaj kamachejnin, ujnintaj t'antata ruwajkunaj kamachejnin karqa. 

3Paykunata jap'ichispataj, faraonqa qhawaj soldadokunaj capitanpa wasinman 
apacherqa, maypichus cárcel karqa, chayman. Chayllapitaj Josepis kasharqa. 

4Jinapi capitanqa Joseta nerqa chay iskay presokunata qhawananta, 
mikhunankuta maychus kajta jaywaspa. Paykunataj unaytaña carcelpi 
wisq'asqa kasharqanku. 

5Chantá uj ch'isi, Egiptopi kuraj kamachejman vinota jaywaj, chantá t'antata 
ruwaj ima mosqokorqanku, sapa mosqokusqankutaj uj imata niyta munarqa. 

6Chantá José presokunata tutamanta watukuspa, rikorqa llakisqa 
kashasqankuta. 

7Chayrayku payqa patronninpa wasinpi preso masinkunata taporqa: Imamantá 
llakisqa kashankichejri? nispa. 

8Paykunataj kuticherqanku: Sapa ujniyku mosqokuyku, manataj pipis kanchu 
mosqokusqayku imatachus niyta munasqanta sut'inchanawaykupaj, nispa. 
Jinapi José nerqa: Dioslla mosqokusqaykichejta sut'inchayta atin. Imatachus 
mosqokusqaykichejta willariwaychej ari, nispa. 

9Chantá vinota jaywajkunaj kamachejnin mosqokusqanta Joseman willarqa: 
Mosqoyniypi uva sach'ata rikorqani. 

10Chay uva sach'aqa kinsa k'ajllayoj kasqa. Chaytaj ijispa, t'ikashasqa, chantá 
sumaj poqosqa uva chhullchuman tukusqa. 

11Noqa faraonpa copanta jap'ishasqani. Uvata jap'ispataj, copaman 
ch'irwashasqani. Chaymantataj noqa kikiy copata faraonman jaywasqani, nispa. 

12Chantá José nerqa: Imatachus mosqokusqaykeqa kayta niyta munan: Kinsa 
k'ajllaqa kinsa p'unchaywan ninakun. 

13Chay niyta munan kinsa p'unchaymantawan faraonqa qanta 
qhespichisunanta, chantá imachus ruwanaykiman kutiykuchisunanta. 
Jinamanta ujtawan faraonman vinota jaywanki, imaynatachus ñawpajta jaywaj 
kanki, ajinallatataj. 

14Ajinaqa, noqamanta yuyarikuwanki. Khuyarikuwaspa, faraonman noqamanta 
parlaripuwanki, kaymanta orqhopunawanpaj. 

15Noqataqa hebreokunaj llajtankumanta mana munashajta apamuwarqanku. 
Noqarí carcelpi kanaypaj jinaqa mana ima millaytapis ruwarqanichu, nispa. 

16Chantá José allinpaj sut'inchasqanta rikuspa, t'antata ruwajkunaj 
kamachejninñataj mosqokusqanta willarikorqa: Noqapis mosqoyniypi 
rikorqani kinsa canastapi yuraj t'anta umay patapi kashajta. 

17Patan kajpi imaymana t'anta faraonpaj kasqa. P'isqokunatajrí jamuspa, umay 
patapi canastamanta t'antata mikhushasqanku, nispa. 

18Josetaj nerqa: Qanpa mosqokusqaykeqa kayta niyta munan: Kinsa canastaqa 
kinsa p'unchaywan ninakun. 

19Chay niyta munan kinsa p'unchayninman jina faraonqa umaykita qholuchispa, 
sach'aman warkhuchisunanta, suwintukunataj aychaykita mikhonqanku, nispa. 

20Jinataj karqa. Kinsa p'unchayman jina faraonpa wata junt'aynin karqa, 
chayraykutaj pay jatun raymita ruwarqa. Chaymantaj tukuy yanapajninkunata, 
yuyaychajkunatawan ima wajyarqa. Chantá paykunaj rikunanta, vinota 
jaywajkunaj kamachejninkuta, jinallataj t'antata ruwajkunaj 
kamachejninkutawan carcelmanta orqhochimorqa. 

21Jinaspataj, vinota jaywajkunaj kamachejninkuta ruwananman 
kutiykuchiporqa. Jinamantataj pay ñawpajta jina faraonman vinota jaywarqa. 

22T'anta ruwajkunaj kamachejninkutarí faraón sipicherqa. Ajinata Joséj 
sut'inchasqan junt'akorqa. 

23Chaywanpis vinota jaywajkunaj kamachejninkoqa Josemanta mana 
yuyarikorqachu. 

Génesis 41 

Joseqa faraonpa mosqokusqanta sut'inchan 

1Iskay watanman jina, faraón mosqokorqa. Mosqoyninpitaj payqa Nilo mayu 
kantupi kashasqa. 

2Jinallaman qanchis sumachaj wira wakakunata rikusqa, mayumanta 
llojsimuspa, mayu kantupi q'achuta mikhushajta. 

3Chaykunaj qhepantataj mayumanta qanchis millay rajchi wakakuna 
llojsimullasqankutaj. Chantá mayu kantupi wira wakakunaj ñawpaqenkupi 
sayasqanku. 

4Chantá millay rajchi wakakunaqa wira wakakunata mikhukapusqanku. Ajinata 
mosqokushaspa, faraonqa rijch'arerqa. 

5Chantá ujtawan puñukapuspa, mosqokullarqataj. Chaypacha rikusqa sumaj 
poqosqa qanchis trigo umata uj yurallamanta llojsishajta. 

6Chaykunaj qhepantataj llojsimullasqankutaj ch'aki wayraj ch'akichisqan, 
qanchis ch'usu trigo umakuna. 

7Chay ch'usu trigo umakunataj qanchis sumachaj trigo umakunata 
mikhuykusqanku. Chantá faraón rijch'arispa, mosqokusqallanta reparakorqa. 

8Q'ayantin paqarin faraón manchay phutisqa kasharqa. Chayrayku Egiptomanta 
tukuy watojkunata chantá tukuy yachayniyojkunata ima wajyacherqa. 
Chaywanpis faraón mosqokusqanta willajtin, ni pipis sut'inchayta 
aterqankuchu. 

9Chantá vinota jaywajkunaj kuraj kamachejninku faraonta nerqa: Kunan noqa 
mana allinta ruwasqayta yuyarikuni. 

10Maypachachus t'anta ruwajkunaj kamachejpa contranta, noqaj contraytawan 
qan phiñakorqanki chaypacha, qhawaj soldadokunaj capitanpa wasinpi 
carcelman wisq'achiwarqayku. 

11Chantá uj ch'isilla paypis, noqapis mosqokorqayku, sapa ujpa 
mosqokusqaykutaj noqaykupaj imachus kananmanta niyta munasqa. 



91 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

12Chayllapitaj uj hebreo waynuchu kasharqa. Payqa capitanpa kamachin karqa. 
Mosqokusqaykuta payman willarikorqayku, paytaj sut'inchawarqayku 
noqaykuwan imachus kananmanta. 

13Chantá sut'inchawasqaykuman jina kikin karqa. Noqaqa ruwanayman 
kutiykuchisqa karqani, chay ujtaj sipisqa karqa, nispa. 

14Jinapi faraón Joseta wajyachejtin, usqhayllata payta carcelmanta 
orqhomorqanku. Josetaj chujchanta k'utuchikuspa, chantá waj p'achatawan 
churakuspa, faraonpa ñawpaqenman rerqa. 

15Faraontaj Joseta nerqa: Noqa mosqokorqani, nitaj pipis sut'inchayta 
atiwanchu. Chaywanpis uyarini pipis mosqokusqankuta willasojtinku, qanpis 
sut'inchasqaykita, nispa. 

16Josetaj faraonta nerqa: Chayqa mana noqamantachu, Dioslla atin allinniykipaj 
sut'inchasuyta, nispa. 

17Chantá Joseman faraón nerqa: Mosqoyniypi Nilo mayu patapi sayashasqani. 

18Chantá jinallaman mayumanta qanchis sumachaj wira wakakuna llojsimuspa, 
mayu kantupi q'achuta mikhushasqanku. 

19Chaykunaj qhepankutataj qanchis millay rajchi wakakuna 
llojsimullasqankutaj. Chay jina rajchi wakakunata tukuy Egiptopi mana 
jayk'ajpis rikorqanichu. 

20Chantá chay qanchis millay rajchi wakakunaqa qanchis sumaj wira 
wakakunata mikhukapusqanku. 

21Wira wawakunata mikhukapushajtinkupis, mikhukapusqankuta mana pipis 
reparasqachu, imaraykuchus ñawpata jina rajchillapuni kashasqanku. Noqataj 
jinallapi rijch'arerqani. 

22Chantá puñukapuspa, ujtawan mosqokullarqanitaj. Qanchis sumaj trigo uma 
uj yurallamanta llojsisqanta rikorqani. 

23Jinallataj, ch'aki wayraj ch'akichisqan qanchis ch'usu trigo umata 
rikullarqanitaj. 

24Chantá qanchis ch'usu trigo umaqa sumachaj trigo umata mikhuykusqanku. 
Mosqokuspa imatachus rikusqayta yachajkunaman willarqani, nitaj pipis 
imatachus niyta munasqanta sut'inchayta atiwankuchu, nispa. 

25Chantá José faraonta nerqa: Iskaynin mosqokusqaykeqa ujlla kanku. 
Ajinamanta Diosmin imatachus ruwayta yuyashasqanta yachayta qoshasunki. 

26Qanchis wira wakakunaqa qanchis watawan ninakun, kikillantataj niyta 
munan qanchis sumaj trigo umakunapis. Chay iskaynin mosqoykuna ujllata 
niyta munan. 

27Wira wakakunaj qhepanta qanchis millay rajchi wakakuna llojsimojkunaqa 
qanchis watawan ninakullantaj, jinallataj ch'aki wayraj ch'akichisqan chay 
qanchis ch'usu trigo umapis. Chay niyta munan qanchis watata yarqhay kananta. 

28Imachus kajllata qanman willashayki: Dios imatachus ruwananta qanman 
yachachishasunki. 

29Tukuy Egipto suyupi qanchis watata chajra sumajta poqonqa. 

30Chantá chay qhepata qanchis watatataj mana mikhuna kanqachu. Chaypacha 
ñawpajta ashkha mikhuna kasqanta ni pipis yuyarikonqachu. Ajinata yarqhayqa 
tukuy Egipto suyupi tiyakojkunata ñak'arichenqa. 

31Yarqhayqa anchapuni kanqa, chayraykutaj ñawpajta ashkha mikhuna 
kasqanmanta mana pipis yuyarenqachu. 

32Qan iskay kutita kikillantapuni mosqokusqaykeqa niyta munan Dios 
imatachus nisqanta ruwanantapuni. Arí, imatachus nisqanta usqhayllata 
ruwanqa. 

33Chayrayku kuraj kamachejníy, chay yarqhay watakuna jamusqanrayku allin 
kanman allin yuyayniyoj, yachayniyoj runata mask'anayki, chantá Egipto suyuta 
kamachinanpaj churanayki. 

34Jinataj kaytawan ruwawaj: Kamachejkunata churallawajtaj, paykuna tukuy 
Egiptopi qanchis watata chajra sumajta poqosqanmanta phishqaman t'aqaspa, 
ujta tantanankupaj. 

35Jamoj sumaj watakunapi trigota tantachunku. Chantá qanpa rikunaykita 
llajtakunapi pirwachunku, yarqhay watapi tukuy runapaj mikhuna kananpaj. 

36Pirwasqanku trigo tukuy Egipto suyupaj kanqa, qanchis wata yarqhaypi 
runakuna ama yarqhaywan wañunankupaj, nispa. 

José Egipto suyupi kamachin 

37Ajinaqa faraonman, jinallataj yanapajkunamanpis Josejpa yuyaychasqan allin 
rijch'arqa. 

38Chantá faraón nerqa: Joseta jina Diospa espiritunwan kaj runataqa mana 
maypipis tarisunmanchu, nispa. 

39Chantá faraonqa Joseta nerqa: Mana pipis qan jina sumaj yuyayniyoj, 
yachayniyoj runaqa kanchu. Kay tukuy imachus kananmanta Diosllamin 
qanman yachachisunki. 

40Chayrayku qanmin kamachinay wasipi imachus ruwanata kamachiy ari, 
tukuytaj qanpa kamachisqaykita kasusonqanku. Noqalla qanmanta aswan kuraj 
kasaj, imaraykuchus noqaqa kuraj kamachej kani. 

41Noqaqa qanta tukuy Egipto suyuta kamachinaykipaj churayki, nispa. 

42Jinata niytawantaj, faraonqa selloyoj anillonta makinmanta orqhokuytawan, 
Josejpa makinman churaykorqa. Chaymantataj sumaj linomanta ruwasqa 
p'achata churanankuta kamacherqa. Jinaspataj, Josejpa kunkanman qorimanta 
ruwasqa walqatapis churaykucherqa. 

43Chaymantataj faraonqa Joseta iskay kaj carretanman wicharicherqa. Chantá 
faraón kamachinkunata kamacherqa Joséj ñawpaqenta qhaparispa, rinankuta: 
Qonqorikuychej, nispa. Ajinata Joseqa Egipto suyuta kamachinanpaj churasqa 
karqa. 

44Faraontaj Joseta nerqa: Noqa faraón kani. Chaywanpis kay tukuynin Egipto 
suyupeqa kamachejtillayki runakuna imatapis ruwanqanku. 

45Chantá faraón Joseta “Safenat Paneaj”, nispa suticharqa. Chaymantataj payta 
On llajtamanta sacerdote Potiferaj ususin Asenatwan casaracherqa. Chay 
qhepatataj José tukuy Egipto suyuta muyurimorqa. 

46Maypachachus Joseta Egiptopi kuraj kamachejman pusarqanku chaypacha, 
pay kinsa chunka watayoj karqa. Chantá Joseqa faraonpa ñawpaqenmanta 
llojsispa, tukuy Egipto suyuta purimuyta qallarerqa. 

47Jinataj chay qanchis sumaj watapi chajraqa manchay sumajta poqorqa. 

48Chay sumaj watapi tukuy Egipto suyupi chajra poqojta José waqaychacherqa. 
Sapa llajtapi muyuyninpi poqojta pirwacherqa. 

49Joseqa mama qocha kantupi jina t'iyu chhikatapuni trigota oqharerqa. Chay 
chhika trigota manaña tupuspachu jap'ej, jinallataña pirwachej, ashkha 
kasqanrayku. 

50Manaraj chay yarqhay wata chayamushajtin, Josejta Asenat warminpi iskayña 
churinkuna karqanku. Asenatqa On llajtapi sacerdote Potiferaj ususin karqa. 

51José kuraj kaj wawanta “Manasés” sutiwan suticharqa, imaraykuchus nerqa: 
Dios tukuy llakiyniyta, aylluytawan qonqachiwan, nispa. 

52Sullk'a kajtataj “Efraín” sutiwan suticharqa, imaraykuchus nerqa: Diosqa 
llakiywan ñak'arisqay llajtapi wawa rejsinayta munan, nispa. 

53Ajinata qanchis sumaj wata kanan Egiptopi junt'akorqa. 

54Josejpa nisqanman jinataj, qanchis yarqhay wata qallarerqa. Tukuy waj 
suyukunapipis yarqhay kallarqataj. Chaywanpis Egiptollapi mana yarqhay 
karqachu, imajtinchus mikhuna kallarqa. 

55Egiptopi mikhuymanta pisiyta qallarerqanku chaypacha, llajtayojkuna 
mikhunata mañakoj faraonman rerqanku. Faraontaj nerqa: Rispa, Josemanta 
mañakamuychej, ruwaychejtaj paypa nisqanta, nispa. 

56Tukuy suyupi manaña mikhuna kajtin, Joseqa trigo pirwakunata kicharerqa, 
Egipto llajtayojkunaman trigota vendenanpaj, imaraykuchus mikhunamanta 
pisichikuy astawan astawan kasharqa. 

57Tukuy waj suyukunamantapis Egiptoman Josemanta trigota rantikoj 
jamullarqankutaj, imaraykuchus ni mayqen suyupi mikhuna karqañachu. 

Génesis 42 

Joséj wawqenkuna Egiptoman rinku 

1Canaanpi tiyakushaspa, Jacob yacharqa Egiptopi trigo rantinapaj kasqanta. 
Chantá churinkunata nerqa: Imata kaypi ruwashankichej uyaykichejta 
qhawanakuspallari? 

2Willawanku Egiptopi trigo rantikunapaj kasqanta. Chayrayku jaqaymanta 
trigota rantimuychej, ama yarqhaywan wañunanchejpaj, nispa. 

3Chantá Joséj chunkantin wawqenkuna Egiptoman rerqanku trigota rantikoj. 

4Jacobrí mana munarqachu Josejpa sullk'an Benjamín paykunawan rinanta, 
imaraykuchus nerqa: Ichá paytapis ima pasashanman, nispa. 

5Jinapi Israelpa churinkuna Egiptoman waj rejkunawan khuska rerqanku, 
imaraykuchus tukuynin Canaán jap'iypipis manallataj mikhuna karqachu. 

6Chaypacha José Egiptopi kamachishaspa, tukuynejmanta jamojkunaman 
trigota venderqa. Wawqenkunataj chayaytawan, Josejpa ñawpaqenpi 
pampakama k'umuykorqanku. 

7Josetaj paykunata rikuytawan, wawqenkuna kasqankuta rejsikaporqa. Paytajrí 
manapis rejsinmanchu jina churakorqa. Chantá paykunata phiñarikuspa jina 
taporqa: Maymanta qankuna jamushankichejri? nispa. Paykunataj 
kuticherqanku: Canaanmanta trigota rantikoj jamuyku, tatáy, nispa. 

8Joseqa wawqenkunata rejsikaporqa, paykunatajrí mana payta rejserqankuchu. 

9Chaymantataj José paykunamanta imatachus mosqokusqanta yuyarikorqa. 
Chantá paykunata nerqa: Qankunaqa wateqaj jamunkichej, kay suyupi 
maynejchus as saqerpasqalla kashasqanta yachaj, nispa. 

10Paykunataj nerqanku: Mana, wiraqochíy, noqaykoqa trigota rantikojlla 
jamuyku. 

11Tukuyniyku uj runaj wawallan kayku. Noqayku mana millayta ruwaspa 
puriyta yachaykuchu, nitaj wateqaspa puriykuchu, nispa. 

12Josetaj nerqa: Chayqa mana jinachu, qankunaqa kay suyupi mana allin 
qhawasqa cheqakunata qhawaj jamunkichej, nispa. 

13Paykunataj kuticherqanku: Noqaykoqa chunka iskayniyoj kayku, uj tatayojlla, 
jamushaykutaj Canaanmanta. Sullk'a kaj wawqeykoqa tataykuwan qhepakun, 
ujnintaj chinkapun, nispa. 

14Chaywanpis José nillarqapuni: Niykichejña. Qankunaqa wateqaj jamunkichej. 

15Cheqatachus nishasqaykichejta kunanpacha yachasunchej. Faraonpa 
sutinrayku noqa tiluykichej: Sullk'a kaj wawqeykichejta 
chayachimunaykichejkama, mana kaymanta llojsinkichejchu. 

16Payta pusamoj ujnillaykichej rinkichej, wakinniykichejtaj kaypi preso 
qhepakunkichej. Chaypi yachakonqa cheqatapunichus parlashankichej 
manachus, chay. Manachus jina chayqa, qankunaqa wateqaspa purishankichej, 
nispa. 

17Jinamanta José tukuyninkuta kinsa p'unchayta carcelman wisq'acherqa. 

18Kinsa p'unchaymantataj José paykunata nerqa: Noqaqa Diosta 
manchachikuni. Sichus kawsayta munankichej chayqa, kayta ruwaychej: 

19Sichus qankuna cheqanta parlaj kankichej chayqa, ujnin wawqeykichejta 
carcelpi saqeychej, wakintaj ripuychej, aylluykichej mikhunanpajtaj trigota 
apaychej. 

20Chantá kutimunawaykichejpaj sullk'aykichejta pusamuwankichej. Chaypi 
yachasaj cheqantachus parlashankichej manachus, chayta. Manachus 
wawqeykichejta pusamunkichej chayrí, wañuchisqa kankichej, nispa. 
Paykunataj kuticherqanku: Ajina kachun, tatáy, nispa. 

21Chantá paykunapura ninakorqanku: Wawqenchejta mana allinta 
ruwasqanchejmanta noqanchej kay jinata ñak'arishanchej. Khuyayta 
mañakushawajtinchej, may jinata waqashajta rikushaspapis, mana 
uyarerqanchejchu. Chayraykumin kay jina llakiy qhatirishawanchej, nispa. 

22Chantá Rubén paykunata nerqa: Chayrayku noqa nerqaykichej ama imatapis 
Joseta ruwanachu, nispa. Qankunatajrí mana kasuwarqankichejchu. Kunanqa 
wañusqanmanta juchachasqa kashanchej, nispa. 

23Paykuna mana yacharqankuchu José imatachus parlasqankuta 
entiendeshasqanta, imaraykuchus José paykunaman parlasqanta waj runa 
hebreo rimayman tijrarqa. 

24Chantá José qayllankumanta ithiriytawan, maytapuni waqarikorqa. 
Kutirimuspataj, paykuna rikushajtinku, Simeonta jap'ichispa, wataykucherqa. 

25Chantá José kamachinkunata nerqa wawqenkunaj costalninkuman trigota 
junt'arachipunankuta, qolqe pagasqankutataj sapa ujpa costalninkuman 
churaykuspa, siraykunankuta. Nillarqataj qoqawitapis churapunankuta, ñanpi 
mikhunankupaj. Kamachinkunataj Joséj nisqanta ruwarqanku. 

26Chaymanta Joséj wawqenkunaqa burronkunaman trigota chajnariykukuspa, 
riporqanku. 

27Maynejpichus samarinankuman chayaspa, wawqekunamanta ujninku 
costalninta urayk'ucherqa burronta mikhuchinanpaj. Chantá costalninta 
kicharispa, qolqenta tarerqa. 

28Chaymantataj wawqenkunata nerqa: Qhawariychej, qolqeyta 
kutichipuwasqanku, costalniypi kashasqa, nispa. Tukuyninkutaj chayta rikuspa, 
mayta mancharikorqanku, paykunapurataj ninakorqanku: Imatataj Dios kayta 
ruwashawanchejri? nispa. 

29Canaanman chayaspa, paykuna imaynachus risqanta tatanku Jacobman 
willarqanku. 

30Nerqankutaj: Egiptopi kamachej wiraqocheqa may phiñasqa parlawayku, 
tumpawaykutaj llajtankuman wateqaj risqaykumanta. 

31Noqaykutaj nerqayku allin runa kasqaykuta, nitaj ni jayk'aj wateqaspa 
purisqaykuta. 

32Willallarqaykutaj uj runaj wawallan chunka iskayniyoj wawqekuna 
kasqaykuta. Chantá willallarqaykutaj uj wawqeyku manaña noqaykuwanchu 
kasqanta, sullk'aykutaj qanwan Canaanpi qhepakusqanta. 

33Jinata nejtiyku, chay llajtata kamachej runa niwarqayku: Cheqanta parlaj 
kasqaykichejta kay jinamanta yachasaj: Kaypi noqawan ujnin wawqeykichejta 
saqeychej, qankunataj aylluykichejpaj trigota apaspa llajtaykichejman 
kutipuychej. 

34Chantá ujtawan kutimuspa, sullk'aykichejta pusamuwankichej. Ajinapi sut'ita 
yachasaj qankuna cheqanta parlaj kasqaykichejta, manataj wateqaspa 
purejkunachu. Chantá kay wawqeykichejta kacharipusaj, qankunataj kay 
llajtapi mana pejpa ima nisqan purinkichej, nispa. 

35Chantá Jacobpa churinkuna costalninkumanta trigota jich'ashaspa, ch'uspitapi 
watasqata sapa uj qolqenkuta tarikaporqanku. Chantá paykuna, jinataj tatanku 
qolqe pagasqankuta pachanta rikuspa, mancharerqanku. 

36Chaymanta Jacob paykunata nerqa: Qankunaqa mana wawayojta 
saqeshawankichej. José manaña noqanchejwanchu, Simeonpis manallataj 
kaypichu. Kunanqa Benjamintañatajchu pusankichej? Kay tukuy imaqa 
llakiywan wañunaypaj jina, nispa. 

37Chantá Rubén tatanta nerqa: Benjaminmantaqa noqa cuentallikusaj, 
kawsashajta kutichimpusqayki. Manachus payta kutichimpusqayki chayqa, 
iskaynin wawaykunata wañuchiyta atinki, nispa. 

38Jacobtajrí nerqa: Benjaminneyqa manapuni qankunawan renqachu. Wawqen 
José wañupun, kunantaj payllaña qhepakun. Sichus ñanta rishajtiykichej imapis 
pasanman chayqa, qankuna juchayoj kawajchej machu kayniypi llakiywan 
wañunaymanta, nispa. 

Génesis 43 

Benjaminta Egiptoman pusanku 

1Chaywanpis Canaanpi yarqhayqa mana awantay atina jinaña karqa. 

2Chayrayku Jacobpa churinkuna Egiptomanta trigota apasqanku 
tukukapojtinña, Jacob paykunata nerqa: Ujtawan Egiptoman rispa, 
mikhunanchejpaj trigota rantimullaychejtaj ari, nispa. 

3Judatajrí nerqa: Ña niykuña, chay wiraqocheqa sut'ita niwasqaykuta. Pay 
niwarqayku: Sichus sullk'aykichejta mana pusamuwankichejchu chayqa, ama 
kutimuwankichejchu, nispa. 

4Sichus Benjaminta pusajta saqewasqayku chayqa, rispa, trigota 
rantimusqayku. 

5Manapunichus munanki chayqa, mana riykumanchu, imaraykuchus chay runa 
sut'ita niwarqayku: Manachus sullk'aykichejta pusamuwankichej chayqa, ama 
kutimuwankichejchu, nispa. 

6Chantá Jacob, pichus Israel sutiyojllataj karqa, chay nerqa: Imaraykutaj kay 
jinata llakichiwankichejri? Imapajtaj chay runaman sullk'aykichej kasqantaraj 
willarqankichejri? nispa. 

7Paykunataj kuticherqanku: Chay runa noqaykumanta chantá ayllunchejmanta 
anchata tapuwarqayku: Tataykichej kawsashanrajchu? Wawqeykichej ujwanpis 
kanrajchu? nispa. Noqaykurí tapuwasqaykuman jina kuticherqayku ari. 
Imaynatataj yachaykuman karqa ninawaykuta: Sullk'aykichejta pusamuychej, 
nispari? 

8Chantá Judañataj tatan Israelta nerqa: Noqa Benjaminmanta cuentayoj kasaj, 
kachallay ari. Kunanpacha mikhunata rantej puririsqayku, ama qan, ni noqayku, 
nitaj wawaykukunapis yarqhaymanta wañunanchejpaj. 

9Noqa paymanta cuentallikusaj. Imapis kajtenqa, noqamanta cuentata 
mañawanki. Manachus pachanta chayachimpusqayki chayqa, noqata wiñaypaj 
juchachawanki. 

10Sichus qan mana jinata jark'akuwaj karqa chayqa, rispa jamuspa, iskay 
kutitaña chayamuykuman karqa, nispa. 

11Chaymanta tatanku Jacob nerqa: Imanasuntaj. Jina kanan kajtenqa, kayta 
ruwaychej: Kaypi sumajnin kajmanta costalman churaspa, chay runaman 

jaywarinaykichejpaj apaychej: Uj chhika balsamota, uj chhika abeja misk'ita, 
sumaj q'apashaj jawinata, mirrata, nuezta, chantá almendrata ima. 

12Qolqetapis uj jinatawan apaspa, chantá costalniykichejpi tarisqaykichej chay 
qolqeta ima, pay kikinmanpuni jaywankichej. Ichapis pantaspa 
churaykunkuman karqa. 

13Benjamintapis pusallaychejtaj. Chantá usqhayta rispa, chay runawan 
tinkumuychej. 

14Tukuy Atiyniyoj Diostaj chay runaj sonqonta llamp'uyachichun, 
qankunamanta khuyarikunanpaj. Ajinamanta qhepakoj wawqeykichejta, chantá 
Benjaminta ima kacharimponqa. Noqarí, sichus mana wawayoj qhepakunay 
kashan chayqa, jina mana wawayoj qhepakusaj, nispa. 

15Chantá Jacobpa churinkuna waqeta apariykukuspa, qolqetapis uj jinatawan 
aparqanku. Benjamintawan pusariykukuspataj, Egiptoman purirerqanku. 
Chayman chayaspataj, Josejpaman rerqanku. 

16Joserí sullk'an Benjamín paykunawan kashasqanta rikuspa, mayordomonta 
nerqa: Kay runakunata wasiyman pusay, chantá uj wakata ñak'aspa wayk'uchiy, 
imaraykuchus paykunaqa kunan chawpi p'unchayta noqawan mikhonqanku, 
nispa. 

17Mayordomoqa Joséj nisqanman jina kikinta ruwarqa, jinataj Joséj 
wawqenkunata Josejpa wasinman pusarqa. 

18Mayordomo paykunata Joséj wasinman pusashajtin, paykuna 
mancharikorqanku, ninakorqankutaj: Kay runaqa kutichipuwasqanchej 
qolqenmanta wasinman pusashawanchej. Kunantaj wata runanta jina 
jap'iwasunchej, burronchejkunatapis jap'ikapullanqataj, nispa. 

19Jinapi wasi punkuman qayllaykushaspa, Joséj mayordomonta 
parlapayarqanku: 

20Wiraqochíy, unayña trigota rantikoj jamorqayku. 

21Kutipushaspataj, tambopi uj ch'isita puñorqayku. Chantá costalniykuta 
qhawaykuspa, sapa uj trigomanta pagasqayku qolqeta tarikaporqayku. Chayta 
kunan apamporqayku. 

22Kunan trigota rantikunaykupajqa waj qolqetapis apamullaykutaj. Noqayku 
mana yachaykuchu pichus chay qolqeta costalniykuman churaykusqanta, nispa. 

23Mayordomotajrí kuticherqa: Ama manchachikuychejchu. Diosniykichej, 
tataykichejpa Diosninchari chay qolqeta costalniykichejman churaykorqa. 
Noqarí pagasqaykichej qolqetaqa jap'erqani, nispa. Chayta niytawantaj, 
mayordomoqa Simeonta carcelmanta orqhomuspa, paykunaman pusamorqa. 

24Jinaspataj, tukuyninkuta Josejpa wasinman pusaykorqa. Chantá chakinkuta 
mayllakunankupaj yakuta jaywarqa, burronkukunamanpis qarallarqataj. 

25Josejpa wawqenkunataj waqeta apasqankuta wakicherqanku, chawpi 
p'unchayta José chayamojtin, jaywanankupaj, imaraykuchus yacharqanku 
chaypi paykunawan mikhunanta. 

26José chayamojtin, paykuna pampakama k'umuykuspa, napaykorqanku, chantá 
waqe apasqankuta jaywarqanku. 

27Josetaj paykunata taporqa: Imaynataj kashankichej, walejllachu? nispa. 
Chaymanta tapullarqataj: Machituña niwarqankichej chay tataykichejrí, 
imaynataj kashanri? Kawsakushanrajchu? nispa. 

28Paykunataj k'umuykuspa, nerqanku: Tataykoqa walejlla kakushan. 
Kawsakushanraj, nispa. 

29Chantá José muyuyninta qhawarispa, Benjaminta rikorqa, piwanchus uj 
mamayoj, uj tatayojlla karqanku, chayta. Chantá nerqa: Kaychu sullk'aykichejqa, 
pimantachus willawarqankichej, chay? Wawáy, Tata Dios yanapasuchun, nispa. 

30José sullk'anta rikukapuspa, yaqhapuni waqaywan atipachikorqa, 
imaraykuchus kusiymanta sonqon wawayarqa. Chayrayku usqhayllata puñunan 
cuartoman yaykuspa, waqarikorqa. 

31Sonqon tiyaykojtintaj, uyanta mayllarqokuytawan, llojsimorqa. Chantá 
kamachinkunata nerqa: Mikhunata qarallaychejña, nispa. 

32Josepaj waj mesapi mikhunata churarqanku, wawqenkunapajtaj waj mesapi. 
Egipto llajtayojkunapajrí mikhunata waj mesaman churapullarqankutaj, 
imaraykuchus paykunaqa hebreokunawan khuska mana mikhuyta munajchu 
kanku. Egipto llajtayojkunapaj hebreokunawan khuska mikhoyqa mana 
allinpajchu qhawasqa karqa. 

33Josetajrí wawqenkunata kurajmanta sullk'aman jina tiyaracherqa. Paykunataj 
ujkuna ujkuna qhawanakuspa, mancharisqa t'ukusharqanku. 

34Josetaj mikhunata jaywasqankumanta tukuyninkuman jaywacherqa. 
Benjaminmanrí uj phishqa jinatawan astawan yapasqata jaywarqa. Jinata José 
wawqenkunawan khuska manchay kusisqa mikhorqa, ujyarqa ima. 

Génesis 44 

Joséj ujyanan vaso 

1Chay qhepata Joseqa mayordomonta kamacherqa: Kay runakunaj 
costalninkuman trigota junt'aykuchiy, atisqankuta apakunankupaj. Jinataj qolqe 
pagasqankuta sapa ujninkoj costalninkuman churaykapullankitaj. 

2Chantá qolqe metalmanta vasoyta sullk'a kajpa costalninman churaykunki, 
trigomanta pagasqan qolqetawan khuskata, nispa. Mayordomotaj Joséj 
nisqanman jina kikinta ruwarqa. 

3Chantá tutamanta inti phawarqamuyta jina, Josejpa wawqenkuna burronkuta 
qhatiriykukuspa, riporqanku. 

4Jinapis llajtamanta manaraj karuta rishajtinku, José mayordomonta 
yachaykucherqa: Chay runakunata qhatiykuy, taripaspataj ninki: Imaraykutaj 
patronniyman allin kajmanta sajra kajwan kutichinkichejri? Ima nispataj 
patronniypa ujyanan 

5chantá qhawaspa imachus kananta yachanan vasota suwankichejri? Kaytaqa 
mana allintachu ruwankichej, nispa. 

6Mayordomotaj Joséj wawqenkunata taripaytawan, Joséj nisqanman jina kikinta 
nerqa. 

7Paykunataj kuticherqanku: Wiraqochi, imaraykutaj qan kay jinata 
nishawaykuri? Noqaykoqa mana jayk'aj chayta ruwaykumanchu. 

8Yachanki jina, noqaykoqa pagasqayku qolqeta costalniykupi tarisqaykuta 
Canaanmantapacha kutichimpuyku. Ima nispataj patronniykej wasinmanta 
qorinta, qolqentapis suwaykumanri? 

9Sichus mayqenniykojpa makinpi vason rikhurenqa chayqa, chay wañuchisqa 
kachun. Noqaykutaj wiraqochiykoj wata runan kasqayku, nispa. 

10Mayordomotajrí nerqa: Qankunaj nisqaykichejman jina kachun. Chaywanpis 
pejpapichá chay vaso rikhurenqa, chaylla wata runamanta qhepakonqa. 
Wakinkunataj ripuyta atillankichej, nispa. 

11Chantá sapa ujninku usqhayllata burronkuta chajnaraytawan, costalninkuta 
phaskaraspa, qhawaykorqanku. 

12Mayordomotaj kuraj kajmanta qallarispa, sullk'api tukuspa, costalninkuta 
mask'arqa. Jinaspataj, vasotaqa Benjaminpa costalninpi tarerqa. 

13Tarisqanta rikuspa, Benjaminpa wawqekuna llakikuspa, p'achankuta 
llik'irakorqanku. Chantá sapa ujninku burronkuman costalninkuta 
chajnaykuytawan, llajtaman kutirerqanku. 

14José wasillanpiraj kashajtin, Judawan, chantá wawqenkunawan ima chayaspa, 
pampakama k'umuykorqanku. 

15Josetaj paykunata nerqa: Imatataj kayta ruwawankichejri? Manachu 
yachankichej noqa watuyta yachaj kasqayta? nispa. 

16Chantá Judá kuticherqa: Wiraqochíy, imatataj niykumanri? Mana suwachu 
kasqaykuta rikuchinaykupaj, imatataj ruwayta atiykumanri? Diosqa unay mana 

allinta ruwasqaykuta kutichipushawayku. Makiykipi kashayku. Pejpa 
costalninpichus vasoyki rikhurerqa, chaywan khuska wata runayki kasqayku, 
nispa. 

17Chantá José nerqa: Mana ni imarayku chaytaqa ruwaymanchu. Pichus vasota 
apashajlla wata runay kanqa. Qankunarí ama imamantapis llakikuspa, 
tataykichejpa wasinman kutipullaychej. Manataj pipis ima nisonqachejchu, 
nispa. 

18Jinapi Judá Joseman qayllaykuspa, nillarqataj: Wiraqochíy, ama jina kaspa, 
mana pejpa uyarinanta nisusqayta uyaririway. Ama ari noqapaj phiñakuychu. 
Qanqa kikin faraonpis kawaj jina kanki. 

19Qan tapuwarqayku: Tataykichej, wawqeykichejpis tiyanrajchu? nispa. 

20Noqaykutaj willarqayku tatayku allin machituña kasqanta, jinallataj 
wawqeykupis waynallaraj kasqanta. Paytaqa tatayku machuyayninpi rejserqa. 
Chantá nillarqaykutaj tataykoqa sullk'aykuta maytapuni munakusqanta, 
imaraykuchus warmin Raquelpi rejsisqan wawankuna iskaylla karqanku. Kuraj 
kaj wañunña, sullk'a kajllaña kawsashan, nispa. 

21Jinallataj qan niwarqayku sullk'aykuta pusamunaykuta, qan rejsiyta 
munasqaykirayku. 

22Noqaykutaj qanta nerqayku waynaqa tataykuta mana saqerpayayta atisqanta. 
Sapantachus saqenman chayqa, tatayku wañupunman, nispa. 

23Chantá qan niwarqayku: Sullk'aykichejta manachus pusamunkichej chayqa, 
ama jamuwankichejchu, nispa. 

24Noqaykutaj kaymanta kutiytawan, qan imatachus niwasqaykuta, tataykuman 
willarqayku. 

25Jinapi aswan qhepaman tatayku niwarqayku: Trigota rantej ujtawan 
kutiychej, nispa. 

26Noqaykutajrí nerqayku: Noqayku manapuni risqaykuchu, manachus 
sullk'aykuta pusasqayku chayqa. Sichus Benjamín mana noqaykuwan renqachu 
chayqa, Egiptota kamachej mana jap'iwasqaykuchu, nispa. 

27Chantá tatayku kutichiwarqayku: Qankuna yachankichej Raquel warmiypi 
iskay wawallata rejsisqayta. 

28Ujnenqa ripuspa chinkan, chaymantapachataj manaña payta rikunichu. 
Yuyani uj millay animal mithaspa, wañuchisqanta. 

29Sullk'a wawaytawan pusajtiykichej, sichus imanakonqa chayqa, machu 
kayniypi llakiywan wañunaypaj qankuna juchayoj kankichej, nispa. 

30Ajinaqa, sichus tataypaman kutipusaj, waynataj mana noqawan kutenqachu 
chayqa, wawanta mana rikuspa tatay wañonqa. Tatayku wawanta 
manchaytapuni q'ayachakusqanrayku manapuni paymanta kacharikuyta 
munanchu. 

31Mana payta rikuspa, llakiymanta wañonqa. Noqaykutaj juchayoj kasqayku, 
tatayku machuyayninpi llakiywan wañunanpaj. 

32Noqaqa tatayta nerqani kay waynamanta cuentayoj kanayta, chantá 
nillarqanitaj: Sichus noqa mana Benjaminta kutichimpusqayki chayqa, noqa 
wiñaypaj juchayoj kasaj, nispa. 

33Chayrayku wiraqochíy, kay waynaj cuentanmanta noqa wata runaykimanta 
qhepakusaj. Paytaj wawqenkunawan llajtaykuman kutipuchun. 

34Imaynatataj noqa mana sullk'ayta pusakapuspa tatayman kutiymanri? Mana 
atiymanchu. Mana tatayta llakiywan ñak'arejta rikuyta munanichu, nispa. 
Ajinata Judá Joseta nerqa. 

Génesis 45 

José wawqenkunaman rejsichikun 

1Judajpa nisqanta José uyarejtin, sonqon wawayarqa, jinataj kamachinkunaj 
ñawpaqenkupi manaña awantakuyta aterqachu. Chayrayku jatunmanta 
qhaparispa, paykunata nerqa: Kaymanta tukuy llojsiychej, nispa. Ajinaqa José 
wawqenkunaman rejsichikushajtin, Egipto llajtayojkunamanta mana pipis 
paywan karqachu. 

2Chantá José jatunmanta jik'un jik'unta waqarikorqa. Waqarikusqantaqa Egipto 
llajtayojkunapis uyarerqanku, jinallataj faraonpa wasinpi kajkunapis 
yachallarqankutaj. 

3Chantá Joseqa wawqenkunata nerqa: Noqa José kani. Tatayqa 
kawsakushanrajchu? nispa. Wawqenkunatajrí mana imatapis 
kuticherqankuchu, imaraykuchus ñawpaqenpi ancha mancharisqa 
kasharqanku. 

4Josetaj ujtawan paykunata nillarqataj: Qayllaykamuwaychej, nispa. Paykuna 
qayllaykojtinkutaj, José nerqa: Noqa José kani, wawqeykichej, pitachus qankuna 
Egiptopi wata runa kanaypaj vendewarqankichej, chay. 

5Chaywanpis ama chaymanta anchata llakikuychejchu, nitaj 
vendewasqaykichejmanta juchachanakuychejchu. Diosmin qankunamanta 
ñawpajta kayman kachamuwarqa, qankunata kawsachinaypaj. 

6Kay suyupi yarqhay kasqanqa iskay wataña, phishqa watatawanraj kanan 
kashan. Chay watakunapi manapuni chajra oqharina kanqachu, nitaj 
tarpusqapis poqonqachu. 

7Chayrayku Dios qankunamanta ñawpajta noqata kayman kachamuwarqa, kay 
pachapi mirayniykichej ama tukukunanpaj uj jatun t'ukunata ruwasqannejta. 

8Ajinaqa Diospuni kay llajtaman kachamuwarqa, mana qankunachu. Paymin 
faraonta yuyaychanaypaj churawarqa. Jinallataj tukuy imanta qhawapunaypaj 
churallawarqataj, chantá tukuy Egiptopi kamachinaypaj ima. 

9Ajinaqa, maypichus tatay kashan, chayman usqhayta kutiychej, niychejtaj: 
Wawayki José nisunki: Egipto suyuta kamachinaypaj Dios churawan. Tatáy, 
waturikuwaj usqhayllata jamuy. 

10Egiptoman chayamuspataj, Gosén cheqanejpi, noqamanta qayllapi tiyakunki 
wawaykikunawan, allchhiykikunawan, uywaykikunawan, chantá tukuy 
kapuyniykiwan ima. 

11Chantá kawsanaykichejpaj noqa mikhunata qosqaykichej, aylluykichej, tukuy 
qanwan kashajkuna ima ama imamanta pisichikunaykichejpaj, imajtinchus 
yarqhayqa phishqa watatawanraj kanan kashan, nispa. 

12José nillarqataj: Qankuna, sullk'ay Benjaminwan ima testigo kankichej 
noqapuni kayta nishasqayta. 

13Ajinata qankuna tatayman willampuwaychej Egipto suyupi kamachej 
kasqaymanta, jinallataj imatachá rikusqaykichejta. Chayrayku usqhayta rispa, 
tatayta pusampuwaychej, nispa. 

14Chantá José ujtawan wawqen Benjaminta ojllaykuspa, waqarikorqa. 
Benjaminpis waqarikullarqataj. 

15Chaymantataj José sapa ujta much'aykuspa, ojllaykuspataj, waqarikorqa. 
Chaymantaña wawqenkunaqa mana manchachikuspa paywan parlarqanku. 

16Josejpa wawqenkuna chayamusqankuta faraonpa kamachinan wasipi 
yacharqanku. Chayta yachaspataj, faraonwan, yanapajninkunawan ima 
manchayta kusikorqanku. 

17Chantá faraón Joseta nerqa: Wawqeykikunata niy burronkukunaman trigota 
chajnariykukuspa, Canaanman kutinankuta. 

18Chantá tataykichejta, aylluykichejtawan pusamuchunku. Noqataj 
Egiptomanta sumajnin kaj jallp'ata qosqaykichej, qankunataj kaypi 
poqosqanmanta sumajta mikhunkichej, nispa. 

19Chantá wawqeykikunata kamachillaytaj Egiptomanta carretakunata 
apanankuta, chaykunapi wawankukunata, warminkukunata, tatankuta ima 
apakampunankupaj. 

20Ama imaykichejta Canaanpi saqesqaykichejmanta llakikuychejchu, 
imajtinchus imachá Egiptopi tiyan, chaymanta sumajnin kaj qankunapaj kanqa, 
nispa. 

21Chaypacha Israelpa churinkuna ajinata ruwarqanku. Joseqa faraonpa 
kamachisqanman jina carretakunata paykunaman qorqa. Jinallataj ñanpi 
mikhunankupajpis qollarqataj. 

22Chantá sapa ujninkuman mosoj p'achata qollarqataj. Benjaminmantajrí 300 
qolqeta qorqa, phishqa mosoj p'achatawan. 

23Jinataj imachus Egiptopi sumajta poqojmanta chunka burropi tatanman 
apacherqa. Jinallataj tatan jamushaspa mikhunanpaj apachillarqataj chunka 
burropi trigota, t'antata, qoqawitawan ima. 

24Chantá José wawqenkunata kacharpayashaspa, nerqa: Pajtataj ñanpi 
siminakuspa maqanakushawajchej, nispa. Paykunataj purirerqanku. 

25Egiptomanta puririspa, Canaanman chayarqanku, maypichus tatanku Jacob 
tiyakusharqa, chayman. 

26Chantá Jacobman willarqanku: Joseqa kawsashasqaraj, paytaj Egiptopi 
kamachej kasqa, nispa. Jacobtajrí mancharispa, ch'inlla karqa, imaraykuchus 
llullakushasqankuta yuyarqa. 

27Chaywanpis paykuna Josejpa tukuy nisqanta allinta willajtinku, chantá 
apachisqan carretakunata rikuspa, Jacob manchayta kusikorqa. 

28Chantá Israel nerqa: Niwasqaykichejqa jinapunichá, chayllata yachayta 
munarqani. Waway Joseqa kawsakushanraj. Chayrayku manaraj 
wañupushaspa, paypa uyanta rikumusaj, nispa. 

Génesis 46 

Jacobwan ayllunwan ima Egiptoman ripunku 

1Jinamanta Jacobqa tukuy imanta apariykukuspa, purirerqa. Bersebaman 
chayaspataj, uywa ñak'asqata q'olacherqa tatan Isaacpa Diosninman 
jaywananpaj. 

2Chantá chay ch'isi Dios mosqoypi jina sutinmanta wajyaspa, Israelwan 
parlarqa: Jacob, Jacob, nispa. Paytaj kuticherqa: Kaypi kashani, nispa. 



105 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

3Chantá Dios payta nerqa: Noqa Dios kani, tataykej Diosnin. Egiptoman riyta 
ama manchachikuychu. Chaypi mirayniykita mirachispa, noqa ashkha runayoj 
jatun suyuman tukuchisqayki. 

4Noqamin qanwan Egiptoman risaj, noqallataj mirayniykita orqhospa, 
paykunata kayman kutichimusaj. Chantá Egiptopi wañupojtiyki, Joseqa 
qayllaykipi kanqa ñawiykita wisq'ananpaj, nispa. 

5Chaymanta Jacobqa Bersebamanta purirerqa. Paypa churinkuna tatankuta, 
wawankukunata, warminkukunata ima faraonpa apachimusqan 
carretakunaman wicharicherqanku, paykunata Egiptoman pusakapunankupaj. 

6Ajinata Jacob, chantá tukuy ayllunwan Egiptoman riporqanku. Jinallataj 
wakankukunata, ovejankukunata, Canaanpi kashajtinku imankuchá tiyaporqa, 
chaykunatawan apakaporqanku. 

7Jinallataj tukuy churinkukuna, ususinkukuna, tukuy allchhinkukuna ima 
paywan Egiptoman riporqanku. 

8Israelpa churinkuna Egiptoman ripojkunamanta kaykuna karqanku: Jacobpa 
kuraj kaj churin Rubén, 

9Rubenpa churinkunataj karqanku: Janoc, Falú, Jesrón, Carmi ima. 

10Simeonpa churinkuna karqanku: Jemuel, Jamín, Oad, Jaquín, Sojar, Saúl ima. 
Saultajrí Canaán llajtayoj warmej churin karqa. 

11Levijpata churinkuna karqanku: Gersón, Coat, Merari ima. 

12Judáj churinkunataj karqanku: Er, Onán, Sela, Fares, Seraj ima. Erwan, 
Onanwanqa Canaanpi wañorqanku. Farespa churinkunatajrí karqanku: Jesrón, 
Jamul ima. 

13Isacarpa churinkuna karqanku: Tola, Fuvá, Job, Simerón ima. 

14Zabulonpa churinkunataj karqanku: Sered, Elón, Yajelel ima. 

15Chaykuna karqanku Padán Arampi kashaspa, Jacobqa warmin Leawan 
rejsisqan churinkuna, Dina ususinwan ima. Tukuyninpi kinsa chunka kinsayoj 
qharikuna, chantá warmikuna ima karqanku. 

16Gadpa churinkuna karqanku: Zefón, Jaguí, Ezbón, Suni, Eri, Arodi, Areli ima. 

17Aserpa churinkunataj karqanku: Imna, Isúa, Isúi, Beria ima, chaykunaj 
panankutaj Seraj karqa. Beriaj churinkunarí karqanku: Jéber, Malquiel ima. 

18Chaykuna Zilpaj wawankuna Jacobpaj karqanku. Zilpaqa Leajta warmi 
kamachin karqa. Labanqa Zilpata ususin Leaman qosqa. Tukuyninpi chunka 
sojtayoj karqanku. 

19Jacobpa warmin Raquelpi churinkuna iskaylla karqanku: Josewan, 
Benjaminwan ima. 

20Josejta warmin Asenatpi rejsisqan churinkuna iskayllataj karqanku: 
Manaseswan, Efrainwan ima. Paykuna Egiptopi paqarerqanku. Joséj warmin 
Asenatqa Onmanta sacerdote Potiferaj ususin karqa. 

21Benjaminpa churinkunarí karqanku: Bela, Bequer, Asbel, Gera, Namán, Ehí, 
Ros, Mupín, Jupín, Ard ima. 

22Chaykuna Jacobpa warmin Raquelpa churinkunamanta mirajkuna karqanku. 
Tukuyninpi chunka tawayoj karqanku. 

23Danpa churenqa Jusín karqa. 

24Neftalijpata churinkunataj karqanku: Yajesel, Guni, Yézer, Silén ima. 

25Chaykuna Bilajta Jacobpaj rejsisqan wawankuna karqanku. Bilaqa Raquelpa 
kamachin karqa, payta tatan Labán kamachin kananpaj qosqanrayku. 
Tukuyninkupi qanchis karqanku. 

26Jacobwan Egipto suyuman rejkuna sojta chunka sojtayoj karqanku, chay karqa 
churinkunaj warminkuta mana yupaspa. 

27Josejpa churinkuna Egiptopi paqarejkunataj iskay karqanku. Ajinamanta 
Jacobpa ayllun Egiptoman yaykojkuna tukuyninpi qanchis chunka karqanku. 

28Ñanllapiraj kashajtinku, Jacobqa churin Judata ñawpacherqa Joseman 
willamunanpaj Gosén chaynejman taripaj jamunanpaj. Gosén chaynejman 
chayajtinkutaj, 

29Joseqa Gosenman tatanta taripaj rinanpaj carretanta wakichipunankuta 
kamacherqa. Chantá José tatanwan tinkuspa, ojllaykorqa, tatan ojllarisqataj 
unayta waqarqa. 

30Chantá Israelqa Joseta nerqa: Kikin ñawiywan rikukapuyki, kawsashajtataj 
tarikapuyki. Kunanqa sonqo junt'asqa wañupuyta atini, nispa. 

31Chaymanta José wawqenkunata, chantá tatanpa ayllunta ima nerqa: 
Faraonman rispa, willamusaj: Canaanmanta wawqeykuna, tataypa ayllun ima 
noqawan tiyakoj jamunku. 

32Paykunataj wakankuta, ovejankuta, tukuy imankutawan apamunku, 
imaraykuchus uywata uywaspa kawsaj kanku, nispa. 

33Maypachachus faraón wajyaspa, tapusonqachej: Imatataj ruwayta 
yachankichejri? nispa, chaypacha 

34qankuna ninkichej: Noqaykoqa ñawpa tataykukuna jina uywata uywaspa 
kawsayku, nispa. Ajinamanta qankuna Gosenpi tiyakunkichej, imaraykuchus 
Egipto llajtayojkunaqa ovejata michejkunata chejnikunku. 

Génesis 47 

Joseqa faraonwan parlan 

1Chaymanta Joseqa faraonman willaj rerqa: Wawqeykuna, tatay ima 
Canaanmanta chayamunku. Paykuna ovejankuwan, wakankuwan, tukuy 
imankuwan ima Gosenpiña kashanku, nispa. 

2Chantá José wawqenkunamanta phishqata ajllaspa, faraonman rejsichinanpaj 
pusarqa. 

3Faraontaj paykunata taporqa: Imatataj ruwayta yachankichejri? nispa. 
Paykunataj kuticherqanku: Noqaykoqa ñawpa tatayku jina ovejata uywaspa 
kawsayku. 

4Noqayku kayman tiyakoj jamuyku ari, imaraykuchus Canaanpeqa manchay 
yarqhay kashan, uywaykupaj pastollapis mana kanchu. Chayrayku wiraqochíy, 
nirikusuyta munayku, ama jina kaspa, Gosenpi tiyarichinawaykuta, nispa. 

5Chaymanta faraonqa Joseta nerqa: Tatayki, wawqeykikuna ima qanwan tiyakoj 
jamuchunku. 

6Egipto suyoqa makiykipi kashan. Tatayki, wawqeykikuna tiyakunankupaj 
aswan sumajnin kaj jallp'ata qoy. Gosenpi tiyakuchunku. Chantá sichus paykuna 
ukhupi aswan yuyayniyoj kasqankuta qhawanki chayqa, uywayta 
michinankupaj churanki, nispa. 

7Chantá Joseqa tatan Jacobtañataj faraonman rejsichinanpaj pusarqa. Jacobtaj 
faraonta jatun respetowan napaykorqa. 

8Faraontaj payta taporqa: Mashkha watayojñataj kankiri? nispa. 

9Jacobtaj faraonta nerqa: Kayman jaqayman purispa kasqayqa ña 130 wataña 
kashan. Pisilla chaypis, kawsayneyqa llakiylla karqa. Chaywanpis ñawpa 
tataykuna mashkha unaytachus kawsasqankumanqa niraj chayanirajchu, nispa. 

10Chaymanta Jacobqa faraonta saminchaytawan, manchay respetowan 
ñawpaqenmanta llojsiporqa. 

11Chantá José faraonpa nisqanman jina, tatan, chantá wawqenkuna ima 
tiyakunankupaj Egiptomanta sumajnin kaj jallp'ata qorqa. Ajinamanta tatan 
Jacob, wawqenkuna ima Ramesés cheqanejpi jallp'ayoj karqanku. 

12Jinallataj Joseqa sapa aylluman mikhunankupaj qorqa mashkhachus 
kasqankuman jina. 

13Mikhunamanta pisichikuna anchapuni karqa, ni mayqen suyupi runapaj 
mikhuna kasqanrayku. Chayrayku Egiptopi, jinataj Canaanpi tiyakojkunaqa 
yarqhaymanta wañusharqankuña. 

14Jinapi Egipto llajtayojkuna, jinataj Canaán llajtayojkuna mikhuyta rantispa, 
qolqe pagasqankuta José tantarqa. Chantá faraonpa kamachinan wasipi 
waqaycharqa. 

15Chaywanpis Egiptopi jinataj Canaanpipis rantinankupaj qolqe tukukapojtin, 
runakunaqa Joseman rispa, nerqanku: Mikhunata qowayku. Qolqeyku 
tukukusqanrayku, yarqhaymanta wañojta qhawakullawasqaykuchu? nispa. 

16Josetaj paykunata nerqa: Sichus manaña qolqeykichej kanchu chayqa, 
uywaykichejta apamuychej ari, noqataj mikhunata qosqaykichej, nispa. 

17Jinata nejtintaj, runakuna caballonkuta, ovejankuta, wakankuta, chantá 
burronkuta ima Joseman apamorqanku. Josetaj uywankumanta chay 
runakunaman uj wata junt'ata mikhunankupaj qorqa. 

18Chay wata tukukojtintajrí, runakuna ujtawan Joseman rispa, nerqanku: Mana 
qanmanta imatapis pakayta atiykumanchu, wiraqochíy. Manaña qolqeyku 
tiyapuwaykuchu, uywaykupis qanpataña. Mikhunamanta paganaykupaj 
manaña imaykupis kanchu. Jallp'aykuwan, noqaykuwan imallaña kashayku. 

19Yarqhaywan wañojta ama qhawakullawaykuchu ari. Noqaykuta, 
jallp'aykutawan rantikapuwayku. Jinamanta faraonpa wata runan kasqayku. 
Jallp'aykutapis payllapajña llank'apusqayku. Tarpunaykupaj mujullata 
qowayku, ama wañunaykupaj, jallp'aykutaj ama ch'inman tukunanpaj, nispa. 

20Ajinata Joseqa Egipto suyumanta tukuy jallp'ata faraonpaj rantirarqa. Yarqhay 
ancha kasqanrayku, Egipto llajtayojkuna jallp'ankutapis venderqanku. 
Ajinamanta jallp'ankoqa faraonpa makinman chayarqa. 

21Tukuynin Egiptopi kaj chhika runakunataj wata runanman tukorqanku. 

22Joseqa sacerdotekunaj jallp'allankuta mana ranterqachu. Paykuna 
kawsanankupaj faraón qosqanrayku, mikhunanku kallarqa. Chayrayku paykuna 
jallp'ankuta mana venderqankuchu. 

23Chaymanta José runakunata nerqa: Kunanqa qankuna, jallp'aykichejwan 
imaqa faraonpata kankichej. Noqaqa paypaj ranterqaykichej. Kayqa muju, 
tarpumuychej. 

24Chajrata oqharispaqa, phishqaman t'aqaspa, ujta faraonman qonkichej. 
Puchojtaj qankunapaj kanqa tarpunaykichejpaj, mikhunaykichejpaj, 
wawaykichejkuna mikhunankupaj ima, pikunachá wasiykichejpi tiyakunku, 
chaykunapis mikhunankupaj, nispa. 

25Paykunataj nerqanku: Ama wañunaykupaj qanmin yanapawarqayku. Ama 
jina kaspa, faraonpa wata runanta jina jap'ikapuwayku, nispa. 

26Ajinata Joseqa Egiptopi uj kamachisqata orqhorqa, chajrata 
oqharisqankumanta phishqamanta ujninta faraonman qonata. Ajina 
kamachisqa kunankama kashanrajpuni. Sacerdotekunalla mana imatapis 
faraonman qonankuchu karqa, imaraykuchus paykunaj jallp'anku mana 
jayk'ajpis faraonpa makinman chayarqachu. 

27Israelitakunaqa Egiptopi, Gosén nisqa cheqanejpi tiyakorqanku. Chaypi 
jallp'ata rantikorqanku, jinataj may chhika wawayoj karqanku. 

28Jacobqa Egiptopi chunka qanchisniyoj watata tiyakorqa. Tukuyninpi pay 147 
watata kawsarqa. 

29Ujpacha Israelqa wañupunan qayllallaña kasqanta reparaspa, Joseta 
wajyachispa, nerqa: Sichus cheqatapuni munakuwanki chayqa, makiykita 
khapay chayman churaspa, tiluy imatachus nisusqayta ruwanaykita: 
Wañupojteyqa, ama ari Egiptopi p'ampawankichu. 

30Aswanpis ñawpa tataykunawan tinkukapoj ripojteyqa, qan ayayta 
Egiptomanta apaspa, ñawpa tataykunaj aya p'ampanankupi p'ampamuwanki, 
nispa. Josetaj kuticherqa: Ajinata ruwasaj, tatáy, nispa. 

31Chantá Israel ujtawan nerqa: Tiluy, nispa. Josetaj tilorqa. Chaymanta Israel 
puñunanpi sawnanan chaynejman k'umuykuspa, Dioswan parlarikorqa. 

Génesis 48 

Jacobqa Efrainta Manasestawan saminchan 

1Mana unaymanchu Joseman willarqanku tatan astawan onqoykapusqanta. 
Josetaj chayta yachaytawan, iskaynin churinkunata Manasesta, chantá 
Efraintawan ima pusariykukuspa, tatanta watukoj rerqa. 

2Jacobmantaj willarqanku: Wawayki José watukoj jamusunki, nispa. Chayta 
yachaspa, Jacobqa ñak'ayta sayarispa, puñunanpi tiyarikorqa. 

3Chantá Jacobqa Joseta nerqa: Tukuy Atiyniyoj Diosqa Canaanpi, Luz llajtapi 
rikhuriwaspa, saminchawarqa. 

4Chaypachataj ajinata niwarqa: Noqa qanta ashkhata mirachisqayki, 
mirayniykimantataj suyukuna rikhurenqanku. Chay jawa, kay jallp'atapis 
mirayniykiman qopusaj wiñaypaj chayaqenku kananpaj, nispa. 

5Manaraj Egiptoman jamushajtiy, kaypi paqarej iskaynin churiykikuna 
Efrainwan, Manaseswan noqajta kanku, imaynachus Rubenwan, Simeonwan 
noqajta kanku, ajinata. 

6Sichus kaymanta qhepaman waj wawaykikuna kanqankuraj chayqa, chaykuna 
qanpata kanqanku. Efrainpata, Manasespatawan wawqenku kasqankurayku 
paykunapis qanmanta chayaqeta jap'illanqankutaj. 

7Noqa Padán Arammanta kutimushajtiy, Canaanpi Efrataman chayashajtiy, 
mamayki Raquel wañuporqa. Chantá Efrataman rina ñan qayllapi ayanta 
p'ampakaporqani. Kunan chaypa sutenqa Belén, nispa. Ajinata Israelqa Joseta 
nerqa. 

8Chantá Israelqa Joséj churinkunata rikuspa, taporqa: Pikunataj kaykunari? 
nispa. 

9Josetaj kuticherqa: Kaykunaqa kay Egiptopi Diospa qowasqan churiykuna 
kanku, nispa. Chantá tatan nerqa: Qayllaykuchimuway paykunata 
saminchanaypaj, nispa. 

10Israelqa allin machuña karqa, chayrayku manaña imatapis allinta rikuyta 
aterqachu. Josetaj wawankunata astawan tatanman qayllaykucherqa, paytaj 
much'araspa, paykunata ojllaykorqa. 

11Chantá Joseta nerqa: Noqaqa manaña ujtawan rikusunayta yuyarqanichu. 
Chaywanpis Diosqa wawaykikunatapis rejsichiwanraj, nispa. 

12Joseqa tatanpa moqon patamanta churinkunata oqharerqa, chantá 
pampakama k'umuykorqa. 

13Chaymanta Joseqa iskaynin churinkunata tatanman watejmanta 
qayllaykucherqa. Paña makinwan Efrainta churarqa tatanpa lloq'ennejman, 
lloq'e makinwantaj Manasesta churarqa tatanpa pañannejman. Ajinamanta 
Efraín Israelpa lloq'ennejpi karqa, Manasestaj pañannejpi. 

14Israeltajrí makinkunata cruzaspa, paña makinta sullk'a kajpa uman pataman 
churarqa, chayqa Efraín. Lloq'e makintataj Manasespa uman pataman churarqa, 
pay kuraj kaj kajtinpis. 

15Chantá Jacob ajinata nispa, Joseta samincharqa: Jatun tatay Abrahampata, 
chantá tatay Isaacpatawan Diosnin, pitachus paykuna yupaycharqanku, chay 
Dios kasqaymantapacha kunankama uywakuwarqa. 

16Paymin tukuy sajra kajmanta waqaychawaj Angelqa. Kunantaj pay kay 
wawakunata saminchachun. Paykunanejta sutiy yuyarisqa kachun, jinallataj 
ñawpa tataykuna Abrahampata, Isaacpatawan sutinkupis. Kaykuna wiñaspa, 
ashkha wawayoj kachunku, kay pachapitaj may chhikata mirachunku, nispa. 

17Joseman mana allinchu rijch'arqa tatan paña makinta Efrainpa umanman 
churasqanqa. Chayrayku tatanpa makinta jap'ispa, Manasespa umanman 
churayta munarqa. 

18Jinaspataj, José tatanta nerqa: Ama tatáy, ajinataqa ruwaychu. Kayraj kuraj 
kajqa. Paypa umanman paña makiykita churay, nispa. 

19Tatantajrí mana munarqachu, nerqataj: Yachani wawáy, yachani. Manasespis 
ashkha runayoj jatun suyuman tukonqa. Chaywanpis paymanta nisqaqa sullk'a 
kaj aswan kanqa, mirayninmantataj may chhika suyukuna rikhurenqanku, 
nispa. 

20Chantá Jacobqa chay p'unchaypacha Efrainta, Manasestawan samincharqa: 
Israelitakuna qankunaj sutiykichejta oqharispa, wajkunata saminchanqanku, 
nenqankutaj: Dios qanwan ruwachun, imaynatachus Efrainwan, Manaseswan 
ruwarqa, ajinata, nispa. Ajinata Israelqa Efrainpa sutinta ñawpajta oqharerqa, 
Manasespa sutintataj qhepallata. 

21Chaymantataj Joseta nerqa: Noqaqa wañupusajña, chaywanpis Diosmin 
qankunawan kanqa. Aswan qhepamantaj payllataj ñawpa tataykichejpa Canaán 
jallp'aman kutichisonqachej. 

22Noqataj wawqeykikunamanta nisqa qanman aswan jatun jallp'ata qoyki 
Sichem cheqapi, mayqentachus mayta maqanakuspa amorreokunamanta 
qhechorqani, chayta, nispa. 

Génesis 49 

Jacob manaraj wañupushaspa nisqan 

1Chaymanta qhepaman Jacobqa churinkunata wajyachispa, nerqa: 
Qayllamuwaychej, noqataj nisqaykichej qhepanejman qankunawan imachus 
kananmanta: 

2Jacobpa churinkuna, uyarinawaykichejpaj qayllamuychej, tataykichej Israelta 
uyariychej. 

3Rubén, qan kuraj kaj waway kanki. Qan kuraj kaj churiy kanki, kallpaypi 
kashaspa yumasqay. Maypaj qhawasqa kanapi, atiypipis ñawpajllapipuni 
karqanki. 

4Chaywanpis kunanqa manaña kuraj kaj jina maypaj qhawasqachu kanki, 
imaraykuchus qan mana sayachiy ashkha yaku rishaj jina kanki. Qanqa ujnin 
warmiywan puñuykorqanki, ajinamantataj puñunayta ch'ichichaspa, 
manakajpaj qhawawarqanki. 

5Simeonwan, chantá Leviwan ima wawqepura kanku, Armankoqa kallpawan 
mana allinta ruwanapaj kanku. 

6Tantakojtinku, mana paykunawan khuska kayta munanichu, nitaj sutiy 
p'enqayta ruwasqankupi rikhurichunchu, imajtinchus phiñasqa kashaspa, 

runakunata wañucherqanku. Phiñasqa kasqankuwan apachikuspataj, torokunaj 
ankunkuta p'iterqanku. 

7Millayta phiñakusqanku maldicisqa kachun, arí, maldicisqa kachun k'arajta 
phiñakusqanku. Noqarí Jacobpa miraynin ukhupi mirayninkuta ch'eqerachisaj, 
Israel suyupitaj paykunata qhallirparisaj. 

8Judá, wawqeykikuna mayta jatunchasonqanku. Qan awqaykikunata 
kunkankumanta jap'inki, wawqeykikunatajrí qanman k'umuykusonqanku. 

9Judaqa león uña jina. Jap'ej risqanmanta kutimuspa, payqa jatun leonpis 
kanman jina winkuykun, chantá phinkiykun. Pitaj payta t'ojpinmanri? 

10Judá ayllumanta kamachina varata ni pi qhechonqachu. Nillataj pipis 
mirayninpa makinmanta kamachina varata qhechonqachu varaj dueñon 
chayamunankama, pichus tukuy kay pachata kamachenqa, chay. 

11Payqa burronta uva sach'aman watan, burritontataj uvaj k'ullunman. Chantá 
vinopi p'achanta t'ajsan, uva ch'irwasqanpitaj patanchana p'achanta 
t'ajsallantaj. 

12Ñawenqa vinomantapis aswan puka, kirunpis lechemanta aswan yuraj. 

13Zabulón mama qocha kantunejpi tiyakonqa, maymanchus barcokuna 
chayamunku, chaypi. Jap'iyninpa mojonnintaj Sidonkama chayanqa. 

14Isacar sumaj kallpayoj burro jina kanchanpi winkurikuspa, samarin. 

15Samarina cheqaqa sumaj kasqanta rikorqa, jinataj sumajta poqoj jallp'a 
kasqantapis qhawarqa. Chayrayku wasanman q'epirichinankuta saqellarqa, 
wata runankutaj karqa. 

16Danqa Israelpata ujnin kaj ayllun jina ayllunpaj justiciata ruwanqa. 

17Payqa ñan patapi katari jina kanqa. Caballokunaj chakinkuta khanispa, 
caballopi rejta wasaman urmachenqa. 

18Tata Diosníy, suyani qan qhespichinawaykita. 

19Gadtaqa soldadokuna maqanakuspa, suwaj yaykuykonqanku. Paytajrí 
qhepankumanta paykunawan maqanakoj yaykonqa. 

20Aserqa ashkha mikhuna patapi kanqa, kuraj kamachejkunaman sumaj 
mikhunata jaywanqa. 

21Neftaliqa taruka jina munasqanpi purej, k'achitu uña tarukitayoj jina. 

22Joseqa yaku kantupi kashaj sach'a jina. Sumajta poqon, thansantaj perqa 
pataman ch'iparikun. 

23Paytaqa arcoyojkuna chejnerqanku, jinataj mana khuyakuspa, arconkuwan 
flecharqanku, qhatiykacharqankutaj. 

24Joséj makinrí sinch'i kallpayoj kaspa, arcota sumajta jap'in Jacobpa atiyniyoj 
Diosninrayku, Israelta michejrayku, waqaychajninraykutaj. 

25Tataykej Diosnin qanta yanapasuchun. Jinallataj Tukuy Atiyniyoj Dios 
saminchasuchun janajpa saminchayninkunawan, ukhu mama qochaj 
saminchayninwan ima. Qanmanta rikhurej warmikuna ashkha wawayoj 
kachunku. 

26Tataykej saminchasusqanqa aswanmin jatun tataypa saminchawasqanmanta 
nisqaqa. Mana tukukoj orqokunakama saminchaynin kanqa, chay saminchaytaj 
Joséj umanpi sayachun, pichus wawqenkuna chawpimanta ajllasqa karqa, 
chaypata. 

27Benjaminqa phiña atoj jina, imatachus jap'isqanta tutamanta mikhun, 
ch'isiyaykuytataj puchusqanta rak'iran, nispa. 

28Chaykuna Israelpa chunka iskayniyoj ayllunkuna kanku, tatankutaj ajinata 
sapa ujta samincharqa. 

Jacob wañupun 

29Chantá Jacob nillarqataj: Wañuy patapiña kashani. Wawaykuna, qankuna Jet 
llajtayoj Efronpa jallp'anpi kaj chhanka jusk'upi p'ampamuwankichej, 
maypichus ñawpa tataykuna p'ampasqa kashanku, chaypi. 

30Chay chhanka jusk'oqa Canaanpi, Macpela chaypi, Mamré chimpapitaj. Chay 
jallp'ata jatun tatay Abraham jitita Efronmanta rantikusqa, ayllun 
p'ampakunankupaj. 

31Chaypitaj Abrahamta, warmin Saratawan, Isaacta, warmin Rebecatawan ima 
p'amparqanku. Chayllapitaj noqa Leatapis p'amparqani. 

32Chay jallp'ata, jinataj chhanka jusk'uta, jatun tatay Abrahamqa Jetpa 
churinkunamanta rantikusqa, nispa. 

33Chayta churinkunaman niytawantaj, Jacobqa puñunanman siriykuspa, kikinpi 
wañuporqa. Ajinata Jacob ñawpa tatankunawan tinkukapoj riporqa. 

Génesis 50 

1Joseqa tatanpa ayanta ojllaykuytawan, much'aykuspa waqarikorqa. 

2Chaymantataj Joseqa jampejkunata kamacherqa Egipto llajtayojkunaj 
usunkuman jina tatanpa ayanta jampispa ch'akichinankupaj, paykunataj ajinata 
ruwarqanku. 

3Paykuna tawa chunka p'unchaypi Jacobpa ayanta ch'akicherqanku, 
imaraykuchus chay jina unaypi jampisqa ayaqa ch'akin. Egipto llajtayojkunaqa 
Jacob wañupusqanta yachaspa, qanchis chunka p'unchayta llakiy p'achata 
churakuspa, waqarqanku. 

4Wañojmanta yuyarikuspa, llakikuna p'unchay junt'akojtintaj, Joseqa faraonpa 
kamachinan wasipi kaj kamachikunawan parlarqa: Ama jina kaspa, tatay 
imatachus niwasqanta faraonman parlaripuwaychej. 

5Tatayqa wañupunan qayllapi kashaspa, tiluchiwarqa wañupojtin paypa 
ruwachikusqan aya p'ampanaman ayanta p'ampamunayta. Chayqa Canaán 
jap'iypi kashan. Noqa munayman faraón saqerinawanta tataypa ayanta 
p'ampamoj rinayta. P'ampakampuspataj, noqa kutimpusaj, nispa. 

6Faraontaj nerqa: Riy ari, pay kamachisusqanman jina tataykej ayanta 
p'ampakampuy, nispa. 

7Chantá Joseqa tatanpa ayanta apaspa, p'ampakampoj rerqa. Jinataj faraonta 
yanapajkuna, kurajkuna, chantá Egipto suyupi tukuy kurajkuna ima Joseta 
riyserqanku. 

8Jinallataj Jacobpa tukuy ayllun, Josejpa ayllun, wawqenkuna ima paywan 
rerqanku. Gosenpeqa wawakunallata, chantá uywakunatawan imalla 
saqerqanku. 

9Josewan ashkha runakuna rerqanku, carretakunapi, caballokunapi ima. 

10Jordán mayoj chimpanpi Atadpa eranman chayaspataj, Jacobmanta maytapuni 
waqarikorqanku. Chaypi Joseqa tatanmanta llakikusqanrayku qanchis 
p'unchayta qhashqa p'achata churakuspa karqa. 

11Chaynejpi tiyakojkuna Atad erapi chay jinatapuni waqasqankuta rikuspa, 
nerqanku: Egipto llajtayojkuna wañojninkumanta manchayta waqaspa 
p'ampayta yachasqanku, nispa. Chayrayku chay cheqata “Abel Mizrayin”, nispa 
suticharqanku. Chayqa Jordán mayoj inti llojsimuyninnejpi kashan. 

12Jacobpa churinkuna tatankoj kamachisqanman jina ruwarqanku. 

13Chayrayku Jacobpa ayanta Canaanman apaspa, Macpela chhanka jusk'upi 
p'amparqanku. Chaytaqa Abraham Jetpa churin Efronmanta rantikusqa, chaypi 
tukuy ayllun p'ampakunankupaj. Chay jallp'a, jinataj chhankapi jusk'oqa 
Mamremanta inti llojsimuynejpi kashan. 

14Chantá José tatanpa ayanta p'ampaykuytawan, wawqenkunawan khuska, 
jinataj pikunachus riyserqanku chaykunawan, Egiptoman kutiporqa. 

José wawqenkunata sonqochan 

15Jacob tatanku wañupusqanmanta qhepata, Josejpa wawqenkuna 
ninakorqanku: Ichapis José noqanchejpaj phiñasqaraj kashaspa, payta tukuy 
mana allinta ruwasqanchejmanta kunan pagachikuwasunman, nispa. 

16Chayrayku Joseman nichimorqanku: Tatanchej manaraj wañupushaspa, kayta 
qanman ninaykuta kamachiwarqayku: 

17Wawáy, ama jina kaspa, wawqeykikuna millayta ruwaspa, qanpa contraykita 
juchallisqankuta qhespichiy ari, imaraykuchus paykuna mana allintachu 
ruwasorqanku, nispa. Chayrayku nirikusuyta munayku, qanpa contraykita 
ruwasqaykumanta qhespichinawaykuta. Ajinata ruway, imaraykuchus 
noqaykoqa tataykej Diosninpa kamachinkuna kayku, nispa. Kachakuna ajinata 
willashajtinku, José waqayta qallarerqa. 

18Chantá wawqenkunañataj Joseman rispa, paypa ñawpaqenpi 
qonqoriykukorqanku, pampakama k'umuykuspataj, nerqanku: 
Kunanmantapacha wata runayki kasqayku, nispa. 

19Josetajrí paykunata nerqa: Ama manchachikuychejchu. Noqaqa mana Dioschu 
kani. 

20Qankuna mana allinta ruwawayta munarqankichej, Diostajrí mana allin kajta 
allinman tukucherqa, kunan imatachus rikushasqaykichejta ruwananpaj, 
ashkha runata kawsachinanpaj ima. 

21Chayrayku ama manchachikuychejchu. Noqaqa qankuna, jinataj 
wawaykichejkuna kawsanankupaj mikhunata qollasqaykichejpuni, nispa. 
Ajinata Joseqa wawqenkunata sonqocharqa, imaraykuchus manchay k'achata 
parlapayaykorqa. 

22Chantá Josewan, tatanpa tukuy ayllunwan ima Egiptopi tiyakaporqanku. José 
110 watata kawsarqa. 

23Chayrayku pay churin Efrainpa wawankunaj allchhinkunata rikorqaraj. 
Jinallataj Manasesqa churin Maquirpa wawankunatapis arphin patapi 
uywarqaraj. 

24Uj kuti Joseqa wawqenkunata nerqa: Noqaqa wañupusajña. Diostajrí 
qankunata yanapaspa, kay jallp'amanta orqhosonqachej. Chaymantataj, ima 
jallp'atachus Abrahamman, Isaacman, Jacobman ima tiluspa, qonanta nerqa, 
chay jallp'aman pusasonqachej, nispa. 

25Chantá Joseqa Israelpa churinkunata tilucherqa: Diosqa cheqatapuni 
qankunata yanapaj jamonqa, chaypachataj qankuna tulluykunata kaymanta 
apankichej, nispa. 

26José 110 watayoj kashaspa, wañuporqa. Chantá ayanta jampiwan ch'akichispa, 
Egiptopi p'ampana cajonman churaykorqanku. 

Éxodo 

Éxodo 1 

Egiptopi israelitakuna wata runa kanku 

1Israelpa churinkunaj sutinku kaymin kanku. Paykuna, ayllunkuwan ima 
Jacobwan khuska Egiptoman chayarqanku: 

2Rubén, Simeón, Leví, Judá, 

3Isacar, Zabulón, Benjamín, 

4Dan, Neftalí, Gad, Aser ima. 

5Jacobpa ayllonqa tukuyninpi qanchis chunka karqanku. Josetajrí Egiptopiña 
kasharqa. 

6Chaymanta unayninman jina Josewan, wawqenkunawan ima, jinallataj 
paykunawan khuska wiñajkunapis wañuporqankuña. 

7Chay qhepata israelitakuna t'ukunata mirarqanku, sinch'i atiyniyojmantaj 
tukorqanku. Ashkhayasqankuraykutaj, paykuna Egiptoman junt'aykorqanku. 

8Israelitakuna Egiptopi unaytaña tiyakushajtinku, Egipto suyupi waj runañataj 
kuraj kamachej jina yaykorqa. Payqa Joseta mana rejserqachu, manataj 
yacharqachu José Egipto suyurayku imatachus ruwasqanta. Chayrayku pay 
runankunata nerqa: 

9Qhawaychej, israelitakuna noqanchejmanta nisqa aswan ashkhaña kanku, 
aswan kallpayojtaj. 

10Chayrayku, imatachus ruwananchejta yuyaychakunanchej tiyan, amaña 
paykuna astawan miranankupaj. Mana jinata ruwasunman chayqa, imaynapi 
maqanaku kajtin, israelitakunaqa awqanchejkunaman k'askapuspa, 
contranchejpi sayaykuwasunman. Jinaspataj, suyunchejmanta ripunkuman, 
nispa. 

11Chayrayku Egipto llajtayojkunaqa israelitakunata sinch'i ruwanaman 
churanankupaj jilaqatakunata churarqanku. Jilaqatakunataj israelitakunawan 
iskay llajtakunata sayaricherqanku: Pitonta, Ramesestawan ima. Chay 
llajtakuna karqa faraón chajraj poqosqanta pirwachinanpaj. 

12Chaywanpis jilaqatakuna astawan sinch'i ruwanawan ñak'arichishajtinkupis, 
israelitakunaqa astawan ashkhayarqanku. Chayrayku Egipto llajtayojkuna 
israelitakunata astawan manchachikorqanku. 

13Jinapi Egipto llajtayojkuna israelitakunata sinch'i ruwanaman churaspa, 
maytapuni ñak'aricherqanku. 

14Awantay mana atinata, paykunawan t'uruta saruchispa, adobeta 
ruwacherqanku, wakinkunatataj chajrata tarpucherqanku. Ajinata tukuy 
imaymana sinch'i ruwanawan sonqo nanayta israelitakunata ñak'aricherqanku. 

15Chay jawa Egiptota kuraj kamachejqa israelitakunaj parteranku Sifrata, 
chantá Fuata ima nerqa: 

16Israelitakunaj warminkuna onqokushajtinku, allinta qhawankichej. Qhari 
wawa kajtenqa, wañuchinkichej. Warmi wawatatajrí kawsajta saqellankichej, 
nispa. 

17Chaywanpis parterakunaqa Diosta may jatun respetowan qhawaspa, Egipto 
suyuta kuraj kamachejta mana kasorqankuchu, nitaj qhari wawakunata 
wañucherqankuchu. 

18Chayrayku Egiptota kuraj kamachejqa parterakunata wajyachispa, taporqa: 
Imaraykutaj qhari wawakunata mana wañuchinkichejchuri? nispa. 

19Paykunataj kuticherqanku: Israelita warmikunaqa mana Egipto llajtayoj 
warmikuna jinachu kanku. Paykuna kallparara kasqankurayku, manaraj 
noqayku chayashajtiyku, ñapis onqokunkuña, nispa. 

20Ajinata chay parterakuna ruwasqankurayku Dios paykunata yanaparqa. 
Israelitakunataj astawan ashkhayarqanku, astawan atiyniyojmantaj 
tukorqanku. 

21Parterakuna Diosta may jatun respetowan qhawasqankuraykutaj, Diosqa 
ashkha wawayoj kanankuta ruwarqa. 

22Faraontajrí tukuy Egipto llajtayojkunata kamacherqa: Israelitakunaj qhari 
wawanku paqarejkunamanta tukuyninkuta Nilo mayuman wijch'uychej. Warmi 
wawakunatatajrí ama imanaychejchu, nispa. 

Éxodo 2 

Moisés paqarin 

1Chaypacha Leví jatun ayllumanta uj qhari, chay ayllullamantataj uj sipaswan 
casarakorqa. 

2Warmin wijsallikusparí, uj qhari wawata paqarichikorqa. K'achitu wawa 
kasqanta rikuspataj, mamanqa kinsa killata pakayllapi uywarqa. 

3Chantá wawitaj maman manaña astawan pakayta atispa, t'uturamanta 
canastata ruwarqa, ama yaku yaykunanpajtaj maphawan llut'aykorqa. Chayman 
wawata churaykuspataj, Nilo mayu kantupi t'utura chawpiman churaykamorqa. 

4Chaywanpis wawaj panan karunejllamanta qhawasharqa, wawawan imachus 
kananta yachananpaj. 

5Chay qhepata faraonpa ususin mayllakoj mayuman urayk'orqa. Sipas 
kamachinkuna mayu kantuta puriykachashanankukamataj, faraonpa ususin 
t'utura chawpipi tuytushaj uj canastata rikorqa. Chantá ujnin kamachinwan 
chay canastata orqhochimorqa. 

6Paytaj canastata qhawaykuspa, wawata waqashajta rikorqa. Chantá faraonpa 
ususin wawamanta khuyakuspa, nerqa: Kayqa israelitakunaj wawanku, nispa. 

7Jinallapi chay wawaj pananqa faraonpa ususinman qayllaykuspa, nerqa: Kay 
wawata chuchuchispa uywapusunanpaj, munawajchu uj israelita warmita 
wajyampusunayta? nispa. 

8Faraonpa ususintaj nerqa: Arí, riy wajyamuy, nispa. Chantá wawaj pananqa 
usqhay usqhayta rispa, mamallantataj wajyamorqa. 

9Chay warmi jamojtintaj, faraonpa ususin payta nerqa: Kay wawata 
uywampuway, noqataj uywasqaykimanta pagapusqayki, nispa. Mamantaj 
wawata apaspa, uywamorqa. 

10Chantá wawa jatunña kajtin, mamanqa wawata faraonpa ususinman 
apaporqa. Paytaj wawanpajpuni rejsikaporqa, suticharqataj “Moisés”, nispa, 
imaraykuchus pay nerqa: Yakumanta noqa orqhorqani, nispa. 

Moisés Egiptomanta ayqekun 

11Moisés ña yuyayninpiña kaspa, uj kuti israelita masinkunata waturikoj rerqa. 
Chantá sinch'i ruwanawan imaynatachus ñak'arichisqa kasqankuta rikorqa. 
Moisés rikullarqataj Egipto llajtayojqa uj llajta masin israelitata maqashajta. 

12Jinapi Moisés tukuynejta qhawarerqa, manataj ni pipis kashasqanta rikuspa, 
Egipto llajtayojta wañurparicherqa. Jinaspataj, t'iyupi ayanta p'ampaykorqa. 

13Q'ayantin ujtawan rispa, Moisés iskay israelitakunatañataj maqanakushajta 
rikorqa. Chantá llajta masinta maqashajta nerqa: Imaraykutaj llajta 
masillaykitataj chay jinata maqashankiri? nispa. 

14Chay runarí Moisesta kuticherqa: Pitaj churasunki noqaykuta 
kamachinawaykupaj, juezniykutaj kanaykipajri? Imaynatachus Egipto 
llajtayojta wañucherqanki, jinatachu noqatapis wañuchiyta munashawanki? 
nispa. Moisés chayta uyarispa, mancharikorqa, nerqataj: Egipto llajtayojta 
wañurparichisqayqa yachakunña, nispa. 

15Jinataj karqa. Faraonqa Moisés egipciota wañuchisqanta yachaytawan, payta 
wañuchichinanpaj mask'achimorqa. Moisestaj faraonmanta ayqekuspa, 
Madianman riporqa. Madianman chayaspataj, uj yaku pujyu kantupi 
tiyarikorqa. 

16Chaypi tiyashajtin, Madianmanta sacerdote Reuelpa qanchis ususinkuna 
jamorqanku, yakuta bateaman orqhospa, tatankoj ovejankunata 
ujyachinankupaj. 

17Chaywanpis waj michejkuna chayamuspa, chay sipaskunata chaymanta 
qharqorqanku. Chayrayku Moisesqa sipaskunaman sayakuspa, chay 
michejkunamanta jark'arqa. Chaymantataj yakuta pujyumanta orqhospa, 
ovejakunata ujyacherqa. 

18Chantá sipaskuna wasinkuman chayapojtinku, tatanku Reuel taporqa: 
Imajtintaj kunan usqhayllata kutimunkichejri? nispa. 

19Paykunataj kuticherqanku: Chay waj michejkuna wijch'umushawajtiyku, 
Egipto llajtayoj uj runa kutikuwarqayku. Chantá pay kikin yakuta orqhospa, 
uywanchejman ujyacherqa, nispa. 

20Jinapi Reuelqa ususinkunata nerqa: Maypitaj chay runa kashanri? Imaraykutaj 
saqerparinkichejri? Rispa, pusamuychej mikhunata jaywarinanchejpaj, nispa. 

21Jinamanta Moisesqa Reuelwan tiyakorqa. Qhepamantaj Reuelqa ususin 
Seforawan Moisesta casaraykucherqa. 

22Aswan qhepamantaj chay warmi uj wawata paqarichikorqa, Moisestaj 
wawanta “Gersón”, nispa suticharqa: Runaj llajtanpi kashani, nispa. 

23Chaymanta aswan qhepanejman Egipto suyuta kuraj kamachej wañuporqa. 
Israelitakunatajrí, wata runa kasqankumanta waqarikuspa, qhaparikorqanku. 
Diostaj sinch'i ñak'arispa qhaparikusqankuta uyarerqa. 

24Chantá israelitakunaj ayqospa qhaparikusqankuta uyarispa, Dios yuyarikorqa 
Abrahamwan, Isaacwan, Jacobwan ima tratota ruwasqanmanta. 

25Chayrayku pay israelitakuna imaynatachus ñak'arishasqankuta rikuspa, 
paykunamanta khuyakorqa. 

Éxodo 3 

Diosqa Moisesta wajyan 

1Jetroqa Madianpi sacerdote karqa. Moisestaj suegron Jetroj ovejankunata 
michej karqa. Uj kuti ch'innejpi ovejakunata michishaspa, Moisesqa Diospa 
orqon Horeb nisqaman chayarqa. 

2Chaypitaj uj t'ankar sach'api nina lawrashaj chawpipi Tata Diospa angelnin 
rikhurerqa. Moisestaj t'ankarta nina mana ruphasqanta rikuspa, 

3nerqa: Imataj jaqayri? Rispa, qhawamusaj imajtinchus t'ankarta nina mana 
ruphashanchu, nispa. 

4Chantá Tata Diosqa Moisés t'ankarman qayllashasqanta rikuspa, payta 
wajyarqa nina lawray ukhumanta: Moisés, Moisés, nispa. Paytaj kuticherqa: 
Imata ninki, tatáy? nispa. 

5Tata Diostaj nerqa: Ama astawan qayllamuychu. Juk'utaykita 
orqhokuy, imaraykuchus sayashanki, chaynejqa noqapaj t'aqasqamin, nispa. 

6Chantá nillarqataj: Noqa ñawpa tataykikunaj Diosnin kani, Abrahampata, 
Isaacpata, Jacobpatawan ima, nispa. Moisestaj chayta uyarispa, uyanta 
qhataykukorqa, imaraykuchus Diosta qhawayta manchachikorqa. 

7Chantá Tata Dios nillarqataj: Noqa Egipto suyupi israelitakuna sonqo nanayta 
ñak'arishasqankuta rikuni. Jilaqatakuna jasut'ispa, imaynatachus 
waqachisqankutapis uyarini. Imaynatachus llakikushasqankuta yachallanitaj. 

8Chayrayku Egipto llajtayojkunaj makinmanta paykunata kacharichinaypaj 
urayk'amuni, Egiptomanta orqhospa, paykunata sumaj jallp'aman pusanaypaj, 
maypichus lechewan, abeja misk'iwan yaku jina purishan, chayman. Chay 
jallp'api tiyashanku: Cananeokuna, jeteokuna, amorreokuna, ferezeokuna, 
heveokuna, jebuseokuna ima. 

9Noqaqa israelitakunaj qhaparikusqankuta uyarini, chantá rikullanitaj Egipto 
llajtayojkuna paykunata maytapuni ñak'arichisqankuta. 

10Chayrayku kunan qan faraonman rinki. Noqa kachashayki Israelpa mirayninta 
Egiptomanta orqhomunaykipaj, nispa. 

11Moisestajrí Diosta nerqa: Pitaj noqa kasqani faraonman rispa, Egiptomanta 
israelitakunata orqhomunaypajri? nispa. 

12Chantá Dios kuticherqa: Noqamin qanwan kasaj. Noqa qanta kachasusqayta 
yachanaykipajtaj, kaymin señal kanqa: Maypachachus israelitakunata 
Egiptomanta orqhomunki chaypacha, tukuyniykichej kay orqopipuni 
yupaychawankichej, nispa. 

13Moisestajrí kuticherqa: Sichus rispa israelitakunata nisaj: Ñawpa 
tataykichejpata Diosnin kachamuwan, nispa chayqa, paykuna tapuwanqanku: 
Imataj chay Diospa sutin kasqari? nispa. Jinata tapuwajtinku, ima nispataj 
kutichisajri? nispa. 

14Chaypacha Dios nerqa: Noqamin kani. Israelitakunata ninki: NOQA KANI nej 
Dios qankunaman kachamuwan, nispa. 

15Chay jawa Diosqa Moisesta nillarqataj: Israelitakunata nillankitaj: Tata Dios, 
pichus ñawpa tataykichej Abrahampata, Isaacpata, Jacobpata ima Diosnin kajqa 
noqata qankunaman kachamuwan, nispa. Suteyqa wiñaypaj Tata Dios kanqa, 
chay sutiwantaj wiñaypa wiñayninkama rejsisqa kasaj. 

16Chantá qan rispa, israelitakunaj kurajninkunata tantanki, paykunatataj ninki: 
Ñawpa tataykichejkunaj Diosnin, Abrahampata, Isaacpata, Jacobpata ima 
rikhuriwaspa, kay jinata nisunkichej: Noqaqa mana qankunamanta 
qonqakunichu, jinataj rikuni Egipto llajtayojkuna imaynatachus qankunata 
ñak'arichisusqaykichejta. 

17Chayrayku noqa Egiptopi sinch'ita ñak'arinaykichejmanta qankunata 
kacharichisqaykichej. Pusasqaykichejtaj lechewan, abeja misk'iwan yaku jina 
purishan, chay sumaj jallp'aman, maypichus kunan cananeokuna, jeteokuna, 
amorreokuna, ferezeokuna, heveokuna, jebuseokuna ima tiyakushanku, 
chayman. 

18Qan Moisés, ajinata nejtiyki, israelitakunaj kurajninkuna kasusonqanku. 
Chantá kurajkunawan khuska Egiptopi kuraj kamachejmanñataj rispa, 
ninkichej: Tata Dios, israelitakunaj Diosnin rikhuriwayku. Chayrayku kinsa 
p'unchay puriyta ch'innejman risqayku, Tata Diosman uywata ñak'aspa, 
jaywamunaykupaj, nispa. 

19Chaywanpis noqa yachaniña Egiptopi kuraj kamachejqa mana rinaykichejta 
munananta. Manachayqa pay sinch'i mat'iykusqa kasparaj rejta saqesonqachej. 

20Chayrayku noqaqa sinch'i atiyniyoj kasqayta rikuchisaj. Tukuy imaymana 
t'ukunata ruwaspa, Egipto llajtayojkunata ñak'arichisaj. Chaymantaraj ripojta 
saqesonqachej. 

21Noqataj Egipto llajtayojkunaj sonqonkuta llamp'uyachisaj, israelitakunawan 
k'acha kanankupaj. Ajinata Egiptomanta llojsishaspa, tukuy imayoj ripunkichej. 

22Sapa uj warmi, Egipto llajtayoj warmi masinmanta, chayrí paywan tiyakun waj 
llajtayoj warmimanta ima mañanqa qolqe metalmanta, qorimanta ruwasqa 
imakunata, sumaj p'achakunatawan ima. Chantá chaykunata 
churiykichejkunaman, jinallataj ususiykichejkunamanpis churankichej. 
Ajinamanta qankuna Egipto llajtayojkunata mana imayojta saqenkichej, 
nispa. Tata Dios ajinata Moisesta kamacherqa. 

Éxodo 4 

1Chantá Moisés Tata Diosman kuticherqa: Israelitakuna mana nisqayta 
jap'ikonqankuchu, nitaj kasuwanqankuchu. Aswanpis niwanqanku: Tata Diosqa 
mana qanman rikhurisunkichu, nispa. 

2Tata Diostaj kuticherqa: Imatataj jap'ishankiri? nispa. Moisestaj nerqa: Uj 
varata jap'ishani, nispa. 

3Chantá Tata Dios Moisesta nerqa: Varaykita pampaman choqay, nispa. Paytaj 
pampaman choqarqa. Pampaman choqajtinkamataj, varaqa katariman tukorqa. 
Moisestaj mancharikuspa, katarimanta ayqeyta munarqa. 

4Tata Diostajrí Moisesta nerqa: Chupanmanta jap'iy, nispa. Moisestaj kasuspa, 
katarita chupanmanta jap'iykorqa, jap'ejtinkamataj, katareqa varaman 
tukuporqa. 

5Tata Diostaj nillarqapuni: Chayta rikuspa, paykuna yachanqanku ñawpa 
tataykichejkunaj Tata Diosnin, Abrahampata, Isaacpata, chantá Jacobpata ima, 
qanman rikhurisqayta, nispa. 

6Chantá Tata Dios ujtawan Moisesta nillarqataj: Makiykita ojllayniykiman 
churaykuy, nispa. Moisestaj makinta ojllayninman churaykorqa. Makinta 
orqhospataj, rit'i jina yurajllata, llejti onqoywan kasqanta rikorqa. 

7Chaymanta Tata Dios nillarqataj: Ujtawan makiykita ojllayniykiman 
churaykuy, nispa. Moisestaj ujtawan makinta ojllayninman churaykorqa. 
Makinta orqhospataj, tukuy ukhun jina mana imanasqata rikorqa. 

8Chantá Tata Dios ujtawan nerqa: Sichus kay ñawpaj kaj rikuchisqaykita rikuspa 
mana nisqaykita jap'ikonqankuchu, nitaj kasusonqankuchu chayqa, kay qhepan 
kaj rikuchisqaykita rikuspa, nisqaykita jap'ikonqanku. 

9Sichus chay iskay señalkunata rikuspa, mana nisqaykita jap'ikonqankuchu, 
nitaj uyarisonqankuchu chayqa, yakuta mayumanta oqharimuspa, jallp'aman 
jich'anki. Jallp'aman jich'asqayki yakutaj yawarman tukonqa, nispa. 

10Moisestajrí kuticherqa: Ay, Dios Tatáy, noqaqa mana sumajta parlayta 
yachanichu, mana qan parlawasqaykillamantachu, ni qaynallamantachu, nitaj 
kunallanmantachu. Noqaqa unaypuni jina karqani. Parlashajtiytaj, qalloyqa 
watakullawan, nispa. 

11Tata Diostaj kuticherqa: Chantá pitaj runata simiyojta ruwarqari? Manachu 
noqa Tata Dios runata opayachini, joq'arayachini, ñawsayachini, chayrí 
qhawarichini? 

12Chayrayku Egiptoman riy. Parlashajtiyki, noqamin qanwan kasaj, jinataj noqa 
yachachisqayki imatachus parlanaykita, nispa. 

13Moisestajrí kuticherqa: Ay, Diosníy, wajllata kachawaj karqa ari, nispa. 

14Jinapi Tata Diosqa Moisespaj phiñarikuspa, nerqa: Leví jatun ayllumanta 
wawqeyki Aarón yanapasunanpaj kashan. Noqa yachani pay sumajta parlayta 
yachasqanta. Payqa ñapis taripasoj jamushanña, rikususpataj, manchayta 
kusikonqa. 

15Egiptopiña kashajtiykichej qan payman parlaspa, imatachus ninanta sumajta 
yachachinki. Noqataj paywan kasaj, jinallataj qanwanpis. Chantá imatachus 
ruwanaykichejta noqallataj yachachisqaykichej. 

16Qanqa Aaronman parlanki noqapis parlashayman jina, paytaj runakunaman 
imatachus nisqaykita willanqa. 

17Jinallataj kay varata apanki, chaywan t'ukuna imakunata ruwanaykipaj, nispa. 

Moisés Egiptoman kutirin 

18Chantá Moisés chaymanta ripuspa, suegron Jetrojpaman kuterqa, nerqataj: 
Noqaqa Egiptoman wawqeykunata watukoj risaj, kawsakushankurajchus 
manachus, chayta yachaj, nispa. Jetrotaj nerqa: Jina kajtenqa, rillay ari, allillantaj 
risuchun, nispa. 

19Chantá Madianllapiraj Moisés kashajtin, Tata Dios ujtawan payman 
rikhurispa, nerqa: Egiptoman kutiy, imaraykuchus qanta wañuchiyta 
munajkunaqa wañunkuña, nispa. 

20Chayrayku Moisés warminta, wawankunatawan ima burroman 
lloq'aykuchispa, Egiptoman kutirerqa. Jinallataj Diospa qosqan varatapis 
apallarqataj. 

21Chaymanta Tata Diosqa Moisesta nillarqataj: Egiptoman kutispa, faraonpa 
ñawpaqenpi kamachisusqayman jina t'ukuna ruwanaykita ruwankipuni. 
Noqatajrí faraonpa sonqonta rumiyachisaj, paytaj israelitakunata mana 
kachariyta munanqachu. 

22Chantá faraonta ninki: Tata Dios ajinata nisunki: Israelqa noqaj kuraj kaj 
churiymin. 

23Ña niykiña, yupaychanawanpaj churiyta kacharinaykita, qantajrí mana 
rinanta munashankichu. Chayrayku noqaqa kuraj kaj qhari wawaykita 
wañuchisaj, nispa. 

24Moiseswan, ayllunwan ima ñanta rishajtinku, puñunankupaj jarakunanku 
wasipi Tata Dios rikhurispa, Moisesta wañuchiyta munarqa. 

25Moisespa warmin Seforatajrí chayta rikuspa, uj q'achi rumita oqhariytawan, 
qhari wawanpata phichilunpi ch'ulitunta khuchuspa, orqhorqa. Chaywantaj 
Moisespa khapanman llankhaykuchispa, nerqa: Qanqa wawaypa yawarninwan 
jark'asqa kanki, nispa. 

26Chantá Tata Dios manaña Moisesta wañuchiyta munarqachu. Seforatajrí: 
Yawarwan jark'asqa qosay kanki, nispa, parlasharqa wawanta 
circuncidasqanmanta. 

27Chaykamataj, Tata Dios Aaronta nerqa: Riy ch'innejman wawqeyki Moisesta 
taripaj, nispa. Paytaj kachaykukuspa, Diospa orqon nisqa, chaynejpi Moisesta 
taripamorqa. Napaykuspataj, wawqenta much'aykorqa. 

28Chaymanta Moisesqa Aaronman Tata Dios imatachus nisqanta willarqa, 
chantá t'ukuna imakunata ruwananta kamachisqantawan ima willallarqataj. 

29Chaymantataj Moiseswan Aaronwan rispa, Egiptoman kuterqanku, 
chayaspataj, israelitakunaj tukuynin kurajninkukunata tantacherqanku. 

30Aarontaj paykunaman willarqa, Tata Dios imatachus Moisesman nisqa, chay 
tukuyta. Moisestaj Diospa kamachisqanman jina, kurajkunaj rikunankuta 
t'ukunapaj jina señalkunatapis ruwallarqataj. 

31Jinapi israelitakuna paykunaj nisqankuta jap'ikorqanku. Chantá Tata Dios 
israelitakunamanta yuyarikusqanta, ñak'arisqankutapis rikusqanta ima 
yachaspa, tukuyninku qonqoriykukorqanku, Diostataj yupaycharqanku. 

Éxodo 5 

Moiseswan Aaronwan faraonwan parlaj rinku 

1Chantá Moiseswan, Aaronwan ima faraonwan parlaj rispa, nerqanku: Israelpa 
Diosnin Tata Dios ajinata nisunki: Noqaj ajllakusqay aylluyta kachariy, 
ch'innejman rispa, sutiypi uj raymita ruwapunawankupaj, nispa. 

2Faraontajrí kuticherqa: Pitaj chay Tata Dios kasqa, noqa payta kasuspa, 
israelitakunata kacharinaypajri? Noqaqa chay Tata Diosta mana rejsinichu, nitaj 
israelitakunata kacharisajchu, nispa. 

3Chantá Moisés, Aaronwan ima nerqanku: Diosniykoqa noqayku 
hebreokunaman rikhuriwarqayku. Chayrayku ch'innejman kinsa p'unchay 
puriyta rinayku tiyan, chaypitaj uywa ñak'asqata q'olachispa, Tata Diosman 
jaywamusqayku. Manachus Tata Diosman jaywaykuman chayqa, ichapis pay 
onqoywan, chayrí espadawan wañuchiwaykuman, nispa. 

4Egipto suyuta kamachej faraontajrí paykunata nerqa: Moisés, Aarón, 
imaraykutaj israelitakunata ruwanankumanta sayachiyta munashankichejri? 
Qankunapis ruwanaykichejman kutipullaychejtaj, nispa. 

5Chantá faraón nillarqataj: Egiptopi israelitakuna may chhika kanku. 
Qhawallasajchu ruwanankumanta sayanankuta? nispa. 

6Chantá chay p'unchaypacha faraonqa sapa t'aqamanta kurajkunata, jinataj 
jilaqatakunatawan kay jinata kamacherqa: 

7Kunanmantaqa israelitakuna adobenankupaj amaña ichhuta qonkichejchu, 
imaynatachus kunankama qosharqankichej, jinataqa. Manachayqa paykuna 
kikinku ichhuta pallakamuchunku. 

8Chaywanpis kunankama mashkhatachus adobeta ruwashanku, chay 
chhikallatapuni ruwanankuta ninkichej. Ama pisiyachinkichejchu. Paykuna 
qhellallamanta nishanku: Ch'innejman rispa, Diosniykuman uywa ñak'asqa 
q'olachinata jaywamusqayku, nispa. 

9Qankunarí paykunata astawan sinch'ita ruwachiychej, imachus 
ruwanallankupi yuyanankupaj, amataj llulla parlajkunata uyarinankupaj, nispa. 

10Chantá sapa t'aqata kamachejkuna, jilaqatakuna ima rispa, israelitakunata 
nerqanku: Faraón kamachiwayku amaña ichhuta qankunaman qonaykuta. 

11Kunanmantaqa qankuna kikiykichej maymantapis ichhuta 
pallakamunaykichej tiyan. Chaywanpis mashkhatachus adobeta ruwaj 
kankichej, chay chhikallatapuni ruwanaykichej kanqa, nispa. 

12Chayrayku israelitakuna tukuy Egipto suyuman rispa, rastrojota ichhoj 
cuentanmanta apamorqanku. 

13Egipto llajtayoj jilaqatakunataj israelitakunata astawan sinch'ita 
ruwacherqanku, nerqankutaj: Ichhuta qoshajtiyku mashkhatachus ruwaj 
kankichej, ajinallatataj adobeta ruwanaykichej tiyan, nispa. 

14Israelitakuna mashkhatachus ruwanankuta mana junt'ajtinkutaj, faraonpa 
jilaqatankunaqa israelitakuna ukhumanta jilaqatakuna churasqankuta 
seq'orqanku, nerqankutaj: Imaraykutaj mana qayna, nitaj kunanpis 
junt'arqankichejchu, mashkhatachus ñawpajta ruwaj kankichej, chay chhikata? 
nispa. 

15Chayrayku israelitakunaj jilaqatankunaqa faraonman quejakoj rispa, 
nerqanku: Imaraykutaj kamachiykikunata kay jinata ruwawaykuri? 

16Manaña ichhuta qowaykuchu, chaywanpis nishawayku: Adobeychej, nispa. 
Mana junt'ayta atejtiykurí, maqawaykurajtaj. Chaypajqa runaykikuna juchayoj 
kanku, nispa. 

17Faraontajrí kuticherqa: Qankuna qhella kankichej, mana ni ima ruwanayojpis 
kawajchej jina. Chayrayku nishankichej: Ch'innejman rispa, noqayku Tata 
Diosman uywa ñak'asqa q'olachinata jaywamusqayku, nispa. 

18Kutirispa, ruwanaykichejta ruwamuychej. Ichhuta manañapuni 
qosonqachejchu. Jinapis chaywan mana chaywan qankunaqa sapa p'unchay 
mashkhatachus ruwaj kankichej, chay chhikallatapuni adobenaykichej tiyan, 
nispa. 

19Ajinata israelitakunaj jilaqatankukunaqa imatachus ruwanankuta mana 
yacharqankuchu, imaraykuchus faraón nisqa: Sapa p'unchay mayk'atachus 
adobe ruwanaykichejqa mana pisiyachisqachu kanqa, nispa. 

20Chay jilaqatakuna faraonwan parlasqankumanta llojsimuspa, Moiseswan 
Aaronwan tinkukorqanku. Paykuna jawapi suyasharqanku. 

21Jinapi jilaqatakuna nerqanku: Tata Dios qankunaj ruwasqaykichejta allinta 
qhawachun. Qankuna juchayoj kankichej faraonwan, yanapajninkunawan ima 

astawan chejninawaykupaj. Kunantaj qankunaj nisqaykichejrayku paykuna 
espadawan wañuchiwasqayku, nispa. 

Moisés Tata Diosman willakun 

22Chantá Moisesqa Tata Dioswan parlaspa, nerqa: Diosníy, imajtintaj aylluykita 
kay jinatapuni ñak'arichinkiri? Imapajtaj kachamuwarqankiri? 

23Sutiykipi faraonman parlaj jamusqaymantapacha, payqa Israel aylluykita 
astawan ñak'arichin. Qantaj aylluykita kacharichinaykipaj mana imatapis 
ruwankichu, nispa. 

Éxodo 6 

1Chantá Tata Dios Moisespa mañakusqanta uyarispa, nerqa: Faraonwan 
imatachus ruwasqayta kunan rikunki. Sinch'ita payta mat'iykojtiyraj, pay 
kacharisonqachej. Arí, pay kikin ripunaykichejta nisonqachej, nispa. 

Tata Diosqa Moisesta ujtawan kachan 

2Chaymanta Tata Diosqa Moisesta ujtawan nillarqataj: Noqamin Tata Dios kani. 

3Noqaqa Tukuy Atiyniyoj Dios sutiywan Abrahamwan, Isaacwan, Jacobwan ima 
rejsichikorqani. Tata Dios sutiywanrí mana paykunaman rejsichikorqanichu. 

4Chantapis, paykunawan uj tratota ruwarqani, Canaán suyuta qonaypaj. 
Paykunarí chay suyupi waj llajtayoj jina tiyakorqanku. 

5Kunantaj Egipto llajtayojkuna israelitakunata ñak'arichisqankurayku, 
israelitakunaj ayqosqankuta uyarispa, noqaqa aylluywan trato ruwasqaymanta 
yuyarikuni. 

6Chayrayku qan israelitakunata ninki: Diosqa kay jinata nisunkichej: Noqamin 
Tata Dios kani. Noqataj Egiptopi sinch'i ruwanamanta orqhosqaykichej, wata 
runa kasqaykichejmantapis pagota qospa kacharichisqaykichej. Ajinamanta 
jatun atiyniywan Egipto llajtayojkunata sinch'ita ñak'arichispa, kay suyumanta 
pusakapusqaykichej. 

7Noqa qankunata aylluypaj jap'ikapusqaykichej, noqataj Diosniykichej 
kasaj. Ajinamanta yachankichej noqa Tata Diosniykichej Egiptopi wata runa 
kanaykichejmanta kacharichisqayta. 

8Chantá mayqen jallp'atachus Abrahamman, Isaacman, Jacobman ima tiluspa 
qonayta nerqani, chay jallp'aman noqa pusasqaykichej. Chay jallp'atataj 
qankunaman qopusqaykichej. Noqamin Tata Dios kani, nispa. 

9Chantá Moisés israelitakunaman chay tukuyta willarqa. Paykunatajrí mana 
kasuta ruwarqankuchu, imaraykuchus wata runa jina sinch'i ruwanapi kaspa, 
sonqonku p'akisqa kasharqanku. 

10Jinapi Tata Dios Moisesta ujtawan nerqa: 

11Rispa, Egipto suyupi kuraj kamachej faraonta nimuy: Israelitakunata 
kacharipuy suyuykimanta ripunankupaj, nispa. 

12Moisestajrí kuticherqa: Ni israelitakunapis uyarishawankuchu. Imaynatataj 
faraón uyariwanqari? Noqaqa mana sumajta parlayta atinichu, nispa. 

13Chaywanpis Tata Diosqa Moiseswan, Aaronwan ima parlaspa, kamacherqa 
israelitakunaman, chantá faraonman ima kay jinata ninankuta: Tata Dios 
noqaykuta kachamuwayku israelitakunata Egiptomanta orqhonaykupaj, nispa. 

Aaronpata Moisespatawan ñawpa tatankukuna 

14Kaykuna Israelpa wakin ayllukunaj kurajninkukuna karqanku: Israelpa kuraj 
kaj churin Rubenpa churinkuna karqanku: Janoc, Falú, Jesrón, Carmi ima. 
Chaykuna Rubenpa wasi ayllun karqanku. 

15Simeonpata churinkunataj karqanku: Jemuel, Jamín, Oad, Jaquín, Sojar, Saúl 
ima. Saulpata maman Canaán llajtayoj karqa. Chaykuna Simeonpata wasi ayllun 
karqanku. 

16Levijpata churinkunaj sutinku kurajmanta sullk'akama karqa: Gersón, Coat, 
Merari ima. Leviqa 137 watata kawsarqa. 

17Gersonpata churinkunataj wasi ayllunkuman jina kaykuna karqanku: Libni, 
Simey ima. 

18Coatqa 133 watata kawsarqa. Churinkunataj karqanku: Amirán, Isar, Hebrón, 
Uziel ima. 

19Merarij churinkunataj karqanku: Mali, Musi ima. Chaykuna Levijpata wasi 
ayllun, listasqa kasqankuman jina karqanku. 

20Amiranqa tian Jocabedwan casarakorqa, churinkunataj karqanku Aaronwan, 
Moiseswan ima. Amiranqa 137 watata kawsarqa. 

21Isarpata churinkuna karqanku: Coré, Nefeg, Zicri ima. 

22Uzielpata churinkunataj karqanku: Misael, Elzafán, Sitri ima. 

23Aaronqa Elisabetwan casarakorqa. Payqa Nasonpata panan, Aminadabpata 
ususintaj karqa. Aaronqa warminpi tawa wawakunata rejserqa: Nadabta, 
Abiuta, Eleazarta, Itamarta ima. 

24Coréj churinkuna karqanku: Asir, Elcana, Abiasaf, ima. Chaykuna Coréj wasi 
ayllun karqanku. 

25Aaronpata ujnin kaj churin Eleazarqa Futielpata ususinwan casarakorqa, 
paypa churintaj Finés karqa. Paykuna Leví jatun ayllu ukhupi kurajkuna 
karqanku. 

26Ñawpajpi listasqa karqanku, chay Aaronta, Moisestawan ima Tata Dios 
kamacherqa israelitakunata soldadokunata jina Egiptomanta orqhomunankuta. 

27Moiseswan, Aaronwan ima kallarqankutaj, pikunachus Egiptopi kuraj 
kamachej faraonwan parlamorqanku israelitakunata orqhomunankupaj, 
chaykuna. 

Diosqa Moisesta, Aarontawan wajyan 

28Maypachachus Tata Dios Egiptopi Moiseswan parlarqa chaypacha, pay nerqa: 

29Noqamin Tata Dios kani. Kunantaj qan rispa, Egiptopi kuraj kamachej faraonta 
niy, imatachus noqa nisqayki, chay tukuyta, nispa. 

30Moisestajrí kuticherqa: Noqaqa mana sumajta parlayta atinichu. Imatataj 
noqata faraón uyariwanqari? nispa. 

Éxodo 7 

1Chantá Tata Dios Moisesta nerqa: Faraón qanta qhawasonqa Diospis kawaj 
jinata, wawqeyki Aarontaj nisqaykita sut'inchaj kanqa. 

2Noqa imatachus kamachisqayki, qan chay tukuyninta wawqeyki Aaronman 
willanki. Wawqeykitaj chayta faraonman willanqa israelitakunata jallp'anmanta 
kacharipunanpaj. 

3Noqatajrí faraonpa sonqonta rumiyachisaj, Egipto suyupitaj runaj mana jayk'aj 
rikusqan t'ukuna imakunata ruwasaj. 

4Chaywanpis faraón manapuni uyarisonqachejchu. Chayrayku noqaqa Egipto 
llajtayojkunata jatun atiyniywan sinch'ita ñak'arichisaj, chaymantataj aylluyta 
Egipto suyumanta soldadokunata jina orqhokapusaj. 

5Egipto llajtayojkunaj contrankuta atiyniyta rikuchispa, israelitakunata 
chaymanta orqhosaj. Chaypachataj Egipto llajtayojkuna yachanqanku noqamin 
Tata Dios kasqayta, nispa. 

6Chantá Moiseswan, Aaronwan ima Tata Diospa kamachisqanman jina kikinta 
ruwarqanku. 

7Maypachachus faraonwan parlaj yaykorqanku chaypacha, Moisés pusaj chunka 
watayoj karqa, Aarontaj pusaj chunka kinsayoj watayoj karqa. 

Aaronpa varan 

8Chantá Tata Diosqa Moisesta, Aarontawan nerqa: 

9Sichus faraón nisonqachej: T'ukunapaj jina imallatapis ruwaychej ari, nispa 
chayqa, Aaronta ninki: Varaykita jap'ispa, faraonpa rikunanta pampaman 
choqay, katariman tukunanpaj, nispa. 

10Chantá Moiseswan, Aaronwan ima faraonwan parlaj rispa, Tata Diospa 
kamachisqanman jina ruwarqanku. Aaronqa faraonpa rikunanta, jinataj 
yanapajninkunaj rikunanta varanta pampaman choqarqa. Varantaj katariman 
tukurparerqa. 

11Chaywanpis faraonqa yachayniyojkunata, yatirikunatawan ima wajyacherqa. 
Egiptomanta yatirikunataj yachasqankuwan kikillantataj ruwarqanku. 

12Sapa uj varankuta pampaman choqarqanku, jinataj sapa vara katariman 
tukullarqataj. Aaronpa varantajrí yachayniyojkunaj, yatirikunajpatawan 
varankukunata oqoykaporqa. 

13Chayta rikuspapis, faraón sonqonta astawan rumiyacherqa, Tata Dios 
nisqanman jinataj pay Moisesta, Aaronta ima mana kasuta ruwarqachu. 

Yaku yawarman tukun 

14Chantá Tata Dios Moisesta nerqa: Faraonpata sonqon rumiyasqa kashan, 
manataj israelitakunata kachariyta munashanchu. 

15Faraonqa q'aya tutamanta Nilo mayuman renqa, qantaj paywan tinkukoj rinki. 
Chantá, katariman tukorqa, chay varayki aparisqa qan mayu kantupi faraonta 
suyaykunki. 

16Chantá paywan tinkukuspa, ninki: Israelitakunaj Tata Diosnin kay jinata 
nisunaypaj kachamuwan: Aylluyta kacharipuy, ch'innejman rispa 
yupaychanawankupaj, nispa. Qantajrí kunankama mana kasukunkichu. 

17Chayrayku Tata Dios ajinata nisunki: Kunan qan yachanki noqa Tata Dios 
kasqayta, nispa. Noqataj, makiypi jap'ishani, chay varawan Nilo mayupi yakuta 
wajtasaj, chaypachataj yakoqa yawarman tukonqa. 

18Ajinaqa mayupi challwakuna wañonqanku, mayutaj millayta asnanqa. Egipto 
llajtayojkunapis mayumanta yaku ujyayta millachikonqanku, nispa. 

19Chantá Tata Dios Moisesta nillarqataj: Niy Aaronta, yaku yawarman 
tukunanpaj varanta jap'ispa oqharinanta mayukunaman, wayq'okunaman, 
qochakunaman, yaku jallch'anaman, jinataj tukuy imapichari yaku tiyan, 
chaynejman. Ajinata ruwajtintaj, tukuy Egiptopi yakoqa yawarman tukonqa, 
k'ullumanta chayrí rumimanta yaku jallch'anapi kachunpis, nispa. 

20Moiseswan, Aaronwan ima Tata Diospa kamachisqanman jina, kikinta 
ruwarqanku. Aaronqa faraón rikushajtin, Nilo mayupi yakuta varanwan 
wajtarqa, jinataj mayupi tukuy yakoqa yawarman tukorqa. 

21Nilo mayupi tukuy challwakunapis wañurarqanku. Mayu millayta 
asnasqanraykutaj, Egipto llajtayojkuna mana yakuta ujyayta aterqankuchu. 
Tukuy Egipto suyupi yakoqa yawarlla karqa. 

22Egiptomanta yatirikunarí yachasqankuwan kikillantataj ruwarqanku. Chayta 
rikuspataj, faraonqa sonqonta astawan rumiyacherqa, manataj Moisesta, 
Aaronta ima kasorqachu, Tata Diospa nisqanman jina. 

23Manachayqa faraón manapis ni ima kanmanchu karqa jina, wasinman riporqa. 

24Egipto llajtayojkunarí, mayumanta yakuta mana ujyayta atisqankurayku, 
llimphu yakuta mask'aspa, Nilo mayu kantupi pujyukunata allarqanku. 

25Tata Dios, Nilo mayupi yakuta yawarman tukuchisqanqa qanchis p'unchayña 
karqa. 

Éxodo 8 

Egiptoman k'aylankula junt'aykun 

1 1 (7.26) Chantá Tata Dios Moisesta nerqa: Faraonman rispa, nimuy: Tata Dios 
ajinata nisunki: Aylluyta kachariy, ch'innejman rispa, yupaychamunawankupaj. 

2 2 (7.27) Manachus kachariyta munanki chayqa, noqa tukuy Egipto suyuman 
ashkha k'aylankulakunata kachaykuspa, ñak'arichisaj. 

3 3 (7.28) Mayupi k'aylankulakunaqa kaymanta jinalla manchayta miraykuspa, 
tukuynejman junt'aykonqanku: Wasiykiman, puñunaykiman, kamachiykikunaj 
wasinkuman, tukuy runaykikunaj wasinkuman, hornoykiman, masa 
puñanaykiman ima. 

4 4 (7.29) K'aylankulakunaqa qanpa pataykiman, tukuy Egipto llajtayojkunaj 
patankuman, jinataj kamachiykikunaj patankumanpis phinkiykamonqanku, 
nispa. 

5 5 (1) Chaymanta Tata Dios Moisestañataj nerqa: Aaronta niy mayukunaman, 
wayq'okunaman, chantá yaku qochakunaman ima varanta oqharinanta, 
chaykunamanta ashkha k'aylankulakuna llojsimuspa, tukuynin Egipto suyuman 
junt'aykunankupaj, nispa. 

6 6 (2) Chantá Aaronqa Egiptopi tukuy yakuman varanta oqharerqa. 
Jinajtinkamataj, k'aylankulakunaqa yakumanta llojsiykamuspa, tukuynin Egipto 
suyuman junt'aykorqanku. 

7 7 (3) Chaywanpis yatirikunapis yachasqankuwan kikillantataj ruwaspa, Egipto 
suyuman k'aylankulakunata astawan rikhuricherqanku. 

8 8 (4) Chantá faraón Moisesta, Aarontawan ima wajyachispa, nerqa: Tata 
Diosmanta mañaychej ari, noqamanta, runaykunamantawan k'aylankulakunata 
chinkachinanpaj. Noqataj israelitakuna rinankuta saqesaj, rispa uywa ñak'asqa 
q'olachikunata Tata Diosman jaywamunankupaj, nispa. 



131 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

9 9 (5) Moisestaj kuticherqa: Niway: Qanrayku, tukuy yanapajniykikunarayku, 
chantá tukuy runaykikunarayku ima, mayk'ajtaj Tata Diosmanta 
mañapusunayta munawajri? Ajinata k'aylankulakunaqa qanmanta, 
wasiykimantapis karunchasqa kanqanku, mayullapiñataj qhepakonqanku, 
nispa. 

10 10 (6) Faraontaj nerqa: Q'ayapacha, nispa. Chantá Moisés nerqa: Ajina kanqa, 
yachanaykipaj Tata Dios jinaqa mana pipis kasqanta. 

11 (6-7) K'aylankulakunata qanmanta, wasiykimanta, yanapajniykikunaj 
wasinkumanta, jinataj runaykikunaj wasinkumanta riponqanku. Chantá 
mayullapiña kanqanku, nispa. 

12 12 (8) Jinataj Moiseswan, Aaronwan ima faraonpa ñawpaqenmanta 
llojserqanku. Moisestaj Tata Diosmanta mañarqa, faraonmanta 
k'aylankulakunata kachaykusqanta karunchananpaj. 

13 13 (9) Tata Diostaj Moisespa mañakusqanman jina ruwarqa. K'aylankulakuna 
wasikunapi, patiokunapi, jinataj tukuynejpi wañurarqanku. 

14 14 (10) Egipto llajtayojkunaqa wañusqa k'aylankulakunata qotu qotuta 
tantarqanku. Wañusqa k'aylankulaj asnasqantaj tukuynejpi karqa. 

15 15 (11) Jinapis, Tata Diospa nisqanman jina, faraón manaña imapis kasqanta 
rikuspa, sonqonta astawan rumiyacherqa. Chayraykutaj Moisesta, Aarontawan 
ima mana kasorqachu. 

Egiptoman usa junt'aykun 

16 16 (12) Tata Dios ujtawan Moisesta nerqa: Aaronta niy, varanta oqharispa, 
jallp'ata wajtananta. Varanwan wajtajtinkamataj, jallp'a usaman tukuspa, 
tukuynin Egiptoman junt'aykonqa, nispa. 

17 17 (13) Paykunataj ajinata ruwarqanku. Aaronqa varanta oqharispa, pampata 
wajtarqa. Jallp'ata wajtasqantaj usaman tukorqa. Chay usakunataj runata, 
uywata ima khanirarqa. Tukuynin Egiptopi jallp'aqa usaman tukorqa. 

18 18 (14) Jinallataj Egiptomanta yatirikunapis yachasqankuwan usata 
rikhurichiyta munallarqankutaj, manataj aterqankuchu. Usaqa tukuy runaman, 
jinallataj uywakunamanpis junt'aykorqa. 

19 19 (15) Chayrayku yatirikunaqa faraonta nerqanku: Kayqa Diospa ruwasqan, 
nispa. Faraontajrí, Tata Diospa nisqanman jina, astawan sonqonta 
rumiyacherqa, manataj Moisesta Aarontawan ima kasorqachu. 

Egiptoman ch'uspi junt'aykun 

20 20 (16) Tata Diosqa Moisesta nillarqataj: Q'aya paqarin faraonqa tutamanta 
mayuman renqa. Qanpis tutamanta jatarispa, riy paywan parlaj. Chantá ajinata 

ninki: Tata Dios ajinata nisunki: Aylluyta kachariy, ch'innejman rispa 
yupaychamunawankupaj. 

21 21 (17) Manachus kacharinki chayqa, noqa qanman, yanapajniykikunaman, 
runaykikunaman, wasiykiman ima tukuy imaymana ch'uspita kachaykamusaj. 
Ch'uspeqa tukuy Egipto llajtayojkunaj wasinkuman junt'aykuspa, 
pampannintinpi kanqa. 

22 22 (18) Chaywanpis, Gosén cheqanejpi ch'uspi mana kanqachu, imaraykuchus 
chaynejpi israelitakuna tiyakushanku. Ajinata ruwasqayrayku, noqa Tata Dios 
kay suyupi kashasqayta yachanki. 

23 23 (19) Ajinata noqaqa aylluyta, aylluykimanta t'aqasaj. Chay señaltaj 
q'ayapacha kanqa, nispa. 

24 24 (20) Ajinata Tata Dios ruwarqa. Tukuy imaymana ch'uspi laqhayarishaj 
phuyu jina aywirimuspa, faraonpa kamachinan wasiman, yanapajninkunaj 
wasinkuman, chantá tukuy Egipto suyuman junt'aykorqanku. Chay 
ch'uspikunataj Egipto suyuta sonqo nanayman tukucherqanku. 

25 25 (21) Chaymanta faraonqa Moisesta, Aarontawan ima wajyachispa, nerqa: 
Riychej, Diosniykichejman uywa ñak'asqata q'olachispa jaywamuychej. Jinapis 
ama kay suyumanta ripuychejchu, nispa. 

26 26 (22) Moisestajrí kuticherqa: Jinata ruwanaykoqa mana atikunchu, 
imaraykuchus Tata Diosman imatachus jaywasqaykoqa Egipto llajtayojkunapaj 
millachikuna kanku. Sichus millachikunapaj qhawasqanku uywakunata 
Diosman jaywashajta rikuwaykuman chayqa, rumiwanchari 
ch'anqaykuwaykuman ari. 

27 27 (23) Noqaykoqa Diosniyku kamachiwasqaykuman jina kinsa p'unchay 
puriyta ch'innejman rinayku tiyan, chaypitaj uywata ñak'aspa, Tata 
Diosniykuman jaywanayku tiyan, nispa. 

28 28 (24) Faraontaj nerqa: Ch'innejman rispa, Tata Diosniykichejman uywata 
ñak'aspa jaywamunaykichejpaj kachasqaykichej. Chaywanpis mana ancha 
karumanchu rinaykichej tiyan. Chantá chaypi kashaspa, noqaraykupis 
mañapullawaychejtaj ari, nispa. 

29 29 (25) Moisestaj kuticherqa: Kaymanta llojsispa, noqaqa Tata Diosmanta 
mañapusqayki, kay ch'uspikunata qanmanta, yanapajniykikunamanta, jinallataj 
llajta masiykikunamanta ima q'ayapacha karunchananta. Qanrí, amaña 
q'otiyawaykuchu. Aswanpis israelitakunata kachariy Tata Diosman uywata 
ñak'aspa jaywamunaykupaj, nispa. 

30 30 (26) Chantá Moisés faraonpa ñawpaqenmanta llojsispa, Tata Diosmanta 
mañaporqa. 

31 31 (27) Tata Diostaj Moisés mañakusqanman jina ruwarqa. Tukuynin 
ch'uspikunata faraonmanta, yanapajninkumanta, runakunaj wasinkumanta ima 
chinkacherqa. Mana uj ch'uspillapis qhepakorqachu. 

32 32 (28) Chaywanpis faraón uj kutitawan sonqonta rumiyachispa, 
israelitakunata mana kachariporqachu. 

Éxodo 9 

Uywapaj onqoy rikhurin 

1Chantá Tata Dios Moisesta nillarqataj: Rispa, faraonta nimuy: Israelitakunaj 
Tata Diosninku ajinata nisunki: Aylluyta kacharipuy, rispa 
yupaychamunawankupaj. 

2Sichus mana kachariyta munaspa, jap'iyllatapuni munanki chayqa, 

3noqa manchay millay onqoywan tukuy uywaykikunata wañuchisaj: 
Caballokunata, burrokunata, camellokunata, wakakunata, ovejakunata ima, 
nispa. 

4Chaywanpis Tata Diosqa israelitakunaj uywankuta Egipto llajtayojkunaj 
uywankumanta t'aqanqa. Chayrayku israelitakunaj uywankumanta ni ujpis 
wañonqachu. 

5Chay jawa Tata Diosqa mayk'ajchus chay kananta ninña: Q'ayapacha chayta 
ruwasaj, nispa. 

6Q'ayantinpacha Tata Dios nisqanta ruwarqa. Jinataj Egiptopi tukuy uywakuna 
wañurarqanku. Israelitakunaj uywankunamantarí ni ujpis wañorqachu. 

7Faraonqa israelitakunaj uywankunata qhawajta kacharqa, nitaj uj 
wañusqatapis tarerqankuchu. Chaywanpis faraonqa sonqonta 
rumiyachillarqapuni, manataj israelitakunata kachariporqachu. 

Llejti onqoy 

8Chaymanta Tata Dios Moisesta, Aarontawan ima nillarqataj: Hornomanta 
ushphata orqhospa, Moisés faraonpa rikunanta chay ushphata pataman 
qhallichun. 

9Ushpha qhallisqantaj tukuy Egiptoman junt'aykonqa. Chantá runakunapi, 
uywakunapi ima llejti onqoy rikhurenqa, nispa. 

10Jinapi Moiseswan, Aaronwan hornomanta ushphata orqhospa, faraonpaman 
rerqanku. Chaypitaj Moisés ushphata pataman qhallerqa. Chaymantataj runapi, 
uywapi ima, tukuy ukhunkupi llejti onqoy rikhurerqa. 

11Layqakunapis Moisespa ñawpaqenman mana riyta aterqankuchu, 
imaraykuchus paykunapis, jinallataj tukuy Egipto llajtayojkunapis llejtiwan 
onqosqa karqanku. 

12Chay tukuywanpis Moisesman Tata Dios nisqanman jina, faraón astawan 
sonqonta rumiyacherqa. Chayrayku Moisesta, Aarontawan ima mana kasuta 
ruwarqachu. 

Chijchi para 

13Chaymanta Tata Dios Moisesta nillarqataj: Q'aya paqarin tutamanta jatarispa, 
faraonta nimuy: Israelitakunaj Tata Diosnin nisunki: Kachariy israelitakunata, 
ch'innejman rispa yupaychamunawankupaj. 

14Manachus kacharinki chayqa, kunan sinch'i ñak'ariyta tukuy Egiptoman 
kachaykamusaj qanpa contraykita, yanapajniykikunaj, chantá runaykikunaj 
contrankuta ima. Ajinamanta yachanki tukuy kay pachapi noqa jina mana waj 
dios kasqanta. 

15Sichus noqa qanta, jinataj tukuy Egipto llajtayojkunata sinch'ita ñak'arichispa, 
may jina atiyniyoj kasqayta rikuchiykiman karqa chayqa, kay pachamanta 
chinkachisqaña kawaj karqa. 

16Noqarí kawsanaykita munaniraj, atiyniyoj kasqayta rikunaykipaj, ajinamanta 
qannejta tukuy kay pachantinpi uyarisqa kanaypaj. 

17Chaywanpis qanqa aylluypa contranpi churanakushankiraj, manataj 
paykunata kachariyta munashankichu. 

18Chayrayku q'aya, kunanta jina, jatuchaj chijchi parata parachimusaj. Chay jina 
chijchi paraqa Egipto rikhurisqanmantapacha mana ni jayk'aj karqachu. 

19Chayrayku kachaspa, tukuy uywaykikunata kanchaman wisq'anaykipaj 
tantachimuy, jinallataj campopi imachus tiyapusojta. Sichus runa, chayrí ima 
uywallapis jawallapi qhepakonqa chayqa, chijchi para paykunata 
wañurachenqa, nispa. 

20Ajinaqa faraonpa wakin yanapajninkuna Tata Diospa nisqanta uyarispa, 
manchachikorqanku. Chayrayku kamachinkunata, uywankukunatapis wasiman 
pakarqanku. 

21Pikunachus Tata Diospa nisqanta mana kasuta ruwajkunarí kamachinkuta, 
uywankukunatapis jawallapi saqerqanku. 

22Chantá Tata Dios Moisesta nillarqataj: Makiykita janajnejman oqhariy, 
tukuynin Egipto suyupi runakunaman, uywakunaman, tukuy q'omer kaj 
chhikaman ima chijchi para paramunanpaj, nispa. 

23Chantá Moisés varanta janajnejman oqharerqa. Tata Diostaj tukuy Egipto 
suyuman illapata, chijchi paratawan ima kachaykamorqa. 

24Chijchi paraqa illapaj t'ojyasqanwan khuska mana samarispa paramorqa. 
Chay jina chijchi paraqa Egipto suyu rikhurisqanmantapacha ni jayk'aj 
kasqachu. 

25Chijchi paraqa Egiptopi tukuy imata t'unaykorqa. Runakunata, uywakunata 
wañuracherqa, jinallataj tukuy q'omer kajta ch'anqarparerqa, sach'akunatapis 
q'ara k'aspillata sayacherqa. 

26Chaywanpis Gosenman, maypichus israelitakuna tiyakusharqanku, 
chaynejmanqa mana chijchi para chayarqachu. 

27Chaymanta faraonqa Moisesta, Aarontawan ima wajyachispa, nerqa: 
Juchallini. Tata Dios cheqanta ruwan, noqawan, llajta masiykunawantajrí 
juchayoj kayku. 

28Tata Diosmanta mañaychej ari, illapakuna, chijchi para ima sayananpaj. 
Chantá noqa kacharipusqaykichej, manaña astawan jark'asqaykichejchu, nispa. 

29Moisestaj nerqa: Kay llajtamanta llojsiytawanpacha, makiyta oqharispa, Tata 
Diosmanta mañakusaj. Chantá illapakuna ch'inyanqa, chijchi parapis thañenqa. 
Ajina kanqa kay pacha Tata Diospata kasqanta yachanaykipaj. 

30Chaywanpis noqa yachani, ni qan, nitaj kamachiykikunapis manaraj Tata 
Diosta manchachikusqaykichejta, nispa. 

31Chijchi paraqa linota, cebadatawan ima sonqo nanayta ch'anqarparerqa, 
imaraykuchus cebada umasharqaña, linopis t'ikasharqaña. 

32Trigotawan, centenotawanrí mana imanarqachu, imaraykuchus qhepatallata 
tarpusqankurayku manaraj p'utumorqachu. 

33Moisesqa faraonpa qayllanmanta llojsispa, llajtamanta jawaman rerqa. Chantá 
makinta oqharispa, Tata Diosmanta mañakorqa. Jinataj chaypacha illapakuna, 
chijchi parawan ima thañiporqanku. Jinamanta illapakuna manaña karqachu. 

34Chantá faraón, para thañisqanta, chijchipis, illapapis sayasqanta rikuspa, 
ujtawan juchallillarqataj. Chantá pay, jinallataj yanapajninkunapis astawan 
sonqonkuta rumiyacherqanku. 

35Faraón sonqonta rumiyachispa, mana israelitakunata kacharipuyta 
munarqachu, Tata Dios Moisesnejta nisqanman jina. 

Éxodo 10 

Phinki phinkikuna Egiptoman junt'aykun 

1Chantá Tata Dios Moisesta nerqa: Riy faraonwan parlaj, imaraykuchus noqa 
paypa sonqonta, jinallataj yanapajninkunaj sonqonkutapis rumiyachini. Ajinata 
runaj mana jayk'aj rikusqan t'ukunata ruwasaj, atiyniyoj kasqayta 
rikuchinaypaj. 

2Noqa Egiptopi imatachus ruwasqayta, paykuna ukhupi t'ukunakunata 
ruwasqaytapis, wawaykikunaman, allchhiykikunaman ima willanaykipaj 
ruwarqani. Ajinata ruwasqayrayku, qankuna yachankichej noqamin Tata Dios 
kasqayta, nispa. 

3Chaymanta Moiseswan, Aaronwan ima rispa, faraonta nerqanku: Tata Dios, 
Israelitakunaj Diosnin ajinata nisunki: Mayk'ajkamataj mana k'umuykuyta 
munankichuri? Kachariy israelitakunata, noqata yupaychamunawankupaj. 

4Manapunichus kacharipuyta munanki chayqa, q'ayapacha phinki phinkikunata 
tukuy Egiptoman kachaykamusaj. 

5Phinki phinkikunaqa phuyu jina pampaman tiyaykuspa, p'ampaykonqanku, 
mikhonqankutaj chijchi paramanta imachus puchojta. Jinallataj tukuy 
sach'atapis q'ara k'aspillata ruwanqanku. 

6Phinki phinkeqa wasiykiman, kamachiykikunaj wasinkuman, jinataj tukuy 
Egipto llajtayojkunaj wasinkukunaman junt'aykonqa. Chay jinataqa, tatayki, 
nitaj jatun tataykipis kasqankumantapacha kunankama ni jayk'aj 
rikorqankuchu, nispa. Jinata faraonta niytawantaj, Moisesqa kutirispa, faraonpa 
kamachinan wasimanta llojsiporqa. 

7Chantá faraonta yuyaychajkuna nerqanku: Mayk'ajkamataj kay runa 
umanchejta nanachiwasunri? Chay runakunata kacharipuy, ch'innejman rispa 
Tata Diosninkuta yupaychamunankupaj. Manachu yachanki Egiptoqa kay jina 
sonqo nanay phirisqaña kashasqanta? nispa. 

8Chantá faraonqa Moisesta, Aarontawan ima wajyachispa, nerqa: Riychej Tata 
Diosniykichejta yupaychaj. Chaywanpis ñawpajta willawaychej pikunachus 
rinankuta, nispa. 

9Moisestaj kuticherqa: Noqaykoqa juch'uy wawaykukunawan, machu 
runaykukunawan, churiykukunawan, ususiykukunawan, ovejaykukunawan, 
wakaykukunawan ima rinayku tiyan. Tukuyniykupuni rinayku tiyan, 
imaraykuchus Tata Diospa sutinpi jatun raymita ruwanayku tiyan, nispa. 

10Chantá faraón Moisesta, Aarontawan ima nerqa: Ajá, qankunaqa ima mana 
allin kajta ruwayta yuyashankichej. Tata Dios qankunawan kashanman chaypis, 
qankunata, wawaykichejkunantinta mana kachariykichejmanchu. 

11Mana jinachu kanqa. Sichus Tata Diosta yupaychaj riytapuni munankichej 
chayqa, qhari kajkunalla rinkichej, nispa. Faraón ajinata niytawan, Moisesta, 
Aarontawan ima ñawpaqenmanta wijch'uchimorqa. 

12Chantá Tata Dios Moisesta nerqa: Egipto suyunejman makiykita oqhariy. 
Jinataj phinki phinkikuna rikhurimuspa, chijchi paramanta puchojta, jinataj 
pampapi tukuy q'omer kajta tukunankukama mikhonqanku, nispa. 

13Chantá Moisesqa Egipto suyunejman varanta oqharerqa. Tata Diostaj inti 
llojsimuynejmanta uj p'unchayta, uj tutatawan wayrachimorqa. 
Sut'iyamuypajtaj wayraqa tukuy Egiptoman phinki phinkikunata apamorqa. 

14Phinki phinkeqa tukuy Egipto suyuman phuyu jina tiyaykorqa. Chay chhika 
phinki phinkeqa mana jayk'ajpis karqachu, nitaj jayk'ajpis kanqachu. 

15Phinki phinkikunaqa pampaman yanalla tiyaykusqanrayku, mana jallp'a 
rikukorqachu. Chantá jallp'api tukuy q'omer kajta, sach'akunaj poqoyninta, 
chijchi paramanta imachus puchojta ima mikhuykorqanku. Chayrayku tukuy 
Egiptopi ni ima q'omer, ni ima sach'a laqhe, nitaj qhorapis puchorqachu. 
Q'arallata saqerqanku. 

16Chantá faraonqa usqhay usqhayta Moisesta, Aarontawan ima wajyachispa, 
nerqa: Noqaqa Diosniykichej Tata Diospa contranta, qankunaj 
contraykichejtawan ima juchallini. 

17Chayrayku nirikuykichej: Kunallantawanña juchayta qhespichispa, Tata 
Diosniykichejmanta mañapuwaychej, kay millay khuruta noqamanta 
karunchananpaj, nispa. 

18Chayrayku Moisés faraonpata kamachinan wasimanta llojsiytawan, Tata 
Diosmanta mañarqa. 

19Chantá Tata Dios inti yaykuynejmantañataj wayrata wayrachimorqa. Chaytaj 
phinki phinkikunata aparpaspa, Puka Mama Qochaman wijch'uykamorqa. 
Jinamanta Egiptopi phinki phinkikunamanta mana ni ujpis puchorqachu. 

20Chaywanpis Tata Diosqa faraonpa sonqonta ujtawan rumiyachillarqataj, 
israelitakunata mana kacharipunanpaj. 

Egiptopi tuti laqhayay 

21Chantá Tata Dios Moisesta nillarqataj: Janajman makiykita oqhariy, tukuy 
Egiptopi manchay tuti laqha kananpaj, nispa. 

22Moisestaj makinta janajnejman oqharerqa, chantá kinsa p'unchay junt'ata 
tukuy Egiptopi manchay laqha karqa. 

23Sinch'i laqha kasqanrayku, kinsa p'unchayta mana pipis rikunakorqankuchu, 
nitaj pipis, maypichus kasharqa, chaymanta kuyurerqachu. Chaywanpis 
maypichus israelitakuna tiyakusharqanku, chayllapi k'anchay karqa. 

24Chantá faraonqa usqhayta Moisesta wajyachispa, nerqa: Riychej, 
wawaykichejtawan pusariykukuspa, Tata Diosta yupaychamuychej. 
Chaywanpis ovejaykichejta, wakaykichejtawan ama qhatiychejchu, nispa. 

25Moisestajrí kuticherqa: Tata Diosniykuman jaywanaykupaj chantá uywata 
ñak'aspa q'olachinaykupaj, qanpuni qonawayku tiyan. 

26Jinallataj tukuy uywaykukunaqa noqaykuwan rinanku tiyan. Mana ujpis 
qhepakonqachu, imaraykuchus Tata Diosniykuta yupaychanaykupaj 
chaykunamanta wakinta ajllanayku tiyan. Jaqayman chayanaykukama, manaraj 
yachaykuchu mayqen uywatachus Tata Diosman jaywanaykuta, nispa. 

27Tata Diosrí ujtawan faraonpa sonqonta rumiyachillarqataj, israelitakunata 
ama kacharipuyta munananpaj. 

28Chantapis faraonqa Moisesta nerqa: Llojsiy kaymanta, amaña ujtawan 
kutimuwaychu. Sichus ujtawan kutimuwanki chayqa, wañuchichisqayki, nispa. 

29Moisestaj kuticherqa: Allinta ninki: Manaña ujtawan uyaykita rikusajchu, 
nispa. 

Éxodo 11 

Kuraj kaj churikuna wañunankumanta willan 

1Chantá Tata Dios Moisesta nerqa: Uj llakiytawanraj faraonman, Egipto 
llajtayojkunaman ima kachaykamusaj. Chay ñak'ariy pasaytaraj 
kacharipusonqachej. Kikin faraonpuni kaymanta wijch'usonqachej. 

2Kunantaj israelitakunata niy sapa qhari, sapa warmi, Egipto llajtayoj wasi 
masinmanta mañakunankuta, imachus qolqe metalmanta, qorimanta ruwasqa 
kashan, chay tukuyta, nispa. 

3Tata Dios ruwarqa Egipto llajtayojkuna israelitakunapaj manchay k'acha 
kanankuta. Chantapis faraonta yanapajkuna Moisesta manchay respetowan 
qhawarqanku, jinallataj tukuy Egiptopi runakunapis. 

4Chantá Moisés faraonta nerqa: Tata Dios ajinatamin nin: Chawpi tutata 
jamuspa, tukuynin Egipto suyuta pasasaj. 

5Chaypacha wañonqanku tukuy Egipto llajtayojkunaj kuraj kaj qhari 
wawaykichejkuna. Wañonqanku kamachinan tiyanapi tiyaj faraonpata kuraj kaj 
churinmantapacha molinota muyuchej kamachi warmej kuraj kaj churinkama. 
Chantá tukuy uywakunaj phiwi uñankunapis wañullanqankutaj. 

6Tukuynin Egiptopi qankuna llakiywan manchayta waqankichej. Chay jina 
llakeyqa ni jayk'aj karqachu, nitaj jayk'ajpis kanqachu. 

7Chantá yachankichej imaynatachus Tata Dios Egipto llajtayojkunata uj 
jinamanta qhawasqanta, israelitakunatatajrí waj jinamanta, imaraykuchus 
israelitakunamantaqa ni runapis, nitaj uywapis wañonqachu, ni alqollapis 
ayñanqachu. 

8Chaymantaqa tukuy yanapasojkuna jamuwanqanku, ñawpaqeyman 
qonqoriykukuspataj, niwanqanku: Ripuychej ari, qan, chantá pikunachá 
qanwan kashanku, chaykunapis, nispa. Chaypacharaj noqa ripusaj, nispa. 
Ajinata Moisés faraonta niytawan, faraonpa ñawpaqenmanta manchay phiñasqa 
llojsiporqa. 

9Ajina karqa, imajtinchus Tata Dios Moisesta nisqaña: Faraonqa manapuni 
kasusonqachejchu. Chayrayku Egipto suyupi t'ukunapaj jina astawanraj 
ruwasaj, nispa. 

10Moiseswan, Aaronwan ima faraonpa rikunanta t'ukunapaj jina may chhika 
imakunata ruwarqanku. Tata Diostajrí faraonpa sonqonta rumiyacherqa, 
chayrayku israelitakuna Egiptomanta ripunankupaj mana kacharipuyta 
munarqachu. 

Éxodo 12 

Ñawpaj kaj Pascua raymi 

1Moiseswan, Aaronwan ima Egiptopi kashajtinku, Tata Dios kay jinata nerqa: 

2Kunanmanta qankunapaj kay killaqa maypaj qhawana killa kanqa, wata 
qallariy killa. 

3Qankuna tukuy israelitakunata ninkichej: Kay killamanta chunka kaj 
p'unchaypi sapa wasi ayllu uj corderota, chayrí chivota t'aqaychej. Sapa ayllupaj 
uj uywa kachun. 

4Sichus uj wasipi pisilla kasqankurayku, mana corderota mikhuspa 
tukunankupaj jinachu kankuman chayqa, wasi masillanwan khuskachakuchun. 
Corderotaqa mashkhachá kasqankuman jina rak'inakuchunku, sapa runa 
mashkhatachus mikhuyta yachasqanman jina. 

5Chay t'aqasqaykichej uywaqa mana iman imanasqachu kanan tiyan. Chantapis 
orqo, uj watayoj kanan tiyan. Chay uywataj cordero chayrí chivopis kanan tiyan. 

6T'aqasqaykichej uywataqa kay killamanta chunka tawayoj p'unchaykama 
wisq'aspa, jap'inkichej. Chantá chay p'unchayta inti yaykuykushajtin, tukuy 
israelitakuna chay uywata ñak'ankichej. 

7Uywaj yawarninta jap'ispataj, may wasipichus mikhunkichej, chay wasej 
kijunninta, chantá punku patata ima yawarwan ch'ajchunkichej. 

8Chay ch'isitaj aychata kankaspa, jaya qhorayojta, chantá mana levadurayoj 
t'antatawan ima mikhunkichej. 

9Chantá ñak'asqaykichej uywaj aychantaqa ama chawata mikhunkichejchu, 
nitaj yakupi chayasqatapis, manachayqa ninapi kankasqatapuni mikhunkichej. 
Umanta, chakinta, ch'unchulantapis ninapi kankasqatapuni mikhunkichej. 

10Q'ayantinpajqa amapuni ni imata puchuchinkichejchu. Sichus puchunman 
chayqa, ruphaykuchinkichej. 

11Qankuna corderota kay jinata mikhunkichej: Puririnaykichejpaj p'achallisqa, 
juk'uta churaykusqa, tojnuykichej jap'irisqa mikhunkichej. Chantapis 
usqhayllata mikhunkichej, imaraykuchus kayqa Tata Diospa Pascuanmin. 

12Chay ch'isi noqaqa tukuy Egipto suyuta pasasaj, chantá Egipto llajtayojkunaj 
tukuy kuraj kaj churinkunata, jinallataj tukuy uywankukunaj phiwi uñantapis 
wañuchisaj. Ajinata ruwaspa, Egiptoj tukuy diosninkunata castigasaj. Noqa Tata 
Diosmin chayta nini. 

13Maypichus kashankichej, chay waseqa yawarwan señalasqa kanqa. 
Punkuykichejpi yawarta rikuspataj, noqaqa qankunata pasallasqaykichej. 
Ajinaqa Egiptopi kuraj kaj churikunata wañuchishajtiy, qankuna ukhupi mana 
ni uj wañusqapis kanqachu. 

14Chay p'unchayqa qankuna yuyarikunaykichejpaj kanqa. Watan watanta 
qankuna sutiypi kay raymita ruwankichej. Jinallataj chay raymita qankuna Tata 
Diospaj miraymanta miray wiñaypaj ruwankichej. 

15Qanchis p'unchayta mana levadurayoj t'antata mikhunkichej. Ajinaqa, raymi 
qallariymantapacha wasiykichejpi manapuni levadura kananchu tiyan. Pillapis 
chay qanchis p'unchaypi levadurayoj t'antata mikhojqa israelitakuna 
ukhumanta wijch'usqa kanqa. 

16Chantá ñawpaj kaj p'unchayta, jinallataj qanchis kaj p'unchaytapis 
yupaychanawaykichejpaj tantakunkichej. Chay p'unchaykunapeqa ama ni imata 
ruwankichejchu, manachayqa imatachus sapa uj mikhunkichej, chayllata 
wayk'ukuyta atinkichej. 

17Ajinata Mana Levadurayoj T'anta Mikhuna raymita ruwankichejpuni, 
Egiptomanta qankunata orqhomusqayta yuyarikunaykichejpaj. Chayrayku 
wiñay wiñaypaj kamachisqa kasqanta qhawaspa, qankuna sapa wata raymita 
ruwankichejpuni. 

18Wata qallariy killapi, chunka tawayoj p'unchaymantapacha, iskay chunka 
ujniyoj p'unchay ch'isiyaykama, mana levadurayoj t'antata mikhunkichej. 

19Qanchis p'unchayta wasiykichejpi mana levadura kananchu tiyan. Sichus pipis 
levadurayojta imatapis mikhunman chayqa, pay israelitakuna ukhumanta 
wijch'usqa kanqa, Israel llajtayoj kachun, chayrí waj llajtayojpis. 

20Chayrayku levadurayojta amapuni imatapis mikhunkichejchu. Maypi 
tiyakushaspapis, mana levadurayoj t'antata mikhunkichej, nispa. Ajinata Tata 
Dios Moisesta nerqa. 

21Chantá Moisesqa israelitakunamanta tukuy kurajkunata tantachispa, nerqa: 
Rispa, sapa wasi ayllupaj uj watayoj corderota, chayrí watayoj chivituta jap'ispa, 
Pascua raymita ruwanaykichejpaj ñak'ankichej. 

22Corderoj yawarnintataj uj ch'illamipi jap'inkichej. Chantá hisopo qhorata 
yawarman chhapuspa jawinkichej, wasiykichejpa punkunpa pata chakanta, 
chantá iskaynin k'aspintawan. Chantá sut'iyamunankama ni pipis wasimanta 
llojsinanchu tiyan, 

23imaraykuchus Tata Diosqa Egipto llajtayojkunaj kuraj kaj churinkunata 
wañuchispa pasanqa. May punkutachari yawarwan jawisqata rikonqa, chaytaqa 
pasallanqa. Ajinata Tata Diosqa wañuchej angelta wasiykichejman yaykojta 
mana saqenqachu chaypi pitapis wañuchinanpaj. 

24Qankuna kay kamachisqata kasuychej. Chayqa qankuna, chantá 
wawaykichejkuna wiñaypaj kasunankupaj churasqa kanqa. 

25Maypachachus Tata Diospa qosqan jallp'aman chayankichej, chaypachapis 
Pascua raymita ruwallankichejpuni. 

26Sichus wawaykichejkuna tapusonqachej: Imatachus ruwashanchej, chay ima 
niytataj munanri? nispa chayqa, 

27qankuna ninkichej: Kay uywaqa Pascuapi Tata Diospa sutinpi ñak'aspa 
jaywanapaj kashan. Payqa Egipto llajtayojkunaj kuraj kaj churinkukunata 
wañuchishajtin, israelitakunaj wasinkuta pasallarqa. Ajinata ruwaspa, Diosqa 
mana wañuchisqa kanaykumanta jark'akuwarqayku, nispa wawaykichejman 
ninkichej. Moisés parlayta tukojtinkamataj, israelitakuna qonqorikuspa, Tata 
Diosta yupaycharqanku. 

28Chantá israelitakuna rispa, tukuy imata ruwarqanku Tata Dios imatachus 
Moisesman, Aaronman ima kamachisqanman jina. 

Kuraj kaj churikuna wañunku 

29Jinapi chawpi tutata Tata Diosqa Egipto llajtayojkunaj tukuy kuraj kaj 
churinkunata wañuracherqa. Wañucherqa faraonpa kuraj kaj churin, pichus 
kamachinan tiyanapi tiyaykunan karqa, chaymanta, carcelpi wisq'asqa 
kasharqa, chaypa kuraj kaj churinkama. Jinallataj tukuy uywakunaj phiwi 
uñantapis wañuchillarqataj. 

30Chaypacha faraón, jinallataj yanapajninkuna, chantá tukuy Egipto 
llajtayojkuna ima chawpi tutata jatarerqanku. Tukuy Egiptopi manchay sonqo 
nanayta waqarqanku, imaraykuchus ni uj wasipis mana wañusqayojqa 
karqachu. 

31Chayrayku chay tutapacha faraonqa Moisesta, Aarontawan ima wajyachispa, 
nerqa: Llajtaymanta qankuna, israelitakuna ima ripuychej, nisqaykichejman jina 
Tata Diosta yupaychamunaykichejpaj. 

32Jinallataj ovejaykichejta, wakaykichejtapis qhatikapuychej, chantá usqhayllata 
ripuychej. Chantá noqaraykupis Diosmanta mañapuwaychej, nispa. 

33Jinapi Egipto llajtayojkunaqa israelitakuna llajtankumanta ripunankupaj 
usqhay usqhayta yanaparqanku. Ajinata ruwarqanku, imaraykuchus nerqanku: 
Manachus riponqanku chayqa, tukuyninchej wañusunchej, nispa. 

34Israelitakuna mana levadurayoj masasqankuta llijllankuman q'epichaspa, 
apakaporqanku. 

35Chantapis Moisespa nisqanman jina, israelitakuna Egipto llajtayojkunamanta 
mañakorqanku qolqe metalmanta ruwasqa, chantá qorimanta ruwasqa 
imakunata ima, jinataj p'achatawan. 

36Tata Diostaj ruwarqa Egipto llajtayojkuna israelitakunapaj manchay k'acha 
kanankuta. Chayrayku israelitakuna imatachá mañakusqankuta egipciokuna 
qorqanku. Ajinata israelitakunaqa Egipto llajtayojkunata mana imayojta 
saqerparerqanku. 

Israelitakuna Egiptomanta ripunku 

37Israelitakunaqa Ramesés llajtamanta puririspa, Sucotman rerqanku. Mana 
wawakunata yupaspa, tukuyninpi 600.000 qharikuna maqanakuman 
rinankupaj jina karqanku. 

38Paykunawan khuska tukuy imaymana may chhika runakunapis 
llojsillarqankutaj. Jinallataj paykuna may chhika ovejankukunata, 
wakankukunata ima qhatiriykukuspa, riporqanku. 

39Israelitakuna Egiptomanta usqhay usqhayta puririsqankurayku, ñanpi 
mikhunankupaj qoqawita mana wayk'ukuyta atisqankuchu. Chayrayku 
Egiptomanta mana levadurayoj masata apakamusqankumanta t'antata 
ruwakorqanku. 

40Egiptopi israelitakuna tiyakusqankoqa 430 wata karqa. 

41Chay watakuna junt'akojtin, chay kikin p'unchaypi israelitakuna Tata Diospa 
soldadonkuna jina, Egiptomanta llojsiporqanku. 

42Chay tuta Tata Diosqa israelitakunata Egiptomanta orqhonanpaj 
qhawasharqa. Chayrayku israelitakunaqa wiñay wiñaypaj sapa wata chayta 
yuyarikunanku karqa. 

Pascuata ruwanapaj kamachisqakuna 

43Chaypacha Tata Dios Moisesta, Aarontawan ima nerqa: Kaymin Pascuata 
ruwanamanta kamachisqakuna. Pascuapi mikhunaykichej aychata mana waj 
llajtayoj runa mikhonqachu. 

44Rantikusqayki wata runakunarí mikhuyta atenqanku, sichus circuncidasqa 
karqanku chayqa. 

45Waj llajtayoj, chantá qanpaj llank'apusoj runarí Pascua mikhunata mana 
mikhonqachu. 

46Chantá Pascuapi mikhuna aychataqa wasi ukhupi mikhunkichej. Aychataqa ni 
uj chhikallantapis jawaman orqhonaykichejchu tiyan, nitaj ima tulluntapis 
p'akinaykichejchu tiyan. 

47Tukuy israelitakuna Pascua raymita ruwanaykichej tiyan. 

48Sichus qankunawan tiyakoj waj llajtayojqa Tata Diospaj Pascua raymita 
ruwayta munanman chayqa, ayllunpi tukuy qhari circuncidachikunanku tiyan. 
Chaypacharaj Pascua raymita ruwayta atenqa, imajtinchus circuncidasqaqa 
llajta masiykichejman tukonqa. Mana circuncidasqa kajrí, Pascuapi mikhuna 
aychamanta manapuni mikhuyta atenqachu. 

49Qankuna israelitakuna, jinallataj qankuna ukhupi waj llajtayojkunamanta 
tiyakojkunapis kay kamachisqata kasunanku tiyan, nispa. 

50Chaypacha, Tata Dios imaynatachus Moisesman, Aaronmanwan ima 
kamacherqa, ajinata israelitakuna ruwarqanku. 

51Chay kikin p'unchayllataj Tata Diosqa israelitakunata t'aqa t'aqapi t'aqasqata 
Egiptomanta orqhorqa. 

Éxodo 13 

Kuraj kaj churikuna Diospaj t'aqasqa 

1Tata Dios Moisesta nerqa: 

2Tukuy kuraj kaj qhari wawakunata noqapaj t'aqapuwankichej. 
Israelitakunamanta tukuy kuraj kaj churikuna, jinallataj uywamanta tukuy 
phiwi uñakuna noqajtamin kanqanku, nispa. 

3Moisestaj israelitakunata nerqa: Kay p'unchaymanta yuyarikunkichej, 
imajtinchus kay p'unchayta Tata Diosqa Egiptopi wata runa kanamanta may jina 

atiyninwan orqhomusorqachej. Chayrayku kay p'unchaypi levadurawan 
ruwasqa t'antata ama mikhunkichejchu. 

4Qankunaqa Aviv killapi llojsishankichej. 

5Kay kikin killallataj yuyarikuna raymita Diospaj sapa wata ruwankichej, 
maypachachus Tata Dios lechewan, abeja misk'iwan purishaj jallp'aman 
chayachisonqachej, chaypacha. Chay jallp'api kunan tiyakushanku 
cananeokuna, jeteokuna, amorreokuna, heveokuna, jebuseokuna ima. Jinapis 
Tata Dios chay jallp'ata ñawpa tataykichejkunaman tiluspa qonanta nerqa. 

6Qankuna mana levadurayoj ruwasqa t'antataqa qanchis p'unchayta 
mikhunkichej, qanchis kaj p'unchaypitaj Tata Diospaj raymita ruwankichej. 

7Qanchis p'unchayta mana levadurawan ruwasqa t'antata mikhunkichej. 
Chaypachataj tukuy llajtaykichejkunapi mana levadura kananchu tiyan, ni 
levadurawan ruwasqa t'antapis. 

8Chantá chay p'unchaypi qankuna wawaykichejta ninkichej: Kay raymita 
ruwashanchej chayqa, imaynatachus Tata Dios Egiptomanta 
orqhomuwasqaykuta yuyarikunapaj kashan, nispa. 

9Sapa wata ruwankichej, chay raymeqa yuyarikunaykichejpaj kanqa, 
imaynachus makiykichejpi, manachayqa frenteykichejpi k'illpasqa señal jina, 
Tata Diospa kamachisqanmanta parlanaykichejta yuyarikunaykichejpaj. 
Chayrayku ninakunkichej: Tata Diosqa may jina atiyninwan Egiptomanta 
orqhomuwarqanchej. 

10Chayrayku Pascua raymita sapa wata Aviv killapipuni ruwananchej tiyan, 
nispa. 

11Maypachachus Tata Dios ñawpa tataykichejkunaman, jinataj qankunamanpis 
tiluspa nisqanta junt'anqa chaypacha, qankuna kayta ruwankichej. Maypichus 
cananeokuna kunan tiyakushanku, chay jallp'ata qankunaman qosojtiykichej, 

12qankuna Tata Diosman tukuy kuraj kaj churiykichejta qopunkichej, jinallataj 
tukuy uywaykichejkunamanta phiwi uñanmanta orqo kajtawan. Tukuy 
chaykunaqa Tata Diospata kanqa. 

13Munaspaqa, burroj phiwi uñanta kacharichispa, cuentanmanta corderota 
jaywankichej. Mana jinata ruwasparí, burro uñata kunkanmanta q'ewispa 
wañuchinkichej. Kuraj kaj churiykichejtarí pagota qospa kacharichinkichejpuni. 

14Qhepanejman sichus wawaykichej tapusunkichej: Imaraykutaj kayta 
ruwashanchejri? nispa chayqa, ninkichej: Tata Diosmin Egiptopi wata runa 
kashajtiyku, may jina atiyniywan orqhomuwarqayku. 

15Faraón sonqonta rumiyachispa, mana kacharipuyta munawarqaykuchu. 
Chayrayku Tata Diosqa Egipto llajtayojkunaj tukuy kuraj kaj churinkukunata 

wañucherqa, jinallataj uywankukunaj phiwi uñankutapis wañuchillarqataj. 
Chayrayku uywaj phiwi orqo uñankuta Tata Diosman jaywanchej. Jinallataj 
kuraj kaj churiykuta kacharichinaykupaj Diosman preciota pagayku, nispa. 
Ajinata wawaykichejkunaman ninkichej. 

16Chayrayku kay raymi ruwasqanchejqa makinchejpi, frentenchejpi ima 
k'illpasqa jina señal kanqa. Chay raymi kanqa yuyarikunanchejpaj Tata Dios may 
jina atiyninwan Egiptomanta orqhomuwasqanchejmanta, nispa. Ajinata Moisés 
Pascua raymimanta israelitakunaman yachacherqa. 

Dios israelitakunata ch'innejman pusan 

17Maypachachus faraón israelitakunata kachariporqa chaypacha, Filistea 
suyunejta pasaj ñan aswan qaylla karqa. Chaywanpis, Dios mana paykunata 
chaynejtachu pusarqa, imajtinchus pay nerqa: Sichus israelitakuna contrankupi 
maqanakoj llojsimojta rikunkuman chayqa, mancharikuspa, Egiptoman 
kutiripuyta munankuman, nispa. 

18Chayrayku Diosqa israelitakunata ch'innejta muyurichimorqa, Puka Mama 
Qochaman rej ñannejta. Israelitakunataj Egiptomanta sumaj wakichisqa 
llojserqanku. 

19Chaypacha Moisesqa Joséj tulluntapis apallarqataj, imaraykuchus José 
kawsashaspallaraj israelitakunata tiluchispa, nisqa: Maypachachus Dios 
yanapasonqachej chaypacha, kaymanta ripushaspa, tulluyta apankichej, nispa. 

20Israelitakunaqa Sucotmanta puririspa, ch'innejman yaykuna qayllanejpi, Etam 
nisqa cheqanejpi jarakorqanku. 

21Chantá ñanta rikuchinanpaj Tata Dios paykunaj ñawpaqenkuta rerqa, 
p'unchayqa chhoqo phuyupi, tutantaj ninapi, ajinamanta israelitakuna tuta 
p'unchay purinankupaj. 

22P'unchaypi chhoqo phuyoqa paykunaj ñawpaqenkuta rillarqapuni, tutantaj 
nina k'anchayñataj ñawpaqenkuta rillarqataj. 

Éxodo 14 

Israelitakuna Puka Mama Qochata chimpanku 

1Chantá Tata Dios Moisesta nerqa: 

2Niy israelitakunata, kutirispa Pi Ajirotpi jarakunankuta. Chayqa Migdolwan, 
mama qochawan tinkuypi Baal Sefón chimpanpi kashan. Jinataj mama qocha 
qayllapi toldonkukunata sayarichichunku. 

3Faraontajrí chaypi kashasqaykichejta rikuspa, nenqa: Israelitakuna 
maymanchus rinankuta mana yachashankuchu. Ch'innejpi chinkasqa kashanku, 
nispa. 

4Noqataj ujtawan faraonpa sonqonta rumiyachisaj, qankunata 
qhatiykamunasuykichejpaj. Chaypacha faraonta, jinataj soldadonkunata 
chinkachispa, noqa may atiyniyoj kasqayta rikuchisaj. Ajinamanta Egipto 
llajtayojkuna yachanqanku noqa Tata Dios kasqayta, nispa. Chantá Moisés 
ajinata paykunaman willasqanrayku israelitakunaqa Diospa kamachisqanta 
kasorqanku. 

5Chaykamatajrí, Egiptota kuraj kamachej faraonman willarqanku israelitakuna 
ayqeshasqankuta. Chaypacha faraón, jinataj yanapajninkuna ima 
israelitakunata kacharipusqankumanta sonqonkuta nanachikorqanku. 
Chayrayku nerqanku: Imatataj kayta ruwakunchejri? Pitaj kunan imatapis 
ruwapuwasunchejri? nispa. 

6Chantá faraón usqhayllata carretanta wakichipunankuta kamacherqa. 
Jinaytawantaj, soldadonkunata pusariykukuspa, israelitakunaj qhepankuta 
kachaykukorqa. 

7Jinallataj sojta pachaj ajllasqa carretakunatapis apallarqataj, Egiptomanta 
tukuy waj carretakunatawan ima, sapa carretataj capitanniyoj karqa. 

8Chaypacha Tata Dios Egiptota kuraj kamachejpa sonqonta ujtawan 
rumiyacherqa soldadonkunawan israelitakunata qhatiykunanpaj, 
imaraykuchus israelitakuna Egiptomanta may jina atiywan llojsisqanku. 

9Egipto llajtayojkunaqa tukuy soldadonkukunawan, carretankuwan, jinataj 
caballopi soldadonkukunawan ima israelitakunaj qhepankuta 
kachaykukorqanku. Jinapi Egipto llajtayojkuna purispa, israelitakunata 
tariparqanku mama qocha kantupi, Pi Ajirotpi, Baal Sefón chimpapi jarasqa 
kashajtinku. 

10Israelitakunarí faraonta, soldadokunatawan ima qayllaykushasqankuta 
rikuspa, maytapuni mancharikorqanku. Chayrayku Tata Diosman 
qhaparikorqanku. 

11Moisestapis nillarqankutaj: Manachu Egiptopi aya p'ampana karqa? Kay 
ch'inpi wañunaykupajchu pusamuwarqayku? Imatataj kayta ruwawaykuri? 
Imapajtaj Egiptomanta orqhomuwarqaykuri? 

12Egiptollapiraj kashaspa, qanta nerqayku: Egipto llajtayojkunaj wata runanku 
kaspa, walejlla kashayku. Noqaykupaj paykunaj wata runanku kana aswan allin 
ch'inpi wañunaykumanta nisqaqa, nispa. 

13Moisestajrí israelitakunata nerqa: Ama manchariychejchu, pachanpi 
sayaychej, rikunkichejtaj Tata Dios qankunata kacharichisunaykichejpaj 
imatachus ruwananta. Kunallantawanña Egipto llajtayojkunaj uyankuta 
rikunkichej. Kaymanta qhepamanrí niña jayk'ajpis paykunata rikunkichejñachu. 

14Tata Diosmin qankunarayku maqanakonqa, qankunatajrí ama imamantapis 
llakikuychejchu, nispa. 

15Chantá Tata Dios Moisesta nerqa: Imaraykutaj yanapanayta 
mañakushawankiri? Israelitakuna ñawpajman puririnankuta niy. 

16Qantajrí varaykita oqharispa, makiykita mama qochanejman aysariy. Jinata 
ruwajtiykitaj, mama qocha iskayman t'aqakonqa, israelitakuna chayninta ch'aki 
pampata jina chimpanankupaj. 

17Noqataj Egipto llajtayojkunaj sonqonkuta rumiyachisaj, qhepaykichejta 
qhatiykamusunaykichejpaj. Chantá faraonta, soldadonkunata, carretapi, jinataj 
caballopi soldadonkunatawan atipaykusaj. Ajinamanta noqa may jina atiyniyoj 
kasqayta rikuchisaj. 

18Maypachachus noqa faraonta, soldadonkunata, carretapi, caballopi ima purej 
soldadokunata atipaspa, atiyniyoj kasqayta rikuchisaj chaypachaqa, puchoj 
Egipto llajtayojkunapis yachallanqankutaj noqamin Tata Dios kasqayta, nispa. 

19Chantá Diospa angelnin, pichus israelitakunaj ñawpaqenkuta risharqa, pay 
qhepankumanñataj rerqa. Jinallataj ñawpaqenkuta rishaj phuyupis 
kutirimuspa, qhepankuman rillarqataj. 

20Chay jinapi phuyoqa Egipto llajtayojkunaj chantá israelitakunaj chawpinkupi 
rikhurerqa. Chaypachataj phuyoqa Egiptomanta soldadokunata laqhayaykorqa, 
israelitakunatatajrí k'ancharqa. Chayrayku Egiptomanta soldadokuna chay tuta 
mana israelitakunaman qayllaykuyta aterqankuchu. 

21Chantá Moisés mama qochanejman makinta oqharerqa. Tata Diostaj tukuy 
chay tuta inti llojsimuynejmanta sinch'ita wayrachimuspa, mama qochapi 
yakuta iskayman khallarparerqa. Ajinapi qochaqa iskayman t'aqasqa 
rikhurerqa, pampantaj ch'akiman tukorqa. 

22Israelitakunataj mama qochaj chawpinta yaykuspa, ch'aki jallp'ata 
chimparqanku, yakutaj jatun perqa jina lloq'enkupi, pañankupitaj sayasharqa. 

23Chantá Egiptomanta soldadokunapis caballonkuwan, carretankuwan ima 
israelitakunata mama qochaj chawpinkama qhatiykorqanku. 

24Tata Diostajrí, sut'iyamuy qayllata, phuyu ukhumanta, nina k'anchay 
ukhumantawan Egiptomanta soldadokunata qhawamorqa. Chantá paykunata 
pawicherqa. 

25Chay jawa, Diosqa carretankoj tililinkanta sik'irpayarqa. Chayrayku 
Egiptomanta soldadokuna manaña ñawpajman riyta aterqankuchu. Jinapi 
paykuna ninakorqanku: Israelitakunamanta ayqekunachej, imajtinchus Tata 
Dios paykunaman sayakuspa, noqanchejwan maqanakushan, nispa. 

26Chantá Tata Dios Moisesta nerqa: Makiykita mama qochanejman watejmanta 
oqhariy, yaku ujllata kutiykuspa, Egiptomanta soldadokunata, 
carretankukunata, tukuy caballonkukunata ima p'ampaykunanpaj, nispa. 

27Sut'iyashajtinña, Moisés mama qochanejman makinta oqharerqa, mama 
qochapi yakutaj ujllata maychus kananman kutiykaporqa. Egiptomanta 
soldadokunarí ayqeshaspa, yakuwan tinkukorqanku. Ajinata Tata Dios 
Egiptomanta soldadokunata yakuwan mama qochapi chinkarparicherqa. 

28Mama qochapi yaku pachanman kutiykapushaspa, tukuyninkuta 
p'ampaykorqa: Carretakunata, caballopi rejkunata, faraonpa tukuynin 
soldadonkunata ima. Pikunachus israelitakunaj qhepankuta yaykusqanku, 
chaykunamanta mana ujpis kawsashaj puchorqachu. 

29Israelitakunarí mama qochata ch'aki jallp'api chimpasqanku, yakutaj 
pañankupi, lloq'enkupitaj perqa jina sayarqa. 

30Ajinata Tata Dios chay p'unchay Egipto soldadokunaj makinmanta 
israelitakunata kacharicherqa. Israelitakunataj Egiptomanta soldadokunata 
mama qocha kantupi wañusqataña rikorqanku. 

31Chaypacha israelitakunaqa Tata Dios Egipto llajtayojkunaj contrankuta may 
jina t'ukunata ruwasqanta rikorqanku. Chayrayku payta may jatun respetowan 
qhawarqanku. Chantá Tata Diospi, jinataj kamachin Moisespipis atinikorqanku. 

Éxodo 15 

Israelitakuna kusiymanta takirikunku 

1Chantá chay qhepata Moiseswan, israelitakunawan ima kay takiyta Tata 
Diosman takerqanku: Tata Diosman takisaj, imaraykuchus payqa t'ukunata 
atipaykuspa, caballopi rejkunata, caballontinta mama qochaman p'ultiykun. 

2Tata Diospaj takipusaj. Payqa kacharichiwajniy, kallpata qowajtaj. Paymin 
Diosneyqa, payta yupaychasaj. Payqa tataypa Diosnin, payta jatunchasaj. 

3Tata Diosqa sumaj maqanakojmin, sutintaj Tata Diosmin. 

4Tata Diosqa faraonpa carretankunata, soldadonkunatawan ima mama 
qochaman wijch'uykun. Sumaj capitanninkunaqa Puka Mama Qochapi p'ultisqa 
wañunku. 

5Rumi jina ukhuman chinkaykunku, mama qochaj yakuntaj paykunata 
p'ampaykun. 

6Tata Diosníy, paña makiykeqa kallpasapa, may atiyniyojtaj. Paña makiyki 
awqata phiriykorqa. 

7Qanqa may jina atiyniykiwan contraykita oqharikojkunata atipanki. K'araj 
phiñakuyniykitaj ichhuta jina paykunata q'olarparin. 

8Mama qochata kallpawan phukuspa, yakuta iskayman t'aqarqanki. Yaku 
oqharikusqanpis perqa jina sayarqa. Mama qochaj sonqonpi yakupis 
tikayarparerqa. 

9Awqaykoqa nerqa: Jap'inaykama israelitakunata qhatiykusaj. Sajsakunaykama 
qhechusqayta rak'irasaj. Espadayta sik'ikuspa, paykunata tukuchisaj, nispa. 

10Qantajrí, kallpawan yakuta phukuspa, paykunata mama qochaman 
p'ultiykorqanki. Oqharikoj yakumantaj titi jina chinkaykorqanku. 

11Tata Diosníy, ni mayqen dios qan jina kanchu. Mana pipis qan jina llimphu 
llimphu, ni atiyniyojpis kanchu. Qanqa musphanapaj jina t'ukunata ruwanki. 

12Paña makiykita oqharejtiyki, jallp'a awqaykuta oqoykorqa. 

13Mana jayk'aj tukukoj khuyakuyniykiwan kacharichisqayki israelitakunata 
pusashanki. Atiyniykiwantaj tiyakunayki cheqaman pusashanki. 

14Suyukunamanta runa imatachus ruwasqaykita yachaspa, kharkatitenqanku. 
Nanayqa tukuy filisteokunata q'ewiykachachenqa. 

15Edompi kamachejkuna mancharenqanku. Moabpi kamachejkunapis 
manchachikuspa, kharkatitenqanku. Canaanpi tiyakojkunarí, ch'uchaliman 
tukonqanku. 

16Paykunaj patankuman kharkatitiy, manchachikuy ima urmachun. May jina 
atiyniykiwan rumi jina titipacha kachunku, Israel aylluyki pasanankama, 
orqhokapusqayki ayllu chimpanankama. 

17Tata Diosníy, Qanpaj ajllakusqayki orqoman pusawasqayku, chaypitaj 
wiñaypaj tiyachiwasqayku. Qan kikiykimin chayta wakicherqanki. Qanmin 
wasiykita ruwarqanki. 

18Tata Diosmin wiñay wiñaypaj kamachenqa, nispa. 

Maríaj takiynin 

19Maypachachus faraonpa carretankuna, caballopi rej soldadonkuna ima mama 
qochaman yaykorqanku chaypacha, Tata Dios mama qochapi yakuwan 
paykunata p'ampaykusqa. Israelitakunarí mama qochanejta ch'aki jallp'atapis 
rishankuman jina chimparqanku. 

20Chantá Aaronpa panan María, Diosmanta sut'inchaj kasqanrayku, uj 
panderata oqharikuspa, tusoj llojserqa. Qhepantataj warmikuna pandera 
oqharisqa, tusurispa ima llojsillarqankutaj. 

21Mariataj ajinata takerqa: Takiychej Tata Diosta jatunchaspa, imaraykuchus 
payqa awqankunata atipasqata atipan. Mama qochaman carretakunata, 
caballopi rejkunata ima p'ultiykun, nispa. 

Dios k'ara yakuta misk'iyachin 

22Chantá Moisés israelitakunata nerqa Puka Mama Qocha kantumanta 
puririnankuta. Chaymanta paykunaqa Shur nisqa ch'innejman rispa, kinsa 
p'unchayta purerqanku, manataj ujyanankupaj yakuta tarerqankuchu. 

23Mará nisqa cheqaman chayarqanku. Chaywanpis chaypi kaj yakuta mana 
ujyayta aterqankuchu, k'ara kasqanrayku. Chayrayku chay cheqata 
“Mará”, nispa, suticharqanku. 

24Chaymanta israelitakunaqa Moisespa contranta thutuspa, nerqanku: Imatataj 
kunan ujyasqaykuri? nispa. 

25Chantá Moisesqa Tata Dios yanapananta mañakorqa. Tata Diostaj uj sach'ata 
Moisesman rikucherqa. Moisestaj chayta k'utuspa, yakuman wijch'uykorqa, 
yakutaj ujyanapaj jina tukorqa. Chay Mará cheqapi Tata Diosqa paykunaman 
kamachisqakunata qorqa, chayman jina kawsanankupaj, yachananpajtaj 
imaynachus sonqonku kasqanta. 

26Chantá Tata Dios paykunaman nerqa: Sichus Tata Diosniykichej parlasqanta 
tukuy sonqo uyarinkichej, ñawpaqenpitaj cheqanta ruwankichej, chantá 
kamachisqantataj kasunkichej chayqa, Egipto llajtayojkunaman kachaykorqani, 
chay onqoykunata mana qankunaman kachaykamusqaykichejchu. Noqa Tata 
Diosmin qhaliyachisojniykichej kani, nispa. 

27Chaymanta israelitakunaqa Elimman chayarqanku. Chaynejpi chunka 
iskayniyoj yaku juturi karqa, kallarqataj qanchis chunka palma sach'a. Chay 
yaku qayllapitaj jarakorqanku. 

Éxodo 16 

Tata Dios israelitakunaman mikhunata qon 

1Elimmanta tukuynin israelitakuna puririspa, Sin nisqa ch'innejman 
chayarqanku. Chayqa Elimwan Sinaí orqowan chawpipi kashan. Chay karqa 
Egiptomanta llojsimusqankumanta killa khuskanniyojña kashajtin. 

2Chaypi israelitakunaqa Moisespaj, Aaronpaj ima thutorqanku. 

3Nerqanku: Allin kanman karqa Egiptopi Tata Diospa makinpi wañunayku. 
Jaqaypeqa ashkha aychayoj mankaj ñawpaqenpi tiyarikoj kayku, t'antatapis 
sajsakunaykukama mikhoj kayku. Qankunarí kay jina ch'inman pusamuwayku, 
yarqhaymanta wañuchinawaykupaj, nispa. 

4Chantá Tata Dios Moisesta nerqa: Noqa janajmanta mikhunata parachimusaj. 
Sapa p'unchay israelitakuna toldonkumanta llojsispa, uj p'unchay 
mikhunankupaj jinalla pallakonqanku. Ajinamanta yachasaj kamachisqayta 
kasonqankuchus, manachus, chayta. 

5Sojta kaj p'unchaytatajrí, q'ayantin mikhunankupaj uj jinatawan 
pallakonqanku, nispa. 

6Chantá Moiseswan, Aaronwan ima israelitakunata nerqanku: Kunan manaraj 
inti yaykushajtin, Egiptomanta qankunata Tata Diosmin orqhomususqanta 
yachankichej. 

7Tutamanta Tata Diospa jatun kayninpa lliphipiyninta rikunkichej. Payqa paypaj 
rimasqaykichejta uyarisunkichej. Noqaykurí, pitaj kayku, noqaykupaj 
thutunaykichejpajri? nispa. 

8Moisés nillarqataj: Tata Diosqa manaraj inti yaykuyta mikhunaykichejpaj 
aychata qosonqachej, tutamantataj ashkha t'antata qosonqachej. Chayta 
ruwanqa, imaraykuchus Diosqa paypa contranpi thutusqaykichejta 
uyarisunkichej. Noqaykurí, pitaj kayku? Qankunaqa mana noqaykoj 
contraykutachu thutorqankichej, manachayqa Tata Diospa contranta, nispa. 

9Chantá Moisés Aaronta nerqa: Niy tukuy israelitakuna Tata Diosman 
qayllaykamunankuta, imaraykuchus Diosqa paypaj rimasqankuta uyarin, nispa. 

10Aarón israelitakunawan parlashajtin, chaypacha tukuyninku ch'innejta 
qhawarerqanku. Chantá Tata Diospa jatun kayninpa lliphipiynin phuyupi 
rikhurisqanta rikorqanku. 

11Chantá Tata Dios Moiseswan parlaspa, nerqa: 

12Noqa uyarini israelitakuna noqapaj thutusqankuta. Chayrayku paykunata kay 
jinata ninki: Manaraj inti yaykuyta aychata mikhunkichej, tutamantataj t'antata 
sajsakunaykichejkama mikhunkichej. Ajinapi noqamin Tata Dios qankunaj 
Diosniykichej kasqayta yachankichej, nispa. 

13Chantá chay tardepacha yuthu israelitakunaj tukuy jarankuman tiyaykuspa, 
junt'aykorqa, sut'iyaytataj chhulla jina jarankoj muyuyninpi rikhurerqa. 

14Chhulla ch'akipojtintaj, tukuy pampapi rit'i jina yurajlla rikhurerqa. 

15Chayta rikuspa, israelitakuna ujkuna ujkuna ninakorqanku: Imataj kayri? 
nispa, imaraykuchus mana yacharqankuchu imachus kasqanta. Chantá Moisés 
paykunata nerqa: Kay t'antatamin Tata Dios mikhunaykichejpaj qosunkichej. 

16Tata Dios ajinata nisunkichej: Sapa ujniykichej mikhunaykichejpaj jinalla 
pallakuychej. Chantá wasipi mashkhachus kasqaykichejman jina, sapa ujpaj 
iskay kilota jina pallankichej, nispa. 



152 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

17Israelitakunaqa Moisespa nisqanta ruwarqanku. Wakenqa ashkhata 
pallakorqanku, wakintaj pisillata. 

18Chaywanpis pallasqankuta chimpojtinku, ashkhata pallakojpaj mana 
puchorqachu, nitaj pisillata pallakojpajpis piserqachu. Sapa ujninku 
mashkhatachus mikhunankupaj jinalla pallakorqanku. 

19Chantá Moisés nillarqataj: Ama pipis q'ayantinpaj jallch'akunkichejchu, nispa. 

20Chaywanpis wakenqa Moisesta mana kasorqankuchu, q'ayantin 
mikhunankupaj jallch'akorqanku. Jallch'akusqankutajrí khuruykuspa, 
asnaykorqa. Chaymanta Moisesqa paykunapaj phiñakorqa. 

21Sapa paqarin sapa uj mashkhatachus mikhuyta yachasqankuman jinalla 
pallakoj kanku. Pampapi puchojtaj inti q'oñimojtinkama, unuyarparipoj. 

22Sojta kaj p'unchaypitaj uj jinatawan pallakuyta aterqanku, sapa uj tawa kilota 
jina. Chayta rikuspa, israelitakunaj kurajninkukunaqa mashkhatachus 
pallakusqankuta Moisesman willarqanku. 

23Moisestaj paykunata nerqa: Tata Dios ajinata kamachin: Q'ayaqa samarina 
p'unchay kashan, chay p'unchaytaj Tata Diospaj t'aqasqa. Chayrayku kunan 
chayachiychej imatachus chayachinaykichejta, t'impuchiychejtaj imatachus 
t'impuchinaykichejta. Chantá puchoj mikhunata q'ayapaj waqaychaychej, nispa. 

24Moisespa nisqanman jina, israelitakuna puchusqan mikhunata q'ayantin 
mikhunankupaj waqaychakorqanku. Chayqa manaña khuruykorqachu, nitaj 
asnaykorqachu. 

25Chaymanta Moisés nerqa: Kunanqa samarina p'unchay, Tata Diospaj t'aqasqa 
p'unchaymin. Kay p'unchaypi mana pampapi mikhunata tarinkichejchu. 
Chayrayku qayna jallch'akusqaykichej mikhunata mikhuychej. 

26Sojta p'unchayta sapa paqarin mikhunata pallakullankichej. Qanchis kaj 
p'unchayrí samarina p'unchay, chay p'unchaypeqa mana imapis kanqachu, 
nispa. 

27Jinapis wakin israelitakuna samarina p'unchaypi pallakoj llojserqanku, nitaj 
imatapis tarerqankuchu. 

28Chayrayku Tata Dios Moisesta nerqa: Mayk'ajkamataj qankuna 
kamachisqayta, yachachisqayta ima mana kasuyta munankichejchuri? 

29Yuyarikuychej noqa Tata Dios samarinapaj uj p'unchayta qoykichej. 
Chayrayku sojta kaj p'unchaypi mikhunataqa iskay p'unchaypaj qosqaykichej. 
Ajinaqa sapa ujniykichej toldoykichejpi qhepakunaykichej tiyan, samarina 
p'unchayta ama toldoykichejmanta llojsinaykichejpaj, nispa. 

30Chantá israelitakunaqa qanchis kaj p'unchaypi samarikorqanku. 

31Pallakusqankuta israelitakunaqa “maná”, nispa suticharqanku. Pallakoj kanku 
chayqa, culantro mujuman rijch'akoj karqa, yurajsitu, misk'itaj. Q'apaynintaj 
abeja misk'iyoj t'antapis kanman jina karqa. 

32Chaymanta Moisés israelitakunata nerqa: Tata Dios ajinata kamachin: Maná 
nisqata iskay kilota waqaychaychej, wawaykichejkuna yachanankupaj 
Egiptomanta qankunata orqhomushaspa, ima t'antatachus mikhuchisqayta, 
nispa. 

33Chantá Moisés Aaronta nerqa: Iskay kilo yaykoj mankaman chay “maná” 
nisqata churay. Chaytataj Tata Diospa ñawpaqenman churanki. Ajinamanta 
wawanchejkuna maná nisqa t'antata rejsinankupaj waqaychasqa kanqa, nispa. 

34Chantá Aaronqa Diospa arcanpa ñawpaqenman maná nisqayoj mankata 
churarqa, Tata Dios Moisesman kamachisqanman jina. 

35Chaymantapacha israelitakunaqa tawa chunka watata maná nisqa t'antata 
mikhorqanku. Mikhorqanku runa karqaña chaynejman chayanankukama. 
Chayqa Canaán suyoj mojonninña karqa. 

36Israelitakunaqa maná nisqata gomer nisqa chimpunawan chimporqanku. Uj 
gomertaj iskay kilo jina karqa. 

Éxodo 17 

Chhankamanta yaku llojsin 

(Nm 20.1-13) 

1Chay qhepata tukuynin israelitakuna Sin nisqa ch'innejmanta purirerqanku. 
Tata Dios kamachisqanman jina sayaspa, sayaspa rerqanku. Chantá Refidinman 
chayaspa, jarakorqanku. Chaypitaj yaku ujyanankupaj mana karqachu. 

2Chayrayku israelitakuna phiñarikuspa, Moisesta nerqanku: Ujyanaykupaj 
yakuta qowayku, nispa. Moisestajrí paykunata nerqa: Imaraykutaj noqamanta 
yakuta mañakushawankichejri? Imaraykutaj Tata Dios atiyniyoj kasqanmanta 
iskayrayashankichejri? nispa. 

3Chaywanpis israelitakunaqa manchay yaku ch'akiywan kaspa, Moisespaj 
thutorqanku: Ima nispataj Egiptomanta orqhomuwarqaykuri? Wawaykuta, 
uywaykutawan yaku ch'akiymanta wañuchinawaykupajchu kayman 
pusamuwayku? nispa. 

4Chantá Moisesqa Tata Diosmanta mañakorqa: Imanasajtaj kay 
runakunawanri? Tumpamantawan rumiwan ch'anqaspa, wañuchiwanqanku, 
nispa. 

5Chantá Tata Diosqa Moisesta nerqa: Israelitakunamanta ñawpaykuy, pusaytaj 
paykunamanta wakin kurajkunata. Nilo mayuta wajtarqanki, chay varaykitapis 
apallankitaj. 

6Noqatajrí Horeb orqopi, chhanka chaynejpi suyasqayki. Qantaj chaypi 
chhankata varaykiwan wajtanki, yakutaj ujyanankupaj chaymanta llojsimonqa, 
nispa. Moisestaj israelitakunaj kurajninkukuna qhawashajtinku, chayta 
ruwarqa. 

7Chantá chaynejta “Meriba” sutiwan suticharqa, chaypi israelitakuna Moisespaj 
rimasqankurayku. Jinallataj chay cheqata sutichallarqataj “Masah”, nispa. 
Ajinata suticharqa, imaraykuchus chaypi Tata Diosmanta iskayrayarqanku: 
Noqanchejwanchu Tata Dios kashan, manachu? nispa. 

Amalecitakunawan maqanakunku 

8Israelitakuna Refidinpi kashajtinku, amalecitakuna paykunawan maqanakoj 
llojsiykamorqanku. 

9Chantá Moisés Josueta nerqa: Qharikunamanta wakinta ajllaspa, 
amalecitakunawan maqanakoj riy. Noqataj q'aya orqo patapi kashasaj, Diospa 
qowasqan varata pataman oqharispa, nispa. 

10Jinapi Josueqa Moisespa nisqanman jina, amalecitakunawan maqanakoj rerqa. 
Chaykama Moiseswan, Aaronwan, Jurwan ima orqo pataman wicharerqanku. 

11Moisés makinta pataman oqharejtin, israelitakuna amalecitakunata 
atipasharqanku. Moisés makinta urayk'uchejtinrí, amalecitakunañataj 
israelitakunata atipasharqanku. 

12Moisespa makin utiykusqanrayku, uj rumita churaspa chaypi Moisesta 
tiyacherqanku. Aaronwan, Jurwantaj sapa uj Moisespa makinta pataman 
jap'erqanku. Ajinamanta Moisesqa inti chinkaykunankama makinta 
oqharispallapuni karqa. 

13Josuetaj amalecitakunata espadawan wañurachispa atipaykorqa. 

14Chantá Tata Dios Moisesta nerqa: Kayta sapa kuti yuyarinapaj uj p'anqaman 
qhelqay. Josuemantaj kay jinata niy: Qhepanejman noqa kay pachamanta tukuy 
amalecitakunata chinkachinayta, nispa. 

15Chantá Moisés chaypi Tata Diospaj uj altarta ruwarqa, suticharqataj: “Tata 
Diosmin ñawpajta rej”, nispa. 

16Jinaspataj Moisés nerqa: Amalecitakuna Tata Diospa contranta 
oqharikusqankurayku Tata Diosqa wiñaypajmin paykunawan maqanakonqa, 
nispa. 

Éxodo 18 

Jetro Moisesta watukun 

1Madianmanta sacerdote Jetroqa Moisespa suegron karqa, paytaj uyarisqa Dios 
imatachus Moisesnejta israelitakunapaj ruwasqanta. Chantá uyarillasqataj 
israelitakunata Tata Dios imaynatachus Egiptomanta orqhomusqanta. 

2Moisesqa warmin Seforata, iskaynin churinkunatawan suegronpa 
wasinpajman kachasqa, suegron Jetrotaj paykunata wasinpi jap'ikullasqa. 

3Moisespa ujnin churinpata sutin “Gersón” karqa. Chayta Moisés wawanta 
suticharqa: Noqaqa runaj llajtanpi tiyakushani, nispa. 

4Ujnin churinpatataj “Eliezer” sutin karqa. Chayta suticharqa: Tataypa Diosnin 
yanapawan, faraón espadawan wañuchinawanmantataj jark'awan, nispa. 

5Moisesqa ch'innejpi, Diospa orqon nisqa qayllapi jarakorqa. Chaypi kashajtin, 
suegron Jetroqa Moisespa warminta, iskaynin churinkunatawan 
pusariykukuspa, watukoj rerqa. 

6Jetrotaj Moisesman willajta kacharqa: Noqa suegroyki Jetro qanta waturikusoj 
jamushani, warmiykita, iskaynin churiykikunatawan pusariykukuspa, nispa. 

7Chantá Moisesqa suegron Jetrota taripaj llojserqa. Ñawpaqenpi 
k'umuykuspataj, much'aykorqa. Chaymantataj, imaynachus kashasqankuta 
tapunakuytawan, Moisés suegron Jetrota toldonman pusaykorqa. 

8Chantá Moisés suegronman willarqa Tata Dios israelitakunata 
munakusqanrayku imatachus ruwasqanta. Jinallataj willarqa imaynatachus 
faraonta, jinataj Egipto llajtayojkunatapis jasut'ispa ñak'arichisqanta, chantá 
ñanta jamushaspa imakunatachus israelitakuna muchusqankuta. Willallarqataj 
imaynatachus paykunata Tata Dios waqaychasqanta ima. 

9Jetroqa israelitakunarayku Tata Diospa sumaj ruwasqanmanta uyarispa, mayta 
kusikorqa. Kusikullarqataj Egipto llajtayojkunaj makinkumanta paykunata 
kacharichisqanmanta. 

10Chantá Jetro nerqa: Tata Dios jatunchasqa kachun, israelitakunata Egipto 
llajtayojkunaj makinkumanta, chantá faraonpa makinmantawan 
kacharichisqanmanta. 

11Kunan yachani Tata Diosqa tukuy dioskunamanta nisqaqa astawan atiyniyoj 
kasqanta. Payqa runaykachaj Egipto llajtayojkunaj ñak'arichisqankumanta 
ayllunta kacharicherqa, nispa. 

12Chantá Moisespa suegron Jetroqa uj uywata ñak'aytawan, q'olachispa 
Diosman jaywarqa. Pay jaywallarqataj waj imakunatawan. Chaymantataj 
Aaronwan, Israelmanta kurajkunawan ima Jetrowan khuska Diospa 
ñawpaqenpi mikhorqanku. 

Moisés juezkunata churan 

(Dt 1.9-18) 

13Q'ayantin Moisés israelitakuna ima jawa ch'ajwachinakusqankuta 
allinchananpaj tiyaykukorqa. Israelitakunaqa sut'iyaymanta ch'isiyanankama 
Moiseswan parlanankupaj jamorqanku. 

14Suegron Jetrotaj Moisesllapuni tukuy imata ruwasqanta rikuspa, nerqa: 
Imatataj kayta ruwashankiri? Imaraykutaj sapallayki quejankuta uyarinkiri? 
Runaqa tutamantapacha ch'isiyanankama qanwan parlanankupaj 
suyakushanku, nispa. 

15Moisestaj kuticherqa: Runakunaqa Diosta tapuripunaypaj jamuwanku. 

16Paykuna ukhupi ima jawa ch'ajwachinaku kajtin, noqaman jamuwanku. 
Ajinata jamunku pichus cheqanpi kasqanta, pitajchus juchayoj kasqanta noqa 
ninaypaj. Chantá Dios imatachus kamachisqanta, jinataj imatachus 
yachachisqanta ima noqa yachachini, nispa. 

17Chantá Moisespa suegron nerqa: Imatachus ruwashasqaykeqa mana allinchu, 

18imaraykuchus qan sayk'unki, qanman jamojkunapis sayk'ullanqankutaj. 
Ruwanaykeqa ancha, qanllaqa mana ruwayta atiwajchu. 

19Uyariway Moisés, noqaqa kay jinata yuyaychaykiman, Diostaj ruwayta 
yanapasuchun. Paykunaj sutinpi qan Diosman qayllay, paykuna ukhupi imachus 
mana allinchu kashan, chaykunata Diosman rejsichinaykipaj. 

20Diospa kamachisqanta, yachachisqantawan paykunaman yachachiy. Jinallataj 
imaynatachus kawsanankuta, chantá imatachus ruwanankutapis 
yachachillaytaj. 

21Chantapis israelitakuna ukhumanta allin yuyayniyojkunata, Diosta may jatun 
respetowan qhawayta yachajkunata, mana llullakojkunata, lluk'ichikuyta 
chejnejkunata ajllay. Chaykunamanta churay wakinta waranqa runata, wakintaj 
pachajta, wakintaj phishqa chunkata, wakintaj chunka runata kamachinankupaj. 

22Chay kurajkunaqa runapura tukuy ch'ajwachinakuyta allinchanqanku. 
Imachus mana allinchay atinallata qanman apamusonqanku. Allinchanapaj jina 
kajtatajrí paykuna allinchanqanku. Ajinata ruwajtiyki, qanpa ruwanayki 
pisiyanqa, paykunataj yanapasonqanku. 

23Sichus yuyaychasusqayta ruwanki, Diostaj ajinata ruwanaykita kamachisonqa 
chayqa, qanqa mana anchata sayk'unkichu. Israelitakunapis sonqo junt'asqa 
wasinkuman riponqanku, nispa. Ajinata Jetro Moisesta nerqa. 

24Moisestaj suegronpa yuyaychasqanta kasuspa, imatachus nisqanta ruwarqa. 

25Israelitakuna ukhumanta sumaj yuyayniyojkunata ajllaspa, paykunata 
kurajkuna jina kamachinankupaj churarqa. Wakenqa waranqa runakunata, 

wakenqa pachajta, wakintaj phishqa chunkata, wakintaj chunkata 
kamachinanku karqa. 

26Paykuna runapura ch'ajwachinakuyta sapa p'unchay allincharqanku. Mana 
allinchay atikojllata Moisesman aparqanku, imachus allinchanapaj jinalla kajtarí 
paykunallaña allincharqanku. 

27Chaymantataj Moisés suegronta kacharpayarqa, paytaj llajtanman riporqa. 

Éxodo 19 

Tata Dios, Sinaí orqopi israelitakunawan tratota ruwan 

1Israelitakuna Egiptomanta llojsimusqankumanta kinsa kaj killa qallariypi Sinaí 
ch'innejman chayarqanku. 

2Paykuna Refidinmanta puririspataj, Sinaí ch'innejman chayarqanku. Chantá 
Sinaí orqo k'uchupi jarakorqanku. 

3Chaymantataj Moisesqa Dioswan parlaj orqoman wicharerqa. Tata Diostaj 
orqomantapacha payta wajyaspa, nerqa: Jacobpa miraynin israelitakunaman 
kay jinata willanki: 

4Qankunaqa Egipto llajtayojkunata imatachus ruwasqayta rikorqankichej. 
Rikullarqankichejtaj ankaj lijranpi jina, maypichus noqa kashani, kayman 
qankunata apamusqayta. 

5Kunantaj sichus nisqayta uyarinkichej, trato ruwasqaytapis junt'ankichej 
chayqa, qankuna tukuy ayllumanta aswan sumaj aylluy kankichej. Kay pachaqa 
noqajtamin. 

6Qankuna sacerdoteykuna kankichej, munasqaytapuni ruwanapaj t'aqasqa 
runakuna. Ajinata nispa, israelitakunaman willamuy, nispa. 

7Chaymanta urayk'uspa, Moisés tukuy kurajkunata tantachispa, paykunaman 
Tata Dios imatachus nisqanta willarqa. 

8Chayta uyarispataj, tukuynin israelitakuna uj kunkalla nerqanku: Tata Diospa 
tukuy nisqanta kasusqayku, nispa. Moisestaj orqoman kutispa, israelitakuna 
imatachus nisqankuta Tata Diosman willamorqa. 

9Chantá Tata Dios payta nerqa: Noqa yanayarishaj phuyupi qanwan parlaj 
jamusaj. Ajinamanta israelitakuna qanwan parlasqayta uyarenqanku, wiñaypaj 
qanmanta ama iskayrayanankupaj, nispa. Chantá Moisés israelitakuna 
imatachus nisqankuta uj kutitawan Tata Diosman willallarqataj. 

10Chantá Tata Dios Moisesta nillarqataj: Rispa, israelitakunata niy kunan 
q'ayatawan ima llimphuchakunankuta. Jinallataj niy p'achankuta 
t'ajsakunankuta. 

11Minchhapaj wakichisqa kachunku, imaraykuchus minchhata noqaqa tukuy 
israelitakunaj rikunankuta Sinaí orqoman urayk'amusaj. 

12Orqoj muyuyninman señalkunata churanki, ninkitaj ama ni pi orqoman 
wicharimunanta, nitaj señal churasqaykiman qayllaykunanta. Pichari orqoman 
qayllaykojqa wañuchisqa kanqa. 

13Pichus orqoman qayllaykojtaqa ama pipis llankhanqachu. Uywapis kachun, 
chayrí runapis kachun, runakunaqa rumiwan ch'anqaykuspa chayrí arcowan 
flechaspa wañuchenqanku. Orqomanqa maypachachus pututu waqanqa, 
chaypachalla runakuna wichariyta atenqanku, nispa. 

14Chantá Moisés orqomanta urayk'amuspa, runakunata Diosta 
yupaychanankupaj wakicherqa. Paykunataj p'achankuta t'ajsakorqanku. 

15Chantá nillarqataj: Minchhapaj sumaj wakichisqa kanaykichej tiyan. 
Chayrayku ama warmiykichejwanpis puñunkichejchu, nispa. 

16Minchhantin sut'iyamuyta lliuj lliujkuna, illapa ima karqa. Uj phuyutaj 
yanayarishaj orqoman tiyaykorqa. Pututu sinch'ita waqashajtintaj, 
israelitakunaqa manchachikuspa, kharkatiterqanku. 

17Moisestaj tukuyninkuta toldonkumanta jawaman pusarqa Dioswan 
tinkukunankupaj. Chantá orqo k'uchupi sayarqanku. 

18Tukuynin Sinaí orqo q'oshñisharqa, imaraykuchus Tata Diosqa nina chawpipi 
orqoman urayk'amorqa. Q'oshñeqa hornomanta jina llojsisharqa, tukuynin 
orqotaj manchayta kharkatiterqa. 

19Pututoqa astawan, astawan sinch'ita waqasharqa. Moisés Dioswan 
parlashajtintaj, Diosqa manchay jatunmanta parlaspa kuticherqa. Parlasqanqa 
qhon qhon jina karqa. 

20Chantá Tata Diosqa Sinaí orqo pataman urayk'amorqa. Jinaspataj Moisesta 
orqo pataman wicharinanpaj wajyarqa. Paytaj rerqa. 

21Chaymanta Tata Diosqa Moisesta nerqa: Urayk'uspa, runakunata nimuy 
noqata rikuwayta munaspa, señal churasqaykita amapuni pasanankuta. 
Pasankumanchus chayqa, ashkha wañunkuman. 

22Noqaman qayllaykamuwaj sacerdotekunapis llimphupaj qhawasqa 
kanankupaj llimphuchakuchunku, ama paykunata wañuchinaypaj, nispa. 

23Chantá Moisesqa Tata Diosman kuticherqa: Israelitakunaqa mana Sinaí 
orqoman wicharimonqankuchu, imajtinchus qan kamachiwarqayku orqoj 
muyuyninman señalkunata churanaykuta, chaynejqa qanpaj t'aqasqa 
kasqanrayku, nispa. 

24Tata Diostajrí Moisesta nerqa: Qan urayk'uy, chantá qan, Aaronwan ima 
kayman kutimunkichej. Sacerdotekunawan, runakunawanrí señalta pasaspa, 

noqa kashani, chayman ama wicharimuchunkuchu. Wicharimunkuman chayqa, 
noqa paykunata wañurachiyman, nispa. 

25Moisestaj orqomanta urayk'uspa, israelitakunaman kikinta willarqa. 

Éxodo 20 

Chunka kamachisqakuna 

(Dt 5.1-21) 

1Chantá Dios parlaspa, kay kamachisqakunata israelitakunaman rejsicherqa: 

2Noqa Tata Diosniyki kani, pichus Egiptopi wata runa kashajtiyki 
orqhomorqayki, chay. 

3Noqamanta jawa ama waj dioskuna kapusuchunchu. 

4Ama ni imaman rijch'akoj lantita ruwakunkichu, ni janajpi kajman, ni kay 
pachapi kajman, nitaj yakupi kajkunaman rijch'akojta. 

5Amallataj chaykunaman qonqorikunkichu, nillataj 
yupaychankichu, imaraykuchus noqamin Tata Diosniyki kani. Noqa celoso kani 
mana munanichu chay lantikunata yupaychanaykichejta. Noqata chejnikuwaj 
tata mama juchallisqankumanta imachus kananta chayachisaj, wawankuman, 
allchhinkuman, chantá allchhinkoj wawankuman ima. 

6Kamachisqayta junt'ajkunata, munakuwajkunatarí, mirayninkumanta 
waranqa waranqata noqa khuyakuywan qhawasaj. 

7Ama Tata Diosniykej sutinta yanqhata oqharinkichu. Pichus sutiyta yanqhata 
oqharejtaqa, mana qhawakullasajchu. 

8Samarina p'unchayta ama qonqankichu, noqapaj t'aqasqa p'unchayniy 
kasqanrayku. 

9Sojtantin p'unchayta llank'anki, chay p'unchaykunapitaj tukuy ima 
ruwanaykita ruwanki. 

10Qanchis kaj p'unchayrí, samarina p'unchay kanqa, noqapaj t'aqasqa 
p'unchaymin. Chay p'unchayqa ama ni ima ruwanaykita ruwankichu ni qan, ni 
churiyki, ni ususiyki, ni qhari kamachiyki, ni warmi kamachiyki, ni 
uywaykikuna, nitaj qankunawan tiyakoj waj llajtayojpis. 

11Chayqa ajina kanqa imajtinchus noqa sojta p'unchaypi janajta, kay pachata, 
mama qochata ima ruwarqani. Jinataj chaykunapi imachus tiyan, 
chaykunatawan ruwarqani. Qanchis kaj p'unchaypitaj samarikorqani. 
Chayrayku noqa Tata Dios samarina p'unchayta saminchaspa, noqallapaj 
t'aqarqani. 

12Tataykitawan, mamaykitawan ima sumaj respetowan qhawakuy. Ajinata 
ruwanki chayqa, Tata Diosniyki jallp'ata qosonqa, chaypi unayta kawsakunki. 

13Ama runa masiykita wañuchinkichu. 

14Ama warmiykita nitaj qosaykita wasanchankichu. 

15Ama suwankichu. 

16Ama runa masiykej contranta llullakuspa parlankichu. 

17Ama runa masiykej wasinta, ni warminta, ni qhari kamachinta, ni warmi 
kamachinta munapayankichu, jinallataj ni wakanta, ni burronta, nitaj ni iman 
kajtapis munapayankichu, nispa. 

Israelitakuna manchachikunku 

(Dt 5.22-33) 

18Chaypacha tukuy israelitakuna llijurishajta illapata rikorqanku, pututoj 
waqasqanta uyarerqanku, chantá orqopi q'oshñita rikorqanku. Chayrayku 
mayta manchachikuspa, karullapi sayarqanku. 

19Chantá Moisesta nerqanku: Qanlla parlawayku, noqaykutaj kasusqayku. 
Sichus Dios noqaykuwan parlanman chayqa, wañuykumanchari, nispa. 

20Moisestaj paykunata nerqa: Ama manchachikuychejchu. Diosqa sonqoykichej 
imaynachus kasqanta yachaj jamun, qankuna payta manchachikuspallapuni 
kanaykichejpaj, amataj juchallinaykichejpaj, nispa. 

21Israelitakuna karullapi kashanankukamarí, Moisés laqhayarishaj phuyuman 
qayllaykorqa, maypichus Dios kasharqa, chayman. 

Diosqa imaynatachus altarta ruwanankuta nin 

22Chantá Tata Diosqa Moisesta nerqa: Israelitakunata kay jinata niy: Qankunaqa 
janaj pachamantapacha imaynatachus parlasqayta rikunkichej. 

23Ama qolqe metalmanta, nitaj qorimanta dioskunata ruwakuspa, noqata jina 
yupaychankichejchu. 

24Altartaqa jallp'amanta ruwapuwankichej. Chay patapitaj apamuwasqaykichej 
wakata, ovejata ñak'aytawan q'olachispa, jaywawankichej. K'achata kawsakuy 
jaywanatapis jaywallawankichejtaj. Noqataj maynejpichus 
yupaychanawaykichejpaj ajllakusaj, chayman jamuspa, allin rinasuykichejpaj 
saminchasqaykichej. 

25Sichus rumimanta altarta ruwapuwankichej chayqa, ama ch'eqosqa 
rumiwanchu ruwapuwankichej. Herramientawan ch'eqosqa rumeqa manaña 
noqata yupaychanawaykichejpaj jinachu kanqa. 

26Altarniytaqa amallataj patillayojtachu ruwankichej, chayninta 
wicharishajtiykichej ama qhapaykichej rikukunanpaj, nispa. 

Éxodo 21 

Wata runakunata runata jina qhawana 

(Dt 15.12-18) 

1Tata Dios Moisesta kay jinata nerqa: Kay kamachisqakunata israelitakunaman 
rejsichinki. 

2Sichus israelita masiykita wata runata jina rantikunki chayqa, sojta watata 
makiykipi kanqa. Qanchis kaj watapitaj mana mashkhatapis pagachikuspa, 
kacharipunki. 

3Sichus sapallan wata runa jina yaykorqa chayqa, sapallan llojsiponqa. Sitajchus 
warmiyoj yaykorqa chayqa, warminwan khuska riponqa. 

4Sichus patronnin wata runanta casaracherqa chayqa, chay warmipitaj qhari 
wawankuna, warmi wawankuna ima kanman karqa chayqa, warmin, jinataj 
wawankunawan patronninpata kanqanku. Wata runatajrí sapallan llojsiponqa. 

5Sitajchus wata runa ninman: Noqaqa patronniyta, warmiyta, wawaykunatapis 
munakuni. Chayrayku mana ripuyta munanichu, nispa chayqa, 

6patronnin chay wata runata Diosta yupaychana cheqaman pusanqa. Chantá 
punkuman, chayrí punku sayantaman k'askachispa, ninrinta jusk'onqa. 
Ajinamanta chay wata runaqa wiñaypaj patronninpa wata runan kanqa. 

7Sichus pillapis ususinta wata runa kananpaj vendenman chayqa, mana 
llojsiponqachu imaynatachus qhari wata runakuna llojsipunku, jinataqa. 

8Sichus patronnin mana paywan casarayta munanchu mana payta 
munasqanrayku chayqa, wajkuna pagaspa kacharichinankuta saqellanqa. 
Manataj waj llajtayojman vendeyta atenqachu. 

9Chaywanpis sichus patronnin payta churinwan casarachenqa chayqa, ususinta 
jina qhawanqa. 

10Sichus patronnin chay warmiwan casarasqa kashaspa, waj warmiwan 
casarallanmantaj chayqa, ñawpa warminmanta mana mikhunata, ni p'achatapis 
pisiyachenqachu. Chantá qosaqa ñawpa warminwan maychus puñukunanta 
puñukullanqapuni. 

11Sichus kay kinsa imakunata mana qonmanchu chayqa, warmenqa mana ni 
imata pagaspa, llojsiponqa, nispa. 

Runa wañuchejkunata jasut'inapaj kamachisqakuna 

12Tata Dios nillarqataj: Sichus pipis runa masinta maqaspa wañuchin chayqa, 
paypis wañuchisqallataj kanqa. 

13Sichus pipis runa masinta mana yuyashaspa wañuchinman, noqapuni jina 
kananta munasqayrayku chayqa, noqa nisqayki maymanchus pakakoj 
ayqekunanta. 

14Chaywanpis sichus pipis runa masinwan phiñakuspa, mana khuyarikuspataj, 
wañurparichinman chayqa, altarniy chaynejpipis pakakuchun, wañuchisqapuni 
kanan tiyan. 

15Pichus tatanta, chayrí mamanta maqajqa wañuchisqa kanqa. 

16Sichus pipis runa masinta suwaspa vendenman, chayrí sichus suwasqa runa 
makillanpiraj kashanman chayqa, chay runa suwa wañuchisqa kanqa. 

17Jinallataj sichus pipis tatanta, chayrí mamanta maldicinman chayqa, 
wañuchisqallataj kanqa. 

18Nisunman iskay runakuna maqanakushaspa, ujnin sajmaspa, chayrí rumiwan 
ch'anqaspa k'irirparinman, manataj chay runa wañunmanchu, manachayqa 
camachakunman. 

19Chantá sichus alliymanta chay nanasqa runa sayarispa, tojnuwan puririnman 
chayqa, pichus jinata ruwajqa mana juchachasqachu kanqa. Chaywanpis 
jampichinan tiyan. Chantá mashkha unaytachus mana imata ruwaspa 
kasqanmanta kutichipunan tiyan. 

20Sichus mayqen patronpis qhari wata runanta, chayrí warmi wata runanta 
k'aspiwan wajtaspa wañuchinman chayqa, wata runanta wañuchisqanmanta 
jasut'isqa kanqa. 

21Sichus wata runan uj p'unchayta, chayrí iskay p'unchaytawan kawsanmanraj 
chayqa, patronqa mana jasut'isqachu kanqa, imaraykuchus wata runaqa 
paypata karqa. 

22Sichus iskay maqanakushaspa, uj onqoj warmita sajmaspa chayrí jayt'aspa 
jap'irparichinkuman chayqa, chaypacha ajinata ruwanqanku: Sichus warmi 
sullurparinman, manataj wañunmanchu chayqa, juchayoj kaj, warmej qosan 
mashkhatachus nisqanta, jinataj juezkunaj nisqankuman jina paganan tiyan. 

23Sitajchus warmi wañunman chayrí, wañuchejqa wañuchisqallataj kanqa. 

24Sichus pejpa ñawinta sururparichenqa chayqa, paytapis ñawinta 
suruchillanqankutaj, kirunta p'akerqa chayqa, paypatapis uj kirunta 
p'akillanqankutaj, makinmanta makinwan, chakinmanta chakinwan paganqa. 

25Jinallataj pitachus ruphachejqa ruphachisqallataj kanqa, nanachejqa 
nanachisqallataj kanqa, q'oyullata ruwajqa paypis q'oyuyachisqallataj kanqa. 

26Sichus mayqenpis qhari wata runanta, chayrí warmi wata runanta sajmaspa 
uj ñawinta sururparichinman chayqa, lerq'oyachisqanrayku wata runanta 
kacharipunan tiyan. 

27Sitajchus maqaspa kirunta phawachinman chayqa, kirunta 
phawachisqanrayku wata runanta kacharipunan tiyan. 

Uywayojkuna imachus ruwanankumanta 

28Sichus waka uj qharita, chayrí warmita wajraspa wañuchinman chayqa, 
wakata rumiwan ch'anqaspa wañuchinkichej. Aychantarí ni pi mikhonqachu. 
Wakayojtaj runa wañusqanmanta mana juchachasqachu kanqa. 

29Sichus chay waka wajrakojpuni, dueñontaj yachashaspa mana wisq'arqachu, 
sitajchus chay waka pitapis wajraspa wañuchinman chayqa, chay wakata 
rumiwan ch'anqaspa wañuchinkichej. Wakayojpis wañuchisqallataj kanqa. 

30Sitajchus wakayoj mana wañuchisqa kananpaj wañojpa ayllun wakayoj 
mashkhatachus pagananta ninkuman chayqa, wakayojqa nisqankuta paganan 
tiyan. 

31Sichus waka uj waynuchuta, chayrí uj sipakuta wajranman chayqa, kay 
kamachisqaman jina ruwankichej. 

32Sichus waka uj qhari wata runata, chayrí uj warmi wata runata wajranman 
chayqa, chay wakata rumiwan ch'anqaspa wañuchichunku. Wakayojtaj wata 
runaj patronninman kinsa chunka qolqeta pagapuchun. 

33Sichus mayqenpis uj pujyuta allaspa, mana kirpasqallata saqenman, 
chaymantaj pejpa wakanpis, chayrí burronpis urmaykunman chayqa, 

34pujyuyojqa wakayojman, chayrí burroyojman paganan tiyan. Chantá wañusqa 
uywataj pujyuyojpaj kanqa. 

35Sichus mayqenpa wakan wajpa wakanta wajraspa wañuchinman chayqa, 
wajrayta yachaj wakata vendespa, qolqeta khuskanmanta rak'inakunanku tiyan. 
Wañusqa wakaj aychantapis kikillantataj iskayninku rak'inakonqanku. 

36Sichus chay waka wajrayta yachajpuni chayqa, dueñontaj yachashaspa mana 
wisq'anmanchu chayqa, wañusqa wakayojman kawsashaj wakata qoponqa. 
Kawsashaj wakayojtaj wañusqa wakawan qhepakaponqa. 

Éxodo 22 

Kutichipunamanta kamachisqakuna 

1 1 (21.37) Sichus pipis bueyta, chayrí ovejata suwaspa ñak'anman, chayrí 
vendenman chayqa, pichus uj bueyta suwaj phishqa bueyta kutichipunan tiyan, 
uj ovejamantarí tawata. 

2 2 (1) Sichus pipis uj suwata wasi punkuta k'ampashajta jap'inman, chay suwata 
maqaspataj wañuchinman chayqa, pichus wañuchej mana juchayojchu kanqa. 

3 3 (2) Sitajchus p'unchay wañuchinman chayrí, pichus wañuchej juchayoj 
kanqa. Pichus suwashaspa jap'ichikojrí suwasqanpa valorninta kutichipunan 
tiyan. Mana qolqen tiyapunmanchu chayrí, pay kikin vendesqa kanqa, chay 
qolqewan suwakusqanmanta junt'ananpaj. 

4 4 (3) Sichus suwaj makinpi uywata kawsashajllataraj taripankuman chayqa, 
suwaqa uywayojman uj jinatawan kutichipunan tiyan. Kachun waka, oveja, 
chayrí burro. 

5 5 (4) Sichus pipis qallpapi, chayrí uva huertapi uywanta michinanpaj 
kacharinman chayqa, uywankunataj wajpa pastonpi chayrí uva huertanpi 
dañukamunkuman chayqa, uywayoj chajranmanta, chayrí uva huertanmanta 
aswan sumaj kajwan kutichipunan tiyan. 

6 6 (5) Ichapis pipis khishkata ruphachinanpaj ninata jap'ichinman, ninataj 
atipaykuspa wajpa chajranman jap'iykukuspa, trigo marq'ata, chayrí manaraj 
ruthusqa trigota ruphaykunman chayqa, ruphaykusqanmanta chajrayojman 
pagapunan tiyan. 

7 7 (6) Sichus pipis runa masinman qolqeta, chayrí imatapis jap'ichikunman 
chayqa, chay runataj wasinmanta suwachikunman chayqa, pichus suwakushajta 
jap'ichikoj uj jinatawan kutichiponqa. 

8 8 (7) Sichus suwata mana jap'inkumanchu chayrí, wasiyojta Diospa 
ñawpaqenman pusachunku, runa masinpa saqekusqanta mana paychu 
suwasqanmanta yachakunanpaj. 

9 9 (8) Sichus pipis pejpa chinkachikusqan wakanta, burronta, ovejanta, 
p'achanta, chayrí imallantapis jap'ikapunman chayqa, dueñontaj rikhurimuspa 
mañapunman chayqa, iskayninku Diospa ñawpaqenman rinanku tiyan. Pichus 
juchayoj llojsejqa dueñonman uj jinatawan kutichipunan tiyan. 

10 10 (9) Sichus pipis runa masinman qhawapunanpaj jap'ichikunman burronta, 
wakanta, ovejanta, chayrí waj uywantapis, chay uywataj qhawajpa makinpi 
wañunman, chayrí imanasqapis rikhurinman, chayrí mana pipis rikushajtin 
suwankuman chayqa, 

11 11 (10) pichus qhawapunanpaj jap'ejqa Tata Diospa sutinrayku tilonqa, mana 
pay chay uywata pakasqanta. Uywayojtaj cheqanta nishasqanta creenan tiyan, 
manataj runa masinmanta pagachikaponqachu. 

12 12 (11) Sitajchus uywata qhawaj rikushajtin suwankuman chayqa, 
uywayojman pagapunan tiyan. 

13 13 (12) Sichus jap'ichikusqan uywata atojpis, chayrí leonpis mikhuykunman 
chayqa, puchusqanta uywayojman rikuchenqa, qhawajtaj uywayojman mana 
kutichenqachu. 

14 14 (13) Sichus pipis runa masinmanta ima uywallatapis mañakunman, chay 
uywataj makinpi wañunman, chayrí imanakunman, uywayoj mana rikushajtin, 
jinachus kanman chayqa, pichus mañakoj chay uywamanta pagapunan tiyan. 

15 15 (14) Sichus uywayoj rikushajtin, uywan wañunman chayrí, pichus mañakoj 
mana pagananchu tiyan. Mashkhamantachus fletakorqa, chayllata pagaponqa. 

Runapura allinta kawsanapaj kamachisqakuna 

16 16 (15) Sichus pipis qharita mana rejsej sipasta q'otiyaspa, paywan 
puñuykunman chayqa, chay sipakutaj mana mañaqasqachu kanman karqa 
chayqa, pichus honranta t'akaj sipaspa tatan mamanman mana qharita rejsej 
sipasmanta mashkhachus paganata paganqa. Chantá paywan casaranqa. 

17 17 (16) Sichus sipaspa tatan mana casarachiyta munanmanchu chayqa, pichus 
honranta t'akajqa usuman jina qharita mana rejsej sipasmanta mashkhachus 
paganata paganan tiyan. 

18 18 (17) Layqayta yachaj warmitaqa wañuchinkichejpuni. 

19 19 (18) Tukuy pichus uywawan t'inkinakojqa wañuchisqa kanqa. 

20 20 (19) Pichus uywa ñak'asqata Tata Diosllaman jaywananta, waj 
dioskunallaman jaywajqa wañuchisqa kanqa. 

21 21 (20) Waj llajtayojtaqa ama ñak'arichinkichejchu, nitaj waqachinkichejchu, 
imaraykuchus qankunapis Egipto suyupi waj llajtayoj jina karqankichej. 

22 22 (21) Ama warmisapakunata nitaj wajcha wawakunatapis 
waqachinkichejchu. 

23 23 (22) Sichus paykunata waqachinkichej, paykunataj noqaman 
qhaparikamuwanqanku chayqa, noqa uyarisaj. 

24 24 (23) Chantá phiñakuyneyqa qankunaj contraykichejta k'ajarenqa, 
espadawantaj wañuchisqaykichej. Qankunaj warmiykichejtaj warmisapa 
rikhurenqanku, wawaykichejkunapis mana tatayoj rikhurenqanku. 

25 25 (24) Sichus aylluy ukhupi kaj wajcha runaman qolqeta mañarinki chayqa, 
ama qolqe manoj runa jinachu paywan kanki, nitaj qolqe interestapis 
mañankichu. 

26 26 (25) Sichus wajcha runa p'achanta prendata jina saqesunki chayqa, 
manaraj inti yaykushajtin p'achanta kutichipunki. 

27 27 (26) Ajinata ruwanki, imaraykuchus ukhunta mayt'ukunanpaj chaylla 
tiyapun. Mana kutichipojtiyki, imawantaj qhataykukonqari? Paychus 

qhaparikamuwanqa chayqa, noqa uyarisaj, imaraykuchus noqaqa khuyakuyta 
yachajmin kani. 

28 28 (27) Ama Diospa contranpi rimankichu, nitaj pichus llajtaykita kamachejta 
maldicinkichu. 

29 29 (28) Chajra poqoyta oqharisqaykimanta, jinataj vinota ruwasqaykimanta 
ofrenda qonawaykita ama qonqankichu. Jinallataj kuraj kaj churiykitapis 
qopullawankitaj. 

30 30 (29) Chantapis wakaykimanta, ovejaykimanta phiwi uñanta apamuwanki. 
Phiwi uñaqa qanchis p'unchayta mamanwan kanqa, pusaj kaj p'unchaypitaj 
noqaman qopuwanki. 

31 31 (30) Qankunaqa noqapaj t'aqasqa runakuna kankichej. Ama atoj, chayrí 
leonpa jap'isqan aychata mikhunkichejchu. Chaytaqa alqoman qopunkichej. 

Éxodo 23 

Justicia ruwanapaj kamachisqakuna 

1Tata Dios israelitakunata kamachillarqataj: Ama llullakuspa imatapis 
parlallankichu. Amataj millay runawan yachachinakunkichu, llullakuspa 
parlanaykipaj. 

2Ama mana allin kajta ruwanaykipaj ashkha runaj nisqanta qhatinkichu. 
Amallataj quejapi ashkha runaj nisqankuwan apachikunkichu, imachus cheqan 
kajta q'ewinaykipaj. 

3Amallataj quejapi wajcha runa kasqanraykulla sayakunkichu. 

4Sichus awqaykej chinkasqa wakanta, chayrí burronta tarinki chayqa, 
qhaterqapuy. 

5Sichus awqaykej burron cargawan ñit'isqa kaspa urmajta rikunki chayqa, ama 
qhawakullankichu, astawanqa sayarichiyta yanapanki. 

6Wajcha runaj quejakusqanmanqa justiciata cheqanta ruwanki. 

7Ama pitapis llullakuspa tumpankichu. Amallataj mana juchayoj runata 
wañuchichinkichu, imajtinchus pichus juchayojpa juchanta mana 
pampachasajchu. 

8Ama lluk'ichikunkichu, imaraykuchus lluk'i jap'ikoyqa allin sonqoyoj runata 
pierdechin, jinallataj mana juchayojta, juchayojta rikhurichin. 

9Waj llajtayojta ama waqachinkichu, imajtinchus qanpis Egiptopi waj llajtayoj 
jina karqanki. Chayrayku runaj llajtanpi tiyakuy imachus kasqanta yachallanki. 

Samarinamanta kamachisqakuna 

10Sojta watata jallp'aykipi tarpunki, poqosqantapis oqharinki. 

11Qanchis kaj watapitaj jallp'aykita samarichinki, ama tarpunkichu. Sichus 
payllamanta p'utuspa poqonman chayqa, wajcha runa mikhunanpaj kanqa, 
puchojtaj uywakuna mikhunankupaj kanqa. Ajinallatataj uva huertaykiwan, 
olivo sach'aykiwan ima ruwanki. 

12Sojta p'unchayta llank'anki, qanchis kaj p'unchaypitaj samarinki, wakayki, 
burroyki samarinankupaj. Ajinata ruwanki wata runayki kallpanman 
kutirinanpaj, jinallataj waj llajtayoj runapis. 

13Tukuy kamachisqayta kasuychej. Ama jayk'ajpis waj dioskunaman 
k'umuykuychejchu, nitaj sutillankutapis oqharinkichejchu. 

Kinsa jatuchaj raymikuna 

(Ex 34.18-26; Dt 16.1-17) 

14Sapa watapi kinsa kutita sutiypi jatun raymita ruwapuwankichej. 

15Mana Levadurayoj T'anta raymita ruwankichej. Imaynatachus nisusqayman 
jina, qanchis p'unchayta mana levadurayoj t'antata mikhunkichej. Chaytaqa 
Aviv killapi mikhunkichej, imaraykuchus chay killapi Egiptomanta 
llojsimorqankichej. Amataj pipis noqaman ch'usaj makilla jamuwanqachu. 

16Chantá tukuy tarpusqaykichejmanta Ñawpaj Kaj Poqojta Oqharina raymitapis 
ruwallankichejtaj. Jinallataj Chajra Poqoyta Oqharina Tukukuy raymitapis. 

17Tukuy qharikunaqa watapi kinsa kutita Tukuyta Kamachej Tata Diospa 
ñawpaqenpi rikhurinanku tiyan. 

18Uywa ñak'asqa jaywanata qoshawaspa, ama yawarninta, levadurayoj 
t'antatawan khuska jaywawankichejchu. Amallataj wiranta q'ayantinkama 
jallch'ankichejchu. 

19Jallp'aykej ñawpajta poqosqanmanta sumajnin kajta Tata Diosniykej 
wasinman apamunki. Cabra uñataqa ama mamanpa lechenpi chayachinkichu. 

Diospa angelnin israelitakunata pusan 

20Noqa angelniyta kachamusaj, ñanta rishajtiyki waqaychasunanpaj, 
qankunapaj wakichipusqay jallp'amantaj chayachisunaykichejpaj. 

21Paypa nisqanta uyarispa kasukuy, amataj mana uyarikuyta munajqa kaychu. 
Payqa noqaj sutiypi ruwanqa, mana uyarikoj kasqaykitataj mana 
pampachanqachu. 

22Sichus cheqatapuni payta kasunki chay, tukuy nisqantataj ruwanki chayqa, 
noqa awqaykej awqan kasaj. Pichus contraykipi sayaykusojman noqa 
sayaykullasajtaj. 

23Angelniy ñawpaqeykichejta rispa, amorreoj suyunman pusaykusonqachej, 
jinallataj jeteoj suyunman, ferezeojpaman, cananeojpaman, heveojpaman, 
jebuseojpaman ima pusaykullasonqachejtaj. Noqa paykunata ni uj puchuyojta 
chinkachisaj. 

24Ama chay runakuna jina ruwankichejchu. Amallataj diosninkukunaman 
qonqorikunkichejchu, nitaj yupaychankichejchu. Manachayqa lantinkuta 
yupaychana ruminkutapis phirinkichej. 

25Qankunaqa noqa Tata Diosnillaykichejta yupaychawankichej, noqataj 
mikhunata, yakutapis may chhikata qosqaykichej. Tukuy onqoymantataj 
qankunata jark'asqaykichej. 

26Unayta kawsachisqayki. Llajtaykipeqa onqoj kashaspa, sulluj warmi mana 
kanqachu, nitaj mana wawayoj kayta atejpis kallanqatajchu. 

27May llajtamanchus chayankichej, chaypi tiyakojkunata noqa manchachisaj, 
awqaykichejkunataj qankunamanta ayqenqanku. 

28Ñawpaqeykichejta wayronqokunata kachaykusaj, heveokunata, 
cananeokunata, heteokunatawan ima ayqechinankupaj. 

29Chay llajtayojkunataqa mana uj watallapichu wijch'usaj, ama chay jallp'a 
ch'inman tukunanpaj, nitaj k'ita animalkunapis miraykuspa 
manchachisunankupaj. 

30Pisimanta pisi paykunata qharqosaj, qankuna ashkhata miraspa jallp'ata 
jap'inaykichejpaj jina kanaykichejkama. 

31Jallp'aykichejpa mojonnenqa ajina kanqa: Puka Mama Qochamantapacha, 
filisteokunaj mama qochankukama. Chantá ch'innejmantapacha Éufrates 
mayukama kanqa. Chay jallp'api tiyakojkunata makiykichejman churaykusaj, 
qankunataj paykunata qharqonkichej. 

32Ama paykunawanqa ni ima tratota ruwankichejchu, nitaj diosninkuwanpis. 

33Paykunatachus llajtaykipi tiyakojta saqellanki chayqa, noqaj contrayta 
juchallichisunkiman. Ama llajtaykipi jap'ikuychu, imaraykuchus diosninkuta 
yupaychanaman qokuwaj, chaytaj llakiynillaykipaj kanman, nispa. Ajinata Tata 
Dios israelitakunata nerqa. 

Éxodo 24 

Tata Dios israelitakunawan tratota ruwan 

1Tata Dios Moisesta nerqa: Maypichus noqa kashani, chayman Aaronwan, 
Nadabwan, Abiuwan, chantá israelitakunamanta qanchis chunka 

kurajkunapiwan ima wicharimuy. Paykunaqa noqamanta karullapi 
qonqorikonqanku. 

2Qanlla noqaman qayllamuwanki. Paykunarí karunejllapi kanqanku, nitaj waj 
runakuna qanwan jamonqankuchu, nispa. 

3Moisés chaymanta kutirispa, payman Tata Dios imatachus parlasqanta, 
kamachisqantataj runakunaman willarqa. Paykunataj uj similla kuticherqanku: 
Noqaykoqa Tata Diospa tukuy kamachisqanta ruwasqayku, nispa. 

4Chaymanta Moisesqa Tata Diospa tukuy nisqanta qhelqarqa. Q'ayantintaj 
tutamanta jatarispa, orqo k'uchupi chunka iskayniyoj rumiwan uj altarta 
jataricherqa. Jinallataj chunka iskayniyoj rumita sayacherqa, sapa jatun 
ayllumanta uj rumi karqa. 

5Chantá Moisesqa waynakunata kacharqa, torillokuna ñak'asqata q'olachispa, 
Tata Diosman jaywanankupaj. Jaywallarqankutaj k'achata kawsakuy 
jaywanatapis. 

6Moisestaj torillokuna ñak'asqaj yawarninmanta khuskanta jap'ispa, juch'uy 
ch'illamipi jallch'arqa. Khuskan yawarwantaj altar ruwasqanta ch'ajchorqa. 

7Jinaspataj, trato ruwasqamanta qhelqata runakunaj uyarinankuta ñawirerqa. 
Runakunataj nerqanku: Noqaykoqa Tata Diospa tukuy kamachisqanta 
kasusqayku, nispa. 

8Chantá Moisés yawarta jap'iytawan, runakunata ch'ajchuspa, nerqa: Kay 
yawarwanmin Tata Diosqa qankunawan trato ruwasqanta sut'inchan, tukuy kay 
nisqaman jina, nispa. 

9Chaymanta Moisesqa Aaronwan, Nadabwan, Abiuwan, israelitakunamanta 
qanchis chunka kurajkunawan khuska orqoman wicharerqa. 

10Chaypitaj Israelpa Diosninta rikorqanku. Chakin urapitaj safiromantapis 
pampan ruwasqa kanman jina lliphipirishajta, janajta jina pichasqata 
rikorqanku. 

11Diosqa israelitakunaj kurajninkunata mana imanarqachu. Paykunaqa Diosta 
rikorqanku, chantá mikhorqanku, ujyarqankutaj. 

Moisés Sinaí orqoman wicharin 

12Chaymanta Tata Dios Moisesta nerqa: Maypichus noqa kashani, kay orqoman 
wicharimuy, chantá chaypi suyaway. Noqataj p'alta rumipi kamachisqakuna 
qhelqasqayta israelitakuna yachanankupaj qosqayki, nispa. 

13Chantá Moisesqa yanapajnin Josuewan khuska Diospa orqonman wicharerqa. 

14Kurajkunatataj Moisés nerqa: Kutimunaykukama kayllapi suyashawayku. 
Kaypi qankunawan Aaronwan, Jurwan ima qhepakushanku. Pejpatapis 
imamanta quejan kanman chayqa, paykunaman richunku, nispa. 

15Chantá Moisesqa orqo pataman wicharerqa, phuyutaj chay orqota 
p'ampaykorqa. 

16Jinapi Tata Diospa jatun kayninpa lliphipiynin Sinaí orqoman urayk'amorqa. 
Chay phuyoqa orqota sojta p'unchayta p'ampaykorqa, qanchis kaj p'unchaypitaj 
Tata Dios phuyu ukhumanta Moisesta wajyamorqa. 

17Tata Diospa jatun kayninpa lliphipiynintaj nina lawrarishaj jina israelitakunaj 
rikunankuta rikhurimorqa. 

18Moisestaj phuyu ukhuman yaykuspa, orqoman wicharerqa. Chaypitaj payqa 
tawa chunka p'unchayta, tawa chunka tutatawan qhepakorqa. 

Éxodo 25 

Dioswan Tinkukuna Toldota ruwanapaj 

(Ex 35.4-9) 

1Tata Dios Moisesta nerqa: 

2Israelitakunata niy noqapaj t'aqasqa ofrendata apamunawankuta. Tukuy 
pichus ofrendata apamuyta munajkunaqa tukuy sonqomanta apamuchunku. 

3Paykunamanta ofrendata kay imakunata jap'inkichej: Qorita, qolqe metalta, 
cobreta, 

4anqa telata, puka telata, puka panti telata, linomanta awasqa sumaj telata, 
cabraj millmanta ima. 

5Jap'illankichejtaj apamusqanku pukaman tiñisqa mocho qarakunata, waj 
sumajnin kaj qarakunata ima. Kay imakunatapis apamullachunkutaj: Acacia 
sach'amanta kurkuta, 

6k'anchachinapaj aceiteta, jawina aceitepaj inciensopajwan ima sumajta 
q'apashaj imakunata. 

7Kay imakunatapis apamullachunkutaj ónice rumikunata, ashkha lliphirishaj 
rumikunatawan ima unkuman, chantá kuraj kaj sacerdotej pecheranman 
churanapaj. 

8Chaykunawan yupaychana toldota ruwapuwanqanku, noqa paykuna ukhupi 
tiyakunaypaj. 

9Tiyakunay toldota, jinataj chaypi tukuy imachus kajta, noqa rikuchisqayki, 
chayman jinapuni ruwanqanku, nispa. 

Arca ruwanapaj kamachisqakuna 

(Ex 37.1-9) 

10Tata Dios nillarqataj: Jinallataj israelitakunata niy: Arca nisqa cajonta acacia 
maderamanta ruwankichej. Arcaqa sayt'unman uj metro chunka centimetroyoj 
kanqa, kinrayninmantaj sojta chunka phishqayoj centimetroyoj, 
sayayninmantaj sojta chunka phishqayoj centimetroyoj kanqa. 

11Chay cajonpa ukhunta, jawantawan sumaj qoriwan lluch'inki, kantuntataj 
q'empisqata jina qorillawantaj muyuykuchinki. 

12Jinallataj sumaj qorimanta jatuchaj ninrita jina tawata ruwanki. Chaykunatataj 
tawantin chakinman churanki, iskayta ñawpajman, iskaytataj qhepaman. 

13Chantá acaciamanta iskay jatuchaj k'aspita ruwallankitaj, jinaspataj qoriwan 
lluch'iykunki. 

14Chay k'aspikunatataj qorimanta ruwasqa ninriman churanki, chaykunawan 
arcata wantunaykichejpaj. 

15Chay k'aspikunaqa arcaj ninrinkunapi churasqa kallanqapuni. Chaymanta ni 
pipis orqhonqachu. 

16Chantá arca ukhuman, p'alta rumipi qhelqasqa kamachisqakuna qosqayki, 
chayta churanki. 

17Arca kirpanata sumaj qorimanta ruwallankitaj. Sayt'unman uj metro chunka 
centimetroyoj kanqa, kinrayninmantaj sojta chunka phishqayoj centimetroyoj. 

18Chaymantaqa qorita martillowan takaspa, iskay querubinkunata 
ruwanki, chantá kirpanaj kantunman churanki. 

19Querubinkunawan, arcaj kirpananwanqa ujlla ruwasqa kanqanku. Uj kaj 
querubenqa ujnej kantupi kanqa, uj kajtaj ujnej kantupi. 

20Querubinkunaqa Khuyakuyta Tarina nisqa kirpana patapi purajmanta 
qhawarinasqa kanqanku, lijrankuwan arcata ojllaykoj jina. Uyankupis kirpana 
qhawarisqa kanqa. 

21Chantá kirpanata arca pataman churanki. Arcaj ukhunmantaj rumipi noqaj 
qhelqasqay kamachisqakunata churanki. 

22Chaypi qanman rikhurisqayki, chantá Khuyakuyta Tarina nisqamanta, arca 
patapi kashanku, chay querubinkunaj chawpinmanta qanwan parlasaj. 
Willasqaykitaj israelitakunaman imatachus kamachisqayta. 

Diospaj t'anta churana mesa 

(Ex 37.10-16) 

23Jinallataj acaciamanta uj mesata ruwanki. Chaytaj sayt'unman jisq'on chunka 
centimetroyoj kanqa, kinrayninmantaj tawa chunka phishqayoj centimetroyoj, 
sayayninmantaj sojta chunka phishqayoj centimetroyoj. 

24Chantá sumaj qoriwan tukuyninta lluch'iykunki. Kantuntapis qorillawantaj 
q'empisqata jina muyuykuchinki. 

25Jinallataj mesaman qanchis centímetro khuskanniyojta jina jark'achata jina 
churanki. Chantá kantunta q'empisqata jina qoriwan muyuykuchillankitaj. 

26Ruwallankitaj qorimanta tawa ninrikunata, chaytataj mesaj tawantin 
chakinman churanki. 

27Ninrikunaqa mesaj kantun chaypi churasqa kanqa, chayninta k'aspikunata 
pasachispa, mesata wantunapaj. 

28Mesa wantuna k'aspikunataqa acaciamanta ruwanki, chaykunatataj qoriwan 
lluch'iykunki. 

29Jinallataj mesaman churanapaj ruwanki, wisllakunata, chuwakunata, 
yurukunata, vino ofrendata jap'inapaj copakunatapis, chay tukuyninta sumaj 
qorimanta ruwanki. 

30Chantá chay mesaman churanki noqaman qonawaykichej t'antata, chaytaj 
ñawpaqeypi kanallanpuni tiyan. 

Qorimanta candelero 

(Ex 37.17-24) 

31Jinallataj martillowan takaspa, sumaj qorimanta candelerota ruwanki. 
Ruwallankitaj candeleroj jap'inanta, sayananta, k'ancha churananta, t'ika 
mut'unta, t'ikankunata ima. Chaytaj ujllapis kanman jina sumaj qorimanta 
ruwasqa kanqa. 

32Candeleroqa sojta palqayoj kanqa, uj ladopi kinsa, uj ladopitaj kinsa. 

33Sapa palqaqa almendra t'ika jina kanqa, mut'uyoj, t'ikayojtaj. 

34Kikin candeleroj chawpinpi tawa copayoj kanqa, almendro t'ikaman 
rijch'asqa, mut'untin, t'ikantin ima. 

35Sapa palqaj uranpitaj uj t'ika mut'uyoj kanqa. Ñawpaj palqakunaj uranpi, 
jinallataj iskay kaj uranpipis kallanqataj. Sojtantin palqakunaj uranpi ajina 
kanqa. 

36Palqakuna, t'ika mut'unkuna imaqa candelerowan ujlla ruwasqa kanqa. 
Chantá sumaj qorimanta martillowan takaspa ruwasqa kanqa. 

37Ruwallankitaj qanchis lamparakunata, chaykunatataj jap'ichispa, ñawpajman 
jina k'anchanankupaj churanki. 

38Jinallataj pábilo k'utunata, ushpha jap'ina chuwitatapis qorillamantataj 
ruwanki. 

39Candelerota, chantá imanchus kajtawanqa kinsa chunka kinsayoj kilo 
qorimanta ruwanki. 

40Tukuy chaykunataqa Sinaí orqopi rikuchisqayman jina ruwanki. 

Éxodo 26 

Dioswan Tinkukuna Toldo 

(Ex 36.8-38) 

1Tata Dios nillarqataj: Dioswan Tinkukuna Toldotaqa linomanta sumaj awasqa, 
chunka cortinayojta ruwanki. Chay cortinaj colornintaj kanqa, anqa, puka, puka 
panti ima kanqa. Cortinata awashaspa k'achanchananpaj, iskay querubín 
pallayniyojta awanki. 

2Tukuynin cortinakunaqa uj rejlla kanqanku: Sayt'unmanqa chunka iskayniyoj 
metro khuskanniyoj kanqa, kinrayninmantaj iskay metro kanqa. 

3Phishqa cortinakunataqa ujllaman siraykunki, jinallataj chay ujnin phishqa kaj 
cortinakunatapis ujllaman siraykullankitaj. 

4Ñawpaj kaj sirasqayki cortinaj puntanmanqa anqa q'aytumanta ninrikunata 
churanki, jinallataj iskay kaj k'askachisqaykej puntanpipis. 

5Ñawpaj kaj sirasqaykej puntanpeqa phishqa chunka ninrikunata ruwanki, 
qhepan kajpipis kikillantataj, jinamanta ninripura tinkunankupaj. 

6Ruwallankitaj qorimanta phishqa chunka ganchokunata, sirasqayki 
purajmanta t'inkisqa kananpaj, jinamanta Dioswan Tinkukuna Toldo ujlla 
sayarinanpaj. 

7Chaymantaqa Dioswan Tinkukuna Toldota qhatanapaj cabra millmamanta 
chunka ujniyoj bayetata awallankitaj. 

8Tukuynin bayetaqa chhikachajkama kanqanku: Sayt'unman chunka kinsayoj 
metro khuskanniyoj kanqa, kinrayninmantaj iskay metro kanqa. 

9Phishqa bayetakunataqa ujllaman t'inkiykunki. Chaymanta wajtataj sojta 
bayetakunata ujllaman t'inkiykullankitaj. Sojta kaj bayetataqa Dioswan 
Tinkukuna Toldoj ñawpaqenpi uraman q'empiykunki. 

10Ñawpaj kaj t'inkisqayki cortinaj kantunpi phishqa chunka ninrita ruwanki. 
Jinallatataj iskay kaj t'inkisqayki cortinaj kantunpipis ruwanki. 

11Chaymanta ruwallankitaj broncemanta phishqa chunka ganchokunata. Chantá 
chay cortinaj ninrikunaman chhitaranki, ajinamanta toldoqa ujlla kananpaj. 

12Toldoj cortinankuna kurajyajtaqa khuskanta Dioswan Tinkukuna Toldoj 
wasanman warkhuykunki. 

13Cortinamanta sapa puntanman phishqa chunka centímetro puchojqa Dioswan 
Tinkukuna Toldota puraj ladonmanta qhatanqa. 

14Toldota qhatanaykipaj cordero qarata pukaman tiñispa, uj qhatanata 
ruwallankitaj. Chaypaj pataman qhatanaykipajtaj waj animalkunaj sumaj kaj 
qaranmanta uj qhatanatawan ruwallankitaj. 

15Jinallataj Dioswan Tinkukuna Toldota sayachinaykipajqa acacia maderamanta 
tablakunata ruwanki, chaytataj cheqanta sayachinki. 

16Sapa tabla sayt'unman tawa metro khuskanniyoj kanqa, kinrayninmantaj sojta 
chunka phishqayoj centímetro kanqa. 

17Sapa tablaqa purajmanta tarukiyasqa kanqa, chaywan t'inkinasqa kananpaj. 
Ajinata Dioswan Tinkukuna Toldopaj sapa tablata ruwanki. 

18Toldopaj tablakunata ruwaspaqa, uranejpaj iskay chunka tablakunata 
ruwanki. 

19Iskay chunka tablakunapaj, qolqe metalmanta tawa chunka chukuta ruwanki. 
Sapa tablapaj iskay chuku kanqa, jinataj sapa tablaj tarukun yaykunanpaj jina 
jusk'uyoj kanqa. 

20Jinallataj toldomanta patanej kaj ladonpaj, iskay chunka tablakunata 
ruwallankitaj, 

21qolqe metalmanta tawa chunka chukutawan. Iskay chukutataj uj tablaj 
uranpaj ruwanki. 

22Toldoj qhepanman sojta tablakunata churanki, chayqa Dioswan Tinkukuna 
Toldomanta inti yaykuynejpi kashan. 

23Dioswan Tinkukuna Toldoj qhepan kaj esquinanpaj iskay tablakunatawan 
ruwallankitaj. 

24Chay tablakunaqa uramantapacha, jinallataj patamantapis, ñawpaj kaj 
ganchowan t'inkinasqa kanqa. Qhepannejpi, iskaynin esquinapipis jinallataj 
kanqa. 

25Tukuyninpi pusaj tabla kanqa. Qolqe metalmanta ruwasqa, chunka sojtayoj 
chukupi kanqa. Iskay chuku uj tablaj uranpi kanqa. 

26Chaymantaqa acacia maderamanta phishqa k'aspikunata ruwallankitaj, 
Dioswan Tinkukuna Toldomanta uj lado tablakunapaj. 

27Jinallataj phishqa k'aspikunata ruwanki uj ladon tablakunapaj, phishqatataj 
qhepannejpaj, inti llojsimuynejta qhawarisqa kashan, chaypaj. 

28Chawpita rej k'aspeqa tablakunaj chawpinta, uj kantunmanta uj kantunkama 
llojsenqa. 

29Chantá tablakunataqa tukuyninta qoriwan lluch'inki. Jinallataj qorimanta 
ninrikunata ruwallankitaj, chay ninrikunanejta k'aspikunata pasachinaykipaj. 
K'aspikunatapis qorillawantaj lluch'iykunki. 

30Dioswan Tinkukuna Toldotaqa, imaynatachus kay orqopi rikuchiyki, kikinta 
ruwanki. 

31Jinallataj t'ullkusqa linomanta uj velota awanki, colornintaj anqa, puka, puka 
panti ima kanqa. Chay velotataj iskay querubinkunaman rijch'asqa pallayniyojta 
awanki. 

32Chay velota acacia maderamanta ruwasqa tawa sayantaman warkhuykunki. 
Chay sayantakunataj qoriwan lluch'isqa kanan tiyan. Sayantakunataqa qolqe 
metalmanta ruwasqa tawa chuku patapi sayachinki. 

33Velotaqa ganchokunaj uranman warkhunki. Veloj wasanmantaj Diospa 
kamachisqan qhelqawan kashan, chay arcata churanki. Jinamanta veloqa 
“Diospaj T'aqasqa Cheqata”, “Diosllapaj T'aqasqa Cheqamanta” t'aqanqa. 

34Chaymantataj Diosllapaj T'aqasqa Cheqapi Arcaj kirpananta churanki. 

35Mesatataj velomanta jawaman churanki, Dioswan Tinkukuna Toldoj pata 
ladonnejman. Candelerotatajrí Dioswan Tinkukuna Toldoj uranejman, mesaj 
chimpanpi churanki. 

36Dioswan Tinkukuna Toldoj punkunta wisq'anapajtaj, t'ullkusqa linomanta uj 
cortinata ruwanki. Cortinaj colornintaj kanqa anqa, puka, puka panti ima. 
Cortinataj sumaj pallayniyoj awasqa kanqa. 

37Cortinata warkhunaykipajqa acacia maderamanta phishqa k'aspita ruwanki, 
chaykunatataj qoriwan lluch'iykunki. K'aspikunaqa sapa uj qorimanta ruwasqa 
ganchoyoj kanqa. K'aspikunata sayachinapajtaj, broncemanta phishqa chukuta 
ruwanki. 

Éxodo 27 

Broncemanta altar 

(Ex 38.1-7) 

1Ruwallankitaj acaciamanta uj altarta, chay altarqa tawa esquinayoj kanqa. 
Altarqa sapa ladoman iskay metro cuartayoj kanqa, sayayninmantaj uj metro 
cuartayoj. 

2Altarpa tawantin esquinapi mut'u wajrata jina ruwallankitaj, chay altartataj 
tukuyninta broncewan lluch'iykunki. 



176 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

3Altarpi imachus ruwanata ruwanapaj imakunataqa, tukuyninta broncemanta 
ruwanki: Ushpha oqharinata, palakunata, jatuchaj qerukunata, trinchekunata, 
nina k'ajata apaykachanatawan. 

4Chantá broncemanta uj rejillata ruwallankitaj. Chay rejillaj tawantin 
esquinamantaj broncemanta ruwasqa ninrita churanki. 

5Rejillataqa altarpa uranman churanki, altarpa khuskanninpi jina kananpaj. 

6Jinallataj altarta wantunapaj, acaciamanta k'aspikunata ruwallankitaj, 
jinaspataj broncewan lluch'iykunki. 

7Chantá chay k'aspikunataqa altarpa ninrinnejta pasachinki, altarpa sapa 
kantunpi kananpaj, chaymanta oqharispa, altarta wantunapaj. 

8Altartaqa maderamanta ruwanki, ukhuntaj soqolla kanqa. Imaynatachus 
orqopi rikucherqayki, kikisitunta ruwanki. 

Dioswan Tinkukuna Toldoj pation 

(Ex 38.9-20) 

9Dioswan Tinkukuna Toldopaj patiota ruwallankitaj. Uray kantunpi t'ullkusqa 
linomanta ruwasqa cortinayoj kanqa. Cortinaqa sayt'unman tawa chunka 
phishqayoj metro kanqa. 

10Iskay chunka k'aspikunaqa, broncemanta ruwasqa iskay chunka chuku patapi 
sayachisqa kanqa. Ganchonkuna, ninrinkuna imaqa qolqe metalmanta ruwasqa 
kanqanku. 

11Jinallataj pata kaj ladonpi cortinapis tawa chunka phishqayoj metro kanqa. 
Broncemanta ruwasqa iskay chunka chuku patapitaj, iskay chunka k'aspikuna 
sayachisqa kanqa. K'aspikunaj ganchon, ninrin imaqa qolqe metalmanta 
ruwasqa kanqa. 

12Inti yaykuynejman patioqa iskay chunka iskayniyoj metro khuskanniyoj 
kanqa, cortinapis ajinallataj kanqa. K'aspikunaqa chunka kanqa, jinallataj k'aspi 
sayananpaj chukukunapis chunkallataj kanqa. 

13Inti llojsimuynejman patioj kinrayninpi cortina kallanqataj iskay chunka 
iskayniyoj metro khuskanniyoj. 

14Punkumanta uj ladonman cortinaqa qanchis metro khuskanniyoj kanqa, kinsa 
k'aspiyoj, kinsa chukuyoj ima. 

15Uj ladonpi cortinapis kikillantaj kanqa, kinsa k'aspiyoj, kinsa chukuyoj ima. 

16Patioman yaykuna punkupi cortinaqa jisq'on metroyoj kanqa. Anqamanta, 
puka pantimanta, pukamanta, t'ullkusqa linomanta ruwasqa kanqa. Chay 
cortinaqa ima munay pallayniyoj awasqa kanqa. Chay jawa tawa k'aspiyoj, tawa 
chukuyoj ima kallanqataj. 

17Patiota muyurej tukuy k'aspeqa qolqe metalmanta ninriyoj, qolqe metalmanta 
ganchoyoj, chantá broncemanta chukuyoj ima kanqanku. 

18Patioqa sayt'unman tawa chunka phishqayoj metro kanqa, kinrayninmantaj 
iskay chunka iskayniyoj metro khuskanniyoj kanqa, ujnin ladonpis jinallataj 
kanqa. Sayayninmanqa iskay metro cuartayoj kanqa. Cortinaqa t'ullkusqa 
linomantapuni kanqa, chukuntaj broncemanta ruwasqa. 

19Dioswan Tinkukuna Toldopi Diosta yupaychanapaj tukuy imaqa 
broncellamantapuni kanqa. Jinallataj tukuynin estaca, patiopi estacapis 
broncemanta ruwasqallataj kanqa. 

Lamparakunata k'anchachinapaj aceite 

(Lv 24.1-4) 

20Israelitakunata kamachiy lamparakunata k'anchachinapaj olivomanta 
ruwasqa sumaj aceiteta apamunankuta. Lamparakunaqa tuta p'unchay 
k'anchanan tiyan. 

21Aaronwan, churinkunawan ima lamparakunata allinchanqanku. Chantá 
lamparakunata churanqanku Dioswan Tinkukuna Toldopi, arcaj ñawpaqenpi 
kashan, chay velomanta jawaman, noqaj ñawpaqeypi tuta p'unchay 
k'anchananpaj. Kay kamachisqayqa israelitakunapaj, mirayninkupajwan ima 
wiñaypaj kanqa. 

Éxodo 28 

Sacerdotekunapaj p'acha 

(Ex 39.1-31) 

1Tata Dios Moisesta ujtawan nillarqataj: Wawqeyki Aaronta, churinkuna 
Nadabta, Abiuta, Eleazarta, Itamarta ima qanman jamunankuta niy. Paykunata 
sacerdoteykuna kanankupaj israelitakuna ukhumanta t'aqanki. 

2Wawqeyki Aaronpajqa Diospaj t'aqasqa sacerdotepaj jina, sumaj p'achata 
ruwapunki, ima munay, manchay k'achitu rikukunanpaj. 

3Chaypajqa yachayniyojkunawan parlay, pikunamanchus yachayta, yuyayta 
qoni, chaykunawan. Paykuna Aaronpaj p'achata ruwaponqanku, noqapaj 
t'aqasqa sacerdotey kananpaj. 

4Kay jina p'achakunata ruwanqanku: Pecherata, unkuta, poncho jina qhatanata, 
pallayniyoj p'achata, linomanta ch'uluta, pallayniyoj chumpitawan. Ajina sumaj 
p'achakunata wawqeyki Aaronpaj, churinkunapajwan ima ruwapunkichej, 
sacerdoteykuna jina imachus ruwanankuta ruwanankupaj. 

5Chay p'achakuna ruwasqa kanqa qorimanta ruwasqa q'aytumanta, anqa 
telamanta, puka telamanta, puka panti telamanta, t'ullkusqa linomantawan ima. 

Unku 

6Unkutaqa k'acha pallayniyojta ruwanqanku, qorimanta ruwasqa q'aytumanta, 
anqa telamanta, puka panti telamanta, pukamanta, t'ullkusqa linomantawan 
ima. 

7Chaytaj sacerdote kunkanman wataykukunanpaj puraj kantunpi iskay 
watanayoj kanqa. 

8Unkuta watakunanpaj, sumaj pallayniyoj chumpeqa unkuwan ujlla kanqa, 
chaytaj anqa telamanta, puka panti telamanta, puka telamanta, t'ullkusqa 
linomantawan ruwasqa kanqa. 

9Chantá iskay ónice rumita jap'ispa, chayman Israelpata churinkunaj sutinkuta 
qhelqanki. 

10Uj kaj rumiman sojta sutita qhelqanki, uj kajmantaj sojtata. Paqarisqankuman 
jina qhelqanki. 

11Rumikunapi Israelpa churinkunaj sutinta qhelqanqa jaluchukunata ruwayta 
yachaj, jinataj sellota jina ruwanqa. Chaymantaqa chay rumikunata qorimanta 
ruwasqa jap'ichinawan chhitaranki. 

12Chantá iskaynin rumikunata unkuta watanaman churanki, 
israelitakunamanta yuyarikuna rumi kananpaj. Ajinata Aaronqa Tata Diospa 
ñawpaqenpi sayaspa, sapa lijranpi israelitakunamanta yuyarikunanpaj 
sutinkuta apanqa. 

13Rumi jap'ichinataqa qorimanta ruwanki. 

14Jinallataj sumaj qorimanta iskay ñañu cadenata ruwanki. Chantá 
cadenakunata lliphipishaj rumikunaman jap'ichinki. 

Pecherata ruwanamanta 

15Pecheratapis unkuta jinallataj ruwanki. Pecherataqa imachus justiciata 
ruwanapaj tiyan, chaykunayojta ruwanki. Chantá qorimanta ruwasqa 
q'aytuwan k'acha pallayniyojta ruwanki, jinallataj anqa telamanta, puka 
pantimanta, pukamanta, t'ullkusqa linomanta ima ruwanki. 

16Chaytaqa tawantin ladoman kikinta, q'empisqata ruwanki. Unkoqa 
sayt'unman, anchonman ima iskay chunka iskayniyoj centimetroyojkama 
kanqa. 

17Pecheraj patanmantaj lliphiririshaj rumikunawan tawa sinruta chhitanki. 
Ñawpaj kaj sinrupi kanqa: Sárdica rumimanta uj, topacio rumimanta uj, 
esmeralda rumimantataj uj. 

18Iskay kaj sinrupitaj kanqa: Rubí rumimanta uj, zafiro rumimanta uj, diamante 
rumimantataj uj. 

19Kinsa kaj sinrupitaj kanqa: Jacinto rumimanta uj, ágata rumimanta uj, amatista 
rumimantataj uj. 

20Tawa kaj sinrupitaj kanqa: Berilo rumimanta uj, ónice rumimanta uj, jaspe 
rumimantataj uj. Tukuy rumikuna qorimanta jap'ichinawan jap'ichisqa 
kanqanku. 

21Chunka iskayniyoj rumi kanan tiyan, imajtinchus Israelpata churinkunaqa 
chunka iskayniyoj kanku. Sapa rumipi uj jatun aylloj sutin t'illmisqa kanqa. 

22Chaymantaqa pecherapaj sumaj qorimanta ñañu cadenata ruwanki, watanata 
jina t'ullkusqata. 

23Ruwallankitaj qorimanta iskay ninrikunata, chaytataj pecheraj sapa 
kantunman chhitanki. 

24Chantá qorimanta ñañu cadenataqa pecheraj puraj ladonpi ninrinman 
watanki. 

25Cadenakunaj puntantaqa unkupi iskaynin jap'ichinaman churanki, chantataj 
unkoj ñawpaqenman lijraman watana chaynejman jap'ichinki. 

26Chantá ruwallankitaj qorimanta iskay ninrita, chaytataj pecheraj ura 
kantunman churanki, ukhunejman unkoj qayllanpi kashan, chaynejman. 

27Ruwallankitaj qorimanta iskay ninritawan, chaytataj unkuta watanaj 
ñawpaqenman chhitanki, sirayninpa uranman, chumpinmanta tumpa 
patannejman. 

28Chantá pecheraj ninrinkuna, unkoj ninrinkunawan ima anqa q'aytuwan 
ujllaman t'inkisqa kanqanku. Ajinamanta unkoj chumpin patanejpi kanqa, ama 
pechera unkumanta t'aqasqa kananpaj. 

29Aaronqa Dioswan Tinkukuna Toldoman sapa kuti yaykuspa qhasqonpi 
k'askachisqata apanqa, pecheraj patanpi Israelpata churinkunaj sutinku 
qhelqasqata, chantá justiciata ruwanapaj imakunatawan ima. Ajinamanta Tata 
Diospa ñawpaqenpi israelitakuna yuyarisqa kanqanku. 

30Jinallataj pecheraman Urimta, Tumimtawan churanki, Aarón Tata Diospa 
ñawpaqenman qayllaspa, qhasqonpi apananpaj. Ajinata Aaronqa Tata Diospa 
ñawpaqenpi qhasqonpi apallanqapuni, israelitakunapaj Tata Dios imatachus 
nisqanta yachananpaj. 

31Jinallataj unkupaj anqa telamanta uj poncho jina qhatanatawan ruwanki. 

32Poncho jina qhatanaqa khuskannejpi uma yaykunanpaj jina khallayoj kanqa. 
Khallasqata q'empispa siraykunki, qaramanta ruwasqa chalecota jina ama 
llik'ikunanpaj. 

33Ponchoman rijch'asqa qhatanaj muyuyninmantaj churanki, granadaman 
rijch'akojta ruwaspa, anqa telamanta, puka telamanta, puka panti telamantawan 
ima. Chaypaj chawpinmantaj qorimanta campanillata warkhuranki. 

34Qorimanta campanillaj chawpinman uj granadata churanki, ajinata poncho 
jina qhatanaman tukuy muyuynintinman chhitaykunki. 

35Aaronqa chay ponchoman jina qhatanata churaykukuspa, sacerdote jina 
imachus ruwananta ruwanqa. Dioswan Tinkukuna Toldopi Tata Diospa 
ñawpaqenman yaykushajtin, jinataj chaymanta llojsimushajtin, campanillaj 
sonasqan uyarikonqa, ama wañunanpaj. 

36Jinallataj sumaj qorimanta sillp'a tablitata jina ruwanki, chantá sellasqata jina 
qhelqanki: Tata Diospaj t'aqasqamin, nispa nishajta. 

37Chaytataj anqa q'aytuwan, chhoqo ch'uloj ñawpaqenman sumajta wataspa 
warkhuykunki. 

38Qorimanta sillp'a tablitaqa Aaronpa mat'inpi kallanqapuni, Tata Dios 
israelitakunaj jaywasqankuta jap'ikunanpaj. Ajinamanta israelitakuna Tata 
Diosman jaywashajtinku, Aaronqa juchallisqankuta apanqa. 

Waj sacerdotekunapaj p'acha 

39Sacerdotekuna churakunankupaj p'achata, jinataj ch'ulutapis lino 
q'aytumanta awaspa ruwanki. Chumpitapis ima munay pallayniyojta awanki. 

40Aaronpa churinkunapajqa sumaj p'achata, chumpita, ch'ulutawan ruwapunki, 
sacerdote jina p'achallikunankupaj, chantá ima munay, manchay k'achitu 
rikukunanpaj. 

41Ajinata wawqeyki Aaronta, churinkunatawan ima p'achallichinki. 
Chaymantataj umankuta aceitewan jawispa, sacerdoteykuna kanankupaj 
t'aqapuwanki. 

42Jinallataj linomanta calzoncillokunata ruwapunki, ñañu wasankumantapacha 
moqonkukama pakananpaj. 

43Aarón, jinataj churinkunapis chay p'achakunata churaykukonqanku, Dioswan 
Tinkukuna Toldoman yaykunankupaj, chayrí toldopi kaj altarman 
chimpanankupaj, sacerdote jina imachus ruwanankuta ruwashaspa. Manachus 
chayta sapa kuti ruwanqanku chayqa, noqa juchachaspa, paykunata wañuchisaj. 
Kay kamachisqayqa Aaronpaj, jinataj mirayninpaj ima wiñaypaj kanqa. 

Éxodo 29 

Sacerdotekuna Diospaj t'aqasqa 

(Lv 8.1-36) 

1Tata Dios ujtawan Moisesta nillarqataj: Aaronwan, churinkunawan ima 
sacerdoteykuna kanankupaj t'aqaspa, kaykunata ruwanki: Mana iman imanasqa 
uj torillota, iskay corderotawan ima apamunki. 

2Chantá sumaj trigo jak'umanta mana levadurayoj t'antatawan, olivo aceitewan 
puñasqa mana levadurayoj tortillatawan ruwanki. Jinallataj aceitewan jawisqa, 
mana levadurayoj tortillata ruwallankitaj. 

3Chantá chaykunata juch'uy canastaman churaykuspa, torillotawan, iskay 
corderotawan khuska jaywanawaykipaj apanki. 

4Chaymantataj Aaronta, churinkunatawan ima Dioswan Tinkukuna Toldo 
punkuman pusanki, chaypitaj paykunata yakuwan mayllanki. 

5Chantá kuraj kaj sacerdotekunaj p'achankuta jap'ispa, Aaronman churaykunki. 
Ñawpajta jatun p'achata, patanmantaj poncho jina qhatanata, patanmantaj 
unkuta, chaypaj patanmantaj pecherata churaykunki. Chaymantataj unkoj 
kantunpi ruwasqa chumpiwan chumpiykuchinki. 

6Chaymantataj umanman chhoqo ch'uluta churanki, chaypa patanmantaj 
“Diospaj t'aqasqa”, nispa nishaj sillp'a tablitata churanki. 

7Chantá jawina aceiteta umanman jich'aykuspa, Aaronta jawinki. 

8Chaymantaqa churinkunatañataj qayllamunankuta kamachinki, chantá 
paykunata p'achallichinki. 

9Chaymantá Aaronta, jinallataj churinkunatapis chumpiwan chumpinki, 
jinaspataj sapa ujman ch'uluta churaranki. Ajinamanta paykunaqa 
kamachisqaman jina wiñaypaj sacerdoteykuna kanqanku. Ajinata Aaronta, 
churinkunatawan ima wiñaypaj sacerdoteykuna kanankupaj t'aqanki. 

10Chaymantaqa Dioswan Tinkukuna Toldo punkuman torillota aysanki, 
chaypitaj Aarón, churinkunawan ima torilloj umanman makinkuta 
churanqanku. 

11Chaymantataj Dioswan Tinkukuna Toldo punkupi, Tata Diospa ñawpaqenpi 
chay torillota ñak'anki. 

12Chantá torilloj yawarninta jap'ispa, ruk'anaykiwan altarpi wajrakunata 
jawinki. Puchoj yawartataj altar k'uchuman jich'anki. 

13Chantá ch'unchulamanta, k'iwichamanta, lurunkunamantawan ima wiranta 
orqhospa, altarpi q'olachinki. 

14Torilloj aychanta, qaranta, wanuntawan imataj, jaramanta jawaman apaspa, 
chaypi ruphachinki. Chaymin kanqa juchata pampachanapaj q'olachispa 
jaywanaqa. 

15Chaymantaqa corderokunamanta ujninta aysamunki. Chantá Aaronwan, 
churinkunawan ima corderoj umanman makinkuta churallanqankutaj. 

16Chantá corderota ñak'aspa, yawarninwan altarta, chantá altarpa muyuyninta 
ima ch'ajchunki. 

17Chaymantataj chhikan chhikanta corderoj aychanta khuchunki. Chantá 
ch'unchulanta, piernantawan ima mayllaspa, umantawan khuska aycha 
pataman churanki. 

18Jinaytawantaj, tukuy corderota altar patapi ruphachinki. Chayta q'olachispa, 
Tata Diosman jaywanki, sumajta q'aparisqantaj Tata Diospa sonqonman 
chayanqa. 

19Chaymantaqa ujnin kaj corderotañataj aysamunki. Chantá Aaronwan, 
churinkunawan ima ujtawan corderoj umanman makinkuta churallanqankutaj. 

20Chantá chay corderota ñak'aspa, uj chhika yawarta jap'inki. Chaywantaj 
Aaronpata paña ninrinpa uranta jawiykunki, jinallataj churinkunaj paña 
ninrinkoj uranta jawiykullankitaj. Jawillankitaj paña makinkoj machu 
ruk'ananta, paña chakinkoj machu ruk'anantawan ima. Puchoj yawarwantaj 
altarpa tukuy muyuyninta ch'ajchunki. 

21Altar patapi kaj yawarwan, jinataj jawina aceitewan Aaronta, chantá 
p'achantapis ch'ajchullankitaj. Jinallataj churinkunata, p'achankutapis 
ch'ajchullankitaj. Ajinamanta Aarón, churinkuna ima, jinallataj p'achankupis 
Diospaj t'aqasqa kanqanku. 

22Chaymantataj corderoj wiranta, chupanmanta, ch'unchulanmanta, 
k'iwichanmanta, chantá iskaynin lurunninmanta orqhonki. Chantá paña 
piernantawan orqhollankitaj, imajtinchus chay corderoqa sacerdotekunata 
Diospaj t'aqanapaj karqa. 

23Tata Diospa ñawpaqenpi kashaj canastapi mana levadurayoj ruwasqa 
t'antamanta, uj t'antata oqharinki. Oqharillankitaj aceiteyoj puñasqamanta 
ruwasqa tortillata, aceitewan jawisqa tortillatapis. 

24Chantá tukuyninta Aaronpa makinman, jinallataj churinkunaj makinman ima 
churanki. Paykunataj ikhaspa, Tata Diosman jaywanqanku. 

25Chantataj makinkumanta chay t'antakunata jap'ispa, q'olachinapaj 
aychatawan khuska altar patapi ruphachinki, noqapaj ima munayta q'aparishaj 
jaywana kananpaj. Chayqa noqapaj q'olachisqa jaywana kanqa. 

26Aaronta kuraj kaj sacerdotey kananpaj t'aqashaspa, corderoj qhasqonta 
ikhaspa, noqaman jaywawanki. Chaytaj qanpaj kanqa. 

27Aaronwan, churinkunawan ima Tata Diospaj t'aqasqa kanankupaj, corderoj 
qhasqonta, piernantawan ima ikhasqa jaywawasqaykita t'aqanki. Chaykunataj 
Aaronpaj, churinkunapajwan kanqa. 

28Tukuy chaykunataqa Aaronman, churinkunamanwan ima qonki. Kayqa 
israelitakunapaj wiñaypaj kamachisqa kanqa. Israelitakuna Tata Diosman 
allinyakuna jaywanata jaywaspa, corderoj qhasqonta, piernantawan 
sacerdotekunaman qonqanku. 

29Aarón wañupusqanmanta qhepaman, sacerdote jina churakunan 
p'achakunaqa churinkunapaj kanqa. Paykuna chay p'achata churakonqanku, 
aceitewan jawisqa, chantá sacerdote t'aqasqa kanankupaj. 

30Aarón wañupojtin, mayqen churinpis cuentanmanta kuraj kaj sacerdote jina 
sayanqa, payqa chay sacerdote p'achata churakonqa. Chantá Dioswan 
Tinkukuna Toldoman yaykuspa, qanchis p'unchayta Diospaj T'aqasqa Cheqapi 
qhepakonqa kuraj kaj sacerdotej ruwananta ruwaspa. 

31Chantá sacerdote kanankupaj t'aqaspa jaywasqayki corderoj aychanta Diospaj 
T'aqasqa Cheqapi chayachinki. 

32Chaymantataj Aaronwan, churinkunawan ima Dioswan Tinkukuna Toldo 
punkupi cordero aychata, canastamanta t'antatawan mikhonqanku. 

33Sacerdote kanankupaj t'aqasqa karqanku, chantá juchanku pampachasqa 
kananpaj Diosman jaywasqa karqa, chay corderoj aychanta canastamanta 
t'antawan mikhonqanku. Chaykunataqa sacerdotekunalla mikhonqanku, 
wajkunarí mana, Diospaj t'aqasqa kasqanrayku. 

34Sichus Diosman jaywasqa aychamanta, t'antamantawan ima puchunman 
chayqa, ruphachinki. Chay puchojta mana pipis mikhunanchu tiyan, 
imaraykuchus chayqa Diospaj t'aqasqamin. 

35Imaynatachus kamachisusqayman jina, ajinata Aaronwan, churinkunawan 
ima ruwanki. Sacerdoteykuna kanankupaj t'aqaspa, qanchis p'unchayta chay 
tukuy imata ruwanki. 

36Chantaqa jucha pampachasqa kananpaj, uj torillota ñak'aspa, sapa p'unchay 
q'olachispa Tata Diosman jaywanki. Chantá altarta llimphuchanki jucha 
pampachasqa kananpaj, jinataj altarta Diospaj t'aqanki Diosman jaywanata 
jaywaspa chantá aceitewan jawispa ima. 

37Qanchis p'unchayta altarpi, jucha pampachasqa kananpaj, uywa ñak'asqata 
Diosman jaywanki. Ajinata ruwaspa altarta Diospaj t'aqanki. Altartaj may 
llimphupaj qhawasqa kanqa. Imallapis altarman chayaykojqa Diospaj t'aqasqa 
kanqa. 

Sapa p'unchay jaywanamanta 

(Nm 28.1-8) 

38Sapa p'unchay mana qonqaspa, uj watayoj iskay corderota altarpi Diosman 
jaywanki. 

39Ujnin kajta tutamanta, ujnin kajtataj inti yaykuyta Diosman jaywanki. 

40Ñawpaj kaj corderotawan khuska, trigo jak'umanta sumaj kajta iskay kilota 
jina, uj litro olivo aceitewan chajrusqata jaywallankitaj. Chaymantaj uj litro 
vinota ofrendata jina ch'ajchuykunki. 

41Chay ujnin kaj corderotataj inti yaykuykuyta jaywanki, imaynatachus 
tutamanta jak'utawan, vinotawan ima jaywarqanki, ajinallatataj. Chayqa ima 
munayta q'apashaj Tata Diospa sonqonman chayaj kanqa. 

42Ajina noqaj sutiypi q'olachisqa jaywanataqa wawaykichejkuna wiñaypaj 
wiñayninkama ñawpaqeypi jaywallanqankupuni. Chaytaqa Dioswan Tinkukuna 
Toldo punkupi, maypichus noqa qanwan parlanaypaj tinkusaj, chaypi 
jaywanqanku. 

43Chaypi israelitakunawan tantakullasajtaj. Chay cheqataj, chaypi noqa 
kasqayrayku, noqajta kananpaj t'aqasqa kanqa. 

44Jinallataj Dioswan Tinkukuna Toldota, altarta ima noqapaj t'aqasaj. Chantá 
Aaronta, churinkunatawan ima sacerdoteykuna kanankupaj t'aqallasajtaj. 

45Israelitakuna ukhupi noqa tiyakusaj, Diosninkutaj kasaj. 

46Ajinamanta paykunaqa noqamin Tata Diosninku kasqayta yachanqanku. Noqa 
paykunaj chawpinkupi tiyakunaypaj Egiptomanta orqhomorqani. Noqa, Tata 
Diosmin Diosninku kani. 

Éxodo 30 

Inciensota q'oshñichinapaj altar 

(Ex 37.25-28) 

1Jinallataj inciensota q'oshñichinapaj, acacia maderamanta uj altarta 
ruwallankitaj. 

2Altarpa tawantin ladonqa chhikachajkama kanqa, sapa ladontaj tawa chunka 
phishqayoj centimetroyoj kanqa, sayayninmantajrí jisq'on chunka 
centimetroyoj kanqa. Sapa esquinapi wajra jina ruwasqaqa altarwan ujlla 
kanqa. 

3Chay altartataj patanta, urantawan ima sumaj qoriwan lluch'iykunki, jinallataj 
kirpananta, wajrankunata ima qorillawantaj lluch'inki. Kantuntataj qorimanta 
jark'achata jina ruwaspa, muyuykuchinki. 

4Jark'acha jina uranmantaj qorimanta ruwasqa ninrikunata churanki. Sapa 
esquinaman iskaytakama churanki, k'aspiwan chayninta pasachispa 
wantunapaj. 

5K'aspitaqa acacia maderamanta ruwanki, chantá qoriwan lluch'iykunki. 

6Kay altartaqa Diospa trato ruwasqan arcata, chantá kirpanantawan pakashan, 
chay veloj ñawpaqenman churanki. Chaypimin noqa qanwan tinkukusaj. 

7Aaronqa altar patapi ima munayta q'apashaj inciensota q'oshñichenqa. 
Chaytaqa sapa paqarin lamparakunata jap'ichinapaj wakichishaspa ruwanqa. 

8Jinallataj Aaronqa inti yaykuykuyta, lamparakunata jap'ichishaspa, inciensota 
q'oshñichillanqataj. Ajinata Aarón, jinataj churinkukunapis Tata Diospa 
ñawpaqenpi, wiñaypaj ruwallanqanku. 

9Chay altar patapeqa amapuni waj jina inciensota q'oshñichinkichejchu, ni uywa 
ñak'asqa q'olachinata, ni ch'aki mikhuy jaywanata, nillataj vinota jich'aspapis 
jaywankichejchu. 

10Aaronqa watapi uj kutita altarpa wajrankunata, uywa ñak'asqaj yawarninwan 
jawenqa. Ajinata ruwanqa jucha pampachasqa kananpaj. Chaytaqa sapa watapi 
uj kutillata jucha pampachasqa kananpaj ruwanqa. Chay altartaj Tata Diospaj 
may llimphumin kanqa, nispa. Ajinata Tata Dios nerqa. 

Diosman paganamanta 

11Tata Dios Moiseswan parlaspa, nillarqataj: 

12Maypachachus israelitakunata yupanki chaypacha, ama wañunankupaj sapa 
uj qhari Tata Diosman qolqeta paganqanku, yupasqa kashajtinku, ama ima 
onqoypis paykunaman chayananpaj. 

13Sapa yupasqa kajkuna phishqa gramo qolqe metalta Tata Diosman 
paganqanku, Dioswan Tinkukuna Toldopi precio churasqa kasqanman jina. 
Chayqa Tata Diospaj ofrenda kanqa. 

14Yupachikojkunamanta iskay chunka watayojmanta pataman Tata Diosman 
chay ofrendata qonqanku. 

15Sapa uj qhari ama wañunankupaj Tata Diosman qolqe metalta paganqa. 
Qhapajkunaqa mana astawanchu, nitaj pisi tiyapuyniyojkunapis aswan 
pisitachu paganqanku. 

16Israelitakuna ama wañunankupaj, sapa uj qhari pagasqanku qolqe metalta qan 
jap'inki. Chantá Dioswan Tinkukuna Toldopi Diosta yupaychanapaj qonki. Chay 
jinapi Tata Dios yuyarikonqa israelitakuna ama wañunankupaj pagasqankuta, 
nispa. 

Broncemanta ch'illami 

(Ex 38.8) 

17Ujtawan Tata Dios Moiseswan parlaspa, nillarqataj: 

18Ruwallankitaj mayllakunapaj broncemanta uj ch'illamita, sayananpis 
broncellamantataj kanqa. Ruwasqayki ch'illamitaqa altarwan, Dioswan 
Tinkukuna Toldowan kashan, chay chawpiman churanki. Chantá ch'illamiman 
yakuta jich'anki. 

19Chay yakuwan Aaronpis, churinkunapis makinkuta, chakinkutawan 
mayllakonqanku. 

20Dioswan Tinkukuna Toldoman yaykunankupaj mayllakonqanku. Jinallataj 
q'olachispa jaywanata Tata Diosman jaywanankupaj, altarman qayllashaspa, 
mayllakullanqankutaj. Ajinata ruwaspa, mana wañonqankuchu. 

21Ama wañunankupaj makinkuta, chakinkutawan mayllakonqanku. Kay 
kamachisqayqa Aaronpaj, churinkunapaj, chantá mirayninkupaj ima wiñaypaj 
wiñayninkama kanqa, nispa. 

Diospaj t'aqanapaj aceite 

(Ex 37.29) 

22Tata Dios ujtawan Moisesta nillarqataj: 

23Sumaj k'achituta q'apaj qhorakunata tantay: Sojta kilo sumaj mirrata, kinsa 
kilo canelata, kinsa kilo jina sumaj k'achituta q'apashaj cañata, 

24sojta kilo acaciata, kinsa litro khuskanniyoj olivo aceitetawan. Kay tukuyta 
Dioswan Tinkukuna Toldopi tupunaman jina tupuspa tantanki. 

25Chaykunamanta Diospaj t'aqanapaj jawina aceiteta ruwanki, imaynatachus 
sumaj q'apashaj jawinata ruwajkuna ruwanku, ajinata. Chaymin Diospaj 
t'aqanapaj aceite kanqa. 

26Chay aceitewan Dioswan Tinkukuna Toldota jawinki, jinallataj Diospa trato 
ruwasqan arcatapis jawillankitaj. 

27Jawillankitaj mesata tukuy imantinta, candelerota tukuy imantinta, inciensota 
q'oshñichina altartapis. 

28Jawillankitaj q'olachina altarta tukuy imantinta, mayllakuna ch'illamita, 
maypichus sayasqa kashan, chaynintinta. 

29Ajinata chaykunata Tata Diospaj t'aqanki. Tukuynintaj may llimphu nisqa Tata 
Diospaj t'aqasqa kanqa. Tukuy imachus chayman chayaykojqa Tata Diospaj 
t'aqasqallataj kanqa. 

30Chaymantaqa chay aceitewan Aaronta, churinkunatawan ima jawillankitaj, 
noqapaj t'aqasqa sacerdoteykuna kanankupaj. 

31Chaymantataj israelitakunata ninki: Kaymin wiñaypaj Diospaj t'aqanapaj 
jawina aceite kanqa. 

32Ama kay aceitewanqa pi runallatapis jawinkichejchu, nitaj kayman rijch'akojta 
waj aceiteta ruwankichejchu. Kay aceite Diospaj t'aqanapaj kasqanrayku, Tata 
Diospaj t'aqasqata jina qhawankichej. 

33Pillapis kay aceiteman rijch'akojta ruwajqa, chayrí kay aceitewan pitapis 
jawejqa israelitakuna ukhumanta wijch'usqa kanqa, nispa. 

Inciensota ruwanamanta 

(Ex 37.29) 

34Chantá Tata Dios Moisesta nillarqataj: Sumaj k'achituta q'apashaj imakunata 
tantay: Mirra sutiyoj sach'aj waqayninta, yakupi kawsaj ch'uroj waqayninta, 
gálbano sach'aj waqayninta, chantá sumajnin kaj inciensotawan ima. Sapa ujta 
chhikakama tantanki. 

35Chaykunawan sumaj k'achituta q'apashaj inciensota ruwanki, sumaj 
kachinchasqata, llimphituta, Diospaj t'aqasqa kananpaj jina. Chaytaqa 
imaynatachus sumaj q'apashaj jawinata ruwayta yachaj ruwan, ajinata ruwanki. 

36Wakinta sumaj ñut'ituta kutanki. Chantá Dioswan Tinkukuna Toldopi, Diospa 
trato ruwasqan arcaj ñawpaqenman chayta churanki, maypichus noqa, qanwan 
tinkukusaj, chayman. Chay inciensotaqa Tata Diospaj t'aqasqata jina 
qhawankichej. 

37Kay inciensoman rijch'akojta jinaqa qankunapaj amapuni ruwankichejchu, 
imaraykuchus kay inciensoqa Tata Diospaj t'aqasqamin. 

38Sichus mayqellanpis kay inciensota jina q'aparichikunanpaj ruwanqa chayqa, 
israelitakuna ukhumanta wijch'usqa kanqa, nispa. 

Éxodo 31 

Diosqa Besalelta, Aholiabtawan wajyan 

(Ex 35.30; 36.1) 

1Chantá Tata Diosqa Moisesta nillarqataj: 

2Judá jatun ayllumanta Jurpaj allchhin, Urij churin Besalel sutiyojta noqa ajllani. 

3Payta Diospa espiritunwan kallpachani, yachayniyoj, yuyayniyoj kananpaj. 
Ajinamanta payqa tukuy imata ruwayta yachanqa, 

4qorimanta, qolqe metalmanta, broncemanta ima. 

5Chhitanapaj, lliphipirishaj rumita ch'eqonanpaj, k'aspimanta t'illmispa 
ruwananpaj, jinallataj tukuy imata ruwanapaj yuyayniyoj, yachayniyojtaj kanqa. 

6Ajllallanitaj Besalelta yanapananpaj Dan jatun ayllumanta Ajisamacpata churin 
Aholiabta. Chay waj yachayniyojkunamanpis astawan yachayta qollanitaj, 
qanman kamachisusqayta tukuyninta ruwanankupaj. 

7Paykuna Dioswan Tinkukuna Toldota, Diospa trato ruwasqan arcata, 
Khuyakuyta Tarina nisqa kirpanatapis ruwanqanku. Jinallataj Dioswan 
Tinkukuna Toldopi kaj imakunatapis ruwallanqankutaj. 

8Chantá mesata tukuy imantinta, sumaj qorimanta candelerota tukuy imantinta, 
inciensota q'oshñichina altarta ima ruwanqanku. 

9Jinallataj q'olachina altarta tukuy imantinta, mayllakuna ch'illamita, 
sayanantawan ima ruwanqanku. 

10Chantá sacerdotekuna ruwanankuta ruwanankupaj chay yachayniyojkuna 
p'achatapis ruwallanqankutaj Aaronpaj, churinkunapaj ima. 

11Jinallataj Diospaj t'aqanapaj jawina aceiteta ruwallanqankutaj, Dioswan 
Tinkukuna Toldopaj sumaj k'achituta q'apashaj inciensota ima. Paykuna chay 
tukuy imata ruwanqanku, imaynatachus kamachishayki chayman jina, nispa. 

Samarina p'unchay 

(Ex 35.1-3) 

12Tata Dios ujtawan Moiseswan parlaspa, nillarqataj: 

13Israelitakunaman kay jinata ninki: Qankunaqa samarina p'unchayniyta 
maypaj qhawankichej, imaraykuchus samarina p'unchayqa qankunawan, 
mirayniykichejwan ima wiñaypaj tratota ruwasqaymanta señal kanqa. 
Chaynejta yachankichej noqa Tata Diosmin qankunata ajllakusqayta. 

14Samarina p'unchayta maypaj qhawankichej, imaraykuchus qankunapaj 
samarina p'unchay kanqa. Pichus chay p'unchayta mana waqaychajqa 
wañuchisqa kanqa. Chantapis pichus chay p'unchaypi imatachus ruwananta 
ruwajqa israelitakuna ukhumanta chinkachisqa kallanqataj. 

15Sojta p'unchayta llank'ankichej, qanchis kaj p'unchaytaj samarina p'unchay 
Tata Diospaj t'aqasqa kanqa. Chayrayku pichus chay p'unchaypi imatachus 
ruwananta ruwajqa wañuchisqa kanqa. 

16Ajinata israelitakunaqa samarina p'unchayta waqaychanqanku, wiñaypaj 
trato ruwasqay kasqanrayku. 

17Chay p'unchayqa noqawan, israelitakunawan ima wiñaypaj señal kanqa, 
imaraykuchus Tata Diosqa sojta p'unchaypi janajta, kay pachatawan ruwarqa, 
qanchis kaj p'unchaypitaj samarikorqa. 

Qorimanta waka uñata ruwanku 

(Dt 9.6-29) 



189 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

18Tata Diosqa Sinaí Orqopi Moiseswan parlayta tukuytawan, kamachisqakunata 
p'alta rumipi qhelqasqata Moisesman qorqa. Chay kamachisqakunataqa kikin 
Diospuni makinwan qhelqarqa. 

Éxodo 32 

1Moisés Sinaí orqomanta mana usqhayta urayk'amusqanrayku, israelitakuna 
tantakuspa, Aaronta nerqanku: Egiptomanta orqhomuwarqayku, chay 
Moiseswan imachus kasqanta mana yachaykuchu. Chayrayku ñawpaqeykuta 
rispa pusanawaykupaj, dioskunata ruwapuwayku, nispa. 

2Chantá Aarón nerqa: Warmiykichejpa, churiykichejpa chantá ususiykichejpa 
ninrinkupi kashan, chay qori jaluchukunata orqhospa, apamuwaychej, nispa. 

3Jinataj israelitakunaqa ninrinkumanta qori jaluchunkuta orqhokuspa, 
Aaronman jaywarqanku. 

4Paytaj jap'ispa qorita ninapi unuyacherqa. Chaymantataj cincelwan t'illmispa, 
waka uñaman rijch'akoj lantita ruwarqa. Chantá israelitakuna waka uña lantita 
rikuspa nerqanku: Israelitakuna, kaymin Egiptomanta orqhomuwarqanchej, 
chay diosninchejqa, nispa. 

5Chantá Aarón chayta rikuspa, waka uñaj ñawpaqenpi uj altarta ruwarqa. 
Chaymantataj israelitakunata nerqa: Q'aya Tata Diospa sutinpi uj raymita 
ruwasunchej, nispa. 

6Q'ayantenqa tutamanta jatariytawan, israelitakuna uywa ñak'asqa 
q'olachinata, k'acha kawsakuy jaywanatawan ima waka uña lantiman 
jaywarqanku. Chaymantataj tiyaykurikuspa, mikhorqanku, ujyarqanku ima. 
Chantá kusiririkuspa tukuy imaymana khuchiriyota ruwanaman qokorqanku. 

7Chantá Sinaí orqopi Tata Dios Moisesta nerqa: Kunanpacha kay orqomanta 
urayk'uy, imaraykuchus Egiptomanta orqhomusqayki runakunaqa millayta 
ruwashanku. 

8Paykunaqa kamachisqaymanta usqhayllata t'aqakuspa, qorita unuyachinku 
waka uña lantita ruwakunankupaj. Chaymantataj lanti ruwakusqankuman 
q'olachisqa jaywanata jaywaspa, yupaychashanku, nishankutaj: Israelitakuna, 
kaymin Egiptomanta orqhomuwarqanchej, chay diosninchejqa, nispa. 

9Chay jawa Tata Diosqa Moisesta nillarqataj: Noqa yachaniña kay runakuna 
rumi sonqo kasqankuta. 

10Kunanqa ama jark'awaychu. Noqa paykunapaj sinch'i phiñasqa kasqayrayku, 
wañuchispa paykunata tukuchisaj. Qanmantataj waj jatun aylluta sayarichisaj, 
nispa. 

11Moisestajrí chayta uyarispa, Tata Diosninmanta mañakorqa: Tata Dios, 
imaraykutaj aylluykej contranpi chay jina k'arajtapuni phiñakuwajri? Qanmin 
paykunata sinch'i atiyniykiwan tukuy imaymana t'ukunata ruwaspa, 
Egiptomanta orqhomorqanki. 

12Egipto llajtayojkunaqa ninkumanchari: Diosqa israelitakunata mana allin 
sonqowan kaymanta orqhon, ch'innejpi wañuchispa kay pachamanta 
chinkachinanpaj, nispa. Chayrayku sonqoykita tiyaykuchikuspa, aylluykita ama 
jasut'iychu, ari. 

13Kamachiyki Abrahamman, Isaacman, Israelman ima sutiykirayku tiluspa, 
nisqaykimanta yuyarikuy. Qan paykunata nerqanki: Noqa janajpi ch'askakunata 
jinapuni mirachisqaykichej, nisqayman jinataj wiñaypaj qankunaman kay 
jallp'ata qosqaykichej, nispa. 

14Chantá Tata Dios sonqonta tiyaykuchikorqa, manañataj Israel ayllunta 
chinkachiyta yuyasqanta ruwarqachu. 

15Moisesrí orqomanta urayk'amorqa, iskay p'alta rumipi kamachisqakuna 
qhelqasqata aparisqa. Chay p'alta rumikunaqa puraj lado uyanpi qhelqasqa 
karqa. 

16P'alta rumikunataqa Dios kikinmin ruwasqa, jinallataj chaykunapi 
kamachisqakunaqa Diospa qhelqasqanpuni karqa. 

17Chantá Josueqa israelitakunaj ch'ajwasqankuta uyarispa, Moisesta nerqa: 
Maqanakuspapis ch'ajwashankuman jina jaramanta uyarikamushan, nispa. 

18Moisestajrí kuticherqa: Mana maqanakupi atipaspa kusiywan 
qhaparisqankutachu, nitaj atipachikuspa waqaspa qhaparisqankutachu 
uyarishani. Manachayqa takishasqankuta noqa uyarishani, nispa. 

19Chantá Moisés jaraman qayllaykuspa, waka uña lantita rikorqa, 
israelitakunatataj tusushajta tariparqa. Chantá manchay k'arajta phiñarikuspa, 
makinpi jap'isharqa, chay p'alta rumikunata orqo k'uchupi choqaspa 
p'akirparerqa. 

20Waka uña lanti ruwasqankutataj jap'iytawan, ninaman wijch'uspa 
unuyacherqa. Chaymantataj lantita ñut'uta kutaspa, yakuman jich'aykorqa. 
Jinaspataj, chay yakuta israelitakunaman ujyacherqa. 

21Chantá Moisés Aaronta nerqa: Imanasorqankutaj kay runakuna kay jina 
jatunta paykunata juchallichinaykipajri? nispa. 

22Aarontajrí kuticherqa: Ama phiñakuychu, tatáy. Qan allinta yachanki, kay 
runakuna mana allin kajta ruwanaman sonqo aysasqa kasqankuta. 

23Paykuna niwarqanku: Pusanawaykupaj dioskunata ruwapuwayku, 
imaraykuchus Egiptomanta orqhomuwarqayku, chay Moisesqa imanakunchus, 
mana yachaykuchu, nispa. 

24Noqataj paykunata nerqani: Pejpatachus qorin tiyajtenqa, apamuwaychej, 
nispa. Paykuna qorita qowarqanku, noqataj ninaman wijch'uykorqani. 
Jinamanta kay waka uña rikhurerqa, nispa. 

25Moisés rikorqa Aarón qhawakullasqanrayku, israelitakuna kacharparisqa jina 
munasqankuta ruwashasqankuta. Rikullarqataj israelitakunaqa tukuy awqanku 
asikunankupaj jina kashasqankuta. 

26Chayrayku Moisesqa jara punkupi sayaspa, nerqa: Pikunachus Tata Diosman 
sayasqa kajkunaqa noqaman jamuychej, nispa. Chantá tukuynin levitakuna, 
maypichus Moisés kasharqa, chayman tantakorqanku. 

27Chaymanta Moisés levitakunata nerqa: Israelitakunaj Tata Diosnin ajinata nin: 
Sapa ujniykichej espadaykichejta oqharikuspa, jaraman kutiychej. Chantá 
toldomanta toldo rispa, wawqeykichejta, kawsaqeykichejta, chantá 
qayllaykichejpi tiyakojkunata ima wañuchiychej, nispa. 

28Levitakunaqa Moisespa nisqanta kasuspa, chay p'unchay kinsa waranqata jina 
qharikunata wañucherqanku. 

29Chaymanta Moisesqa levitakunata nerqa: Kunan qankunaqa Diospa 
kamachinkuna kanaykichejpaj t'aqasqa kankichej, millayta ruwaj 
wawaykichejpa, chantá wawqeykichejpa contrankuta sayaykusqaykichejrayku. 
Chayrayku Tata Diosqa kay p'unchay qankunata saminchasunkichej, nispa. 

30Q'ayantin Moisesqa tukuy israelitakunata nerqa: Qankunaqa ancha jatunta 
juchallinkichej. Kunanqa Tata Dios kashan, chayman risaj. Ichapis Tata 
Diosmanta mañakojtiy juchallisqaykichejta pampachananta tariyman, nispa. 

31Chantá Moisesqa maypichus Tata Dios kasharqa, chayman kutispa, nerqa: 
Israelitakunaqa qorimanta diosta ruwakuspa, jatunta juchallinku. 

32Chaywanpis noqa mañarikuyki, paykunaj juchankuta pampachanaykita. 
Manachus juchallisqankuta pampachanki chayqa, kunanpacha qhelqaykimanta 
sutiyta orqhopuway, nispa. 

33Chaywanpis Tata Dios Moisesman kuticherqa: Pichus noqaj contraypi 
juchallejpa sutillanta qhelqaymanta orqhopusaj. 

34Kunanqa israelitakunata pusay, maymanchus pusanaykita nerqayki, chayman. 
Noqaj angelniytaj pusasonqa. Chaywanpis jasut'inay p'unchay chayamojtin, 
noqa paykunata juchankumanta jasut'isaj, nispa. 

35Chaypacha Tata Diosqa israelitakunata wañuchej onqoywan jasut'erqa, Aarón 
waka uña lanti ruwasqanta yupaychasqankumanta. 



192 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

Éxodo 33 

Tata Dios puririnankuta kamachin 

1Tata Dios Moisesta nerqa: Qanwan chantá, Egiptomanta orqhomorqanki, 
chaykunawan khuska kaymanta puririychej, noqa Abrahamman, Isaacman, 
Jacobmanwan ima tiluspa nerqani: Mirayniykichejman kay jallp'ata qosaj, nispa, 
chayman. 

2Noqataj angelniyta kachamusaj qanta pusasunanpaj. Chantá cananeokunata, 
amorreokunata, jititakunata, ferezeokunata, heveokunata, jebuseokunata ima 
kay jallp'amanta qharqosaj. 

3Qankunaqa riychej, maypichus lechewan, abeja misk'iwan yaku jina purishan, 
chay jallp'aman. Noqarí mana qankunawanchu risaj, ama qankunata chawpi 
ñanpi chinkarparichinaypaj, imajtinchus qankunaqa ancha rumi sonqo 
kankichej, nispa. 

4Israelitakunaqa Tata Dios k'araj simiwan parlasqanta uyarispa, mayta 
llakikorqanku. Chayrayku ni pipis jaluchuta churakuspa 
k'achanchakorqankuchu, 

5imaraykuchus Tata Diosqa Moisesta nisqa: Israelitakunata niy: Qankunaqa 
uyarikunapaj joq'ara kankichej. Uj chhikantachus qankunawan riyman chayqa, 
usqhayllata qankunata tukurparichiykichejman. Kunanpacha jaluchuykichejta 
orqhokuychej. Ajinapi noqa yachasaj qankunawan imatachus ruwanayta, nispa. 

6Chayrayku israelitakunaqa Horeb orqopi tukuyninku jaluchunkukunata 
orqhokorqanku, chaymantapachataj manaña churakorqankuchu. 

Dioswan tantakunapaj toldo 

7Chantá Moisesqa uj toldota apaspa, jaramanta jawapi sayacherqa “Dioswan 
tantakuna toldo”, nispataj suticharqa. Pillapis Tata Diosta tapurikuyta munajqa 
jaramanta llojsispa, Dioswan tantakuna toldoman rej. 

8Israelitakuna Moisesta toldoman rishajta rikuspa, tukuyninku toldonku 
punkupi sayarikoj kanku. Chantá Moisés Dioswan tantakuna chay toldoman 
yaykunankama qhawaj kanku. 

9Toldoman Moisés yaykojtinkamataj, sayashaj chhoqo phuyu urayk'amuspa, 
toldoj punkunpi sayaj. Chantá chaypi Tata Diosqa Moiseswan parlaj karqa. 

10Dioswan tantakuna toldo punkupi phuyuta sayashasqanta rikuspataj, tukuy 
israelitakuna toldonku punkupi pampakama k'umuykuspa, Diosta yupaychaj 
kanku. 

11Chaypi Tata Diosqa uyapura Moiseswan parlaj, imaynatachus pillapis 
kawsaqenwan parlarikun, ajinata. Dioswan parlaytawantaj, Moisesqa jaraman 

kutimoj. Moisespa yanapajnin Nunpata churin Josuetajrí, nipuni jayk'ajpis 
Dioswan tantakuna toldomanta kuyurejchu. 

Moisés Diospa uyanta rikuyta munan 

12Chantá Moisés Tata Diosta nerqa: Qan niwarqanki: Israelitakunata qan pusay, 
nispa. Chaywanpis mana niwankichu noqawan rinanpaj pitachus 
kachamunawaykita. Jinallataj niwarqanki noqapi sumajta atinikusqaykita, 
khuyarikunawaykipajtaj sonqoyki kasqanta. 

13Sichus cheqatapuni khuyarikuspa qhawarinawaykita tarini chayqa, imatachus 
ruwayta munasqaykita niway ari, noqa qanta munakusunaypaj, jinataj qan 
noqapi atinikunaykipaj. Amataj qonqaychu kay runakunaqa qanpata 
wawaykikuna kasqankuta, nispa. 

14Chantá Tata Dios Moisesta nerqa: Noqa kikiy qanwan risaj, 
samarichisqaykitaj, nispa. 

15Moisestaj kuticherqa: Sichus qan mana noqaykuwan khuskachu rinki chayqa, 
ama kaymanta orqhowaykuchu. 

16Qan noqaykuwan mana riwajchu chayqa, noqa, jinataj aylluyki Israel 
imaynapitaj yachasqayku qan khuyarikuwasqaykutari? Noqaykuwan 
rejtiykeqa, sut'ita yachakonqa noqa, jinataj aylluyki kay pachapi 
runakunamanta t'aqasqa kasqayku, nispa. 

17Chantá Tata Diosqa Moisesta nerqa: Kayta mañakuwasqaykitapis 
ruwallasajtaj, imaraykuchus noqa qanta allinpaj qhawayki, jinataj allinpi 
kawsakunchej, nispa. 

18Moisestajrí kuticherqa: Jina chayqa, mañarikuyki jatun kayniykej 
lliphipiyninta rikuchinawaykita, nispa. 

19Tata Diostaj kuticherqa: Noqa tukuy k'acha kasqayta ñawpaqeykipi 
rikuchisqayki, uyarinaykitataj sutiyta oqharisaj. Noqa khuyakusaj pitachus 
khuyakuyta munasqayta, yanapasajtaj pitachus yanapayta munasqayta. 

20Uyaytarí manapuni rikuwankichu, imaraykuchus pipis rikuwajqa manapuni 
kawsanqachu, nispa. 

21Chantá Tata Dios Moisesta nillarqataj: Qhawariy, kay qayllaypi uj cheqa tiyan. 
Chayrayku chay chhanka patapi sayay. 

22Jatun kayniypa lliphipiynin chaynejta pasashajtin, chhanka k'ajlluman 
churasqayki. Chantá chaynejta pasanaykama, makiywan pakaykusqayki. 

23Chaymantataj makiyta oqharisaj, qantaj wasallaytaña rikunki. Uyaytarí 
manapuni rikunkichu, nispa. 

Éxodo 34 

Dios kamachisqankunata ujtawan qhelqan 

(Dt 10.1-5) 

1Tata Dios Moisesta nillarqataj: Ñawpajta jina ch'eqospa, iskay p'alta rumita 
ruwallaytaj. Choqaspa p'akerqanki, chay rumipi imakunachus qhelqasqa karqa, 
chaykunata ujtawan qhelqallasajtaj. 

2Jinallataj q'aya paqarin tutamanta Sinaí orqoman wicharimunaykipaj 
wakichikuy, chay orqo patapi noqawan tinkukunaykipaj. 

3Qanwan mana ni pipis wicharimunanchu tiyan, nitaj pipis orqopi kananchu 
tiyan. Nillataj israelitakuna ovejata, nitaj wakatapis orqoj muyuyninpi 
michinankuchu tiyan, nispa. 

4Chantá Moisés ñawpajta jina, iskay p'alta rumita ruwallarqataj. Tata Dios 
kamachisqanman jinataj, q'ayantin sut'iyarqoyta jatarispa, chay iskay p'alta 
rumita oqhariykukuytawan, Sinaí orqoman wicharerqa. 

5Tata Diostaj phuyupi urayk'amuspa, Moiseswan karqa. Chantá Tata Diosqa 
paypa sutinta rejsicherqa. 

6Moisespa ñawpaqenta pasashaspataj, jatunmanta qhaparispa, nerqa: Noqa 
Tata Dios kani, khuyakuyniyoj, k'acha sonqoyojtaj, pacienciayoj, mana 
imamantapis usqhayta phiñarikoj Dios. Noqaqa may jina munakuyniyoj kani, 
jinallataj cheqamin. 

7Munakuyneyqa mana tukukuyniyoj, wiñaypaj kikillanpuni. Chayrayku tukuy 
millay ruwasqankuta, mana kasukusqankuta, juchallisqankutapis pampachani. 
Chaywanpis juchallejtaqa mana qhawakullanichu, aswanpis tata mamaj 
juchallisqankumanta wawankunata, allchhinkunata, allchhinkunaj 
wawankukamaraj ñak'arichini, nispa. 

8Chantá Moisesqa usqhay usqhayta pampakama k'umuykukuspa, Tata Diosta 
yupaycharqa: 

9Diosníy, sichus khuyarikuspa qhawarinawaykita tarini chayqa, noqaykuwan 
riy ari. Kay runakunaqa mana uyarikuyta munaj kanku. Chaywanpis millayta 
ruwaspa purisqaykuta, juchaykuta ima pampachapuwayku, jinaspataj, 
aylluykita jina jap'ikapuwayku, nispa. 

Tata Dios israelitakunawan ujtawan tratota ruwan 

(Dt 7.1-5) 

10Chantá Tata Dios kuticherqa: Noqa tukuy israelitakunaj rikunankuta uj tratota 
qanwan ruwasaj. Rikushajtiykichej, t'ukunata ruwasaj, chay jinaqa kay 
pachamanta ni uj suyupi, nitaj jayk'ajpis karqachu. Maypichus kashankichej 

chaypi, tukuy runakuna Tata Diospa ruwasqanta rikonqanku. Qankunawan 
imatachus ruwasqayqa manchay t'ukuna kanqa. 

11Kunan kamachisusqayta junt'aychej, noqataj ñawpaqeykichejmanta 
amorreokunata, cananeokunata, jititakunata, ferezeokunata, heveokunata, 
jebuseokunatawan ima qharqosaj. 

12Maymanchus yaykunkichej, chaypi tiyakojkunawan amapuni ni ima tratota 
ruwankichejchu, ama qankunata misk'achisunaykichejpaj. 

13Manachayqa altarninkuta thuñirankichej, yupaychananku rumitapis, 
yupaychananku k'ullutapis phirinkichej. 

14Amapuni ni mayqen diosman qonqorikunkichejchu, imajtinchus Tata Diosqa 
manchay celoso, sutenqa: “Celoso Dios”. 

15Chayrayku chay cheqanejpi tiyakojkunawan amapuni ima tratotapis 
ruwakunkichejchu. Paykunaqa millayta ruwaspa, diosninkuta yupaychayta 
yachanku. Chantá uywa ñak'asqata diosninkuman jaywashaspa, qankunata 
wajyasunkichejman. Qankunataj rispa, paykunawan khuska diosninkuman 
jaywasqa mikhunata mikhuspa wasanchawankichejman. 

16Ichapis churiykichejkunata ususinkukunawan casarachiwajchej. Jinataj 
ususinkukuna millayta ruwaspa, diosninkuta yupaychanaman rispa, 
churiykichejtapis juchallichillankumantaj. 

17Amapuni qankunaqa metalta unuyachispa, chaymanta dioskunata 
ruwakunkichejchu. 

Sapa wata ruwana raymikuna 

(Ex 23.14-19; Dt 16.1-17) 

18Kamachisqayman jina Mana Levadurayoj T'anta Mikhuna raymita 
ruwankichej. Qankunaqa qanchis p'unchayta mana levadurayoj t'antata 
ruwaspa mikhunkichej. Chay raymeqa sapa wata Aviv killapi kanqa, imajtinchus 
qankunaqa Egiptomanta Aviv killapi llojsimorqankichej. 

19Tukuy kuraj kaj qhari wawaqa noqajta kanqa. Jinallataj wakamanta, 
ovejamanta phiwi uña, orqo kajtenqa, noqajllatataj kanqa. 

20Munaspaqa burroj phiwi uñaj cuentanmanta uj corderota chayrí uj chivituta 
qonkichej. Manachus kacharichinkichej chayrí, burro uñata kunkanmanta 
q'ewispa wañuchinkichej. Tukuy kuraj kaj churiykichejpa cuentanmantarí 
preciota pagaspa kacharichinaykichej tiyan. Manapuni pipis noqaman ch'usaj 
makillaqa jamuwanqachu. 

21Sojta p'unchayta llank'ankichej, qanchis kaj p'unchaypitaj samarinkichej. 
Tarpuypis kachun, chayrí chajra poqoy oqharinapis kachun, samarinkichejpuni. 

22Ruwallankichejtaj Semana nisqa raymita. Trigo Ruthuy Qallariy 
raymita, chantá Trigo Ruthuy Tukukuy raymita ima. Chay raymikunata sapa 
wata chajra oqhariy tukukuyta ruwankichej. 

23Israelmanta tukuy qhareqa sapa wata kinsa kutita rikhurenqanku, Tukuyta 
Kamachej Tata Diosninkuta yupaychanankupaj. 

24Noqataj ñawpaqeykichejmanta waj suyukunapi tiyakojkunata qharqosaj, 
jallp'aykichejtataj astawan jatunyachisaj. Chayrayku watapi kinsa kutita Tata 
Diosniykichejta yupaychaj jamunaykichejkamaqa, mana pipis jallp'aykichejta 
qhechuyta munaspa yaykumonqachu. 

25Q'olachinapaj uywa ñak'asqa yawarta jaywaspaqa, levadurayoj t'antatawan 
khuska ama jaywankichejchu, nitaj Pascua raymimanta imatapis q'ayantinpaj 
puchuchinkichejchu. 

26Jallp'aykichejpi poqojmanta ñawpaj kaj poqoyta, sumajnin kajta Tata 
Diosniykichejpa toldonman apankichej. Cabra uñataqa ama jayk'ajpis mamanpa 
lechenwan chayachinkichejchu, nispa. Ajinata Tata Dios nerqa. 

Moisés Diospa kamachisqanta qhelqan 

27Chaymanta Tata Diosqa Moisesta nerqa: Kay nisqayta qhelqay, imaraykuchus 
chayman jina qanwan, jinallataj israelitakunawanpis tratota ruwani, nispa. 

28Chantá Moisesqa Tata Dioswan tawa chunka p'unchayta, tawa chunka 
tutatawan chaypi qhepakorqa, mana imata mikhuspa, nitaj imata ujyaspa. 
Chaypi Moisesqa tratomanta chunka kamachisqakunata iskay p'alta rumipi 
qhelqarqa. 

29Chaymantataj Moisesqa Sinaí orqomanta urayk'amuspa, p'alta rumipi 
qhelqasqa kamachisqakunata apamorqa. Tata Dioswan parlasqanrayku uyan 
lliphipirishasqanta Moisés mana reparakorqachu. 

30Aaronwan, jinataj israelitakunawan ima Moisespa uyan lliphipirishasqanta 
rikuspa, payman qayllaykuyta manchachikorqanku. 

31Moisestajrí paykunata wajyarqa, chantá Aaronwan, israelitakunamanta tukuy 
kurajkunawan ima payman qayllarqanku. Moisestaj paykunawan parlarqa. 

32Chaymantataj tukuy israelitakuna payman qayllaykorqanku, Moisestaj Sinaí 
orqopi Tata Diospa tukuy kamachisqanta kasunankuta kamacherqa. 

33Israelitakunaman parlayta tukuytawantaj, Moisés uj velowan uyanta 
qhataykukorqa. 

34Tata Dioswan parlaj yaykuspa, chantá chaymanta llojsimunankama, Moisesqa 
uyanta qhatarakoj. Parlasqanmanta llojsimuspataj, Tata Dios payman imatachus 
kamachisqanta israelitakunaman willaj. 

35Israelitakunaqa Moisespa uyan lliphipirishasqanta rikorqanku. Chayrayku 
Moisés ujtawan velowan uyanta qhataykukoj karqa, Tata Dioswan parlaj 
rinankama. 

Éxodo 35 

Samarina p'unchaypaj kamachisqakuna 

(Ex 31.12-17) 

1Moisesqa tukuynin israelitakunata tantaspa, nerqa: Tata Dios kaykunata 
ruwanaykichejta kamachisunkichej: 

2Sojta p'unchayta llank'ankichej, qanchis kaj p'unchaypitaj samarinkichej, Tata 
Diospaj t'aqasqa p'unchay kasqanrayku. Pillapis chay p'unchaypi ruwananta 
ruwajqa wañuchisqa kanqa. 

3Samarina p'unchaypeqa wasiykichejpi amapuni ninallatapis 
jap'ichinkichejchu, nispa. 

Dioswan Tinkukuna Toldopaj ofrenda 

(Ex 25.1-9) 

4Chaymanta Moisés tukuy israelitakunata nerqa: Kayta ruwanaykichejta Tata 
Dios kamachisunkichej: 

5Tiyapususqaykichejmanta Tata Diospaj ofrendata t'aqapuychej. Tukuy 
sonqonkumanta Tata Diosman qoyta munajkuna munasqankuman jina kay 
imakunata apamuchunku: Qorita, qolqe metalta, bronceta, 

6anqa telata, puka panti telata, puka telata, sumajnin kaj linomanta telatawan. 
Apamullachunkutaj cabramanta millmata, 

7pukaman tiñisqa mocho qarata, tejonmanta qarata, acacia sach'amanta 
tablakunata, 

8k'anchachinapaj aceiteta, sumaj k'achituta q'apaj imakunata jawina aceitepaj, 
k'achituta q'apashaj inciensopajpis. 

9Apamullachunkutaj lliphipirishaj ónice nisqa rumikunata, lliphipirishaj waj 
rumikunatawan, sacerdotej unkunta, chantá pecheranta ima k'achanchanapaj. 

10Chantá tukuy ima ruwayta yachajkuna imatachus Tata Dios kamachin, 
chaykunata ruwanankupaj jamuchunku: 

11Dioswan Tinkukuna Toldota, qhatananta, ganchokunata, tablakunata, 
k'aspikunata, sayantakunata, chantá chukukunata ima ruwanqanku. 

12Jinallataj arcata, arcata wantunapaj k'aspikunata, arcaj kirpananta, cortinata 
ima ruwallanqankutaj. 

13Ruwallanqankutaj mesata, mesata wantunapaj k'aspikunata. Mesapi kaj 
imakunata, Diosman jaywanapaj t'antata ima ruwanqanku. 

14Jinallataj candelerota tukuy imantinta, lamparakunata, k'anchachinapaj 
aceiteta ruwallanqankutaj. 

15Chantá inciensota q'oshñichinapaj altarta ruwallanqankutaj, chay altarta 
wantunapaj k'aspikunata, jawispa t'aqanapaj aceiteta, k'achituta q'apaj 
inciensota, Dioswan Tinkukuna Toldoman yaykuna punkupi cortinata ima. 

16Chay runakuna ruwallanqankutaj uywata ñak'aspa q'olachina altarta, 
broncemanta ruwasqa rejillanta, altarta wantuna k'aspita, tukuy imantinta, 
mayllakuna jatun ch'illamita, chukunta ima. 

17Chantá ruwanqanku patiopaj cortinata, sayachinapaj k'aspikunata, 
chukuntinta ima, chantá patioman yaykuna punkupaj cortinatawan. 

18Ruwallanqankutaj Dioswan Tinkukuna Toldopaj estacakunata, watanapaj 
waskhata ima. 

19P'achatapis ruwallanqankutaj kuraj kaj sacerdote Aaronpaj, churinkunapaj 
ima. Paykuna chay p'achata churakonqanku Dioswan Tinkukuna Toldopi 
imatachus ruwanankuta ruwanankupaj, nispa. 

Israelitakuna ofrendata apamunku 

20Chantá tukuy israelitakuna Moisespa ñawpaqenmanta riporqanku. 

21Chaymantataj sonqomanta munaspa, mashkhatachus qoyta munasqankuman 
jina, tukuy sonqo Tata Diospaj ofrendata apamorqanku. Dioswan Tinkukuna 
Toldota ruwanapaj, toldopi imachus kanan karqa chaykunata, jinallataj 
sacerdotekunapaj p'achata ruwanapaj apamorqanku. 

22Qharikuna, warmikuna ima sonqonkumanta mashkhatachus qoyta 
munasqankuman jina, ofrendata apamorqanku. Apamorqanku qorimanta tukuy 
imaymana jaluchukunata, t'ipanakunata, anillokunata, walqakunata, imachus 
qorimanta ruwasqa karqa, chaykunatawan. Ajinata Tata Diospaj t'aqasqanku 
qorimanta ofrendata apamorqanku. 

23Apamullarqankutaj anqa telata, puka panti telata, puka telata, linomanta 
sumaj telata, cabra millmata, pukaman tiñisqa mocho qarata, tejonmanta qarata 
ima. 

24Pikunachus qolqe metalniyoj, bronceyoj karqanku, chaykunapis Tata Diosman 
ofrendata qollarqankutaj. Chantá pikunajtachus acacia sach'amanta tabla 
tiyaporqa, chaykunapis apamullarqankutaj, imachus ruwana karqa, chaykunata 
ruwanankupaj. 

25Tukuy imata ruwayta yachaj warmikunapis ofrendankuta apamullarqankutaj 
anqa telata, puka panti telata, puka telata awasqankuta, jinataj linomanta sumaj 
awasqankuta ima. 

26Chantá sumajta awayta yachaj warmikuna sonqomanta munaspa, cabra 
millmamanta phushkasqankuta apamullarqankutaj. 

27Kurajkunatajrí lliphipishaj ónice sutiyoj rumikunata, jinataj waj lliphipishaj 
rumikunata apamullarqankutaj. Chay rumikuna karqa kuraj kaj sacerdotepaj 
unkuman chantá pecheraman chhitanapaj. 

28Apamullarqankutaj k'achituta q'apashaj jawinakunata, lamparata 
k'anchachinapaj aceiteta, Diospaj t'aqanapaj aceiteta, k'achituta q'apaj 
inciensotawan. 

29Israel ayllumanta qharikuna, warmikuna ima sonqonkumanta munaspa, Tata 
Diospaj ofrendankuta apamorqanku, Tata Dios Moisesman kamachisqanman 
jina ruwanankupaj. 

Tata Diosqa Besalelta Aholiabtawan wajyan 

(Ex 31.1-11) 

30Chantá Moisés israelitakunata nerqa: Uyariwaychej, Tata Diosqa Judá jatun 
ayllumanta Jurpata allchhin, Urij churin Besalelta ajllan. 

31Payta Tata Diospa espiritunwan junt'aykuchin, jinataj sumaj yachayta, 
yuyayta qon, tukuy imata ruwanapaj yachayniyoj kananpaj. 

32Payqa qorimanta, qolqe metalmanta, broncemanta ima sumaj k'achitu 
imakunata ruwanqa. 

33Chantá lliphipirishaj rumikunata ch'eqospa, chhitanqa. Jinallataj k'aspita 
llajllaspa, sumaj k'achitu imakunata ruwanqa. 

34Jinallataj Tata Diosqa Besalelman, jinataj Dan jatun ayllumanta Ajisamacpa 
churin Aholiabman ima yachayta qollantaj wajkunaman yachachinankupaj. 

35Tata Dios paykunaman yachayta, yuyayta qon tukuy imata sumaj k'achituta 
pallayniyojta ruwanankupaj anqa telapi, puka panti telapi, puka telapi, 
linomanta sumaj telapiwan. Paykunaqa sumajta awayta yachajkuna kanku, 
jinataj tukuy imata ruwanankupaj sumaj yuyayniyoj kanku, nispa. 

Éxodo 36 

1Chantá Moisés nillarqataj: Ajinata Besalelwan, Aholiabwan, chantá tukuy imata 
ruwayta yachajkuna ima, Dioswan Tinkukuna Toldopaj tukuy imata 
ruwanqanku, Tata Dios yuyayta, yachayta qosqanman jina. Chay tukuy imatataj 
Tata Diospa kamachisqanman jina ruwanqanku. 

Israelitakuna ashkha ofrendata apamunku 

2Chantá Moisesqa Besalelta, Aholiabta, chantá tukuy imata ruwayta 
yachajkunatawan ima wajyarqa. Paykunaman Tata Diosqa tukuy imata ruwayta 
atinankupaj yuyayta, yachayta qosqa. Paykunataj sonqomanta munaspa 
imatapis ruwanapi yanapakunankuta, nerqanku. 

3Chantá Moisés israelitakunaj apamusqanku tukuy ofrendata paykunaman 
qorqa, chaywan Dioswan Tinkukuna Toldopi imakunachus kanan karqa, 
chaykunata ruwanankupaj. Chaykamatajrí, israelitakunaqa sapa paqarin 
sonqomanta munaspa, ofrendata apamushallarqankupuni. 

4Chantá tukuy imata ruwayta yachajkunaqa Dioswan Tinkukuna Toldopaj 
imatachus ruwasharqanku, chayta saqespa, Moisesman jamorqanku, 
nerqankutaj: 

5Israelitakunaqa Tata Diospa kamachisqanta ruwanapaj imachus 
necesitakusqanmanta ancha ashkhataña apamushanku, nispa. 

6Chayta uyarispa Moisesqa tukuynin jarapi kajkunaman willacherqa: 
Qharikunapis, warmikunapis, Dioswan Tinkukuna Toldota ruwanapaj amaña 
ofrendata apamuchunkuchu, nispa. Ajinata israelitakuna ofrendata 
apamunankuta jark'arqa. 

7Imatachus ruwananku karqa, chaypajqa tukuy ima kurajyarqa. 

Dioswan Tinkukuna Toldota ruwanku 

(Ex 26.1-37) 

8Ajinata tukuy ruwajkunamanta astawan yachajkuna Dioswan Tinkukuna 
Toldota ruwayta qallarerqanku. T'ullkusqa linomanta, anqa telamanta, puka 
panti telamanta, puka telamanta ima chunka cortinakunata ruwarqanku. 
Chaykunatataj pallayninpi iskay querubinkunata ruwarqanku. 

9Sapa cortina sayt'unman chunka iskayniyoj metro khuskanniyoj karqa. 
Kinrayninmantaj iskay metro karqa. Tukuynin cortinakuna chhikachajkama 
karqanku. 

10Chantá phishqa cortinakunata ujllaman t'inkerqanku, jinallatataj chay wakin 
cortinakunatapis sirarqanku. 

11Chaymantataj ñawpaj kaj t'inkisqa cortinaj puntanman, anqa q'aytumanta 
ninrita chhitarqanku, kikillantataj iskay kaj cortinapipis ruwarqanku. 

12Ñawpaj kaj t'inkisqa cortinaman phishqa chunka ninrita churararqanku, 
kikillantataj qhepan kaj t'inkisqa cortinamanpis churarqanku. Jinamanta 
churasqa ninrikunaqa chimpanpura karqanku. 

13Ruwallarqankutaj qorimanta phishqa chunka chhitanata, chaykunawan 
iskaynin t'inkisqa cortinata chhitaspa ujllaman tukuchinankupaj. Ajinamanta 
Dioswan Tinkukuna Toldoqa ujlla karqa. 

14Chaymantaqa cabra millmamanta chunka ujniyoj cortinakunata 
ruwallarqankutaj, chaywan Dioswan Tinkukuna Toldota qhatanankupaj. 

15Sapa cortina sayt'unman chunka kinsayoj metro khuskanniyoj karqa, 
kinrayninmantaj iskay metroyoj. Jinaqa chay chunka ujniyoj cortinakuna 
chhikachajkama karqanku. 

16Chaymantaqa phishqa cortinakunata siraspa t'inkerqanku, chantá sojta 
cortinakunatapis kikillantataj ujllaman t'inkerqanku. 

17Jinaspataj, ñawpaj kaj t'inkisqa cortinaj puntanpi phishqa chunka ninrita 
ruwarqanku, phishqa chunkatataj iskay kaj t'inkisqa cortinapi. 

18Chantaqa broncemanta phishqa chunka chhitanata ruwallarqankutaj, 
chaywan cortinakunata chhitanankupaj. Jinamanta Dioswan Tinkukuna Toldota 
qhatanaqa ujlla karqa. 

19Jinallataj toldota qhatanapaj mocho qarata pukaman tiñispa, uj qhatanata 
ruwarqanku. Chaypa patanman qhatanapajtaj tejón qaramanta waj qhatanata 
ruwallarqankutaj. 

20Dioswan Tinkukuna Toldopaj acacia maderamanta tablakunata 
ruwallarqankutaj, chaykunatataj cheqanta sayaracherqanku. 

21Sapa tabla sayt'unman tawa metro khuskanniyoj karqa, kinrayninmantaj sojta 
chunka phishqayoj centímetro. 

22Tablapura k'askachisqa kananpajtaj, sapa tabla iskay tarukuyoj karqa. 
Toldopaj tukuy tablakunata ajinata ruwarqanku. 

23Dioswan Tinkukuna Toldoj urannejpajqa iskay chunka tablata ruwarqanku. 

24Chantá qolqe metalmanta tawa chunka chukuta ruwallarqankutaj. Sapa tablaj 
uranpi iskay chuku karqa, iskaynin tarukuta jap'inanpaj. 

25Jinallataj toldoj pata ladonpaj iskay chunka tablakunata ruwallarqankutaj. 

26Chantá qolqe metalmanta tawa chunka chukuta ruwallarqankutaj, 
chaymantataj sapa uj tablata iskay chukuman sayaykucherqanku. 

27Toldoj inti yaykuynejpaj sojta tablata ruwallarqankutaj. 

28Qhepanej esquinanman sayachinapajrí, iskay tablatawan ruwallarqankutaj. 

29Chay iskay tablakuna ujlla kananpaj pampamanta patapi kaj ninrikama 
t'inkinasqa karqa. Ajinata esquinanpaj iskay tablata ruwarqanku. 

30Ajinaqa pusajnintin tabla, chunka sojtayoj qolqe metalmanta ruwasqa 
chukuyoj karqa. Sapa tablaj uranpi iskay chuku karqa. 

31Chantá Besalelqa Dioswan Tinkukuna Toldoj ujnin ladon tablapaj acacia 
maderamanta phishqa k'aspita ruwarqa. 

32Ruwallarqataj phishqa k'aspita Dioswan Tinkukuna Toldoj tablanpa 
wasanman churananpaj. Phishqa k'aspitataj inti yaykuy uyapaj ruwarqa. 

33Tablaj chawpinta uj ladoman pasachinanpaj uj k'aspita ruwallarqataj. 

34Jinaspataj, tablakunata qoriwan lluch'iykorqa. Jinallataj ninrikunatapis 
qorimanta ruwarqa, chay ninrikunanejta qoriwan lluch'isqa k'aspita 
pasachinapaj. 

35Chaymanta anqa telamanta, puka panti telamanta, puka telamanta, t'ullkusqa 
linomanta ima velotañataj ruwarqa. Chaytataj iskay querubinkunaman 
rijch'asqa pallayniyojta ruwarqa. 

36Chantá tawa sayantaman qorimanta ruwasqa ninriman jap'iykucherqa. 
Sayantaqa acacia maderamanta karqa, qoriwan lluch'isqa ima. Sayantakunata 
sayachinapajtaj, qolqe metalmanta tawa chukuta ruwarqa. 

37Dioswan Tinkukuna Toldoman yaykunapaj, anqa telamanta, puka telamanta, 
puka panti telamanta, t'ullkusqa linomanta ima uj cortinata ruwallarqataj. Chay 
cortinata sumaj k'acha pallayniyojta ruwarqa. 

38Chaymantataj phishqa sayantata ruwarqa, sapa sayantataj broncemanta 
ruwasqa ninriyoj karqa. Jinallataj sapa sayantapaj, broncemanta phishqa 
chukuta ruwarqa. Jinaspataj, sayantakunaj umanta, ninrinkunatapis qoriwan 
lluch'iykorqa. 

Éxodo 37 

Arcata ruwanku 

(Ex 25.10-22) 

1Chay jawa Besalelqa acacia maderamanta arca nisqa uj cajonta ruwallarqataj. 
Chayqa sayt'unman uj metro chunka centimetroyoj karqa, kinrayninmantaj 
sojta chunka phishqayoj centímetro. Sayayninmantaj sojta chunka phishqayoj 
centimetrollataj karqa. 

2Besalel chay arcaj ukhunta, jawantapis sumaj qoriwan lluch'iykorqa, 
kantuntataj qorimanta jark'achata jina ruwaspa muyuykucherqa. 

3Chaymantataj arcaj tawantin chakinpaj qorimanta ninrita ruwaspa, iskayta 
qhepaman churarqa, iskaytataj ñawpajman. 

4Jinallataj acacia maderamanta iskay jatuchaj k'aspikunata ruwallarqataj, 
chantá qoriwan lluch'iykorqa. 

5Chaymantataj k'aspikunata qorimanta ninrikunanejta pasacherqa, wantuspa 
arcata apanapaj. 

6Chantataj sumaj qorimanta Khuyakuyta Tarina nisqa kirpanata ruwallarqataj. 
Sayt'unman uj metro chunka centimetroyoj karqa, kinrayninmantaj sojta 
chunka phishqayoj centímetro. 

7Khuyakuyta Tarina kirpanaj puraj kantunpi churanapajtaj qorimanta takaspa, 
iskay querubinkunata ruwarqa. 

8Ujninta uj kantuman sayacherqa, ujnintataj uj kantunman. Kirpanawan, 
iskaynin querubinkunawan imaqa ujlla ruwasqa karqanku. 

9Querubinkunaqa chimpanpura churasqa karqanku. Iskayninku Khuyakuyta 
Tarina nisqa kirpanata qhawashaj karqanku, lijrankuwantaj Khuyakuyta Tarina 
nisqa kirpanata qhatasharqanku. 

T'antata churanapaj mesa 

10Chantá Besalelqa acacia maderamanta mesatañataj ruwarqa. Chay mesa 
sayt'unman jisq'on chunka centimetroyoj karqa, kinrayninmantaj tawa chunka 
phishqayoj centímetro. Sayayninmantajrí sojta chunka phishqayoj centímetro 
karqa. 

11Chantá mesata sumaj qoriwan lluch'iykorqa, kantuntapis qorimanta 
jark'achata jina ruwaspa, muyuykucherqa. 

12Mesaj tukukuyninpi muyuynenqa uj t'ajllu jina karqa, chaytataj qorimanta 
jark'achata jina ruwaspa, muyuykuchillarqataj. 

13Jinallataj qorimanta tawa ninrita ruwaspa, tawantin esquinanman churarqa, 
mesaj chakin kasharqa, chaynejman. 

14Qorimanta ruwasqa ninrikunaqa mesa urapi churasqa karqa. Chayninta 
k'aspita pasachispa, mesata wantunankupaj. 

15Mesata wantunapaj k'aspitaqa acacia maderamanta ruwarqa, jinaspataj, 
qoriwan lluch'iykorqa. 

16Imachus mesapi kananku karqa, chaykunatapis sumaj qorimanta 
ruwallarqataj: Chuwakunata, wisllakunata, yurukunata, qerukunata ima chaypi 
vino ofrendata ch'ajchunapaj. 

Qorimanta candelero 

(Ex 25.31-40) 

17Besalelqa sumaj qorimanta martillowan takaspa, uj candelerota 
ruwallarqataj: Jap'inanta, sayananta, t'ikanta, t'ika mut'unta, t'ikaman rijch'asqa 
puntanta ima. Chay tukuynin ujllapis kanman jina ruwasqa karqanku. 

18Candeleromantaqa sojta palqakuna llojserqa, sapa ladopitaj kinsa 
palqayojkama karqa. 

19Sayananmanta llojsej sojta palqaqa almendro t'ikaman rijch'asqa karqa. Sapa 
palqapitaj kinsa t'ika jina, t'ika mut'uyoj, phancharishaj t'ika ima karqa. 

20Candeleroj sayananpi uramantapacha almendro t'ika jina tawa copayoj karqa, 
t'ika mut'uyoj, t'ika jina phancharishaj ima. 

21Ñawpaj kaj palqaj uranpeqa uj t'ika mut'u jina karqa. Jinallataj karqa iskay kaj 
palqaj uranpi kinsa kaj palqaj uranpipis. 

22Mut'ukuna, palqakuna imaqa candelerowan ujlla karqa. Chaytaqa martillowan 
takaspa, sumaj qorimanta ruwarqa. 

23Jinallataj sumaj qorimanta qanchis lamparakunata ruwarqa. Pábilo 
allinchanata, ushpha jap'inatapis qorillamantataj ruwarqa. 

24Lamparakunata, chantá tukuy imantawan sumaj qorimanta ruwaspa, kinsa 
chunka kinsayoj kilota jina tukorqanku. 

Inciensota q'oshñichinapaj altar 

(Ex 30.1-5) 

25Jinallataj Besalelqa acacia maderamanta incienso q'oshñichina altarta 
ruwallarqataj. Altarqa puraj kantunman chhikachajkama karqa. Sayt'unman 
tawa chunka phishqayoj centímetro karqa, kinrayninman kikillantaj. 
Sayayninmanrí jisq'on chunka centimetroyoj karqa. Altarpa esquinanpi 
wajrakunaqa altarwan ujlla ruwasqa karqanku. 

26Chaymantataj patanta, tawantin kantunta, wajrankunata ima sumaj qoriwan 
lluch'iykorqa. Chantá jark'achata jina qorimanta ruwaspa, chaywan altarpa 
kantunta muyuykucherqa. 

27Chantá jark'achata jina churasqaj uranman qorimanta ruwasqa ninrikunata 
churarqa, ujnin esquinanman iskayta, ujnin esquinanmantaj iskayllatataj. 
Altarta wantunapaj k'aspikunatataj chayninta yaykuracherqa. 

28Chay iskay k'aspikunata acacia maderamanta ruwarqa, chantá qoriwan 
lluch'iykorqa. 

Diospaj t'aqana aceiteta, inciensotawan wakichinku 

(Ex 30.22-38) 



205 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

29Chaymantataj Besalelqa Diospaj t'aqanapaj jawina aceiteta ruwarqa. Jinallataj 
k'achituta q'apaj inciensotapis ruwallarqataj, imaynatachus sumaj q'apashaj 
jawinata ruwajkuna ruwanku, ajinata. 

Éxodo 38 

Broncemanta altar 

(Ex 27.1-8) 

1Chantá Besalel acacia maderamanta uywa ñak'asqata q'olachispa jaywanapaj 
altarta ruwallarqataj. Sayt'unman iskay metro cuartayoj karqa, kikillantaj 
kinrayninman. Sayayninmantaj uj metro cuartayojllataj karqa. 

2Tawantin esquinanpaj wajrata jina ruwarqa, chaykunataj altarwan ujlla 
karqanku. Chantá ruwasqan altarta broncewan lluch'iykorqa. 

3Jinallataj altarpi ruwanapaj imakunachus kanan karqa, chaykunatapis 
broncemanta ruwarqa: Ushpha oqharinata, palakunata, tazakunata, 
trinchekunata, nina k'ajata apaykachanata ima. 

4Ruwallarqataj broncemanta uj rejillata, chaytataj altar chawpiman churarqa. 
Chay rejillataj altarpa khuskanninkama chayarqa. 

5Broncemanta ruwasqa rejillaj tawantin kantunman churananpaj, tawa ninrita 
ruwarqa, chayninta k'aspita pasachinanpaj. 

6Jinallataj wantunapaj k'aspita acacia maderamanta ruwarqa, chantá 
broncewan lluch'iykorqa. 

7Chantá k'aspikunata pasacherqa, altarpa ladonpi ninrikuna karqa, chaynejta. 
Chaymanta wantuspa altarta maymanpis apanapaj. Altartaqa tablamanta 
ruwarqa, ukhuntaj soqolla karqa. 

Broncemanta ch'illami 

(Ex 30.18) 

8Chantá Besalelqa Dioswan Tinkukuna Toldo punkupi yanapaj warmikunaj 
bronce espejonkumanta uj ch'illamita ruwallarqataj. Ch'illamej sayanantapis 
broncellamantataj ruwarqa. 

Dioswan Tinkukuna Toldoj pation 

(Ex 27.9-19) 

9Jinallataj Besalelqa Dioswan Tinkukuna Toldoj pationta ruwallarqataj. Uray 
patiopi cortinaqa tawa chunka phishqayoj metro karqa. Chay cortinaqa 
linomanta sumaj awasqa telamanta karqa. 

10Sayantakunaqa iskay chunka karqanku, broncemanta chukukunapis iskay 
chunkallataj. Sapa sayantapi jap'ichina, chantá ninrikuna imaqa qolqe 
metalmanta ruwasqa karqa. 

11Patanejpi kaj cortinapis tawa chunka phishqayoj metro karqa, iskay chunka 
sayantayoj, broncemanta ruwasqa iskay chunka chukuyoj ima. Jap'ichinan, 
chantá ninrinkuna imaqa qolqe metalmanta ruwasqa karqanku. 

12Patioj inti yaykuyninnejpi cortinarí iskay chunka iskayniyoj metro 
khuskanniyoj karqa. Jinallataj chunka sayantayoj, broncemanta ruwasqa 
chunka chukuyoj ima karqa. Jap'ichinan, ninrinkuna imaqa qolqe metalmanta 
ruwasqa karqa. 

13Inti llojsimuynejman cortinataj iskay chunka iskayniyoj metro khuskanniyoj 
karqa. 

14Dioswan Tinkukuna Toldoman yaykuna punkoj ujnin ladonpi qanchis 
metroyoj cortina karqa. Sayantakunaqa kinsa karqa, chukunpis kinsallataj. 

15Punkoj ujnin ladonpi cortinaqa qanchis metroyoj karqa. Sayantakunaqa kinsa 
karqa, chukupis kinsallataj. 

16Patioj muyuyninpi tukuy cortinaqa linomanta sumaj awasqa karqa. 

17Sayantakunaj chukonqa broncemanta karqa. Jap'ichinan, ninrinkuna imatajrí 
qolqe metalmanta ruwasqa karqa. Jinallataj sayantakunaj puntan qolqe 
metalwan lluch'isqa karqanku. Patiopi tukuynin sayantakunaj ninrinkunaqa 
qolqe metalmanta ruwasqa karqanku. 

18Patio punkupi cortinaqa k'achitu pallayniyoj ruwasqa karqa anqa telamanta, 
puka panti telamanta, puka telamanta, linomanta sumaj awasqa telamanta ima. 
Sayt'unman jisq'on metroyoj karqa, sayayninmantaj iskay metro cuartayoj. 
Patanman patioj cortinan jinallataj karqa. 

19Kallarqataj tawa sayantakuna, broncemanta ruwasqa chuku patapi sayasqa, 
qolqe metalmanta jap'ichinayoj, ninriyojtaj. Chantapis sayantakunaj puntanqa 
qolqe metalwan lluch'isqa karqa. 

20Dioswan Tinkukuna Toldoj estacankuna, patioj estacankuna imaqa tukuynin 
broncemanta ruwasqa karqanku. 

Metal mashkhachus yaykusqan yachakun 

21Moisés kamachisqanman jina, levitakuna yupaspa orqhorqanku Dioswan 
Tinkukuna Toldota ruwanapi mashkhachus metal yaykusqanta. Chay 
levitakunataqa Aaronpa churin Itamar kamachisharqa. 

22Judá jatun ayllumanta Jurpata allchhin, Urij churin Besaleltaj tukuy imata 
ruwarqa, Moisesman Tata Dios kamachisqanman jina. 

23Besalelta yanaparqa Dan jatun ayllumanta, Ajisamacpa churin Aholiab. 
Aholiabqa metalmanta imallatapis ruwayta sumajta yacharqa. Yachallarqataj 
sumajta awayta, pallayniyojta sumajta awakipayta anqa telapi, puka panti telapi, 
puka telapi, linomanta sumaj telapiwan ima. 

24Dioswan Tinkukuna Toldopi imachus kajta ruwanapaj qoreqa, israelitakuna 
Tata Diosman jaywasqanku qorimanta karqa. Dioswan Tinkukuna Toldopi 
chimpu churasqa kasqanman jina, jaywasqanku qoreqa 965 kilo, kinsa chunka 
gramoyoj karqa. 

25Yupachikusqankuman jina israelitakunaj apamusqanku qolqe metalqa 
Dioswan Tinkukuna Toldopi chimpu churasqa kasqanman jina, 3.319 kilo 525 
gramoyoj karqa. 

26Iskay chunka watayojmanta pataman tukuy yupachikojkunaqa 603.550 
qharikuna karqanku. Paykunaqa Dioswan Tinkukuna Toldopi chimpu churasqa 
kasqanman jina, sapa uj phishqa gramo khuskanniyoj qolqe metalta qorqanku. 

27Dioswan Tinkukuna Toldopaj chukukunata, chantá velopaj chukukunata 
ruwanapaj, 3.300 kilo qolqe metal karqa. Chay qolqemanta pachaj chukuta 
ruwarqanku. Sapa chukuta 330 kilo qolqe metalmanta ruwarqanku. 

28Jinallataj Besalelqa chunka jisq'onniyoj kilo phishqa pachaj gramoyoj qolqe 
metalmanta sayantakunapaj jap'ichinata, ninrikunata ima ruwallarqataj. Chantá 
sayantakunaj puntantapis qolqe metalwan lluch'iykorqa. 

29Broncemanta Diosman qosqaqa 2.407 kilo 400 gramoyoj karqa. 

30Chay broncemanta Dioswan Tinkukuna Toldoj punkunpaj chukukunata 
ruwarqanku. Ruwallarqankutaj broncemanta altarta, rejillanta, altarpa tukuy 
imankunatawan ima. 

31Ruwallarqankutaj patioj muyuyninpi sayantakunapaj chukukunata, patioj 
punkunpi sayantakunapaj chukukunata, estacakunata, chantá patioj 
muyuyninpi estacakunatawan ima. 

Éxodo 39 

Sacerdotekunapaj p'acha 

(Ex 28.1-43) 

1Tata Dios Moisesman kamachisqanman jina, Dioswan Tinkukuna Toldopi 
Aarón imachus ruwananta ruwananpaj p'achakunata ruwarqanku, anqa 
telamanta, puka panti telamanta, puka telamantawan. 

2Besalelqa unkuta qorimanta ruwallarqataj, anqa telamanta, puka panti 
telamanta, puka telamanta, linomanta sumaj awasqa telamantawan. 

3Qorita martillowan takaspa, sillp'ayacherqa, chaymantataj ñañu q'aytuta jina 
ruwarqa. Chantá qorimanta q'aytuwan ima munay pallayniyojta ruwarqa, anqa 
telapi, puka panti telapi, puka telapi, linomanta sumaj awasqa telapi ima. 

4Chantá unkuman iskay watanata churarqa, chaykunataj puraj puntanwan 
watasqa karqa. 

5Unkuta watanapaj chumpipis kikillantaj ruwasqa karqa, qorimanta, anqa 
telamanta, puka panti telamanta, puka telamanta, linomanta sumaj awasqa 
telamanta ima, Tata Dios Moisesman kamachisqanman jina. 

6Chantá ónice nisqa rumita ch'eqospa, qorimanta jap'ichina pataman 
churararqanku. Chaymantaj t'illmispa Israelpa churinkunaj sutinkuta 
churarqanku. 

7Chantá Besalelqa, Tata Dios Moisesman kamachisqanman jina, unkoj 
watanaman chay rumikunata k'askaykucherqa, Israelpa churinkuna yuyarisqa 
kanankupaj. 

8Jinallataj pecherata unkuta jina sumaj k'achituta ruwallarqataj qorimanta, anqa 
telamanta, puka panti telamanta, puka telamanta, linomanta sumaj awasqa 
telamanta ima. 

9Pecheraqa phatu karqa, sapa kantun chhikachajkama iskay chunka iskayniyoj 
centimetrokama karqa. 

10Pecheramanqa lliphipirishaj rumikunata tawa sinruta churarqanku. Ñawpaj 
kaj sinrupi, sárdico rumi karqa, chaymanta topacio rumi, chaymantataj 
esmeralda rumi. 

11Iskay kaj sinrupitaj rubí rumi, chaymanta zafiro rumi, chaymantataj diamante 
rumiwan ima karqa. 

12Kinsa kaj sinrupitaj jacinto nisqa rumi, chaymanta ágata nisqa rumi, 
chaymantataj amatista nisqa rumiwan ima karqa. 

13Tawa kaj sinrupitaj berilo rumi, ónice rumi, jaspe nisqa rumiwan ima karqa. 
Chay lliphipirishaj rumikunaqa qoriwan jap'ichisqa karqanku. 

14Chay rumikunaqa chunka iskayniyoj karqanku, Israelpa churinkuna chunka 
iskayniyoj kasqanman jina. Sapa uj rumipi uj jatun aylloj sutin t'illmisqa karqa. 

15Jinallataj pecherapaj sumaj qorimanta ñañu cadenata ruwallarqankutaj, 
chaytataj watanata jina simp'arqanku. 

16Chaymantaqa qorimanta iskay jap'ichinata, chantá iskay ninrikunatawan 
ruwallarqankutaj. Chaytataj pecheraj patannejpi puraj kantunman 
chhitarqanku. 

17Chantá qorimanta ñañu cadenata pecheraj ninrinman pasacherqanku. 

18Jinallataj qorimanta ruwasqa cadenata iskaynin chhitasqaman 
jap'icherqanku, chantá unkoj ñawpaqenpi watananta jap'icherqanku. 

19Chaymantaqa qorimanta iskay ninrikunata ruwaspa, chaykunata pecheraj ura 
kantunman, unkuwan tinkuypi churarqanku. 

20Qorimanta iskay ninritawan ruwaspataj, unkoj ñawpaqenpi watananman 
churarqanku, siraynin chaynejman, unkoj chumpinmanta patanpi. 

21Jinaspataj, pecheraj ninrinta, unkoj ninrintawan anqa q'aytuwan 
wataykorqanku, pechera unkoj chumpinmanta patanejpi kananpaj, pechera 
ama unkumanta t'aqasqa kananpaj. Ajinata Tata Dios Moisesman 
kamachisqanman jina ruwarqanku. 

22Jinallataj unkoj patanpi kaj poncho jina qhatanata, anqa telamanta 
ruwallarqankutaj. 

23Chayqa chawpinpi khallayoj karqa. Khallanqa qara chaleco jina sumaj 
q'empisqa karqa, ama llik'ikunanpajtaj sirasqa karqa. 

24Poncho jina qhatanaj muyuyninpitaj granadaman rijch'akojta jina ruwaspa 
churarqanku, anqa q'aytumanta, puka q'aytumanta, puka panti q'aytumanta, 
chantá sumaj t'ullkusqa linomanta ima. 

25Chaymantaqa sumaj qorimanta campanillakunata ruwallarqankutaj, 
chaykunatataj qhatanaj muyuyninman, q'aytumanta ruwasqa 
granadakunatawan chawpinchasqata churarqanku. 

26Tata Dios Moisesman kamachisqanman jina, poncho jina qhatanaj kantunman 
uj campanillata, chantá uj granadata ima churarqanku. Ajinata poncho jina 
qhatanaj tukuy muyuyninman churarqanku. Aaronpa p'achan ajina karqa Tata 
Diospa ñawpaqenpi imachus ruwananta ruwayta atinanpaj. 

27Jinallataj Aaronpaj, chantá churinkunapajwan ima sumajnin kaj linomanta 
p'achata ruwapullarqankutaj. 

28Kikillantataj mana ninriyoj chhoqo ch'uluta, uma watakunata, chantá 
calzoncillotapis sumajnin kaj linomanta ruwarqanku. 

29Chumpitapis sumajnin kaj t'ullkusqa linomanta, anqa telamanta, puka panti 
telamanta, puka telamanta ima ruwarqanku, Tata Dios Moisesman 
kamachisqanman jina. 

30Jinallataj sumaj qorimanta sillp'a tablitata jina ruwarqanku. Chay qorimanta 
tablitaqa kuraj kaj sacerdote Diospaj t'aqasqa kasqanmanta señal karqa. 
Chaymantaj sellopi jina qhelqasqata churarqanku: “Tata Diospaj T'aqasqamin”, 
nispa. 

31Jinaspataj, qorimanta tablitaman anqa q'aytuta churaspa, uma watanaj 
patanman churarqanku. Ajinata Tata Dios Moisesman kamachisqanman jina 
ruwarqanku. 

Dioswan Tinkukuna Toldota ruwayta tukunku 

(Ex 35.10-19) 

32Dioswan Tinkukuna Toldota ajinata ruwayta tukorqanku. Israelitakuna 
Dioswan Tinkukuna Toldota ruwaspa, Tata Dios Moisesman kamachisqanman 
jina kikinta ruwarqanku. 

33Dioswan Tinkukuna Toldota, chantá tukuy imanta Moisesman apamorqanku: 
Jap'ichinata, tablakunata, k'aspikunata, sayantakunata, chukukunata, 

34qhatanapaj pukaman tiñisqa mocho qarata, tejonmanta qarata, arcata 
qhatanapaj velotawan. 

35Apamullarqankutaj Diospa kamachisqanwan kaj arcata, k'aspinkunata, arcaj 
kirpanantawan. 

36Apamullarqankutaj mesata, tukuy imantinta, chantá Diospa ñawpaqenpi 
churana t'antatawan. 

37Apamullarqankutaj sumaj qorimanta ruwasqa candelerota, lamparakunata 
tukuy imantinta, k'anchanapaj aceitetawan ima. 

38Apamullarqankutaj, qorimanta ruwasqa altarta, jawina aceiteta, k'achituta 
q'apashaj inciensota, Dioswan Tinkukuna Toldo punkuman churana 
cortinatawan. 

39Apamullarqankutaj broncemanta ruwasqa altarta, rejillantinta, iskaynin 
k'aspinta, tukuy imantintawan. Apamullarqankutaj jatun ch'illamita, churanapaj 
chukuntawan. 

40Apamullarqankutaj patiota jark'achinapaj cortinakunata, sayantakunata, 
chukukunata, patioj punkunpi churanapaj cortinata, waskhanta, estacankunata, 
Dioswan Tinkukuna Toldopi imachus ruwanata ruwanapaj, chaykunatawan 
ima. 

41Apamullarqankutaj Dioswan Tinkukuna Toldopi ruwajkunapaj 
p'achakunatapis: Kuraj kaj sacerdote Aarón Diospaj t'aqasqa kasqanmanta 
p'achakunata, jinataj churinkuna sacerdote jina churakunanku p'achatawan. 

42Israelitakunaqa tukuy imata ruwarqanku Tata Dios Moisesman 
kamachisqanman jina. 

43Moisestaj tukuy chaykunata qhawaspa, rikorqa Tata Diospa kamachisqanman 
jina ruwasqankuta. Chantá paykunata samincharqa. 



211 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

Éxodo 40 

Moisés Dioswan Tinkukuna Toldota sayachin 

1Chantá Tata Dios Moisesta nerqa: 

2Wata qallariy killapi, killa qallariy p'unchayta Dioswan Tinkukuna Toldota 
sayachinki. 

3Chaymantaj kamachisqakuna qhelqasqayoj kashan, chay arcata churanki, 
chantá velowan qhataykunki. 

4Chantataj Dioswan Tinkukuna Toldo ukhuman mesata, tukuy imantinta 
apaykuspa, maychus kananman churanki. Toldo ukhuman candelerota 
apaykullankitaj, chantá lamparakunata jap'ichinki. 

5Jinallataj incienso q'oshñichina qorimanta altarta arcaj ñawpaqenman 
churanki. Chantá Dioswan Tinkukuna Toldo punkupi cortinata warkhunki. 

6Chantaqa Dioswan Tinkukuna Toldoj ñawpaqenman uywa ñak'asqata 
q'olachinapaj altarta churallankitaj. 

7Chaymantaqa Dioswan Tinkukuna Toldowan, altarwan kashan, chay 
chawpiman jatun ch'illamita churallankitaj. Jinaspataj chay jatun ch'illamiman 
yakuta junt'achinki. 

8Chaymantataj toldoj pationta cortinawan muyuykuchinki, punkunmantaj uj 
cortinata warkhuykunki. 

9Chantá Diospaj t'aqanapaj aceiteta jap'ispa, Dioswan Tinkukuna Toldota 
jawiykunki. Jinallataj chay ukhupi imachus kajtapis jawillankitaj. Ajinata chaypi 
tukuy ima kajta Diospaj t'aqanki. 

10Jinallataj uywa ñak'asqata q'olachina altarta, tukuy imantawan jawina 
aceitewan jawiykunki. Ajinata altarta noqapaj t'aqanki, jinamantataj altarqa 
llimphu llimphumin kanqa. 

11Jatun ch'illamitapis sayanantinta jawina aceitewan jawillankitaj. Ajinata 
Diospaj chay ch'illamita t'aqanki. 

12Chaymantataj Aaronta, churinkunatawan ima Dioswan Tinkukuna Toldo 
punkuman pusanki, chaypitaj paykunata yakuwan mayllanki. 

13Chantá Aaronta sumaj ruwasqa p'achawan p'achallichinki, aceitewantaj 
jawispa, sacerdotey kananpaj payta t'aqanki. 

14Chaymantaqa churinkunatañataj qayllachimuspa, sumaj ruwasqa p'achawan 
p'achallichillankitaj. 

15Jinaspataj, sacerdoteykuna kanankupaj aceitewan paykunata jawinki, 
imaynatachus tatankuta jawerqanki, ajinata. Aceitewan jawisqaykirayku 
paykuna, jinataj mirayninkuna wiñay wiñaynintinpaj sacerdoteykuna 
kanqanku, nispa. 

16Moisesqa Tata Diospa kamachisqanman jina tukuy imata kikinta ruwarqa. 

17Ajinaqa israelitakuna Egiptomanta llojsimusqankumanta iskay watanman, 
killa qallariy p'unchaypi Dioswan Tinkukuna Toldo sayachisqa karqa. 

18Moisesqa Dioswan Tinkukuna Toldota sayacherqa. Chukukunata churararqa, 
tablakunata sayaricherqa, jinaspataj k'aspinkunata pasacherqa, chaymantataj 
sayantakunata sayacherqa. 

19Chantá Moisesqa Tata Diospa kamachisqanman jina, Diospa tiyakunan kanan 
karqa, chay patanman toldota aysaspa, qhataykorqa. 

20Chaymanta Moisesqa rumipi Diospa kamachisqan qhelqasqa karqa, chayta 
arcaman churaykorqa. Chantá arcaj ninrinkunamantaj k'aspita pasacherqa. 
Jinaspataj, kirpanawan arcata kirpaykorqa. 

21Chantá Moisesqa Tata Dios kamachisqanman jina, arcata Dioswan Tinkukuna 
Toldoman apaykorqa. Velota warkhuykuspataj, chaywan arcata pakaykorqa. 

22Chaymantataj mesata Dioswan Tinkukuna Toldoman apaykullarqataj, 
churarqataj Dioswan Tinkukuna Toldomanta wichaynejman, velomanta 
ñawpaqenman. 

23Chay mesamantaj Tata Diospa ñawpaqenpi churana t'antata sumaj suk'asqata 
churarqa, Tata Dios payman kamachisqanman jina. 

24Jinallataj Moisés Dioswan Tinkukuna Toldoman candelerota apaykullarqataj, 
churarqataj mesaj chimpanman, Dioswan Tinkukuna Toldoj urannejman. 

25Chaymantataj Moisesqa Tata Dios kamachisqanman jina, Diospa ñawpaqenpi 
lamparakunata jap'ichillarqataj. 

26Chantá Moisesqa Dioswan Tinkukuna Toldoman veloj ñawpaqenman, 
qorimanta ruwasqa altartapis churallarqataj. 

27Chantá altar patapi k'achituta q'aparishaj inciensota q'oshñicherqa, Tata Dios 
payman kamachisqanman jina. 

28Chaymantataj Moisesqa Dioswan Tinkukuna Toldo punkuman uj cortinata 
warkhuykorqa. 

29Jinallataj Moisesqa Tata Dios kamachisqanman jina, Dioswan Tinkukuna 
Toldo punkuman uywa ñak'asqata q'olachina altarta churarqa. Chantá chay 
altar patapi uywa ñak'asqata, ch'aki mikhuy ofrendatawan Tata Diosman 
q'olacherqa. 

30Chaymantaqa Dioswan Tinkukuna Toldowan, altarwan kashan, chaynejman 
jatun ch'illamita churaykorqa, chaymantaj mayllakunapaj yakuta junt'acherqa. 

31Moiseswan, Aaronwan, chantá churinkuna ima chaymanta yakuta wisispa 
makinkuta, chakinkuta mayllakoj kanku. 

32Tata Dios Moisesman kamachisqanman jina, sacerdotekuna Dioswan 
Tinkukuna Toldoman yaykunankupaj, jinallataj altarman qayllaykunankupaj 
chaypi mayllakoj kanku. 

33Chaykunata ruwayta tukuytawan, Moisesqa Dioswan Tinkukuna Toldoj 
pationpa muyuyninta, altarpa muyuyninta ima cortinawan muyuykucherqa. 
Chaymantataj patioj punkuman uj cortinata churallarqataj. Ajinata Moisés chay 
tukuy imata ruwayta tukuycharqa. 

Dioswan Tinkukuna Toldota phuyu p'ampaykun 

(Nm 9.15-23) 

34Chantá Dioswan Tinkukuna Toldota phuyu p'ampaykorqa, Tata Diospa jatun 
kayninpa lliphipiynintaj toldoman junt'aykorqa. 

35Chayraykumin Moisesqa chayman mana yaykuyta aterqachu, imaraykuchus 
tukuyninta phuyu p'ampaykorqa. Tata Diospa jatun kayninpa lliphipiynintaj 
toldoman junt'aykorqa. 

36Dioswan Tinkukuna Toldomanta phuyu oqharikojtintaj, israelitakuna tukuy 
imankuta oqharikuspa, purirej kanku. 

37Mana phuyu oqharikojtintaj, israelitakuna puririnankupaj mana oqharikojchu 
kanku. Mayk'ajchus phuyu oqharikunanta suyaj kanku. 

38P'unchayqa Tata Diospa phuyun Dioswan Tinkukuna Toldo patapi karqa, 
tutantaj nina k'anchay karqa. Ajinata israelitakunaqa tukuy puriyninkupi sapa 
p'unchay phuyuta, ninatawan rikorqanku. 

Levítico 

Levítico 1 

Diospa munasqanman jina jaywana 

1Tata Diosqa Dioswan Tinkukuna Toldomantapacha Moisesta wajyaspa, nerqa: 

2Israelitakunata niy: Qankunamanta pipis Tata Diosman jaywananpaj 
apamuspaqa, wakata, chayrí ovejata apamunaykichej tiyan. 

3Sichus mayqenpis sonqonmanta munaspa q'olachispa jaywanata 
wakankunamanta apamuwanqa chayqa, mana iman imanasqa uj torota 
apamuchun. Jaywasqanta Tata Dios kusisqa jap'ikunanpajqa, Dioswan 
Tinkukuna Toldoman yaykuna punkupi jaywanqa. 

4Pichus jaywajqa makinta uywaj umanman churanqa. Ajinamanta uywata 
ñak'aspa q'olachisqanqa juchan pampachasqa kananpaj jap'isqa kanqa. 

5Chantá Tata Diospa ñawpaqenpi torota ñak'anqa. Chaymanta Aaronpa 
mirayninmanta kaj sacerdotekuna toroj yawarninta jap'ispa ch'ajchonqanku, 
Dioswan Tinkukuna Toldoman yaykuna punkupi altarpa patanta, chantá tukuy 
muyuyninta ima. 

6Pichus uywata ñak'aspa q'olachinapaj apamojqa, chay uywaj qaranta 
ch'uskenqa, aychantataj chhikan chhikanta khuchuranqa. 

7Chantá sacerdote Aaronpa churinkunaqa altarpi ninata jap'ichenqanku, ninaj 
patanmantaj llant'ata tawqanqanku. 

8Jinaspataj, Aaronpa churinkunamanta sacerdotekuna ñak'asqa uywamanta 
khuchusqa aychata, umanta, chantá wirantawan ima nina pataman 
churaykonqanku. 

9Chantá pichus jaywajqa uywaj ch'unchulanta, chakintawan ima yakuwan 
mayllanqa. Chaymantataj sacerdoteqa tukuyninta altar patapi q'olachenqa. 
Chay q'olachispa jaywanaqa Tata Diospaj ima munay q'aparishaj jaywana 
kanqa. 

10Sichus israelitakunamanta pipis q'olachispa jaywananpaj ovejamanta, chayrí 
cabramanta apamonqa chayqa, orqota mana iman imanasqata apamunan tiyan. 

11Chantá chay uywata pichus apamojqa, Tata Diospa ñawpaqenpi altarmanta 
wichaynejpi ñak'anqa. Chaymantataj Aaronpa churinkunamanta 
sacerdotekunaqa uywaj yawarninta altarpa tukuy muyuyninman 
ch'ajchonqanku. 

12Chaymantataj pichus jaywajqa uywaj aychanta chhikan chhikanta 
khuchuranqa. Sacerdotetaj uywaj aychanta, umanta, wiranta ima altarpi llant'a 
pataman churanqa. 

13Chantá pichus jaywajqa uywaj ch'unchulanta, chakinta ima yakuwan 
mayllanqa. Sacerdotetaj tukuy chaykunata altarpi q'olachispa jaywanqa. Chay 
q'olachisqa jaywanaqa Tata Diospaj ima munay q'aparishaj jaywana kanqa. 

14Sichus pipis Tata Diosman q'olachispa jaywanapaj phawajkunamanta 
apamunman chayqa, jurk'utata, chayrí urpi irpata apamunan tiyan. 

15Chantá sacerdoteqa phawaj uywata altar patapi Tata Diosman jaywanqa. 
Umanta p'itispa, yawarninta altarpa uj ladonman sut'uchenqa, chaymantataj 
phawaj uywata altar patapi q'olachenqa. 

16Ch'itinta, chantá phuruntawan orqhospa, altarmanta inti llojsimuynejpi, 
ushpha wijch'una cheqaman wijch'onqa. 

17Phawaj uywataqa mana iskayman p'itispa, lijran chaynejmanta ch'ejtanqanku. 
Chantá jinaytawan, sacerdoteqa phawaj uywata altar patapi q'olachenqa. Chay 
q'olachisqa jaywanaqa Tata Diospaj ima munay q'aparishaj jaywana kanqa, 
nispa. 

Levítico 2 

Diosman pachis nispa jaywana 

1Chantá Moisés israelitakunata nerqa: Sichus pipis ch'aki mikhuymanta 
jaywanata Tata Diospaj apamunman chayqa, sumaj jak'uta apamunan tiyan. 
Chaymantaj aceiteta jich'aykonqa, inciensotataj churaykonqa. 

2Chaymantataj Aaronpa mirayninmanta sacerdotekunaman apanqa. 
Sacerdotekunamanta ujnintaj aceiteyoj jak'umanta, inciensomantawan ima uj 
pojtuta oqharispa, altarpi q'olachenqa. Ajinata q'olachenqa, noqa Tata Dios 
qankunamanta tukuy imapi yuyarikusqayta yachanaykichejpaj. Chay 
q'olachispa jaywanaqa Tata Diospaj ima munay q'aparishaj jaywana kanqa. 

3Jaywanamanta puchoj jak'utaj Aaronpaj, churinkunapajwan ima kanqa. Chay 
jak'utaj Tata Diospaj t'aqasqa kasqanrayku, maypaj qhawasqa kanqa. 

4Sichus hornopi chayachisqa ch'aki mikhuymanta jaywanata apamunki chayqa, 
sumaj jak'umanta aceitewan ruwasqa t'antata apamunki, manachayrí aceitewan 
jawisqa t'antata apamunki. Chaykunataj mana levadurayoj ruwasqa kanqa. 

5Sichus paylapi chayachisqa ch'aki mikhuymanta jaywanata apamunki chayqa, 
sumaj jak'umanta mana levadurayojta, aceitewan puñasqata apamunki. 

6Chantá chhikan chhikanta t'unaraspa, patanman aceitewan jich'aykunki. 
Chayqa ch'aki mikhunamanta Tata Diosman jaywana kashan. 

7Sichus ch'aki mikhuymanta mankapi chayachisqa jaywanata apamunki chayqa, 
sumaj jak'umanta, aceitewan puñasqata apamunki. 

8Ajinata ch'aki mikhuymanta jaywanata wakichiytawan, Tata Diospa 
ñawpaqenman apaspa, sacerdoteman jaywanki. Paytaj altarman apanqa. 

9Chaypi sacerdoteqa jaywanamanta uj pisita orqhospa, altarpi q'olachenqa, Tata 
Dios qankunaman tukuy imata qoj kasqaymanta yuyarikunaykichejpaj. Chay 
q'olachisqa jaywanaqa Tata Diospaj ima munay q'aparishaj jaywana kanqa. 

10Diosman jaywanamanta puchojrí, Aaronpaj chantá churinkunapaj ima kanqa. 
Diosman jaywanamanta puchojqa Tata Diospaj t'aqasqa kasqanrayku, maypaj 
qhawasqa kanqa. 

11Tata Diosman ch'aki mikhuymanta jaywanaykichejmanqa altarpi q'olachispa, 
amapuni levadurata nitaj abeja misk'ita churankichejchu. 

12Levadurata, misk'itawan ima chajramanta ñawpaj kaj poqoyta jina Tata 
Diosman jaywayta atinkichej. Chaywanpis amapuni Tata Diospaj ima munay 
q'aparishaj jaywanata jina altarpi q'olachinkichejchu. 

13Tata Diosman ch'aki mikhuymanta tukuy ima jaywanaykimanqa kachita 
churankipuni, ama qonqankichu. Tata Dios qanwan trato ruwasqanmanta 
kacheqa tukuy jaywanaykipi kanantapuni tiyan. Tata Diosman tukuy 
jaywanaykimanqa kachita churankipuni. 

14Maypachachus chajraykimanta ñawpaj kaj poqoyta Tata Diosman jaywanki 
chaypacha, poqosqa trigo umata jank'aspa apamunki, chayrí mosoj poqoymanta 
kutaspa apamunki. Chaytaj chajraykimanta ñawpaj poqosqanmanta jaywana 
kanqa. 

15Diosman jaywanamanqa aceiteta jich'anki, inciensotataj patanman churanki, 
imajtinchus chayqa Tata Diospaj ch'aki mikhuy jaywanamin. 

16Sacerdotetaj mosoj grano kutasqata, aceiteta ima uj chhikanta oqharispa, 
chayta tukuy inciensotawan Tata Diospaj q'olachenqa. Chayqa noqa Tata 
Diosmin tukuy imata qoj kasqayta yuyarikunaykichejpaj kanqa. 

Levítico 3 

K'achata kawsakuy jaywana 

1Sichus mayqenpis uywanmanta wakata, chayrí torota k'achata kawsakuy 
jaywanata jaywananpaj Tata Diosman apamunman chayqa, mana iman 
imanasqa uywata apamunan tiyan. 

2K'achata kawsakuy jaywanata Tata Diosman apamojqa uywaj umanman 
makinta churanqa. Chaymantataj Dioswan Tinkukuna Toldo punkupi chay 
uywata ñak'anqa. Aaronpa churinkunamanta Sacerdotekunataj altar patata, 
chantá tukuy muyuynintinta ima uywaj yawarninwan ch'ajchonqa. 

3Chantá pichus Tata Diosman k'achata kawsakuy jaywanata apamojqa uywaj 
ch'unchulanpi wiranta, 

4iskaynin lurunninta, lurunninpi wiranta, ch'illanpi wiranta, k'iwichanpi 
wiranta ima q'olachispa jaywanqa. Chaytaqa lurunnintawan khuska orqhonqa. 

5Tukuy chaytaqa Aaronpa mirayninmanta sacerdotekuna altarpi 
q'olachenqanku, uywa ñak'asqa q'olachinatawan khuska. Chay q'olachisqa 
jaywanaqa Tata Diospaj ima munay q'aparishaj jaywana kanqa. 

6Sichus mayqenpis ovejanmanta orqotapis, chinatapis, Tata Diosman k'achata 
kawsakuy jaywanata jaywananpaj apamunman chayqa, uywaqa mana iman 
imanasqa kanan tiyan. 

7Sichus Diosman jaywananpaj corderota apamunman chayqa, Tata Diospa 
ñawpaqenman apamuchun. 

8Pichus jaywanata apamojqa uywaj umanman makinta churanqa, chantá 
Dioswan Tinkukuna Toldo punkupi ñak'anqa. Aaronpa churinkunamanta 
sacerdotekunataj uywaj yawarninwan altarta, chantá tukuy muyuyninta ima 
ch'ajchonqanku. 

9Pichus k'achata kawsakuy jaywanata apamojqa uywaj wiranta, wasa 
tullunmantapacha khuchusqa chupanta, chantá tukuy wijsanninmanta wiranta 
ima q'olachispa, Tata Diosman jaywanqa. 

10Jinallataj uywaj iskaynin lurunninta, lurunninpi wiranta, ch'illanpi wiranta, 
k'iwichanpi wiranta ima q'olachenqa. Chaytaqa lurunnintawan khuskata 
orqhonqa. 

11Chantá sacerdoteqa chay tukuyta altar patapi q'olachenqa. Chayqa Tata 
Diospaj misk'i mikhuy q'olachisqa jaywana kanqa. 

12Sichus pipis Diosman jaywanapaj uj cabrata apamunman chayqa, Tata Diospa 
ñawpaqenman apamuchun. 

13Chantá pichus apamojqa uywaj umanman makinta churaspa, Dioswan 
Tinkukuna Toldo punkupi ñak'anqa. Aaronpa churinkunamanta 
sacerdotekunataj altarta, chantá tukuy muyuynintinta ima cabraj yawarninwan 
ch'ajchonqanku. 

14Chaymanta pichus Tata Diosman jaywananpaj uywata apamojqa uywaj 
ch'unchulanpi wiranta, 

15iskaynin lurunninta, lurunninpi wiranta, ch'illanpi wiranta, k'iwichanpi 
wiranta ima Tata Diospaj q'olachenqa. Uywaj wirantaqa, lurunnintawan khuska 
orqhonqa. 

16Chantá sacerdoteqa chay tukuyta altar patapi q'olachenqa. Chayqa Tata 
Diospaj misk'i mikhuy q'olachisqa jaywana jina kanqa, ima munayta q'aparishaj. 
Uywaj tukuy wiranqa Tata Diospaj kanqa. 

17Kay kamachisqayqa, maypichá tiyakunkichej, chaypi qankunapaj chantá 
mirayniykichejpaj ima wiñaypaj kanqa. Amapuni wirata, nitaj yawartapis 
mikhunkichejchu, nispa. 

Levítico 4 

Jucha pampachasqa kananpaj Diosman jaywana 

1Tata Diosqa Moisesta nillarqataj: 

2Israelitakunata niy: Sichus pipis mana reparakuspa, Tata Diospa mayqen 
kamachisqanta p'akispa juchallinman chayqa, kay jinata ruwanqa. 

3Sichus kuraj kaj sacerdote juchallinman chayqa, tukuy israelitakuna 
juchayojllataj rikhurenqanku. Jina kajtenqa, juchallisqan pampachasqa 
kananpaj sacerdoteqa mana iman imanasqa torillota Tata Diosman jaywanqa. 

4Torillotaqa Tata Diospa ñawpaqenman, Dioswan Tinkukuna Toldo punkuman 
apamonqa. Chantá torilloj umanman makinta churaspa, Tata Diospa 
ñawpaqenpi ñak'anqa. 

5Chantá kuraj kaj sacerdotellataj torilloj yawarninmanta uj chhikata Dioswan 
Tinkukuna Toldo ukhuman apanqa. 

6Chaypitaj kuraj kaj sacerdoteqa maki ruk'ananta yawarman chhapuspa, Tata 
Diospa ñawpaqenpi cortina cheqanejman qanchis kutita ch'ajchonqa. 

7Chantá sacerdoteqa Tata Diospa ñawpaqenpi, Dioswan Tinkukuna Toldopi 
inciensota q'oshñichina altarpa wajrankunatapis yawarwan jawillanqataj. 
Puchoj yawartataj q'olachina altarpa uranman jich'aykonqa, mayqenchus 
Dioswan Tinkukuna Toldo punkunejpi kashan, chay altarpa uranman. 

8Chantá juchan pampachasqa kananpaj, kuraj kaj sacerdoteqa ñak'asqa 
torillomanta, ch'unchulanmanta tukuy wiranta, llikha wiranta ima orqhonqa. 

9Jinallataj torilloj iskaynin lurunninta, lurunninpi wiranta, ch'illanpi wiranta, 
k'iwichanpi wirantawan ima orqhollanqataj. Chaykunataqa lurunnintawan 
khuska orqhonqa. 

10Chaytaqa imaynatachus k'achata kawsakuy jaywanata jaywanapaj ñak'asqa 
torillomanta orqhonku, ajinallatataj orqhonqa. Chantá kuraj kaj sacerdoteqa 
chaykunata altar patapi q'olachenqa. 

11Chaymantataj torilloj qaranta, tukuy aychanta, umanta, chakinta, 
ch'unchulanta, wanunta ima 

12torillojta tukuy iman kaj chhikata, jaramanta jawapi uj llimphuchasqa 
cheqaman orqhonqa, maypichus ushphata jich'anku, chayman. Chaypitaj 
ushpha pataman llant'ata churaspa, chaykunata ruphachenqa. 

13Sichus tukuy israelitakuna mana yuyasqallamanta juchallikunkuman, nitaj 
pipis reparanmanchu Tata Diospa kamachisqanmanta ujninta p'akisqankuta 
chayqa, ajina kajtinpis juchayojpuni kanqanku. 

14Juchallisqankuta reparakuytawan, juchanku pampachasqa kananpaj, 
tukuyninku uj torillota Diosman jaywananku tiyan. Torillotaqa Dioswan 
Tinkukuna Toldo punkuman apanqanku. 

15Chaypitaj israelitakunaj kurajninkuna Tata Diospa ñawpaqenpi torilloj 
umanman makinkuta churanqanku. Chantá chaypi torillota ñak'anqanku. 

16Jinaspataj kuraj kaj sacerdoteqa torilloj yawarninmanta uj chhikata Dioswan 
Tinkukuna Toldo ukhuman apanqa. 

17Chantá pay maki ruk'ananta yawarman chhapuspa, Tata Diospa ñawpaqenpi, 
cortina cheqanejman qanchis kutita ch'ajchonqa. 

18Chaymantataj Dioswan Tinkukuna Toldopi, Tata Diospa ñawpaqenpi kashaj 
inciensota q'oshñichina altarpa wajrankunata uj chhika yawarwan jawenqa. 
Puchoj yawartataj Dioswan Tinkukuna Toldoman yaykuna punkupi q'olachina 
altarpa uranman jich'anqa. 

19Chantá ñak'asqa torillomanta tukuy wiranta orqhospa, altarpi chayta 
q'olachenqa. 

20Chay ñak'asqa torillowan ruwanqa, kuraj kaj sacerdote juchan pampachasqa 
kananpaj ñak'asqa torillowan imaynatachus ruwarqa, ajinallatataj. Ajinata 
sacerdoteqa israelitakunaj juchanku pampachasqa kananpaj, Tata Diosman 
jaywanqa. Juchankutaj pampachasqa kanqa. 

21Chaymantataj ñak'asqa torillota jaramanta jawaman orqhospa, q'olachenqa, 
imaynatachus ñawpaj kaj torillowan ruwarqanku, ajinallatataj. Chayqa 
israelitakunaj juchallisqanku pampachasqa kananpaj jaywanamin. 

22Sichus uj kamachej mana reparakuspa, Tata Diosninpa kamachisqanta 
p'akispa juchallinman chayqa, juchayojmin kanqa. 

23Juchallisqanta reparakuytawantaj, mana iman imanasqa uj chivota Diosman 
jaywananpaj apamonqa. 

24Chantá kamachejqa chivoj umanman makinta churaytawan, Tata Diospa 
ñawpaqenpi chay chivota ñak'anqa, q'olachinapaj maypichus uywata ñak'anku, 
chaypi. Chayqa jucha pampachasqa kananpaj Diosman jaywanamin. 

25Chaymantataj sacerdoteqa jucha pampachasqa kananpaj ñak'asqa uywaj 
yawarninman maki ruk'ananta chhapuspa, q'olachinapaj altarpi wajrakunata 
jawenqa. Puchoj yawartataj q'olachinapaj altarpa uranman jich'anqa. 

26Chantá ñak'asqa chivoj tukuynin wiranta altarpi q'olachenqa, imaynatachus 
k'achata kawsakuy jaywana uywa ñak'asqa wirawan ruwanku, ajinallatataj. 
Sacerdoteqa ajinata ruwaspa, kamachejpata juchan pampachasqa kananta 
tarenqa, kamachejpa juchantaj pampachasqa kanqa. 

27Sichus mayqen runallapis mana reparakuspa, Tata Diospa kamachisqanta 
p'akispa juchallinman chayqa, juchayojmin kanqa. 

28Juchallisqanta reparakuytawantaj, juchan pampachasqa kananpaj Diosman 
jaywananpaj mana iman imanasqa uj cabrata apamonqa. 

29Chantá cabraj umanman makinta churaytawan, q'olachinapaj maypichus 
uywata ñak'anku, chaypi cabrata ñak'anqa. 

30Chaymantataj sacerdoteqa jucha pampachasqa kananpaj ñak'asqa uywaj 
yawarninman maki ruk'ananta chhapuspa, altarpa wajrankunata jawenqa. 
Puchoj yawartataj altarpa uranman jich'anqa. 

31Chantaqa cabraj tukuy wiranta wirachanqa, imaynatachus Tata Diosman 
k'achata kawsakuy jaywanata jaywanapaj ñak'asqa uywaj wiranwan ruwanku, 
ajinallatataj. Sacerdoteqa ajinata ruwaspa, runaj juchan pampachasqa kananta 
tarenqa, chay runaj juchantaj pampachasqa kanqa. 

32Sichus uj runa juchanrayku jaywananpaj uj ovejata apamunman chayqa, mana 
iman imanasqata apamunan tiyan. 

33Chantá ovejaj umanman makinta churaspa, q'olachinapaj maypichus uywata 
ñak'anku, chaypi ovejata ñak'anqa. Chayqa jucha pampachasqa kananpaj 
Diosman jaywanamin. 

34Chaymantataj sacerdoteqa jucha pampachasqa kananpaj ñak'asqa ovejaj 
yawarninman maki ruk'ananta chhapuspa, q'olachina altarpa wajrankunata 
jawenqa. Jinaytawantaj, puchoj yawarta altarpa uranman jich'anqa. 

35Chantá ñak'asqa ovejaj tukuy wiranta wirachanqa, imaynatachus k'achata 
kawsakuy jaywana uywa ñak'asqawan ruwanku, jinallatataj. Jinaspataj, 
sacerdoteqa Tata Diosman ch'aki mikhuy jaywanaj patanpi wirata altarpi 

q'olachenqa. Sacerdoteqa ajinata ruwaspa, runaj juchallisqan pampachasqa 
kananta tarenqa. Chay runaj juchantaj pampachasqa kanqa, nispa. 

Levítico 5 

Jucha pampachasqa kananpaj waj jaywanakuna 

1Tata Dios Moisesta nillarqataj: Sichus mayqenpis testigo jina imatachus 
rikusqanta, chayrí uyarisqanta sut'inchananpaj wajyasqa kanman, manataj 
sut'inchayta munanmanchu chayqa, juchallin. Payqa juchachasqa kanqa. 

2Sichus pillapis mana reparakuspa, ch'ichipaj qhawasqa wañusqa animalta 
llankhanman, wasi uywata, chayrí pampata qhatatakuspa purej animalta 
chayqa, chay runa mana llimphupaj qhawasqa kanqa, juchayojtaj. 

3Sichus pillapis mana reparakuspalla, runaj ukhunmanta llojsej ch'ichinta 
llankhanman chayqa, mana llimphupaj qhawasqa kanqa. Chantá qhepanejman 
reparakunman chaypis, juchayojmin kanqa. 

4Sichus mayqellanpis mana allinta qhawarikuspalla, allin kajta, chayrí mana 
allin kajta ruwananta tilunman chayqa, chaymantataj pantaykusqanta 
reparakunman chaypis, chay runaqa juchayojmin kanqa. 

5Sichus pillapis chaykunata ruwaspa juchallinman chayqa, juchallisqanta 
rimarinan tiyan. 

6Chantá juchan pampachasqa kananpaj, uywanmanta uj china ovejata, chayrí uj 
cabrata apamunan tiyan, Tata Diosman jaywananpaj. Sacerdotetaj chay uywata 
ñak'aspa, Tata Diosman jaywajtin, chay runaj juchan pampachasqa kananta 
tarenqa. 

7Sichus juchallej runajta ovejata rantinanpaj mana tiyapunmanchu chayqa, 
juchan pampachasqa kananpaj, iskay jurk'uta, chayrí iskay urpi irpata 
apamunan tiyan, Tata Diosman jaywananpaj. Ujnenqa juchan pampachasqa 
kananpaj jaywanapaj kanqa, ujnintaj q'olachispa Diosman jaywanapaj kanqa. 

8Juchallej runaqa chaykunata sacerdoteman apanqa. Sacerdotetaj chay runaj 
juchan pampachasqa kananpaj ujnin urpi irpata ñawpajta Diosman jaywanqa, 
kunkanta q'ewispa, manataj umanta p'itispachu. 

9Chantá uj chhika yawarta altarpa uj lado uyanman ch'ajchonqa. Puchoj 
yawartataj altarpa uranman sut'uchenqa. Chayqa jucha pampachasqa kananpaj 
Diosman jaywanamin. 

10Ujnin urpitataj kamachisqa kasqanman jina, q'olachispa Diosman jaywanqa. 
Ajinata sacerdoteqa chay runaj juchan pampachasqa kananpaj jaywanqa. Chay 
runaj juchallisqantaj pampachasqa kanqa. 

11Sichus juchallejpata iskay jurk'utata, chayrí iskay urpi irpata rantikunanpaj 
mana tiyapunmanchu chayqa, juchallisqan pampachasqa kananpaj sumaj 
jak'umanta iskay kilota Diosman jaywananpaj apamunan tiyan. Sumaj 
jak'umanqa aceiteta, nitaj inciensotapis mana churananchu tiyan, imaraykuchus 
chayqa jucha pampachasqa kananpaj Diosman jaywanapaj kanqa. 

12Chayta sacerdoteman apanqa, paytaj uj pojtu jak'uta oqharispa, yuyarikuna 
jaywanata jina altarpi q'olachenqa, Tata Diosman jaywanatawan khuskata. 
Chayqa jucha pampachasqa kananpaj Diosman jaywanamin. 

13Ajinata sacerdote ruwanqa, imallapipis chay runaj juchallisqan pampachasqa 
kananpaj. Juchallejtaj qhespichisqa kanqa. Diosman jaywanamanta puchojtaj 
sacerdotepaj kanqa, imaynatachus ch'aki mikhuy jaywanamanta sacerdotekuna 
jap'inku, ajina, nispa. 

14Tata Diosqa Moisesta nillarqataj: 

15Sichus pillapis mana reparakuspalla juchallinman, noqapaj t'aqasqa kajmanta 
jap'ikapuspa chayqa, juchallisqanmanta Tata Diosman jaywananpaj, 
ovejanmanta, mana iman imanasqa corderota apamunan tiyan. Chay cordero 
mashkhachus valesqantaqa, Dioswan Tinkukuna Toldopi precio churasqa 
kasqanman jina churankichej. Chayqa jucha pampachasqa kananpaj 
jaywanamin. 

16Juchallejqa Tata Diospaj t'aqasqa kajta jap'ikapusqanmanta mashkhachus 
valesqanta kutichipunan tiyan. Chantá mashkhachus valesqanman sapa 
phishqamanta ujta yapaspa, sacerdoteman jaywanqa. Sacerdotetaj runaj juchan 
pampachasqa kananpaj, uywata ñak'aspa, Diosman jaywanqa. Ajinata ruwaspa, 
sacerdoteqa juchallejpata juchan pampachasqa kananta tarenqa. Chay runaj 
juchallisqantaj pampachasqa kanqa. 

17Sichus pillapis mana reparakuspalla, Tata Diospa kamachisqanmanta 
mayqellantapis p'akinman chayqa, chay runa juchayoj kanqa. Juchallisqantaj 
patanpi kanqa. 

18Chayrayku juchallej runaqa ovejanmanta mana iman imanasqa uj corderota 
sacerdoteman apamunan tiyan, chayrí cordero mashkhachus valesqanta 
qolqepi churanki. Sacerdotetaj runaj juchallisqan pampachasqa kananpaj 
Diosman jaywanqa. Ajinata ruwaspa chay runa mana reparakuspalla 
juchallisqan pampachasqa kananta tarenqa. Juchallisqantaj pampachasqa 
kanqa. 

19Chayqa juchamanta jaywanamin, imajtinchus juchallejqa cheqatapuni Diospa 
contranpi juchallerqa, nispa. 

Levítico 6 

Runa masita q'otiyasqamanta jaywana 

1 1 (5.20) Tata Dios Moisesta nillarqataj: 

2 2 (5.21) Pillapis runa masinta q'otiyajqa, Tata Diospa contranpi juchallin. 
Ichapis kay jinata ruwaspa juchallinman: Payman runa masin saqekusqanta 
jap'ikapuspa, chayrí prenda qosqanta mana qopuspa, chayrí imantapis suwaspa, 
chayrí kallpanman atinikuspa imantapis qhechuspa. 

3 3 (5.22) Manachayrí imatapis tarisqanta pakaykuspa juchallinman, chayrí 
qhasita tiluspa, runakuna imata ruwaspachus juchallinku, chaykunata ruwaspa. 

4 4 (5.23) Chaykunata ruwasqanmanta juchayoj kanqa. Jinaqa imatachus 
suwasqanta runa masinman kutichipunan tiyan, atiyniyoj kaspa imatachus 
qhechusqanta, prendata jap'ikapusqanta, chayrí tarikuspa pakaykusqanta. 

5 5 (5.24) Jinallataj qhasita tiluspa imatachus jap'ikapusqanta kutichipunan 
tiyan. Mashkhachus valesqanman phishqamanta ujta yapaspa qopunan tiyan. 
Juchan pampachasqa kananpaj Tata Diosman jaywanqa, chay p'unchayllataj, 
tukuyninta dueñonman kutichiponqa. 

6 6 (5.25) Juchan pampachasqa kananpaj ovejanmanta mana iman imanasqa uj 
corderota apamunan tiyan. Chay corderoj preciontarí sacerdote churanqa. 
Chaytataj sacerdoteman apanqa, juchan pampachasqa kananpaj Tata Diosman 
jaywananpaj. 

7 7 (5.26) Chantá sacerdoteqa chay runaj juchallisqan pampachasqa kananpaj, 
chay jaywanata Tata Diosman jaywanqa. Ajinata ruwasqanrayku, chay runaj 
mayqen juchallisqanpis pampachasqa kanqa, nispa. 

Sapa p'unchay Diosman jaywana 

8 8 (1) Tata Dios Moisesta nillarqataj: 

9 9 (2) Aaronta, churinkunatawan kamachiy: Uywa ñak'asqata q'olachispa 
Diosman jaywanataqa ajinata ruwankichej: Uywata ñak'aspa jaywanaqa 
sut'iyanankama altarpi ruphanan tiyan. Ninaqa altarpi tukuy tutantinta 
lawrashallananpuni tiyan. 

10 10 (3) Chantá sacerdoteqa linomanta ruwasqa p'achata, calzoncillotawan 
churakuspa, ñak'asqa uywa q'olasqa ushphaman tukusqanta oqharenqa. 
Jinaspataj, altarpa qayllanman churanqa. 

11 11 (4) Chaymantataj sacerdoteqa linomanta p'achata lluch'ukuspa, waj 
p'achata churakonqa. Chantá chay ushphata jaramanta jawaman uj llimphu 
cheqaman apanqa. 

12 12 (5) Altar patapi k'ajaj ninaqa mana jayk'aj wañunanchu tiyan. Chayman 
sacerdoteqa sapa paqarin llant'ata yapanqa. Chantá nina pataman q'olachinapaj 

uywa ñak'asqata churanqa. Jinaspataj chay pataman k'achata kawsakuy 
jaywanamanta uywaj wirantapis churallanqataj. 

13 13 (6) Altar patapi ninaqa lawrallanqapuni, manataj jayk'aj wañunanchu tiyan. 

Ch'aki mikhuy jaywanamanta 

14 14 (7) Ch'aki mikhuy jaywanata jaywaspaqa, ajinata ruwanqanku: Aaronpa 
churinkunaqa chayta altarpi, Tata Diospa ñawpaqenpi jaywanqanku. 

15 15 (8) Ujnin kaj sacerdotetaj ch'aki mikhuy jaywanamanta aceitewan 
chhapusqa jak'uta uj pojtuta oqharenqa, inciensotawan ima. Chantá altarpi 
yuyarikuna jaywanata jina q'olachenqa. Chay jaywanaj ima munay q'apaynintaj 
Tata Diosman chayanqa. 

16 16 (9) Ch'aki mikhuy jaywanamanta puchojtataj Aaronwan, churinkunawan 
ima mikhonqanku, Dioswan Tinkukuna Toldoj pationpi, Diospaj T'aqasqa 
Cheqapi. 

17 17 (10) Chaytaqa mana levadurayojtachu chayachenqanku, imaraykuchus 
q'olachispa Tata Diosman jaywasqankumanta Tata Diosqa paykunaman chayta 
qon. Chay ch'aki mikhuy jaywanaqa jucha pampachasqa kananpaj jaywana jina, 
chantá jucharayku jaywana jinallataj Tata Diospaj t'aqasqa jaywana kashan. 

18 18 (11) Qhepanejman, wiñaypaj Aaronpa mirayninmanta tukuy qhareqa 
q'olachispa Tata Diosman jaywanamanta mikhuyta atenqanku. Kayqa wiñaypaj 
kamachisqay kanqa. Tukuy imachus Diosman jaywanaman chayajqa Tata 
Diospaj t'aqasqa kanqa, nispa. 

Sacerdotekunaj jaywananku 

19 19 (12) Tata Dios Moisesta nillarqataj: 

20 20 (13) Aarón, jinataj miraynin sacerdote kanankupaj aceitewan jawisqa 
kaspa, ajinata Tata Diosman jaywanqanku: Ch'aki mikhuymanta sumaj kaj 
jak'umanta iskay kilota jaywanqanku, tutamanta khuskanta, ch'isiyaykuytataj 
khuskanta. Ajinata wiñaypaj Tata Diosman jaywanqanku. 

21 21 (14) Chay jak'utaqa aceitewan chajruspa paylapi chayachenqanku. Chantá 
p'akiraspa q'olachenqanku, chay jaywanaj ima munayta q'apasqantaj sonqoypa 
munasqanman jina kanqa. 

22 22 (15) Chaytaqa Aaronpa churin jaywanqa, pichus paypa cuentanpi kuraj kaj 
sacerdote kananpaj t'aqasqa kanqa, chay. Kay kamachisqaqa wiñaypaj kanqa. 
Chay jaywanaqa tukuynin q'olachisqa kanqa. 

23 23 (16) Sacerdotekunaj jaywasqankoqa tukuyninpuni q'olachisqa kanqa. 
Mana pipis chaymanta mikhonqachu, nispa. 

Jucha pampachasqa kananpaj jaywanamanta kamachisqakuna 

24 24 (17) Tata Dios Moisesta nillarqataj: 

25 25 (18) Aaronta, churinkunatawan kamachiy, jucha pampachasqa kananpaj 
jaywaspaqa kay jinata ruwanankuta: Jucha pampachasqa kananpaj jaywasqa 
uywaqa Tata Diospa ñawpaqenpi ñak'asqa kanqa. Q'olachispa jaywanapaj 
uywata maypichus ñak'anku, chayllapitaj ñak'anqanku. Chayqa Tata Diospaj 
t'aqasqa jaywanamin. 

26 26 (19) Jucha pampachasqa kananpaj jaywaj sacerdoteqa mikhonqa chay 
jaywanamanta Dioswan Tinkukuna Toldoj pationpi. Chay cheqaqa Diospaj 
t'aqasqamin. 

27 27 (20) Imallapis Diosman jaywasqa aychaman chayajqa Diospaj t'aqasqa 
kanqa. Sichus uywaj yawarnin p'achaman ch'altaykunman chaypis, p'achata 
Diospaj T'aqasqa Cheqapi t'ajsanqanku. 

28 28 (21) Sichus Diosman jaywasqa aychata t'uru mankapi chayachenqanku 
chayqa, chay manka p'akisqa kanqa. Sichus bronce mankapi chayachenqanku 
chayrí, chay mankata khituspa mayllallanqanku. 

29 29 (22) Diosman jaywasqa aychataqa sacerdotekunalla mikhuyta atenqanku, 
imaraykuchus chay aychaqa Tata Diospaj t'aqasqamin. 

30 30 (23) Chaywanpis sichus jucha pampachasqa kananpaj jaywasqa uywaj 
yawarninta Dioswan Tinkukuna Toldoman apanku chayqa, chay uywaj 
aychanta mana mikhonqankuchu. Jucha pampachasqa kananpaj Diosman 
jaywasqaqa tukuynin q'olachisqa kanan tiyan. 

Levítico 7 

Juchamanta jaywanapaj kamachisqakuna 

1Tata Dios Moisesta nillarqataj: Jucharayku jaywanaqa Tata Diospaj 
t'aqasqamin. Chayrayku juchamanta jaywanata jaywaspaqa, ajinata 
ruwanqanku: 

2Jucharayku jaywanapaj apamusqa uywataqa ñak'anqanku, q'olachispa 
jaywanapaj uywata maypichus ñak'anku, chaypi. Chantá ñak'asqa uywaj 
yawarninwan altarta, chantá tukuy muyuynintinta ima ch'ajchunanku tiyan. 

3Chaymantaqa ñak'asqa uywaj tukuy wiranta wirachanqa: Chupanta, 
ch'unchulapi wiranta, tukuy wiranta ima q'olachispa Diosman jaywanqa. 

4Jaywallanqataj iskaynin lurunninta, lurunninpi wiranta, ch'illanpi wiranta, 
k'iwicha qayllapi wiranta ima. K'iwichanpi wirataqa lurunnintawan khuskata 
orqhonqanku. 

5Chaymantataj sacerdoteqa chaykunata altarpi q'olachenqa, Tata Diospaj 
jaywanata jina. Chayqa jucharayku q'olachisqa jaywanamin. 

6Chantá jucharayku jaywasqa uywamantaqa Diospaj T'aqasqa Cheqapi tukuy 
sacerdotekuna mikhuyta atenqanku, imaraykuchus chayqa Diospaj 
t'aqasqamin. 

7Jucha pampachasqa kananpaj jaywanaqa, jucharayku jaywana jinallataj 
kashan, chayrayku jaywanapaj kamachisqakunaqa iskayninpaj kikillan kanqa. 
Jucha pampachasqa kananpaj jaywasqa uywaj aychanqa jaywaj sacerdotepaj 
kanqa. 

8Jinallataj q'olachispa jaywasqa uywaj qaranqa jaywaj sacerdotellapajtaj kanqa. 

9Jinallataj ch'aki mikhuy jaywanamanta hornopi chayachisqa kaj, fierro 
mankapi chayachisqa kaj, chantá paylapi chayachisqa kajqa jaywaj sacerdotepaj 
kanqa. 

10Ch'aki mikhuy tukuy jaywanamanta, kachun aceitewan puñasqa, chayrí mana, 
Aaronpata tukuy churinkunapaj kanqa. Chaytaqa kikichajkama 
rak'inakonqanku. 

K'achata kawsakuy jaywana 

11Tata Diosman k'achata kawsakuy jaywanata jaywanapaj kamachisqakunaqa 
kaymin: 

12Sichus pipis Tata Diosta pachis nispa jaywanata Diosman apamonqa chayqa, 
ñak'aspa jaywanapaj uywatawan khuska aceitewan puñasqa mana levadurayoj 
tortillata apamonqa. Apamullanqataj aceitewan jawisqa mana levadurayoj 
tortillata, chantá sumaj jak'umanta aceitewan puñaspa ruwasqa t'antawan. 

13Jinallataj pachis nispa allinyakuna jaywanatawan khuska jaywananpaj 
levadurayoj t'antata apamullanqataj. 

14Tukuy jaywanamanta wakinta Tata Diosman jaywanqa. Chantá chay 
jaywasqaqa sacerdotepaj kanqa, pichus k'achata kawsakuy jaywanamanta 
uywaj yawarninta altarpi ch'ajchojpaj. 

15Diosta pachis nispa, chantá allinyakuy jaywanapaj jaywasqa uywaj 
aychantaqa chay p'unchaypacha mikhunanku tiyan. Q'ayantinpajqa mana ni uj 
chhikallantapis puchuchinankuchu tiyan. 

16Sichus pipis, imata nisqanta junt'aspa, uj uywata apamunman chayqa, chayrí 
sonqonmanta munaspa apamunman chayqa, Diosman jaywanqa. Chantá chay 
kikin p'unchaypacha jaywasqa uywaj aychanta mikhunanku tiyan. Chaymanta 
puchojtataj q'ayantinpis mikhuyta atillanqanku. 

17Sichus kinsa p'unchayninman Diosman jaywasqa uywaj aychan kanmanraj 
chayqa, tukuynin ruphachisqa kanan tiyan. 

18Sichus pipis kinsa p'unchayninman allinyakuy jaywanamanta uywaj aychanta 
mikhunman chayqa, chay jaywasqanta Tata Dios mana jap'ikonqachu, nitaj 
cuentaman churasqachu kanqa. Aychataj ch'ichipaj qhawasqa kanqa. Pichus 
chay aychata mikhojtaj juchachasqa kanqa. 

19Ch'ichipaj qhawasqa imaman chayaj aychataqa mana mikhonqankuchu, 
manachayqa ruphachisqallaña kanan tiyan. Aychataqa llimphupaj qhawasqa 
kajkunalla mikhonqanku. 

20Sichus pipis mana llimphupaj qhawasqa kashaspa, Tata Diosman allinyakuy 
jaywasqamanta aychata mikhunman chayqa, chinkachisqa kanqa. 

21Ichapis pipis runaj ch'ichinta llankhanman, chayrí ch'ichipaj qhawasqa 
animalta, chayrí ima ch'ichillatapis llankhanman, jinapis Tata Diosman k'achata 
kawsakuy jaywanamanta mikhunman chayqa, llajtamanta wijch'usqa kanqa, 
nispa. 

Yawarta, wiratawan mana mikhunamanta kamachisqa 

22Tata Dios Moisesta nillarqataj: 

23Israelitakunata ajinata niy: Waka wirata, oveja wirata, nitaj cabra wirata ama 
mikhunkichejchu. 

24Wañusqa uywakunaj wiranta, chayrí k'ita animalpa mithasqan uywaj 
wiranwanqa imatapis ruwayta atinkichej. Chaywanpis amapuni chayta 
mikhunkichejchu. 

25Sichus pipis Tata Diosman q'olachispa jaywana uywaj wiranta mikhonqa 
chayqa, chinkachisqa kanqa. 

26Maypichá tiyakunkichej, chaypi phuruyoj uywaj yawarninta, nitaj animalpa 
yawarnintapis mikhunkichejchu. 

27Pichus ima animalpallatapis yawarninta mikhojqa llajtamanta wijch'usqa 
kanqa, nispa. 

Sacerdotekuna jap'inanku mikhuna 

28Tata Dios Moisesta nillarqataj: 

29Israelitakunata niy: Pichus k'achata kawsakuy jaywanata apamojqa, Tata 
Diospa ñawpaqenman apamunan tiyan. 

30Chay k'achata kawsakuy jaywanatataj q'olachispa Tata Diosman jaywananpaj, 
paypuni apamonqa. Qhasqonpi wirata, chantá qhasqontawan ima apamuspa, 
Tata Diospa ñawpaqenpi uywaj qhasqonta ikhaspa jaywanqa. 

31Chantá sacerdoteqa chay wirata altarpi q'olachenqa. Uywaj qhasqonrí 
Aaronpaj, churinkunapajwan ima kanqa. 

32Allinyakuy jaywanamanta ñak'asqa uywaj paña piernantaqa 
sacerdotemanpuni qonqanku. 

33Paña pierna kanqa, Aaronpa churinkunamanta mayqen sacerdotechá 
allinyakuy jaywanata uywaj wiranta, yawarnintawan Tata Diosman jaywanqa, 
chaypaj. 

34K'achata kawsakuy jaywanata israelitakuna noqaman qowasqankumantaqa 
qhasqonta, piernantawan noqa t'aqani, sacerdote Aaronpaj, mirayninpajwan. 
Chaykunaqa wiñaypaj paykunapajpuni kanqa, nispa. 

35Chaykunata noqa Tata Dios sacerdoteykuna kanankupaj t'aqarqani, 
chaymantapacha noqaman q'olachispa jaywanamanta Aaronman, 
mirayninmanwan ima qorqani. 

36Tata Diosqa sacerdote kanankupaj t'aqasqa kasqankumantapacha, 
chaykunata qonankupaj israelitakunata kamacherqa. Chay kamachisqaqa wiñay 
wiñaypaj kanqa. 

37Chaykunamin kamachisqakuna kashan: Q'olachispa jaywanamanta, ch'aki 
mikhuyta jaywanamanta, jucha pampachasqa kananpaj jaywanamanta, 
jucharayku jaywanamanta, t'aqasqa kaspa jaywanamanta, chantá allinyakuy 
jaywanamanta. 

38Chaykunata Tata Dios Moisesman Sinaí orqopi kamacherqa, maypachachus 
israelitakuna Tata Diosman jaywanankupaj apamunankuta kamacherqa, 
chaypacha. 

Levítico 8 

Aaronwan, churinkunawan Tata Diospaj t'aqasqa 

(Ex 29.1-37) 

1Tata Dios Moisesta nillarqataj: 

2Aaronta, churinkunatawan ima wajyachiy. Chantá sacerdotekunapaj p'achata, 
jawina aceiteta ima oqharikuy, jinallataj jucha pampachasqa kananpaj jaywana 
torillota, iskay corderota, canastapi mana levadurayoj t'antatawan. 

3Chantá tukuy israelitakunata Dioswan Tinkukuna Toldo punkuman tantay, 
nispa. 

4Jinataj Moisesqa Tata Diospa kamachisqanman jina ruwarqa. Israelitakunataj 
Dioswan Tinkukuna Toldo punkuman tantakamorqanku. 

5Chantá Moisesqa tukuy israelitakunata nerqa: Tata Diosqa kayta 
ruwananchejta kamachin, nispa. 

6Chaymanta Moisesqa Aaronta, churinkunatawan ima qayllachimuspa, 
paykunata yakuwan mayllarqa. 

7Chantá Aaronman p'achata churarqa, chumpiwantaj chumpiykorqa. 
Patanmantaj ponchoman rijch'asqa qhatanawan qhataykorqa. Chaypa 
patanmantaj unkuta churaykorqa, jinaspataj, unkoj watanallanwantaj sumajta 
wataykorqa. 

8Chaymantataj unkoj patanman pecherata warkhuykorqa. Pecheramantaj 
Diosta tapuna Urimta chantá Tumimta ima churarqa. 

9Moisesqa Aaronpa umanmantaj chhoqo ch'uluta churarqa, chay ch'uloj 
ñawpaqenmantaj qorimanta qhelqasqa tablitata churaykorqa, Diospaj t'aqasqa 
kasqan yachakunanpaj. 

10Chantá Moisesqa Diospaj t'aqanapaj jawina aceiteta jap'ispa, Dioswan 
Tinkukuna Toldota jawerqa. Jawillarqataj toldo ukhupi tukuy imachus kajta, 
ajinata jawispataj, Tata Diospaj t'aqarqa. 

11Chay kikin aceitellawantaj qanchis kutita altarta ch'ajchorqa. Chaymantataj 
Moisés altarta, chaypi kaj tukuy imatawan aceitewan jawerqa. Jawillarqataj 
broncemanta ruwasqa jatun ch'illamita, sayanantawan, Tata Diospaj t'aqasqa 
kananpaj. 

12Chantá Moisesqa Aaronpa umanman jawina aceiteta jich'aspa, sacerdote 
kananpaj t'aqarqa. 

13Chaymantataj Moisesqa Aaronpa churinkunatañataj wajyaspa, paykunaman 
p'achata churaykorqa, chantá chumpiwan chumpiykorqa. Jinaspataj, 
umankuman chhoqo ch'uluta churaykorqa, Tata Dios kamachisqanman jina. 

14Chantá Moisés kamacherqa jucha pampachasqa kananpaj jaywana torillota 
apamunankuta. Apamojtinkutaj, Aaronwan, churinkunawan ima torilloj 
umanman makinkuta churarqanku. 

15Chaymantataj Moisés torillota ñak'arqa. Chantá torilloj yawarninta jap'erqa, 
maki ruk'ananta yawarman chhapuspataj, altarpa tawantin wajrankunata 
jawerqa. Puchoj yawartataj altarpa uranman jich'arqa. Ajinata ruwaspa, Moisés 
altarta Tata Diospaj t'aqarqa, chaypi tukuy runaj juchan pampachasqa kananpaj. 

16Chantá Moisés uywa ñak'asqaj tukuy ch'unchulanmanta wiranta orqhorqa. 
Orqhollarqataj uywaj k'iwichanpi kaj wiranta, iskaynin lurunninpi wiranta ima. 
Jinaspataj tukuyninta altarpi q'olacherqa. 

17Ñak'asqa uywamanta puchoj aychanta, qaranta, wanuntawan imarí jaramanta 
jawaman orqhospa, ruphacherqa. Ajinata Moisés ruwarqa, Tata Diospa 
kamachisqanman jina. 

18Chaymanta Moisesqa q'olachispa jaywanapaj corderota apamunankuta nerqa. 
Apamojtinkutaj, Aaronwan, churinkunawan ima uywaj umanman makinkuta 
churarqanku. 

19Chantá Moisés uywata ñak'aspa, altarta, jinallataj altarpa muyuyninta ima 
ñak'asqa uywaj yawarninwan ch'ajchorqa. 

20Chaymantataj Moisesqa corderota chhikan chhikanta khuchurarqa. Chantá 
umanta, wiranta ima khuchusqa aychatawan khuska q'olacherqa. 

21Chantá ñak'asqa corderoj ch'unchulanta, piernantawan ima yakuwan 
mayllaspa, tukuyninta altarpi q'olacherqa, ima munayta q'apashaj Tata Diosman 
jaywanata jina. Ajinata Moisés ruwarqa, Tata Diospa kamachisqanman jina. 

22Chaymanta Moisés Tata Diospaj t'aqasqa kanapaj jaywana ujnin kaj 
corderotañataj apachimorqa. Chantá Aaronwan, churinkunawan ima, uywaj 
umanman makinkuta churarqanku. 

23Chaymantataj Moisés corderota ñak'aspa, uj chhika yawarwan Aaronpa paña 
ninrinpa uranta jawerqa. Jinallataj Aaronpa paña makinpa machu ruk'ananta, 
paña chakinpa machu ruk'anantawan ima jawillarqataj. 

24Chantá Moisesqa Aaronpa churinkunata qayllamunankuta nerqa. Paykuna 
qayllajtinkutaj, paña ninrinkoj uranta, paña makinkoj machu ruk'anankuta, 
chantá paña chakinkoj machu ruk'anankutawan ima yawarwan jawirarqa. 
Jinaspataj, altarta, muyuynintawan puchoj yawarwan ch'ajchorqa. 

25Chaymantataj Moisesqa ñak'asqa uywamanta wiranta, chupanta, 
ch'unchulanmanta tukuy wiranta, k'iwichanpi wiranta, iskaynin lurunninmanta 
wiranta, paña piernantawan ima jap'erqa. 

26Chantá Tata Diospa ñawpaqenpi kaj mana levadurayoj ruwasqa t'antayoj 
canastamanta mana levadurayoj tortillata orqhorqa. Orqhollarqataj aceitepi 
chayachisqa tortillata, aceitewan jawisqa tortillatawan. Chaykunatataj wira 
pataman, paña pierna pataman ima churarqa. 

27Chantá chay tukuyta Aaronman, churinkunaman ima jaywarqa, paykuna Tata 
Diosman ikhasqa jaywanata jaywanankupaj. 

28Chaymantataj Moisesqa chay ikhasqa jaywanata makinkumanta jap'ispa, 
q'olachispa jaywana uywatawan khuska altarpi q'olacherqa. Chay karqa 
Aaronwan, churinkunawan Tata Diospaj t'aqasqa kasqankumanta jaywana. 
Chay q'olachispa jaywanaj ima munay q'apaynintaj Tata Diospa sonqonman 
chayarqa. 

29Chantá Moisés uywaj qhasqonta oqharerqa, ikhaspataj, Tata Diosman 
jaywarqa. Tata Diospa kamachisqanman jina, Diospaj t'aqasqa kanapaj 
jaywasqa corderomanta qhasqon Moisespaj kanan karqa. 

30Chantá Moisés jawina aceiteta, chantá altar patapi kashaj yawartawan 
oqharispa, Aaronta, churinkunatawan ima ch'ajchorqa. Jinallataj sacerdote 
p'achankutapis ch'ajchullarqataj. Ajinata Moisesqa Aaronta, churinkunata, 
chantá sacerdote p'achankutawan ima Tata Diospaj t'aqarqa. 

31Chantá Moisés Aaronta, churinkunatawan ima nerqa: Dioswan Tinkukuna 
Toldo punkupi kay aychata chayachispa, Tata Diospaj t'aqasqa t'anta canastapi 
kashan, chaytawan mikhuychej. Ajinata ruwankichej Tata Dios 
kamachisqanman jina: Chay aychataqa Aaronwan, churinkunawan ima 
mikhonqanku, nispa. 

32Chantataj puchoj aychata, puchoj t'antatawan ima q'olachinkichej. 

33Qankunaqa Dioswan Tinkukuna Toldo punkumanta qanchis p'unchayta ama 
llojsinkichejchu, imaraykuchus qanchis p'unchaypi Diospaj t'aqasqa 
kasqaykichej junt'akonqa. 

34Tata Dios kamacherqa juchaykichej pampachasqa kananpaj kunan imatachus 
ruwarqanchej, chayta ruwanata. 

35Chayrayku qankunaqa qanchis p'unchay junt'ata, tuta p'unchay Dioswan 
Tinkukuna Toldo punkupi kanaykichej tiyan. Ama wañuchisqa kanaykichejpaj, 
Tata Diospa kamachisqanta kasuychej. Ajinata Tata Dios kamachiwarqa, nispa. 

36Chantá Aaronwan, churinkunawan ima Moisesnejta Tata Dios tukuy 
kamachisqanta ruwarqanku. 

Levítico 9 

Aarón sacerdote jina ruwananta qallarin 

1Pusaj kaj p'unchaypi Moisesqa Aaronta, churinkunata, chantá israelitakunaj 
kurajninkukunatawan ima wajyarqa. 

2Chantá Moisés Aaronta nerqa: Juchata pampachanapaj uj torillota apamuy. 
Jinallataj q'olachispa jaywanapaj mana iman imanasqa corderotawan 
apamullaytaj. Jinaspataj chaykunata Tata Diosman jayway. 

3Israelitakunatataj niy: Jucha pampachasqa kananpaj Diosman jaywanapaj uj 
chivota apamuychej. Jinallataj mana iman imanasqa uj watayoj torillota, uj 
watayoj corderotawan ima apamullaychejtaj q'olachispa Tata Diosman 
jaywanapaj. 

4Apamullaychejtaj uj torota, uj corderotawan allinyakuy jaywanata Tata 
Diosman jaywanapaj. Chantá apamullaychejtaj aceitewan puñasqa ch'aki 

mikhuy jaywanata, imaraykuchus Tata Diosqa Tukuy Atiyniyoj kasqanta kunan 
qankunaman rikuchisonqachej, nispa. 

5Jinataj israelitakunaqa Moisespa tukuy kamachisqanta Dioswan Tinkukuna 
Toldo punkuman apamorqanku. Chaymantataj tukuy israelitakuna rispa, Tata 
Diospa ñawpaqenpi sayarqanku. 

6Chantá Moisés nerqa: Tata Dios kayta ruwanaykichejta kamachisunkichej. 
Sichus kasunkichej chayqa, Tata Dios jatun kayninpa lliphipiyninwan 
qankunaman rikuchisonqachej, nispa. 

7Chaymanta Moisesqa Aaronta nillarqataj: Altarman qayllaspa, jucha 
pampachasqa kananpaj jaywanaykita jayway. Chantá q'olachina 
jaywanaykitapis jaywallaytaj. Ajinata ruwanki qanpa juchallisqayki, jinataj 
israelitakunaj juchallisqankupis pampachasqa kananpaj. Chantá israelitakunaj 
apamusqankuta Diosman jayway, juchallisqanku pampachasqa kananpaj. 
Ajinata Tata Diospa kamachisqanman jina ruwanki, nispa. 

8Chantá Aaronqa altarman qayllaykuspa, torillota ñak'arqa. Jinaspataj, 
juchallisqan pampachasqa kananpaj, chay torillota Diosman jaywarqa. 

9Aaronpa churinkunataj payman yawarta jaywarqanku, Aarontaj maki 
ruk'ananta yawarman chhapuspa, altarpa wajrankunata jawirarqa. Puchoj 
yawartataj altarpa uranman jich'arqa. 

10Chaymantá jucha pampachasqa kananpaj apamusqa, chay uywaj wiranta 
altarpi q'olacherqa. Jinallataj Aaronqa chay uywaj lurunninta, k'iwichanpi 
wirantawan ima q'olachillarqataj. Ajinata Aarón ruwarqa imaynatachus Tata 
Dios Moisesman kamachisqanman jina. 

11Uywaj aychanta, qarantawan imarí jaramanta jawaman orqhospa, 
ruphacherqa. 

12Chantá Aaronqa q'olachispa jaywanapaj apamusqanku uywatañataj ñak'arqa. 
Churinkunataj yawarta payman jaywarqanku, Aarontaj chay yawarwan altarta, 
chantá muyuyninta ima ch'ajchorqa. 

13Chaymantataj uywaj umanta, khuchusqa aychantawan jaywarqanku, Aarontaj 
chaykunata altarpi q'olacherqa. 

14Jinaspataj uywaj ch'unchulanta, chantá piernanta ima yakuwan mayllaspa, 
q'olachispa jaywanatawan khuskata altarpi q'olacherqa. 

15Chaymanta Aaronqa israelitakuna Tata Diosman jaywanankupaj 
apamusqankuta Diosman jaywallarqataj. Jinallataj Aaronqa chivota jap'iytawan 
ñak'arqa israelitakuna juchallisqanku pampachasqa kananpaj apamusqankuta, 
chantá Tata Diosman jaywarqa, imaynatachus ñawpajta jaywarqa, ajinata. 

16Jinallataj q'olachispa jaywana uywata, kamachisqa kasqanman jina, Diosman 
jaywallarqataj. 

17Chantá ch'aki mikhuy jaywanamanta uj pojtuta oqharispa, altarpi q'olacherqa, 
sut'iyayta q'olachispa jaywana uywatawan khuskata. 

18Jinallataj Aarón ñak'allarqataj israelitakuna k'achata kawsakuy jaywanata 
Diosman jaywanapaj apamusqanku torota, corderotawan ima. Churinkunataj 
payman yawarta jaywarqanku, paytaj chay yawarwan altarta, chantá altarpa 
tukuy muyuyninta ch'ajchorqa. 

19Jaywallarqankutaj toroj wiranta, corderoj wiranta, chupanta, ch'unchulaj 
wiranta, lurunninta, k'iwichapi wiranta ima. 

20Chantá Aarón tukuynin wirata, uywaj qhasqon pataman churaykorqa. 
Chaymantataj pay chay wirata altarpi q'olacherqa. 

21Jinataj Aaronqa chay uywaj qhasqonta, chantá iskay paña piernankunata ima 
oqhariytawan, ikhaspa Tata Diosman jaywarqa, Moisespa kamachisqanman 
jina. 

22Chantá Aarón chay tukuyta ruwayta tukuytawan makinta oqharispa, 
israelitakunata samincharqa. Chaymantataj jucha pampachasqa kananpaj 
jaywanata, q'olachinapaj jaywanata, k'achata kawsakuy jaywanata Diosman 
jaywaytawan, altarmanta ithirerqa. 

23Chantá Moiseswan, Aaronwan ima Dioswan Tinkukuna Toldoman 
yaykorqanku. Chaymanta llojsimuspataj, israelitakunata ujtawan 
samincharqanku. Jinallapi Tata Diospa jatun kayninpa lliphipiynin 
tukuyninkuman rikhurerqa. 

24Chaymantataj Tata Diospa ñawpaqenmanta nina llojsimuspa, altarpi aychata, 
wiratawan ima q'olaykorqa. Chayta rikuspataj, tukuy israelitakuna kusikuspa 
qhaparerqanku, chantá pampakama k'umuykorqanku. 

Levítico 10 

Nadabwan, Abiuwan ima wañunku 

1Uj kuti Aaronpata churinkuna Nadabwan, Abiuwan ima sapa uj incienso 
q'oshñichinata oqharikuspa, ninata churarqanku. Chantá ninaman inciensota 
churaspa, Tata Diosman jaywarqanku, mana kamachisqanman jinachu. 

2Jinapi Tata Diospa ñawpaqenmanta ujllata nina llojsimuspa, paykunata 
ruphaykorqa. Ajinata Tata Diospa ñawpaqenpi iskayninku wañorqanku. 

3Chaymanta Moisesqa Aaronta nerqa: Kay kananta mana munaspa Tata Dios 
ajinata nerqa: Noqaman qayllamuwajkunaman may llimphu kayniyta rikuchisaj. 

Tukuy israelitakunamantaj jatun kayniypa lliphipiyninta rikuchillasajtaj, nispa. 
Aarontajrí ch'inlla karqa. 

4Chantá Moisesqa Aaronpa tion Uzielpa churinkuna Misaelta, Elzafanta ima 
wajyaspa, nerqa: Jamuychej, Dioswan Tinkukuna Toldomanta aylluykichejpa 
ayankuta orqhospa, jaramanta jawaman apaychej, nispa. 

5Paykunataj Moisespa nisqanman jina qayllaykuytawan, wañusqakunata 
p'achankumanta jap'ispa, jaramanta jawaman orqhorqanku. 

Sacerdotekunaj ruwananku 

6Chaymanta Moisesqa Aaronta, chantá Eleazarta, Itamartawan ima nerqa: Ama 
mana ñajch'asqaqa kaychejchu, nitaj p'achaykichejtapis llik'ikuychejchu 
wañusqakunarayku llakisqa kasqaykichejta rejsichispa. Sichus chayta 
ruwankichej chayqa, qankunapis wañuchisqallataj kankichej, Tata Diostaj 
israelitakunapaj k'arajta phiñakonqa. Ayllu masiykichej israelitakunalla Tata 
Dios Nadabta, chantá Abiutawan ima ninawan ruphachisqanmanta 
waqachunku. 

7Amallataj Dioswan Tinkukuna Toldoman yaykuna punkumanta 
karunchakuychejchu, ama wañunaykichejpaj. Qankunaqa aceitewan jawisqa 
kaspa, Tata Diospaj t'aqasqa kankichej, nispa. Paykunataj Moisespa 
kamachisqanman jina ruwarqanku. 

8Chay jawa Tata Diosqa Aaronta nillarqataj: 

9Qan, chayrí churiykikuna Dioswan Tinkukuna Toldoman yaykunaykichej 
kajtenqa, ama vinota ujyankichejchu, nitaj ima machachej ujyanatapis, ama 
wañunaykichejpaj. Kayqa tukuy mirayniykichejpaj wiñaypaj kamachisqay 
kanqa. 

10Ch'aki sonqo kaspaqa, mayqenchus Diospaj t'aqasqa kajta, mana t'aqasqa 
kajtapis reparayta atinkichej. Jinallataj mayqenchus llimphupaj qhawasqa kajta, 
chayrí ch'ichipaj qhawasqa kajtapis, allinta reparayta atillankichejtaj. 

11Jinallataj israelitakunaman Tata Diospa tukuy kamachisqanta 
yachachinaykichej tiyan. Chay kamachisqakunata paymin Moisesnejta 
qosorqachej, nispa. 

12Chantá Moisesqa Aaronta, iskaynin qhepakoj churinkuna Eleazarta, Itamarta 
ima nerqa: Tata Diosman ch'aki mikhuy jaywanamanta puchojtaqa altar 
qayllapi mana levadurayojta mikhuychej. Chay jaywasqaqa Tata Diospaj 
t'aqasqamin. 

13Chaytaqa Diospaj T'aqasqa Cheqapi mikhunkichej, imaraykuchus chayqa Tata 
Diosman jaywanamanta qanman, jinataj churiykikunaman qosqamin. Ajinata 
Tata Dios kamachiwarqa. 

14Tata Diosman ikhaspa jaywasqamanta uywaj qhasqonta, chantá qankunapaj 
t'aqasqa piernatawan Diospaj T'aqasqa Cheqapi mikhunkichej. Chayqa qanpaj, 
churiykikunapaj, ususiykikunapaj ima qosqa kashan israelitakuna k'achata 
kawsakuy jaywanata Diosman apamusqankumanta. 

15Ñak'asqa uywaj piernanta, chantá qhasqonta ima, q'olachispa jaywanapaj 
wiratawan khuskata ikhaspa Tata Diosman jaywanqanku. Chaykunaqa Tata 
Diospa kamachisqanman jina, qanpaj, chantá churiykikunapaj ima kanqa, nispa. 

16Chantá Moisés Eleazarta taporqa jucha pampachasqa kananpaj apamusqanku 
chivomanta. Paykunataj Moisesman willarqanku chay chivota ñak'aspa 
q'olachisqankutaña. Chayta yachaspa Moisesqa Eleazarpaj, jinataj Itamarpaj 
ima phiñakorqa. Chantá nerqa: 

17Imaraykutaj jucha pampachasqa kananpaj jaywanamanta Diospaj T'aqasqa 
Cheqapi mana mikhorqankichejchuri? Chayqa Tata Diospaj t'aqasqamin karqa. 
Chayta Tata Dios qankunaman qosorqachej, qankuna israelitakunaj juchankuta 
apanaykichejpaj, chantá paykunaj juchanku Tata Diosnejta pampachasqa 
kananpaj. 

18Chay chivoj yawarnin Dioswan Tinkukuna Toldoman mana apasqa 
kasqanrayku, qankuna chay jaywasqa aychata Diospaj T'aqasqa Cheqapi 
mikhunaykichej karqa, noqa kamachisqayman jina, nispa. 

19Aarontaj Moisesman kuticherqa: Kunan paykuna juchanku pampachasqa 
kananpaj jaywanata, jinallataj q'olachispa jaywanatawan Tata Diosman 
jaywarqanku. Chaywanpis kay llakiy qhatiriwan. Jinaqa sichus kunan jucha 
pampachasqa kananpaj jaywasqa aychata mikhuyman karqa chayqa, Tata 
Diospaj allillanchu kanman karqa? nispa. 

20Moisestaj ajinata Aaronta nejta uyarispa, sonqo junt'asqa qhepakorqa. 

Levítico 11 

Mikhunapaj, mana mikhunapaj animalkuna 

(Dt 14.3-21) 

1Tata Dios Moiseswan, Aaronwan ima parlaspa, nillarqataj: 

2Israelitakunata niychej: Kay pachapi kaj chhika animalkunamanta kaykunata 
mikhuyta atinkichej: 

3K'anojkunata, chantá chaki sillun palqasqa uywakunata mikhuyta atinkichej. 

4K'anojkunamanta, chayrí chaki sillun palqayojkunamanta kaykunata ama 
mikhunkichejchu: Camello k'anun chaypis, chaki sillun mana palqayojchu. Chay 
uywata ch'ichipaj qhawankichej. 

5Qoweqa k'anun, chaywanpis chaki sillun mana palqayojchu. Chayrayku chay 
uywata mana llimphuchu kasqanta qhawankichej. 

6Qhechi qowipis k'anullantaj, chaywanpis chaki sillun mana palqayojchu 
kasqanrayku, chay uywatapis mana llimphuchu kasqanta qhawankichej. 

7Khuchitaqa amallataj mikhunkichejchu, imaraykuchus chaki sillun palqayoj 
chaypis, mana k'anunchu. Chayrayku khuchitaqa mana llimphuchu kasqanta 
qhawankichej. 

8Chay uywakunaj aychanta ama mikhunkichejchu. Payllamanta wañojtinpis 
mana llojchillankichejpischu. Chaykunata mana llimphuchu kasqanta 
qhawankichej. 

9Yakupi kawsajkunamanta kaykunata mikhuyta atinkichej: Mama qochapi, 
mayupi kajmantaqa tukuy lijrayoj chantá qherpayoj challwakunata mikhuyta 
atinkichej. 

10Mama qochapi, chayrí mayupi kawsajkunamanta mana lijrayoj, nitaj 
qherpayoj kajtaqa ch'ichipaj kasqanta qhawankichej, jatuchajpis, chayrí 
juch'uychajpis kachunku. 

11Chay animalkunaj aychanta ama mikhunkichejchu. Chayta millaypaj 
qhawankichej, wañojtinkupis ama llankhankichejchu. 

12Yakupi kawsaj tukuy animalmanta mana lijrayoj, nitaj qherpayojqa 
millachikunapaj qhawasqa kanqanku. 

13Phuruyoj animalkunamantarí kaykunata ama mikhunkichejchu, manachayqa 
ch'ichipaj qhawasqa kasqanta qhawankichej: Ankata, kunturta, yaku ankata, 

14suwintuta, imaymana mamanikunata, 

15tukuy imaymana qharqañakunata, 

16surita, ch'useqata, tukuy imaymana wamankunata, imaymana wallpa suwata. 

17Kaykunatapis millaypaj qhawankichej: Jukuta, p'aspata, ibis sutiyoj p'isqota, 

18pilita, pelícano sutiyoj p'isqota, suweq'arata, 

19pariwanata, tukuy imaymana wajchillata, abubilla nisqa p'isqota, chiñita ima. 

20Jinallataj tukuy imaymana lijrayoj khuruta, jinataj pampata purej tukuy 
imaymana khuruta ch'ichipaj qhawankichej. 

21Chaywanpis lijrayoj khurukunamanta, pampata phinkispa purejkunallata 
mikhuyta atinkichej, chakinkoqa phinkinapaj jina moqoyoj kasqanrayku. 

22Chaykunamantaqa kaykunata mikhuyta atinkichej: Tukuy imaymana phinki 
phinkikunata, sirp'a sirp'ata, t'inti t'intikunata ima. 

23Chaymanta lijrayoj pampapi purej tukuy khurukunataqa millaypaj 
qhawankichej. 

24Qankunamanta pipis kayta ruwajqa mana llimphupaj qhawasqa kankichej. 
Pillapis kay animalkunamanta wañusqata llankhajqa ch'isiyaykuykama mana 
llimphupaj qhawasqa kankichej. 

25Jinallataj pillapis kay khurukunamanta wañusqata oqharejqa p'achanta 
t'ajsakonqa, ch'isiyaykuykamataj mana llimphupaj qhawasqa kanqa. 

26Tukuy animal chaki silluyoj kashaspa, manataj palqayojchu kanman, nillataj 
k'anojchu kanman chayqa, chay animalta ch'ichipaj qhawankichej. Pichus chay 
animalta llankhajqa ch'ichipaj qhawasqa kanqa. 

27Tawa chakiyoj animalkunamanta, chaki pampanwan purejkunata ch'ichipaj 
qhawankichej. Chantá pillapis chay wañusqa animalta llankhajqa 
ch'isiyaykuykama mana llimphupaj qhawasqa kanqa. 

28Jinallataj pillapis wañusqa animalta oqharejqa p'achanta t'ajsakonqa, chantá 
ch'isiyaykuykama mana llimphupaj qhawasqa kanqa. Qankunaqa chay 
animalkunata ch'ichipaj qhawanaykichej tiyan. 

29Pampata qhatatakuspa purej animalkunamantaqa kaykunata ch'ichipaj 
qhawanaykichej tiyan: Q'arachupata, juk'uchata, tukuy imaymana katarikunata, 

30tukuy imaymana juronkunata, caimanta, iguanata, ararankhata, chantá 
camaleonta ima. 

31Chay animalkunata qankunaqa ch'ichipaj qhawankichej. Pillapis chay 
animalkunamanta wañusqata llankhajqa ch'isiyaykuykama mana llimphupaj 
qhawasqa kanqa. 

32Jinallataj imamanchus chay wañusqa animal urmaykonqa chayqa, chaypis 
ch'ichillapajtaj qhawasqa kanqa. K'aspimanta ruwasqapis kachun, chayrí 
kachun p'acha, qara, costalkuna, llank'anapaj herramientapis, ch'ichipaj 
qhawasqa kanqa. Chaykunataqa yakuwan mayllankichej, ch'isiyanankamataj 
ch'ichipaj qhawasqa kanqa. Chaymantaraj llimphu kanqa. 

33Sichus chay animalkunamanta wañusqa t'uru mankaman urmaykunman 
chayqa, mankapi kajqa ch'ichipaj qhawasqa kanqa. Mankatatajrí p'akinkichej. 

34Sichus chay mankamanta yaku mikhunaman jich'aykukunman chayqa, chay 
mikhunaqa ch'ichipaj qhawasqa kanqa. Jinallataj chay mankapi kaj yakupis 
ch'ichillapajtaj qhawasqa kanqa. 

35Wañusqa animal imamanchus urmaykonqa chayqa, ch'ichipaj qhawasqa 
kanqanku. Hornopis kachun, q'onchapis kachun, chayta thuñinkichej, 
imaraykuchus ch'ichichasqa kashan. Chayrayku qankunaqa chaykunata 
ch'ichipaj qhawankichej. 

36Chaywanpis yaku juturi, yaku qocha imaqa llimphullapajpuni qhawasqa 
kanqa. Pichus wañusqa animalta llankharejlla mana llimphupaj qhawasqa 
kanqa. 

37Sichus wañusqa animal tarpuna mujuman urmaykunman chayqa, chay 
mujoqa llimphullapuni kanqa. 

38Sitajchus chullusqa mujuman wañusqa animal urmaykunman chayqa, chay 
mujoqa ch'ichipaj qhawasqa kanqa. 

39Sichus mikhunaykichejpaj llimphupaj qhawasqa animal wañunman, chaytataj 
pipis llankhanman chayqa, ch'isiyaykuykama chay runa mana llimphupaj 
qhawasqa kanqa. 

40Pichus wañusqa animalpa aychanta mikhojqa p'achanta t'ajsakonqa, 
ch'isiyaykuykamataj mana llimphupaj qhawasqa kanqa. Jinallataj pichus 
wañusqa animalta orqhojqa p'achanta t'ajsakonqa, chantá ch'isiyaykuykama 
mana llimphupaj qhawasqa kallanqataj. 

41Jallp'a patata qhatatakuspa purej animalkunamantaqa amapuni 
mikhunkichejchu. Chaykunataqa ch'ichipaj qhawankichej. 

42Jallp'a patata qhatatakuspa purej animalkunata, tawa chakiyojpis, chayrí 
ashkha chakiyojpis kachun, amapuni mikhunkichejchu. Chaykunaqa ch'ichipaj 
qhawasqa kanku. 

43Ama ari, ni mayqen pampata qhatatakuspa purej animalrayku mana 
llimphupaj qhawasqa kaychejchu, nitaj paykunawan ch'ichichakuychejchu, 
imajtinchus ch'ichipaj qhawasqa kanku. 

44Noqa Tata Diosniykichej kani. Chayrayku qankunaqa noqapaj t'aqasqa jina 
allinta puriychej, imaraykuchus noqaqa may llimphu kani. Qankunaqa amapuni 
pampata qhatatakuspa purej animalkunata llojchispa ch'ichichakunkichejchu. 

45Noqa Tata Dios kani, pichus Diosniykichej kanaypaj qankunata Egiptomanta 
orqhomorqaykichej, chay. Chayrayku qankunaqa noqapaj t'aqasqa jina 
kawsaychej, imajtinchus noqaqa manchay llimphumin kani, nispa. 

46Chaykuna kanku animalkunamanta, lijrayojkunamanta, yakupi tukuy 
kawsajmanta, chantá jallp'a patata qhatatakuspa purejkunamanta 
kamachisqakuna. 

47Ajinata ch'ichipaj qhawasqata, llimphupaj qhawasqata, mayqen animaltachus 
mikhunamanta, mayqentatajchus mana mikhunamantapis reparayta atinkichej, 
nispa. Ajinata Tata Dios nerqa. 

Levítico 12 



239 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

Onqokoj warmi llimphuchakunanmanta 

1Tata Dios Moiseswan parlaspa, nillarqataj: 

2Israelitakunata niy: Sichus uj warmi onqoj rikhurispa, qhari wawata 
paqarichikunman chayqa, qanchis p'unchayta mana llimphupaj qhawasqa 
kanqa, imaynatachus killa onqoyninwan kaspa karqa, ajinata. 

3Chantá wawaqa paqarisqanmanta pusaj p'unchayninman circuncidasqa kanqa. 

4Chaymanta wawaj mamanqa kinsa chunka kinsayoj p'unchaytawanraj 
yawarninmanta llimphuchakonqa Diospa ñawpaqenpi llimphu kananpaj. 
Llimphuchakunan p'unchay junt'akunankamaqa, Diospaj t'aqasqa kajmanta 
mana ni imata llankhanqachu, nitaj Dioswan Tinkukuna Toldomanpis riyta 
atenqachu. 

5Sichus warmi wawata paqarichikonqa chayrí, mamanqa iskay semanata mana 
llimphupaj qhawasqa kanqa, imaynatachus killa onqoyniyoj kaspa karqa, 
ajinata. Chaymantataj sojta chunka sojtayoj p'unchaytawanraj, yawarninmanta 
llimphuchakuspa kanqa. 

6Onqokoj warmi llimphuchakunan p'unchay junt'akojtin, qhari wawata, chayrí 
warmi wawata paqarichikusqanmanta, uj watayoj corderota apamunan tiyan, 
Dioswan Tinkukuna Toldo punkupi, q'olachispa Tata Diosman jaywananpaj. 
Apamunallantaj tiyan uj urpi irpata, chayrí uj jurk'utata, jucha pampachasqa 
kananpaj Diosman jaywananpaj. Chaykunatataj sacerdoteman apamonqa. 

7Sacerdotetaj chayta Tata Diosman jaywanqa, chay warmej juchan 
pampachasqa kananta mañaspa. Ajinamanta onqokoj warmeqa yawar 
apayninmanta llimphuchasqa kanqa. Kaykuna qhari wawata, chayrí warmi 
wawata paqarichikoj warmimanta kamachisqakuna kashan. 

8Sichus onqokoj warmejta corderota apamunanpaj mana tiyapunmanchu 
chayqa, apamuchun iskay jurk'utata, chayrí iskay urpi irpata. Ujnenqa Tata 
Diosman q'olachispa jaywanapaj kanqa, ujnintaj jucha pampachasqa kananpaj 
Diosman jaywanapaj kanqa. Ajinata sacerdoteqa warmej juchan pampachasqa 
kananpaj jaywanqa, warmitaj llimphupaj qhawasqa kanqa, nispa. 

Levítico 13 

Llejti onqoymanta 

1Tata Dios Moiseswan chantá Aaronwan ima parlaspa, nillarqataj: 

2Maypachachus mayqenpa ukhunpi rikhurinman: Ch'upu jina, chayrí pukayasqa 
jina, chayrí yuraj llejti jina, chayrí q'eyaj llejti jina chayqa, sacerdote Aaronman, 
chayrí kuraj kaj sacerdotej churinman pusanqanku. 

3Chantá sacerdote runaj ukhunpi llejtita qhawanqa. Sichus llejti chaynejpi 
chujcha yurajman kutinman chayqa, chay llejtitaj aychata mikhuykunman 
chayqa, ismuy onqoymin kanqa. Sitajchus sacerdote qhawaspa, chay runaj 
llejtin ismuy onqoy kasqanta reparanman chayqa, chay runa mana llimphupaj 
qhawasqa kananta nenqa. 

4Sichus uj runaj ukhunpi yuraj llejti rikhurinman, manataj aswan ukhumanchu 
yaykunman, nitaj chujchanpis yurajyanmanchu chayqa, sacerdote chay 
onqosqata qanchis p'unchayta wisq'anqa. 

5Chantá sacerdoteqa qanchis p'unchaymanta ujtawan qhawallanqataj. Sichus 
chay onqoy pachallan kashasqanta reparan, manataj astawan wiñasqanta 
reparanchu chayqa, uj qanchis p'unchaytawan onqosqa runata wisq'anqaraj. 

6Qanchis p'unchay pasajtintaj, sacerdote ujtawan chay runata qhawallanqataj. 
Sichus chaykama llejti onqoy sayasqanta, manataj astawan wiñasqanta reparan 
chayqa, sacerdote nenqa onqosqaqa llimphupaj qhawasqa kasqanta, 
imaraykuchus ukhunpi onqoyqa phusullulla karqa. Jina kasqanrayku onqosqa 
runaqa p'achanta t'ajsakonqa, chaymantaraj llimphupaj qhawasqa kanqa. 

7Sichus llimphupaj qhawasqa kasqanmantaña aycha qaranpi pukayasqan 
astawan wiñanman chayqa, ujtawan sacerdotewan qhawachikoj rinan tiyan. 

8Sichus sacerdote onqosqaj aycha qaranpi pukayasqan astawan wiñashasqanta 
reparan chayqa, mana llimphupaj qhawasqa kananta nenqa, llejti onqoyniyoj 
kasqanrayku. 

9Sichus mayqen runaj ukhunpi llejti onqoy rikhurinman chayqa, sacerdoteman 
pusanqanku. 

10Chantá sacerdote payta qhawanqa. Sichus aycha qaranpi punkisqa yuraj 
kanman, chaynejpi chujchapis yurajyashallanmantaj chayqa, sitajchus chaynejpi 
kawsashaj aycha rikhurinman chayqa, 

11chay runaj onqoynenqa mana chinkayta atej llejti onqoy kanqa. Sacerdoteqa 
chay runata nenqa mana llimphuchu kasqanta. Chayrayku onqoyniyoj runata 
manaña wisq'anqachu, mana llimphupaj qhawasqaña kasqanrayku. 

12Sichus llejti onqoy runaj tukuy ukhunman, chakinmanta umankama askamalla 
junt'aykunman, sacerdote maykamachá rikuyta atin chaykama chayqa, 

13sacerdote payta allinta qhawanqa. Sichus llejti onqoy chay runaj tukuy 
ukhunman junt'aykushasqanta qhawan chayqa, sacerdote nenqa chay runa 
llimphu kasqanta. Llimphu kanqa, imaraykuchus runaj ukhonqa yurajman 
tukun, chayrayku. 

14Chaywanpis sichus llejtiyasqa chaynejpi, kawsashaj aycha rikhurinman 
chayqa, chay runaqa mana llimphupaj qhawasqa kanqa. 

15Chaypacha sacerdoteqa chay runaj llejtiyasqa aychanta qhawaspa, nenqa 
mana llimphu kasqanta. Kawsashaj aychaqa mana llimphuchu, llejti onqoy 
kasqanrayku. 

16Jinataj sichus kawsashaj aycha yurajyanman chayqa, onqosqa runa 
sacerdoteman rinan tiyan. 

17Sacerdotetaj payta qhawanqa. Sichus llejtiyasqa aycha yurajyapusqanta 
reparanqa chayqa, sacerdote nenqa chay runa llimphuña kasqanta, aychan 
llimphuña kasqanrayku. 

18Sichus mayqen runaj aycha qaranpi llejti rikhurinman, thañipunmantaj 
chayqa, 

19sitajchus thañipusqan cheqapi yurajta punkinman, chayrí yuraj puka 
chhoqopachataj rikhurinman chayqa, chay runa sacerdotewan qhawachikoj 
rinan tiyan. 

20Sichus sacerdote qhawaspa, llejti onqoy aychata mikhushasqanta 
reparanman, jinallataj chaynejpi chujchapis yurajyashasqanta reparanman 
chayqa, chaypacha nenqa onqosqa runa mana llimphuchu kasqanta, llejti 
onqoyniyoj kasqanrayku. 

21Sichus nanasqa cheqapi chujcha mana yurajyasqanta rikun chayqa, nitaj 
aychapis mikhusqa kasqanta, manachayqa chinkapusqantaña reparanman 
chayqa, sacerdote chay onqosqata qanchis p'unchayta wisq'anqa. 

22Sichus qanchis p'unchay pasasqanmanta sacerdote llejti astawan wiñasqanta 
reparanman chayqa, pay nenqa chay runa mana llimphuchu kasqanta, llejtiwan 
onqosqa kasqanrayku. 

23Sitajchus, llejti rikhurisqan mana wiñasqanta reparan chayrí, t'irillanña 
kashan. Chayrayku sacerdote chay runata llimphu kasqanta nenqa. 

24Sichus pipis aycha qaranpi ruphachikunman, ruphachikusqan cheqapitaj 
kawsashaj aychapi t'ojrapacha, chayrí yurajyashaj jina rikhurinman chayqa, 

25sacerdote chayta qhawanqa. Sichus chay nanasqa cheqapi chujcha yurajman 
tukunman, aychapis ruphasqa t'iripi mikhusqa jina kanman chayqa, ruphasqa 
cheqapi llejti onqoy rikhurishan. Chayrayku sacerdote nenqa chay runa mana 
llimphuchu kasqanta, llejti onqoyniyoj kasqanrayku. 

26Chantá sichus sacerdote qhawaspa, nanasqa cheqapi mana yuraj chujcha 
kasqanta rikunmanchu, nitaj aycha mikhusqa kasqanta reparanmanchu, 
manachayqa chinkapushasqantaña reparanman chayqa, sacerdote chay runata 
qanchis p'unchayta wisq'anqa. 

27Qanchis p'unchaymanta sacerdote ujtawan chay runata qhawanqa. Sichus 
llejti onqoy astawan wiñasqanta reparanqa chayqa, sacerdote nenqa chay runa 
mana llimphuchu kasqanta, llejti onqoyniyoj kasqanrayku. 

28Sitajchus nanasqa mana wiñanchu, chinkapushantaj chayqa, 
ruphachikusqanrayku punkisqalla kashan. Ajinaqa sacerdote nenqa chay runa 
llimphu kasqanta, ruphachikusqanmanta t'irilla kasqanrayku. 

29Sichus uj qharejta, chayrí warmejta umanpi, chayrí k'akinpi llejti onqoy 
jatarinman chayqa, 

30sacerdote chayta qhawanqa. Sichus llejti onqoy aychata mikhushasqanta, 
chayrí chaynejpi chujchapis q'elluyaspa pisiyashasqanta qhawanqa chayqa, 
sacerdote nenqa chay runa mana llimphuchu kasqanta, umanpi, chayrí k'akinpi 
tijlla onqoyniyoj kasqanrayku. 

31Sichus sacerdote tijlla onqoy mana aychata mikhushasqanta rikunman, nitaj 
chaynejpi yana chujcha kasqanta reparanman chayqa, sacerdote chay runata 
qanchis p'unchayta wisq'anqa. 

32Chantá qanchis p'unchaymanta sacerdote ujtawan chay llejtita qhawanqa. 
Sichus tijlla onqoy mana astawan wiñasqanta, nitaj aychata mikhusqanta, nitaj 
chaynejpi chujchapis q'elluyasqanta qhawan chayqa, 

33sacerdote chay runata nenqa sunkhanta, chujchantapis ruthukunanta, 
maynejpichus tijlla rikhurerqa, chaynejllata mana ruthukonqachu. 
Chaymantataj sacerdoteqa qanchis p'unchaytawanraj wisq'anqa. 

34Qanchis p'unchaymantataj sacerdoteqa tijlla rikhurerqa, chaynejta ujtawan 
qhawallanqataj. Sichus onqoy mana astawan wiñasqanta, nitaj aychata 
mikhusqanta qhawanqa chayqa, sacerdote nenqa onqosqa runa llimphuña 
kasqanta. Chantá onqosqa runaqa p'achanta t'ajsanqa, llimphupajtaj qhawasqa 
kanqa. 

35Sichus sacerdote chay runata llimphu kasqanta nisqanmanta qhepaman, llejti 
onqoy aycha qaranpi astawan wiñanman chayqa, 

36sacerdote onqosqa runata ujtawan qhawanqa. Sichus tijlla onqoy astawan 
wiñasqanta reparanman chayqa, sacerdoteqa manaña q'elluyashaj chujchata 
mask'anqachu. Chay runaqa mana llimphupaj qhawasqa kanqa. 

37Chantá sichus sacerdote yuyanman chay tijlla onqoy chinkasqanta, 
chaynejpitaj yana chujcha rikhurisqanta rikunman chayqa, niyta munan 
onqoyqa chinkasqantaña. Chayrayku sacerdoteqa chay runa llimphuña 
kasqanta nenqa. 

38Maypachachus uj qharejta, chayrí uj warmejta aycha qaranpi yuraj mirkha jina 
rikhurinman chayqa, 

39sacerdote chayta qhawanqa. Sichus chay runaj aycha qaranpi yuraj oqeyasqa 
mirkha rikhurisqanta qhawanqa chayqa, mana onqoychu. Jina kajtenqa, chay 
runa llimphupaj qhawasqa kanqa. 

40Sichus uj runaj chujchan t'akakusqanrayku p'ajla rikhurinman chayqa, chay 
runaqa llimphumin. 

41Sichus mat'in chaymanta chujchan t'akakusqanrayku uman p'ajlayanman 
chayqa, chay runapis llimphullataj kashan. 

42Chantá sichus p'ajlanpi pukayasqa yuraj lleqhe rikhurinman, chayrí 
much'unpi, chayrí ñawpaqenpi chayqa, chaynejpi llejti onqoy rikhurishan. 

43Jina kanman chayqa, sacerdote chay runata qhawanqa. Sichus chay runaj 
p'ajlanpi lleqhe t'ojraraw pukaniray kanman, imaynachus aycha qarapi llejti 
rikhurin jina chayqa, 

44chay runaqa llejtiwan onqosqa, imaraykuchus umanpi lleqhe rikhurin. Ajina 
chayqa, sacerdote nenqa chay runa mana llimphuchu kasqanta. 

45Pichus llejti onqoyniyojqa llik'isqa p'achata churakuchun, ch'aska umallataj 
purichun, uyanta suk'umpaykukuspataj, qhaparichun: Mana llimphuchu kani, 
mana llimphuchu kani, nispa. 

46Llejti onqoynin chinkanankama chay runa mana llimphupaj qhawasqa kanqa. 
Chantapis jaramanta jawapi sapallan tiyakunan tiyan. 

47Wakin kuti millmamanta, chayrí linomanta ruwasqa p'achapi qorwariyay 
rikhuriyta yachan, 

48chayrí linomanta, millmamanta awasqapi, chayrí qarapi, qaramanta ima 
ruwasqapipis rikhurin. 

49Sichus rikhurej qorwariyay q'omeryanman, chayrí pukayanman chayqa, llejti 
qorwariyay kashan. Chayta sacerdoteman apaspa rikuchimunan tiyan. 

50Chantá chay qorwariyasqa imata sacerdote qhawaytawan, qanchis p'unchayta 
jallch'anqa. 

51Qanchis p'unchaymantataj chay qorwariyasqata ujtawan qhawallanqataj. 
Sichus p'achapi, awasqapi, qarapi, qaramanta ima ruwasqapi qorwariyay 
jatunyanman chayqa, chay qorwariyayqa millay llejti onqoy kashan. Jinaqa 
qorwariyasqa imakuna ch'ichipaj qhawasqa kanqanku. 

52Ajinaqa imallapipis qorwariyay rikhurinman chayqa, chaykuna tukuynin 
ruphachisqa kanan tiyan, imaraykuchus llejti onqoyniyoj kashan. 

53Sichus sacerdote qhawaspa, qorwariyay mana astawan wiñasqanta 
reparanman chayqa, 

54qorwariyasqa imakunata mayllanankuta kamachenqa, jinaspataj qanchis 
p'unchaytawan jallch'anankuta. 

55Chay qorwariyasqata mayllasqankumantaña sacerdote ujtawan 
qhawallanqataj. Sichus mana chinkasqanta reparan chayqa, chay 
qorwariyasqaqa ch'ichipaj qhawasqa kanqa. Sitajchus qorwariyay mana 
chinkanmanchu chayqa, ch'ichi kasqanrayku ruphachisqa kanqa. 

56Sichus mayllasqamantaña sacerdote qhawaspa rikunman qorwariyay 
chinkapushasqantaña chayqa, chay cheqanejta k'utonqa, p'achamantapis, 
qaramantapis, awasqamantapis kachun. 

57Sichus p'achapi qorwariyay ujtawan rikhurispa, p'achaman junt'anman, 
chantá awasqapi, chayrí qaramanta ruwasqapi chayqa, imapichus qorwariyay 
ujtawan rikhurerqa, chay ruphachisqa kanqa. 

58Sichus p'achata, awasqata, chayrí qaramanta ima ruwasqatapis t'ajsajtinku, 
qorwariyay chinkanman chayqa, ujtawan t'ajsajtinku llimphupaj qhawasqa 
kanqa. 

59Chaykuna kanku kamachisqakuna millmamanta, linomanta ruwasqa p'achapi, 
awasqapi, qaramanta imachus ruwasqa kajpi qorwariyay rikhurejtin, 
llimphupaj chayrí ch'ichipaj qhawanapaj imatachus ruwanamanta. 

Levítico 14 

Llejtiwan onqosqa llimphupaj qhawasqa kananmanta 

1Tata Dios Moiseswan parlaspa, ajinata nillarqataj: 

2Llejtiwan onqosqata llimphupaj qhawanapaj kamachisqakunaqa kaymin: 
Llejtiwan onqosqataqa sacerdoteman pusamonqanku. 

3Sacerdotetaj jaramanta jawaman llojsispa, onqosqata qhawanqa. Sichus runapi 
llejti onqoy chinkapusqanta reparanqa chayqa, 

4chay onqosqa llimphuchasqa kananpaj, llimphupaj qhawasqa p'isqomanta 
iskayta apamunanta kamachenqa. Kamachillanqataj cedro k'aspita, puka 
q'aytuta, chantá hisopo qhoratawan ima onqosqa runa apamunanta. 

5Chaymantataj sacerdoteqa juturimanta yakuyoj t'uru manka patapi ujnin kaj 
p'isqota wañuchinankuta kamachenqa. 

6Chantá kawsashaj p'isqota, cedro k'aspita, puka q'aytuta, hisopo qhoratawan 
oqharispa, juturi yaku patapi wañuchisqa karqa, chay p'isqoj yawarninwan 
joq'ochanqa. 

7Chaymantataj llejti onqoymanta llimphuchakojman qanchis kutita chay 
yawarwan ch'ajchullanqataj, chantá llimphu kasqanta nenqa. Jinaspataj, 
kawsashaj p'isqota kachariponqa. 

8Pichus llimphuchakojqa p'achanta t'ajsanan tiyan, jinallataj tukuy chujchanta 
raphakonqa. Chantapis mayllakullanqataj, ajinamanta llimphupaj qhawasqa 
kanqa. Chaymantaraj jaraman yaykuponqa. Chaywanpis qanchis p'unchaytaraj 
paypa toldonmanta jawallapi tiyakonqa. 

9Qanchis p'unchayninmantaj ujtawan tukuy chujchanta raphakonqa. Jinallataj 
sunkhanta, ñawi qhesiranta, tukuy ukhunpi kaj chujchantawan 
raphakullanqataj. Chaymantataj p'achanta t'ajsanqa, tukuy ukhuntapis 
mayllakullanqataj. Chaypacha payqa llimphupaj qhawasqa kanqa. 

10Pusaj kaj p'unchaypitaj iskay corderota mana iman imanasqata apamonqa. 
Jinallataj uj watayoj ovejata mana iman imanasqata apamullanqataj. 
Apamullanqataj, ch'aki mikhuy jaywanata jaywanapaj, sumaj jak'umanta 
aceitewan puñasqata sojta kilo khuskanniyojta, chantá khuskan botella 
aceitetawan. 

11Chantá llimphuchaj sacerdoteqa llimphuchakoj runata, jinataj Diosman 
jaywananpaj apamusqantawan, Tata Diospa ñawpaqenman qayllachenqa, 
Dioswan Tinkukuna Toldo punkuman. 

12Chaymanta sacerdoteqa ujnin corderota, khuskan botella aceitetawan 
ikhaspa, jucharayku Tata Diosman jaywanqa. 

13Jinaspataj, sacerdoteqa chay corderota ñak'anqa, maynejpichus jucha 
pampachasqa kananpaj, chayrí q'olachispa Tata Diosman jaywanapaj uywata 
ñak'anku, chaypi. Jucha pampachasqa kananpaj Diosman jaywasqa, jinataj 
jucharayku Diosman jaywasqaqa sacerdotepaj kanqa, chay jaywasqa Tata 
Diospaj t'aqasqa kasqanrayku. 

14Chantá sacerdoteqa jucharayku jaywasqa uywamanta uj chhika yawarninwan 
llimphuchakojpa paña ninrinta, paña makinpa machu ruk'ananta, chantá paña 
chakinpa machu ruk'anantawan jawenqa. 

15Chaymantataj sacerdoteqa uj chhika aceiteta paypa lloq'e makinman 
jich'anqa. 

16Chantá paña makinpi ruk'ananta lloq'e makinpi kashaj aceiteman chhapuspa, 
Tata Diospa ñawpaqenpi qanchis kutita ch'ajchonqa. 

17Chay jawa sacerdoteqa makinpi puchoj aceitemanta uj chhikata oqharispa, 
chay llimphuchakoj runaj paña ninrinta, paña makinpi machu ruk'ananta, paña 
chakinpi machu ruk'anantawan jawenqa, maynejpichus yawarwan jawisqaña 
karqa, chaynejta. 

18Chaymantataj sacerdoteqa makinpi puchoj aceitewan llimphuchakojpa 
umanta jawillanqataj. Ajinata ruwaspa, sacerdoteqa Tata Diospa ñawpaqenpi 
chay runaj juchan pampachasqa kananta tarenqa. 

19Chantá sacerdoteqa llimphuchakojpa jucha pampachasqa kananpaj, 
apamusqan uywata Diosman jaywanqa. Ajinata sacerdote ruwanqa mana 
llimphupaj qhawasqa runa llimphuchasqa kananpaj. Chaymantataj q'olachispa 
jaywanapaj apamusqan uywata ñak'aspa, 

20ch'aki mikhuy jaywanatawan khuska altarpi jaywanqa. Ajinata ruwaspa, 
sacerdoteqa Tata Diospa ñawpaqenpi chay runaj juchan pampachasqa kananta 
tarenqa, chay runataj llimphupaj qhawasqa kanqa. 

21Sichus llimphuchakoj runa pisi tiyapuyniyoj kasqanrayku, Diosman 
jaywananpaj mañasqankuta mana rantiyta atinmanchu chayqa, jucharayku 
jaywanapaj uj corderollata apamuchun. Apamusqanta juchan pampachasqa 
kananpaj, ikhaspa Tata Diosman jaywanqa. Apamullachuntaj aceitewan 
puñasqa sumaj jak'umanta iskay kilota, ch'aki mikhuy jaywanata jaywanapaj. 
Khuskan botella aceitetapis apamullachuntaj. 

22Chantá atisqanman jina apamullachuntaj iskay jurk'utata, chayrí iskay urpi 
irpata. Ujnin kanqa jucha pampachasqa kananpaj Diosman jaywanapaj, ujnintaj 
q'olachispa Diosman jaywanapaj. 

23Pusaj kaj p'unchaypi tukuy chaykunata chay runa llimphuchasqa kananpaj 
sacerdoteman apanqa, Dioswan Tinkukuna Toldo punkupi Tata Diosman 
jaywananpaj. 

24Chantá sacerdoteqa jucharayku jaywanapaj apamusqan corderota, khuskan 
botella aceitetawan jap'ispa, Tata Diospa ñawpaqenpi chaykunata ikhaspa, 
jaywanqa. 

25Chaymantá sacerdoteqa jucharayku jaywanapaj apamusqan corderota 
ñak'anqa. Chantá ñak'asqa corderomanta uj chhika yawarninta jap'ispa, 
llimphuchakojpa paña ninrinta, paña makinpi machu ruk'ananta, paña chakinpi 
machu ruk'anantawan ima jawenqa. 

26Jinaytawantaj, sacerdoteqa uj chhika aceiteta lloq'e makinman jich'anqa. 

27Chantá sacerdoteqa lloq'e makinpi aceiteman paña ruk'ananta chhapuspa, 
Tata Diospa ñawpaqenpi qanchis kutita aceiteta ch'ajchonqa. 

28Jinallataj sacerdoteqa makinpi kashaj aceitewan llimphuchakojpa paña 
ninrinta, paña makinpi machu ruk'ananta, paña chakinpi machu ruk'anantawan 
ima, maynejtachus yawarwan jawerqaña, chaynejta jawillanqataj. 

29Chantá sacerdoteqa makinpi puchoj aceitewan llimphuchakojpa umanta 
jawenqa. Ajinata ruwasqanrayku, llimphuchakojpa juchan Tata Diospa 
ñawpaqenpi pampachasqa kanqa. 

30Chantá sacerdoteqa llimphuchakoj runa atisqanman jina apamusqanmanta, 
ujnin jurk'utata, chayrí ujnin urpi irpata Tata Diosman jaywanqa. 

31Ujninta jucha pampachasqa kananpaj Diosman jaywanqa, ujnintataj ch'aki 
mikhuy jaywanawan khuska, q'olachispa Tata Diosman jaywanqa. Ajinata 
ruwaspa, sacerdoteqa Tata Diospa ñawpaqenpi llimphuchakojpa juchan 
pampachasqa kananta tarenqa. 

32Ajinata llejtiwan onqojkunamanta pisi tiyapuyniyojkunaqa llimphuchasqa 
kanqanku, nispa. 

Wasipi qorwariyay rikhurejtin imatachus ruwana 

33Tata Dios Moiseswan chantá Aaronwan ima parlaspa, nillarqataj: 

34Maypachachus qankunaman qosqaykichej chay Canaán jap'iyman 
yaykunkichej chaypacha, sichus mayqenpa wasinpi qorwariyay onqoyta 
rikhurichiyman chayqa, 

35wasiyojqa sacerdoteman willamonqa: Wasiypi qorwariyay jina rikhurin, 
nispa. 

36Chantá sacerdote manaraj chay wasiman yaykushaspa, chay wasimanta tukuy 
imata jawaman orqhochenqa, wasipi kaj imakuna mana ch'ichipaj qhawasqa 
kanankupaj. Chaymantataj sacerdoteqa wasiman yaykuspa, qorwariyay 
rikhurisqanta qhawanqa. 

37Sichus sacerdote wasiman yaykuspa perqapi q'omer, chayrí puka qorwariyay 
rikhurisqanta rikunman, chaytaj perqata mikhushasqanta reparanman chayqa, 

38sacerdote chay wasimanta llojsispa, qanchis p'unchayta wisq'asqa kananta 
kamachenqa. 

39Qanchis p'unchaymantataj sacerdoteqa ujtawan wasita qhawamullanqataj. 
Sichus qorwariyay chay wasi perqapi astawan wiñaykun chayqa, 

40sacerdote kamachenqa qorwariyasqa rumita orqhospa, llajtamanta jawapi 
q'opa jich'anaman wijch'umunankuta. 

41Kamachillanqataj wasi ukhuta khitunankuta, khitusqankumanta jallp'atataj 
llajtamanta jawaman, q'opa jich'anaman wijch'umunankuta. 

42Chantá perqamanta rumita orqhosqankumanqa waj rumita churanqanku. 
Jinaspataj, wasej perqanta t'uruwan llut'anqanku. 

43Sichus rumita orqhosqankumantaña, perqata khitusqankumantaña chantá 
watej t'uruwan llut'asqankumantaña qorwariyay ujtawan rikhurillanmantaj 
chayqa, 

44sacerdote ujtawan chay wasita qhawamonqa. Sichus onqoy watej wasiman 
junt'aykusqanta reparanqa chayqa, chay qorwariyayqa millay qorwariyay 
kashan. Chayrayku waseqa ch'ichipaj qhawasqa kanqa. 

45Jina kajtenqa, wasita thuñiykonqanku. Chantá ruminta, k'aspinta, tukuy 
jallp'antawan llajtamanta jawaman, q'opa jich'anaman wijch'umonqanku. 

46Sichus pipis sacerdote wasi wisq'asqa kananta kamachishajtin yaykunman 
chayqa, chay runa ch'isiyanankama mana llimphupaj qhawasqa kanqa. 

47Pillapis chay wasipi mikhojqa, chayrí puñojqa p'achanta t'ajsanan tiyan. 

48Sichus sacerdote ujtawan wasita qhawaj rispa rikunman llut'asqankumanta 
qhepaman qorwariyay sayasqanta chayqa, sacerdote nenqa chay wasi 
llimphuña kasqanta, chay qorwariyay chinkapusqanrayku. 

49Chantá wasita llimphuchanapaj sacerdoteqa iskay p'isqetukunata, cedro 
k'aspita, puka q'aytuta chantá hisopo qhoratawan jap'enqa. 

50Jinaspataj, juturimanta yakuyoj t'uru manka patapi ujnin kaj p'isqetuta 
wañuchenqa. 

51Chantá wañusqa p'isqetoj yawarninwan, jinataj juturimanta yakuwan, cedro 
k'aspita, hisopo qhorata, puka q'aytuta, chantá kawsashaj p'isqetutawan ima 
joq'ochanqa. Jinaspataj, chay wasita qanchis kutita yakuwan, chantá yawarwan 
ima ch'ajchonqa. 

52Ajinata p'isqetoj yawarninwan, juturi yakuwan, kawsashaj p'isqetuwan, cedro 
k'aspiwan, hisopo qhorawan, puka q'aytuwan ima wasita llimphuchanqa. 

53Jinaytawantaj, kawsashaj p'isqetuta llajtamanta jawapi kachariponqa. Ajinata 
sacerdoteqa wasita llimphuchanapaj imachus ruwanata junt'anqa. Chay wasitaj 
llimphupaj qhawasqa kanqa, nispa. 

54Kaykuna kanku llejti onqoywan, tijlla onqoywan, 

55p'achapi qorwariyay, chantá wasipi qorwariyay rikhurejtin, imatachus 
ruwanamanta kamachisqakuna. 

56Jinallataj runaj ukhunpi punkiy, mirkha, chayrí lleqhe rikhurejtin, imatachus 
ruwanamanta kamachisqakuna kanku. 

57Ajinamanta israelitakuna yachanqanku mayk'ajchus llimphupaj qhawasqa 
kanankuta, chayrí ch'ichipaj qhawasqachus kanankuta. Llejti onqoykunamanta 
kamachisqakuna kaykama karqa. 

Levítico 15 

Mana llimphupaj qhawasqa qharikunapaj kamachisqakuna 

1Tata Dios Moiseswan, chantá Aaronwan ima parlaspa, nillarqataj: 

2Israelitakunata ajinata ninkichej: Sichus uj qharejta phichilunmanta q'eya 
surunman chayqa, chay qhari mana llimphupaj qhawasqa kanqa. 

3Phichilunmanta q'eya llojsimojtillanpuni, chayrí q'eya sayajtinpis, chay 
qhareqa mana llimphupaj qhawasqallapuni kanqa. 

4Maypichus q'eya onqoyniyoj qhari puñonqa, chaynejqa ch'ichipaj qhawasqa 
kanqa. Chantapis imapichus chay qhari tiyaykonqa, chaykunantin ch'ichipaj 
qhawasqa kanqanku. 

5Sichus pillapis q'eya onqoyniyoj qharej puñunanta llankhanman chayqa, 
p'achanta t'ajsakunan tiyan. Jinallataj yakuwan mayllakonqa, chantá 
ch'isiyaykuykama mana llimphupaj qhawasqa kanqa. 

6Sichus pillapis q'eya onqoyniyoj imapichus tiyaykusqanpi tiyaykunman 
chayqa, p'achanta t'ajsakunan tiyan, jinallataj yakuwan mayllakunan tiyan. 
Chantá ch'isiyaykuykama mana llimphupaj qhawasqa kanqa. 

7Pichus q'eya onqoyniyojta llankharejqa p'achanta t'ajsakunan tiyan, jinallataj 
yakuwan mayllakunan tiyan. Chantá ch'isiyanankama mana llimphupaj 
qhawasqa kanqa. 

8Sichus q'eya onqoyniyoj llimphupaj qhawasqa runaman thoqaykunman 
chayqa, thoqaykuchikoj runa p'achanta t'ajsakunan tiyan, jinallataj yakuwan 
mayllakunan tiyan. Chantá ch'isiyanankama mana llimphupaj qhawasqa kanqa. 

9Q'eya onqoyniyojpa monturanqa ch'ichipaj qhawasqa kanqa. 

10Pichus q'eya onqoyniyoj imapichus tiyaykusqanta llankhajqa 
ch'isiyaykuykama mana llimphupaj qhawasqa kanqa. Jinallataj q'eya onqoyniyoj 
tiyasqan imakunata apaykachajqa p'achanta t'ajsakunan tiyan, chantá yakuwan 
mayllakunan tiyan. Jinataj ch'isiyaykuykama mana llimphupaj qhawasqa kanqa. 

11Sichus q'eya onqoyniyoj mana makinta mayllakuspalla pillatapis q'apirinman 
chayqa, q'apirichikojqa p'achanta t'ajsakunan tiyan, jinallataj yakuwan 
mayllakunan tiyan. Chantá ch'isiyanankama mana llimphupaj qhawasqa kanqa. 

12Sitajchus q'eya onqoyniyoj t'uru mankata llankhanman chayqa, chay manka 
p'akisqa kanqa. Chantá sichus maderamanta imakunata llankhanman chaypis, 
chaykunaqa mayllasqa kananku tiyan. 

13Sichus chay qharej phichilunmanta q'eya manaña surunchu chayqa, 
llimphuchasqa kananpaj qanchis p'unchaytawanraj suyanan tiyan. 

Chaymantataj p'achanta t'ajsakonqa, purej yakuwantaj mayllakonqa. 
Chaypacharaj q'eya onqoyniyojqa llimphupaj qhawasqa kanqa. 

14Pusaj kaj p'unchaypitaj iskay jurk'utata, chayrí iskay urpi irpata apaspa, 
Dioswan Tinkukuna Toldo punkuman renqa. Chaypitaj Tata Diospa ñawpaqenpi 
sacerdoteman jaywanqa. 

15Sacerdotetaj chaykunamanta ujninta jucha pampachasqa kananpaj jaywanqa, 
ujnintataj q'olachispa Tata Diosman jaywanqa. Ajinata sacerdoteqa q'eya 
onqoyniyoj qhari Tata Diospa ñawpaqenpi llimphupaj qhawasqa kananpaj 
ruwanqa. 

16Sichus puñushajtin qharimanta qhasillamanta mujun llojsinman chayqa, 
ukhunta yakuwan mayllakunan tiyan. Chantá ch'isiyaykuykama chay qhareqa 
mana llimphupaj qhawasqa kanqa. 

17Sitajchus uj qharej mujun p'achaman, chayrí qaraman sut'uykunman chayqa, 
chaykunata yakuwan mayllanan tiyan. Chantá chaykunaqa ch'isiyanankama 
ch'ichipaj qhawasqa kanqa. 

18Sichus uj qhari warminwan puñuykojtin mujun llojsinman chayqa, iskayninku 
yakuwan mayllakunanku tiyan. Chantá ch'isiyanankama iskayninku mana 
llimphupaj qhawasqa kanqanku. 

Warmi killanpi kaspa llimphuchakunanmanta 

19Sichus uj warmi killa onqoyninwan kashanman chayqa, qanchis p'unchayta 
mana llimphupaj qhawasqa kanqa. Pichus killanpi kashaj warmita llankharejpis 
ch'isiyanankama mana llimphupaj qhawasqa kanqa. 

20Killa onqoyniyoj kashaj warmi imapichus winkusqan, chayrí imapichus 
tiyasqan, chaykunaqa ch'ichipaj qhawasqa kanqa. 

21Sichus pillapis killanpi kashaj warmej puñunanta llankhanman chayqa, 
p'achanta t'ajsakunan tiyan. Jinallataj paypis yakuwan mayllakunan tiyan. 
Chantá ch'isiyanankama mana llimphupaj qhawasqa kanqa. 

22Killanpi kashaj warmi imapichus tiyakusqanta pichus llankhajqa p'achanta 
t'ajsakunan tiyan. Jinallataj yakuwan mayllakunallantaj tiyan. Chantá 
ch'isiyanankama mana llimphupaj qhawasqa kanqa. 

23Jinallataj killanpi kashaj warmi maynejpichus puñorqa, chayrí tiyaykorqa 
chayta llankhajqa ch'isiyaykuykama mana llimphupaj qhawasqa kanqa. 

24Sichus uj qhari killanpi kashaj warmiwan puñuykunman chayqa, warmej 
mana llimphupaj qhawasqa kashasqan payman chimpaykullanqataj. Chayrayku 
puñuykoj qhareqa qanchis p'unchayta mana llimphupaj qhawasqa kanqa. 
Jinallataj maynejpichus chay qhari puñonqa, chaynejpis ch'ichipaj 
qhawasqallataj kanqa. 

25Sichus uj warmejta killanmanta astawan unaytaraj yawarnin rikhurinman 
chayqa, chayrí niraj killan rikhurishajtin yawar apay rikhurinman chayqa, 
yawar apaynin sayanankama mana llimphupaj qhawasqa kanqa, imaynatachus 
killanpi kashaspa karqa, ajinata. 

26Yawar apayninpi kashanankamaqa maynejpichus chay warmi puñonqa, 
chayrí maynejpichus tiyakonqa, chaykunaqa ch'ichipaj qhawasqa kanqanku, 
imaynachus killanpi kashajtin karqa, ajinallataj. 

27Pichus chaykunata llankhajqa mana llimphupaj qhawasqa kanqa. Pichus 
llankhajqa p'achanta t'ajsakunan tiyan, jinallataj yakuwan mayllakunan tiyan. 
Chantá ch'isiyaykuykama mana llimphupaj qhawasqa kanqa. 

28Maypachachus chay warmej yawar apaynin sayan chaypachaqa, qanchis 
p'unchaytaraj suyanan tiyan. Chaymantaraj llimphupaj qhawasqa kanqa. 

29Pusaj kaj p'unchaypitaj iskay jurk'utata, chayrí iskay urpi irpata sacerdoteman 
apamonqa, Dioswan Tinkukuna Toldo punkuman. 

30Sacerdotetaj chaykunamanta ujninta jucha pampachasqa kananpaj jaywanqa, 
ujnintataj q'olachispa Tata Diosman jaywallanqataj. Ajinata sacerdote Tata 
Diospa ñawpaqenpi ruwasqanrayku, yawar apayniyoj warmi llimphupaj 
qhawasqa kanqa. 

31Ajinata qankunaqa israelitakunata ch'ichi kayninkumanta yachachinkichej. 
Mana jina kanman chayqa, paykunaqa tiyakunay toldota 
ch'ichichasqankumanta wañunkuman, nispa. 

32Chaykuna kamachisqakuna kanku pichus q'eya onqoywan onqosqa 
kasqanrayku, chayrí mujun llojsisqanrayku mana llimphupaj qhawasqa 
kashanku, chaykunapaj. 

33Jinallataj killanpi kashaj warmipaj. Qharitaj, warmitaj jisp'ananpi onqoyniyoj 
kajkunapaj, chantá uj qhari killanpi kashaj warmiwan puñuykojpaj, kaykuna 
kamachisqakuna kanku. 

Levítico 16 

Jucha pampachana p'unchay 

1Aaronpata iskaynin churinkuna Tata Diospa ñawpaqenman anchata 
qayllaykusqankurayku wañorqanku. Chay qhepata, Tata Dios Moiseswan 
parlarqa. 

2Chantá Tata Dios Moisesta nerqa: Wawqeyki Aaronta niy ama mayk'ajllapis 
veloj wasanpi kashan, chay Diosllapaj T'aqasqa nisqa cheqaman yaykunanta. 
Nillataj Diospa arcanpata kirpananpa ñawpaqenman chimpananchu tiyan. 

Sichus yaykunman chayqa, wañonqa imaraykuchus arcaj kirpananpi noqa, 
phuyupi rikuchikusaj. 

3Aaronqa Diosllapaj T'aqasqa nisqa cheqaman yaykunan tiyan, jucha 
pampachasqa kananpaj jaywananpaj, uj torillowan, chantá q'olachispa Diosman 
jaywananpaj uj carnerowan ima. 

4Ñawpajta Aaronqa tukuy ukhunta yakuwan mayllakuytawan, sacerdote 
p'achanta churakonqa: Linomanta ruwasqa p'achata, calzoncillota, 
chumpitawan. Umanmanpis linomanta ruwasqa chhoqo ch'uluta churakonqa. 
Chaykunaqa Diospaj t'aqasqa p'acha kanku. 

5Aaronqa israelitakunaj juchanku pampachasqa kananpaj Diosman 
jaywananpaj, paykunamanta iskay chivota jap'enqa. Q'olachispa Diosman 
jaywananpajtaj uj carnerota jap'illanqataj. 

6Chantá Aaronqa chay torillota ñak'aspa, Tata Diosman jaywanqa paypa juchan, 
jinataj ayllunpa juchan pampachasqa kananpaj. 

7Chaymantataj iskay chivota jap'ispa, Tata Diosman apamonqa Dioswan 
Tinkukuna Toldo punkuman. 

8Jinaspataj, Aaronqa chivokunawan imatachus ruwananta yachananpaj, 
suerteta choqanqa. Ujnin kajqa Tata Diospaj kanqa, ujnin kajtaj Azazelpaj. 

9Chantá Aaronqa suertepi Tata Diospaj llojsej chivota ñak'aspa, jucha 
pampachasqa kananpaj Tata Diosman jaywanqa. 

10Mayqen chivochus suertepi Azazelpaj llojserqa chaytarí, kawsashajta Tata 
Diospa ñawpaqenman apanqa, jucha pampachasqa kananta tarinanpaj. 
Chaymantataj chay chivota ch'innejman apaspa, Azazelpaj kachariponqa. 

11Chantá Aaronqa paypa juchan, chantá ayllunpa juchan pampachasqa kananpaj 
torillota ñak'aspa, Tata Diosman jaywanqa. 

12Chaymantaqa incienso q'oshñichinata jap'ispa, Tata Diospa ñawpaqenpi 
kashan, chay altarmanta nina k'ajata churanqa. Jinallataj sumaj incienso 
kutasqamanta iskay pojtuta churaspa, veloj wasanman apanqa. 

13Chantá Tata Diospa ñawpaqenpi ninaman inciensota jich'aykonqa. Inciensoj 
q'oshñintaj Diospa trato ruwasqan arcaj kirpananta p'ampaykonqa. Ajinata 
ruwaspa Aarón mana wañonqachu. 

14Chaymantaqa torilloj yawarninmanta uj chhikata jap'ispa, arcaj kirpananta 
inti llojsimuynej ladota ruk'ananwan ch'ajchonqa. Chantá kirpanaj ñawpaqenta 
ruk'ananwan qanchis kutita yawarwan ch'ajchullanqataj. 

15Chaymantataj tukuy israelitakunaj juchanku pampachasqa kananpaj 
chivotañataj ñak'anqa. Chantá chivoj yawarninta veloj wasannejman apanqa. 

Chay ukhupitaj kirpanaj patanta, ñawpaqentawan ch'ajchonqa, imaynatachus 
torilloj yawarninwan ruwarqa, ajinata. 

16Ajinata Diosta yupaychana cheqata llimphuchanqa israelitakunaj tukuy mana 
allinta ruwasqankumanta, mana uyarikoj kasqankumanta, juchankumantawan 
ima. Ajinallatataj Aaronqa Dioswan Tinkukuna Toldotapis llimphuchanqa, 
ch'ichichakoj israelitakunaj chawpinpi kasqanrayku. 

17Aarón jucha pampachasqa kananta mañaspa, Dioswan Tinkukuna Toldo 
ukhupi kanankama, chantá chaymanta llojsimunankamaqa mana pipis Dioswan 
Tinkukuna Toldo ukhupi kanqachu. Chaypi paypa juchan, ayllunpa juchan, 
chantá tukuy israelitakunaj juchanku pampachasqa kananpaj imachus 
ruwanata junt'anqa. 

18Chaymantataj llojsimonqa Tata Diospa ñawpaqenpi kashan, chay altarta 
llimphuchananpaj. Chantá torillojta, jinallataj chivojtapis uj chhika yawarninta 
apaspa, chaywan altarpa wajrankunata, chantá altarpa muyuyninta ima 
jawenqa. 

19Jinaspataj, altarta yawarwan qanchis kutita ch'ajchonqa. Ajinamanta altarta 
israelitakunaj juchallispa ch'ichichasqankumanta llimphuchaspa, Diospaj 
t'aqanqa. 

20Chantá Aarón Diosllapaj T'aqasqa nisqa cheqata, Dioswan Tinkukuna Toldota, 
altarta ima llimphuchayta tukuspa, kawsashajllaraj chivota apachimonqa. 

21Chaymantataj chivoj umanman makinta churaspa, israelitakunaj tukuy 
juchallisqankuta, Diospa contranpi oqharikusqankuta, tukuy ima millay 
ruwasqankutawan Diosman rimarenqa. Ajinata ruwaspa, israelitakunaj 
juchankuta chivoman chajnaykonqa. Chaymantataj chay chivota ch'innejpi 
kacharparinanpaj uj runawan qhatichenqa. 

22Ajinata chivoqa israelitakunaj tukuy juchankuta ch'inman apanqa. 

23Chantá Aaronqa Dioswan Tinkukuna Toldoman yaykuspa, Diosllapaj T'aqasqa 
nisqa cheqaman yaykunanpaj, linomanta ruwasqa p'acha churakusqanta 
lluch'ukonqa. Chaytataj Dioswan Tinkukuna Toldopi saqenqa. 

24Jinaspataj, Diospaj T'aqasqa Cheqapi yakuwan mayllakuspa, waj p'achata 
churaykukuytawan llojsimonqa. Chantá payrayku, jinataj tukuy 
israelitakunarayku jaywanata q'olachispa Tata Diosman jaywanqa. Ajinata 
ruwaspa, paypa juchan, chantá israelitakunaj juchankupis pampachasqa 
kananta tarenqa. 

25Chay jawa jucharayku jaywanapaj ñak'asqa uywaj wiranta altarpi 
q'olachenqa. 

26Pichus Azazelpaj ch'in pampaman kacharparinanpaj chivota aparqa, chay 
runaqa p'achanta t'ajsakonqa, chantá ukhunta yakuwan mayllakonqa. 
Chaymantaraj jaraman yaykupuyta atenqa. 

27Chaymantataj jucha pampachasqa kananpaj ñak'asqa torillota, chivota ima 
jaramanta jawaman orqhonqanku, chantá qaranta, aychanta, wanunta ima 
ruphachenqanku. Chay ñak'asqa uywakunaj yawarninkutataj Diosllapaj 
T'aqasqa Cheqaman apanqanku, jucha pampachasqa kananpaj. 

28Pichus chaykunata ruphachimojqa p'achanta t'ajsakunan tiyan, ukhuntapis 
mayllakunallantaj tiyan. Chaymantaraj jaraman kutipuyta atenqa. 

29Kay kamachisqaqa qankunapaj wiñaypaj kanqa: Qanchis kaj killapi, chunka 
kaj p'unchaypi ayunankichej.Chay p'unchayqa ama ni ima ruwanaykichejta 
ruwankichejchu, ni kikin llajtayoj, nitaj qankunawan tiyakoj waj 
llajtayojkunapis. 

30Chay p'unchayqa noqa Tata Dios tukuy juchaykichejta 
pampachasaj. Jinamanta qankunaqa Tata Diospa ñawpaqenpi 
juchaykichejmanta llimphuchasqa kankichej. 

31Kay kamachisqaqa wiñaypaj kanqa. Chay p'unchay qankunapaj samarina 
p'unchay kanqa. Chay p'unchaytaj ayunankichej. 

32Sacerdote kananpaj aceitewan jawisqa kaj, pichus tatanpa cuentanmanta 
kuraj kaj sacerdote kananpaj churasqa kanqa chaylla, jucha pampachasqa 
kananpaj kay imakunata ruwanqa. Payqa Diospaj t'aqasqa linomanta ruwasqa 
p'achata churakonqa. 

33Chantá Diosllapaj T'aqasqa nisqa cheqata llimphuchanqa, jinallataj Dioswan 
Tinkukuna Toldota, altartapis. Jinallataj sacerdotekunaj juchanku, chantá tukuy 
israelitakunaj juchanku pampachasqa kananpaj, Diosman jaywanqa. 

34Kay kamachisqaqa qankunapaj wiñaypaj kanqa: Watapi uj kutita, tukuy 
israelitakunaj juchallisqanku pampachasqa kananpaj, Tata Diosman uywata 
ñak'aspa jaywankichej. Ajinaqa Moisés tukuy imata ruwarqa Tata Dios 
kamachisqanman jina. 

Levítico 17 

Diosta yupaychana cheqaqa ujlla 

1Tata Dios Moiseswan parlaspa, nillarqataj: 

2Aaronta, churinkunata, chantá israelitakunatawan ima niy: Tata Diosqa ajinata 
kamachisunkichej: 

3Sichus israelitakunamanta pillapis wakata, ovejata, chayrí cabratapis ñak'aspa 
Diosman jaywayta munanman chayqa, 

4Dioswan Tinkukuna Toldo punkuman apamuspa ñak'anan tiyan Tata Diosman 
jaywanapaj. Sichus jaramanta jawapi, chayrí jara ukhupi ñak'anman chayqa, 
runa wañuchipis kanman jina juchachasqa kanqa. Chayrayku llajtanmanta 
chinkachisqa kanqa. 

5Ajina kamachisqa kashan israelitakuna amaña campopi uywata ñak'anankupaj, 
manachayqa Dioswan Tinkukuna Toldo punkupi sacerdoteman apanankupaj. 
Chaypitaj sacerdotekunaqa Tata Diosman k'achata kawsakuy jaywanata 
jaywanankupaj chay uywata ñak'anqanku. 

6Sacerdoteqa Dioswan Tinkukuna Toldo punkupi, Tata Diospa altarninta 
ñak'asqa uywaj yawarninwan ch'ajchonqa. Uywaj wiranta q'olachispataj, Tata 
Diosman jaywanqa, chay jaywasqaj q'apaynintaj Tata Diospa sonqonman jina 
chayananpaj kanqa. 

7Ajina kanqa amaña chivoman rijch'asqa lantikunaman uywata ñak'aspa 
jaywanankupaj. Chaykunata yupaychaspa, israelitakunaqa sajra purikoj warmi 
jina ch'ichichakorqanku. Kay kamachisqaqa qankunapaj, jinataj 
mirayniykichejpajpis wiñaypaj kanqa. 

8Jinallataj israelitakunata niy: Sichus mayqen israelita, chayrí qankunawan 
tiyakoj waj llajtayojpis q'olachispa Diosman jaywananpaj uywata, chayrí ima 
jaywanallatapis jaywayta munan chayqa, Dioswan Tinkukuna Toldoman chayta 
apamuchun. 

9Sichus wajnejpi Tata Diosman jaywanman chayrí, chay runa ayllun ukhumanta 
chinkachisqa kanqa, nispa. 

Yawarta mana mikhunachu 

10Tata Dios israelitakunata nillarqataj: Sichus uj israelita, chayrí qankunawan 
tiyakoj waj llajtayojpis yawarta mikhunman chayqa, noqa paypa contranpi 
sayaykusaj, chantá ayllun ukhumanta payta chinkachisaj. 

11Tukuy animalpa kawsaynenqa yawarninpi kashan. Noqataj qankunaman 
yawarta qoykichej altarman apanaykichejpaj, juchallisqaykichej pampachasqa 
kananpaj. Yawarpi kawsay kasqanrayku, qankunaj juchaykichejta pampachasaj. 

12Chayrayku israelitakunata nini: Qankunamanta mana pipis, nitaj qankunawan 
tiyakoj karu llajtayojpis, yawarta mikhunanchu tiyan, nispa. 

13Mayqen israelitapis, chayrí qankunawan tiyakoj waj llajtayojpis, llimphupaj 
qhawasqa animalta, chayrí p'isqotapis jap'inman chayqa, yawarninta jallp'aman 
sut'uchispa, p'ampaykunan tiyan. 

14Tukuy kawsajpa kawsaynenqa yawarpi kashan. Chayrayku israelitakunata 
nini: Ni ima animalpa yawarninta mikhunkichejchu, imaraykuchus tukuy 
kawsajpata yawarninpi kawsaynin kashan. Chayrayku yawarta mikhoj runaqa 
chinkachisqa kanqa. 

15Sichus mayqen israelitapis, chayrí qankunawan tiyakoj karu llajtayojpis 
wañusqa uywaj aychanta mikhunman, chayrí k'ita animalpa jap'isqanta 
mikhunman chayqa, p'achanta t'ajsakunan tiyan. Jinallataj ukhuntapis yakuwan 
mayllakunan tiyan. Chantá ch'isiyanankama mana llimphupaj qhawasqa kanqa. 
Chaymantaraj llimphuchasqa kanqa. 

16Sichus mana p'achanta t'ajsakonqachu chay, nitaj ukhuntapis mayllakonqachu 
chayqa, mana uyarikusqanmanta juchachasqa kanqa, nispa. 

Levítico 18 

Ayllupura mana puñuykunachu 

1Tata Dios Moiseswan parlaspa, nillarqataj: 

2Israelitakunata niy: Tata Dios ajinata nisunkichej: Noqa Tata Diosmin, 
Diosniykichej kani. 

3Qankunaqa Egiptopi tiyakorqankichej ajinaqa, ama paykuna jinallataj 
ruwankichejchu. Jinallataj Canaanman pusashaykichej chaypipis, imatachus 
paykuna ruwayta yachasqanku, chayta amallataj ruwankichejchu, nillataj 
usunkuman jina kawsankichejchu. 

4Noqaj kamachisqayta junt'ankichej, nisqaytapis kasunkichej, chaykunaman 
jinataj purinkichej. Noqa Tata Diosmin Diosniykichej kani. 

5Nisqayta, kamachisqaytapis kasunkichej. Pillapis chaykunata junt'ajqa 
kawsanqa. Noqamin Tata Dios kani. 

6Ama pi qharipis qaylla ayllullanmanta kaj warmiwan puñuykonqachu. 
Noqamin Tata Dios kani. 

7Ama mamaykiwan puñuykuspa, tataykita p'enqaypi rikhurichinkichu, 
imajtinchus payqa mamaykimin. Chayrayku ama paywan puñuykunkichu. 

8Ama tataykej warminwan puñuykuspa, tataykita pisipaj qhawankichu. 

9Ama panaykiwan puñuykunkichu, ni tataykimanta panayki kajtin, nitaj 
mamaykimanta panayki kajtinpis. Tataykej wasinpipis paqarichun, wajnejpipis 
paqarichun, ama panaykiwan puñuykunkichu. 

10Ama allchhiykiwan puñuykunkichu. Ususiykej wawanpis kachun, chayrí 
churiykejtapis kachun, amapuni paywan puñuykunkichu. 

11Ama tataykej warminpa ususinwan puñuykunkichu, imaraykuchus payqa 
tataykej wawan, chayraykutaj qanpa panayki kashan. Amapuni paywan 
puñuykunkichu. 

12Ama tataykej pananwan puñuykunkichu, imaraykuchus payqa tataykej 
ayllunmin kashan. 

13Ama mamaykej ñañanwan puñuykunkichu, imaraykuchus payqa mamaykej 
ayllunmin kashan. 

14Ama tioykej warminwan puñuykuspa, tioykita p'enqaypi rikhurichinkichu, 
imaraykuchus payqa tiaykimin. 

15Ama ñojch'aykiwan puñuykunkichu, imajtinchus payqa churiykej warminmin. 
Chayrayku ama paywanqa puñuykunkichu. 

16Ama wawqeykej warminwan puñuykuspa, wawqeykita p'enqaypi 
rikhurichinkichu. 

17Ama uj warmiwan, nitaj chay warmej ususinwan puñuykunkichu, nillataj 
allchhinwanpis puñuykunkichu, chay warmej churinpatapis kachun, chayrí 
ususinpatapis kachun. Amapuni paywan puñuykunkichu. Chayqa ancha 
millaymin, imaraykuchus paykunaqa yawar masintin kanku. 

18Warmiyki kawsakushajtenqa, ama warmiykej ñañanwan casarankichu, nitaj 
paywan puñuykunkichu, ama paykunapura chejninakunankupaj. 

19Killanpi kashaj warmiwan ama puñuykunkichu. 

20Ama runa masiykej warminwan puñuykunkichu, ama chayrayku 
ch'ichichakunaykipaj. 

21Amapuni Moloc sutiyoj lantiman wawaykita q'olachispa jaywankichu. Ama 
ajinata ruwaspa Diosniykej sutinta p'enqaypi rikhurichinkichu. Noqamin Tata 
Dios kani. 

22Warmiwan jina, ama qhari masiykiwan puñuykunkichu, imaraykuchus ajinata 
ruwanaqa millay juchamin. 

23Ama ni ima uywawan t'inkikunkichu, ama chayrayku ch'ichichakunaykipaj. 
Nillataj warmipis ni ima uywawan t'inkinakuchunchu. Chayqa millay juchamin. 

24Ama chaykunata ruwaspa ch'ichichakunkichejchu. Chay jina millayta 
ruwasqankurayku, noqa ñawpaqeykichejmanta chay millay runakunata 
qharqosaj. Imajtinchus chay runakuna chayta ruwaspa ch'ichichakorqanku. 

25Chay jina millayta ruwasqankurayku jallp'apis ch'ichichasqa karqa. Noqatajrí 
chay jina millayta ruwasqankumanta paykunata ñak'aricherqani. Chayrayku 
chay suyukunapi jallp'aqa, chay jina millayta ruwajkunata ajtuspa jina 
wijch'umorqa. 

26Qankunarí, jinallataj qankunawan tiyakoj waj llajtayojkunapis, 
kamachisqayta, chantá nisqayta ima kasunkichej. Millachikunapaj jina 
ruwasqankumanta ama ni imata ruwankichejchu. 

27Manaraj qankuna tiyakushajtiykichej, chay cheqapi llajtayojkuna tukuy 
imaymana millayta ruwaspa karqanku. Chayrayku chay jallp'a ch'ichichasqa 
karqa. 

28Pajtataj chay jallp'aqa millayta ruwasqaykichejrayku, qankunatañataj ajtuspa 
jina wijch'umusunkichejman, imaynatachus qankunamanta ñawpajta 
tiyakojkunata wijch'umorqa, ajinata. 

29Pillapis chay jina millayta ruwajqa llajtanmanta chinkachisqa kanqa. 

30Chayrayku kamachisqaykunata kasuychej. Ama qankunaqa millay ch'ichita 
ruwaychejchu, imaynatachus qankunamanta ñawpajta tiyakojkuna 
ruwarqanku, jinataqa. Ama chaykunata ruwaspa ch'ichichakuychejchu. Noqa 
Tata Diosmin, Diosniykichej kani, nispa. 

Levítico 19 

Cheqanta ruwaspa purina 

1Tata Dios Moiseswan parlaspa, nillarqataj: 

2Tukuy israelitakunata niy: Tata Dios ajinata nisunkichej: Qankunaqa noqapaj 
t'aqasqa jina llimphu kaychej, imaraykuchus noqa Tata Diosniykichej may 
llimphumin kani. 

3Sapa ujpis mamaykichejta, tataykichejtapis jatun respetowan qhawaychej. 
Jinallataj samarina p'unchayniyta maypaj qhawaspa, samariychej. Noqa Tata 
Diosmin Diosniykichej kani. 

4Ama lantikunata yupaychankichejchu, amallataj metalta unuyachispa, 
dioskunata ruwakunkichejchu. Noqa Tata Diosmin Diosniykichej kani. 

5K'achata kawsakuy jaywanata Diosman jaywaspaqa, jaywasqaykichejta Tata 
Dios tukuy sonqo jap'ikunanpaj jina ruwaychej. 

6Diosman jaywasqaykichej uywata ñak'aspaqa, chay p'unchaypacha 
mikhunaykichej tiyan, manachayrí q'ayantin. Minchhantinpaj puchojtarí 
ruphachinkichej. 

7Sichus kinsa p'unchaymanraj mikhunkichej chayqa, chay jaywasqaqa 
millachikunapaj qhawasqa kanqa. Chayraykutaj Diosqa mana jap'ikonqachu. 

8Pichus mikhojqa juchachasqa kanqa. Chayrayku llajtanmanta chinkachisqa 
kanqa, Tata Diosman jaywasqata manakajpaj qhawasqanrayku. 

9Chajra oqharina tiempo chayamojtenqa, ama tukuynintachu ruthunkichej. 
Trigo uma t'akakojtaqa amaña chajmankichejchu. 

10Uva huertaykichejmanta ama tukuynintachu pallankichej, nitaj pampaman 
t'akakojtapis oqharinkichejchu. Chayqa pisi tiyapuyniyojkuna, jinallataj waj 
llajtayojkuna pallakunankupaj kanqa. Noqa Tata Diosmin Diosniykichej kani. 

11Ama suwakunkichejchu. Amallataj llullakuychejchu, nillataj ujkuna 
ujkunawan q'otiyanakuychejchu. 

12Amamin sutiypi tiluspa llullakunkichejchu, imaraykuchus Diosniykichejpa 
sutinta pisipaj qhawawajchej. Noqamin Tata Dios kani. 

13Ama runa masiykichejta waqachinkichejchu, nitaj imantapis 
qhechunkichejchu. Amallataj peonniykichejpa pagonta q'ayantinkama 
jap'ikunkichejchu. 

14Ama joq'aramanta alqorakunkichejchu. Amallataj ni ima misk'anata ñawsa 
runaj ñawpaqenman churankichejchu. Manachayrí Diosniykichejta may jatun 
respetowan qhawawankichej. Noqamin Tata Dios kani. 

15Qan juez kaspaqa, cheqanta ruwanki, ama wajchaman sayakuspa, nitaj 
qhapajman. Justiciataqa cheqantapuni ruwanki. 

16Llajtaykipi ama cuento q'epi kankichu. Amallataj runa masiykita 
wañuchiysikunkichu. Noqamin Tata Dios kani. 

17Ama wawqeykita sonqoykipi chejnikunkichu. Runa masiykita k'amiy, k'amina 
kajtenqa, juchallejtin ama juchachasqa kanaykipaj. 

18Ama vengakunkichu, nillataj llajta masiykita phiñapayankichu. Astawanqa 
payta qan kikiykita jina munakunki. Noqamin Tata Dios kani. 

19Kamachisqayta kasukunkichej. Uywaykichejta ama waj jina uywatawan 
tinkuchinkichejchu. Amallataj jallp'aykichejpi chajrusqa mujuta 
tarpunkichejchu. Tukuy imaymana q'aytumanta ruwasqa p'achata ama 
churakunkichejchu. 

20Sichus pipis uj qhariwan casarananpaj parlasqa kamachi warmiwan 
puñuykunman, chay warmi manaraj rantisqa, nitaj kacharipusqarajchu 
kashajtin chayqa, iskayninku jasut'isqa kanqanku. Chaywanpis mana 
wañuchisqachu kanqanku, imaraykuchus warmi manaraj kacharipusqachu 
karqa. 

21Chay runaqa Dioswan Tinkukuna Toldo punkuman uj corderota apamunan 
tiyan, juchallisqanrayku Tata Diosman jaywananpaj. 

22Sacerdotetaj chay corderota Tata Diosman jaywanqa, chay runaj juchallisqan 
pampachasqa kananpaj. Ajinamanta juchallisqan pampachasqa kanqa. 

23Qankuna Canaanman yaykuspa, tukuy imaymana poqoj sach'ata churankichej. 
Jinaspataj, kinsa watata chay sach'aj poqoyninta ama mikhunkichejchu. 
Ch'ichipaj qhawasqa kanqa. 

24Tawa watamantaj uj raymita ruwaspa, chay sach'akunaj tukuy poqosqanta 
Tata Diospaj t'aqankichej. 

25Phishqa watamantataj poqosqanta mikhuyta atinkichej. Ajinamanta 
sach'aykichejqa astawan poqopusonqachej. Noqa Tata Diosmin Diosniykichej 
kani. 

26Ama imatapis yawarniyojta mikhunkichejchu. Ama adivinaj kankichejchu, 
nillataj layqapis. 

27Chujchaykichejtaqa ama muyullata k'utukunkichejchu, nillataj 
sunkhaykichejpata puntantapis k'uturakunkichejchu. 

28Wañojkunamanta yuyarikunaykichejpaj ama ukhuykichejta 
q'allurakunkichejchu. Nillataj ukhuykichejpi ima marcatapis 
ruwakunkichejchu. Noqamin Tata Dios kani. 

29Ama ususiykichejta qolqerayku khuchichakunaman tanqaykunkichejchu, ama 
llajtaykichejman millay kawsay junt'aykunanpaj. 

30Samarina p'unchayniykunapi samariychejpuni. Tiyakunay cheqatapis 
respetowan qhawaychej. Noqamin Tata Dios kani. 

31Ama aysirikunata, nitaj layqakunatapis tapukunkichejchu. Sichus tapukoj 
rinkichej chayqa, ch'ichichakunkichej. Noqa Tata Diosmin Diosniykichej kani. 

32Machu runataqa sayarikuspa napaykunki, jinallataj manchay respetowan 
qhawanki. Diosniykitapis manchachikunki. Noqamin Tata Dios kani. 

33Qankunawan tiyakoj waj llajtayojtaqa ama ñak'arichinkichejchu. 

34Paykunataqa llajta masiykichejta jina qhawaychej, qankunata jinataj 
munakuychej, imaraykuchus qankunapis Egiptopi waj llajtayoj jinallataj 
tiyakorqankichej. Noqa Tata Diosmin Diosniykichej kani. 

35Justiciataqa maychus kajta ruwankichej. Chimpuspa, tupuspa, chayrí imatapis 
vendespa, ama q'otiyankichejchu. 

36Balanzaykichej, pesanaykichej romana, chantá chimpuykichejpis cabal kanan 
tiyan. Noqa Tata Diosmin Diosniykichej kani, pichus qankunata Egiptomanta 
orqhomusorqachej, chay. 

37Ajinaqa tukuy kamachisqayta, imatachus nisqaytapis kasuspa, ruwaychej. 
Noqamin Tata Dios kani, nispa. 

Levítico 20 

Mana kasukojkunapaj jasut'i 

1Tata Dios Moiseswan parlaspa, nillarqataj: 

2Israelitakunata ajinata ninki: Sichus israelitakunamanta mayqellanpis, chayrí 
qankuna ukhupi tiyakoj waj llajtayojpis Moloc sutichasqa lantiman wawanta 
jaywanman chayqa, tukuy runakuna rumiwan ch'anqaspa chay runata 
wañuchenqanku. 

3Noqa chay runaj contranpi sayaykusaj, llajtanmantataj chinkachisaj, 
imaraykuchus wawanta Molocman jaywaspa, tiyakunayta ch'ichicharqa, 
llimphu sutiytapis sarorqa. 

4Sichus llajtayojkuna chay jina ruwajta qhawakuspalla, mana 
wañuchinkumanchu chayqa, 

5noqa chay runaj contranta, jinataj ayllunpa contranta sayaykuspa, paykunata 
chinkachisaj. Pikunachus paywan khuska Molocta yupaychaspa 
qhenchachakorqanku, chaykunatapis chinkachillasajtaj. 

6Sichus pipis aysirikunata, chayrí layqakunata tapukoj rinman, paykunaj 
nisqankutataj ruwaspa ch'ichichakunman chayqa, noqa paypa contranta 
sayaykuspa, llajtanmanta chinkachisaj. 

7Tukuyniykichej juchamanta t'aqakuspa, noqallata kasuspa puriychej, 
imaraykuchus noqa Tata Diosmin Diosniykichej kani. 

8Kamachisqaykunata kasuspa, junt'aychej. Noqamin Tata Diosqa kani, pichus 
qankunata noqajllata kanaykichejpaj t'aqaykichej, chay. 

9Pillapis tatanta, chayrí mamanta maldicejqa wañuchisqapuni kanqa. Tatanta, 
chayrí mamanta maldicisqanmanta wañunanpajqa paylla juchayoj kanqa. 

10Sichus pipis runa masinpa warminwan puñuykunman chayqa, khuchichakun. 
Iskayninku wañuchisqa kanqanku. 

11Sichus pillapis tatanpa warminwan puñuykapuspa, tatanta p'enqaypi 
rikhurichinman chayqa, chay qhari, jinallataj warmipis wañuchisqa kanqanku. 
Wañuchisqa kanankupajqa paykunalla juchayoj kanqanku. 

12Sichus pillapis ñojch'anwan puñuykunman chayqa, iskayninku wañuchisqa 
kanqanku. Wañuchisqa kanankupajqa paykunalla juchayoj kanqanku, 
imaraykuchus chayqa millay juchamin. 

13Sichus uj qhari, warmiwan jina qhari masinwan t'inkikunman chayqa, 
iskayninku wañuchisqa kanqanku, imaraykuchus chayqa millay juchamin. 
Wañuchisqa kanankupajqa paykunalla juchayoj kanqanku. 

14Sichus uj qhari uj warmiwan casaraspa, warminpa mamanwanpis 
casarallanmantaj chayqa, millayta ruwan. Kinsantin kawsashaj ruphachisqa 
kanqanku, ama qankuna ukhupi chay jina millayta ruwaspa purina kananpaj. 

15Sichus uj qhari uj uywawan t'inkinakunman chayqa, wañuchisqa kanqa. 
Jinallataj chay uywatapis wañuchillankichejtaj. 

16Sichus uj warmi uj uywawan t'inkinakunman chayqa, warmipis, uywapis 
wañuchisqa kanqanku. Wañuchisqa kanankupajqa paykunalla juchayoj 
kanqanku. 

17Sichus pipis tatanmanta chayrí mamanmanta pananwan warmichakunman, 
puñuykunkumantaj chayqa, iskayninku llajta masinku rikushajtin, wañuchisqa 
kanqanku. Kikin pananwan puñuykoyqa millay p'enqayta ruwaymin. Pichus 
pananwan puñuykoj wañuchisqa kananpajqa paylla juchayoj kanqa. 

18Sichus pillapis killanpi kashaj warmiwan puñuykunman chayqa, warmej 
yawarninta rikun, warmipis yawarninta rikuchikun. Chayrayku iskayninku 
llajtankumanta chinkachisqa kanqanku. 

19Ama mamaykej ñañanwan, nitaj tataykej pananwan puñuykunkichu, 
imaraykuchus aylluykimin kanku. Puñuykojkunaqa juchallisqankumanta 
jasut'isqa kanqanku. 

20Sichus pillapis tionpa warminwan puñuykunman chayqa, tionta p'enqaypi 
rikhurichin. Iskayninku juchallisqankumanta jasut'isqa kanqanku, mana 
wawayojtaj wañonqanku. 

21Sichus pillapis wawqenpa warminwan puñuykunman chayqa, wawqenta 
p'enqaypi rikhurichin. Chayta ruwaspaqa, millayta ruwan. Chayrayku 
iskayninku mana wawata rejsej kanqanku. 

22Qankuna tukuy kamachisqayta, imatachus nisqaytawan kasuychej, 
junt'aychejtaj. Kasukunkichej chayqa, tiyakunaykichejpaj maymanchus 
chayachisqaykichej, chay jallp'amanta mana wijch'umusqaykichejchu. 

23Pikunatachus qankunaj ñawpaqeykichejmanta qharqosaj, chay runakunaj 
usunkuta ama ruwankichejchu. Paykuna chay jina millayta ruwasqankurayku, 
mana noqa paykunata rikuyta aterqanichu. 

24Noqa niykichej, chay llajtayojkunaj jallp'ankuta jap'ikapunaykichejta. Noqataj 
maypichus lechewan, abeja misk'iwan yaku jina purishan, chay jallp'ata 
qankunajta kananpaj qosqaykichej. Noqa Tata Diosmin qankunaj Diosniykichej 
kani, pichus waj suyukuna ukhumanta qankunata t'aqarqaykichej, chay. 

25Chayrayku qankunaqa mayqenchus mikhunapaj llimphu animal kasqanta, 
mayqentajchus mana llimphuchu kasqankuta reparankichej. 
Phawajkunamantapis mayqenchus llimphu, mayqentajchus mana llimphuchu 
kasqankuta reparallankichejtaj. Ama chay animalkunarayku, nitaj 

phawajkunarayku, nillataj pampata qhatatakuspa purej animalkunarayku mana 
llimphupaj qhawasqa kankichejchu. Noqa chaykunata ch'ichipaj qhawasqa 
kanankupaj t'aqani. 

26Qankunaqa noqapaj t'aqasqa kajkuna jina puriychej, imaraykuchus noqaqa 
may jina llimphu llimphupuni kani. Noqamin qankunata suyukuna ukhumanta 
t'aqarqaykichej noqajllata kanaykichejpaj. 

27Sichus pi qhari, chayrí pi warmipis aysiri kanman, chayrí layqa kanman 
chayqa, payta rumiwan ch'anqasqa wañuchinkichej. Wañuchisqa kananpajqa 
paylla juchayoj kanqa, nispa. 

Levítico 21 

Sacerdotekuna imaynachus kananku 

1Tata Dios Moiseswan parlaspa, nillarqataj: Aaronpa mirayninmanta 
sacerdotekunata niy: Ama pipis ayata llankharisqaykichejrayku mana 
llimphupaj qhawasqa kankichejchu. 

2Qaylla aylluykichejpa ayanta, mamaykichejpata, tataykichejpata, qhari 
wawaykichejpata chayrí warmi wawaykichejpata, chayrí wawqeykichejpata, 

3chayrí qanwan tiyakoj manaraj qosayoj panaykichejpata ayanta llankhaspa, 
mana llimphupaj qhawasqa kayta atillankichej. 

4Sichus panayki casarakorqa chayqa, ama ayanta llankhaspa 
ch'ichichakunkichu. 

5Jinallataj sacerdotekunaqa ama chujchankuta, nitaj sunkhankutapis 
raphakonqankuchu, nillataj ukhunkutapis q'allurakonqankuchu. 

6Paykunaqa noqajllataña kanankupaj t'aqasqa kasqankurayku sutiyta ama 
p'enqaypi rikhurichenqankuchu. Paykunaqa noqa Tata Diosman q'olachisqa 
jaywanata jaywawanku, jinallataj Diospaj t'aqasqa t'antantawan. Chayrayku 
Diospaj t'aqasqa jina kachunku. 

7Jinallataj sacerdotekunaqa ama phisu warmiwan, nitaj alqochasqa warmiwan, 
nillataj qosanmanta t'aqasqa warmiwanpis casarachunkuchu, imaraykuchus 
sacerdotekunaqa Tata Diospaj t'aqasqa kanku. 

8Chayrayku paykunata Tata Diospaj t'aqasqata jina qhawankichej, 
imaraykuchus paykunaqa Tata Diosniykichejman t'antanta jaywanku. 
Chayrayku sacerdotekunata Diospaj t'aqasqa kasqankuta jina qhawaychej, 
imajtinchus noqaqa may llimphumin kani, pichus qankunata noqajta 
kanaykichejpaj t'aqakuykichej, chay. 

9Sichus uj sacerdotej ususin sajra purikuyman qokunman chayqa, tatanta 
p'enqaypi rikhurichin. Chayrayku chay warmi kawsashaj ruphachisqa kanqa. 

10Kuraj kaj sacerdote kananpaj aceitewan umanpi jawisqa kasqanrayku, 
sacerdote p'achata churakunanpaj t'aqasqa kashan. Ajinaqa llakisqa kasqanta 
rejsichinanpaj, ama umanta t'ojluchikonqachu, nitaj p'achantapis 
llik'irakonqachu. 

11Nillataj maypichus aya kashan, chayman yaykonqachu. Nitaj tatanpata, 
mamanpata ayanta llankharispa ch'ichichakonqachu. 

12Diosta yupaychana cheqamanta mana llojsenqachu, nitaj Diosninpa 
yupaychana cheqata p'enqaypi rikhurichenqachu. Payqa jawina aceitewan 
jawisqa kasqanrayku Diospaj t'aqasqamin. Noqamin Tata Dios kani. 

13Kuraj kaj sacerdoteqa mana qharita rejsej warmiwan warmichakonqa. 

14Warmisapawanqa ni ima kashajtin warmichakonqachu, nitaj qosanmanta 
t'aqasqawan, nillataj phisu warmiwanpis warmichakonqachu. Manachayqa 
paypa kikin jatun ayllunmanta, qharita mana rejsej warmita oqharikonqa. 

15Ajinata ruwanqa ama llajta masinkunata, nitaj mirayninta p'enqaypi 
rikhurichinanpaj. Noqa Tata Diosmin payta noqajta kananpaj t'aqakuni, nispa. 

Pikunachus sacerdote kayta mana atejkuna 

16Tata Dios Moiseswan parlaspa, nillarqataj: 

17Aaronta niy: Kunanmanta qhepamanqa mirayniykimanta mayqenpis iman 
mana allin kajtenqa, Tata Diosninman t'antata jaywaj mana qayllayta atenqachu. 

18Sacerdote jina Tata Diosman mana qayllayta atenqankuchu iman imanasqa 
kaj, ñawsa, wenqho, senqan, chayrí ninrin imanasqa, 

19chakin p'akisqa, chayrí makin p'akisqa, 

20moqo wasa, chayrí wat'a runa, ñawin imanasqa, sarnarara, chayrí ukhunpi 
yuraj tijllayoj, chayrí kapasqa runa. 

21Aaronpa mirayninmanta mayqellanpis sichus iman mana allinchu kanman 
chayqa, q'olachisqa jaywanata Tata Diosman mana jaywayta atenqachu. Nillataj 
Tata Diospaj t'antanta jaywayta atenqachu. 

22Tata Diosman jaywana t'antata, jinataj Diospaj t'aqasqa imakunamantapis 
mikhuyta atillanqa. 

23Ukhunpi iman mana allin kasqanrayku, veloj wasanpi Diosllapaj T'aqasqa 
nisqa cheqanejman mana yaykonqachu, nitaj altar qayllamanpis chimpanqachu. 
Noqamin Tata Dios kani, pichus paykunata noqapaj t'aqakorqani, chay, nispa. 

24Moisestaj tukuy chayta Aaronman, churinkunaman, jinataj tukuy 
israelitakunaman ima willarqa. 

Levítico 22 

Diospaj t'aqasqa jaywana 

1Tata Dios Moiseswan parlaspa, nillarqataj: 

2Aaronta, miraynintawan ima niy israelitakuna imatachus apamuwanku chay 
t'aqasqa imakunata may respetowan qhawanankuta, llimphu sutiyta ama 
p'enqaypi rikhurichinankupaj. Noqamin Tata Dios kani. 

3Nillaytaj: Kunanmanta qhepamanqa Aaronpa mirayninmanta sichus 
mayqellanpis mana llimphupaj qhawasqa kashaspa, israelitakuna noqapaj 
t'aqaspa apamuwasqankuman qayllanman chayqa, payqa ñawpaqeymanta 
chinkachisqa kanqa. Noqamin Tata Dios kani. 

4Sichus Aaronpa mirayninmanta mayqen qharillapis llejtiwan onqosqa 
kashaspa, chayrí phichilunmanta q'eya surumunman chayqa, llimphupaj 
qhawasqa kananpaj llimphuchakunankama Diospaj t'aqasqa mikhunamanta 
mana mikhuyta atenqachu. Pichus ayarayku ch'ichipaj qhawasqa imakunata 
llankhaj, chayrí pichus mujun llojsirparejta llankhaj, 

5chayrí qhatatakuspa purej animalta llankhaj, chayrí mana llimphupaj 
qhawasqa runata llankhaj imaqa, 

6ch'isiyaykuykama mana llimphupaj qhawasqa kanqa. Chayraykutaj Diospaj 
t'aqasqa kajmanta mana mikhuyta atenqachu, manaraj ukhunta yakuwan 
mayllakuspaqa. 

7Chantá inti chinkaykojtinkama, llimphu kanqa. Chaymantaraj Diospaj t'aqasqa 
kajmanta mikhuyta atenqa, imajtinchus chayqa paypa mikhunanmin. 

8Payllamanta wañusqa uywaj aychanta, chayrí k'ita animalpa jap'isqan 
aychataqa mana mikhunanchu tiyan, ama chaywan ch'ichichasqa rikhurinanpaj. 
Noqamin Tata Dios kani. 

9Niy paykuna kamachisqayta junt'anankuta, ama chaykunarayku 
juchallinankupaj, nitaj kamachisqayta pisipaj qhawasqankurayku 
wañunankupaj. Noqamin Tata Dios kani, pichus paykunata noqapaj 
t'aqakorqani, chay. 

10Mana sacerdotej ayllunmantachu kajqa Diospaj t'aqasqamanta mana 
mikhuyta atenqachu. Jinallataj sacerdotej wasinman wajyarikusqa runa, chantá 
sacerdotej peonninpis Tata Diospaj t'aqasqamanta manallataj mikhuyta 
atenqankuchu. 

11Sichus sacerdote uj wata runata rantikunman chayqa, chay runa Tata Diosman 
jaywasqamanta mikhuyta atenqa. Jinallataj wasinpi paqarej wata runapis 
Diospaj t'aqasqamanta mikhuyta atillanqataj. 

12Sichus uj sacerdotej ususin mana sacerdote ayllumanta kaj qhariwan 
casaranman chayqa, sacerdotekunaman qosqa mikhunamanta mana mikhuyta 
atenqachu. 

13Jinapis sichus warmisapa rikhurispa, chayrí qosanmanta t'aqakuspa, manataj 
wawayoj kaspa tatanpa wasinman kutipunman chayqa, tatanpa 
mikhunanmanta mikhuyta atenqa. Ajina kanqa manaraj qosayoj kashaspa karqa 
jina. Chaywanpis waj runaqa sacerdotej mikhunanmanta manapuni mikhuyta 
atenqachu. 

14Sichus pillapis mana reparaspa, Tata Diospaj t'aqasqamanta mikhuykunman 
chayqa, sacerdoteman kutichinan tiyan. Mashkhatachus mikhusqanmanta 
phishqaman t'aqaspa, ujnintawan yapanan tiyan. 

15Sacerdotekunaqa israelitakuna Tata Diosman jaywanapaj apamusqankuta 
ama pisipaj qhawachunkuchu, imajtinchus chaykunaqa Diospaj t'aqasqamin. 

16Pichus Diospaj t'aqasqata pisipaj qhawaspa mikhojqa juchachasqa kanqa. 
Noqamin Tata Dios kani, pichus qankunata noqapaj t'aqakorqaykichej, chay, 
nispa. 

Imayna uywatachus Diosman jaywana 

17Tata Dios Moiseswan parlaspa, nillarqataj: 

18Aaronta, churinkunata chantá israelitakunatawan ima ajinata niy: 
Israelitakunamanta pillapis, chayrí qankunawan tiyakoj waj llajtayojpis 
Diosman nisqanta junt'ananpaj, chayrí sonqomanta munaspa Tata Diosman 
jaywananpaj uj uywata apamunman chayqa, 

19noqa jap'ikunaypaj jina uj orqota, mana iman imanasqata apamunan 
tiyan. Corderopis, toropis, chayrí chivopis kachun, ajinata apamunan tiyan. 

20Ama iman imanasqa uywata jaywanawaykichejpaj apamuwankichejchu, 
imaraykuchus mana jap'ikusajchu. 

21Sichus pipis k'achata kawsakuy jaywanata Tata Diosman jaywayta 
munanman, nisqanta junt'ananpaj, chayrí sonqomanta jaywayta munaspa 
chayqa, torota, ovejata, chayrí cabratapis mana iman imanasqata apamunan 
tiyan. Ajinata Tata Dios jap'ikunanpaj jina ruwanan tiyan. 

22Tata Diosman jaywanapaj amapuni onqosqa uywata apamunkichejchu: 
Ñawsata, chakin p'akisqata, iman nanasqata, sirk'iyojta, phusulluyojta, nitaj 
tijllayojtapis. Ajina uywataqa ama altarpi q'olachispa Tata Diosman 
jaywankichejchu. 

23Sichus sonqomanta munaspa torota, chayrí corderota Diosman jaywayta 
munanman chayqa, jatun chakiyojpis kachun, juch'uy chakiyojpis kachun, 

jaywayta atillankichej. Sitajchus pipis nisqanta junt'ananpaj Diosman jaywayta 
munanman chayqa, ajina uywa jaywasqanta mana jap'ikusajchu. 

24Nillataj Tata Diosman jaywankichejchu runtun nanasqata, kapasqata, 
takasqata, chayrí khuchusqa uywata. Llajtaykichejpiña kashaspa, ama chay jina 
uywata jaywawankichejchu. 

25Ajina uywata Diosniykichejman jaywanaykichejpajqa nillataj waj 
llajtayojkunamanta jap'inkichejchu. Chaykunaqa iman imanasqa uywakuna 
kanku, chayrayku Diosqa mana jap'ikusonqachejchu, nispa. 

Tata Diosman jaywasqa uywata ñak'anapaj kamachisqakuna 

26Tata Diosqa Moiseswan parlaspa, nillarqataj: 

27Waka uña, oveja uña, chayrí chivitupis qanchis p'unchayta mamanwan 
qhepakonqa. Pusaj p'unchayninman kaymantaj chay uywata q'olachispa noqa 
Tata Diosman jaywawankichej. 

28Ama uj p'unchayllaqa wakata, chayrí ovejata uñantawan khuska 
ñak'ankichejchu. 

29Sichus Tata Diosta pachis nispa jaywanaykichejpaj apamunkichej chayqa, 
jap'ikusunanpaj jina allinta ruwanaykichej tiyan. 

30Chantá uywaj aychantaqa chay kikin p'unchaypacha mikhunkichej, 
q'ayantinpajqa ama puchuchinkichejchu. Noqamin Tata Dios kani. 

31Tukuy kamachisqayta kasuychej, junt'aychejtaj. Noqamin Tata Dios kani. 

32Ama llimphu sutiyta p'enqaypi qhawachinkichejchu, israelitakuna ukhupi 
manchay respetowan qhawasqa kananpaj. Noqamin Tata Diosqa kani, pichus 
qankunata noqapaj t'aqakorqaykichej, chay. 

33Diosniykichej kanaypaj, noqa Egipto suyumanta orqhomorqaykichej. 
Noqamin Tata Diosqa kani, nispa. 

Levítico 23 

Diosmanta yuyarikunapaj raymikuna 

(Nm 28.16-25) 

1Tata Dios Moiseswan parlaspa, nillarqataj: 

2Israelitakunata ajinata ninki: Kaykunamin Tata Diospa sutinpi ruwana 
raymikuna kanku. Chaypacha qankunaqa Tata Diosta yupaychanaykichejpaj 
tantakunkichej. 

3Sojta p'unchayta llank'ankichej, qanchis kaj p'unchaytataj 
ruwanaykichejmanta ama ni imata ruwankichejchu. Chay p'unchayqa 
qankunapaj jatun p'unchay kanqa, Diospa sutinpi tantakunaykichejpaj. 

Maypichari tiyakunkichej, chaypipis chay p'unchayqa samarikunaykichejpaj 
kanqa, Tata Diospaj t'aqasqa p'unchay kasqanrayku. 

4Diosta yupaychanapaj sutinpi raymikunata ruwanaykichejpaj maychus 
kananpi tantakunkichej. Diosmanta yuyarikunapaj, Tata Diospa churasqan 
raymikuna kaykuna kanku: 

5Wata qallariy killapi, chunka tawayoj p'unchay ch'isiyaykushajtin, Tata Diospa 
sutinpi Pascua raymita ruwankichej. 

6Chay kikin killallapitaj chunka phishqayoj p'unchayta Tata Diospa sutinpi Mana 
Levadurayoj T'anta mikhuna raymita ruwallankichejtaj. Qanchis p'unchayta 
mana levadurayoj t'antata mikhunkichej. 

7Ñawpaj kaj p'unchaypi Tata Diosta yupaychanaykichejpaj tantakunkichej, 
amataj chay p'unchay ni ima ruwanata ruwankichejchu. 

8Qanchis p'unchayta q'olachispa jaywanata Tata Diosman jaywankichej, qanchis 
kaj p'unchaypitaj Tata Diosta yupaychanaykichejpaj watej tantakunkichej. Chay 
p'unchayqa ruwanaykichejmanta ama ni imata ruwankichejchu, nispa. 

Chajra Oqharina Qallariy raymi 

(Nm 28.26-31) 

9Tata Dios Moiseswan parlaspa, nillarqataj: 

10Israelitakunata kay jinata niy: Maypachachus noqaj qosqay, chay jallp'aman 
yaykunkichej chayqa, chajrata oqharisqaykichejmanta ñawpaj kaj marq'ata, 
sacerdoteman apamunkichej. 

11Samarina p'unchaypa q'ayantin, sacerdoteqa marq'a apasqaykichejta ikhaspa, 
Tata Diosman rikuchenqa, jaywasqaykichejta jap'ikunanpaj. 

12Marq'a apamusqaykichejta ikhaspa, Diosman jaywankichej. Chay 
p'unchayllataj uj watayoj mana ima imanasqa corderota Diosman jaywankichej, 
q'olachispa Tata Diosman jaywanapaj. 

13Chantá sumaj kaj jak'uta tawa kilo khuskanniyojta aceitewan puñasqata 
apamullankichejtaj, Tata Diosman q'olachispa jaywanapaj. Chay q'olachisqaj 
q'apaynenqa Tata Diospaj ima munay kanqa. Chantapis uj litro vinota 
apamullankichejtaj, jich'aspa Diosman jaywanapaj. 

14Poqochisqaykichejmanta Tata Diosman jaywanaykichejpaj 
apamunaykichejkamaqa, t'antata, trigo jank'ata, nitaj q'elluyashaj trigotapis 
amaraj mikhunkichejchu. Kay kamachisqaqa mirayniykichejpaj wiñaypaj 
kanqa, maypichus tiyakunkichej, chaypi. 

15Mayk'ajchus trigo marq'ata ikhaspa, Diosman jaywanapaj apamunkichej 
chaymantapacha, samarina p'unchaymanta q'ayantin qanchis semanata 
yupankichej. 

16Samarina p'unchaypa q'ayantinmanta phishqa chunka p'unchayta 
yupankichej. Chaypacha Tata Diosman mosoj trigota jaywankichej. 

17Jinallataj wasiykichejmanta sumaj jak'umanta levadurayoj ruwasqa iskay 
t'antata apamullankichejtaj. Sapa t'anta tawa kilo jak'umanta ruwasqa kanqa. 
Chay kanqa ñawpaj kaj poqoymanta Tata Diosman ikhaspa jaywana. 

18T'antatawan khuska uj watayoj qanchis corderokunata mana imanku 
imanasqata, uj torillota, iskay carnerokunatawan apamullankichejtaj, 
q'olachispa Tata Diosman jaywanapaj. Chay q'olachispa jaywasqaj q'apaynenqa 
ima munayta Tata Diospa sonqonman chayanqa. Chaykunatawan khuska, ch'aki 
mikhuy jaywanata, chantá vinotawan ima jaywallankichejtaj. 

19Jucha pampachasqa kananpaj q'olachispa Diosman jaywanapaj, uj chivota 
jaywankichej. K'achata kawsakuy jaywanata jaywanapajtaj uj watayoj iskay 
corderota jaywallankichejtaj. 

20Sacerdoteqa chaykunata Tata Diosman ikhaspa jaywanqa, ñawpaj kaj 
poqoykunamanta ruwasqa t'antata, iskay corderotawan khuska. Chaykuna Tata 
Diospaj t'aqasqa kasqanrayku, sacerdotekunapaj kanqa. 

21Chay kikin p'unchayllataj qankunapis Tata Diosta yupaychanaykichejpaj 
tantakunkichej, amataj ni ima ruwanata ruwankichejchu. Kay kamachisqaqa 
tukuy mirayniykichejpaj wiñaypaj kanqa, maypichus tiyakunkichej, chaypi. 

22Maypachachus chajra oqharina chayamojtin, ama tukuynintachu 
ruthunkichej, nitaj t'akakoj umatapis chajmankichejchu. Chaytaqa wajchakuna, 
waj llajtayojkuna ima chajmakunankupaj saqenkichej. Noqa Tata Diosmin 
Diosniykichej kani, nispa. 

Pututu Waqachina raymi 

(Nm 29.1-6) 

23Tata Dios Moiseswan parlaspa, nillarqataj: 

24Israelitakunata kay jinata niy: Qanchis kaj killa qallariy 
p'unchayqa qankunapaj samarina p'unchay kanqa. Chay p'unchayqa 
pututukunata waqarichispa, yuyarikuna raymita sutiypi ruwankichej. 

25Chay p'unchayqa q'olachispa Tata Diosman jaywankichej, amataj ni ima 
ruwanata ruwankichejchu, nispa. 

Jucha Pampachana p'unchay 

(Nm 29.7-11) 

26Tata Dios Moiseswan parlaspa, nillarqataj: 

27Jinallataj qanchis kaj killapi chunka kaj p'unchaypi Jucha Pampachana 
p'unchay kanqa. Chaypacha Tata Diospa sutinpi tantakuspa, ayunankichej, 
chantá uywakunata q'olachispa Tata Diosman ñak'asqa uywakunata 
jaywankichej. 

28Chay p'unchayqa imachus ruwanaykichejmanta amapuni ni imata 
ruwankichejchu, imaraykuchus chay p'unchayqa Jucha Pampachana 
p'unchaymin. Chay p'unchayqa noqa Tata Dios juchaykichejta pampachasaj. 

29Pichus chay p'unchaypi mana ayunajqa, pipis kachun, llajtanmanta 
chinkachisqa kanqa. 

30Jinallataj pichus chay p'unchaypi ima ruwanatapis ruwajqa, pipis kachun, 
llajtanmanta chinkachisqallataj kanqa. 

31Chayrayku chay p'unchayqa ruwanaykichejmanta amapuni imatapis 
ruwankichejchu. Kay kamachisqaqa tukuy mirayniykichejpaj wiñaypaj kanqa, 
maypichus tiyakunkichej, chaypi. 

32Chay p'unchayqa qankunapaj samarina p'unchay kanqa. Jisq'on kaj p'unchay 
ch'isiyaymanta q'ayantin ch'isiyanankama samarinkichej, chantá ayunankichej 
ima, nispa. 

Ch'ujlla Ruwana raymi 

(Nm 29.12-40) 

33Tata Dios Moiseswan parlaspa, nillarqataj: 

34Israelitakunata kay jinata niy: Kikin qanchis kaj killallapitaj chunka phishqayoj 
p'unchaypi noqaj sutiypi qanchis p'unchayta Ch'ujlla Ruwana raymita 
ruwankichej. 

35Raymi qallariy p'unchayta Tata Diospa sutinpi tantakunkichej, amataj chay 
p'unchay ima ruwanatapis ruwankichejchu. 

36Qanchis p'unchay junt'ata q'olachispa Tata Diosman jaywankichej. Pusaj kaj 
p'unchaypitaj, watej Tata Diospa sutinpi tantakuspa, uywata q'olachispa 
payman jaywankichej. Chay p'unchay raymichakuna p'unchay kasqanrayku, 
ama ima ruwanatapis ruwankichejchu. 

37Chaykuna Tata Diospaj t'aqasqa p'unchaykuna kanku. Chay p'unchay qankuna 
Tata Diosta yupaychanapaj tantakuspa, Tata Diosman jaywankichej ch'aki 
mikhuy jaywanata q'olachispa, q'olachisqa jaywanata, waj jaywanakunata, 
chantá vinotawan ima. Chaykunata jaywana mit'a chayamusqanman jina 
jaywankichej. 

38Chay jawa Tata Diospa samarina p'unchayninpi jaywanata, qorisqa jaywanata, 
nisqaykichejta junt'aspa jaywanata, sonqomanta munaspa jaywanatapis 
jaywallankichejtaj. 

39Qanchis kaj killamanta chunka phishqayoj p'unchayta chajra oqhariyta 
tukuspaña, uj semanata Tata Diospa sutinpi raymita ruwankichej. Ñawpaj kaj 
p'unchayta samarinkichej, jinallataj pusaj kaj p'unchaytapis. 

40Ñawpaj kaj p'unchayta sumajta poqoj sach'aj poqoyninta pallankichej. 
Jinallataj palmaj laqhenta, sumaj thansayoj sach'aj thansanta, chantá mayu 
patapi saucekunaj thansanta ima k'utunkichej. Chantá qanchis p'unchayta Tata 
Diospa ñawpaqenpi kusikunkichej. 

41Ajinata sapa wata qanchis p'unchayta Tata Diospa sutinpi raymita 
ruwankichej. Kay kamachisqaqa mirayniykichejpaj wiñaypaj kanqa. Kay 
raymitaqa qanchis kaj killapi ruwankichej. 

42Tukuy Israel llajtayojkuna ch'ujlla urapi uj semanata tiyakunkichej, 

43tukuy wawaykichejkuna yachanankupaj noqa israelitakunata Egiptomanta 
orqhomushaspa, ch'ujllapi tiyachisqayta. Noqamin Tata Diosniykichej kani, 
nispa. 

44Ajinata Moisesqa Tata Diosta yupaychanapaj jatun raymikunata ruwanamanta 
israelitakunaman willarqa. 

Levítico 24 

Lamparata k'anchachinapaj aceite 

(Ex 27.20-21) 

1Tata Dios Moiseswan parlaspa, ajinata nerqa: 

2Israelitakunata kamachiy, lamparakunata k'anchachinapaj olivomanta 
ruwasqa sumaj aceiteta apamunankuta, lamparakuna k'anchanallankupajpuni. 

3Aaronqa Dioswan Tinkukuna Toldoman yaykunapi lamparakunata churanqa, 
tukuy tutantin k'anchananpaj, Tata Diospa ñawpaqenpi, velomanta jawapi, 
Diospa trato ruwasqan arcaj ñawpaqenpi. Kay kamachisqaqa tukuy 
mirayniykichejpaj wiñaypaj kanqa. 

4Aaronqa Tata Diospa ñawpaqenpi lamparakuna k'anchanallankupajpuni sumaj 
qorimanta ruwasqa candeleroman churanqa. 

Tata Diospa ñawpaqenpi churana t'anta 

5Sumaj jak'umanta chunka iskayniyoj t'antata ruwanki. Sapa t'anta tawa kilo 
jak'umanta ruwasqa kanqa. 

6Chaytataj Tata Diospa ñawpaqenpi sumaj qorimanta ruwasqa mesaman iskay 
sinruta churanki, sapa sinrupi sojtatakama. 

7Sapa sinrumantaj mana chhapusqa inciensota churanki, chay t'antata sumajta 
q'aparichinanpaj. Jinaspataj inciensota Tata Diospa sutinpi q'olachinki. 

8Chay t'antataqa israelitakunaj sutinpi sapa samarina p'unchayta sacerdote Tata 
Diospa ñawpaqenpi churanqa, Tata Dios israelitakunawan wiñaypaj tratota 
ruwasqankurayku. 

9Tata Diospa ñawpaqenpi churasqa t'antaqa Aaronpaj, churinkunapajwan 
kanqa. Paykunataj chayta Diospaj T'aqasqa Cheqapi mikhonqanku, imajtinchus 
Diosman jaywasqa t'antaqa Diospaj t'aqasqamin, chayrayku, nispa. 

Diospa contranta rimajkunapaj jasut'i 

10Ujpacha, israelitakuna ukhupi uj runa karqa, chay runataj jarapi uj 
israelitawan siminakuspa, phiñanakorqa. Chay runaj mamanqa Israel llajtayoj 
karqa, tatantajrí Egiptomanta. 

11Mamanqa israelita ayllumanta Dibrij ususin Selomit karqa. Chantá payqa 
Diospa contranta rimaspa, Diospa sutinta maldicerqa. Chayrayku chay runata 
Moisesman pusamorqanku. 

12Chantá chay runata wisq'aspa, paywan imatachus ruwanankuta Tata Dios 
ninankama suyarqanku. 

13Chantá Tata Dios Moisesta kay jinata nerqa: 

14Pichus maldiciwajta jaramanta jawaman orqhoy. Chantá nisqanta uyarejkuna 
makinkuta paypa umanman churachunku. Chantataj tukuy runakuna rumiwan 
ch'anqaykuspa chay runata wañuchichunku. 

15Jinallataj israelitakunata niy: Pillapis Diosninpa sutinta maldicejqa 
juchanmanta wañuchisqa kanqa. 

16Pichus Tata Diospa contranta rimajtaqa tukuy runakuna rumiwan 
ch'anqaykuspa, wañuchenqanku. Waj llajtayojpis, chayrí israelitapis kachun 
wañuchisqa kanqa. 

17Pillapis runa masinta wañuchejqa wañuchisqallataj kanqa. 

18Pichus runaj uywanta wañuchejqa uywamanta uywallatataj kutichinan tiyan. 

19Pillapis runa masinpa ukhunta k'irirparejqa paytapis chay jinallatataj 
ruwanqanku. 

20Pichus runa masinpa tullunta p'akejtaqa paypa tulluntapis p'akillanqankutaj. 
Pichus runa masinpa ñawinta suruchejtaqa paypa ñawintapis 
suruchillanqankutaj. Pichus runa masinpa kirunta p'akiykojtapis, paypa 
kiruntapis p'akillanqankutaj. Runa masinpa imantachus nanachisqanta 
chayllatataj paytapis nanachenqanku. 

21Pichus uj runaj uywanta wañuchejqa kawsashaj uywata kutichipunan tiyan. 
Pichus uj runata wañuchejqa wañuchisqallataj kanqa. 

22Waj llajtayojpaj, jinataj israelitakunapaj uj kamachisqalla kanqa. Noqamin 
Tata Diosniykichej kani, nispa. 

23Chantá Moisés tukuy chaykunata israelitakunaman willarqa. Paykunataj 
Diospa contranta rimaj runata jaramanta jawaman orqhoytawan, rumiwan 
ch'anqaspa wañucherqanku. Ajinata Tata Dios Moisesta kamachisqanman jina 
ruwarqanku. 

Levítico 25 

Jallp'a samarichina wata 

1Tata Diosqa Sinaí orqopi Moiseswan parlaspa nillarqataj: 

2Israelitakunata kay jinata ninki: Tata Dios nisunkichej: Qankunaman 
qosqaykichej chay jallp'aman yaykuspañaqa, qanchis kaj watapi Tata Diospa 
sutinpi jallp'ata samarichinkichej. 

3Jallp'aykichejta sojta watata tarpunkichej. Jinallataj sojta watata uva 
sach'aykita podankichej, poqoynintapis pallankichej. 

4Qanchis kaj watapitajrí, jallp'aqa Tata Diospaj samarenqa. Chay wata 
jallp'aykichejpi ama tarpunkichejchu, nitaj uva sach'aykichejtapis 
podankichejchu. 

5Jallp'a samarichina watapeqa k'ipa trigota ama ruthunkichejchu, nillataj 
huertaykichejmanta uvatapis pallankichejchu. Chay wataqa jallp'ata 
samarichina wata kanqa. 

6Jallp'a samarinan watapi payllamanta poqojta mikhunkichej, chayta qhari wata 
runaykichej, warmi wata runaykichej, chantá peonniykichej ima 
mikhullanqankutaj. Chantá qanwan tiyakoj waj llajtayojpis pachallanmanta 
poqojta mikhullanqataj. 

7Jinallataj uywaykichej, tukuy k'ita animalkuna ima mikhullanqankutaj. Chay 
wata jallp'api imachus poqojqa mikhunaykichejpaj kanqa, nispa. 

Kacharipuna wata 

8Tata Dios israelitakunata nillarqataj: Qanchis kutikama qanchis watata 
yupankichej. Jinaqa tukuyninpi tawa chunka jisq'onniyoj wata kanqa. 

9Chantá qanchis kaj killapi, chunka p'unchay kashajtin, Jucha Pampachana 
p'unchayta, tukuy suyupi carneroj wajranmanta putututa waqachinkichej. 

10Phishqa chunka kaj wataqa Diospaj t'aqasqa kanqa. Chay wataqa Israel suyupi 
tukuy tiyakojkunaman willankichej Kacharipuna wata kasqanta. Kacharipuna 
watapi jallp'aqa ñawpa dueñonman kutichipusqa kanqa. Wata runapis 
ayllunman kutiponqa. 

11Phishqa chunka kaj wataqa Kacharipuna wata kanqa. Chay watapi ama 
tarpunkichejchu, nitaj k'ipa poqojta ruthunkichejchu. Nillataj uvatapis 
pallankichejchu, nitaj podankichejchu. 

12Chay wataqa Diospaj t'aqasqa wata kanqa, qankunapajtaj Kacharipuna wata. 
Chay wataqa payllamanta poqojta mikhunkichej. 

13Kacharipuna watapi sapa uj jallp'aykichejta watej jap'ikapunkichej. 

14Sichus pipis jallp'ata runa masiykichejman vendenkichej, chayrí 
rantikunkichej chayqa, ama q'otiyanakunkichejchu. 

15Sichus runa masiykimanta jallp'ata rantikunki chayqa, Kacharipuna 
watamanta, mashkha watañachus pasasqanta yupanki. Pichus vendejtaj 
mashkha watatachus chajrata oqharerqa, chayman jina vendenqa. 

16Sichus ashkha watataraj chajra oqharina kanman chayqa, jallp'aqa astawan 
valenqa. Sichus Kacharipuna wataman manaña unayñachu kanman chayrí, 
jallp'aqa pisilla valenqa. Jallp'aj precionqa mashkha watatachus chajra oqharina 
kanman, chayman jina kanqa. 

17Ama pipis runa masiykichejta q'otiyankichejchu. Noqa Tata Diosniykichejta 
jatun respetowan maypaj qhawawaychej. Noqa Tata Diosmin Diosniykichejqa 
kani. 

18Kamachisqaykunata kasuychej, yachachisqaytapis ruwaychej, junt'aychejtaj. 
Chantá chay jallp'aykichejpi mana ni imata manchachikuspa, tiyakunkichej. 

19Jallp'aqa sumajta poqopusonqachej, qankunataj sajsakunaykichejkama 
mikhunkichej. Chaypitaj ni imamanta manchachikuspa, tiyakunkichej. 

20Ichapis qankuna tapukuwajchej: Qanchis kaj watapi mana tarpuspa, nitaj 
chajrata oqharispa, imatataj mikhusqaykuri? nispa. 

21Noqamin sojta kaj watapi saminchasqaykichej. Chay wataqa kinsa watata 
mikhunaykichejpaj jina poqopusonqachej. 

22Samarina wata pasayta, pusaj kaj watapi ujtawan tarpunaykichejkama, 
puchojta mikhushankichejraj. Chay watapi tarpusqaykichej poqonankama, 
jisq'on kaj watakamapis puchojta mikhunkichejraj. 

23Jallp'aqa mana wiñaypajchu vendesqa kanqa, imaraykuchus jallp'aqa 
noqajtamin, chayrayku. Qankunaqa waj llajtayojpis kawajchej jina noqaj 
wajyarikusqaylla kankichej. 

24Chayrayku tukuy jap'isqaykichej jallp'ata ñawpa dueñon preciota pagaspa 
orqhokapunanta mana jark'akunaykichejchu tiyan. 

25Sichus llajta masiykimanta mayqen pisichikuspa, jallp'anta vendesunkiman 
chayqa, paypa aswan qaylla ayllun kaj jamuspa, chay vendesusqan jallp'ata 
watej rantikapuyta atin. 

26Ichapis pejpata jallp'ata orqhokapunanpaj mana ayllun kasqanrayku, 
vendesqan jallp'anta watej orqhokapunanpaj payllataj qolqeta tantakunman 
chayqa, 

27mayk'ajchus venderqa chaymantapacha mashkha watachus pasasqanta 
yupaspa, pichus rantikojman qolqeta kutichispa, watej jallp'anta orqhokaponqa. 

28Chaywanpis sichus watej orqhokapunanpaj mana qolqeta tariyta atinmanchu 
chayqa, jallp'aqa pichus rantikojpa makinpi Kacharipuna watakama kanqa. 
Kacharipuna watapi chay jallp'aqa ñawpa dueñonman kutichisqa kanqa. Ñawpa 
dueñontaj jallp'anman yaykuponqa. 

29Sichus pipis wasinta perqawan muyuykusqa llajtapi vendenman chayqa, 
vendesqanmanta watankamalla watej rantikapuyta atin. 

30Sichus vendej mana chay watapi rantikapuyta atinmanchu chayqa, chay 
waseqa pichus rantikojpa makinpi qhepakonqa. Pichus rantikojpa 
miraynintinpaj wiñaypaj kanqa. Kacharipuna watapipis ñawpa dueñonman 
mana kutichipuyta atenqañachu. 

31Mana perqawan muyuykusqa juch'uy llajtakunapi waseqa campo wasi jinalla 
qhawasqa kanqa. Ñawpa dueñon kajkuna watej rantikapuyta atenqanku, 
jinallataj Kacharipuna watapi rantikojqa chay wasita ñawpa dueñonman 
kutichiponqa. 

32Chaywanpis levitakunaqa llajtanku ukhupi wasinkuta mayk'ajllapis watej 
rantikapuyta atillanqanku. 

33Pillapis levitakunamanta uj wasita rantikojqa, rantikusqan wasita 
Kacharipuna watapi kutichipunan tiyan. Ripunantaj tiyan llajtanman, 
maypichus wasin tiyan chayman, imaraykuchus levitakunajtaqa israelitakunaj 
llajtankukunapi tiyakunankupaj chaylla wasinku tiyapun. 

34Levitakunaj llajtankoj qayllanpi uywa michinankoqa mana vendena 
atikunchu, imajtinchus chayqa wiñaypaj paykunajta. 

35Sichus mayqen llajta masiyki wajchayaspa, qanman jamusunkiman chayqa, 
waj llajtayojta jina yanapanayki tiyan, wasiykiman wajyarikuspa. 

36Manusqaykimantaqa ama interesta mañankichu, manachayqa Diosniykita 
may jatun respetowan qhawaspa, llajta masiykita wasiykipi tiyakunanpaj 
wajyarikuy. 

37Ama qolqeta manusqaykimanta interesta mañankichu, nillataj mikhunata 
vendespapis astawan kurajpi payman vendenkichu. 

38Noqa Tata Diosmin Diosniykichej kani, pichus Egiptomanta 
orqhomorqaykichej Canaán jallp'ata qosunaykichejpaj, Diosniykichejtaj 
kanaypaj, chay. 

39Sichus mayqen llajta masiyki qanwan tiyakushaspa astawan 
pisichikapunman, qanmantaj vendekusunkiman chayqa, ama wata runata 
jinachu payta qhawanki. 

40Payqa peonniyki jina, chayrí waj llajtayoj jina kanqa. Kacharipuna wata 
chayamunankamataj qanpaj llank'apusonqa. 

41Chay watataj pay, tukuy wawankunawan ima wasiykimanta llojsiponqa. 
Chantá ayllunman kutiponqa, ñawpa tatankunaj jallp'antataj ujtawan 
jap'ikaponqa. 

42Tukuy israelitakunaqa noqajta kamachiykuna kanku. Noqa paykunata 
Egiptomanta orqhomorqani, chayrayku paykunaqa mana wata runa jina 
vendesqa kanqankuchu. 

43Chantapis ama mana sonqoyoj runa jina paykunata ñak'arichinkichu, 
manachayqa Diosniykita may jatun respetowan qhawaspa manchachikunki. 

44Sichus warmi wata runayoj, chayrí qhari wata runayoj kayta munankichej 
chayqa, muyuyniykichejpi kaj suyukunamanta rantikunkichej. 

45Jinallataj qankunawan tiyakoj waj llajtayojkunamanta, chantá llajtaykichejpi 
tiyakushaspa paqarej wawankuta wata runapaj rantikuyta atillankichejtaj. 
Chaykunata rantikuyta atinkichej qankunajtapuni kanankupaj. 

46Chaykunatataj wawaykichejman chayaqeta jina saqeyta atinkichej, 
paykunajta kanankupaj. Paykunata wata runata jina wiñaypaj jap'ikunkichej. 
Chaywanpis ama pipis israelita masiykichejta sinch'ita ruwachispa, 
ñak'arichinkichejchu. 

47Ichapis qanwan tiyakoj waj llajtayoj qhapajyanman. Chantá paypa qayllanpi 
tiyakoj israelita masiyki wajchayaspa, chay waj llajtayojman vendekunman, 
chayrí waj llajtayojpa ayllunman vendekunman chayqa, 

48vendesqa kasqanmantaña pipis preciota pagaspa payta kacharichiyta atin. 
Mayqen wawqellanpis preciota pagaspa kacharichiyta atin. 

49Tion, uj qaylla ayllun, chayrí mayqen karu ayllunraj kajpis kacharichiyta atin. 
Sitajchus pay kikin vendekoj atinman chayqa, pay kikinmanta pagakuyta atenqa. 

50Pichus rantejninwan khuska pay vendekusqan watamantapacha Kacharipuna 
watakama mashkharajchus kasqanta yupanqanku. Chay runaj precionqa 
mashkha watarajchus kasqanman jina, chantá mashkha watatañachus paypaj 
llank'asqanman jina kanqa. Llank'asqanpa precionqa uj peón mashkhatachus 
ganan, chayman jina kanqa. 

51Sichus Kacharipuna wataman unayraj kanman chayqa, chayman jina qolqeta 
kutichinan tiyan, mashkhapichus vendekusqanman jina. 

52Sichus Kacharipuna watapaj pisillaña kashan chayqa, mashkha 
watawanrajchus kanan kashan, chayman jina qolqeta kutichiponqa. 

53Paytaqa uj watapajpis peonta jap'inman karqa jina qhawankichej. Ama 
saqenkichejchu rantejnin sinch'ita ñak'arichispa payta ruwachinanta. 

54Sichus chay watapi mana pipis pagaspa israelita masinta kacharichinchu 
chayqa, Kacharipuna watallapiña chay runa wawankunawan khuska 
llojsiponqa. 

55Israelitakunaqa kamachiykuna kanku, kamachiykuna kanankupaj paykunata 
Egiptomanta orqhomorqani. Noqa Tata Diosmin, Diosninku kani, nispa. 

Levítico 26 

Dios nin kasukojkunata yanapananta 

(Dt 7.12-24; 28.1-14) 

1Tata Dios israelitakunata nillarqataj: Ama ni imaman rijch'akoj lantikunata 
ruwakunkichejchu. Nillataj llajtaykichejpi yupaychana rumita 
sayachinkichejchu. Amallataj rumipi warawata ruwankichejchu. Ama 
chaykunaman qonqorikunkichejchu, imaraykuchus noqamin Tata Diosniykichej 
kani. 

2Samarina p'unchayniypi samarinkichejpuni. Noqata yupaychana cheqatapis 
jatun respetowan qhawankichej. Noqamin Tata Dios kani. 

3Sichus kamachisqayman jina purinkichej, kamachisqayta kasuspataj chayman 
jina ruwankichej chayqa, 

4noqa jallp'aykichejman maychus tiemponpi parachimusaj. Jallp'aqa sumajta 
poqonqa, sach'akunapis poqollanqataj. 

5Trigo oqharisqaykichejqa uva pallanakama kanqa, uvata pallanaykichejtaj 
tarpuy tiempokama kanqa. Sajsakunaykichejkama t'antata mikhunkichej, ni 
imamanta llakikuspataj, llajtaykichejpi tiyarikunkichej. 

6Llajtaykichejpi sumajta kawsachisqaykichej, ni imata manchachikuspataj, 
misk'ita puñukunkichej. Noqa suyuykichejta phiña k'ita animalkunamanta 
jark'asaj, nillataj maqanakupis jallp'aykichejpi kanqachu. 

7Qankunaqa awqaykichejta ayqechinkichej, espadawantaj wañuchinkichej. 

8Qankunamanta phishqalla pachaj runakunata ayqechinkichej, jinallataj 
pachajlla chunka waranqata ayqechinkichej. Awqaykichejqa qankunaj 
ñawpaqeykichejpi espadawan wañuchisqa kanqanku. 

9Noqa qankunata qhawarisqaykichej, may jinatataj mirachisqaykichej. 
Qankunawan trato ruwasqaytapis junt'asajpuni. 

10Qayna watamanta puchoj trigota mikhunkichej, mosoj trigota 
pirwanaykichejpajtaj puchoj trigota jawaman orqhonkichej. 

11Noqaqa qankunaj chawpiykichejpi tiyakusaj, manataj qhesachasqaykichejchu. 

12Noqa qankunaj chawpiykichejpi purisaj. Diosniykichej kasaj, qankunataj 
aylluy kankichej. 

13Noqa Tata Diosmin Diosniykichej kani, pichus Egiptomanta 
orqhomorqaykichej, manaña paykunaj wata runanku kanaykichejpaj, chay. 
Noqa watasusqanku yugota p'akispa, umaykichejta oqharichispa, qankunata 
puricherqaykichej. 

Mana kasukojkunapaj jasut'i 

(Dt 28.15-68) 

14Ichapis qankuna mana kasuwankichejchu, nitaj kamachisqaytapis 
ruwankichejchu. 

15Jinallataj kamachisqayta pisipaj qhawaspa, nisqaytapis pisipaj qhawankichej. 
Chantá tratoytapis p'akispa, tukuy kamachisqayta mana junt'awajchejchu 
chayqa, 

16noqapis qankunawan kay jinata ruwasaj: Manchachikuspalla kawsayta 
kachaykamusqaykichej, wañuchej onqoyta, k'aja onqoyta, ñawi onqoyta, chantá 
llawch'iyay onqoytawan ima kachaykamullasqaykichejtaj. Qankunaqa 
qhasillata tarpunkichej, imaraykuchus poqochisqaykichejta awqaykichej 
mikhukaponqanku. 

17Noqapis qankunaj contraykichejpi sayaykusaj, awqaykichejtaj 
atipasonqachej. Qankunata chejnisojkuna chakinku uraman churasonqachej, 
qankunataj mana pej qhatiykachasqallan ayqekunkichej. 

18Sichus chay tukuywanpis manapuni kasuwankichejchu chayqa, 
juchallisqaykichejrayku qanchis kutita jasut'isqaykichej. 

19Runaykachayniykichejta p'akinaypaj, mana parachimusajchu. Mana 
parasqanraykutaj jallp'apis mana poqonqachu. 

20Qhasillata kallpaykichejta tukuchinkichej, imaraykuchus chajraqa mana 
poqonqachu, nitaj sach'akunapis poqonqankuchu. 

21Sichus contrallaypipuni oqharikuspa, manapuni kasuwankichejchu chayqa, 
juchaykichejman jina qanchis kutitawan jasut'isqaykichej. 

22Qankunaman phiña k'ita animalkunata kachaykamusaj, chaykunataj 
wawaykichejta mikhonqanku, uywaykichejtapis tukuchenqanku. Jinamanta 
qankuna pisiyankichej, ñanniykichejkunatapis manaña pipis purej kanqachu. 

23Chay tukuywanpis sichus manapuni kasuwaspa, noqaj contraypi 
sayaykuspallapuni kankichej chayqa, 

24noqapis qankunaj contraykichejpi sayaykusaj. Juchaykichejman jinataj 
qanchis kutitawanraj jasut'isqaykichej. 

25Trato ruwasqayta mana kasusqaykichejmanta maqanakupi 
wañuchisqaykichej. Qankunaqa llajtaykichejman pakakoj ayqekunkichej 
chaypis, noqa chayman onqoyta kachaykamusqaykichej. Qankunataj 
awqaykichejpa makinkuman urmankichej. 

26Maypachachus mikhunaykichejta qhechusqaykichej chaypachaqa, chunka 
warmikuna uj hornollapi t'antata chayachenqanku. Qankunamantaj pisimanta 
pisi t'antata qosonqachej, manataj sajsakunkichejchu. 

27Chay tukuywanpis sichus manapuni kasuwaspa noqaj contrayta 
sayaykullankichejpuni chayqa, 

28noqapis qankunaj contraykichejta sayaykusaj. Phiñakuspataj, 
juchaykichejrayku qanchis kutitawanraj jasut'isqaykichej. 

29Chaypacha qankunaqa qhari wawaykichejta, warmi wawaykichejtapis 
yarqhaywan mikhukapunkichej. 

30Noqataj orqo patapi lanti yupaychana wasiykichejta thuñirasaj, incienso 
q'oshñichina altarniykichejtapis loqherasaj. Qankunaj ayaykichejtaqa mana 
kawsayniyoj lantiykichejpa patanman tawqasaj. Qankunamantataj 
millachikusqaykichej. 

31Llajtaykichejta raqayllataña saqesaj, yupaychana wasiykichejtapis loqhesaj. 
Ima munayta q'apashaj jaywawasqaykichejwanpis manaña misk'irichikusajchu. 

32Llajtaykichejta ch'inman tukuchisaj, chayman awqaykichejkuna tiyakoj 
jamojkunataj t'ukushaj qhepakonqanku. 

33Qankunata maqanakuwan ñak'arichisqaykichej, waj suyukunamantaj 
ch'eqerachisqaykichej. Jallp'aykichejqa ch'inman tukonqa, llajtaykichejtaj ch'in 
raqayllaman. 

34Chaypacha jallp'aykichej samarenqa, qankuna awqaykichejkunaj llajtankupi 
kawsanaykichejkama. Ajinamanta jallp'aqa mana samarisqanmanta chaypacha 
samarenqa. 

35Ch'inpacha kashanankama jallp'aqa samarikonqa, qankuna chaypi 
tiyakushajtiykichej mana samarisqanmanta. 

36Pikunachus awqaykichejpa llajtanpi kawsashajraj qhepakojkunata sinch'ita 
manchachisaj. Chayrayku sach'a laqheta urmajta uyarispalla ayqenqanku. 
Qankunaqa pipis wañuchinapaj espadawan qhatiykachashanman jina 
ayqenkichej. Mana pipis qhatiykachashajtillan urmankichej. 

37Maqanakumantapis ayqeshawajchej jina qankunapuralla takanakuspa, 
urmankichej, mana ni pipis qankunata qhatiykachashajtillan. Ni 
mayqenniykichej awqaykichejman sayaykuyta atinkichejchu. 

38Qankunaqa runaj llajtanpi tukukunkichej, awqaykichejkunaj jallp'ankutaj 
oqoykusonqachej. 

39Chantá pikunachus awqaykichejpa jallp'ankupi kawsashajkunarajqa 
juchaykichejrayku wañunkichej. Tata mamaykichej millayta ruwaspa 
purisqankurayku, paykunawan khuska wañunkichej. 

40Chaypacha qankuna, jinataj tataykichejkuna millayta ruwaspa 
purisqaykichejta rimarinkichej, wasanchawaspa noqaman 
sayaykuwasqaykichejtapis. 

41Noqapis contraykichejpi oqharikuspa, awqaykichejpa llajtankuman 
wijch'usqaykichej. Ichapis ajinamanta sonqoykichej llamp'uyajtin, 
juchallisqaykichejta rejsikapuwajchej. 

42Chantá noqaqa Jacobwan, Isaacwan, Abrahamwan ima tratota 
ruwasqaymanta yuyarikusaj, yuyarikullasajtaj suyuykichejmantapis. 

43Karuman wijch'usqa kasqaykichejrayku, jallp'aykichejqa saqerparisqa 
ch'inpacha kanqa. Chaypacha jallp'aqa mana samarisqanmanta samarenqa. 
Qankunataj millayta ruwaspa purisqaykichejmanta jasut'isqa kankichej, 
imajtinchus kamachisqaykunata qhesacharqankichej, nisqaytataj pisipaj 
qhawarqankichej. 

44Chay tukuywanpis awqaykichejpa llajtanpi kashajtiykichejpis, mana 
qankunata saqerparisqaykichejchu, nitaj qhesachasqaykichejchu. Nillataj 
tukuchisunaykichejkama chejnikusqaykichejchu. Manallataj qankunawan 
ruwasqay tratotapis p'akisajchu, imaraykuchus noqamin Tata Diosniykichej 
kani. 

45Aswanpis tratota ruwasqaymanta yuyarikusaj. Chay tratotaqa Diosninku 
kanaypaj ñawpa tataykichejkunawan ruwarqani, maypachachus paykunata 
Egiptomanta tukuy runaj rikunankuta orqhomorqani, chaypacha. Noqamin Tata 
Dios kani, nispa. 

46Chaykunamin kanku Tata Diospa kamachisqan, nisqan, chantá yachachisqan 
ima. Chaykunata Tata Diosqa Sinaí orqopi Moisesnejta israelitakunaman qorqa. 

Levítico 27 

Tata Diospaj t'aqasqa kajmanta 

1Tata Diosqa Moiseswan parlaspa, nillarqataj: 

2Israelitakunata kay jinata niy: Sichus pillapis Tata Diosman imatachus nisqanta 
junt'ayta munan chayqa, uj runaj precion mashkhachus kasqanman jina 
pagaspa, orqhokaponqa. 

3Sichus qhari kanman chayqa, iskay chunka watayojmanta, sojta chunka 
watayojkama phishqa chunka qolqeta paganqanku, imaynachus Dioswan 
Tinkukuna Toldopi tupu churasqaman jina. 

4Sichus warmi kanman chayrí, kinsa chunka qolqeta paganqanku. 

5Phishqa watayojmanta, iskay chunka watayojkama qharikunamantaqa iskay 
chunka qolqeta paganqanku. Warmikunamantataj chunka qolqeta paganqanku. 

6Uj killayojmanta, phishqa watayojkama qhari wawamantaqa phishqa qolqeta 
paganqanku, warmi wawamantataj kinsa qolqeta. 

7Sojta chunka watayojmanta kaymantaj qharikunamanta chunka phishqayoj 
qolqeta paganqanku, warmikunamantataj chunka qolqeta. 

8Sichus Diosman qonanta nej runa mana kapuyniyoj kaspa, runaj precion 
churasqa kajta mana pagayta atinmanchu chayqa, sacerdoteman pusachunku. 
Sacerdotetaj Diosman qonanta nej runaman pagayta atinanpaj jinalla preciota 
churanqa. 

9Sichus pipis Tata Diosman jaywanapaj jina uywata jaywanman chayqa, chay 
uywaqa Tata Diosllapaj t'aqasqa kanqa. 

10Manataj chay uywata waj uywawan rukana atikonqachu, allin kajta mana allin 
kajtawan, nitaj mana allin kajta allin kajtawan. Sichus pipis chay uywata waj 
uywawan rukanqa chayqa, iskaynin uywakuna Tata Diospaj t'aqasqa kanqanku. 

11Sichus Tata Diosman jaywasqa uywa ch'ichipaj qhawasqa kaj uywamanta 
kanman chayqa, chay uywata sacerdoteman apanqanku. 

12Sacerdotetaj uywa imaynachus kasqanta qhawarispa, uywata apamoj runa 
mashkhatachus pagananta nenqa. Chay runataj sacerdote mashkhatachus 
paganata nisqanman jina paganqa. 

13Sichus chay uywata qoj kacharichiyta munanman chayqa, uywaj precionta 
phishqaman rak'ispa, ujninta yapanqa. 

14Sichus pipis wasinta Tata Diospaj t'aqan chayqa, sacerdote chay wasita 
qhawarispa, mashkhachus valesqanta nenqa. Sacerdotej precio churasqan 
kanan tiyan. 

15Sitajchus wasita qoj preciota pagaspa wasinta kacharichiyta munanman 
chayqa, chay wasej valorninta pagachun. Chaymantaj wasej valorninta 
phishqaman t'aqaspa, ujnintawan yapachun. Ajinata ruwaspa, wasinta 
kacharichiyta atenqa. 

16Sichus mayqellanpis jallp'anmanta uj cheqata Tata Diosman qonman chayqa, 
chay jallp'aj valesqanqa cebada muju mashkhachus yaykusqanman jina kanqa. 
Sichus muju iskay tupu yaykunman chayqa, jallp'aqa phishqa chunka qolqe 
valenqa. 

17Sichus pipis jallp'anta Kacharipuna watamantapacha Tata Diosman qonman 
chayqa, chay jallp'aj precion churasqa karqa, chayllapuni kanqa. 

18Sichus Kacharipuna watamanta qhepaman pipis jallp'anta Tata Diosman 
qonman chayqa, sacerdoteqa Kacharipuna wataman mashkharajchus kashan, 
chayman jina qhawarispa, jallp'aj precionta churanqa. Precionqa Kacharipuna 
wataman mashkha watarajchus kasqanman jina urayk'uchisqa kanqa. 

19Sichus jallp'ata Diosman qoj preciota pagaspa orqhokapuyta munanman 
chayqa, jallp'aj valorninta paganqa. Chaymantaj jallp'aj precionta phishqaman 
t'aqaspa, ujnintawan yapaspa qoponqa. Ajinata ruwaspa, jallp'anta 
orqhokapuyta atenqa. 

20Sitajchus jallp'anta mana preciota pagaspa orqhokapunmanchu, chay jallp'ataj 
wajman vendesqa kanman chayqa, manaña orqhokapuyta atenqachu. 

21Maypachachus Kacharipuna wata kanqa chaypacha, chay jallp'a kacharisqa 
kanqa, jinataj Tata Diospaj t'aqasqa kanqa. Sacerdotekunataj chay jallp'ata 
jap'ikaponqanku. 

22Sichus pipis rantisqan jallp'ata Tata Diosman qonman, chay jallp'ataj mana 
ayllunpa chayaqenchu kanman chayqa, 

23sacerdote chay jallp'ata qhawanqa. Chantá Kacharipuna wataman 
mashkharajchus kasqanta yupaspa, preciota churanqa. Chay kikin 
p'unchayllataj Tata Diosman qojqa jallp'aj precionta paganqa. Jallp'amanta 
pagasqan qolqetaj Diospaj t'aqasqa kanqa. 

24Pichus vendejqa Kacharipuna watapi jallp'anta jap'ikaponqa, pay dueño 
kasqanrayku. 

25Tukuy precio orqhosqaqa Dioswan Tinkukuna Toldopi tupu churasqa 
kasqanman jina kanan tiyan. Sapa phisu qolqeqa chunka gramoyoj kanqa. 

26Tukuy uywakunaj phiwi uñanqa Tata Diospata kanku. Phiwi uña kasqanrayku, 
mana pipis chaytaqa Tata Diosman qonanpaj t'aqayta atenqachu. Waka uñapis, 
chayrí oveja uñapis kachun, chayqa Tata Diospataña. 

27Sichus ch'ichipaj qhawasqa uywa kanman chayqa, precio churasqa kasqanta 
pagaspa, orqhokapuyta atenqa, precionta phishqaman t'aqaspa, ujnintawan 
yapaspa. Sichus mana rantikapunmanchu chayrí, mashkhachus valesqanman 
jina vendekunan tiyan. 

28Sichus pipis kapuyninmanta Tata Diospaj t'aqanman uj runata, uywata, chayrí 
chayaqe jallp'anta chayqa, chaykunata mana vendeyta, nitaj preciota pagaspa 
kacharichiyta atenqachu. Chaykunaqa Tata Diospajpuni t'aqasqa kanqanku. 

29Chayrayku wañuchisqa kananpaj t'aqasqa runaqa nipuni orqhokapusqa kayta 
atenqachu. Chay runaqa wañuchisqapuni kanan tiyan. 

30Jallp'api tukuy ima poqojmanta, chajramanta, chayrí sach'aj poqoyninmanta 
sapa chunkamanta uj Tata Diospata kanqa. Chayqa Tata Diospaj t'aqasqamin 
kanqa. 

31Sichus pipis chunkamanta ujta qosqanmanta uj chhikata orqhokapuyta 
munanman chayqa, precionta paganqa. Chantá precionmanta phishqaman 
t'aqaspa, ujnintawan yapaspa qoponqa. 

32Wakamanta, chayrí ovejamanta sapa chunkamanta ujqa Tata Diospaj t'aqasqa 
kanqa. 

33Uywayojqa mana ajllanqachu ni allin kajta, ni mana allin kajtapis. Nillataj waj 
uywawan rukayta atenqachu. Sichus mayqellanpis uj uywawan rukanman 
chayqa, iskaynin uywakuna Tata Diospaj t'aqasqa kanqanku. Manaña pipis 
chaymantaqa preciota pagaspa orqhokapuyta atenqachu, nispa. 

34Kay kamachisqakunata Tata Dios Sinaí orqopi Moisesnejta israelitakunaman 
qorqa. 

Números 

Números 1 

Israelitakunata Sinaipi yupanku 

1Israelitakuna Egiptomanta llojsimusqanku uj wata kurajña kashajtin, iskay kaj 
killa qallariyta Sinaí ch'innejpi kasharqanku. Chantá Dioswan Tinkukuna 
Toldopi Moisés kashajtin, Tata Dios kay jinata nerqa: 

2Israelitakunata ayllunkuman jina, jinataj wasi ayllunkuman jina tukuy qharej 
sutinkuta listaspa yupaychej, mashkhachus kasqankuta yachanapaj. 

3Iskay chunka watayojmanta pataman israelitakunata yupankichej. Qanwan, 
chantá Aaronwan ima maqanakoj rinankupaj jina kajkunaj sutinkuta 
listankichej. 

4Yupanaykichejpajqa sapa ayllumanta uj kuraka yanapasonqachej. Chay 
kurakaqa uj wasi aylluta kamachej kanan tiyan. 

5Yanapajkunaj sutinkoqa kaykuna kanku: Rubén jatun ayllumanta Sedeurpa 
churin Elisur. 

6Simeón jatun ayllumantataj Surisadaypa churin Selumiel karqa. 

7Judá jatun ayllumantaqa Aminadabpa churin Nasón karqa. 

8Isacar jatun ayllumantataj Suarpa churin Natanael karqa. 

9Zabulón jatun ayllumantarí Helonpa churin Eliab karqa. 

10Joséj churinkunaj jatun ayllunkumantarí kaykuna karqanku: Efraín jatun 
ayllumanta Amiudpa churin Elisama, Manasés jatun ayllumantataj Pedasurpa 
churin Gamaliel. 

11Benjamín jatun ayllumantaqa Gedeonij churin Abidán karqa. 

12Dan jatun ayllumantataj Amisadaypa churin Ajiezer karqa. 

13Aser jatun ayllumantaqa Ocranpa churin Pagiel karqa. 

14Gad jatun ayllumantarí Deuelpa churin Eliasaf karqa. 

15Neftalí jatun ayllumantataj Enanpa churin Ajirá karqa. 

16Chaykuna israelitakuna ukhumanta ajllasqa karqanku. Paykunaqa ñawpa 
tatankoj ayllunpi kurajkuna karqanku, jinallataj Israelpa jatun ayllunkunata 
kamachejkuna. 

17Chaymanta Moiseswan, Aaronwan ima, pikunachus jatun ayllunkumanta 
ajllasqa karqanku, chaykunawan tantakorqanku. 

18Chantá iskay kaj killa qallariyta tukuy israelitakunata wajyacherqanku. 
Chaypitaj wasi aylluman jina, chantá jatun aylluman jina, iskay chunka 
watayojmanta pataman sapa ujpa sutinkuta listarqanku. 

19Ajinata Moisesqa Tata Dios kamachisqanman jina Sinaí ch'innejpi 
israelitakunata yuparqa. 

20Chantá Rubenpa jatun aylluman jina, wasi aylluman jina, tatankoj sutinkuman 
jinataj yupasqaña kasqankumanta, iskay chunka watayojmanta pataman tukuy 
qharej sutinkuta listarqanku. Yupasqa kasqankuman jinaqa ajina karqa: 

21Israelpa kuraj kaj churin Rubén jatun ayllumanta kajkuna, pikunachus 
maqanakoj rinankupaj jina qharikunamanta, 46.500 qharikuna karqanku. 

22-23Simeón jatun ayllumanta yupasqa kajkunaqa 59.300 qharikuna karqanku. 

24-25Gad jatun ayllumanta yupasqa kajkunataj 45.650 qharikuna karqanku. 

26-27Judá jatun ayllumanta yupasqa kajkunatajrí 74.600 qharikuna karqanku. 

28-29Isacar jatun ayllumanta yupasqa kajkunaqa 54.400 qharikuna karqanku. 

30-31Zabulón jatun ayllumanta yupasqa kajkunarí 57.400 qharikuna karqanku. 

32-35Joséj churinkunamantaqa Efraín jatun ayllumanta 40.500 qharikuna 
yupasqa karqanku. Manasés jatun ayllumantataj 32.200 qharikuna yupasqa 
karqanku. 

36-37Benjamín jatun ayllumanta yupasqa kajkunaqa 35.400 qharikuna karqanku. 

38-39Dan jatun ayllumanta yupasqa kajkunaqa 62.700 qharikuna karqanku. 

40-41Aser jatun ayllumanta yupasqa kajkunataj 41.500 qharikuna karqanku. 

42-43Neftalí jatun ayllumanta yupasqa kajkunataj 53.400 qharikuna karqanku. 

44Ajinata Moiseswan, Aaronwan, chantá chunka iskayniyoj jatun ayllumanta 
yanapajkunapiwan ima israelitakunata yuparqanku. 

45Israelitakunamanta maqanakoj rinankupaj jinaña kajkunata iskay chunka 
watayojmanta pataman yuparqanku. 

46Yupasqa kajkunaqa tukuyninpi 603.550 qharikuna karqanku. 

Levitakuna imatachus ruwananku 

47Leví jatun ayllumanta kajkunaqa mana wakin ayllukunawan khuska 
yupasqachu karqanku, 

48imaraykuchus Tata Diosqa Moiseswan parlaspa, nerqa: 

49Tukuy israelitakunata yupashaspaqa, Leví jatun ayllumanta kajkunata ama 
yupankichu. 

50Tukuynin levitakunata churanki Dioswan Tinkukuna Toldota, chantá chaypi 
tukuy ima kajta qhawanankupaj. Paykunaqa Dioswan Tinkukuna toldota, 
chantá chaypi tukuy ima kajtawan mayman rispapis apanqanku. Dioswan 
Tinkukuna Toldopi imachus ruwanatapis paykuna ruwanqanku. Jinallataj 
paykunaqa toldoj muyuyninpi muyurisqata jarakonqanku. 

51Dioswan Tinkukuna Toldota mayman apana kajtenqa, paykuna toldota 
phaskanqanku. Maymanchus chayaspataj, paykunallataj toldota 
sayarichenqanku. Sichus pillapis mana levita kaspalla chay toldoman 
qayllaykunman chayqa, wañuchisqa kanqa. 

52Israelitakunaqa soldadokuna jina sapa jatun ayllu t'aqa t'aqa jarakonqanku. 
Sapa t'aqaqa wiphalanta sayaykuchispa, jarakonqa. 

53Levitakunaqa Dioswan Tinkukuna Toldoj muyuyninpi jarakonqanku, toldota 
qhawanankupaj, ama Tata Dios israelitakunaj contranta phiñakunanpaj, nispa. 

54Ajinata israelitakunaqa Tata Dios imaynatachus Moisesman kamachisqanman 
jina kikinta ruwarqanku. 

Números 2 

Israelitakuna imaynatachus jarakorqanku 

1Tata Dios Moiseswan chantá Aaronwan ima parlaspa, nillarqataj: 

2Israelitakunaqa Dioswan Tinkukuna Toldoj muyuyninpi karitunejpi jina 
jarakonqanku. Sapa jatun ayllu wiphalankuwan, jinallataj sapa wasi ayllupis 
wiphalankuwan ima jarakonqanku. 

3Judá jatun ayllumanta kajkunaqa Dioswan Tinkukuna Toldomanta inti 
llojsimuynejpi jarakonqanku. Soldadokuna jina t'aqa t'aqapi wiphalankuwan 
jarakonqanku. Paykunataqa Aminadabpa churin Nasón kamachenqa. 

4Yupasqa kasqankuman jina paykunaqa 74.000 qharikuna kanku. 

5Paykunaj qayllankupitaj Isacar jatun ayllumanta kajkuna jarakonqanku. 
Paykunatataj Suarpa churin Natanael kamachenqa. 

6Yupasqa kasqankuman jina paykunaqa 54.400 qharikuna kanku. 

7Paykunaj qayllankupitaj Zabulón jatun ayllumanta kajkuna jarakonqanku. 
Paykunatataj Helonpa churin Eliab kamachenqa. 

8Yupasqa kasqankuman jina paykunaqa 57.400 qharikuna kanku. 

9Chay jinamanta Judá jatun aylloj jaranpi kajkunaqa tukuyninpi 186.400 
qharikuna karqanku. Paykuna israelitakunaj ñawpaqenkuta renqanku. 



287 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

10Dioswan Tinkukuna Toldomanta uranejman Rubén jatun ayllumanta 
kajkunaqa wiphalankuwan jarakonqanku. Paykunataqa Sedeurpa churin Elisur 
kamachenqa. 

11Paykuna yupasqa kasqankuman jina 46.500 qharikuna kanku. 

12Paykunaj qayllankupitaj Simeón jatun ayllumanta kajkuna jarakonqanku. 
Paykunatataj Surisadaypa churin Selumiel kamachenqa. 

13Paykuna yupasqaman jina 59.000 qharikuna kanku. 

14Paykunaj qayllankupitaj Gad jatun ayllumanta kajkuna jarakullanqankutaj. 
Paykunatataj Reuelpa churin Eliasaf kamachenqa. 

15Paykunaqa yupasqa kasqankuman jina 45.650 qharikuna kanku. 

16Ajinaqa Rubenpa jaranpi kajkuna tukuyninpi 151.450 qharikuna kanku. 
Paykunaqa ñawpaj kaj t'aqaj qhepanta renqanku. 

17Chantá paykunaj qhepankutataj levitakuna Dioswan Tinkukuna Toldota 
oqharispa, purirenqanku. Sapa jatun ayllu qhepan qhepanta purirenqanku, 
wiphalankuta oqharispa, imaynatachus jarakusqankuman jina. 

18Dioswan Tinkukuna Toldoj inti yaykuynejman Efraín jatun ayllumanta 
kajkuna wiphalankuwan jarakullanqankutaj. Paykunatataj Amiudpa churin 
Elisama kamachenqa. 

19Paykunaqa yupasqa kasqankuman jina 40.500 qharikuna kanku. 

20Paykunaj qayllankupitaj Manasés jatun ayllumanta kajkunañataj 
jarakonqanku. Paykunatataj Pedasurpa churin Gamaliel kamachenqa. 

21Paykunaqa yupasqa kasqankuman jina 32.200 qharikuna kanku. 

22Paykunaj qayllankupitaj Benjamín jatun ayllumanta kajkuna jarakonqanku. 
Paykunatataj Gedeonij churin Abidán kamachenqa. 

23Paykuna yupasqa kasqankuman jina 35.400 qharikuna kanku. 

24Ajinaqa Efrainpa jaranpi kajkuna tukuyninkupi 108.100 qharikuna kanku. 
Paykunataj iskay kaj t'aqaj qhepanta renqanku. 

25Dioswan Tinkukuna Toldomanta patanejpitaj Dan jatun ayllumanta kajkuna 
wiphalankuwan jarakonqanku. Paykunatataj Amisadaypa churin Ajiezer 
kamachenqa. 

26Paykunaqa yupasqa kasqankuman jina 62.700 qharikuna kanku. 

27Paykunaj qayllankupitaj Aser jatun ayllumanta kajkuna jarakonqanku. 
Paykunatataj Ocranpa churin Pagiel kamachenqa. 

28Paykuna yupasqa kasqankuman jina 41.500 qharikuna kanku. 



288 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

29Paykunaj qayllankupitaj Neftalí jatun ayllumanta kajkuna jarakullanqankutaj. 
Paykunatataj Enanpa churin Ajirá kamachenqa. 

30Paykuna yupasqa kasqankuman jina 53.400 qharikuna kanku. 

31Ajinaqa Danpa jaranpi kajkuna tukuyninkupi 157.600 qharikuna kanku. 
Paykuna wiphalankuta oqharispa, kinsa kaj t'aqaj qhepanta renqanku, nispa. 

32Ajinata yupasqankurayku, israelitakunamanta maqanakoj rinankupaj jina 
yupasqa kajkunaqa tukuyninpi 603.550 qharikuna kasqanku yachakorqa. 

33Tata Dios Moisesman kamachisqanman jina levitakunaqa mana yupasqachu 
karqanku. 

34Israelitakunaqa chay tukuyta imaynatachus Moisesman Tata Dios 
kamachisqanman jina ruwarqanku. Sapa jatun ayllu, maypichus wiphalanku 
kasharqa, chaypi jarakorqanku. Purirerqankutaj sapa uj wasi ayllunkuman jina, 
ñawpa tatankoj sutinman jinataj. 

Números 3 

Levitakunaj imachus ruwananku 

1Sinaí orqopi Tata Dios Moisesman parlarqa chaypacha, Aaronpata, 
Moisespatawan mirayninku kaykuna karqanku. 

2Aaronpa churinkuna karqanku: Kuraj kaj Nadab, sullk'ankunataj Abiú, Eleazar, 
chantá Itamar ima. 

3Paykunaqa tawantinku Aaronpa ayllunmanta sacerdote kanankupaj ajllasqa 
karqanku, chantá aceitewan jawisqa ima. 

4Nadabwan, Abiuwan imarí Tata Diospa ñawpaqenpi wañorqanku, Sinaí orqopi 
Tata Diosman inciensota mana kamachisqanman jina 
jaywasqankumanta. Chantapis paykunajta mana wawanku karqachu. 
Chayrayku Eleazarwan, Itamarwan ima tatanku Aarón kawsashajtin, sacerdote 
jina imachus ruwanankuta ruwarqanku. 

5Chantá Tata Diosqa Moisesta nerqa: 

6Leví jatun ayllumanta kajkunata wajyay, sacerdote Aarón kamachisqanman 
jina imachus ruwanankuta ruwaspa, yanapanankupaj. 

7Eleazarwan chantá Itamarwan ima Aaronta, jinallataj tukuy israelitakunata 
Dioswan Tinkukuna Toldopi yanapanankupaj kanqanku. Jinallataj Dioswan 
Tinkukuna Toldopi imachus ruwanankuta ruwanqanku. 

8Jinallataj Dioswan Tinkukuna Toldopi imachus kajta qhawanqanku. Chantá 
Dioswan Tinkukuna Toldopi imachus ruwanapi israelitakunata yanapanqanku. 

9Tukuynin israelitakunamanta levitakunata t'aqay, paykuna Aaronta, 
miraynintawan yapanankupaj. 

10Aaronta, miraynintawan ima sacerdote ruwanata ruwanankupaj churanki. 
Sichus waj runa, mana sacerdote kaspalla sacerdote jina ruwanman chayqa, 
wañuchisqa kanqa, nispa. 

Levitakuna Diospata kanku 

11Chantá Tata Dios Moisesta nillarqataj: 

12Tukuy israelitakunamanta levitakunata ajllakorqani. Paykunata sapa ayllupi 
kuraj kaj churikunaj cuentanmanta ajllakuni. Chayrayku paykunaqa noqajta 
kanku. 

13Tukuy kuraj kaj qhari wawakunaqa noqajtamin kanku. Maypachachus Egipto 
llajtayojkunaj kuraj kaj churinkukunata wañuracherqani chaypacha, 
israelitakunaj kuraj kaj churinkukunata, jinallataj uywakunaj phiwi 
uñankutapis noqapaj ajllakorqani. Chayrayku chaykunaqa noqajta 
kanku. Noqamin Tata Diosqa kani, nispa. 

Levitakunata yupanku 

14Tata Dios Sinaí ch'innejpi Moisesman nillarqataj: 

15Tukuy Leví jatun ayllumanta kajkunata tatankoj sutinkuman jina yupay. 
Chantá sapa wasi ayllupi tukuynin qharikunata uj killayojmanta pataman 
listanki, nispa. 

16Moisestaj Tata Diospa kamachisqanman jina levitakunata yuparqa. 

17Levíj churinkunaqa karqanku: Gersón, Coat, chantá Merari ima. 

18Gersonpa churinkunataj mirasqankuman jina karqanku: Libni, chantá Simey 
ima. 

19Coatpata churinkunaqa mirasqankuman jina karqanku: Amirán, Isar, Hebrón, 
chantá Uziel ima. 

20Merarij churinkunataj mirasqankuman jina karqanku: Mali, chantá Musi ima. 
Chaykuna Levíj churinkuna mirasqankuman jina karqanku, sapa ayllupi 
tatankoj sutinkuman jina yupasqa. 

21Libnij ayllun, jinataj Simeypa ayllun ima Gersonpa mirayninmanta karqanku. 

22Gersonpa ayllunmanta qharikuna uj killayojmanta pataman yupasqa, 
tukuyninpi 7.500 karqanku. 

23Gersonpa ayllonqa Dioswan Tinkukuna Toldo wasapi, inti yaykuynejpi 
jarakorqanku. 

24Gersonpa ayllunta kamachejqa Laelpa churin Eliasaf karqa. 

25Paykunaqa Dioswan Tinkukuna Toldota qhawananku karqa. Jinallataj 
qaramanta toldo qhatanata, chantá toldoman yaykuna cortinanta ima 
qhawanallankutaj karqa. 

26Chantá patiopi cortinakunata, Dioswan Tinkukuna Toldoj muyuyninpi 
patioman yaykunaj cortinanta, altarta, chantá waskhakunatawan ima 
qhawanallankutaj karqa. 

27Coatpa miraymanta kajkuna karqanku: Amiranpa ayllun, Izharpa ayllun, 
Hebronpa ayllun, chantá Uzielpa ayllun ima. 

28Paykuna uj killayojmanta pataman yupasqa 8.600 qharikuna karqanku. 
Paykunaqa Dioswan Tinkukuna Toldoj imankunata qhawanankupaj churasqa 
karqanku. 

29Coatpa ayllunmanta kajkunaqa Dioswan Tinkukuna Toldoj urannejpi 
jarakorqanku. 

30Paykunaj kamachejninkutaj Uzielpa churin Elisafán karqa. 

31Paykuna qhawananku karqa: Arcata, mesata, candelerota, chantá altarkunata 
ima. Jinallataj Diosta yupaychanapaj imakunachus karqa chaykunata, velota 
jinataj tukuy imachus karqa chaykunatawan qhawanallankutaj karqa. 

32Levitakunaj kuraj kaj kamachejninkoqa sacerdote Aaronpa churin Eleazar 
karqa. Payqa Dioswan Tinkukuna Toldota qhawajkunata qhawananpaj 
churasqa karqa. 

33Merarij mirayninmanta karqanku: Malij ayllun, chantá Musij ayllun ima. 

34Paykuna tukuyninpi uj killayojmanta pataman 6.200 qharikuna karqanku. 

35Paykunata kamachejqa Abijailpa churin Suriel karqa. Jinataj paykunaqa 
Dioswan Tinkukuna Toldomanta patanejpi jarakorqanku. 

36Merarij ayllunmanta kajkunaqa qhawananku karqa: Dioswan Tinkukuna 
Toldoj tablankunata, wajtera k'aspikunata, sayantakunata, chukukunata, chantá 
imachá tiyarqa, chaytawan ima. 

37Jinallataj qhawananku karqa patiota muyuykushan chay k'aspikunata, 
chukukunata, estacakunata, chantá watana waskhakunata ima. 

38Dioswan Tinkukuna Toldoj ñawpaqenpi, inti llojsimuynejpi jarakorqanku 
Moiseswan, Aaronwan, chantá paypa churinkuna ima. Paykunaqa israelitakunaj 
sutinkupi Diospa tiyakunan cheqata qhawarqanku. Sichus pipis mana sacerdote 
kaspalla, sacerdotej ruwananta ruwanman karqa chayqa, wañuchisqa kanan 
karqa. 

39Ajinata Moiseswan, chantá Aaronwan ima Tata Diospa kamachisqanman jina 
ruwarqanku. Paykunaqa levitakunaj ayllunkuta mashkhachus kasqankuman 

jina yuparqanku. Tukuyninpi uj killayojmanta pataman, 22.000 qharikuna 
karqanku. 

Kuraj kaj churikunamanta pagana 

40Chantá Tata Dios Moisesta nillarqataj: Israelitakunaj tukuy kuraj kaj 
churinkukunata uj killayojmanta pataman listaspa, yupay. 

41Chantá israelitakunaj kuraj kaj churinkukunaj cuentanmanta levitakunata 
ajllapuway. Noqamin Tata Diosqa kani. Kikillantataj israelitakunaj 
uywankukunamanta phiwi uñaj cuentanmanta levitakunaj uywankuta 
ajllapuway, nispa. 

42Ajinata Moisés Tata Diospa kamachisqanman jina israelitakunaj kuraj kaj 
churinkukunata yuparqa. 

43Tukuyninpi kuraj kaj qhari wawakunaqa uj killayojmanta pataman 22.273 
karqanku. 

44Chantá Tata Diosqa Moisesta nillarqataj: 

45Israelitakunaj kuraj kaj churinkukunaj cuentanmanta Leví aylluta ajllay. 
Jinallataj israelitakunaj uywankoj phiwi uñankunaj cuentanmanta levitakunaj 
uywankuta ajllallaytaj, imajtinchus levitakunaqa noqajta kanku. Noqamin Tata 
Dios kani. 

46Chaywanpis israelitakunaj kuraj kaj churinkukunaqa levitakunaj 
churinkukunamanta nisqaqa aswan ashkha kanku. Ajinaqa 273 qhari 
wawakunata orqhokapunankupaj, 

47mañay sapa ujmanta phishqa qolqeta paganankuta, Dioswan Tinkukuna 
Toldopi mashkhachus tupu churasqa kasqanman jina. Chay qolqeqa chunka 
ujniyoj gramo kanqa. 

48Chay kuraj kaj churikunaj cuentanmanta tantasqa qolqetataj Aaronman, 
churinkunamanwan ima jaywanki, nispa. 

49Moisesqa israelitakunaj kuraj kaj churinkukunaj cuentanmanta, 
mayqenkunachus levitakunamanta puchorqanku, chaykunamanta qolqeta 
jap'erqa. 

50Israelitakunaj kuraj kaj churinkukunaj cuentanmanta tukuyninpi 1.365 qolqeta 
jap'erqa, Dioswan Tinkukuna Toldopi tupu churasqa kasqanman jina. 

51Chaymantataj Tata Dios kamachisqanman jina Moisés chay qolqeta 
Aaronman, churinkunamanwan ima jaywarqa. 

Números 4 

Levitakunaj ruwananku 

1Tata Dios Moiseswan, Aaronwan ima parlaspa, nillarqataj: 

2Levitakuna jatun ayllumanta Coatpa mirayninta sapa wasi aylluta ñawpa 
tatankoj sutinkuman jina yupaychej. 

3Listankichej kinsa chunka watayojmanta phishqa chunka watayojkama 
qharikunata, pikunachus Dioswan Tinkukuna Toldopi imachus ruwanata 
ruwanankupaj jina kajkunata. 

4Coatpa mirayninpata Dioswan Tinkukuna Toldopi ruwanankoqa Diospaj 
t'aqasqa imakunata qhawananku kashan. 

5Israelitakuna puririnankupaj toldonkuta oqharejtinku, Aaronwan chantá 
churinkunawan ima Dioswan Tinkukuna Toldopi velota oqharenqanku. Chay 
veloqa Diosllapaj T'aqasqa Cheqaman yaykunapi kashan, chaywantaj Dioswan 
trato ruwasqa arcata qhataykonqanku. 

6Chaypa patanmantaj tejón qaramanta ruwasqa qhatanawan qhataykonqanku. 
Chaypa patanmantaj anqa bayetawan qhataykullanqankutaj. Chaymantaj arcata 
wantunapaj k'aspita ninrinta pasachenqanku. 

7Chaymantataj Diosman jaywasqa t'antata churanapaj chay mesata anqa 
bayetawan qhataykonqanku. Chaypa patanmantaj chuwakunata, wisllakunata, 
copakunata, vino ofrendata jaywanapaj yurukunata ima churanqanku. Jinallataj 
mesaman Diosman jaywasqa t'antata sapa p'unchay churallanqankutaj. 

8Chaykunaj patanmantaj puka bayetawan qhataykonqanku. Chay patanmantaj 
tejón qaramanta ruwasqa qhatanawan qhataykullanqankutaj. Chaymantataj 
chay mesaj ninrinman k'aspita pasachenqanku. 

9Chantá candelerota, lamparakunata, pábilo k'utunata, ushpha tantana 
chuwitakunata, jinataj candeleroman aceite jich'anata ima anqa bayetawan 
qhataykullanqankutaj. 

10Chay tukuyninta tejón qaramanta ruwasqa qhatanawan mayt'uykonqanku. 
Jinaspataj, kallapu pataman wantunapaj churaykonqanku. 

11Chaymantaqa qorimanta ruwasqa altartañataj anqa bayetawan 
qhataykonqanku. Chaymantataj tejón qaramanta ruwasqa qhatanawan 
mayt'uykonqanku. Chantá wantuspa, apanapaj k'aspita pasachenqanku. 

12Chaymantataj Dioswan Tinkukuna Toldopi Diosta yupaychanapaj 
imakunachus kajta anqa bayetaman churanqanku. Chaytataj tejón qaramanta 
ruwasqa qhatanawan mayt'uykonqanku. Jinaspataj, wantunapaj kallapu 
pataman churanqanku. 

13Chantá altarmanta ushphata pichanqanku, jinaytawantaj, puka panti 
bayetawan altarta qhataykonqanku. 

14Chay patanmantaj Diosman jaywanapaj imakunata churanqanku: Nina k'ajata 
oqharinata, trinchekunata, lampakunata, chuwakunata, chantá altarpata 
imanchá tiyan, chaykunatawan ima. Chaymantataj patanman tejón qaramanta 
ruwasqa qhatanatawan qhataykonqanku. Chantá oqharispa, wantunapaj 
k'aspita altarpa ninrinnejta pasachenqanku. 

15Maypachachus Aaronwan, churinkunawan ima tukuy chaykunata q'epichayta 
tukojtinku, jinataj puririnapaj jinaña kashajtinku, Coatpa churinkuna tukuy 
chaykunata apanankupaj jamonqanku. Chaywanpis paykunaqa Diospaj t'aqasqa 
imakunata ama llankhanqankuchu. Sichus llankhanqanku chayqa, 
wañonqanku. Ajinata Dioswan Tinkukuna Toldoj imankunata Coatpa 
churinkuna apanqanku. 

16Sacerdote Aaronpa churin Eleazar qhawanqa lamparakunapaj aceite ama 
pisinanmanta. Jinallataj sumaj q'apashaj inciensomanta, ch'aki mikhuy 
jaywanamanta, Diospaj t'aqanapaj jawina aceitemanta qhawallanqataj. Chantá 
Dioswan Tinkukuna Toldomanta chaypi tukuy ima kajmanta, chantá Diospaj 
t'aqasqa imakunatawan qhawallanqataj, nispa. 

17Tata Diosqa Moiseswan, chantá Aaronwan ima parlaspa, nillarqataj: 

18Qankunaqa Leví jatun ayllu ukhumanta Coatpa miraynin chinkapunanta ama 
saqenkichejchu. 

19Paykuna Diosllapaj t'aqasqa kajman qayllasqankurayku ama wañunankupaj 
kay jinata ruwanaykichej tiyan: Aaronwan, chantá churinkunawan ima Coatpa 
mirayninmanta sapa ujman imatachus apanankuta, chantá imatachus 
ruwanankuta ninanku tiyan. 

20Chaywanpis paykunaqa Diosllapaj t'aqasqa imakunata qhawaj mana 
yaykunankuchu tiyan, ama wañuchisqa kanankupaj, nispa. 

21Chantá Tata Dios Moisesta nillarqataj: 

22Jinallataj Gersonpa mirayninta yupallankitaj, sapa ujta tatankoj sutinkuman 
jina listaspa. 

23Qharikunata kinsa chunka watayojmanta phishqa chunka watayojkama 
yupanki, Dioswan Tinkukuna Toldopi imachus ruwanata ruwanankupaj jina 
kajkunata. 

24Gersonpa mirayninmanta kajkunaj ruwananqa kay kanqa: 

25Paykunaqa Dioswan Tinkukuna Toldoj cortinankunata, tejón qaramanta 
ruwasqa qhatananta, chantá toldoman yaykunaj cortinanta ima apanqanku. 

26Patioj cortinankunata, Dioswan Tinkukuna Toldopi patioman yaykuna 
cortinata Apallanqankutaj, chantá altartawan muyurishan, chayta. Jinallataj 

waskhankunata, watanapaj imakunata, chantá imachus ruwanapaj 
imakunatawan ima apallanqankutaj. Chaymin paykunaj ruwananku kanqa. 

27Gersonpa ayllun imatachus ruwanankuta, chantá imatachus apanankutawan 
Aaronwan, churinkunawan ima kamachenqanku. Ajinata qankunaqa paykuna 
imatachus ruwanankuta sut'ita rikuchinkichej. 

28Chaykuna Gersonpa ayllun Dioswan Tinkukuna Toldopi imachus ruwananku 
kanqa. Sacerdote Aaronpa churin Itamartaj paykunata kamachenqa. 

29Jinallataj Merarij mirayninta yupallankitaj, sapa ujta ñawpa tatankoj 
sutinkuman jina listaspa. 

30Paykunamanta kinsa chunka watayojmanta phishqa chunka watayojkama 
qharikunata listanki, pikunachus Dioswan Tinkukuna Toldopi imachus 
ruwanata ruwanankupaj jina kajkunata. 

31Dioswan Tinkukuna Toldopi paykunaj ruwanankoqa kay jina kanqa: Toldoj 
tablankunata, wajtera k'aspinkunata, sayantankunata, chantá chukukunata ima 
apanqanku. 

32Jinallataj Dioswan Tinkukuna Toldoj pationta muyuykushan, chay 
sayantakunata, chukukunata, estacakunata, waskhakunata, watanapaj imachus 
kajkunata, chantá imachus ruwanapaj imakunatawan ima apallanqankutaj. Sapa 
ujman imatachus apanankuta qan sut'ita kamachinki. 

33Merarij ayllun Dioswan Tinkukuna Toldopi imachus ruwanankoqa chaykuna 
kanku. Paykunatataj sacerdote Aaronpa churin Itamar kamachenqa, nispa. 

34Chantá Moiseswan, Aaronwan, jinataj sapa ayllu t'aqata kamachejkunapiwan 
ima, Coatpa mirayninmanta kajkunata ñawpa tatankoj sutinkuman jina 
yuparqanku. 

35Qharikunata yuparqanku kinsa chunka watayojmanta phishqa chunka 
watayojkama, Dioswan Tinkukuna Toldopi ruwanankupaj jina kajkunata. 

36Ayllunkuman jina yupasqa qharikunaqa tukuyninpi 2.750 karqanku. 

37Chaykuna Coatpa mirayninmanta Dioswan Tinkukuna Toldopi imachus 
ruwanata ruwanankupaj jina karqanku. Ajinata Moiseswan, chantá Aaronwan 
ima Tata Dios Moisesnejta kamachisqanman jina listaspa, yuparqanku. 

38Gersonpa miraynenqa sapa aylluman jina, jinataj tatankoj sutinman jina 
yupasqa karqanku, 

39kinsa chunka watayojmanta phishqa chunka watayojkama qharikuna, 
Dioswan Tinkukuna Toldopi imachus ruwanata ruwanankupaj jina kajkunata. 

40Paykuna tukuyninpi 2.630 karqanku. 

41Chaykuna Gersonpa mirayninmanta karqanku, pikunachus Dioswan 
Tinkukuna Toldopi ruwanayoj karqanku, chaykuna. Moiseswan, chantá 
Aaronwan ima, Tata Diospa kamachisqanman jina, paykunata yuparqanku. 

42Merarij miraynenqa ayllunkuman jina yupasqa karqanku, 

43ñawpa tatankoj sutinkuman jina. Kinsa chunka watayojmanta phishqa chunka 
watayojkama qharikuna listasqa karqanku, Dioswan Tinkukuna Toldopi 
ruwanankupaj jina kajkuna. 

44Tukuyninkutaj 3.200 karqanku. 

45Chaykuna Merarij mirayninmanta qharikuna karqanku. Paykunata 
Moiseswan, chantá Aaronwan ima Tata Dios, Moisesta kamachisqanman jina, 
yuparqanku. 

46Ajinata Moiseswan, Aaronwan, chantá israelitakunata kamachejkunapiwan 
ima levitakunata tukuyninta yuparqanku, ayllunkuman jina, chantá tatankoj 
sutinman jina. 

47Kinsa chunka watayojmanta, phishqa chunka watayojkama qharikuna 
yupasqa karqanku, Dioswan Tinkukuna Toldopi ruwanankupaj jina kajkuna. 

48Leví ayllumanta tukuyninpi 8.580 karqanku. 

49Ajinata Tata Dios Moisesman kamachisqanman jina levitakunata yuparqanku. 
Moisestaj Tata Dios kamachisqanman jina, sapa ujman imatachus ruwanankuta, 
chantá imatachus apanankuta nerqa. 

Números 5 

Ch'ichipaj qhawasqa runata jawaman wijch'una 

1Tata Dios Moiseswan parlaspa, nillarqataj: 

2Israelitakunata kamachiy tukuy llejti onqoyniyojkunata, q'eyata jisp'ajkunata 
chantá wañusqata llankhajkunata ima jaramanta jawaman orqhonankuta. 

3Qharipis warmipis kachun, jaramanta jawaman orqhochunku. Ajinamanta 
jaraqa llimphupaj qhawasqa kanqa, imaraykuchus noqa paykunaj chawpinkupi 
kashani, nispa. 

4Chantá israelitakuna mana llimphupaj qhawasqa runakunata jaramanta 
jawaman orqhorqanku, Tata Dios Moisesman imatachus kamachisqanta 
kasuspa. 

Kutichinamanta kamachisqakuna 

5Tata Dios Moisesta nillarqataj: 

6Israelitakunata niy: Sichus qharipis, chayrí warmipis runa masinpa contranta 
juchallin chayqa, Tata Diospa contranpi ruwan. Chay runaqa juchayoj kanqa. 

7Payqa juchanta rimarinan tiyan, chantá runa masinta mana allinta 
ruwasqanmanta tukuyninta kutichipunan tiyan. Chaymantaj phishqaman 
rak'ispa, ujnintawan yapaykuspa pagapunan tiyan. 

8Sichus pimanchus pagapunan karqa chay runa wañupunmanña, nitaj 
pagapunanpaj pininpis kanmanchu chayqa, mashkhatachus pagapunan karqa, 
chayta Tata Diosman qopuspa sacerdoteman jaywanqa. Chay jawa juchan 
pampachasqa kananpaj, uj carnerotawan qonqa, sacerdote chayta Tata Diosman 
jaywananpaj. 

9Israelitakuna Tata Diosman qonankupaj tukuy imatachus t'aqasqankutaqa 
sacerdoteman apanqanku. Chaykunataj sacerdotekunapaj kanqa. 

10Imatachus Tata Diospaj t'aqaspa sacerdoteman apanku chaykunaqa, 
sacerdotekunapaj kanqa, nispa. 

Celosanakuy kajtin imatachus ruwana 

11Tata Dios Moisesta kay jinata nillarqataj: 

12Israelitakunata ajinata ninki: Ichapis uj warmi mana allinta purispa, qosanta 
wasanchanman, 

13chantá pay qosanpa mana yachasqallan waj qhariwan puñuykuspa 
khuchichakunman, manataj pipis rikoj kanmanchu, nitaj pipis taripanmanchu 
chayqa, warminta sacerdoteman pusanqa. 

14Jinallataj sichus qosan mayta celosakuspa warminta tumpanman, warmin 
wajwan wasanchasqanrayku, chayrí warmin mana wajwan wasanchashajtillan, 
warminmanta anchata celosakunman chayqa, 

15warminta sacerdoteman pusanqa. Chantá warminpa cuentanmanta iskay kilo 
cebada jak'uta Diosman jaywanqa. Chay jak'umanqa mana aceiteta, nitaj 
inciensota jich'anqachu, imaraykuchus chay jaywanaqa celosakunamanta 
jaywana kashan, chayrayku. Chayqa juchata sut'inchanapaj jaywanamin. 

16Chantá sacerdoteqa chay warmita qayllachispa, Tata Diospa altarnin 
ñawpaqenpi sayachenqa. 

17Chaymantataj Tata Diosman jaywasqa yakuta t'urumanta ruwasqa qeruwan 
wisenqa. Chaymantaj Dioswan Tinkukuna Toldoj pampanmanta uj chhika 
jallp'ata jich'aykonqa. 

18Chantá chay warmita Tata Diospa ñawpaqenman sayachispa, warmej 
simp'asqa chujchanta kacharparenqa. Jinaspataj juchata sut'inchanapaj 

apamusqa jaywanata, warmiman jaywanqa. Chay celosakuy jaywanata warmi 
jap'ishajtintaj, sacerdotetaqa onqochej jaya yakuta jap'enqa. 

19Chaymantaqa warmita kay jinata tiluchenqa: Sichus waj qhariwan mana 
puñuykorqankichu, manataj qosaykita wasanchaspa khuchichakorqankichu 
chayqa, onqochej jaya yakuta ujyajtiyki, mana imanasonqachu. 

20Sitajchus qosaykita wasanchaspa, waj qhariwan puñuykuspa 
ch'ichichakorqanki chayrí, 

21Tata Diosmanta mañakuni kay yakuta ujyajtiyki ukhuykita onqochinanta, 
wijsayki punkinanta, chantá mana wawa rejsiyta atejtataj ruwasunanta. 

22Tata Diosnejta ñak'arichisqa kasqaykita rikuspataj, llajta masiykikuna 
wananqanku, nispa. Chayta sacerdote nejtintaj, warmi kutichenqa: Ajina 
kachun, nispa. 

23Chantá sacerdoteqa imaynachus chay warmi maldicisqa kananta uj qarapi 
qhelqanqa. Chantá qhelqasqanta jaya yakuwan mayllaspa, chinkachenqa. 

24Chaymantataj warmiman onqochej jaya yakuta ujyachenqa. Chay yakutaj 
sichus warmi juchayoj chayqa, sinch'i wijsa q'ewiyta oqharichenqa. 

25Chantá sacerdoteqa celosakuy jaywanata warmej makinmanta jap'ispa, Tata 
Diosman ikhaspa, jaywanqa. Chaymantataj chay jaywanata altar pataman 
churanqa. 

26Chaymantataj sacerdoteqa cebada jak'uta apamusqanmanta uj pojtuta 
oqharispa, warmej sutinpi altar patapi q'olachenqa. Chayqa yuyarikuna jaywana 
kanqa. Chaymantataj sacerdoteqa chay onqochej jaya yakuta warmiman 
ujyachenqa. 

27Sichus chay warmi cheqapuni qosanta wasancharqa chayqa, onqochej jaya 
yakoqa wijsa q'ewiyta oqharichenqa. Wijsan punkenqa, chayraykutaj mana 
wawata rejsiyta atej kanqa. Warmej sutintaj israelitakuna ukhupi maldicinapaj 
kanqa. 

28Jinapis sichus chay warmi mana qosanta wasancharqachu chayqa, chay 
warmipaj mana imapis kanqachu, astawanqa ashkha wawayoj kanqa. 

29Kaymin celosanakuy kajtin imatachus ruwanamanta kamachisqakunaqa, 
maypachachus uj warmi qosayoj kashaspa wasanchaspa khuchichakun 
chaypacha. 

30Chayrí maypachachus qosan warminta waj qharitawan tumpaspa celosakun 
chayqa, qhareqa warminta Tata Diosman pusanqa, sacerdotetaj kay 
kamachisqaman jina ruwanqa. 

31Qosanqa mana juchayojchu kanqa. Warmitajrí wasancharqapuni chayqa, 
juchallisqanmanta ñak'arichisqa kanqa, nispa. 

Números 6 

Diospaj t'aqasqa kayta munajkunapaj kamachisqakuna 

1Tata Dios Moiseswan parlaspa, nillarqataj: 

2Israelitakunata kay jinata niy: Sichus uj qhari, chayrí uj warmi nin Tata Diospaj 
t'aqasqa nazareo kananta chayqa, 

3ama vinota, ni machachikoj ujyanata, nitaj uvamanta ch'irwasqata ujyanqachu. 
Nillataj uvata, uva k'isatapis mikhonqachu. 

4Diospaj t'aqasqa kananta junt'anankamaqa uvaj poqosqanmanta ama ni imata 
mikhonqachu, ni mujunta, nitaj qarantapis. 

5Manallataj chujchantapis k'utuchikonqachu. Manachayqa chujchanta 
wiñachikunallan tiyan mayk'ajkamachus Tata Diospaj t'aqasqa kananta nerqa, 
chayta junt'anankama. Chaykama payqa Diospaj t'aqasqallapuni kanan tiyan. 

6Tata Diospaj t'aqasqa kanankamaqa, manallataj wañusqaj ayanmanpis 
qayllananchu tiyan. 

7Ni tatan, ni maman, ni wawqen, ni panan wañupojtinpis paykunaman 
qayllananchu tiyan, ama mana llimphupaj qhawasqa kananpaj, imaraykuchus 
payqa Tata Diospa sacerdoten jina imachus ruwanata ruwananpaj t'aqasqa 
kashan, chayrayku. 

8Mashkha unaypajchus Tata Diospaj t'aqasqa kananta nerqa, chaykama Diospaj 
t'aqasqallapuni kanan tiyan. 

9Sichus nazareoj qayllanpi mana yuyasqallamanta pillapis wañupunman 
chayqa, Diospaj t'aqasqa kasqanta rikuchej chujchan ch'ichipaj qhawasqa 
kanqa. Jinaqa qanchis p'unchayta suyanan tiyan, chaymantataj chujchanta 
ruthuchikonqa, ajinamanta llimphuchasqa kanqa. 

10Chantá nazareoqa pusaj kaj p'unchaypi iskay jurk'utata, chayrí iskay urpi 
irpata Dioswan Tinkukuna Toldo punkupi kaj sacerdoteman apanqa. 

11Sacerdoteqa jucha pampachasqa kananpaj ujninta Tata Diosman jaywanqa, 
ujnintataj q'olachispa Tata Diosman jaywanqa. Ajinata ruwaspa, sacerdoteqa 
Tata Diosmanta mañaponqa, ayata llankhaspa juchallisqan pampachasqa 
kananta. Chantá chay p'unchaymantapacha watej chujchanta Diospaj t'aqaspa, 
chujchanta wiñachikonqa. 

12Chay p'unchaymanta watej Tata Diospaj t'aqasqa jina kasqanta qallarenqa. 
Ñawpajta chay runa mashkha unaytachus Diospaj t'aqasqa karqa, chayqa mana 

cuentaman churasqachu kanqa, imaraykuchus wañusqaman qayllasqanrayku 
chujchan manaña llimphupaj qhawasqachu karqa. Jinallataj nazareo kajqa uj 
watayoj corderota Tata Diosman jaywananpaj apanqa, juchan pampachasqa 
kananpaj. 

13Diospaj t'aqakusqan p'unchaykuna junt'akojtin, chay runaqa Dioswan 
Tinkukuna Toldo punkuman rinan tiyan. 

14Chaypitaj uj watayoj corderota mana iman imanasqata Tata Diosman 
jaywanqa, q'olachisqa kananpaj. Jucha pampachasqa kananpajtaj, uj watayoj 
malta ovejata mana iman imanasqata Tata Diosman jaywallanqataj. Jinallataj uj 
carnerota mana iman imanasqata k'acha kawsakuy jaywanata jaywananpaj 
apallanqataj. 

15Chantá sumaj jak'umanta aceitewan puñasqa mana levadurayoj ruwasqa 
t'antata jaywanqa. Jinallataj aceitewan jawisqa mana levadurayoj ruwasqa 
t'antata uj canastitapi jaywallanqataj. Chaywan khuska ch'akiy mikhuy 
jaywanata vinotawan khuska jaywallanqataj. 

16Sacerdotetaj chayta q'olachispa, Tata Diosman jaywanqa, jinataj jucha 
pampachasqa kananpaj jaywallanqataj. 

17Chay jawa, k'achata kawsakuna jaywanata jaywanapaj uj carnerota, chantá 
mana levadurayoj ruwasqa t'antatawan ima uj canastapi apamullanqataj. 
Jinallataj Sacerdoteqa Tata Diosman ch'aki mikhuy jaywanata, chantá 
vinotawan ima jaywallawanqataj. 

18Chantá nazareoqa Dioswan Tinkukuna Toldo punkupi chujchanta 
ruthuchikuspa, Diospaj t'aqasqa kasqanmanta chujchanta k'achata kawsakuy 
jaywanata q'olashaj ninaman wijch'uykonqa. 

19Chaymanta nazareoqa Diospaj t'aqasqa chujchanta ruthuchikusqanmanta 
qhepata, sacerdoteqa carneroj maki palan chayasqata jap'ispa, Diospaj t'aqasqa 
karqa chay runaman jaywanqa. Jinallataj mana levadurayoj t'antata, chantá 
mana levadurayoj tortillatawan ima nazareoman jaywanqa. 

20Chantá sacerdoteqa chay tukuy imata, watej nazareoj makinmanta jap'ispa, 
ikhaspa Tata Diosman jaywanqa. Jinallataj uywaj qhasqonta, chantá wasantapis 
jaywallawanqataj. Tukuy Diospaj t'aqasqa jaywanaqa sacerdotepaj kanqa. 
Chaymantaraj Diospaj t'aqasqa karqa, chay runa vinota ujyayta atenqa. 

21Chaymin kamachisqakuna kanku, pichus nazareo jina Tata Diospaj t'aqasqa 
kananta nejpaj. Jinallataj ofrenda jaywananmanta, chay jawa atisqanman jina, 
chantá munasqanman jina jaywananmanta kamachisqakuna kanku. Ajinata 
Diospaj t'aqasqa kayta munajqa tukuy imata nisqanman jina junt'anqa, t'aqasqa 
kayta munajpaj imachus kamachisqaman jina, nispa. 

Sacerdotej saminchaynin 

22Tata Dios Moisesta nillarqataj: 

23Aarontawan, chantá churinkunatawan ima niy: Israelitakunata 
saminchashaspa, kay jinata ninkichej: 

24Tata Dios saminchasuchun, waqaychasuchuntaj. 

25Tata Dios qanta allin ñawiwan qhawasuchun. 

26Jinallataj Tata Diosqa khuyarikususqanta rikuchisuchun, sonqo tiyaykusqa 
kawsarikuytataj qosuchun, nispa. 

27Ajinata sacerdotekunaqa israelitakuna saminchasqa kanankuta noqa 
Diosmanta mañaponqanku. Noqataj paykunata saminchasaj, nispa. 

Números 7 

Dioswan Tinkukuna Toldota t'aqanapaj ofrenda 

1Moisés Dioswan Tinkukuna Toldota sayarichiyta tukuytawan, toldota, chantá 
tukuy imankunatawan aceitewan jawispa, Tata Diospaj t'aqarqa. Jinallataj 
altarta, chantá altarpi kaj imakunatawan ima aceitewan jawispa, Tata Diospaj 
t'aqallarqataj. 

2Chaymantataj Israel ayllumanta kurajkuna, pikunachus runa yupaypi 
yanapaysikorqanku, chaykunaqa Diosman qonankupaj apamorqanku, 

3toldosqa sojta carretakunata, chantá chunka iskayniyoj bueykunatawan ima. Uj 
carretata iskay kurajkuna apamorqanku, sapa ayllumanta kurajtaj uj 
bueytakama apamorqanku. Chantá tukuy imatachus apamusqankuta Dioswan 
Tinkukuna Toldoj ñawpaqenman churarqanku. 

4Chantá Tata Dios Moisesta nerqa: 

5Carretakunata, bueykunata ima paykuna apamusqankuta jap'ispa, 
levitakunaman qoy, paykunamanta sapa uj Dioswan Tinkukuna Toldopi 
imachus ruwanankupi apaykachanankupaj, nispa. 

6Jinataj Moisesqa carretakunata, chantá bueykunatawan ima kurajkunamanta 
jap'ispa, levitakunaman qorqa. 

7Gersonpa mirayninman imachus ruwanankuman jina iskay carretata, chantá 
iskay bueykunatawan qorqa. 

8Merarij mirayninmantaj imachus ruwanankuman jina tawa carretata, chantá 
pusaj bueykunatawan qorqa. Paykunataqa sacerdote Aaronpa churin Itamar 
kamacherqa. 

9Coatpa churinkunamanrí Moisés mana imatapis qorqachu, ni carretata, nitaj 
bueykunatapis, imaraykuchus paykunaqa Diospaj t'aqasqa imakunata lijraspa 
apananku karqa. 

10Maypachachus sacerdotekuna altarta jawispa Tata Diospaj t'aqarqanku 
chaypacha, sapa ayllumanta kurajkuna Diosman jaywanankupaj 
apamusqankuta altarpa ñawpaqenman churarqanku. 

11Chaymantataj Tata Dios Moisesta nerqa: Jatun aylluta kamachejkunamanta 
mit'a chayasqanman jina, altarta Diospaj t'aqanapaj sapa p'unchay Diosman 
qonapaj apamunan tiyan, nispa. 

12Ñawpaj kaj p'unchaypi Diosman qonankupaj apamojqa Judá jatun ayllumanta 
Aminadabpata churin Nasón karqa. 

13Payqa qolqemanta ruwasqa uj ch'illamita apamorqa. Apamusqan ch'illameqa 
1.430 gramo pesarqa. Chantá qolqe metalmanta ruwasqa uj yurutawan 
apamullarqataj. Chay apamusqan yurutaj Dioswan Tinkukuna Toldopi chimpu 
churasqa kasqanman jina, 770 gramo pesarqa. Iskayninta aceitewan puñasqa 
sumaj jak'uwan junt'ata apamorqa, ch'aki mikhuy jaywanata Diosman 
jaywanapaj. 

14Jinallataj qorimanta ruwasqa uj jatun wisllata qollarqataj inciensowan 
junt'ata. Chaytaj 110 gramo pesarqa. 

15Chantá Nasón q'olachispa Diosman jaywananpaj qollarqataj uj torillota, uj 
carnerota, chantá uj watayoj corderota ima. 

16Jucharayku Diosman jaywananpajtaj uj chivotawan apamullarqataj. 

17K'achata kawsakuy jaywanata Diosman jaywananpajtaj iskay bueykunata, 
phishqa carnerokunata, phishqa chivokunata, chantá uj watayoj phishqa 
corderokunatawan ima qollarqataj. Chaykunata Aminadabpata churin Nasón 
Diosman qonanpaj apamorqa. 

18Iskay kaj p'unchaypi Suarpata churin Natanaelñataj Diosman qonanpaj 
apamorqa. Payqa Isacar jatun ayllumanta kuraj kaj kamachej karqa. 

19Natanaelqa qolqe metalmanta ruwasqa uj ch'illamita apamorqa. Chaytaj 1.430 
gramo pesarqa. Chantá qolqe metalmanta ruwasqa uj yuruta apamullarqataj. 
Chaytaj Dioswan Tinkukuna Toldopi chimpu churasqa kasqanman jina, 770 
gramo pesarqa. Iskayninta aceitewan puñasqa sumaj jak'uwan junt'ata 
apamorqa, Diosman ch'aki mikhuy jaywanata jaywananpaj. 

20Chantapis qorimanta ruwasqa uj jatun wisllata inciensowan junt'ata 
qollarqataj. Chaytaj 110 gramo pesarqa. 

21Q'olachispa Diosman jaywananpajtaj uj torillota, uj carnerota, chantá uj 
watayoj corderota ima qollarqataj. 

22Uj chivotapis qollarqataj jucharayku Diosman jaywananpaj. 

23K'achata kawsakuy jaywanata jaywanapajtaj, iskay bueykunata, phishqa 
carnerokunata, phishqa chivokunata, chantá uj watayoj phishqa 
corderokunatawan ima qollarqataj. Chaykunata Suarpata churin Natanael 
Diosman qonanpaj apamorqa. 

24Kinsa kaj p'unchaypi Helonpata churin Eliabñataj Diosman qonanpaj 
apamorqa. Payqa Zabulón jatun ayllumanta kuraj kaj kamachej karqa. 

25Eliabqa qolqe metalmanta ruwasqa uj ch'illamita apamorqa. Chay apamusqan 
ch'illamitaj 1.430 gramo pesarqa. Chantá qolqe metalmanta ruwasqa uj yuruta 
apamullarqataj. Chaytaj, Dioswan Tinkukuna Toldopi chimpu churasqa 
kasqanman jina 770 gramo pesarqa. Iskayninta aceitewan puñasqa sumaj 
jak'uwan junt'ata apamorqa, Diosman ch'aki mikhuy jaywanata jaywananpaj. 

26Qorimanta ruwasqa uj jatun wisllatapis apamullarqataj, inciensowan junt'ata. 
Chaytaj 110 gramo pesarqa. 

27Q'olachispa Diosman jaywananpajtaj uj torillota, uj carnerota, chantá uj 
watayoj corderota ima apamullarqataj. 

28Jucharayku Diosman jaywananpajtaj uj chivotawan apamullarqataj. 

29Jinallataj k'achata kawsakuy jaywanata jaywananpaj iskay bueykunata, 
phishqa carnerokunata, phishqa chivokunata, chantá uj watayoj phishqa 
corderokunatawan ima apamullarqataj. Chaykunata Helonpata churin Eliabqa 
Diosman qonanpaj apamorqa. 

30Tawa kaj p'unchaypi Sedeurpata churin Elisurñataj, Diosman qonanpaj 
apamorqa. Payqa Rubén jatun ayllumanta kuraj kaj kamachej karqa. 

31Elisurqa qolqe metalmanta ruwasqa uj ch'illamita apamorqa. Chaytaj, 1.430 
gramo pesarqa. Chantá qolqemanta ruwasqa uj yuruta apamullarqataj. Chaytaj, 
Dioswan Tinkukuna Toldopi chimpu churasqa kasqanman jina 770 gramo 
pesarqa. Iskayninta aceitewan puñasqa sumaj jak'uwan junt'ata apamorqa, 
Diosman ch'aki mikhuy jaywanata jaywananpaj. 

32Qorimanta ruwasqa uj jatun wisllatapis qollarqataj, inciensowan junt'ata. 
Chaytaj 110 gramo pesarqa. 

33Q'olachispa Diosman jaywananpajtaj, uj torillota, uj carnerota, chantá uj 
watayoj corderota ima qollarqataj. 

34Jucharayku Diosman jaywananpajtaj uj chivotawan apamullarqataj. 

35Diosman k'achata kawsakuy jaywanata jaywananpaj apamullarqataj iskay 
bueykunata, phishqa carnerokunata, phishqa chivokunata, chantá uj watayoj 

phishqa corderokunatawan ima. Chaykunata Sedeurpata churin Elisurqa 
Diosman qonanpaj apamorqa. 

36Phishqa kaj p'unchaypitaj Surisadaypata churin Selumielñataj Diosman 
qonanpaj apamorqa. Payqa Simeón jatun ayllumanta kuraj kaj kamachej karqa. 

37Selumielqa qolqe metalmanta ruwasqa uj ch'illamita apamorqa. Chaytaj 1.430 
gramo pesarqa. Chantá qolqe metalmanta ruwasqa uj yuruta apamullarqataj. 
Chaytaj Dioswan Tinkukuna Toldopi chimpu churasqa kasqanman jina 770 
gramo pesarqa. Iskayninta aceitewan puñasqa sumaj jak'uwan junt'ata 
apamorqa, ch'aki mikhuy jaywanata Diosman jaywananpaj. 

38Chantá qorimanta ruwasqa uj jatun wisllata qollarqataj inciensowan junt'ata. 
Chaytaj 110 gramo pesarqa. 

39Q'olachispa Diosman jaywananpajtaj, uj torillota, uj carnerota, chantá uj 
watayoj corderota ima qollarqataj. 

40Jucharayku Diosman jaywananpajtaj uj chivotawan apamullarqataj. 

41Diosman k'achata kawsakuy jaywanata jaywananpajtaj iskay bueykunata, 
phishqa carnerokunata, phishqa chivokunata, chantá uj watayoj phishqa 
corderokunatawan ima qollarqataj. Chaykunata Surisadaypata churin 
Selumielqa Diosman qonanpaj apamorqa. 

42Sojta kaj p'unchaypitaj Deuelpata churin Eliasafñataj Diosman qonanpaj 
apamorqa. Payqa Gad jatun ayllumanta kuraj kaj kamachej karqa. 

43Eliasafqa qolqe metalmanta ruwasqa uj ch'illamita apamorqa. Chaytaj 1.430 
gramo pesarqa. Chantá qolqe metalmanta ruwasqa uj yuruta apamullarqataj. 
Chaytaj Dioswan Tinkukuna Toldopi chimpu churasqa kasqanman jina 770 
gramo pesarqa. Iskayninta aceitewan puñasqa sumaj jak'uwan junt'ata 
apamorqa, Diosman ch'aki mikhuy jaywanata jaywananpaj. 

44Qorimanta ruwasqa uj jatun wisllatapis qollarqataj, inciensowan junt'ata. 
Chaytaj 110 gramo pesarqa. 

45Q'olachispa Diosman jaywananpajtaj uj torillota, uj carnerota, chantá uj 
watayoj corderota ima qollarqataj. 

46Jucharayku Diosman jaywananpajtaj uj chivotawan apamullarqataj. 

47Diosman k'achata kawsakuy jaywanata jaywananpaj apamullarqataj iskay 
bueykunata, phishqa carnerokunata, phishqa chivokunata, chantá uj watayoj 
phishqa corderokunatawan ima. Chaykunata Deuelpata churin Eliasaf Diosman 
qonanpaj apamorqa. 

48Qanchis kaj p'unchaypitaj Amiudpata churin Elisamañataj Diosman qonanpaj 
apamorqa. Payqa Efraín jatun ayllumanta kuraj kaj kamachej karqa. 

49Elisamaqa qolqe metalmanta ruwasqa uj ch'illamita apamorqa. Chaytaj 1.430 
gramo pesarqa. Chantá qolqe metalmanta ruwasqa uj yuruta apamullarqataj. 
Chaytaj Dioswan Tinkukuna Toldopi chimpu churasqa kasqanman jina 770 
gramo pesarqa. Iskayninta aceitewan puñasqa sumaj jak'uwan junt'ata 
apamorqa, Diosman ch'aki mikhuy jaywanata jaywananpaj. 

50Qorimanta ruwasqa uj jatun wisllatapis qollarqataj, inciensowan junt'ata. 
Chaytaj 110 gramo pesarqa. 

51Q'olachispa Diosman jaywananpajtaj uj torillota, uj carnerota, chantá uj 
watayoj corderota ima qollarqataj. 

52Jucharayku Diosman jaywananpajtaj uj chivotawan apamullarqataj. 

53Jinallataj Diosman k'achata kawsakuy jaywanata jaywananpaj iskay 
bueykunata, phishqa carnerokunata, phishqa chivokunata, chantá uj watayoj 
phishqa corderokunatawan ima apamullarqataj. Chaykunata Amiudpata churin 
Elisama Diosman qonanpaj apamorqa. 

54Pusaj kaj p'unchaypi Pedasurpata churin Gamalielñataj Diosman qonanpaj 
apamorqa. Payqa Manasés jatun ayllumanta kuraj kaj kamachej karqa. 

55Gamalielqa qolqe metalmanta ruwasqa uj ch'illamita apamorqa. Chaytaj 1.430 
gramo pesarqa. Chantá qolqe metalmanta ruwasqa uj yuruta apamullarqataj. 
Chaytaj Dioswan Tinkukuna Toldopi chimpu churasqa kasqanman jina 770 
gramo pesarqa. Iskayninta aceitewan puñasqa sumaj jak'uwan junt'ata 
apamorqa, Diosman ch'aki mikhuy jaywanata jaywananpaj. 

56Jinallataj qorimanta ruwasqa uj jatun wisllatapis qollarqataj, inciensowan 
junt'ata. Chaytaj 110 gramo pesarqa. 

57Q'olachispa Diosman jaywananpajtaj uj torillota, uj carnerota, chantá uj 
watayoj corderota ima qollarqataj. 

58Jucharayku Diosman jaywananpajrí uj chivotawan apamullarqataj. 

59Jinallataj Diosman k'achata kawsakuy jaywanata jaywananpaj apamullarqataj 
iskay bueykunata, phishqa carnerokunata, phishqa chivokunata, chantá uj 
watayoj phishqa corderokunatawan ima. Chaykunata Pedasurpata churin 
Gamaliel Diosman qonanpaj apamorqa. 

60Jisq'on kaj p'unchaypitaj Gedeonij churin Abidanñataj Diosman qonanpaj 
apamorqa. Payqa Benjamín jatun ayllumanta kuraj kaj kamachej karqa. 

61Abidanqa qolqe metalmanta ruwasqa uj ch'illamita apamorqa. Chaytaj 1.430 
gramo pesarqa. Chantá qolqe metalmanta ruwasqa uj yuruta apamullarqataj. 
Chaytaj Dioswan Tinkukuna Toldopi chimpu churasqa kasqanman jina 770 
gramo pesarqa. Iskayninta aceitewan puñasqa sumaj jak'uwan junt'ata 
apamorqa, ch'aki mikhuy jaywanata Diosman jaywananpaj. 

62Chantapis qorimanta ruwasqa uj jatun wisllata qollarqataj, inciensowan 
junt'ata. Chaytaj 110 gramo pesarqa. 

63Q'olachispa Diosman jaywananpajtaj uj torillota, uj carnerota, chantá uj 
watayoj corderota ima qollarqataj. 

64Jinallataj jucharayku Diosman jaywananpaj uj chivotawan apamullarqataj. 

65Chantá k'achata kawsakuy jaywanata Diosman jaywananpaj iskay 
bueykunata, phishqa carnerokunata, phishqa chivokunata, chantá uj watayoj 
phishqa corderokunatawan ima qollarqataj. Chaykunata Gedeonij churin 
Abidán Diosman qonanpaj apamorqa. 

66Chunka kaj p'unchaypi Amisadaypata churin Ajiezerñataj Diosman qonanpaj 
apamorqa. Payqa Dan jatun ayllumanta kuraj kaj kamachej karqa. 

67Ajiezerqa qolqe metalmanta ruwasqa uj ch'illamita apamorqa. Chaytaj 1.430 
gramo pesarqa. Chantá qolqe metalmanta ruwasqa uj yuruta apamullarqataj. 
Chaytaj Dioswan Tinkukuna Toldopi chimpu churasqa kasqanman jina 770 
gramo pesarqa. Iskayninta aceitewan puñasqa sumaj jak'uwan junt'ata 
apamorqa, Diosman ch'aki mikhuy jaywanata jaywananpaj. 

68Chantapis qorimanta ruwasqa uj jatun wisllata apamullarqataj, inciensowan 
junt'ata. Chaytaj 110 gramo pesarqa. 

69Q'olachispa Diosman jaywananpajtaj uj torillota, uj carnerota, chantá uj 
watayoj corderota ima qollarqataj. 

70Jinallataj jucharayku Diosman jaywananpaj uj chivotawan apamullarqataj. 

71K'achata kawsakuy jaywanata Diosman jaywananpajtaj iskay bueykunata, 
phishqa carnerokunata, phishqa chivokunata, chantá uj watayoj phishqa 
corderokunatawan ima qollarqataj. Chaykunata Amisadaypata churin Ajiezer 
Diosman qonanpaj apamorqa. 

72Chunka ujniyoj p'unchaypitaj Ocranpata churin Pagielñataj Diosman qonanpaj 
apamorqa. Payqa Aser jatun ayllumanta kuraj kaj kamachej karqa. 

73Pagielqa qolqe metalmanta ruwasqa uj ch'illamita apamorqa. Chaytaj 1.430 
gramo pesarqa. Chantá qolqe metalmanta ruwasqa uj yurutawan 
apamullarqataj. Chaytaj Dioswan Tinkukuna Toldopi chimpu churasqa 
kasqanman jina 770 gramo pesarqa. Iskayninta aceitewan puñasqa sumaj 
jak'uwan junt'ata apamorqa, ch'aki mikhuy jaywanata Diosman jaywananpaj. 

74Chantapis qorimanta ruwasqa uj wisllata apamullarqataj, inciensowan 
junt'ata. Chaytaj 110 gramo pesarqa. 

75Q'olachispa Diosman jaywananpajtaj uj torillota, uj carnerota, chantá uj 
watayoj corderota ima qollarqataj. 

76Jinallataj, jucharayku Diosman jaywananpaj uj chivotawan apamullarqataj. 

77Chaymanta k'achata kawsakuy jaywanata Diosman jaywananpaj 
apamullarqataj iskay bueykunata, phishqa carnerokunata, phishqa chivokunata, 
chantá uj watayoj phishqa corderokunatawan ima. Chaykunata Ocranpata 
churin Pagiel Diosman qonanpaj apamorqa. 

78Chunka iskayniyoj p'unchaypitaj Enanpata churin Ajirañataj Diosman 
qonanpaj apamorqa. Payqa Neftalí jatun ayllumanta kuraj kaj kamachej karqa. 

79Ajiraqa qolqe metalmanta ruwasqa uj ch'illamita apamorqa. Chaytaj 1.430 
gramo pesarqa. Chantá qolqe metalmanta ruwasqa uj yurutawan 
apamullarqataj. Chaytaj Dioswan Tinkukuna Toldopi chimpu churasqa 
kasqanman jina 770 gramo pesarqa. Iskayninta aceitewan puñasqa sumaj 
jak'uwan junt'ata apamorqa, Diosman ch'aki mikhuy jaywanata jaywananpaj. 

80Chantapis qorimanta ruwasqa uj jatun wisllata apamullarqataj, inciensowan 
junt'ata. Chaytaj 110 gramo pesarqa. 

81Q'olachispa Diosman jaywananpajtaj uj torillota, uj carnerota, chantá uj 
watayoj corderota ima qollarqataj. 

82Jinallataj jucharayku Diosman jaywananpaj uj chivotawan apamullarqataj. 

83K'achata kawsakuy jaywanata Diosman jaywananpajtaj iskay bueykunata, 
phishqa carnerokunata, phishqa chivokunata, chantá uj watayoj phishqa 
corderokunatawan ima apamullarqataj. Chaykunata Enanpata churin Ajiraqa 
Diosman qonanpaj apamorqa. 

84Chaykunata altarta Tata Diospaj t'aqashajtinku, Israel jatun ayllumanta 
kurajkuna apamorqanku: Chunka iskayniyoj qolqe metalmanta ruwasqa 
ch'illamita, chunka iskayniyoj qolqe metalmanta ruwasqa yuruta, chantá chunka 
iskayniyoj qorimanta ruwasqa jatun wisllatawan ima. 

85Qolqe metalmanta ruwasqa sapa ch'illameqa 1.430 gramo pesarqa. Qolqe 
metalmanta ruwasqa sapa yurutaj 770 gramo pesarqa. Tukuyninpi Dioswan 
Tinkukuna Toldopi chimpu churasqa kasqanman jina, 26.400 gramo karqa. 

86Jinallataj chunka iskayniyoj qorimanta ruwasqa jatun wisllakuna karqanku, 
sapa uj inciensoyojkama. Sapa ujtaj Dioswan Tinkukuna Toldopi chimpu 
churasqa kasqanman jina, 110 gramo pesarqa. Tukuy wisllakunaqa 1.320 gramo 
pesarqanku. 

87Q'olachispa Diosman jaywanapaj uywakunataj karqanku chunka iskayniyoj 
torillokuna, chunka iskayniyoj carnerokuna, chantá uj watayojkama chunka 
iskayniyoj corderokuna ima. Sapa uj Diosman ch'aki mikhuy jaywanayojkama 
karqanku. Jucharayku Diosman jaywanapajrí tukuyninpi chunka iskayniyoj 
chivokuna karqanku. 

88K'achata kawsakuy jaywanata jaywanapajtaj tukuyninpi karqanku iskay 
chunka tawayoj bueykuna, sojta chunka carnerokuna, sojta chunka chivokuna, 
chantá uj watayoj sojta chunka corderokuna ima. Altarta Diospaj t'aqashaspa 
Diosman qonankupaj apamusqanku jaywanaqa chaykuna karqanku. 

89Chay qhepata Moisés Tata Dioswan parlananpaj, Dioswan Tinkukuna 
Toldoman yaykorqa. Chantá Moisesqa Dioswan trato ruwasqa arca patapi 
querubinkunaj chawpinmanta Tata Diospa parlamusqanta uyarerqa, nispa. 

Números 8 

Aarón lamparakunata jap'ichin 

1Tata Dios Moiseswan parlaspa, nillarqataj: 

2Aaronta ajinata niy: Qanchis lamparakunata jap'ichispaqa, candeleroj 
ñawpaqenta k'anchananpaj jina churanki, nispa. 

3Chantá Aarón kikinta ruwarqa. Imaynatachus Tata Dios Moisesman 
kamachisqanman jina, lamparakunata candeleroj ñawpaqenman 
k'anchanankupaj churarqa. 

4Candeleroqa chakinmantapacha lamparakunata churanakama martillowan 
takaspa qorimanta ruwasqa karqa. Tata Dios Moisesman rikuchisqanman jina 
candelero ruwasqa karqa. 

Levitakuna Tata Diospaj t'aqasqa kanku 

5Tata Dios Moisesta nillarqataj: 

6Levitakunata israelitakuna ukhumanta t'aqaspa, paykunata llimphuchay. 

7Llimphuchasqa kanankupaj kay jinata ruwanki: Llimphuchana yakuwan 
paykunata ch'ajchunki. Chaymantataj paykunaqa tukuy ukhunkumanta 
chujchata raphakonqanku, chantá p'achankutapis t'ajsakullanqankutaj. Ajinata 
levitakunaqa llimphuchasqa kanqanku. 

8Chaymantataj uj torillota apamullachunkutaj, aceitewan puñasqa sumaj 
jak'utawan ima ch'aki mikhuy jaywanata jaywanapaj. Jinallataj jucharayku 
Diosman jaywanapaj uj torillota apamullachunkutaj. 

9Chantá levitakunata Dioswan Tinkukuna Toldoj ñawpaqenman 
qayllamunankuta ninki. Jinallataj tukuynin israelitakunata tantanki. 

10Chantá Tata Diospa ñawpaqenman levitakunata qayllachejtiyki, 
israelitakunaqa levitakunaj umankuman makinkuta churanqanku. 

11Chantá Aaronqa israelitakunaj sutinpi ikhasqa jaywanata jina levitakunata 
Tata Diosman jaywanqa. Ajinamanta levitakunaqa noqapaj t'aqasqa kanqanku. 



308 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

12Chaymantá levitakunañataj torillokunaj umanman makinkuta churanqanku. 
Chaymantataj ujnin kaj torillota jucha pampachasqa kananpaj jaywanki. 
Ujnintataj q'olachispa Tata Diosman jaywanki levitakuna llimphuchasqa 
kanankupaj. 

13Chaymantataj Aaronpa, chantá churinkunaj ñawpaqenpi ima levitakunata 
sayachispa, paykunata jaywanata jina noqaman jaywawanki. 

14Ajinata levitakunata noqajta kanankupaj israelitakuna ukhumanta 
t'aqapuwanki. 

15Chantá levitakuna llimphuchasqa kaspa, jinataj jaywanata jina noqaman 
jaywasqa kaspa, chayraj Dioswan Tinkukuna Toldopi ruwanankuta ruwayta 
qallarenqanku. 

16Ajina kanqa, imaraykuchus tukuy israelitakunamanta levitakuna noqapaj 
t'aqasqa kanku. Noqa paykunata noqapaj jap'ini, israelitakunaj tukuy kuraj kaj 
churinkukunaj cuentanmanta. 

17Israelitakunaj tukuy kuraj kaj churinkukunaqa noqajtamin kanku. Ajinallataj 
tukuy uywankukunaj phiwi uñankunapis noqajllatataj kanku. Maypachachus 
Egipto llajtayojkunaj kuraj kaj churinkukunata wañuracherqani chaypacha, 
noqa paykunata ajllakorqani. 

18Chayrayku israelitakunaj kuraj kaj churinkukunaj cuentanmanta levitakunata 
ajllakorqani. 

19Noqa israelitakuna ukhumanta levitakunata ajllakuspa, Aaronman, chantá 
churinkunaman ima qorqani. Paykuna israelitakunaj sutinpi Dioswan 
Tinkukuna Toldopi imachus ruwanata ruwanqanku, jinallataj israelitakunaj 
juchanku pampachasqa kananpaj paykunarayku Diosman jaywanqanku. 
Ajinamanta israelitakuna Dioswan Tinkukuna Toldoman qayllajtinku, mana ima 
llakiypis qhatirenqachu, nispa. 

20Ajinata Moiseswan, Aaronwan, chantá tukuy israelitakunawan ima 
ruwarqanku, levitakunamanta Tata Dios Moisesman imatachus 
kamachisqanman jina. 

21Chantá Diospa ñawpaqenpi llimphu kanankupaj, levitakuna 
llimphuchakorqanku, p'achankutapis t'ajsakorqanku. Aarontaj sumaj jaywanata 
jina paykunata Tata Diosman jaywarqa. Levitakunata llimphuchananpajtaj 
jucha pampachasqa kananpaj jaywanata Tata Diosman jaywarqa. 

22Chaymantataj levitakunaqa Dioswan Tinkukuna Toldopi imachus 
ruwanankuta junt'aj rerqanku. Aaronwan, churinkunawan imataj qhawaspa 
ruwacherqanku. Ajinata Tata Dios Moisesman kamachisqanman jina 
levitakunawan ruwarqanku. 

Levitakuna mayk'ajkamachus ruwananku 

23Chaymanta Tata Dios Moisesta nillarqataj: 

24Levitakunaqa iskay chunka phishqayoj watayoj kashaspa, Dioswan Tinkukuna 
Toldopi imatachus ruwanankuta ruwayta qallarenqanku. 

25Phishqa chunka watayoj kashaspataj, imachus ruwanankumanta 
sayaponqanku. 

26Chaymanta qhepamanqa paykunaj qhepankuta yaykojkunataña Dioswan 
Tinkukuna Toldota qhawanapi yanapanqanku. Chaywanpis paykunaqa imachus 
ruwanankuta manaña ruwanqankuchu. Ajinata levitakunata kamachinki, nispa. 

Números 9 

Pascua raymita ruwana 

1Israelitakuna Egiptomanta llojsimusqanku iskay wataña kashajtin, chay wata 
qallariy killapi, Sinaí ch'innejpi Tata Dios Moiseswan kay jinata parlarqa: 

2Israelitakunaqa Pascua raymita mayk'ajchus ruwananku kashan, chay 
p'unchay ruwananku tiyan. 

3Chay p'unchayqa kay killamanta chunka tawayoj p'unchay kashan. Chay 
p'unchay inti yaykuykuyta kamachisqa kasqanman jina Pascua raymita 
ruwanqanku, nispa. 

4Chantá Moisesqa Pascua raymita ruwanankuta israelitakunata kamacherqa. 

5Paykunataj Sinaí ch'innejpi, wata qallariy killapi, chunka tawayoj p'unchay 
ch'isiyaykuyta Pascua raymita ruwarqanku Tata Dios Moisesman 
kamachisqanman jina. 

6Chaywanpis wakin israelitakuna wañusqata llankhasqankurayku mana 
llimphupaj qhawasqa kasharqanku. Chayrayku paykunaqa chay p'unchaypi 
mana Pascuata ruwayta aterqankuchu. Jinaqa Moiseswan, chantá Aaronwan 
ima parlaj rerqanku. 

7Chayaspataj, Moisesta nerqanku: Noqaykoqa wañusqata llankharisqaykurayku 
mana llimphupaj qhawasqa kashayku. Chayraykuchu kunan israelitakunawan 
khuska Tata Diosman jaywanata jaywayta mana atiykuman? nispa. 

8Moisestaj kuticherqa: Suyaychej Tata Dios qankunamanta imatachus 
ninawanta, nispa. 

9Chaymanta Tata Diosqa Moiseswan parlaspa, kay jinata nerqa: 

10Israelitakunata ajinata ninki: Ichapis qankunamanta pillapis, chayrí 
mirayniykichejmanta mayqellanpis runaj ayanta llankhanman, chayrí karupi 

kashanman, chayrí ñan puriypi kashanman. Ajina kashaspapis, Pascua raymita 
noqaj sutiypi ruwayta atillanqanku. 

11Chaykunaqa iskay kaj killapi, chunka tawayoj p'unchay ch'isiyaykuyta 
Pascuata ruwachunku. Chay ch'isi cordero aychata jaya qhorayojta, mana 
levadurayoj t'antatawan ima mikhonqanku. 

12Q'ayantinpajqa ama imatapis puchonqankuchu, nitaj corderoj tulluntapis 
p'akenqankuchu. Pascua raymitaqa noqa kamachisqayman jina ruwanqanku. 

13Chaywanpis sitajchus pipis llimphupaj qhawasqa kashaspa, nitaj ñan 
puriypipis kashaspa, Pascuata mana ruwanmanchu chayqa, Israel ayllu 
ukhumanta chinkachisqa kachun. Chay kikin p'unchaypi Tata Diosman 
jaywanata mana jaywasqanrayku, chay runa juchachasqa kanqa. 

14Qankuna ukhupi tiyakoj waj llajtayojkunapis imaynatachus kamachisqayman 
jina Pascuata noqaj sutiypi ruwanallankutaj tiyan. Waj llajtayojkuna, chantá 
llajtaykichejpi paqarejkuna ima imaynatachus kamachisqayman jina kikinta 
ruwananku tiyan, nispa. 

Dioswan Tinkukuna Toldoj patanpi phuyu 

(Ex 40.34-38) 

15Maypachachus israelitakuna Dioswan Tinkukuna Toldota sayaricherqanku 
chay p'unchay, phuyu toldota p'ampaykorqa. Chay phuyoqa 
ch'isiyaymantapacha sut'iyanankama Dioswan Tinkukuna Toldo patapi nina 
jina k'ancharqa. 

16Ajina sapa p'unchay karqa. P'unchayqa Dioswan Tinkukuna Toldota phuyu 
p'ampaykorqa, tutantaj nina k'anchay jina toldo patapi karqa. 

17Dioswan Tinkukuna Toldo patamanta phuyu oqharikojtintaj, israelitakuna 
purirej kanku. Phuyu sayajtintaj, chaynejpi paykunaqa jarakoj kanku. 

18Puririnankuta Tata Dios kamachejtin, purirej kanku. Jarakunankuta 
kamachejtintaj, jarakoj kanku. Phuyu Dioswan Tinkukuna Toldo patapi 
kanankamarí, israelitakuna jarakusqankumanta mana kuyurejchu kanku. 

19Sichus phuyu Dioswan Tinkukuna Toldo patapi unayta sayaj chayqa, 
israelitakuna Tata Diosta kasuspa, mana chaymanta purirejchu kanku. 

20Sichus phuyu Dioswan Tinkukuna Toldo patapi mana unaytachu kaj chayrí, 
israelitakunaqa Tata Dios kamachejtinkama purirejpacha kanku. Tata Dios 
sayanankuta kamachejtintaj, sayaj kanku. 

21Wakin kuti phuyoqa Dioswan Tinkukuna Toldo patapi uj ch'isillata kaj, 
q'ayantintaj tutamanta oqharikoj. Jina kajtenqa, israelitakuna oqharikuspa, 
purirejpacha kanku. P'unchaypis kachun, tutapis kachun, phuyu 
oqharikojtenqa, paykuna purirej kanku. 

22Sichus uj mashkha p'unchayllata, chayrí uj killata, chayrí uj watata Dioswan 
Tinkukuna Toldo patapi phuyu sayaj chayqa, israelitakuna mana purirejchu 
kanku. Phuyu oqharikoj chaypachatajrí, purirejpacha kanku. 

23Tata Dios kamachejtin, israelitakuna jarakoj kanku. Puririnankuta 
kamachejtintaj, purirej kanku. Ajinata Tata Diospa kamachisqanta junt'aj kanku, 
Moisesnejta kamachisqanman jina. 

Números 10 

Qolqe metalmanta trompetata ruwanku 

1Tata Dios Moiseswan parlaspa, nillarqataj: 

2Martillowan takaspa, qolqe metalmanta iskay trompetata ruway. Chaykunaqa 
israelitakuna tantakunankuta wajyachinaykipaj kanqa, jinallataj puririnankuta 
kamachinaykipaj. 

3Sichus iskaynin trompeta waqanqa chayqa, Dioswan Tinkukuna Toldo 
punkuman qanpa ñawpaqeykiman tukuy israelitakuna jamunanku tiyan. 

4Sichus uj trompetalla waqanqa chayrí, sapa ayllumanta tukuy kurajkunalla 
ñawpaqeykiman tantakamonqanku. 

5Puririnankupaj jina trompetakunata waqachejtiykitaj, inti llojsimuynejpi 
jarakojkuna puririnankupaj oqharikonqanku. 

6Watej trompetata waqachejtiykitaj, uranejpi jarakojkuna oqharikonqanku. 
Trompeta sinch'ita waqajtin, runataj sinch'ita qhaparejtenqa, puririnankupaj 
señal kanqa. 

7Trompeta waj jinata waqajtintaj, tukuy israelitakuna tantakunankupaj señal 
kanqa. 

8Trompetataqa Aaronpa mirayninmanta sacerdotekuna waqachenqanku. Kay 
kamachisqaqa qankunapaj, jinataj mirayniykichejpaj wiñaypaj kanqa. 

9Sichus suyuykichejpi kashajtiykichej, pipis qankunawan maqanakoj jamunman 
chayqa, jatunmanta trompetata waqachinkichej. Chantá noqa Tata 
Diosniykichej qankunamanta yuyarikusaj, awqaykichejmantataj 
kacharichisqaykichej. 

10Jinallataj raymita ruwanaykichejpaj, chantá mosoj killa raymita 
ruwanaykichejpaj ima, trompetata waqachinkichej. Jinallataj q'olachispa Tata 
Diosman jaywanata jaywashaspa, allinyakuy jaywanata ima jaywashaspa, 
trompetata waqachillankichejtaj. Ajinata ruwajtiykichej, noqa qankunamanta 
yuyarikusaj. Noqamin Tata Diosniykichej kani, nispa. 

Israelitakuna Sinaí orqomanta puririnku 

11Egiptomanta llojsimusqanku iskay wataña kashajtin, iskay kaj killamanta 
iskay chunkayoj p'unchaypi, Dioswan Tinkukuna Toldo patamanta phuyu 
oqharikorqa. 

12Chaypacha israelitakunaqa Sinaí ch'innejmanta purirerqanku. Phuyutaj Parán 
nisqa ch'innejpi sayarqa. 

13Tata Dios Moisesnejta kamachisqanman jina paykuna puririyta qallarerqanku. 

14Ñawpajta Judá jatun ayllumanta kajkunaraj wiphalankuta oqharikuspa, 
soldadokuna jina purirerqanku. Paykunatataj Aminadabpa churin Nasón 
kamachejninku kaspa pusasharqa. 

15Isacar jatun ayllumanta kajkunajta kamachejninku Suarpata churin Natanael 
karqa. 

16Zabulón jatun ayllumanta kajkunajta kamachejninkutaj Helonpata churin 
Eliab karqa. 

17Chaymantataj Gersonpata churinkuna, chantá Merarij churinkunawan ima 
Dioswan Tinkukuna Toldota apanankupaj phaskarqanku, paykuna apanankupaj 
cuentayoj kasqankurayku. 

18Chaymanta Rubén jatun ayllumanta kajkunañataj wiphalankuta oqharikuspa, 
soldadokuna jina paykunaj qhepankuta purirerqanku. Rubén jatun ayllumanta 
kajkunaj kamachejninkutaj Elisurpata churin Sedeur karqa. 

19Simeón jatun ayllumanta kajkunajtarí Surisadaypata churin Selumiel 
kamachejninku karqa. 

20Gad jatun ayllumanta kajkunajtataj Deuelpa churin Eliasaf kamachejninku 
karqa. 

21Paykunaj qhepankuta Coatpata churinkuna Tata Diosta yupaychanapaj 
t'aqasqa imakunata oqharisqa purirerqanku. Paykuna chayanankupajqa 
Dioswan Tinkukuna Toldo ñapis sayarichisqaña karqa. 

22Coatpa churinkunaj qhepankuta Efraín jatun ayllumanta kajkunañataj 
wiphalankuta oqharikuspa, soldadokuna jina purirerqanku. Kamachejninkutaj 
Amiudpata churin Elisama karqa. 

23Manasés jatun ayllumanta kajkunajtarí Pedasurpata churin Gamaliel 
kamachejninku karqa. 

24Benjamín jatun ayllumanta kajkunajtataj Gedeonij churin Abidán 
kamachejninku karqa. 

25Tukuypa qhepantataj Dan jatun ayllumanta kajkuna wiphalankuta 
oqharikuspa, soldadokuna jina purirerqanku. Paykunajtataj Amisadaypata 
churin Ajiezer kamachejninku karqa. 

26Aser jatun ayllumanta kajkunajtaqa Ocranpata churin Pagiel kamachejninku 
karqa. 

27Neftalí jatun ayllumanta kajkunajtarí Enanpata churin Ajirá kamachejninku 
karqa. 

28Ajinata israelitakunaqa soldadokuna jina qhepan qhepanta puririnanku karqa. 

Moisés warminpa turanta wajyan 

29Uj kuti Moisesqa Madián llajtayoj suegron Ragüelpata churin Hobabta nerqa: 
Noqaykoqa Tata Dios qonawaykuta niwayku, chay jallp'aman rishayku. Qanpis 
noqaykuwan jamuy ari. Noqaykutaj qanmanta qhawasqayku, imaraykuchus 
Tata Dios israelitakunata khuyakuywan qhawarinanta nin, nispa. 

30Hobabtajrí Moisesta nerqa: Mana, noqaqa llajtayman kutipunay tiyan, 
maypichus tukuy aylluy tiyakunku chayman, nispa. 

31Moisestaj kuticherqa: Ama kutipuychu ari. Qan sumajta yachanki kay 
ch'inkunapi jarakunapaj maynejchus sumaj kasqanta, chayrayku qan 
pusawayku ari. 

32Sichus noqaykuwan rinki chayqa, Tata Dios sumaj imakunata 
qowasqaykumanta qanmanpis qollasqaykutaj, nispa. 

33Ajinata israelitakunaqa Tata Diospa orqonmanta purirerqanku, rerqankutaj 
kinsa p'unchay puriyta. Tata Diospa trato ruwasqan arcaqa ñawpaqenkuta 
risharqa, maynejpichus jarakunankuta mask'aspa. 

34P'unchayninpi paykuna purirejtinkukama, Tata Diospa phuyun patankuta 
risharqa. 

35Tata Diospa arcanta oqharejtinkukamataj, Moisés ajinata nej: Sayariy ari, Tata 
Dios. Awqaykikuna ch'eqerachunku. Chejnisojkunapis qanta rikususpa, 
ayqechunku, nispa. 

36Diospa arcanta apajkuna sayajtinkutaj, Moisés kay jinata nej: Tata Diosníy, 
mana yupay atina Israelpa mirayninta ama saqerpariychu ari, nispa. 

Números 11 

Tata Dios israelitakunaman aychata qon 

1Ujpacha israelitakuna llakiypi rikhurispa, Tata Diospa contranta thutuyta 
qallarerqanku. Tata Diostaj chayta uyarerqa. Chantá k'arajta phiñakuspataj, 
jaraj ujnin kantunta ninawan ruphaykucherqa. 

2Chantá israelitakuna qhaparispa, Moisesta yanaparinanta nerqanku. Moisestaj 
paykunarayku Tata Diosmanta mañaporqa, ninataj wañorqa. 

3Chayrayku chay cheqata “Tabera”, nispa suticharqanku, chay cheqapi Tata 
Diospa kachaykamusqan nina paykunaj contrankuta lawraykusqanrayku. 

4Chaypacha israelitakuna ukhupi imaymana waj llajtayoj runakuna karqanku. 
Paykunaqa awantay mana atinata mikhunamanta yarqhachikorqanku. 
Israelitakunapis paykuna jina waqaspa, ajinata nerqanku: Ay, pitaj aychata 
mikhunanchejpaj qoriwasunmanri? 

5Egiptopi kashaspa, qhasilla challwata mikhusqaykuta yuyarikuyku. 
Yuyarikullaykutaj pepinota, melonta, puerrota, cebollata, ajota ima 
mikhusqaykuta. 

6Kunanrí yarqhaywan wañushaykuña, ni imapis kaypi kanchu. Maná nisqa 
mikhunallata rikushayku, nispa. 

7Maná nisqaqa culantro mujuman rijch'asqa karqa, thaqoj waqaynin jina q'ellu. 

8Q'apaynenqa mosoj aceite jina karqa. Runakunaqa llojsispa, pallakamoj kanku. 
Chantá chayta kutaj kanku, manachayrí takaj kanku. Jinaspataj, chayachej 
kanku, manachayrí tortillata ruwakoj kanku. 

9Tutan jaranku pataman chhullamojtin, maná nisqapis urmamullajtaj. 

10Jinataj Moisesqa israelitakunata, wawankuta ima toldonku punkupi 
waqashasqankuta uyarerqa. Tata Diostajrí chaymanta mayta phiñakorqa. 
Israelitakuna waqasqankoqa Moisesmanpis manallataj allinchu rijch'arqa. 

11Chantá Moisesqa Tata Diosta nerqa: Imaraykutaj noqa kamachiykita mana 
allinta ruwawankiri? Imaraykutaj mana yanapawankichuri? Imaraykutaj kay 
runakunata noqaman wijch'uykuwankiri? 

12Mana noqaqa kay runakunaj tatankuchu, nitaj mamankuchu kani. Imaraykutaj 
ñuñoj wawakunata jina ichuspa, ñawpa tatankuman qonaykita nerqanki, chay 
jallp'aman pusanayta niwankiri? 

13Maymantataj noqa aychata apamusaj kay chhika runakunaman 
mikhuchinaypajri? Aychata qowayku nispa, noqallaman waqaspa jamuwanku. 

14Noqa sapallayqa kay chhika runata mana pusayta atiymanchu. Noqapajqa 
ancha jatun ruwana, mana atinaypaj jinachu kashan. 

15Sichus qan ajinallatapuni ruwawanki chayqa, aswan walej kanman 
khuyakuwaspa, wañuchinawayki. Jinatachus ruwawaj chayqa, manaña llakiyta 
rikuymanchu, nispa. Ajinata Moisesqa Tata Diosta nerqa. 

16Chantá Tata Dios Moisesta nerqa: Israelitakunaj kurajninkumanta kasunapaj 
jina rejsisqaykimanta, qanchis chunka kamachejkunata Dioswan Tinkukuna 
Toldoman pusamuy. Chantá paykunata niy qanwan khuska suyanankuta. 

17Noqataj chayman urayk'amuspa, qanwan parlasaj. Chantá qanpi kaj espirituta 
paykunamanpis qollasajtaj, paykuna kay runakunata pusayta 
yanapasunankupaj. Ajinamanta qanqa manaña sapallaykichu pusanki. 

18Chantá israelitakunata nillaytaj: Q'ayapaj llimphuchakuychej Diospa 
ñawpaqenpi allinpaj qhawasqa kanaykichejpaj, imaraykuchus q'aya aychata 
mikhunkichej. Tata Diosqa waqaspa qhetesqaykichejta uyarerqa: Ay, pillapis 
mikhunanchejpaj aychata qowasunman. Egiptopi kashaspa, walejlla 
kasharqanchej, nispa. Ajinaqa Tata Dios mikhunaykichejpaj aychata 
qosonqachej. 

19Mana uj p'unchayllatachu, ni iskaytachu, ni phishqatachu, ni chunkallatachu, 
nillataj iskay chunka p'unchayllatachu aychata mikhunkichej. 

20Manachayqa amichikunaykichejkama, chantá millachikunaykichejkama 
aychata uj killa junt'ata mikhunkichej, imaraykuchus qankunawan kashaj Tata 
Diosta pisipaj qhawarqankichej. Qankunaqa Diospa ñawpaqenpi 
waqarqankichej: Imapajtaj Egiptomanta llojsimorqanchejri? nispa. 

21Moisestajrí Tata Diosta nerqa: Noqawanqa 600.000 qharikuna kashanku. 
Qantaj nishanki: Uj killa junt'ata aychata mikhuchisaj, nispa. 

22Sichus ashkha ovejata, wakatapis ñak'ankuman chayqa, tukuypaj 
wakinmanchu? Mama qochamanta tukuynin challwata jap'ispa qosunman 
chaypis, mana paykuna sajsakunkumanchu, nispa. 

23Tata Diostajrí Moisesta nerqa: Atiyneyqa pisichu? Kunan rikunki nisqayta 
junt'asajchus manachus, chayta, nispa. 

Qanchis chunka kurajkuna 

24Chantá Moisés chaymanta llojsispa, Tata Diospa tukuy nisqanta runakunaman 
willamorqa. Jinataj israelitakunamanta kurajkunata qanchis chunkata tantaspa, 
Dioswan Tinkukuna Toldoj muyuyninpi sayaykucherqa. 

25Chantá Tata Dios chayman phuyupi urayk'amuspa, Moiseswan parlarqa. 
Chaymantataj Diosqa Moisesman qosqan espiritumanta qanchis chunka 
kurajkunaman qorqa. Espíritu paykunaman yaykojtinkamataj, Diosmanta 
sut'incharqanku. Chaymanta qhepamanrí manaña Diosmanta 
sut'incharqankuñachu. 

26Jinapis chay qanchis chunkamanta iskayninku Eldadwan, Medadwan ima 
Dioswan Tinkukuna Toldoman mana rerqankuchu, manachayqa jarallankupi 
qhepakorqanku. Chaywanpis paykunaman espíritu yaykojtin, jarankupi 
Diosmanta sut'inchaspa kallarqankutaj. 

27Chantá uj waynuchu usqhayllata rispa, Moisesman willamorqa: Eldadwan, 
Medadwan ima Diosmanta sut'inchajkuna jina jarankupi parlashanku, nispa. 

28Chantá Nunpata churin Josué, pichus waynamantapacha Moisesta yanapaspa 
karqa, chay, Moisesta nerqa: Wiraqochiy Moisés, Diosmanta sut'inchanankuta 
ama saqeychu ari, nispa. 

29Moisestajrí kuticherqa: Ama qan chaymanta llakikuychu. Allin kanman Tata 
Diosqa tukuy israelitakunaman espiritunta qonan, jinamanta Tata Diosmanta 
sut'inchanankupaj, nispa. 

30Chay qhepatataj Moisesqa tukuy kurajkunawan khuska jarankuman 
kutiporqanku. 

Tata Dios ashkha yuthuta israelitakunaman qon 

31Chaypacha Tata Dios ujllata mama qochamanta wayrachimorqa, chay 
wayrataj ashkhatapuni yuthuta apamorqa. Chay yuthukunataj israelitakunaj 
jarankuman tiyaykorqanku. Jarankoj muyuyninpi pampaman uj p'unchay 
puriyta jina junt'aykorqanku. Chay yuthukunaqa yaqha uj metrota jina patanpi 
patanpi tawqakorqanku. 

32Israelitakunataj tukuy chay p'unchayta, tukuy chay tutata, q'ayantinpis 
ch'isiyanankama yuthukunata jap'erqanku. Pisita jap'ejqa chunka tuputa jina 
tantarqa. Chantá yuthuta ch'arkispa, jarankoj muyuyninman ch'akiracherqanku. 

33Israelitakuna aychata siminkuman churaykushajtinku, Tata Dios paykunaj 
contrankuta k'arajta phiñakorqa. Chayrayku onqoywan ashkha runata 
wañucherqa. 

34Chayrayku chay cheqata “Quibrot Hatavá”, nispa suticharqanku. Ajinata 
chaynejta suticharqanku, aychawan mana sajsakuyta atejkunaj ayankuta 
p'ampasqankurayku. 

35Chantá israelitakunaqa Quibrot Hatavamanta llojsispa, Jaserotkama rerqanku, 
chaypitaj jarakorqanku. 

Números 12 

Mariawan, Aaronwan Moisespaj rimanku 

1Uj kuti Mariawan, Aaronwan ima Moisespa contranta rimarqanku, Etiopía 
llajtayoj warmiwan casarakusqanrayku. 

2Chantá nillarqankutaj: Tata Diosqa mana payllawanchu parlan. 
Noqaykuwanpis parlallantaj, nispa. Tata Diostaj chayta uyarerqa. 

3Moisesqa tukuy kay pachapi runakunamanta nisqaqa aswan llamp'u sonqoyoj 
karqa. 

4Chayrayku Tata Diosqa Moisesta, Mariata, Aaronta ima nerqa: Dioswan 
Tinkukuna Toldoman kinsantiykichej riychej, nispa. Chantá kinsantinku 
rerqanku. 

5Chaymantataj Tata Diosqa phuyupi urayk'amuspa, Dioswan Tinkukuna Toldo 
punkupi sayarqa. Chantá Mariata, Aarontawan ima wajyarqa. Paykuna 
qayllaykojtinkutaj, 

6Tata Dios nerqa: Kay nisqayta allinta uyariwaychej: Qankuna ukhupi 
noqamanta sut'inchaj kajtenqa, noqa payman mosqoypi jina rikhurisaj, 
mosqoynejta ima parlasaj. 

7Kamachiy Moiseswanrí, mana jinatachu parlani, imajtinchus payqa tukuy 
kamachiykunamanta nisqaqa aswan kasukojmin. 

8Paywanqa uyapura sut'ita parlani, mana pakaypi jinachu. Paytaj rijch'ayniyta 
rikun. Jina chayqa, imaraykutaj paypa contranta rimayta, mana 
manchachikorqankichejchuri? nispa. 

9Chaymanta Tata Diosqa Aaronpaj, chantá Mariapaj ima maytapuni phiñakuspa, 
riporqa. 

10Chantá phuyu Dioswan Tinkukuna Toldomanta oqharikojtinkama, Mariaqa 
yurajpacha llejti onqoyniyoj rikhurerqa. Aarón Mariata qhawarispataj, llejti 
onqoyniyoj kashasqanta rikorqa. 

11Chantá Moisesta nerqa: Ay, wiraqochíy, ama juchallisqaykurayku 
ñak'arichiwaykuchu ari. Noqaykoqa mana yuyayniyoj jina rimaspa juchalliyku. 

12María ama kachunchu mamanpa wijsanpi wawa wañuspa, asnashaj paqarin 
jinaqa, nispa. 

13Chantá Moisesqa Tata Diosmanta mañaporqa: Tata Diosníy, mañarikuyki 
Mariata thañichipunaykita, nispa. 

14Tata Diostajrí Moisesta nerqa: Sichus Mariaj tatan uyanman thoqaykunman 
karqa chayqa, p'enqakuymanta qanchis p'unchayta pakakunman 
karqa. Chayrayku Mariata jaramanta jawaman qanchis p'unchayta wijch'uychej. 
Chaymantataj jaraman kutiykamonqa, nispa. 

15Ajinata Mariaqa qanchis p'unchayta jaramanta jawaman wijch'usqa karqa. 
Israelitakunataj María kutiykamunankama mana maymanpis purirerqankuchu. 

16María paykunaman kutiykamojtintaj, israelitakuna Jaserotmanta puririspa, 
Parán nisqa ch'innejpi jarakorqanku. 

Números 13 

Canaán suyuta qhawaj rinku 

(Dt 1.19-25) 

1Tata Dios Moiseswan parlaspa, nillarqataj: 

2Canaán suyuta qhawamunankupaj wakinta kachay, sapa jatun ayllumanta uj 
kamachejta, imaraykuchus chay suyuta israelitakunaman qonay kashan, nispa. 

3Chantá Moisesqa Tata Diospa kamachisqanman jina, Parán nisqa ch'inmanta 
qhawajkunata kacharqa. Tukuy kachasqakunaqa israelitakuna ukhupi 
kamachejkuna karqanku. 

4Kaykuna karqanku: Rubén jatun ayllumanta Zacurpata churin Samúa, 

5Simeón jatun ayllumantaqa Joríj churin Safat karqa, 

6Judá jatun ayllumanta Yefunej churin Caleb, 

7Isacar jatun ayllumantataj Joséj churin Igal, 

8Efraín jatun ayllumantataj Nunpata churin Oseas, 

9Benjamín jatun ayllumantarí Rafúj churin Palti karqa. 

10Jinallataj Zabulón jatun ayllumantaqa Sodij churin Gadiel karqa, 

11Joséj ayllunmantataj Susij churin Gadi, Payqa Manasés jatun ayllumanta karqa. 

12Dan jatun ayllumantataj Gemalij churin Amiel karqa. 

13Aser jatun ayllumantaqa Micaelpata churin Setur, 

14Neftalí jatun ayllumantataj Vapsij churin Najebí, 

15Gad jatun ayllumantatajrí Maquij churin Geuel karqa. 

16Paykunata Moisesqa Canaán jallp'ata qhawamunankupaj kacharqa. Moisestaj 
Nunpa churin Oseastarí “Josué”, nispa suticharqa. 

17Moisés paykunata Canaán suyuta qhawamunankupaj kachashaspa, nerqa: 
Kaymanta Neguevman rispa, orqokunanejta rinkichej. 

18Chantá sumajta qhawankichej imaynachus chay jallp'a kasqanta. 
Qhawallankichejtaj chaypi tiyakoj runakuna kallpararachus chayrí manachus 
kanku, chaytawan. Jinallataj ashkhachus chayrí pisillachus kanku, chaytapis 
qhawallankichejtaj. 

19Chantá llajtanku perqawan muyurisqachus, manachus chaytapis 
qhawallankichejtaj. Jallp'apis sumajchus manachus, chayta qhawallankichejtaj. 

20Qhawallankichejtaj sumajta poqoj jallp'achus manachus kasqanta, 
sach'ayojchus manachus kasqantawan. Ama manchachikuychejchu, chay 
jallp'api imachus poqon, chaymantapis uj chhikata apamuychej, nispa. Chay 
karqa mishkha uva poqoykushajtin, chaypacha. 

21Jinataj chunka iskayniyoj qhawaj rejkunaqa jallp'ata qhawarqanku, Zin nisqa 
ch'innejmanta qallarispa, Jamat llajtaman yaykunamanta Rejob llajtakama. 

22Chaymanta Neguevnejta rispa, Hebronkama chayarqanku. Chaypi Ajimán, 
Sesay, Talmay ima tiyakorqanku. Paykunaqa Anacpa mirayninmanta karqanku. 
Hebrón llajtaqa Egiptopi Soán llajtamanta qanchis wata ñawpajta sayarichisqa 
kasqa. 

23Jinallataj Hebronmanta rispa, Escol vallekama chayarqanku, chaypitaj uva 
sach'aj uj yuranta chhullchuyojta k'utorqanku. Chaytataj k'aspiman 
warkhuykuspa, iskay ukhu wantuspa aparqanku. Jinallataj granadata, 
higotawan pallaspa, apallarqankutaj. 

24Israelitakunaqa chay valleta “Escol”, nispa suticharqanku, chaynejmanta uj 
uva chhullchuta k'utusqankurayku. 

25Chantá jallp'ata tawa chunka p'unchaypi qhawayta tukuytawan, kachakunaqa 

26Parán nisqa ch'innejpi Cadesman kutimporqanku. Chaypi Moisés, Aarón, 
chantá tukuy israelitakuna ima suyasharqanku. Chantá kachasqakunaqa 
imatachus rikusqankuta paykunaman willarqanku. Chay jallp'amanta 
apasqanku poqoytapis rikuchillarqankutaj. 

27Chaymantataj Moisesta nerqanku: Noqaykoqa maymanchus kachawasqayku 
jallp'aman chayarqayku. Chay jallp'apeqa cheqapuni lechewan, abeja misk'iwan 
ima yaku jina purishan. Rikuychej, má. Kay jinata chay jallp'api poqoj kasqa. 

28Chaywanpis chaypi tiyakoj runakunaqa manchay kallpayoj kasqanku. 
Llajtankukunapis jatuchachaj, sumaj perqawan muyurichisqa kasqa. Chay jawa 
jatunkaray runa Anacpata churinkunatapis rikullarqaykutaj. 

29Néguev cheqanejpi amalecitakuna tiyashanku. Orqonejpitaj jititakuna, 
jebuseokuna, amorreokuna ima tiyakushanku. Mama qocha chaynejpi, Jordán 
mayu kantupitaj, cananeokuna tiyakushanku, nispa. 

30Chantá israelitakuna thutuyta qallarerqanku, Calebtaj Moisespa ñawpaqenpi 
kashaj runata ch'inyachispa, nerqa: Rispa, chay jallp'ata jap'imunachej. 
Noqanchejqa paykunata atipasunchej, nispa. 

31Calebwan khuska rejkunatajrí kuticherqanku: Mana. Mana chay runakunawan 
maqanakuyta atisunmanchu. Paykunaqa noqanchejmanta nisqaqa aswan 
kallpayoj kanku, nispa. 

32Wakinkunataj jallp'ata qhawamusqankumanta mana maychus kajtachu 
israelitakunaman willarqanku: Qhawamorqayku chay jallp'aqa runa mikhu 
jallp'a kasqa. Chaypi tiyakojkunataj manchay jatuchaj runakuna kasqanku. 

33Chaypi jatunkaray runakunata rikullarqaykutaj, paykunaqa Anacpata 
churinkuna kasqanku. Noqayku paykunaj qayllankupi phinki phinki jina 

juch'uysitu karqayku. Paykunapis jinallatataj noqaykuta qhawawarqayku, 
nispa. 

Números 14 

Israelitakuna mana kasukunkuchu 

(Dt 1.26-33) 

1Chantá chayta uyarispa, israelitakunaqa waqaspa qhaparerqanku, mayta 
waqaspataj sut'iyarqanku. 

2Chantá tukuy israelitakuna Moisespa, chantá Aaronpa contranta ima rimayta 
qallarerqanku: Walej kanman karqa Egiptopi wañunanchej, chayrí kay ch'inpi 
wañunanchejpis. 

3Imapajtaj Tata Dios kayman pusamuwarqanchejri? Maqanakupi 
wañunanchejpajchu? Warminchejkunata, wawanchejkunata ima 
awqanchejkuna jap'inankupajchu? Aswan allin kanman Egiptoman 
kutipunanchej, nispa. 

4Chantá ujkuna ujkuna ninakorqanku: Uj kamachejta churakuspa, Egiptoman 
kutipunachej, nispa. 

5Chantá Moiseswan, Aaronwan ima tukuy israelitakuna rikushajtinku, 
pampakama k'umuykorqanku. 

6Nunpata churin Josué, Yefunej churin Calebwan imataj llakikusqankuta 
rejsichispa, p'achankuta llik'irakorqanku. Paykunaqa jallp'ata qhawaj 
rejkunawan khuska rerqanku. 

7Jinaspataj, Josuewan, Calebwan ima tukuynin israelitakunata nerqanku: 
Qhawamorqayku, chay jallp'aqa manchay sumajpuni. 

8Tata Dioschus allinpaj qhawariwasun chayqa, chay jallp'aman pusawasun, 
qowasuntaj. Chay jallp'apeqa lechewan, abeja misk'iwan yaku jina purishan, 
chayrayku manchay sumaj jallp'a kashan. 

9Jinaqa ama Tata Diospa contranta oqharikuychejchu, amataj chay 
llajtayojkunamanta manchachikuychejchu. Paykunataqa manaraj imapi 
atipasun. Paykunamanta jark'akojqa mana pipis kanchu. Noqanchejwanrí Tata 
Dios kashan. Chaynejta ama manchachikuychejchu, nispa. 

10Chaywanpis israelitakunaqa Josueta Calebtawan ima rumiwan 
ch'anqaykunankupaj qhawasharqanku. Chantá tukuy israelitakunaj 
rikunankuta, Dioswan Tinkukuna Toldopi Tata Diospa jatun kayninpa 
lliphipiynin rikhurerqa. 

11Chantá Tata Dios Moisesta nerqa: Mayk'ajkamataj kay runakuna noqata 
pisipaj qhawawanqankuri? Paykunaj rikunankuta t'ukuna imakunata 
ruwashajtiypis, mayk'ajkamataj mana noqapi atinikuyta munanqankuchuri? 

12Noqa millay onqoyta kachaykuspa paykunata wañuchispa tukuchisaj, ama 
chay jallp'aman yaykunankupaj. Chaymantataj qanmanta uj jatun aylluta 
jatarichisaj paykunamanta aswan atiyniyojta, nispa. 

13Moisestajrí Tata Diosta nerqa: Tata Dios, qanmin israelitakunata atiyniykiwan 
Egiptomanta orqhomorqanki. Egipto llajtayojkunarí israelitakunata imatachus 
ruwasqaykita yachaspa, 

14Canaanpi tiyakojkunaman willanqanku. Paykuna yachanku qanqa 
israelitakunawan kashasqaykita. Yachallankutaj qan israelitakunawan uyapura 
parlasqaykita, phuyuykipis paykunaj patankupi kashasqanta. Yachallankutaj 
p'unchayqa israelitakunaj patankuta phuyupi risqaykita, tutantaj nina k'anchay 
ukhupi paykunata pusasqaykita. 

15Sichus ujllapi kay runakunata wañurachiwaj chayqa, manchay uyarisqa 
kasqaykita yachajkuna nenqanku: 

16Tata Dios qonanta nisqan jallp'aman israelitakunata mana pusayta atispa, 
ch'innejpi paykunata wañuchin, nispa. 

17Chayrayku Tata Dios, nisqaykiman jina jatun atiyniykita rikuchiy ari. Qanmin 
nerqanki: 

18Noqa Tata Diosqa mana usqhayllata phiñakojchu kani. Noqaj khuyakuyneyqa 
may jinamin. Noqaqa millayta ruwajta, mana kasukojtapis qhespichini chaypis, 
juchayojta mana qhawakullanichu. Aswanpis tatanku mamanku 
juchallisqankumanta, wawankuta, allchhinkuta, allchhinkoj wawankutapis 
jasut'ispa ñak'arichini, nispa. 

19Chayrayku Tata Diosníy, khuyakuyniyki mana tukukuyniyoj kasqanrayku, 
mañarikuyki kay runakunaj millay ruwasqankuta pampachanaykita. Qanqa, 
Egiptomantapacha kaykama juchankuta pampachaspa karqanki, nispa. 

Tata Dios israelitakunata jasut'in 

(Dt 1.34-40) 

20Chantá Tata Dios Moisesta nillarqataj: Mañakuwasqaykiman jina, paykunaj 
juchallisqankuta pampachaniña. 

21Chay tukuywanpis noqa cheqapuni kawsaj Tata Dios kasqayrayku, manchay 
uyarisqa kasqaypis tukuy kay pachapi kasqanraykutaj nini: 

22Paykuna Egiptopi, jinataj ch'innejpi t'ukuna imakunata ruwasqayta, chantá 
jatun kayniypa lliphipiyninta rikorqanku. Chaywanpis ashkha kutitaña 
iskayrayaspa kamachisqayta mana kasuwayta munarqankuchu. 

23Chayrayku paykunamanta ni mayqenninku, tatankuman qonayta nerqani, 
chay jallp'aman yaykonqankuchu. Noqata manakajpaj qhawawajkunamantaqa 
mana ujpis chay jallp'ata rikonqankuchu. 

24Manachayqa kamachiy Caleblla yaykonqa. Payqa mana chay ujkuna jinachu 
kaspa, kamachisqayta kasuwarqa. Chayrayku payta qhawaj risqan jallp'aman 
pusaykusaj. Mirayninpis chay jallp'ata jap'enqanku. 

25Vallepi amalecitakuna, chantá cananeokuna ima tiyakushanku. Chayrayku 
qankunaqa q'ayapacha Puka Mama Qochaman rej ñannejta ch'innejman 
kutiriychej, nispa. 

26Chantá Tata Dios Moiseswan, chantá Aaronwan ima parlaspa, nillarqataj: 

27Mayk'ajkamataj israelitakuna contraypi millayta rimasqankuta awantasajri? 
Paykuna noqaj contrayta rimasqankuta uyarini. 

28Chayrayku paykunata niy: Noqa Tata Dios kawsayniyrayku tiluspa nini: 
Qankuna imatachus nisqaykichejta uyarisqayman jina ruwasaj. 

29Tukuy iskay chunka watayojmanta pataman yupasqa kajkuna, pikunachus 
noqaj contrayta rimajkuna, kay ch'inpi wañonqanku, ayankutaj kaypi 
wijch'urayanqanku. 

30Qankunamanta mana pipis, tiluspa qonayta nerqani, chay jallp'aman 
yaykunkichejchu. Chaymanqa Yefunej churin Caleblla, chantá Nunpata churin 
Josuellawan yaykonqanku. 

31Jinallataj pisipaj qhawasqaykichej wawaykichejkuna jallp'aman yaykonqanku. 
Qankuna nerqankichej paykunata awqaykichej jap'ispa, apakapunankuta. 
Chaywanpis paykuna chay jallp'api tiyakoj yaykonqanku. 

32Qankunaj ayaykichejrí kay ch'inpi wijch'usqa kanqanku. 

33Chaykamataj wawaykichejqa tawa chunka watata mana llajtayoj jina kay 
ch'innejpi purenqanku. Ajinamanta paykuna ñak'arenqanku mana 
kasuwasqaykichejrayku tukuyniykichej kay ch'innejpi tukukunaykichejkama. 

34Qankunaqa Canaán jallp'ata tawa chunka p'unchayta qhawaspa 
purerqankichej. Ajinallatataj tawa chunka watata, sapa p'unchaymanta uj 
watata, jasut'isqa kankichej. Ajinata qankunaqa contraypi oqharikuna qhasi 
manakaj kasqanta yachankichej. 

35Noqa Tata Dios nini: Ajinata ruwasaj, noqaj contrayta oqharikoj millay sajra 
runakunata. Paykunaqa kay ch'innejpi tukukonqanku, chaypitaj wañonqanku, 
nispa. 

Millay sonqoyoj kachasqakuna wañunku 

36Jallp'ata qhawamunankupaj Moisés kacharqa, chaykuna kutimuspa, chay 
jallp'amanta mana allintachu parlarqanku, mana allintachu parlaspataj 
israelitakunata Tata Diospa contranta rimacherqanku. 

37Chayrayku chay jallp'amanta mana allinta parlajkunaqa Tata Diospa 
ñawpaqenpi millay onqoywan wañorqanku. 

38Jallp'ata qhawaj rejkunamanta Yefunej churin Calebwan, chantá Nunpata 
churin Josuewan imalla mana wañorqankuchu. 

Israelitakuna Jormapi atipachikunku 

(Dt 1.41-46) 

39Moisés Tata Dios imatachus nisqanta israelitakunaman willajtin, tukuyninku 
maytapuni llakikorqanku. 

40Chantá q'ayantin israelitakunaqa tutamanta jatarispa, aswan patanej 
orqoman wicharerqanku. Nerqankutaj: Diospa contranta juchallisqaykuta 
rimariyku. Chaywanpis kunan Tata Diospa qowasqanchej jallp'ata jap'ej 
rinaykupaj jina kashayku, nispa. 

41Moisestajrí paykunata nerqa: Imaraykutaj qankuna Tata Diospa 
kamachisqanta mana kasuyta munashankichejchuri? Kunan imatachus ruwayta 
yuyashankichej, chaypipis mana allinchu risonqachej. 

42Ama riychejchu, imajtinchus Tata Dios manamin qankunawanchu kashan, 
awqaykichejtaj atipasonqachej. 

43Amalecitakunawan, cananeokunawan ima qankunawan maqanakunankupaj 
suyaykushasunkichej, paykunataj wañuchisonqachej. Tata Diosta qhatiyta 
qhesachasqaykichejrayku, payqa manaña qankunawanchu kashan, nispa. 

44Chay jinata Moisés nishajtinpis, israelitakunaqa mana uyarikuspa, aswan 
patanej orqoman wicharillarqankupuni. Tata Diospa trato ruwasqan arca, 
chantá Moisés imarí, mana jaramanta kuyurerqankuchu. 

45Chantá chay orqo kinraykunapi tiyakoj amalecitakuna, cananeokuna ima 
israelitakunawan maqanakoj llojsimorqanku. Israelitakunata atipaykuspataj, 
Jormakama qhatiykorqanku. 

Números 15 

Diosman jaywanamanta kamachisqakuna 

1Tata Dios Moisesta nillarqataj: 

2Israelitakunata niy: Noqa qosqaykichej, chay jallp'aman tiyakoj yaykuspaqa, 

3Tata Diosman ima munayta q'apashaj jaywanata jaywankichej. Chay 
jaywanakunaqa kaykuna kayta atinman: Uywa ñak'asqata q'olachispa jaywana, 

nisqaykichejta junt'aspa jaywana, chayrí sonqomanta munaspa jaywana, chayrí 
jatuchaj raymikunapi jaywana ima. Chay jaywanakunata jaywanaykichejpaj 
wakaykichejmanta, ovejaykichejmanta chayrí cabraykichejmanta jap'ispa 
apamunkichej. 

4Tata Diosman jaywanaykichejpaj apamuspaqa, apamunallaykichejtaj tiyan, 
iskay kilo sumaj jak'uta, uj litro aceitewan puñasqata. 

5Chay jawa, q'olachispa Diosman jaywanapaj, sapa corderopaj uj litro vinotawan 
apamunallaykichejtaj tiyan. 

6Sichus uj carnerota apamunkichej chayqa, chayman tawa kilo sumaj jak'uta 
yapaspa, uj litro kuraj aceitewan puñankichej. 

7Jaywawasqaykichejpa patanman jich'anapajtaj, uj litro kurajta vinotawan 
apamunkichej. Chayqa Tata Diospaj ima munayta q'apashaj jaywana kanqa. 

8Sichus q'olachispa Tata Diosman jaywanapaj, chayrí k'achata kawsakuy 
jaywanata, chayrí imata nisqaykichejta junt'anapaj uj torillota apamunkichej 
chayqa, 

9chayman sojta kilo sumaj jak'uta, uj litro kuraj aceitewan puñasqata 
yapankichej. 

10Jinallataj chay jaywanaman, iskay litro vinotawan apamullawankichejtaj. 
Chaykunaqa Tata Diospaj ima munayta q'apashaj jaywana kanqa. 

11Ajinata sapa torillowan, sapa carnerowan, sapa corderowan, chayrí sapa 
cabrawan ruwankichej. 

12Sapa uywata jaywawaspaqa, ajinata ruwankichej, mashkha uywachus 
kasqanman jina jaywanapaj. 

13Tukuy israelitakuna ima munayta q'apashaj noqapaj jaywanata jaywawaspa, 
kay kamachisqayman jina ruwanaykichej tiyan. 

14Sichus waj llajtayoj qankunaman chayakamoj, chayrí qankunawan unaytaña 
tiyakoj, q'olachispa ima munayta q'apashaj noqapaj jaywanata apamuwayta 
munan chayqa, qankuna jina kikillantataj ruwanqa. 

15Qankuna, jinallataj qankunawan tiyakoj waj llajtayojkunapis kay 
kamachisqaman jina ruwankichej. Kay kamachisqaqa qankunapaj, chantá 
mirayniykichejpaj ima wiñaypaj kanqa. Noqaj ñawpaqeypeqa qankuna, jinataj 
waj llajtayojkunapis uj rejlla kankichej. 

16Ajinaqa qankunapaj, jinallataj qankunawan tiyakoj karu llajtayojkunapajpis 
kamachisqakunaqa tukuypaj uj rejlla kanqa, nispa. 

17Tata Dios Moisesta nillarqataj: 

18Israelitakunata niy: Pusashaykichej, chay jallp'aman tiyakoj yaykuspa, 

19maypachachus chay jallp'api poqojta mikhuyta qallarinkichej chayqa, 
noqaman jaywanawaykichejpaj wakinta t'aqankichej. 

20Imaynatachus ñawpajta oqharisqaykichej trigomanta t'aqaspa, 
jaywawankichej, ajinallataj ñawpajta ruwasqaykichej t'antamantapis 
jawawankichej. 

21Ajinata wiñaypaj ñawpaj kaj jak'usqa jak'umanta noqaman 
jaywallawankichejpuni. 

22Sichus qonqarparispa, noqa Tata Dios Moisesnejta qankunaman qosusqay 
kamachisqakunata mana junt'awajchejchu chayqa, 

23jinallataj qhepaman qanwan, wawaykichejkuna ima, Moisesnejta noqaj tukuy 
kamachisqayta mana junt'awajchejchu, 

24sitajchus tukuy israelitakuna mana yuyasqallamanta juchallikuwajchej 
chayqa, noqaj kamachisqayman jina, uj torillota jaywawankichej, q'olachispa 
ima munayta q'apashaj jaywanata jina. Chaytawan khuska ch'aki mikhuy 
jaywanata, vinotawan ima jaywawankichej. Chay jawa, jucha pampachasqa 
kananpaj, uj chivotawan jaywallawankichejtaj. 

25Chaymanta sacerdote chay uywata israelitakunaj juchallisqanku 
pampachasqa kananpaj Tata Diosman jaywanqa. Juchallisqankutaj 
pampachasqa kanqa, imajtinchus mana yuyasqallamanta juchallerqanku. 
Noqataj mana yuyasqallamanta juchallikusqankuta pampachasaj, imajtinchus 
qankunaqa q'olachispa jaywanata, chantá jucha pampachasqa kananpaj 
jaywanatawan jaywawarqankichej. 

26Noqa tukuy israelitakunaj, jinallataj paykunawan tiyakoj waj llajtayojkunaj 
juchallisqankuta pampachasaj, sichus mana yuyasqallamanta juchallinkuman 
chayqa. 

27Sichus mayqellanpis mana yuyasqallamanta juchallinman chayqa, juchan 
pampachasqa kananpaj uj watayoj cabrata apamunan tiyan. 

28Chay runa mana yuyasqallamanta juchallisqan pampachasqa kananpaj, 
sacerdoteqa cabrata jaywanqa, noqataj juchallisqanta pampachasaj. 

29Mana yuyasqallamanta juchallej tukuy israelitakunapaj, jinallataj 
qankunawan tiyakoj waj llajtayojkunapajpis, chay kamachisqallapuni kanqa. 

30Sichus mayqellanpis, israelitapis kachun, chayrí waj llajtayojpis kachun, 
yachashaspa juchallinman chayqa, noqata manakajpaj qhawawan. Chayrayku 
chay runaqa israelitakuna ukhumanta wijch'usqa kanqa. 

31Chay runaqa nisqayta pisipaj qhawarqa, kamachisqaytapis qhesacharqa. 
Chayrayku israelita ukhumanta wañuchisqa kanqa, juchantaj patanpi kanqa, 
nispa. 

Samarina p'unchaypi mana samarej jasut'isqa 

32Israelitakuna ch'innejpi kashaspa, uj runata samarina p'unchaypi llant'ata 
pallashajta tariparqanku. 

33Chantá pikunachus llant'ata pallakushajta taripajkunaqa chay runata 
Moisesman, Aaronman, chantá tukuy israelitakunaj ñawpaqenkuman ima 
pusarqanku. 

34Paykunataj chay runata wisq'arqanku, imaraykuchus imatachus ruwanankuta 
mana yacharqankurajchu. 

35Chaymanta Tata Diosqa Moisesta nerqa: Chay runaqa wañunan tiyan. 
Jaramanta jawaman orqhospa, tukuy israelitakuna payta rumiwan 
ch'anqachunku, nispa. 

36Chantá israelitakuna chay runata jaramanta jawaman orqhospa, 
wañunankama rumiwan ch'anqaykorqanku, Tata Dios Moisesman 
kamachisqanman jina. 

P'achaj kantunpi waych'ata churana 

37Tata Dios Moisesta nillarqataj: 

38Israelitakunata ajinata niy: Qankuna, jinataj wawaykichejkuna p'achaykichej 
kantunpi waych'ata churankichej. Waych'akunaqa anqa q'aytumanta ruwasqa 
kanqa. 

39Chay waych'akunata qhawaspa, noqaj tukuy kamachisqayta 
kasunaykichejmanta yuyarikunkichej. Ajinata kamachisqayta junt'aspa, mana 
sonqoykichejpa munasqanwan, nitaj ñawiykichejpa rikusqanwan 
apachikunkichejchu, mana kasuwaspa purinaman aysachikunaykichejpaj. 

40Ajinamanta tukuy kamachisqayta yuyarikuspa, junt'ankichej. Noqa 
Diosniykichejpajtaj t'aqasqa kankichej. 

41Noqamin Tata Diosniykichej kani. Noqa qankunaj Diosniykichej kanaypaj, 
Egiptomanta orqhomorqaykichej. Noqamin Tata Dios kani, nispa. 

Números 16 

Coré Moisespa contranpi oqharikun 

1Leví jatun ayllumanta, Coatpa mirayninmanta, Isarpata churin Coré, chantá 
Rubén jatun ayllumanta Eliabpata churinkuna Datanwan, Abiranwan ima, 
jinataj Peletpata churin Onwan ima 

2Moisespa contranta oqharikorqanku. Paykunawan khuska 250 israelitakuna 
oqharikullarqankutaj. Paykunaqa kurajkuna, yuyaychajkuna, jinataj manchay 
uyarisqa runakuna karqanku. 

3Tukuyninku tantaykukuspa, Moisesman, Aaronmanwan sayaykuspa, 
nerqanku: Munasqaykichejta ruwanaqa kaykamalla kachun. Tukuy 
israelitakuna Diospaj t'aqasqa kanchej, Tata Diospis tukuyninchejwan kashan. 
Imaraykutaj qankuna Tata Diospa ayllunmanta aswan kasqaykichejta 
yuyakunkichejri? nispa. 

4Chayta uyariytawan, Moisés qonqorikuspa, pampaman wijch'ukorqa. 

5Chantá Coreta, jinataj pikunachus paywan kasharqanku, chaykunatawan ima 
nerqa: Q'aya tutamanta Tata Dios niwasun pikunachus paypata 
kasqankuta, pikunatajchus Diospaj t'aqasqa kasqankuta. Ajinallataj 
pikunatachus Tata Dios ajllan, chaykunalla payman qayllaykunankuta nenqa. 

6Ajinaqa Coré, qanwan kashanku, chaykuna ima kayta ruwaychej: Apamuychej 
incienso q'oshñichinaykichejta. 

7Q'aya chayman ninata churaspa, inciensota jich'aykunkichej. Chantá Tata 
Diospa ñawpaqenman churankichej. Pitachus Tata Dios ajllan, chaymin paypaj 
t'aqasqa kanqa. Qankuna levitakunarí anchataña sayk'uchiwankichej, nispa. 

8Chaymantá Moisesqa Coreta nillarqataj: Uyariwaychej, levitakuna. 

9Tata Diosqa israelitakuna ukhumanta qankunata ajllakusorqachej paypa 
qayllanpi kanaykichejpaj, chantá Dioswan Tinkukuna Toldopi ruwanaykichejta 
ruwaspa israelitakunata yanapanaykichejpaj. Chayqa qankunapaj pisichu? 

10Tata Diosqa qanta, chantá aylluykimanta levitakunata paypa qayllanpi 
kanaykichejta munarqa. Jinaqa imajtintaj qankuna sacerdote kaytapis 
munashankichejri? 

11Qanmin, jinataj qanta qhatisojkuna ima Tata Diospa contranpi 
oqharikushankichej. Pitaj Aarón kasqa paypa contranta parlanaykichejpajri? 
nispa. 

12Chantá Moisesqa Eliabpa churinkuna Datanta, Abiranta ima wajyachimorqa. 
Paykunatajrí Moisesta nerqanku: Mana jamusqaykuchu. 

13Qanpajqa pisichu, lechewan, abeja misk'iwan purishaj jallp'amanta 
orqhomuspa, kay ch'innejpi wañuchinawaykupaj pusamuwasqaykoqa? 
Kunantaj, qan kamachejniyku kayta munashanki. 

14Qanqa, maypichus lechewan, abeja misk'iwan purishan, kunankama chay 
jallp'aman manaraj chayachiwaykuchu. Nillataj jallp'ata, nitaj uva 
huertakunatapis qowaykuchu. Qanqa mana yuyayniyojkunata jina q'otiyayta 
munashawayku. Mana, mana jamusqaykuchu, nispa. 



328 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

15Chantá Moisés maytapuni phiñakorqa, Tata Diosmantaj nerqa: Tata Dios, ama 
jaywasqankuta jap'ikuychu. Noqaqa paykunamanta mana burrollankutapis 
qhechunichu, nitaj paykunata ima sajratapis ruwanichu, nispa. 

16Chantá Moisesqa Coreta nillarqataj: Q'aya tutamanta qan, chantá qanwan 
kajkuna ima Tata Diospa ñawpaqenman jamunkichej. Aaronpis chayllapitaj 
kanqa. 

17Sapa uj incienso q'oshñichinaykichejta apakamuspa, inciensota churankichej. 
Chantá Diosman jaywankichej. Jinallataj qan, chantá Aaronpis incienso 
q'oshñichina apamusqaykichejta 250 incienso q'oshñichinatawan khuska, Tata 
Diospa ñawpaqenman churankichej, nispa. 

18Chantá sapa ujninku incienso q'oshñichinankuta jap'ispa, ninata churaytawan, 
inciensota jich'arqanku. Jinaspataj, Dioswan Tinkukuna Toldo punkupi, 
Moisespa chantá Aaronpa qayllanpi sayarqanku. 

19Chaymantataj Coré, Dioswan Tinkukuna Toldo punkupi, Moisespa contranpi 
chantá Aaronpa contranpiwan tukuy israelitakunata tantachejtinkama, ujllata 
Tata Diospa jatun kayninpa lliphipiynin rikhurimorqa. 

20Chaymantataj Tata Dios Moisesta, Aarontawan ima nerqa: 

21Kay runakunaj chawpinkumanta t'aqakuychej, imajtinchus kunanpacha 
paykunata tukuyninta wañuchisaj, nispa. 

22Chayta uyarispa, Moiseswan, Aaronwan pampakama k'umuykuspa, nerqanku: 
Diosniyku, tukuy runaman kawsayta qoj, uj runa juchallisqanraykuchu kay 
tukuy runaj contrankuta phiñakunki? nispa. 

23Tata Diostaj Moisesta nerqa: 

24Israelitakunata niy: Corejpata, Datanpata, chantá Abiranpata toldonkumanta 
t'aqakunankuta, nispa. 

25Chantá Moisés sayarispa, israelitakunaj kurajninkukunawan khuska 
Datanwan, Abiranwan ima parlaj rerqa. 

26Runakunatataj nerqa: Kay mana manchachikuyniyoj runakunaj jarankumanta 
t'aqakuychej. Amataj imankutapis llankhankichejchu, ama qankunapis paykunaj 
juchankurayku wañunaykichejpaj, nispa. 

27Chayta Moisés nejtinkama, israelitakunaqa Coréj, chantá Datanpa, Abiranpa 
jarankumanta ima t'aqakorqanku. Datanwan, Abiranwantaj toldonku punkupi 
warminkuwan, wawankuwan ima kasharqanku. 

28Chantá Moisés israelitakunata nerqa: Kay jinamanta yachankichej, kay 
imakunata ruwanaypaj Tata Dios noqata kachamuwasqanta. Noqaqa mana 
sapallaymantachu imatapis ruwarqani. 

29Sichus kay runakuna, imaynatachus tukuy runapis wañunku, jinallatataj 
wañonqanku chayqa, chaypi yachankichej Tata Dios noqata mana 
kachamuwasqanta. 

30Tata Diosrí kunan mana jayk'aj rikusqanchejta ruwanqa. Jallp'a kicharikuspa, 
kay runakunata tukuy imankutawan khuska oqoykonqa, kawsashajtaj jallp'aj 
sonqonman chinkaykonqanku. Chay jinamanta yachankichej kay runakuna Tata 
Diosta pisipaj qhawasqankuta, nispa. 

31Chantá Moisés parlayta tukusqantawan, chay runakunaj chakinku urapi ujllata 
jallp'a kicharikorqa. 

32Ajinata jallp'a kicharikuspa, Corewan sayashajkunata, tukuy aylluntinta, 
imankuchus karqa, chaytawan khuska, tukuyninkuta oqoykorqa. 

33Paykunaqa kawsashajlla tukuy imankuwan khuska ukhu pachaman 
chinkaykorqanku, jallp'ataj wisq'aykukorqa. Ajinata paykunaqa israelitakunaj 
chawpinkumanta chinkachisqa karqanku. 

34Chay runakunata qhaparejta uyarispataj, tukuy israelitakuna qhaparispa, 
ayqerqanku: Pajtataj noqanchejtawan jallp'a oqoykuwasunman ari, nispa. 

35Chay jawa Tata Diosqa ninata kachaykamullarqataj. Chay ninataj, inciensota 
q'oshñichisharqanku, chay 250 runakunata ruphaykuspa, wañurparicherqa. 

36 36 (17.1) Chaymantataj Tata Dios Moisesta nerqa: 

37 37 (17.2) Aaronpata churin Eleazarta kamachiy: Nina chawpimanta incienso 
q'oshñichinata orqhospa, chaypi kashaj ninata karuman wijch'uy, imajtinchus 
inciensota q'oshñichinaqa Tata Diospaj t'aqasqa kanku. 

38 38 (17.3) Juchallispa wañojkunaj incienso q'oshñichinankoqa noqapaj 
t'aqasqa kanku, imajtinchus noqaj ñawpaqeypi inciensota q'oshñichinankupaj 
oqharerqanku. Chay q'oshñichinakunata takaspataj, sillp'a latata jina ruwanki, 
chaywantaj altarta mayt'unki. Ajinata ruwanki israelitakuna chay señalta 
rikuspa, ama juchalliyta munanankupaj, nispa. 

39 39 (17.4) Chantá sacerdote Eleazar oqharerqa, ninawan ruphasqa wañojkunaj 
broncemanta inciensota q'oshñichinankuta. Jinaspataj, kamacherqa 
martillowan takaspa, altarta mayt'unapaj sillp'aman tukuchinankuta. 

40 40 (17.5) Ajinata ruwarqa tukuy israelitakuna yuyarikunankupaj, mana 
pillapis Tata Diosman inciensota q'oshñichispa jaywayta atisqankuta, 
manachayqa Aaronpa ayllunmanta kajkunalla. Wajkuna chay jinallataj 
ruwankuman chayqa, Coré, chantá payta qhatejkuna imaynatachus 
wañorqanku, jinallatataj wañonqanku. Ajinata Eleazar Tata Dios Moisesnejta 
kamachisqanman jina, ruwarqa. 

41 41 (17.6) Q'ayantinrí tukuy israelitakunaqa Moisespaj, Aaronpaj ima 
rimarqanku: Qankunaqa Tata Diospa ayllunta wañurachishankichej, nispa. 

42 42 (17.7) Chantá tukuy israelitakuna Moisespa, chantá Aaronpa contranpi 
tantaykukuspa, Dioswan Tinkukuna Toldoman rerqanku. Chantá chay 
ratopacha phuyu Dioswan Tinkukuna Toldota p'ampaykorqa, Tata Diospa jatun 
kayninpa lliphipiynintaj rikhurerqapacha. 

43 43 (17.8) Chantá Moiseswan, Aaronwan ima Dioswan Tinkukuna Toldoman 
qayllaykorqanku. 

44 44 (17.9) Tata Diostaj Moisesta nerqa: 

45 45 (17.10) T'aqakuychej chay runakunaj chawpinkumanta, noqataj uj ñawi 
ch'irmiypi paykunata chinkarparichisaj, nispa. Jinapis Moiseswan Aaronwan 
ima qonqorikuspa, pampakama k'umuykukorqanku. 

46 46 (17.11) Chantá Moisés Aaronta nerqa: Incienso q'oshñichinaykita 
apamuspa, altarmanta ninata churay, patanmantaj inciensota jich'aykuy. Chantá 
runakuna kashanku, chayman usqhayta rispa, Tata Dios juchallisqankuta 
pampachananta mañampuy. Tata Dios sinch'ita phiñakusqanrayku millay 
onqoy runata wañuchiyta qallarinña, nispa. 

47 47 (17.12) Chantá Aarón, Moisespa kamachisqanman jina, incienso 
q'oshñichinanta oqharikuspa, chayman inciensota jich'arqa. Jinaspataj, 
maypichus runakuna tantasqa kasharqanku, chayman usqhayta rerqa. Chantá 
paykunarayku Diosmanta mañaporqa juchallisqankuta pampachananta. 
Chaypajqa Tata Dios millay onqoyta apachimusqanqa runata wañuchisharqaña. 

48 48 (17.13) Chantá Aaronqa wañusqakunaj, chantá kawsashajkunaj 
chawpinkupi sayaykorqa, millay onqoytaj kikinpi sayarqa. 

49 49 (17.14) Chay p'unchayqa 14.700 runakuna wañorqankuña. Corewan khuska 
wañojkunaqa wajlla karqa. 

50 50 (17.15) Chantá chay millay onqoy sayajtinkama, Aaronqa Dioswan 
Tinkukuna Toldo punkuman kutirerqa, maypichus Moisés kasharqa, chayman. 

Números 17 

Aaronpa varan t'ikarin 

1 1 (16) Tata Dios Moisesta nillarqataj: 

2 2 (17) Israelitakunata niy, sapa jatun aylluta kamachejkuna uj varata 
apamunankuta. Tukuypi chunka iskayniyoj vara kanan tiyan. Chantá sapa 
varapi, sapa aylloj sutinkuta qhelqay. 

3 3 (18) Leví jatun ayllumanta kaj varamanqa Aaronpata sutinta qhelqanki. Sapa 
jatun aylloj kamachejninpaj uj vara kanqa. 

4 4 (19) Chaymantataj chay varakunata Dioswan Tinkukuna Toldoman churanki. 
Diospa arcan kashan, chay chimpaman maypichus qankunawan tinkukuni, 
chayman churanki. 

5 5 (20) Chaypitaj ajllakusqay runaj varanta t'ikarichisaj. Ajinamanta 
israelitakuna noqaj ñawpaqeypi manaña qankunaj contraykichejta 
rimanqankuchu, nispa. 

6 6 (21) Chantá Moisesqa chayta israelitakunaman willarqa. Jinataj sapa jatun 
ayllumanta kurajkuna uj varatakama apamorqanku. Chay varakunawan khuska 
Aaronpatapis chayllapitaj kasharqa. Tukuyninpi chunka iskayniyoj varakuna 
karqa. 

7 7 (22) Chaymanta Moisesqa tukuy varakunata Dioswan Tinkukuna Toldopi 
Tata Diospa ñawpaqenman churarqa. 

8 8 (23) Q'ayantintaj Moisés Dioswan Tinkukuna Toldoman yaykuspa rikorqa, 
Leví jatun ayllumanta varata, Aaronpata kajta, ijispa t'ikasqanta chantá 
almendrata poqosqanta ima. 

9 9 (24) Chaymantá Moisesqa Tata Diospa ñawpaqenmanta chay varakunata 
orqhospa, israelitakunaman rikucherqa. Chantá kamachejkunamanta sapa 
ujninku varankuta oqharikaporqanku. 

10 10 (25) Chantá Tata Dios Moisesta nerqa: Aaronpata varanta Diospa arcanpa 
ñawpaqenman ujtawan churaykamullaytaj. Chantá chaypi saqey, contraypi 
oqharikojkunapaj señal jina kananpaj. Ajinata ruwaspa, noqamanta 
israelitakuna mana allinta parlasqankuta ch'inyachinki, mana wañuchisqa 
kanankupaj, nispa. 

11 11 (26) Chantá Moisesqa Tata Diospa kamachisqanman jina, tukuyninta 
ruwarqa. 

12 12 (27) Chaymantataj israelitakuna Moisesta nerqanku: Noqaykupajqa 
manaña imapis suyanaykupaj jina kanñachu, tukuyniyku wañusqayku. 

13 13 (28) Tata Dioswan Tinkukuna Toldoman tukuy qayllajkunaqa wañunku. 
Ajinaqa tukuyniykuchu wañusqayku? nispa. 

Números 18 

Sacerdotekunaj, levitakunaj ruwananku 

1Tata Dios Aaronwan parlaspa, nillarqataj: Dioswan Tinkukuna Toldoj 
contranta israelitakuna juchallinkuman chayqa, qan, churiykikuna, chantá Leví 
jatun ayllumanta kajkunapiwan ima juchayoj kankichej. Sichus qanwan, 

churiykikunawan ima sacerdote kashaspa, juchalliwajchej chayqa, qankuna 
kikiykichej juchayoj kankichej. 

2Dioswan Tinkukuna Toldopi imachus ruwanata ruwanapaj qanwan, 
churiykikunawan ima mañarikuyta atinkichej Leví jatun ayllumanta 
wawqeykichejkuna yanaparinankuta. Qanwan, churiykikunawan imarí, 
Dioswan Tinkukuna Toldopi imachus ruwanata ruwankichej. 

3Levitakunaqa qanpa kamachisqaykita Dioswan Tinkukuna Toldopi imachus 
ruwanata ruwanqanku. Chaywanpis Dioswan Tinkukuna Toldopi imakunachus 
tiyan, chantá altarman ima amapuni qayllanqankuchu, ama qankuna, nitaj 
paykunapis wañunankupaj. 

4Levitakunaqa qanta yanapasonqanku, jinataj Dioswan Tinkukuna Toldopi 
imachus ruwanata ruwanqanku. Chaywanpis Leví jatun ayllumanta mana kajqa 
manapuni qayllamuyta atenqachu. 

5Qankuna Diosta yupaychana cheqata, chantá altarta ima qhawanaykichejpaj 
churasqa kankichej, ama israelitakunaj contranta ujtawan k'arajta 
phiñakunaypaj. 

6Noqaqa wawqeyki levitakunata israelitakuna ukhumanta t'aqarqani, 
paykunata qanman qonaypaj, Dioswan Tinkukuna Toldopi imachus ruwanata 
ruwanankupaj. 

7Chaywanpis altarpi ruwanata, jinataj Diosllapaj T'aqasqa nisqa cheqapi 
ruwanatawan imaqa qanwan, chantá churiykikuna imalla ruwankichej. 
Sacerdote jina ruwanaqa qankunajllatamin, imaraykuchus noqa chay ruwanata 
qankunaman qoykichej. Sichus pipis mana sacerdote kashaspalla sacerdotej 
ruwananta ruwanman chayqa, wañuchisqa kanqa, nispa. 

Sacerdotekuna levitakuna ima kawsanankupaj jaywana 

8Tata Dios Aaronwan parlaspa, nillarqataj: Qanta churayki israelitakuna 
apamuwasqanku jaywanata qhawanaykipaj. Qanwan, churiykikunawan ima 
sacerdote kanaykichejpaj ajllasqa kankichej. Chayrayku israelitakuna t'aqaspa 
noqaman jaywawasqankumanta qanman, churiykikunamanwan ima qoykichej. 
Kay kamachisqaqa wiñaypaj kanqa. 

9Noqapaj t'aqaspa jaywawasqankumanta, mana q'olachispa jaywanamanta, 
kaykuna qanpaj kanqa: Ch'aki mikhuy jaywana, jucha pampachasqa kananpaj 
jaywana, chayrí jucharayku jaywana ima. Noqapaj t'aqasqa tukuy 
jaywanamanta, qanpaj chantá churiykikunapaj ima kanqa. 

10Diospaj t'aqasqa jaywanamantaqa qharikunalla mikhunkichej. Chaytataj 
Diospaj T'aqasqa Cheqapi mikhunkichej, Diosllapaj t'aqasqa kasqanrayku. 

11Chantá noqa qanman, jinataj qanllawanraj tiyakoj churiykikunaman, 
ususiykikunamanwan ima qollaykitaj, israelitakuna sumajnin kajta t'aqaspa 

qowasqankumanta. Kay kamachisqaqa wiñaypaj kanqa. Pillapis wasi aylluykipi 
llimphupaj qhawasqa kajqa chaykunamanta mikhuyta atillanqa. 

12Chantá israelitakuna ñawpajta poqochisqankumanta sapa wata noqa Tata 
Diosman jaywawasqankuta qanman qollaykitaj: Sumajnin kaj aceiteta, sumajnin 
kaj vinota, trigotawan ima. 

13Jinallataj israelitakuna mikhuyta oqharispa, ñawpaj kaj poqoyta Tata Diospaj 
apamuwasqankoqa qankunapaj kanqa. Chaymantaqa wasi aylluykimanta tukuy 
llimphuchasqa kajkunalla mikhuyta atenqanku. 

14Israelitakuna noqaman jaywanawankupaj tukuy t'aqasqankoqa qanpaj kanqa. 

15Jinallataj israelitakuna kuraj kaj churinkuta, jinataj uywankoj phiwi uñanta 
t'aqaspa, noqapaj apamuwasqankoqa qanpaj kanqa. Chaywanpis kuraj kaj 
churinkuta, ch'ichipaj qhawasqa uywakunaj phiwi uñanta ima qolqeta pagaspa, 
kacharichinankuta ninki. 

16Chaykunataqa uj killayoj kashajtin, pagaspa kacharichenqanku. Chaytaj 
Dioswan Tinkukuna Toldopi tupu churasqa kasqanman jina qolqepi phishqa 
phisu kanqa. 

17Chaywanpis kay uywakunaj phiwi uñankuta mana pagaspa kacharichiyta 
atenqankuchu: Wakaj uñanta, ovejaj uñanta, chantá cabraj uñantawan ima. 
Chaykunaqa noqapaj t'aqasqamin kanku. Chaykunata ñak'aspa, yawarninwan 
altarta ch'ajchunki. Wirantataj ima munayta q'apashaj jaywanata jina noqa Tata 
Diospaj q'olachinki. 

18Uywaj aychanrí qanpaj kanqa. Jinallataj ikhasqa jaywawasqankumanta 
qhasqonmanta aycha, chantá paña piernanmanta aycha ima qanllapajtaj kanqa. 

19Israelitakuna t'aqaspa tukuy jaywawasqankuta qanman qopuyki, jinataj 
churiykiman, ususiykiman ima. Kay kamachisqayqa wiñaypaj churasqa kanqa. 
Kachipi ruwasqa tratoqa qanpaj, jinataj churiykikunapaj ñawpaqeypi wiñaypaj 
ruwasqa kashan, nispa. 

20Tata Dios Aaronwan parlaspa, nillarqataj: Qanqa Israel suyu ukhupi mana 
jallp'ayojchu kanki. Noqamin qanpa chayaqeyki, jinataj kapuyniyki kasaj. 

21Levitakunaman, chayaqenku jina kananpaj, noqa qoni israelitakuna 
poqochisqankumanta sapa chunkamanta ujta. Chayqa levitakuna Dioswan 
Tinkukuna Toldopi imachus ruwanata ruwasqankumanta pagonku jina kanqa. 

22Chay waj israelitakunarí Dioswan Tinkukuna Toldoman mana qayllayta 
atenqankuchu. Qayllaspaqa juchallinkuman, chayraykutaj wañuchisqa 
kankuman. 

23Dioswan Tinkukuna Toldopi imachus ruwanataqa, levitakunalla ruwanqanku. 
Imapipis pantaykuspaqa, paykunallataj cuentayoj kanqanku. Kay 

kamachisqayqa mirayniykichejpaj wiñaypaj kanqa. Levitakunaqa israelitakuna 
ukhupi mana jallp'ayojchu kanqanku, 

24imaraykuchus israelitakuna sapa chunkamanta ujta noqaman 
qowasqankumanta levitakunaman qoni. Chayrayku nini: Levitakunaqa Israelpi 
mana jallp'ayojchu kanqanku, nispa. 

25Tata Dios Moisesta nillarqataj: 

26Levitakunata niy: Israelitakuna sapa chunkamanta ujta qosqankuta 
chayaqeykichej kananpaj Dios qankunaman qosunkichej. Chaymanta 
qankunapis sapa chunkamanta ujta t'aqaspa, noqaman qollawankichejtaj. 

27Chayqa yupasqa kanqa, imaynatachus israelitakuna trigomanta, chantá 
vinomantawan sapa chunkamanta ujta qonku, ajina. 

28Ajinata israelitakuna sapa chunkamanta ujta apamusqankuta 
jap'isqaykichejmanta, qankunapis sapa chunkamanta ujta Tata Diosman 
qonaykichejpaj t'aqankichej. Chaytataj sacerdote Aaronman jaywankichej. 

29Tukuy jap'isqaykichejmanta sumajnin kajta t'aqaspa, noqaman 
qollawankichejtaj, nispa. 

30Jinallataj ninki: Maypachachus sumajnin kajta Tata Diospaj t'aqaspa qonkichej 
chayqa, trigomanta, chayrí vinomantapis puchojqa qankunapaj kanqa. 

31Chaytaqa qankuna, chantá aylluykichej ima mayllapipis mikhuyta atinkichej, 
imaraykuchus chaymin Dioswan Tinkukuna Toldopi imachus ruwanata 
ruwasqaykichejmanta pagoykichejqa. 

32Tata Diospaj sumajnin kajta t'aqaytawankama, puchojta mikhuspa, mana 
juchallinkichejchu. Ajinata ruwaspa, israelitakunaj qosqankuta mana pisipaj 
qhawankichejchu, chayraykutaj nitaj wañunkichejchu, nispa. 

Números 19 

Ch'ichipaj qhawasqa kajkunata llimphuchana 

1Tata Dios Moiseswan, chantá Aaronwan ima parlaspa, nerqa: 

2Noqa Tata Dios kayta kamachini: Israelitakunata niy pukaraw uj wakata, mana 
iman imanasqata, manaraj kunkanman yugo chayajta apamunankuta. 

3Chantá sacerdote Eleazarman qonkichej. Paytaj jaramanta jawaman chay 
wakata aysaytawan, qhawashaspalla ñak'achenqa. 

4Jinataj sacerdote Eleazarqa ruk'ananta chay wakaj yawarninman chhapuspa, 
Dioswan Tinkukuna Toldoj ñawpaqenta qanchis kutita yawarta ch'ajchonqa. 

5Chantá sacerdote Eleazar qhawashajtin, chay wakaj aychanta, qaranta, 
yawarninta, wanunta ima ninapi ruphachenqanku. 

6Chaymantataj Eleazarqa cedro k'aspita, hisopo qhorata, chantá puka 
q'aytutawan jap'ispa, maypichus waka ruphashan, chayman choqaykonqa. 

7Chantá sacerdoteqa p'achanta yakuwan t'ajsanqa, tukuy ukhuntapis 
mayllakonqa. Chaymantataj jaraman yaykuyta atenqa. Chaywanpis 
ch'isiyaykuykamaraj mana llimphupaj qhawasqa kanqa. 

8Wakata ruphachej runapis kikillantataj p'achanta yakuwan t'ajsanqa, jinallataj 
tukuy ukhuntapis mayllakonqa. Paypis kikillantataj ch'isiyaykuykama mana 
llimphupaj qhawasqa kanqa. 

9Chantá llimphupaj qhawasqa uj runa ruphasqa wakaj ushphanta oqharispa, 
jaramanta jawapi llimphupaj qhawasqa cheqaman apanqa. Chantá chaypi chay 
ushphata churanqa, israelitakuna chaywan llimphuchakunapaj yakuta 
wakichinankupaj. Chayqa juchata pampachanapaj jaywanamin. 

10Waka ruphasqaj ushphanta oqharej runarí p'achanta yakuwan t'ajsakonqa. 
Chaywanpis ch'isiyaykuykamaraj mana llimphupaj qhawasqa kanqa. Kay 
kamachisqayqa qankunapaj, jinallataj qankunawan tiyakoj karu 
llajtayojkunapajpis wiñaypaj churasqa kanqa. 

11Pillapis ima ayatapis llankhajqa qanchis p'unchayta mana llimphupaj 
qhawasqa kanqa. 

12Kinsa kaj p'unchaypi, qanchis kaj p'unchaypiwan, llimphuchakunapaj 
yakuwan mayllakonqa, chantá llimphupaj qhawasqa kanqa. Sichus mana kinsa 
kaj p'unchaypi, nitaj qanchis kaj p'unchaypipis llimphuchakonqachu chayqa, 
mana llimphupaj qhawasqa kanqa. 

13Sichus pipis ima ayata llankhaspa, mana llimphuchakonqachu chayqa, Tata 
Dioswan Tinkukuna Toldota ch'ichichan. Chayrayku chay runaqa israelitakuna 
ukhumanta wijch'usqa kanqa, paypa patanman llimphuchakuna yaku mana 
ch'ajchusqa kasqanrayku. Payqa mana llimphupaj qhawasqa kanqa, ch'ichi 
kasqantaj patanpi kanqa. 

14Uj runa toldo ukhupi wañojmantaqa kayta kamachini. Tukuy pichus toldo 
ukhuman yaykojkuna, jinallataj tukuy pichus toldo ukhupi kajkunaqa qanchis 
p'unchayta mana llimphupaj qhawasqa kanqanku. 

15Jinallataj chay toldo ukhupi mana kirpasqa mankakuna, mana allin kirpasqa 
mankakunapis ch'ichipaj qhawasqallataj kanqanku. 

16Pillapis campopi runaj wañuchisqan ayata, chayrí wañunanpi wañojpa ayanta 
llankhaj, chayrí runa tulluta, chayrí aya p'ampanatapis llankhajqa, qanchis 
p'unchayta mana llimphupaj qhawasqa kanqa. 

17Mana llimphupajchu qhawasqa runata llimphuchanapaj, juchata 
pampachanapaj ruphachisqa wakaj ushphanta uj chhikata uj p'ukuman 
churanqa. Chaymantaj pujyumanta yakuta orqhospa jich'anqa. 

18Chantá llimphupaj qhawasqa uj runa chay yakuman hisopo qhorawan 
chhapuspa, toldota ch'ajchumuchun, chay ukhupi imachus kajta, chaypi kaj 
runakunatawan ima. Jinallataj ch'ajchonqa pichus runa tulluta, chayrí runa 
wañuchisqata, chayrí runa wañusqata, jinallataj aya p'ampanata llankhajta. 

19Pichus llimphu kaj runaqa kinsa kaj p'unchaypi, chantá qanchis kaj 
p'unchaypi, mana llimphupaj qhawasqa runata ch'ajchonqa. Qanchis kaj 
p'unchaypi mana llimphupaj qhawasqa runata llimphuchanqa. Chantá mana 
llimphupaj qhawasqa runa p'achanta t'ajsanqa, jinallataj ukhuntapis pay kikin 
mayllakonqa. Jinapis ch'isiyaykuykamaraj mana llimphupaj qhawasqa kanqa. 

20Sichus mana llimphupaj qhawasqa runa mana llimphuchakonqachu chayqa, 
llajtanmanta chinkachisqa kanqa, Tata Dioswan Tinkukuna Toldota 
ch'ichichasqanrayku. Chay runaqa llimphuchakuna yakuwan mana ch'ajchusqa 
kasqanrayku, mana llimphupaj qhawasqa kanqa. 

21Kay kamachisqayqa wiñaypaj qankunapaj kanqa. Pichus llimphuchakuna 
yakuwan wajta ch'ajchojqa p'achanta t'ajsakunan tiyan. Jinallataj chay yakuta 
llankhajpis ch'isiyanankama mana llimphupaj qhawasqa kanqa. 

22Mana llimphupajchu qhawasqa runaj tukuy imata llankhasqanqa ch'ichipaj 
qhawasqallataj kanqa. Pichus mana llimphupaj qhawasqa runata llankhajpis, 
ch'isiyaykuykama mana llimphupaj qhawasqallataj kanqa. 

Números 20 

Chhankamanta yaku phullchimun 

(Ex 17.1-7) 

1Wata qallariy killapi israelitakunaqa Zin ch'innejman chayarqanku Cadespitaj 
jarakorqanku. Chaypi María wañuporqa, chay kikinpitaj payta p'amparqanku. 

2Chaypi mana yaku kasqanrayku, israelitakuna tantakuspa, Moisespa, chantá 
Aaronpa contranta ima oqharikorqanku. 

3Chantá Moisespaj rimaspa, nerqanku: Wakin israelitakuna masiyku 
wañushajtinku, noqaykupis paykunawan khuska wañunayku allin kanman 
karqa. 

4Imapajtaj Tata Diospa ayllunta kay ch'innejman pusamunkichejri? 
Uywaykuwan khuskachu kaypi wañunaykuta munankichej? 

5Imapajtaj kay jina millayman pusamunawaykupaj Egiptomanta 
orqhomuwarqaykuri? Kaypeqa mana imatapis tarpuyta atiykuchu. Mana 



337 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

kanchu higo sach'a, uva sach'a, nitaj granadapis. Ni yakullapis ujyanapaj kanchu, 
nispa. 

6Chantá Moiseswan, Aaronwan ima israelitakunamanta ithirispa, Dioswan 
Tinkukuna Toldo punkuman rerqanku. Chaypitaj qonqorikuspa, pampakama 
k'umuykorqanku. Chantá Tata Diospa jatun kayninpa lliphipiynin rikhurimorqa. 

7Tata Diostaj Moisesta nerqa: 

8Varaykita oqharispa, qanwan, chantá Aaronwan ima israelitakunata 
tantaychej. Jinaspataj, paykuna rikushajtinku, chhankata kamachiy yaku 
llojsimunanpaj. Chantá chhankamanta yaku phullchimojtin, israelitakuna, 
jinataj uywankupis yakuta ujyanqanku, nispa. 

9Chantá Moisés Tata Diospa ñawpaqenpi kasharqa, chay varata oqharispa, 
Diospa nisqanman jina ruwarqa. 

10Chaymantataj Moiseswan, Aaronwan ima chhanka k'uchuman runakunata 
tantarqanku. Chantá Moisés runakunata nerqa: Uyariychej, mana kasukuyta 
munajkuna. Kay chhankamantachu ujyanaykichejpaj yakuta orqhosqayku? 
nispa. 

11Chayta niytawan, Moisés varanta oqharispa, iskay kutita chhankata wajtarqa, 
ashkha yakutaj phullchimorqa. Ajinamanta runakuna, uywakuna ima 
ujyanankupaj yaku karqa. 

12Chaywanpis Tata Dios Moisesta, Aarontawan ima nerqa: Qankuna noqapi 
mana atinikorqankichejchu, nitaj israelitakuna rikushajtinku 
jatunchawarqankichejchu. Chayrayku mana qankunachu qonayta nerqani, chay 
jallp'aman kay runakunata pusaykunkichej, nispa. 

13Chayrayku chay juturita “Meriba”, nispa suticharqanku. Meriba suti niyta 
munan “phiñanakuy”. Ajinata israelitakuna chaypi Tata Dioswan 
churanakusqankurayku chay sutiwan suticharqanku. Chaypitaj Tata Dios may 
llimphu kasqanta rikucherqa. 

Edom suyuta kamachej israelitakunata sayachin 

14Cadesmantapacha Moisesqa Edom suyuta kuraj kamachejman kachakunata 
kacharqa, ajinata nichispa: Yawar masiyki israelitakuna nisunku: Qan allinta 
yachanki ñanta jamushajtiyku, imachus qhatiriwasqaykuta. 

15Ñawpa tataykukuna Egiptoman riporqanku, chaypitaj unayta tiyakorqanku. 
Egipto llajtayojkunatajrí noqaykuta, ñawpa tataykuta jina, mayta 
ñak'arichiwarqayku. 

16Chantá Tata Dios yanaparinawaykuta mañarikorqayku. Paytaj 
mañakusqaykuta uyarispa, Egiptomanta orqhonawaykupaj angelninta 
kachamorqa. Kunanqa jallp'aykiwan tinkuypi, Cades llajtapi kashayku. 

17Chayrayku nirikusuyta munayku jallp'aykinejta pasarichinawaykuta. 
Noqaykoqa mana chajra chawpintachu, nitaj uva huertayki chawpintachu 
pasasqayku, nillataj yakuykitapis ujyasqaykuchu. Noqaykoqa jallp'aykita 
pasanaykukama mana lloq'eman nitaj pañanejman pantaspa, jatun 
ñanninta risqayku, nispa. 

18Edom suyuta kuraj kamachejtajrí kuticherqa: Jallp'aynejta mana 
pasankichejchu. Sichus mana uyarikuspa pasaytapuni munankichej chayqa, 
soldadoykunawan maqanakoj llojsimusaj, nispa. 

19Israelitakunataj kuticherqanku: Noqaykoqa jatun ñannillanta pasasqayku. 
Sichus noqayku, chayrí uywayku yakuykichejta ujyaykuman chayqa, 
pagapusqayku. Noqaykoqa jallp'aykita pasayllata munayku, nispa. 

20Chaywanpis Edom suyuta kuraj kamachej kuticherqa: Qankunaqa manapuni 
kayninta pasankichejchu, nispa. Chaymantataj payqa israelitakunawan 
maqanakoj ashkha sumaj armasqa soldadokunawan llojserqa. 

21Jinataj Edom suyuta kamachej jallp'annejta manapuni pasanankuta munajtin, 
israelitakunaqa waj ñannejta riporqanku. 

Aarón wañupun 

22Tukuy israelitakuna Cadesmanta puririspa, Hor nisqa orqonejman 
chayarqanku. 

23Chantá Edom suyoj jap'iyninpa mojonnin chaynejpi, Hor nisqa orqonejpi 
kashajtinku, Tata Diosqa Moisesta, chantá Aaronta ima nerqa: 

24Aarón kaypi wañuponqa. Israelitakunaman jallp'ata qosaj, chayman mana 
yaykonqachu, imaraykuchus qankunaqa Meriba nisqa juturi kantupi kashaspa, 
kamachisqayta mana kasuwarqankichejchu. 

25Ajinaqa Aaronta, churin Eleazartawan ima Hor nisqa orqo pataman pusay. 

26Chantá chaypi Aaronmanta sacerdote p'achanta lluch'uspa, chaywan 
Eleazarta p'achallichinki. Aarontaj chaypi wañuponqa, nispa. 

27Moisestaj Tata Dios payman kamachisqanman jina, ruwarqa. Tukuy 
israelitakuna rikushajtinku, Hor nisqa orqoman wicharerqanku. 

28Chantá chaypi Moisesqa Aaronmanta sacerdote p'achanta lluch'uspa, churin 
Eleazarman churaykorqa. Jinapi Aaronqa Hor nisqa orqopi 
wañuporqa. Chaymantataj Moiseswan, Eleazarwan ima chay orqomanta 
urayk'amorqanku. 

29Israelitakuna Aarón wañupusqanta yachaspataj, uj killata waqarqanku. 

Números 21 

Jormá suyuta israelitakuna jap'inku 

1Néguev jap'iypi tiyakoj, Canaanmanta Arad llajtata kuraj kamachej uyarerqa, 
Atarinman rej ñannejta israelitakuna jamushasqankuta. Chantá chay kuraj 
kamachejqa israelitakunawan maqanakoj llojsispa, wakinta jap'erqa. 

2Chaymanta israelitakunaqa tiluspa, Tata Diosta nerqanku: Sichus qan Tata 
Dios, kay runakunata atipayta yanapawasqayku chayqa, noqayku tukuy 
llajtankukunata thuñispa, chinkachisqayku, nispa. 

3Tata Diostaj israelitakuna imatachus mañakusqankuta uyarispa, 
cananeokunata atipaykuyta yanaparqa. Israelitakunataj cananeokunata 
tukuyninta wañucherqanku, llajtankukunatapis thuñiykorqanku. Chayrayku 
chay cheqata “Jormá”, nispa suticharqanku. 

Broncemanta ruwasqa katari 

4Chay qhepata israelitakunaqa Hor nisqa orqomanta Puka Mama Qochanejman 
purirerqanku, Edom suyuta muyurinankupaj. Ñanta rishajtinkutaj, 
israelitakunaj paciencianku tukukorqa. 

5Chayrayku Diospa contranta, chantá Moisespa contrantawan ima rimayta 
qallarerqanku: Imapajtaj Egiptomanta orqhomuwarqaykuri? Kay ch'innejpi 
wañuchinawaykupajchu pusamuwarqayku? Kaypi mana mikhuna nitaj yaku 
ujyanapaj kanchu. Kay manakaj mikhunawan amisqaña kashayku, nispa. 

6Ajinata rimasqankurayku Tata Diosqa israelitakunata khaninanpaj nina 
katarikunata kachaykorqa. Jinaqa ashkha israelitakuna katarej khanisqan 
wañorqanku. 

7Chantá israelitakuna, Moisés kasharqa chayman rispa, nerqanku: Tata Diospa 
contranta, chantá qanpa contraykitawan ima rimaspa, juchalliyku. Ama jinachu 
kay, Tata Diosmanta mañapuwayku ari, kay katarikunata noqaykumanta 
chinkachinanta, nispa. Ajinaqa Moisés Tata Diosmanta mañakorqa 
israelitakunaj juchallisqankuta pampachananta. 

8Chantá Tata Dios Moisesta nerqa: Kay nina katariman rijch'akojta broncemanta 
ruwaspa, wiphalata sayachina k'aspiman warkhuykuy. Tukuy pichus katariwan 
khanichikojqa, warkhusqa katarita qhawachun, chantá mana wañonqachu, 
nispa. 

9Ajinaqa Moisés broncemanta katarita ruwaspa, wiphalata sayachina k'aspiman 
warkhuykorqa. Maypachachus katari pitapis khanejtin, broncemanta ruwasqa 
katarita qhawaj karqa chayqa, chay runa mana wañojchu. 

Israelitakuna Moab suyuta muyurinku 

10Chaymanta israelitakuna puririspa, Obot sutiyoj cheqapi jarakorqanku. 

11Chaymanta puririspataj, Iyé Abarinpi jarakorqanku, Moab suyumanta inti 
llojsimuynej ch'innejpi. 

12Chaymanta puririspataj, Zered wayq'opi jarakorqanku. 

13Chaymanta rispataj, Arnón mayu chimpapi jarakorqanku. Chay mayoqa 
ch'innejpi kashan, amorreokunaj jap'iyninkumantapacha jamushan. Chay mayu 
Moab suyuta, chantá amorreokunaj suyunkutawan t'aqashan. 

14Chaymanta Tata Diospa maqanakusqanmanta willaj qhelqapi nin: Sufá 
jap'iynejpi, Vaheb llajtanejta rerqayku, Arnón mayunejta. 

15Jinallataj Moab suyoj mojonninpi kashaj, Ar jap'iynejkama chayaj wayq'onejta 
muyurerqayku, nispa. 

16Chaymanta israelitakunaqa Arnón mayumanta puririspa, Berkama 
chayarqanku. Chay pujyupi Tata Dios Moisesta nisqa: Israelitakunata tantay, 
noqataj yakuta qosqaykichej, nispa. 

17Chaypacha israelitakunaqa kay jinata takerqanku: Pujyumanta yaku 
phullchimuchun. Noqaykutaj takipusqayku. 

18Kamachejkuna kamachina varankuwan allarqanku. Sumachaj kurajkunataj 
varankuwan kicharerqanku, nispa. Chantá israelitakunaqa ch'innejmanta 
Matanaman rerqanku. 

19Matanamantataj Najalielman purirerqanku, chaymantataj Bamotman. 

20Bamotmantataj Moab suyupi valleman purirerqanku. Chay valleqa Pisga 
orqoman wicharinapi kashan. Chay orqomantataj ch'innej rikukun. 

Israelitakuna kuraj kamachej Sijonta atipanku 

(Dt 2.26-37) 

21Chantá israelitakunaqa amorreokunata kuraj kamachej Sijonman 
kachakunata kacharqanku, ajinata ninankupaj: 

22Ama jina kaspa jallp'aykinejta pasarichiwayku ari. Mana chajraykichejta, nitaj 
uva huertaykichejtapis sarusqaykuchu. Nillataj pujyuykichejmanta yakutapis 
ujyasqaykuchu. Noqaykoqa jatun ñannillanta jallp'aykinejta pasasqayku, nispa. 

23Sijontajrí mana munarqachu israelitakuna jallp'annejta chimpanankuta. 
Manachayqa tukuy soldadonkunata tantaykuspa, israelitakunawan maqanakoj 
ch'innejman llojserqa. Yahás llajtaman chayaspataj, israelitakunawan 
maqanakoj yaykorqankupacha. 

24Israelitakunatajrí Sijonta atipaykuspa, tukuy jap'iyninta jap'erqanku. Arnón 
mayumantapacha Jaboc mayukama, jinataj Amón suyoj jap'iyninkama 
jap'erqanku. Amón suyoj jap'iyninrí soldadokunawan allin jark'asqa karqa. 

25Israelitakunaqa amorreokunamanta tukuy llajtata qhechuspa jap'erqanku, 
Jesbón llajtata, chantá muyuyninpi kaj juch'uy llajtakunatawan. Chaykunapitaj 
tiyakorqanku. 

26Jesbón llajtaqa amorreokunaj kuraj kamachejninku Sijonpa kamachinan llajta 
karqa. Kamachej Sijontaj Moab suyuta ñawpa kuraj kamachejta maqanakupi 
atipaykuspa, Arnón mayumantapacha jap'iyninta qhechuykusqa. 

27Chayrayku yarawikukuna ninku: Jamuychej Jesbonman, kamachej Sijonpa 
llajtanman. Watej sayarichispa, sumaj perqawan muyuykuchiychej. 

28Jesbonmanta nina llojsimun. Sijonpa llajtanmanta nina lawray llojsimuspa, 
Moab suyupi, Ar llajtata ruphaykorqa. Arnón orqonejpi tiyakojkunatapis 
ruphaykullarqataj. 

29Ay, qanmanta Moab. Quemospa lantinta yupaychajkuna chinkachisqa 
kankichej. Quemos diosniykeqa qhari wawaykikunata, ayqekojkunaman 
tukuchin. Warmi wawaykikunatataj amorreokunata kuraj kamachej Sijonwan 
jap'ichin. 

30Jesbonmantapacha Dibonkama atipaykuspa, paykunata chinkacherqanchej. 
Nofakama llajtankunata raqayman tukucherqanchej, Medebakamataj 
phirerqanchej, nispa. 

Israelitakuna kuraj kamachej Ogta atipanku 

(Dt 3.1-11) 

31Ajinata israelitakuna amorreokunaj jap'iyninkuta jap'erqanku. 

32Chay jawa Moisesqa wakinta kacharqa, Jazer llajtata qhawamoj rinankupaj. 
Chantá israelitakuna chay llajtakunata jap'illarqankutaj, chaynejpi tiyakoj 
amorreokunatapis wijch'orqanku. 

33Chaymanta israelitakunaqa Basanman rej ñanninta kutimorqanku. Basán 
suyuta kuraj kamachej Ogtajrí tukuy soldadonkunawan jamuspa, Edrey llajta 
chaynejpi paykunawan maqanakorqa. 

34Chantá Tata Dios Moisesta nerqa: Ama manchachikuychu. Chay kuraj 
kamachejta, soldadonkunantinta, chantá tukuy suyuntinta ima makiykiman 
jaywaykusaj. Qantaj Jesbonpi tiyakoj amorreokunaj kuraj kamachejninku 
Sijonta imaynatachus ruwarqanki, ajinallatataj Ogwan ruwanki, nispa. 

35Ajinata israelitakunaqa kuraj kamachej Ogta, churinkunata, chantá tukuy 
soldadonkunata ima wañucherqanku. Mana ujtapis kawsashajta 
saqerqankuchu, suyunkutataj jap'ikaporqanku. 

Números 22 

Kuraj kamachej Balacqa Balaamta wajyachin 

1Israelitakuna chaymanta puririspa, Moab suyoj vallenpi jarakorqanku. Chayqa 
Jericó chimpapi, Jordán mayoj inti llojsimuynejpi kashan. 

2Jinapis Siporpata churin Balac yacharqa israelitakuna amorreokunata 
imatachus ruwasqankuta. 

3Jinallataj moabitakunaqa israelitakunata maytapuni manchachikorqanku, 
imajtinchus paykunaqa may chhikapuni karqanku. 

4Chantá Moabmanta kuraj kurajkunaqa Madianmanta kurajkunata nerqanku: 
Kay chhika runakunaqa jallp'anchejta tukuchenqanku, imaynatachus waka 
q'achuta mikhuspa tukuchin, ajinata, nispa. Chaypacha Moab suyupi Siporpata 
churin Balac kuraj kamachej karqa. 

5Chayrayku payqa Beorpata churin Balaamta wajyachimorqa. Chaypacha 
Balaamqa Éufrates mayu chimpapi, Petor llajtapi kasharqa. Kamachej Balactaj 
runankunata Balaamman kacharqa, ajinata nichispa: Ashkha runakuna 
Egiptomanta ayqemuspa, jallp'aykoj chimpanpi kashanku. 

6Ama jina kaspa, usqhayta jamuy ari, kay runakunata maldicinaykipaj, 
imaraykuchus noqamanta aswan atiyniyoj kanku. Ichapis qan 
maldicisqaykirayku, paykunata atipayman, qharqoymantaj kaymanta. Noqa 
yachani qanpa maldicisqayki, chayrí saminchasqaykeqa junt'akusqantapuni, 
nispa. 

7Ajinaqa Moabmanta, chantá Madianmantawan kurajkuna Balaamman 
rerqanku, maldicisqanmanta paganankupaj qolqe aparisqa. Balaampa 
wasinman chayaspataj, kachakunaqa Balacpa nichisqanta willarqanku. 

8Balaamtajrí paykunata nerqa: Kunan ch'isi kaypi puñukuychej, q'ayataj Tata 
Dios imatachus niwasqanta willasqaykichej, nispa. Moabmanta kachakunataj 
chay tuta Balaampa wasinpi puñorqanku. 

9Chantá chay ch'isi Dios Balaamman rikhurispa, taporqa: Pikunataj wasiykipi 
kashanku, chaykunari? nispa. 

10Balaamtaj kuticherqa: Moabmanta, Siporpata churin kuraj kamachej Balac, 
israelitakunata maldicinaypaj chay runakunata kachamuwasqa kay jinata nispa: 

11Egiptomanta ashkha runakuna llojsimuspa, tukuynejmanta 
junt'aykamuwanku. Jamuspa, sutiypi kay runakunata maldiciykapuway. Ichapis 
maldicejtiyki, noqa paykunata atipaspa, jallp'aymanta wijch'uyman, nispa. 

12Tata Diostajrí Balaamta nerqa: Ama paykunawan riychu, nitaj israelitakunata 
maldiciychu, imaraykuchus paykunata noqa saminchani, nispa. 

13Q'ayantintaj Balaamqa tutamanta jatarispa, Balacpa kachankunata nerqa: 
Llajtaykichejman kutipuychej. Tata Dios qankunawan khuska rinayta mana 
munanchu, nispa. 

14Moabmanta kurajkunataj kutipuspa, Balacman willarqanku: Balaamqa 
noqaykuwan khuska jamuyta mana munanchu, nispa. 

15Chantá Balac ñawpaj kachasqakunamanta nisqaqa astawan ashkha 
kurajkunata kacharqa, jinallataj astawan respetasqa kajkunata kachallarqataj. 

16Paykunataj rispa, Balaamta nerqanku: Siporpata churin Balac nisunki: Ama 
jina kaspa, jamuriwaypuni ari. Ama niwaychu mana, nispaqa. 

17Noqaqa mashkhatachá niwasqaykita pagasqayki, imatachá niwasqaykitataj 
ruwasaj. Chayrayku jamurillaway ari, kay runakunata maldicipunawaykipaj, 
nispa. 

18Balaamtajrí kachankunaman kuticherqa: Kamachej Balac wasin junt'ata 
qorita, qolqetapis qowachun, noqaqa Tata Diospa kamachiwasqanpa contranta 
mana ni imata ruwasajchu. 

19Chaywanpis kunan ch'isi kaypi puñukuychej. Ujtawan Tata Diosta 
tapurillasajtaj, ichapis imatawan niwanman, nispa. 

20Chay ch'isi Diosqa Balaamman rikhurispa, nerqa: Sichus chay runakuna qanta 
pusaj jamusunku chayqa, paykunawan rillay. Chaywanpis noqaj nisqallayta 
ruwanki, nispa. 

Balaampata burron parlan 

21Balaamqa q'ayantin tutamanta jatarispa, uj china burronman 
caronaykukuytawan, Moabmanta kurajkunawan rerqa. 

22Balaamqa burronpi rerqa, iskay kamachinkunatawan pusarikuspa. Tata Diosrí 
Balaam risqanmanta phiñakuspa, ñanpi jark'ananpaj angelninta kachamorqa. 

23Balaampa burrontaj Tata Diospa angelninta rikorqa espadan oqharisqa ñanpi 
sayashajta. Chayrayku ñanmanta laduyaspa, wajnejta rerqa. Balaamtajrí 
ñanman kutichiyta munaspa, burronta q'ajcharqa. 

24Chantá Tata Diospa angelnin uva huertakunaj chawpinta rej ñanpiñataj 
suyaykorqa. Chay ñanqa puraj k'uchunman rumimanta perqayoj karqa. 

25Burrotaj Tata Diospa angelninta ujtawan rikuspa, uj lado perqaman Balaampa 
chakinta ñit'iykorqa. Chaynejta Balaamqa astawan burronta q'ajcharqa. 

26Tata Diospa angelnintaj aswan ñawpajman rispa, aswan k'ullkunejpi sayarqa. 
Chaymantaqa ni lloq'eman nitaj pañaman llojsinapaj mana karqachu. 

27Burroqa Tata Diospa angelninta rikuspa, chay kikinpi pampaman 
laq'arparikorqa. Chantá Balaam phiñarikuspa, burrota uj k'aspiwan wajtarqa. 

28Chantá Tata Dios burrota parlaricherqa. Burrotaj Balaamta nerqa: Imanayki 
noqa qantari? Kaytawanqa kinsa kutitaña maqawanki, nispa. 

29Balaamtaj burronta nerqa: Kaypi alqorakushawanki. Sichus makiypi espada 
kanman karqa chayqa, kunitan wañuchiykiman karqa, nispa. 

30Burrotaj kuticherqa: Noqaqa qanpa burroyki kani, unaymantapacha 
kunankama sapa kuti apaykachayki. Jayk'ajpis kay jinata ruwajchu kayki? nispa. 
Balaamtaj kuticherqa: Mana, nispa. 

31Chantá Tata Diosqa angelninta chawpi ñanpi espadan oqharisqa sayashajta 
Balaamman rikucherqa. Rikuspataj, payqa pampakama k'umuykukorqa. 

32Tata Diospa angelnintaj Balaamta nerqa: Ima nispataj burroykita kinsa kutita 
maqarqankiri? Noqa jark'asoj jamuni, imajtinchus Moabman rishasqayki mana 
allinchu rijch'awan. 

33Burroyki noqata rikuwaspa, kinsa kutita ñawpaqeymanta laduyarqa. Sichus 
pay mana laduyanmanchu karqa chayqa, noqa qanta wañuchiykiman karqa. 
Burroykitatajrí mana wañuchiymanchu karqa, nispa. 

34Chantá Balaamqa Tata Diospa angelninta nerqa: Noqa juchallikuni. Ñanpi 
sayaspa jark'ashawasqaykita mana yacharqanichu. Sichus Moabman rishasqay 
qanpaj mana allinchu chayqa, kaymanta kutipullasaj ari, nispa. 

35Tata Diospa angelnintaj kuticherqa: Chay runakunawan rillay. Chaywanpis 
noqaj nisqallayta parlanki, nispa. Chantá Balaamqa Balacpa kachamusqan 
runakunawan rerqa. 

Balaam Moabman chayan 

36Balacqa Balaam jamushasqanta yachaytawan, Moabmanta uj llajtaman taripaj 
rerqa. Chay llajtaqa Arnón mayu chimpapi, Moab suyoj mojonnin tukukuypi 
karqa. 

37Balaamta taripaspataj, nerqa: Chay jinatapuni qanta wajyachiyki. Imaraykutaj 
mana kasumuwarqankichuri? Manachu paganayta, jatunpajtaj qhawasunayta 
yuyarqanki? nispa. 

38Balaamtajrí kuticherqa: Kunanqa kaypiña kashani. Chaywanpis mana 
imatapis parlayta atisajchu, manachayqa Tata Dios imatachus niwanqa, 
chayllata, nispa. 

39Chaymantá Balaamqa Balacwan Quiriat Jusot llajtaman rerqanku. 

40Chaypitaj Balacqa runankunata kamacherqa wakakunata, ovejakunata ima 
ñak'aspa, Balaamman, jinataj paywan jamoj kurajkunaman ima apanankuta. 

Balaam israelitakunata saminchan 

41Q'ayantin paqarin tutamanta Balacqa Balaamta pusarqa Bamot Baalman. 
Chaymanta qhawaspataj, Balaamqa israelitakunaj jarankumanta wakinta 
rikorqa. 

Números 23 

1Chantá Balaamqa Balacta nerqa: Kaypi qanchis altarta ruwapuway, chantá 
qanchis torillota, qanchis carnerotawan ñak'ay, nispa. 

2Balactaj Balaam imatachus nisqanta ruwarqa. Chantá iskayninku sapa uj altarpi 
uj torillota, uj carnerotawan ima jaywarqanku. 

3Chaymantataj Balaamqa Balacta nerqa: Qanqa jaywanaykipaj ñak'asqaykej 
qayllanpi kashay. Noqataj Tata Dioswan tinkumoj risaj. Ichapis rikhuriwaspa, 
imata niwanman. Kutimuspataj, imatachus niwasqanta willasqayki, nispa. 
Chantá Balaamqa uj ch'in orqoman wicharerqa. 

4Chantá Tata Dios Balaamman rikhurerqa, Balaamtaj nerqa: Qanchis altarta 
ruwachini, sapa altarmantaj uj torillota, uj carnerotawan ñak'aspa, qanman 
jaywanaypaj churachini, nispa. 

5Chantá Tata Dios Balaam imatachus parlananta yachacherqa. Nerqataj: 
Kutispa, Balacta nimuy imatachus qanman nisqayki, chayta, nispa. 

6Balaamtaj kutispa, Balacta, Moabmanta tukuy kurajkunatawan khuska 
tariparqa, uywa ñak'asqaj qayllanpi sayashajta. 

7Chaymantataj Balaamqa ajinata sut'inchayta qallarerqa: Arammanta Balac 
pusachimuwan, Moabpata kamachejnin inti llojsimuy orqomanta wajyachiwan: 
Jamuy, Israelta maldiciy. Jacobpata ayllunta mana allin rinanta niy, nispa. 

8Ima nispataj maldicisaj, pitachus Tata Dios mana maldicinchu, chaytari? 
Imaynatataj kay runakunata mana allin rinanta niymanri, sichus Dios mana 
munanchu chayri? 

9Kay chhanka patamanta paykunata rikuni, kay orqo patamantataj paykunata 
qhawashani. Kay runakunaqa mana imatapis manchachikuspa, tiyakushanku. 
Tukuymanta nisqa waj jina runakuna kanku. 

10Jacobpa miraynenqa t'iyu jina may chhika kanku. Pitaj paykunata yupayta 
atinmanri? Pitaj yachanman mashkhachus kasqankutari? Allin kanman noqapis 
kay cheqan runakuna jina wañunay. Noqaj tukukuyneyqa paykunajta jina 
kachun, nispa. 

11Chantá Balacqa Balaamta nerqa: Imatataj ruwashankiri? Noqaqa awqayta 
maldicinaykipaj qanta pusachimorqayki, mana paykunata 
saminchanaykipajchu, nispa. 

12Balaamtajrí kuticherqa: Noqa nerqayki: Imatachus Tata Dios parlanayta 
kamachiwanqa, chayllata parlasaj, nispa. 

13Chaymanta Balac nerqa: Jaku, wajnejmanñataj rina. Chaymanta israelitakunaj 
jarankoj kantullanta rikunki, mana tukuynintachu. Chaynejmantapacha chay 
runakunata maldicinki, nispa. 

14Chantá Balacqa Balaamta Sofinman pusarqa. Chayqa Pisga orqo patapi kashan. 
Chaypipis Balac qanchis altarta ruwachillarqataj. Chantá sapa altarpi uj 
torillotawan, uj carnerotawan ñak'aspa, jaywarqa. 

15Balaamtajrí Balacta nerqa: Jaywanaykiwan khuska kayllapi qhepakuy, noqataj 
Tata Dioswan parlaj risaj, nispa. 

16Chantá Tata Diosqa Balaamman rikhurispa, imatachus parlananta 
yachacherqa. Chantá nerqa: Balacman kutispa, willamuy imatachus nisusqayta, 
nispa. 

17Balaamtaj kutispa, Balacta, tukuy Moabmanta kurajkunatawan khuska uywa 
ñak'asqa q'olachinapaj qayllapi sayashajta tariparqa. Balactaj payta taporqa: 
Tata Dios, ima nisunkitajri? nispa. 

18Chantá Balaam sut'inchayta qallarispa, nerqa: Siporpa churin Balac, sumajta 
uyariway. 

19Diosqa mana wañoj runa jinachu llullakunanpaj, nitaj nisqanmanta 
kutirinanpaj. Nin chayqa, manachu ruwanqa? Parlan chayrí, imatachus nisqanta 
manachu junt'anqa? 

20Dios kamachiwan israelitakunata saminchanayta. Sichus Dios saminchan 
chayqa, noqa mana jark'ayta atiymanchu. 

21Payqa Jacobpa mirayninpi mana ni ima millay ch'ichita tarinchu, nillataj 
Israelpi ch'ichi kajta ruwanata rikunchu. Tata Diosninkoqa paykunawan kashan, 
paykunataj Diosta kuraj kamachejninkuta jina jatunchanku. 

22Diosqa paykunata Egiptomanta orqhomorqa kallparara k'ita toro jina 
kallpawan. 

23Jacobpa contranpi ima layqeriyopis mana kanchu, nillataj layqapis Israelpa 
contranta atinchu. Kunanqa Israelmanta nenqanku: Qhawaychej, Diosqa 
paykunapaj tukuy imaymana t'ukunata ruwasqanta, nispa. 

24Kay runakunaqa león jina sayaykonqanku, phiña león jinataj sayarenqanku. 
Jap'isqanta mikhunankama mana samarenqachu, jap'isqanpa yawarninwan 
sajsakunankama, nispa. 

25Chaymantá Balacqa Balaamta nerqa: Sichus kay runakunata mana 
maldicinkichu chayqa, amaña niychu allin rinanta, nispa. 

26Balaamtajrí kuticherqa: Manachu nerqayki: Noqaqa imatachus Tata Dios 
kamachillawasqanta ruwasaj, nispa? 

27Chantá Balac nerqa: Jina kajtenqa, jaku, wajnejmanñataj risunchej. Ichapis 
Diosqa chaymanta israelitakunata maldicinaykita munanman, nispa. 

28Chantá Balacqa Balaamta pusarqa Peor orqo pataman. Chaynejmantataj 
tukuynin ch'innej rikukorqa. 

29Chaypitaj Balaamqa Balacta nerqa: Kaypi qanchis altarta ruwapuway, chantá 
qanchis torillota, qanchis carnerotawan ima ñak'ay, nispa. 

30Balactaj, Balaampa nisqanman jina, kikinta ruwarqa. Sapa altarpi uj torillota, 
uj carnerotawan ñak'aspa, jaywarqa. 

Números 24 

1Balaam israelitakunata saminchana Tata Diosman allin rijch'asqanta 
repararqa. Chayrayku manaña ñawpaj kutipi, chantá iskay kutipi jina Tata 
Diosta tapoj rerqachu. Manachayqa ch'innejta qhawarerqa. 

2Chantá Balaam israelitakunata jatun aylluman jina jarasqata rikorqa. Diospa 
espirituntaj payman jamorqa. 

3Chaymantá Balaamqa ajinata sut'incharqa: Beorpata churin Balaam, Tata 
Diospa munasqanta sumajta yachaj ajinata nini. 

4Tukuy Atiyniyoj Diospa sutinpi parlani. Noqaqa pay imatachus munasqanta 
yachani, imaraykuchus paypa ñawpaqenpi karqani. 

5Jacob, chay jina k'achitu jaraykeqa. Israelitakuna, chay jina k'achitu 
toldoykichejqa. 

6Palma sach'a sinrulla kashajman rijch'akun, mayu kantupi huertapis 
kashanman jina. Tata Diospa mallkisqan áloe sach'apis kanman jina, yaku 
kantupi cedro sach'a jina kashan. 

7Israelqa ashkha yakuyoj kanqa. Ujyanankupaj, tarpusqankutapis 
qarpanankupaj jina kanqa. Israelpa kuraj kamachejnenqa kamachej 
Agagmantapis astawan atiyniyoj kanqa, atiynintaj may jina uyarisqa. 

8Diosqa israelitakunata Egiptomanta orqhomorqa. Diosqa paykunapaj k'ita toro 
jina manchay kallparara. Diosqa paywan churanakoj suyukunata 
mikhukaponqa. Tullunkuta p'akiran, arcowan flechaspataj paykunata t'ojsenqa. 

9Israel león jina awaytarin, china león jina winkurin. Pitaj sayarichej 
qayllaykunmanri? Israelitakunata saminchajkuna saminchasqallataj kachunku. 
Maldicejkunataj maldicisqallataj kachunku, nispa. 

Balaam nin imachus kananta 

10Chayta Balac uyarispa, Balaampaj maytapuni phiñarikorqa. Makinta 
laq'arikuspataj, nerqa: Noqaqa awqayta maldicinaykipaj pusachimorqayki. 
Qantajrí kinsa kutitaña paykunata saminchanki. 

11Kunanpacha llajtaykiman ripuy. Noqa nerqayki qhapajyachisunayta. Tata 
Diostajrí qhapajyanaykita mana munanchu, nispa. 

12Chantá Balaam kuticherqa: Noqaqa kachaykikunaman sut'inta nerqaniña: 

13Balac kamachinan wasi junt'atapis qorita, qolqeta qowachun, manapuni 
noqaqa Tata Diospa kamachiwasqanta p'akisajchu. Chayrayku noqaqa mana 
atinichu allin kajta, nitaj mana allin kajtapis noqallamanta ruwayta. Noqaqa Tata 
Dios imatachá kamachiwanqa, chayllata ruwasaj, nispa. 

14Jinaqa, llajtayman kutipusaj. Manaraj ripushasparí, qhepanejman 
israelitakuna runaykikunata imatachus ruwanankuta willasqayki. 

15Chantá Balaam ajinata sut'incharqa: Beorpata churin Balaam ajinata nini: Kay 
jina willayta sumaj sut'ita uyarerqani. 

16Diospa parlasqanta uyarerqani. Yachasqayqa Patapi Kaj Diosmanta jamun, 
sut'ipi jina rikusqaytataj Tukuy Atiyniyoj Diosmanta jap'ini. 

17Imachus qhepanejman kanqa chayta rikuni, chaytaj manaraj junt'akunrajchu. 
Jacobpa mirayninmanta uj ch'aska rikhurimonqa, Israel ukhumanta uj kamachej 
jatarenqa. Paymin Moabta atipaykonqa, Setpata miraynintapis tukuyninta 
chinkachenqa. 

18Edomta jap'enqa, jinallataj Seirtapis. Israeltaj t'ukunapaj jina jatuchaj 
imakunata ruwanqa. 

19Jacobpa mirayninmanta uj atipaj rikhurenqa, llajtapi qhepakojkunatataj 
chinkachenqa, nispa. 

20Chaymanta Balaamqa amalecitakunata qhawarispa, kay jinata nillarqataj: 
Amalecqa manchay atiyniyoj suyu karqa, tukuy suyumanta nisqa astawan 
atiyniyoj. Chay tukuywanpis tukuynin chinkachisqa kanqa, nispa. 

21Chaymanta quenitakunata qhawarispataj, Balaam kay jinata nerqa: Qankunaj 
tiyakunaykichejqa sumaj sinch'i, Thapaykichejpis chhankapi ruwasqa kashan. 
Chaywanpis thapaykichejqa ruphaykuchisqa kanqa. 

22Quenitakunaqa wijch'usqa kankichej, Asiriamanta kajkunataj wata runaman 
tukuchisonqachej, nispa. 

23Chaymanta Balaamqa kay jinatañataj sut'incharqa: Ay, pitaj kawsanman kay 
imakunata Dios ruwashajtinri? 

24Chipremanta barcokuna jamonqanku. Asiriata, Ebertawan raqayllata 
saqenqanku. Chaywanpis paykuna wiñaypaj chinkachisqallataj kanqanku. 

25Ajinata niytawan, Balaamqa chaymanta ripuspa, llajtanman kutiporqa. 
Balacpis ripullarqataj. 

Números 25 

Israelitakuna Baal Pegor lantita yupaychanku 

1Israelitakuna Sitinpi tiyakushajtinku, wakin qharikuna Moabmanta 
warmikunawan khuchichakuyta qallarerqanku. 

2Chay warmikunaqa lantinkuman uywa ñak'asqata jaywana raymiman 
israelitakunata wajyarqanku. Israelitakunataj moabitakunaj lantinkoj sutinpi 
wayk'usqa mikhunata mikhuysikorqanku, paykunaj diosninkutataj 
yupaycharqanku. 

3Ajinata israelitakunaqa Baal Pegor sutiyoj lantita yupaychanaman 
apachikorqanku. Chayrayku Tata Diosqa israelitakunapaj maytapuni 
phiñakorqa. 

4Chantá Tata Dios Moisesta nerqa: Israelitakunaj tukuy kurajninkuta jap'ispa, 
noqaj ñawpaqeypi sut'i p'unchaypi sipiy. Ajinallamanta israelitakunaj 
contrankupi k'araj phiñakuyniy tiyaykonqa, nispa. 

5Chantá Moisés israelitakunaj juezninkukunata nerqa: Sapa ujniykichej jatun 
aylluykichej ukhupi pikunachus Baal Pegor lantita yupaycharqanku, chaykunata 
wañuchiychej, nispa. 

6Chaypachapuni uj israelita, Moisespa rikunanta, chantá tukuy israelitakunaj 
rikunankuta, Madián llajtayoj uj warmita jaraman pusaykorqa. Moiseswan, 
israelitakunawan imataj Dioswan Tinkukuna Toldo punkupi waqasharqanku. 

7Chayta rikuspa, sacerdote Aaronpa allchhin, Eleazarpata churin Finés, 
maypichus israelitakuna tantasqa kasharqanku, chaymanta llojserqa. Chantá 
lanzanta oqharikuspa, 

8chay runaj qhepanta rerqa. Toldonman yaykuspataj, israelitata, jinataj 
madianmanta warmitawan wijsankupi t'ojsispa, wañucherqa. Ajinata 
ruwasqanrayku, israelitakunata wañuchej onqoy sayarqa. 

9Chaykamaqa 24.000 israelitakunaña chay onqoywan wañusqanku. 

10Chantá Tata Dios Moisesta nerqa: 

11Israelitakunaj contrankuta phiñakusqayta Eleazarpa churin Finés 
tiyaykuchin, imaraykuchus noqajta jinallataj paypa sonqonpis chay juchamanta 
t'impurerqa. Chayrayku israelitakunaj contrankuta sinch'ita phiñakushaspapis, 
mana paykunata tukucherqanichu. 

12Finesta niy ari, noqa paywan k'achata kawsakunapaj uj tratota ruwasqayta. 

13Chayrayku payman, jinataj mirayninmanpis sacerdote kanankuta wiñaypaj 
qoni. Chayta ruwani imaraykuchus payqa Diosninmanta sienterqa, 
israelitakunaj juchallisqanku pampachasqa kanantataj tarerqa, nispa. 

14Madián llajtayoj warmiwan khuska wañuchisqa karqa, chay israelitaj sutin 
Zimri karqa. Payqa Saluj churin karqa, Simeón jatun ayllumanta kuraj kajtaj. 

15Madianmanta warmej sutintaj Cozbi karqa. Payqa madianitakunaj kurajninku 
Surpata ususin karqa. 

16Chantá Tata Dios Moisesta nillarqataj: 

17Madianitakunaj contrankuta maqanakoj rispa, wañuchimuychej. 

18Paykunaqa tukuy imaymanamanta q'otiyaspa, Baal Pegor lantinkuta 
yupaychanaman aysasorqachej. Madianitakunaj kurajninkoj ususin Cozbitaj 
millayta purinaman apasorqachej. Payqa lanzawan wañuchisqa karqa, 
maypachachus onqoyta apachimorqaykichej, chaypacha, nispa. 

Números 26 

Israelitakunata ujtawan yupanku 

1Wañuchej onqoy pasayta, Tata Diosqa Moiseswan, chantá sacerdote Aaronpata 
churin Eleazarwan ima parlarqa: 

2Israelitakunata sapa ayllupi, iskay chunka watayojmanta pataman yupaychej. 
Pikunachus maqanakoj rinankupaj jinaña kanku, chaykunata yupaychej, nispa. 

3Chantá Moab pampapi, Jordán mayu qayllapi, Jericó llajta chimpapi Moiseswan, 
Eleazarwan ima israelitakunata nerqanku: 

4Tukuy qharita iskay chunka watayojmanta pataman listaychej, imaynatachus 
Tata Dios Moisesman kamachisqanman jina, nispa. Egiptomanta llojsimoj 
israelitakuna kaykuna karqanku: 

5Israelpata kuraj kaj churin Rubén jatun ayllumanta karqanku: Enocpata ayllun, 
Falujpata, 

6Jesronpata, chantá Carmij ayllun ima. 

7Rubén jatun aylloqa tukuyninpi 43.730 qharikuna karqanku. 

8Falúj churenqa Eliab karqa. 

9Eliabpata churinkunataj karqanku: Nemuel, Datán, Abirán ima. Datanwan, 
Abiranwan ima ayllunkumanta kurajkuna kashaspapis, Corewan khuska Tata 
Diospa contranta oqharikorqanku. Jinallataj Moisespa, Aaronpa contrantawan 
ima oqharikullarqankutaj. 

10Chaypacha jallp'a kicharikuspa, iskayninkuta, chantá Coretawan ima 
oqoykorqa. Jinallataj Coreta qhatejkuna wañorqanku. 250 qharikuna ninaj 
ruphasqan wañorqanku. Ajina karqa wajkuna ama paykuna jina ruwanankupaj. 

11Chay tukuywanpis Coréj churinkunaqa mana chay p'unchay wañorqankuchu. 

12Simeón jatun ayllumanta mirajkuna kaykuna karqanku: Nemuelmanta 
mirajkuna, Jaminmanta, Jaquinmanta, 

13Zerajmanta, chantá Saulmanta mirajkuna ima. 

14Yupasqa kasqankuman jina, tukuyninpi 22.200 qharikuna karqanku. 

15Gad jatun ayllumanta mirajkunaqa kaykuna karqanku: Zefonmanta 
mirajkuna, Jaguimanta, Sunimanta, 

16Oznimanta, Erimanta, 

17Arodmanta, chantá Arelimantawan mirajkuna ima. 

18Yupasqa kasqankuman jina, tukuyninpi 40.500 qharikuna karqanku. 

19Judajpata churinkuna Erwan, chantá Onanwan ima karqanku. Paykunarí 
Canaanpi wañupusqanku. 

20Ajinaqa, Judá jatun ayllumanta mirajkuna karqanku: Selamanta mirajkuna, 
Faresmanta, chantá Zerajmantawan mirajkuna ima. 

21Farespa churinkunamanta mirajkuna kaykuna karqanku: Jesronmanta, chantá 
Jamulmanta mirajkuna ima. 

22Yupasqa kasqankuman jina Judajpata mirayninpi 76.500 qharikuna karqanku. 

23Isacar jatun ayllumanta mirajkunaqa kaykuna karqanku: Tolamanta 
mirajkuna, Fuvamanta, 

24Jasubmanta, chantá Simeronmanta mirajkuna ima. 

25Yupasqa kasqankuman jina Isacarpa mirayninmanta tukuyninpi 64.300 
qharikuna karqanku. 

26Zabulón jatun ayllumanta mirajkuna kaykuna karqanku: Seredmanta 
mirajkuna, Elonmanta, chantá Yajelelmanta mirajkuna ima. 

27Zabulón jatun ayllumanta yupasqa kasqankuman jina, tukuyninpi 60.500 
qharikuna karqanku. 

28Joséj churinkunaqa Manaseswan, chantá Efrainwan ima karqanku. 

29Manasés jatun ayllumanta mirajkunaqa kaykuna karqanku: Maquir, paymanta 
mirajkunataj maquiritakuna nisqa karqanku. Maquirpata churintaj Galaad 
karqa. Galaadmanta mirajkunataj galaaditakuna nisqa karqanku. 

30Galaadpa churinkuna karqanku: Yézer, paymanta mirajkunataj yezeritakuna 
nisqa karqanku. Jelecmanta mirajkunataj jelequitakuna nisqa karqanku. 

31Asrielmanta mirajkuna asrielitakuna nisqa karqanku. Sichemmanta 
mirajkunataj sechenita nisqa karqanku. 

32Semidamanta mirajkuna semidaitakuna nisqa karqanku. Jefermanta 
mirajkunataj jeferitakuna nisqa karqanku. 

33Jeferpata churin Selofejadpa churinkuna mana karqachu, ususinkunalla 
karqanku: Malá, Nogá, Joglá, Milca, Tirsa ima. 

34Manasesmanta mirajkunaqa tukuyninpi 52.700 qharikuna karqanku. 

35Efraín jatun ayllumanta mirajkunaqa kaykuna karqanku: Sutelaj miraynin, 
Bequerpata miraynin, chantá Tajanpata miraynin ima. 

36Sutelaj miraynin karqa Eranpata ayllun. 

37Tukuyninpi Efrainpata miraynenqa 32.500 karqanku. Chaykuna Joséj 
miraynin ayllunkuman jina karqanku. 

38Benjamín jatun ayllumanta mirajkunaqa kaykuna karqanku: Belaj ayllun, 
Asbelpata, Ajiranpata, 

39Sufanpata, chantá Jufanpata ayllunwan ima. 

40Belaj miraynin karqanku: Ardpata ayllun, chantá Namanpatawan ayllun ima. 

41Yupasqa kasqankuman jina, Benjaminpa miraynenqa 45.600 qharikuna 
karqanku. 

42Dan jatun ayllumanta mirajqa Suján karqa, paymanta mirajkunataj sujanita 
nisqa karqanku. 

43Sujanpata ayllunmanta tukuyninpi 64.400 qharikuna karqanku. 

44Aser jatun ayllumanta mirajkuna kaykuna karqanku: Imnaj ayllun, Isúij ayllun, 
chantá Beriaj ayllun ima. 

45Beriaj mirayninmanta Jeberpata miraynin, chantá Malquielpata miraynin ima 
karqanku. 

46Aserpata ususin Será karqa. 

47Aserpata miraynin tukuyninpi 53.400 qharikuna karqanku. 

48Neftalí jatun ayllumanta mirajkunaqa kaykuna karqanku: Yajeselpata ayllun, 
Gunijta, 

49Yezerpata, chantá Silenpata ayllun ima. 

50Neftalíj mirayninmanta tukuyninpi 45.400 qharikuna karqanku. 

51Israelitakuna yupasqa kasqankuman jina, tukuyninpi 601.730 qharikuna 
karqanku. 

Jallp'ata rak'inakunankupaj kamachisqakuna 

52Tata Dios Moisesta nillarqataj: 

53Kay ayllukunaman, yupasqapi mashkhachus kasqankuman jina, jallp'ata 
rak'inki. 

54Ashkha runayoj kajmanqa jallp'ata jatunta qonki, pisi runayoj kajmantaj 
juch'uyllata. Ajinata mashkhachus yupasqa kasqankuman jina, sapa ujninkuman 
jallp'ata qonki. 

55Jallp'ataqa suerteta choqaspa, rak'inki. Sapa jatun ayllu tatanpa sutinman jina 
jallp'ata jap'enqa. 

56Ashkhapis kachunku, chayrí pisipis kachunku, jallp'ataqa suerteta choqaspa, 
rak'inki. 

Levitakuna yupasqa kanku 

57Levitakunaqa ayllunkuman jina yupasqa karqanku: Gersonpata ayllun, 
Coatpata ayllun, chantá Merarij ayllun ima. 

58Levitakunaj miraynintaj karqanku: Libnij ayllun, Hebronpata, Malijta, Musijta, 
chantá Corejta ayllun ima. Amiranpa tatan Coat karqa. 

59Amiranqa Levíj ususin Jocabedwan casarasqa. Jocabed ususenqa Leví, 
Egiptopi kashajtillanraj paqarisqa. Amiranwan, Jocabedwan imaqa Aaronpata, 
Moisespata, chantá Mariajtawan tatanku karqa. 

60Aaronpata churinkuna karqanku: Nadab, Abiú, Eleazar, chantá Itamar ima. 

61Nadabwan, Abiuwan imaqa Tata Diospa ñawpaqenpi wañusqanku, mana Tata 
Diospa kamachisqanman jinachu inciensota q'oshñichisqankurayku. 

62Yupasqa kasqankuman jina, Levíj miraynenqa tukuyninpi uj killayojmanta 
pataman, 23.000 qharikuna karqanku. Paykunaqa mana israelitakunawan 
khuskachu yupasqa karqanku, imaraykuchus paykunaqa jallp'ata mana 
jap'inankuchu karqa. 

63Ajinata Moiseswan, sacerdote Eleazarwan ima israelitakunata Moab pampapi, 
Jordán mayu qayllapi, Jericó llajta chimpapi yuparqanku. 

64Israelitakuna yupasqa karqanku chaykunapeqa mana ujpis karqachu 
Moiseswan, sacerdote Aaronwan ima Sinaí orqopi yuparqanku, chaykunamanta. 

65Tata Dios paykunaman nisqa: Ch'innejpi wañunkichej, nispa. Chayrayku 
paykunamanta mana ujpis kawsashaj karqañachu. Yefunej churin Calebwan, 
Nunpata churin Josuellawan mana wañorqankuchu. 

Números 27 

Selofejadpa ususinkuna jallp'ata mañakunku 

1Chayllaman Selofejadpa ususinkuna qayllaykamorqanku. Selofejadqa Jeferpata 
churin karqa, Jefertaj Galaadpata churin. Galaadtaj Maquirpata churin karqa 
Maquirtaj Manasespata churin. Selofejadqa Joséj churin Manasés ayllumanta 
karqa, ususinkunataj kaykuna karqanku: Malá, Nogá, Joglá, Milca, chantá Tirsa 
ima. 

2Chay phishqantin ñañakuna Dioswan Tinkukuna Toldoman rispa, Moisesta, 
sacerdote Eleazarta, chantá israelitakunamanta tukuy kurajkunatawan ima 
nerqanku: 

3Tataykoqa ch'innejpi wañorqa. Payqa, pikunachus Tata Diospa contranpi 
oqharikunankupaj Coreta qhaterqanku, mana chaykunawanchu karqa. Payqa 
kikin juchanrayku wañorqa. Paypataqa mana uj qhari wawallanpis karqachu. 

4Mana qhari wawayoj kasqanrayku, ayllunmanta tataykoj sutin chinkapunman, 
chaytaj mana allinchu kanman. Chayrayku noqaykuman tataykoj wawqenkunaj 
jallp'anku ukhupi jallp'ata qowayku ari, nispa. 

5Chantá Moisesqa chay warmikunaj mañakusqankuta Tata Diosman willarqa. 

6Tata Diostaj payta nerqa: 

7Selofejadpa ususinkunaqa cheqanta parlanku. Qoy ari jallp'ata tatankoj 
wawqenkunaj jallp'anku ukhupi. Tatankoj chayaqen jallp'aqa paykunaman 
chayachun. 

8Jinallataj israelitakunata niy: Sichus mayqen, mana qhari wawata rejsispa, 
wañupunman chayqa, chayaqenta ususin jap'enqa. 

9Sichus ususinpis mana kanmanchu chayqa, wawqenkunaman chayaqenta 
saqepuchun. 

10Sichus wawqenpis manallataj kanmanchu chayqa, chayaqenta tatanpa 
wawqenkunaman saqepuchun. 

11Sichus tatanpa wawqenpis manallataj kanmanchu chayqa, chayaqenta, 
mayqenchus manaraj karu ayllunchu kajman saqepuchun. Kay kamachisqayqa 
israelitakunapaj churasqa kanqa. Qanman kamachisusqayman jina ajinata 
ruwachunku, nispa. 

Josué Moisespa cuentanmanta kamachinanpaj ajllasqa 

(Dt 31.1-8) 

12Tata Dios Moisesta nillarqataj: Wichariy Abarín orqoman, chaymantataj 
israelitakunaman qonay jallp'ata rikunki. 

13Chayta rikuytawantaj, wawqeyki Aarón jina wañupunki, ñawpa 
tataykikunawantaj tantakoj ripunki. 

14Zin ch'innejpi yakuta mañakuspa israelitakuna contrayta oqharikushajtinku, 
qankunaqa mana jatunchawarqankichejchu. Israelitakunaj ñawpaqenkupi 
qankuna kamachisqayta mana kasuwarqankichejchu, nispa. Chay yakoqa Zin 
ch'innejpi Meriba nisqa cheqapi kashan. 

15Chantá Moisés Tata Diosta nerqa: 

16Tukuyta Kamachej Tata Diosníy, tukuyman kawsayta qoj Dios, uj runata 
paykunallamantataj ajllaspa churay ari. 

17Chantá ñawpaqenkuta rispa, paykunata pusanqa, maymanchá rishanku 
chayman, ama qhatirpayasqa oveja jina mana michejniyoj purinankupaj, nispa. 

18Tata Diostaj kuticherqa: Nunpa churin Josueta wajyay, imaraykuchus payqa 
sumaj wakichisqa runa. Chantá umanman makiykita churay. 

19Jinaspataj, sacerdote Eleazarpa ñawpaqenman, jinallataj tukuy israelitakunaj 
ñawpaqenkuman ima pusay. Paykuna rikushajtinkutaj, Josueta cuentaykimanta 
kamachej kananpaj churay. 

20Chantá payman kamachinanpaj atiyniykita qonki, tukuy israelitakuna qanta 
jina payta kasunankupaj. 

21Josueqa Urimnejta noqata tapunawanpaj Eleazar sacerdoteman 
qayllanqa.  Chantá Josué kamachejtin, tukuy israelitakuna llojsenqanku, 
jinallataj kutimponqanku, nispa. 

22Chantá Moisés, Tata Diospa kamachisqanman jina, kikinta ruwarqa. Moisesqa 
Josueta sacerdote Eleazarman, jinallataj israelitakunaj ñawpaqenkuman 
pusarqa. 

23Chaypitaj umanman makinta churaspa, cuentanmanta kamachej kananpaj 
churarqa, Tata Dios Moisesman nisqanman jina. 

Números 28 

Tata Diosman sapa p'unchay jaywanamanta 

(Ex 29.38-46) 

1Tata Dios Moisesta nillarqataj: 

2Israelitakunata kamachiy, maychus tiemponpi t'antayta, jinallataj q'olachispa 
jaywanata jaywanawankuta. Chaykunaqa noqapaj ima munayta q'apashaj 
jaywanamin kanku. 

3Kamachillaytaj q'olachispa Tata Diosman jaywanata jaywanawankoqa 
kaykuna kananta: Sapa p'unchay q'olachispa uj watayoj iskay corderota, mana 
iman imanasqata jaywawanqanku. 

4Ujnin kajta tutamanta jaywawankichej, ujnin kajtataj ch'isiyaykuyta. 

5Ch'aki mikhuymanta jaywanaqa sumaj jak'umanta iskay kilo uj litro olivo 
aceitewan puñasqa kanqa. 

6Chaytaqa sapa kuti q'olachispa Diosman jaywanqanku, Sinaí orqopi 
kamachisqaman jina. Chaytaj Tata Diospaj ima munayta q'apashaj jaywana 
kanqa. 

7Sapa uj corderota, uj litro sumaj vinotawan jaywanqanku. Chay vinota Dioswan 
Tinkukuna Toldopi Tata Diospa sutinpi ch'ajchonqanku. 

8Ujnin kaj corderotataj ch'isiyaykuyta q'olachispa jaywanqanku, chaymantaj 
ch'aki mikhuymanta jaywanata, vinotawan ima yapanqanku, imaynatachus 
tutamanta jaywarqanku, ajinallatataj. Chaykunaqa Tata Diospaj ima munayta 
q'apashaj jaywanamin kanqa. 

Samarina p'unchaypi jaywana 

9Samarina p'unchaypi uj watayoj, mana iman imanasqa iskay corderota Tata 
Diosman jaywankichej. Chaymantaj aceitewan puñasqa, sumaj jak'umanta tawa 
kilota, chantá vinotawan ima jaywankichej. 

10Chay q'olachisqa jaywanata samarina p'unchaypi vino jaywanatawan, chantá 
sapa p'unchay q'olachispa jaywanatawan khuska jaywankichej. 

Sapa killa jaywana 

11Killa qallariyta mana iman imanasqa iskay torillota, uj carnerota, uj watayoj 
qanchis corderotawan ima q'olachispa, Tata Diosman jaywankichej. 

12Sapa torillota aceitewan puñasqa sojta kilo sumaj jak'utawan ima 
jaywankichej. Sapa carnerotataj aceitewan puñasqa tawa kilo sumaj jak'utawan 
jaywallankichejtaj. 

13Corderotapis sapa ujta aceitewan puñasqa, iskay kilo sumaj jak'utawan 
q'olachinkichej. Chayqa ima munayta q'apashaj Tata Diosman jaywanamin 
kanqa. 

14Sapa torillota jaywaspa, iskay litro vinotawan jaywankichej, uj litro 
khuskanniyojtataj sapa carnerotawan jaywallankichejtaj. Sapa corderowantaj uj 
litrotakama jaywankichej. Chaykunamin sapa killa qallariyta q'olachispa Tata 
Diosman jaywanaykichej kashan. 

15Chay jawa, q'olachispa Tata Diosman sapa p'unchay jaywanata vinotawan 
khuska jaywasqaykichejmanta, jucha pampachasqa kananpaj, uj chivota 
jaywallankichejtaj. 

Pascua raymipi jaywana 

(Lv 23.5-8) 

16Wata qallariy killapi, chunka tawayoj p'unchay kashajtin, Pascua raymita Tata 
Diospa sutinpi ruwankichej. 

17Q'ayantintaj chunka phishqayoj p'unchay kashajtin, jatun raymi kanqa. 
Qanchis p'unchayta mana levadurayoj t'antata mikhunkichej. 

18Semana qallariyta Diospa sutinpi tantakunkichej. Chay p'unchaypi 
ruwanaykichejmanta amapuni ni imata ruwankichejchu. 

19Chay jawaqa, Tata Diosman q'olachispa jaywankichej mana iman imanasqa 
iskay torillokunata, uj carnerota, uj watayoj qanchis corderotawan ima. 

20Chay jaywanatawan khuska jaywanaykichejpaj aceitewan puñasqa sumaj 
jak'uta apamullankichejtaj. Sapa torillopaj sojta kilo jak'u kanqa, tawa kilotaj uj 
carneropaj. 

21Chay qanchis corderopajtaj sapa ujpaj iskay kilokama kanqa. 

22Chaymantataj juchaykichej pampachasqa kananpaj, Tata Diosman 
jaywanaykichejpaj, uj chivota apamullankichejtaj. 

23Chay tukuy jaywanata Tata Diosman jaywankichej, chantapis tutamanta sapa 
paqarin q'olachispa Diosman jaywanatapis jaywallankichejtaj. 

24Ajinata qanchisnintin p'unchaypi ruwankichej. Chay jaywana Tata Diospaj ima 
munay q'apashajta jaywana kanqa. Chay jawa, sapa p'unchay q'olachispa Tata 
Diosman jaywanata, vinotawan ima jaywankichej. 

25Qanchis kaj p'unchaypitaj, Diosta yupaychanaykichejpaj ujtawan 
tantakunkichej. Chay p'unchaypi ruwanaykichejmanta amapuni ni imata 
ruwankichejchu. 

Ñawpaj kaj poqoymanta jaywana 

(Lv 23.9-22) 

26Semana nisqa raymipi, maypachachus ñawpaj kaj poqoyta Tata Diosman 
jaywankichej chaypacha, Diosta yupaychanaykichejpaj tantakunkichej. Chay 
p'unchayqa imachus ruwanaykichejmanta mana ni imata ruwankichejchu. 

27Jinallataj chay p'unchay, ima munayta q'apashaj jaywanata q'olachispa Tata 
Diosman jaywankichej, iskay torillota, uj carnerota, uj watayoj qanchis 
corderotawan ima. 

28Chaywan khuskataj sapa uj torillopaj, aceitewan puñasqata sojta kilota sumaj 
jak'umanta jaywankichej. Sapa carneropajtaj tawa kilota jaywankichej, 

29uj watayoj qanchis corderotataj, sapa ujpaj iskay kilotakama jaywankichej. 

30Jinallataj juchaykichej pampachasqa kananpaj uj chivota jaywallankichejtaj. 

31Q'olachispa sapa p'unchay jaywanata, jinallataj ch'aki mikhuy jaywanata 
jich'anapaj vinotawan jaywankichej. Jaywanapaj uywakunaqa mana iman 
imanasqa kananku tiyan, nispa. 

Números 29 

Trompeta waqachina raymi 

(Lv 23.23-25) 

1Tata Dios nillarqapuni: Qanchis kaj killa qallariyta Diospa sutinpi 
tantakunkichej. Chay p'unchayqa ruwanaykichejmanta amapuni ni imata 
ruwankichejchu, imaraykuchus trompeta waqachina p'unchay kanqa. 

2Chaypacha q'olachispa Tata Diosman jaywankichej, ima munayta q'apashaj 
jaywanata jina, mana iman imanasqa uj torillota, uj carnerota, uj watayoj 
qanchis corderokunatawan ima. 

3Sapa torillota aceitewan puñasqa sojta kilo sumaj jak'utawan jaywankichej, 
sapa carnerotataj tawa kilo jak'utawan. 

4Sapa corderotataj iskay kilo jak'utawan jaywankichej. 

5Chantá juchaykichej pampachasqa kananpaj uj chivotawan jaywallankichejtaj. 

6Chay jawaqa, kamachisqa kasqanman jina, sapa killa q'olachispa jaywanata, 
jinallataj sapa p'unchay q'olachispa jaywanata, ch'aki mikhuy jaywanantinta, 
chantá ch'ajchunapaj vino jaywanantinta ima Diosman jaywallankichejpuni. 
Chay jaywanaqa Tata Diospaj ima munayta q'apashaj q'olachisqa jaywana 
kanqa. 

Jucha pampachana p'unchaypi jaywana 

(Lv 23.26-32) 

7Qanchis killallapitaj, chunka kaj p'unchayta tantakuspa, Diosta 
yupaychankichej. Chay p'unchayqa ayunankichej, jinataj ruwanaykichejmanta 
ama ni imata ruwankichejchu. 

8Ima munayta q'apashaj q'olachispa jaywanata Tata Diosman jaywankichej 
mana iman imanasqa uj torillota, uj carnerota, uj watayoj qanchis 
corderokunatawan ima. 

9Sapa torillota aceitewan puñasqa sojta kilo sumaj jak'utawan jaywankichej, 
sapa carnerotataj tawa kilo jak'utawan. 

10Sapa corderotataj iskay kilo sumaj jak'utawan jaywankichej. 

11Jinallataj jucha pampachasqa kananpaj, uj chivotawan jaywallankichejtaj. 
Jaywallankichejtaj jucha pampachana p'unchaypi jaywanata, chantá sapa 
p'unchay q'olachispa jaywanatawan. Sapa jaywanata, ch'aki mikhuy 
jaywanantinta chantá ch'ajchunapaj vinontinta jaywankichej. 

Ch'ujlla Ruwana raymi 

(Lv 23.33-44) 

12Qanchis kaj killapi, chunka phishqayoj p'unchaypi Diosta 
yupaychanaykichejpaj tantakunkichej. Chay p'unchayqa ruwanaykichejmanta 
amapuni ni imata ruwankichejchu. Qanchis p'unchaynintinta Tata Diospaj jatun 
raymita ruwapunkichej. 

13Raymi qallariy p'unchayta, ima munayta q'apashaj q'olachisqa jaywanata Tata 
Diosman jaywankichej mana iman imanasqa, chunka kinsayoj torillokunata, 
iskay carnerokunata, uj watayoj chunka tawayoj corderokunata ima. 

14Sapa torillota aceitewan puñasqa sojta kilo sumaj jak'utawan jaywankichej, 
sapa carnerotataj tawa kilo jak'utawan. 

15Uj watayoj sapa corderotataj iskay kilo sumaj jak'utawan jaywankichej. 

16Jinallataj jucha pampachasqa kananpaj uj chivotawan jaywallankichejtaj. Chay 
jawa, sapa p'unchay q'olachispa jaywanatapis jaywallankichejtaj. Chaykunata 
ch'aki mikhuy jaywanantinta, ch'ajchunapaj vinontinta ima jaywankichej. 

17Iskay kaj p'unchaypeqa mana iman imanasqa chunka iskayniyoj torillokunata, 
iskay carnerokunata, uj watayojta chunka tawayoj corderokunatawan ima 
jaywankichej. 

18Chay jawa, Tata Dios kamachisqanman jina, torillokuna, carnerokuna, 
corderokuna mashkhachus kasqanman jina jaywankichej ch'aki mikhuy 
jaywanantinta, chantá ch'ajchunapaj vinontinta ima. 

19Jinallataj jucha pampachasqa kananpaj uj chivotawan jaywallankichejtaj. Chay 
jawa, sapa p'unchay q'olachispa jaywanatapis jaywallankichejtaj. Chaykunata 
ch'aki mikhuy jaywanantinta, ch'ajchunapaj vinontinta ima jaywankichej. 

20Kinsa kaj p'unchaypirí mana iman imanasqa, chunka ujniyoj torillokunata, 
iskay carnerokunata, uj watayoj chunka tawayoj corderokunatawan ima 
jaywankichej. 

21Chay jawa, Tata Dios kamachisqanman jina, torillokuna, carnerokuna chantá 
corderokuna mashkhachus kasqankuman jina jaywankichej ch'aki mikhuy 
jaywanantinta chantá ch'ajchunapaj vinontinta ima. 

22Chantá jucha pampachasqa kananpaj uj chivotawan jaywankichej. Jinallataj 
sapa p'unchay q'olachispa jaywanatapis jaywallankichejtaj. Chaykunata ch'aki 
mikhuy jaywanantinta, chantá ch'ajchunapaj vinontinta ima jaywankichej. 

23Tawa kaj p'unchaypitaj, mana iman imanasqa chunka torillokunata, iskay 
carnerokunata, uj watayoj chunka tawayoj corderokunatawan ima 
jaywankichej. 

24Chay jawa, Tata Dios kamachisqanman jina, torillokuna, carnerokuna, 
corderokuna ima, mashkhachus kasqankuman jina ch'aki mikhuy 
jaywanantinta, ch'ajchunapaj vinontinta ima jaywankichej. 

25Jucha pampachasqa kananpajtaj uj chivotawan jaywankichej. 
Jaywallankichejtaj sapa p'unchay q'olachisqa jaywanata. Chaykunata ch'aki 
mikhuy jaywanantinta, ch'ajchunapaj vinontinta ima jaywankichej. 

26Phishqa kaj p'unchaypitaj mana ima imanasqa jisq'on torillokunata, iskay 
carnerokunata, uj watayoj chunka tawayoj corderokunatawan ima 
jaywankichej. 

27Chay jawa, Tata Dios kamachisqanman jina, torillokuna, carnerokuna, 
corderokuna ima, mashkhachus kasqankuman jina, ch'akin mikhuy 
jaywanantinta, chantá ch'ajchunapaj vinontinta ima jaywankichej. 

28Jinallataj jucha pampachasqa kananpaj uj chivotawan jaywankichej. Sapa 
p'unchay q'olachispa jaywanatapis jaywallankichejtaj. Chaykunata ch'aki 
mikhuy jaywanantinta, chantá ch'ajchunapaj vinontinta ima jaywankichej. 

29Sojta kaj p'unchaypeqa pusaj torillokunata, iskay carnerokunata, uj watayoj 
chunka tawayoj corderokunata ima jaywankichej. 

30Chay jawa, Tata Dios kamachisqanman jina, torillokuna, carnerokuna, 
corderokuna ima, mashkhachus kasqankuman jina ch'aki mikhuy 
jaywanantinta, chantá ch'ajchunapaj vinontinta ima jaywankichej. 

31Jucha pampachasqa kananpajtaj uj chivotawan jaywankichej. Jinallataj sapa 
p'unchay q'olachispa jaywanatapis jaywallankichejtaj. Chaykunata ch'aki 
mikhuy jaywanantinta, chantá ch'ajchunapaj vinontinta ima jaywankichej. 

32Qanchis kaj p'unchaypi mana iman imanasqa qanchis torillokunata, iskay 
carnerokunata, uj watayoj chunka tawayoj corderokunata ima jaywankichej. 

33Chay jawa, Tata Dios kamachisqanman jina, torillokuna, carnerokuna, 
corderokuna ima mashkhachus kasqankuman jina, ch'aki mikhuy 
jaywanantinta, ch'ajchunapaj vinontinta ima jaywankichej. 

34Jucha pampachasqa kananpajtaj uj chivotawan jaywallankichejtaj. Jinallataj 
sapa p'unchay q'olachispa jaywanatapis jaywallankichejtaj. Chaykunata ch'aki 
mikhuy jaywanantinta, chantá vinontinta ima jaywankichej. 

35Pusaj kaj p'unchaypitaj yupaychanaykichejpaj tantakunkichej. Chay 
p'unchayqa imachus ruwanaykichejmanta ama ni imata ruwankichejchu. 

36Ima munayta q'apashaj jaywanata, q'olachispa Tata Diosman mana iman 
imanasqa uj torillota, uj carnerota, uj watayoj qanchis corderokunatawan ima 
jaywankichej. 

37Chay jawa, Tata Dios kamachisqanman jina, torillokuna, carnerokuna, 
corderokuna ima mashkhachus kasqanman jina ch'aki mikhuy jaywanantinta, 
chantá ch'ajchunapaj vinontinta ima jaywankichej. 

38Chantá jucha pampachasqa kananpaj uj chivotawan jaywallankichejtaj. 
Jinallataj sapa p'unchay q'olachispa jaywanatapis jaywallankichejtaj. 
Chaykunata ch'aki mikhuy jaywanantinta, chantá vinontinta ima jaywankichej. 

39Chaykunata Tata Diospa jatun raymin p'unchaykunapi jaywankichej. Chay 
jawa jaywallankichejtaj, Tata Diosman nisqaykichejta junt'aspa jaywanata, 
sonqomanta munaspa jaywanata, chayrí q'olachispa jaywanata, ch'akiy mikhuy 
jaywanata, ch'ajchunapaj vinota, chantá k'achata kawsakuy jaywanata ima, 
nispa. 

40 40 (30.1) Chantá Moisesqa Tata Dios payman imatachus kamachisqanta 
israelitakunaman rejsicherqa. 

Números 30 

Diosman imatachus nisqanchejta junt'ana 

1 1 (2) Chantá Moisés israelitakunamanta kurajkunata nerqa: Tata Dios ajinata 
kamachin: 

2 2 (3) Sichus mayqenpis Tata Diospaj imata ruwananta nin chayqa, chayrí 
tiluspa imatapis junt'ananta nin chayqa, imatachus nisqanmanta mana 
kutirinanchu tiyan, manachayqa nisqanta junt'ananpuni tiyan. 

3 3 (4) Ichapis uj sipas tatanpa makillanpiraj kashaspa, imatapis Tata Diosman 
qonanta ninman, chayrí imatapis ruwananta ninman. 

4 4 (5) Sichus tatan imatachus nisqanta uyarispa, mana imatapis ninmanchu 
chayqa, chay sipas imatachus nisqanta junt'anan tiyan. 

5 5 (6) Chantá sichus sipaspa tatan chayta yachaspa, mana munanmanchu 
imatachus nisqanta junt'ananta chayqa, sipasqa manaña nisqanta junt'anqachu. 
Tatan mana munasqanrayku, Tata Diosqa junt'anantapuni mana mañanqachu. 

6 6 (7) Sichus uj warmisapallanraj kashaspa, Tata Diosman imatapis qonanta 
ninman, chayrí mana allinta qhawarikuspa imatapis ruwananta ninman, chantá 
casarakapunman, 

7 7 (8) sitajchus qosan nisqanta yachaspa, mana imatapis ninmanchu chayqa, 
chay warmi imatachus Diosman nisqanta, jinallataj imatachus ruwasaj 
nisqantapis junt'anan tiyan. 

8 8 (9) Sichus qosan yachaspa mana munanqachu chayta junt'ananta, chayrí 
mana allinta qhawarikuspa imatapis nisqanta junt'ananta chayqa, chay warmi 
manaña junt'ayta atenqachu. Tata Diospis manallataj junt'anantapuni 
mañanqachu. 

9 9 (10) Sichus warmisapa, chayrí qosanmanta t'aqasqa warmi nenqa Tata 
Diospaj imatapis ruwananta, chayrí imatapis qonanta chayqa, imatachus 
nisqanta junt'ananpuni tiyan. 

10 10 (11) Ichapis qosayoj warmi qosanpa wasinpi kashaspa, tiluspa ninman Tata 
Diospaj imatapis ruwananta. 

11 11 (12) Sichus qosan chayta yachashaspa, mana imatapis ninmanchu, nitaj 
jark'akunmanchu chayqa, chay warmi imatachus nisqanta junt'anan tiyan. 

12 12 (13) Chaywanpis sichus qosan chayta yachaytawan, imatachus nisqanta 
junt'ananta mana munanmanchu chayqa, chay warmi manaña junt'anqachu, 
qosan mana munasqanrayku. Tata Diostaj junt'anantapuni manaña 
mañanqachu. 

13 13 (14) Qosanqa warmin Diosman imatachus nisqanta, chayrí ayunananta 
nisqanta, allinchus, manachus kasqanta niyta atenqa. 

14 14 (15) Chaywanpis sichus qosan chayta yachashaspa, q'ayantin, 
minchhantinpis mana imatapis ninmanchu chayqa, niyta munan warmin Tata 
Diosman imatachus nisqanta, chayrí tilusqanta junt'ananta. 

15 15 (16) Sichus qosan yachasqanmantaña mana usqhayta imatapis ninmanchu, 
chaymantaraj mana allinchu kasqanta ninman chayqa, pay warminpa juchanta 
apanqa, warmin Tata Diosman imatachus qosaj nisqanta mana 
junt'asqanmanta. 

16 16 (17) Chaykunata Tata Dios Moisesman kamacherqa, chayman jina qhari 
warmi imatachus ruwanankumanta, jinataj tatanpa wasillanpiraj tiyaj sipaswan 
imatachus ruwanankumanta ima. 

Números 31 

Israelitakuna madianitakunata atipanku 

1Tata Dios Moisesta nillarqataj: 

2Israelitakunaj sutinpi madianitakunamanta vengakamuy, chaymantataj 
wañupunki, nispa. 

3Chantá Moisesqa israelitakunata nerqa: Madianitakunawan maqanakoj 
rinaykichejpaj wakinkuna oqharikuychej. Tata Diospa sutinpi paykunamanta 
vengakamusunchej. 

4Sapa jatun ayllumanta waranqa soldadokuna maqanakoj richunku, nispa. 

5Ajinaqa israelitakuna sapa jatun ayllumanta waranqa soldadokunata 
maqanakoj rinankupaj ajllarqanku. Tukuyninpi 12.000 soldadokuna karqanku. 

6Moisesqa paykunata maqanakoj kacharqa, paykunawan khuskataj sacerdote 
Eleazarpa churin Finés rerqa. Payqa Diospaj t'aqasqa imakunata, chantá 
maqanakuyta qallarinankupaj waqachinapaj trompetakunatawan aparqa. 

7Jinataj israelitakunaqa Tata Dios Moisesman kamachisqanman jina, 
madianitakunata atipaykuspa, tukuyninta wañucherqanku. 

8Paykunatawan khuska Madianmanta kay phishqa kuraj kamachejkunata 
wañuchillarqankutaj: Evita, Requenta, Surta, Jurta, Rebata ima. Beorpa churin 
Balaamtapis espadawan wañuchillarqankutaj. 

9Chaypacha israelitakunaqa madianitakunaj warminkukunata, chantá 
wawankukunatawan ima jap'ispa, apakaporqanku. Jinallataj tukuy 
uywankukunata, tukuy imaymana valorniyoj imakunatawan ima 
qhechullarqankutaj. 

10Jinallataj tukuy llajtankukunata, chantá toldonkukunatapis 
ruphaykuchillarqankutaj. 

11Chantá tukuy ima qhechusqankuta tantaykuspa, runakunata, uywakunata 
ima, 

12Moisesman, sacerdote Eleazarman, israelitakunaman ima aparqanku. 
Paykuna jarasqa kasharqanku Moab pampapi, Jordán mayu kantupi, Jericó 
llajtaj chimpanpi. 

13Chantá Moiseswan, sacerdote Eleazarwan, israelitakunamanta tukuy 
kurajkunawan ima jarankumanta llojserqanku maqanakumanta kutimojkunata 
taripaj. 

14Moisestajrí soldadokunata kamachejkunapaj, waranqata kamachejkunapaj, 
pachajta kamachejkunapaj ima phiñakorqa. 

15Chantá Moisés paykunata nerqa: Imaraykutaj kay warmikunata mana 
wañucherqankichejchuri? 

16Kay warmikuna Balaam yuyaychasqanrayku israelitakunata Tata Diospa 
contranpi juchallicherqanku, Baal Pegor lantinta yupaychanaman pusaspa. 
Chayrayku Tata Dios israelitakunata millay onqoywan ñak'aricherqa. 

17Jinaqa kunanpacha Madianmanta tukuy qhari wawakunata, jinallataj qharita 
rejsej tukuy warmita wañuchiychej. 

18Qharita mana rejsej sipaskunatarí ama wañuchiychejchu, chaykunaqa 
qankunapaj kachunku. 

19Pikunachus qankunamanta runata wañucherqankichej, chayrí wañusqata 
llankharqankichej, chaykunaqa jaramanta jawapi qanchis p'unchayta 
qhepakunkichej. Kinsa kaj p'unchaypi, qanchis kaj p'unchaypiwan qankuna, 
chantá jap'ispa apamusqaykichej runakuna ima llimphuchakunaykichej tiyan 
Diospa ñawpaqenpi llimphu kanaykichejpaj. 

20Jinallataj tukuy p'achata, qaramanta ruwasqa kajta, jinataj cabra millmamanta 
awasqata, chantá maderamanta ruwasqa kajtapis llimphuchanaykichej tiyan, 
nispa. 

21Chantá sacerdote Eleazar maqanakuman rej tukuy soldadota nerqa: Tata Dios 
Moisesnejta kamachisqanpi ajinata nin: 

22Qorimanta, qolqemanta, broncemanta, fierromanta, estañomanta, chayrí 
titimanta tukuy ima ruwasqa, 

23chantá imatachus nina mana q'olanchu chaykunata, ninapi q'asparankichej. 
Chantá llimphuchana yakuwan mayllaspa, llimphuchankichej. Tukuy imatachus 
nina q'olan chaykunatarí, yakullawan mayllaspa llimphuchankichej. 

24Qanchis kaj p'unchaypitaj p'achaykichejta t'ajsakunkichej. Ajinamanta 
llimphupaj qhawasqa kankichej. Chaymantaraj jaramanqa yaykuyta atinkichej, 
nispa. 

Maqanakupi qhechusqankuta rak'inakunku 

25Chantá Tata Dios Moisesta nillarqataj: 

26Qanwan, sacerdote Eleazarwan, chantá israelitakunaj kurajninkukunawan 
ima madianitakunamanta imatachus qhechusqankuta yupaychej, runakunata, 
chantá uywakunata ima. 

27Chantá iskayman uj rejta t'aqaspa, khuskanta maqanakoj rejkunaman qoychej, 
khuskantataj mana rerqankuchu, chaykunaman. 

28Chay jawa wakinta noqapaj t'aqapuwanki: Soldadokunaman chayajmanta, 
jinallataj runakunamanta, wakakunamanta, burrokunamanta, ovejakunamanta 
ima sapa phishqa pachajmanta ujta t'aqapuwanki. 

29Soldadokunaman chayajmanta noqaman jaywasqa kajta sacerdote 
Eleazarman qonki. 

30Israelitakunaman chayajmantataj kikillantataj sapa phishqa chunkamanta 
ujta t'aqankichej: Runakunamanta, wakakunamanta, burrokunamanta, 
ovejakunamanta, ima uywachá tiyan, chaykunamanta. Chaytataj Tata Dioswan 
Tinkukuna Toldopi imachus ruwanata ruwashanku, chay levitakunaman qonki, 
nispa. 

31Chantá Moiseswan, Eleazarwan ima Tata Dios kamachisqanman jina, kikinta 
ruwarqanku. 

32Israelita soldadokuna madianitakunamanta qhechusqankoqa kaykuna karqa: 
675.000 ovejakuna. 

3372.000 wakakuna, 

3471.000 burrokuna ima karqa. 

35Jinallataj 32.000 qharej mana chayasqan sipaskuna ima karqanku. 

36Chaymanta soldadokunaman chayaj karqa: 337.500 ovejakuna. 

37Chaymanta Tata Diospaj t'aqasqankutaj 675 ovejakuna karqanku. 

3836.000 wakakunamantataj qanchis chunka iskayniyoj wakakunata Tata 
Diospaj t'aqarqanku. 

3930.500 burrokunamantataj sojta chunka ujniyoj burrokunata Tata Diospaj 
t'aqarqanku. 

4016.000 sipaskunamantataj kinsa chunka iskayniyojta Tata Diospaj 
t'aqarqanku. 

41Tata Diosman jaywanapaj t'aqasqa kajmanta Moisesqa sacerdote Eleazarman 
qorqa, Tata Dios kamachisqanman jina. 

42Chaymantataj Moisesqa soldadokuna qhechuspa apamusqankumanta 
khuskanninta israelitakunapaj t'aqarqa. 

43Chaytaj soldadokunajta jinallataj karqa: 337.500 ovejakuna, 

4436.000 wakakuna, 

4530.500 burrokuna 

4616.000 sipaskuna ima. 

47Chaykunamanta Moisesqa sipaskunamanta, jinallataj uywakunamantapis 
sapa phishqa chunkamanta ujta t'aqarqa. Chaykunatataj Tata Dioswan 
Tinkukuna Toldopi ruwaj levitakunaman qorqa, Tata Dios payman 
kamachisqanman jina. 

48Chaymantataj waranqa soldadokunata kamachejkuna, jinallataj pachajta 
kamachejkuna ima Moisesman rerqanku. 

49Nerqankutaj: Noqaykoqa soldadonchejkunata sumajta yupayku, manataj ujpis 
wañusqachu. 

50Chayrayku qorimanta imatachus tarisqaykuta apamushayku: Makiman 
añukunata, makiman churakunata, anillokunata, jaluchukunata, walqakunata 
ima. Chaytaqa Tata Diosman qoyku juchayku pampachasqa kananpaj, nispa. 

51Chantá Moiseswan, Eleazarwan ima qorimanta ruwasqa tukuy ima 
apamusqankuta jap'erqanku. 

52Waranqa soldadota kamachejkuna, jinataj pachajtakama kamachejkuna Tata 
Diosman jaywanankupaj apamusqanku qoreqa tukuyninpi 184 kuraj kilo 
pesarqa. 

53Israelita soldadokuna imatachus madianitakunamanta qhechusqankurí 
paykunallapaj karqa. 

54Ajinata Moiseswan, chantá sacerdote Eleazarwan ima waranqatakama, 
pachajtakama kamachejkuna apamusqanku qorita jap'erqanku. Chantá 
Dioswan Tinkukuna Toldoman chay qorita apaykorqanku, Tata Dios 
israelitakunamanta yuyarikunanpaj. 

Números 32 

Iskay jatun ayllukuna Jordán mayoj chimpanpi qhepakunku 

(Dt 3.12-22) 

1Rubén jatun ayllojta, Gad jatun ayllojtawan ima ashkha uywanku karqa. 
Chayrayku Jazerpi jallp'a, chantá Galaadpi jallp'awan uywata mirachinapaj 
sumaj kasqanta reparaspa, 

2Gad jatun ayllumanta kajkuna, chantá Rubén jatun ayllumanta kajkuna ima 
Moisesta, sacerdote Eleazarta, chantá israelitakunaj kurajninkukunata ima 
nerqanku: 

3Atarot, Dibón, Jazer, Nimrá, Jesbón, Eleale, Sebán, Nebo, Beón ima, 

4Tata Dios israelitakunapaj jap'isqan jallp'aqa uywata mirachinapaj manchay 
sumaj kashan. Noqaykojta ashkha uywayku tiyapuwayku. 

5Sichus qanman allin rijch'asunki chayqa, noqaykuman chay jallp'ata qowayku. 
Amaña Jordán mayuta chimpachiwaykuchu ari, nispa. 

6Moisestajrí Rubén chantá Gad jatun ayllukunamanta kajkunaman kuticherqa: 
Wawqeykichejkuna mayuta chimpaspa maqanakoj rishajtinku, qankunaqa 
kayllapiñachu qhepakuyta munashankichej? 

7Imaraykutaj israelitakunata iskayrayachiyta munashankichej, Tata Diospa 
qosqan jallp'aman ama rinankupajri? 

8Tataykichejkunapis kikillantataj ruwarqanku, maypachachus Cadés 
Barneamanta chay jallp'ata qhawamojta kacharqani, chaypacha. 

9Paykunaqa Escol wayq'okama chayaspa, chay jallp'ata qhawarqanku. 
Chaymanta kutimuspataj, israelitakunata iskayrayacherqanku, Tata Dios 
paykunaman qosqan jallp'aman ama yaykunankupaj. 

10Chayrayku Tata Diosqa chay p'unchay maytapuni phiñakorqa, tiluspataj 
nerqa: 

11Egiptomanta llojsimojkunamanta, iskay chunka watayojmanta pataman chay 
jallp'ata mana rikonqankuchu, imajtinchus mana tukuy sonqochu 
qhatiwarqanku. Chay jallp'ata Abrahamman, Isaacman, Jacobman ima tiluspa 
qonayta nerqani, chayman mana yaykonqankuchu. 

12Quenizita Yefunej churin Calebwan, chantá Nunpata churin Josuellawan 
yaykonqanku, imaraykuchus noqata tukuy sonqo qhatiwarqanku, nispa. 

13Chaymanta Tata Dios manchayta phiñakuspa, tawa chunka watata 
israelitakunata ch'innejpi puricherqa Tata Diosta tukuy mana kasojkuna 
wañuspa tukukunankukama. 

14Kunanqa qankunañataj Tata Diosta israelitakunaj contranta phiñachiyta 
munaspa, juchasapa tataykichej jina ruwayta munashankichej. 

15Sichus qankuna mana kasuyta munankichejchu chayqa, Tata Dios kay 
ch'innejpi israelitakuna unaytaraj kanankuta watej nillanqataj. Qankunataj 
israelitakuna chinkachisqa kanankupaj juchayoj kankichej, nispa. 

16Chantá Rubén, jinataj Gad jatun ayllumanta kajkuna Moisesta nerqanku: 
Noqayku ovejaykupaj, wakaykupaj ima kanchakunata ruwayta munayku. 
Aylluykupajtaj llajtakunata sayarichiyta. 

17Chaymantataj sumaj wakichisqa israelitakunaj ñawpaqenkuta risqayku, 
jap'inanku kashan, chay jallp'aman chayachinaykukama. Chaykamataj tukuy 
aylluyku sumaj ruwasqa llajtakunapi qhepakonqanku, kay cheqanejpi tiyakoj 
runakuna ama imatapis ruwanankupaj. 

18Noqaykurí sapa uj israelita jap'inan kashan, chay jallp'ata jap'ejtinkuraj, 
wasiykuman kutimpusqayku. 

19Jordán mayu chimpapi paykunawan jallp'ata manaña jap'isqaykuchu, nitaj 
aswan jaqaypipis, imaraykuchus Jordán mayu inti llojsimuynejpi jallp'ayojña 
kasqayku, nispa. 

20Moisestaj kuticherqa: Sichus nisqaykichejta junt'ankichej, sitajchus Tata 
Diospa ñawpaqenta maqanakoj rinaykichejpaj wakichikunkichej chayqa, 

21tukuyniykichej armata oqharisqa Jordán mayuta chimpaychej. Chantá Tata 
Dios tukuy awqaykichejta qharqonankama chaypi qhepakunkichej. 

22Chantá tukuy chay jallp'ata jap'ispaña, wasiykichejman kutimpunkichej. Tata 
Diospaj, chantá israelitakunapaj imatachus ruwanaykichejta junt'ankichej. 
Chaymanta kay jallp'a qankunajta kanqa, Tata Diospa nisqanman jina. 

23Sichus nisqaykichejman jina mana ruwankichejchu chayrí, kayta allinta 
yachaychej: Tata Diospa contranta juchallinkichej, juchallisqaykichejraykutaj 
paypa jasut'iynin pataykichejpi kanqa. 

24Kunanqa aylluykichejpaj llajtakunata sayarichiychej, kanchatapis 
uywaykichejpaj ruwaychej. Chaywanpis imatachus nisqaykichejtapis 
junt'aychej, nispa. 

25Chantá Gad jatun ayllumanta kajkuna, jinataj Rubén jatun ayllumanta kajkuna 
ima Moisesta nerqanku: Noqaykoqa imatachus kamachisqaykita kikinta 
ruwasqayku. 

26Warmiyku, juch'uy wawayku, chantá tukuy uywaykukuna ima Galaadpi 
jatarichisqayku llajtakunapi qhepakonqanku. 

27Noqaykutaj sumaj wakichisqa, Tata Diospa kamachisqan maqanakoj risqayku, 
qan kamachiwasqaykuman jina, nispa. 

28Chaymanta Moisesqa sacerdote Eleazarta, Nunpa churin Josueta, Israel tukuy 
ayllumanta kurajkunata ima kay jinata kamacherqa: 

29Gad jatun ayllumanta kajkuna, Rubén jatun ayllumanta kajkuna ima 
maqanakunapaj sumaj wakichisqa, qankunawan khuska Jordán mayuta 
chimpananku tiyan. Chantá sichus Tata Diospa kamachisqanman jina jallp'ata 
jap'inkichej chayqa, qankuna Galaad jallp'ata paykunajta kananpaj qonkichej. 

30Sichus mana qankunawan khuska Jordán mayuta chimpanqankuchu chayrí, 
qankunawan khuska Canaán suyupi jallp'ata jap'enqanku, nispa. 

31Chantá Gad jatun ayllumanta kajkuna, Rubén jatun ayllumanta kajkuna ima 
kuticherqanku: Noqayku Tata Diospa kamachisqanman jina ruwasqayku. 

32Diosta kasuspa, armayku jap'irisqa Canaán suyuman yaykusqayku. Jinapis 
Jordán mayu inti llojsimuynejpi jallp'aqa noqaykojta kanqa, nispa. 

33Ajinata Moisesqa Gad jatun aylluman, Rubén jatun aylluman, chantá Manasés 
khuskan jatun aylluman ima jallp'ata qorqa. Chay jallp'aqa amorreokunaj kuraj 
kamachejninku Sijonpata, chantá Basanmanta kuraj kamachej Ogpatawan 

karqa. Chayta paykunaqa tukuy llajtankunantinta, chantá muyuyninpi kaj 
jallp'antinta jap'erqanku. 

34Chantá Gad jatun ayllumanta kajkunaqa kay llajtakunata watej 
sayaricherqanku: Dibonta, Atarotta, Aroerta, 

35Atarot Sofanta, Jazerta, Yogbeata, 

36Bet Nimrata chantá Bet Arantawan ima. Chay llajtakunata sumaj perqawan 
muyuykucherqanku, jinallataj ovejankupajpis kanchakunata ruwarqanku. 

37Rubén jatun ayllumanta kajkunapis kay llajtakunata watej 
sayarichillarqankutaj: Jesbonta, Elealeta, Quiriatayinta, 

38Nebota, Baal Megonta, Sibematawan ima. Watej sayarichisqanku 
llajtakunataqa waj sutiwan suticharqanku. 

39Manasespata churin Maquirpa churinkunaqa Galaadman rispa, chaypi tiyakoj 
tukuy amorreokunata qharqorqanku, jallp'ankutataj jap'erqanku. 

40Chantá Moisesqa Manasespa churin Maquirpa mirayninman Galaadpi jallp'ata 
qoporqa. Ajinamanta paykunaqa Galaadpi tiyakorqanku. 

41Manasespata churin Yairpis amorreokunamanta juch'uy llajtakunata 
qhechullarqataj. Chantá qhechusqan llajtakunata: “Javot Yaír”, nispa suticharqa. 

42Jinallataj Nobajpis Kenat llajtata, tukuy juch'uy llajtakunantinta ima 
qhechuspa, jap'erqa. Jap'isqan llajtakunatataj kikin sutillanwantaj suticharqa 
“Nobaj”, nispa. 

Números 33 

Israelitakuna ch'innejta purisqankuta yuyarinku 

1Israelitakuna Egiptomanta llojsimuspa, samarispa samarispa puririsqanku 
ajina karqa: Paykunataqa Moiseswan, chantá Aaronwan ima soldadokunata jina 
sinrullata pusarqanku. 

2Tata Dios kamachisqanman jina, Moisesqa maynejmantapachachus 
puririsqankuta, chantá maymanchus chayasqankuta, chay cheqakunaj sutinkuta 
qhelqarqa. Ñanta rispa, kay llajtakunata pasarqanku. 

3Israelitakunaqa wata qallariy killata, chunka phishqayoj p'unchay kashajtin, 
Ramesés llajtamanta llojserqanku. Pascua raymita ruwasqankumanta, chay 
q'ayantin purirerqanku. Chaypacha paykunaqa manchay wapulla, tukuy Egipto 
llajtayojkunaj rikunankuta llojserqanku. 

4Chaykamataj Egipto llajtayojkunaqa Tata Dios tukuy kuraj kaj churinkuta 
wañurachisqanta p'ampasharqanku. Chayta ruwaspataj, Tata Dios Egipto 
llajtayojkunaj diosninkuta p'enqaypi rikhuricherqa. 

5Israelitakunaqa Ramesesmanta llojsispa, Sucotpi jarakorqanku. 

6Sucotmanta llojsisparí, Etampi jarakorqanku. Chayqa ch'innej qallarin 
chaynejpi kashan. 

7Etammanta puririspataj, Baal Sefonmanta inti llojsimuynejpi, Pi Ajirot 
chaynejman muyuykorqanku, Migdolpa chimpanpitaj jarakorqanku. 

8Pi Ajirotmanta puririspataj, Puka Mama Qochata chimpaytawan, ch'innejman 
chayarqanku. Chantá Etam nisqa ch'innejta kinsa p'unchayta purispa, Marapi 
jarakorqanku. 

9Maramanta puririspataj, Elimman chayarqanku. Chaypi chunka iskayniyoj 
yaku juturi karqa, qanchis chunka palma sach'akuna ima. Chantá chaynejpi 
jarakorqanku. 

10Elimmanta puririspataj, Puka Mama Qocha kantupi jarakorqanku. 

11Puka Mama Qochamanta puririspataj, Sin sutiyoj ch'innejpi jarakorqanku. 

12Sin ch'innejmanta puririspataj, Dofcapi jarakorqanku. 

13Dofcamanta puririspataj, Aluspi jarakorqanku. 

14Alusmanta puririspataj, Refidinpi jarakorqanku, chaypitaj ujyanankupaj yaku 
mana karqachu. 

15Refidinmanta puririspataj, Sinaí ch'innejpi jarakorqanku. 

16Sinaimanta puririspataj, Quibrot Hatavapi jarakorqanku. 

17Quibrot Hatavamanta puririspataj, Jaserotpi jarakorqanku. 

18Jaserotmanta puririspatajrí, Ritmapi jarakorqanku. 

19Ritmamanta puririspataj, Rimón Perespi jarakorqanku. 

20Rimón Peresmanta puririspataj, Libnapi jarakorqanku. 

21Libnamanta puririspataj, Rissapi jarakorqanku. 

22Rissamanta puririspataj, Quelatapi jarakorqanku. 

23Quelatamanta puririspataj, Sefer orqopi jarakorqanku. 

24Sefer orqomanta puririspatajrí, Jaradapi jarakorqanku. 

25Jaradamanta puririspataj, Macelotpi jarakorqanku. 

26Macelotmanta puririspatajrí, Tajatpi jarakorqanku. 

27Tajatmanta puririspataj, Terajpi jarakorqanku. 

28Terajmanta puririspatajrí, Mitcapi jarakorqanku. 



371 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

29Mitcamanta puririspataj, Jasmonapi jarakorqanku. 

30Jasmonamanta puririspataj, Moserotpi jarakorqanku. 

31Moserotmanta puririspataj, Bené Yacanpi jarakorqanku. 

32Bené Yacanmanta puririspatajrí, Gidgad orqopi jarakorqanku. 

33Gidgad orqomanta puririspataj, Jotbatapi jarakorqanku. 

34Jotbatamanta puririspatajrí, Abronapi jarakorqanku. 

35Abronamanta puririspataj, Ezión Gueberpi jarakorqanku. 

36Ezión Guebermanta puririspataj, Zin ch'innejpi, Cades nisqapi jarakorqanku. 

37Cadesmanta puririspataj, Hor sutiyoj orqopi jarakorqanku. Chayqa Edom 
suyoj mojonninwan tinkuypi kashan. 

38Tata Diospa kamachisqanman jina Aaronqa Hor nisqa orqoman wicharerqa, 
chaypitaj wañuporqa. Wañuporqa, chaypacha karqa israelitakuna Egiptomanta 
llojsimusqankumanta, tawa chunka wataña kashajtin, phishqa kaj killa 
qallariyta. 

39Aarón 123 watayoj kashaspa, Hor nisqa orqopi wañuporqa. 

40Aradmanta Canaán llajtayoj kuraj kamachejqa chaypacha Neguevpi 
tiyakusharqa. Paytaj israelitakuna chaynejman chayamusqankuta yacharqa. 

41Chantá israelitakuna Hor orqomanta puririspa, Salmonapi jarakorqanku. 

42Salmonamanta puririspataj, Punonpi jarakorqanku. 

43Punonmanta puririspataj, Obotpi jarakorqanku. 

44Obotmanta puririspatajrí, Iyé Abarinpi jarakorqanku. Chayqa Moab suyoj 
mojonninwan tinkuynejpi kashan. 

45Iyé Abarinmanta puririspataj, Dibón Gadpi jarakorqanku. 

46Dibón Gadmanta puririspatajrí, Almón Diblatayinpi jarakorqanku. 

47Almón Diblatayinmanta puririspataj, Abarín orqonejpi jarakorqanku. Chayqa 
Nebomanta inti llojsimuynejpi kashan. 

48Abarinmanta puririspatajrí, Moab pampapi, Jordán mayoj kantunpi, Jericó 
llajtaj chimpanpi jarakorqanku. 

49Jordán mayu kantupi jarankoqa Moab pampakunapi, Bet Yesimotmantapacha 
Abel Sitinkama chayarqa. 

Canaán jallp'ata rak'inakunku 

50Israelitakuna Jordán mayu kantupi, Moab pampapi kashajtinku, Jericó llajtaj 
chimpanpi Tata Dios Moisesta nerqa: 

51Israelitakunata kay jinata niy: Jordán mayuta chimpaytawan, Canaán suyuman 
yaykuspaqa, 

52tukuy chaypi tiyakojkunata qharqoychej. Phiriychejtaj rumimanta ruwasqa, 
chantá metalmanta ruwasqa lantinkunata. Orqo patapi lanti yupaychana 
cheqakunatapis thuñiychej. 

53Chantá chay suyuta jap'ispa, chaypi tiyakuychej, imaraykuchus noqamin 
tiyakunaykichejpaj chay suyupi jallp'ata qoykichej. 

54Chay jallp'ataqa sapa ayllu mashkhachus kasqaykichejman jina, suerteta 
choqaspa rak'inakunkichej. Jatun ayllumanqa jatullantataj qonkichej, juch'uy 
ayllumantaj juch'uyllatataj qonkichej. Sapa ayllu, maynejpichus suerte 
urmasqanman jina jap'enqa. 

55Sichus qankuna chay runakunata mana qharqonkichejchu chayqa, chay 
runakunaqa ñawiykichejpi qhepu jina kanqanku. Khishka jinataj ukhuykichejpi 
t'ojsisonqachej. Qankunapaj chay jallp'api tiyakushajtiykichej chaypi, 
paykunaqa uma nanay kanqanku. 

56Noqatajrí awqaykichejta imatachus ruwayta yuyarqani, ajinallatataj 
qankunawan ruwasaj, nispa. Ajinata Tata Dios nerqa. 

Números 34 

Canaán suyoj mojonninkuna 

1Tata Dios Moisesta nillarqataj: 

2Israelitakunata kay jinata kamachiy: Maypachachus Canaán suyuman 
yaykunkichej chaypachaqa, tukuynin suyuta qankunajta kananpaj jap'inkichej. 
Chay jallp'aj mojonninkuna kay jina kanqa: 

3Uranejman mojonnenqa Zin nisqa ch'innejmanta, Edom suyoj jap'iyninwan 
tinkuykama kanqa. Inti llojsimuynejmantaj Wañusqa Qochamanta uranej 
kantunmantapacha kanqa. 

4Uranejmanqa Acrabín wichaykama rillanqapuni, chaytaj Zinmanta Cadés 
Barneakama pasanqa. Chaymanta Jazar Adarnejta Asmonkama rillanqapuni. 

5Asmonmantataj Egiptopi wayq'okama renqa, chaymantataj Jatun Mama 
Qochawan tinkonqa. 

6Inti yaykuynejman jallp'aykichejpa mojonnenqa Jatun Mama Qocha kanqa. 

7Wichaynejman jallp'aykichejpa mojonnenqa Jatun Mama Qochamanta Hor 
orqokama kanqa. 

8Hor orqomantataj Jamatman yaykuykama kanqa. Chaymantataj Zedadkama 
kanqa. 

9Zedadmanta wichaynejman kaj mojonnintaj Zifronkama rillanqapuni, 
chaymantataj Jazar Enanpi tukukonqa. 

10Inti llojsimuynejman mojonqa Jasar Enanmanta Sefankama renqa. 

11Sefanmantataj mojonqa Riblakama renqa, Ayinmanta inti llojsimuynejman. 
Chaymantataj Cineret qochaj inti llojsimuyninnejta urayk'onqa. 

12Chaymantataj Jordán mayunta rillanqapuni, Wañusqa Qochaj 
tukukuyninkama. Jallp'aykichejpa jap'iyninpa mojonnenqa ajina kanqa, nispa. 

Jallp'ata imaynatachus rak'inakunanku 

13Moisés israelitakunata kamachillarqataj: Chay suyupi jallp'ata qankunaqa 
suerteta choqaspa, rak'inakunkichej. Chayta Tata Diosqa jisq'on jatun ayllu 
khuskanniyoj qhepakojkunaman qonata kamacherqa. 

14Rubén jatun ayllu, Gad jatun ayllu, jinallataj Manasespa khuskan jatun ayllun 
ima, mashkhachus kasqankuman jina, ñapis jallp'ankuta jap'inkuña Jericó 
chimpapi, Jordán mayumanta inti llojsimuynejpi. 

15Chay iskay jatun ayllu, chantá Manasespa jatun ayllunmanta khuskanniyojqa 
Jordán mayoj inti llojsimuynejpi, Jericó llajtaj chimpanpi ña jallp'ankuta 
jap'inkuña, nispa. 

16Tata Dios Moisesta nillarqataj: 

17Chay jallp'ataqa sacerdote Eleazarwan, chantá Nunpata churin Josuewan ima 
rak'enqanku. 

18Qankunataj sapa jatun ayllumanta uj kamachejta ajllankichej, jallp'a rak'iypi 
yanapanankupaj. 

19Chay kurajkunaj sutinkoqa kaykuna kanku: Judá jatun ayllumanta Yefunej 
churin Calebta ajllankichej. 

20Simeón jatun ayllumantaqa Amiudpata churin Semuelta ajllankichej. 

21Benjamín jatun ayllumantataj Quislonpata churin Elidadta ajllankichej. 

22Dan jatun ayllumantataj Yoglíj churin Buquita ajllankichej. 

23Joséj churinkunaj jatun ayllunkumantaqa Manasesmanta Efodpata churin 
Janielta ajllankichej. 

24Efraín jatun ayllunmantataj Siftanpa churin Kemuelta ajllankichej. 

25Zabulón jatun ayllumantatataj Parnacpata churin kuraj Elisafanta ajllankichej. 

26Isacar jatun ayllumantarí Azanpa churin Paltielta ajllankichej. 

27Aser jatun ayllumantaqa Selomij churin Ajiudta ajllankichej. 

28Neftalí jatun ayllumantataj Amiudpata churin Pedaelta ajllankichej, nispa. 

29Chay kurajkunata Tata Dios kamacherqa Canaán suyupi jallp'ata 
israelitakunaman rak'inankuta. 

Números 35 

Levitakunaj chayaqenku 

1Moab suyoj pampanpi, Jordán mayu kantupi, Jericó llajtaj chimpanpi Tata Dios 
Moisesta nillarqataj: 

2Israelitakunata kamachiy: Jallp'ata jap'isqaykichejmanta levitakuna 
tiyakunankupaj llajtakunata qonkichej. Jinallataj chay llajtakunaj muyuyninpi 
uywa michinantinta qollankichejtaj. 

3Levitakunaqa chay llajtakunapi tiyakonqanku. Chay llajtakunaj uywa 
michinanpitaj tukuy imaymana uywata uywanqanku. 

4Levitakunapaj uywa michinaqa llajtaj perqamanta jawaman 450 metrokama 
kanqa. 

5Llajtamanta jawaman, inti llojsimuynejman 900 metrota medinkichej. Inti 
yaykuynejman, wichaynejman, uraynejman jinallatataj medinkichej. Llajtaqa 
chawpipi rikhurenqa, muyuyninpitaj uywa michinan kanqa. 

6Levitakunaman qosqaykichej llajtakunamantaqa sojta llajtakuna pakakunapaj 
kanqanku. Pichus runa masinta mana yuyasqallamanta wañuchejqa chay 
llajtaman ayqekuspa, pakakonqa. Chay sojta llajtamanta jawaqa waj tawa 
chunka iskayniyoj llajtakunatawan levitakunaman qonkichej. 

7Tukuyninpi tawa chunka pusajniyoj llajtata levitakunaman qonkichej. Sapa 
llajta uywa michinantinkama kanqa. 

8Israelitakuna jap'isqaykichej suyupi, levitakunaman qosqaykichej llajtakunaqa 
sapa jatun ayllu mashkhan jallp'atachus jap'isqaykichejman jina kanqa. Jatun 
jallp'ata jap'ejqa ashkha llajtata qonqa, pisi jallp'ata jap'ejtaj pisillatataj qonqa, 
nispa. 

Pakakunapaj llajta 

(Dt 19.1-13; Jos 20.1-9) 

9Tata Dios Moisesta nillarqataj: 

10Israelitakunata niy: Maypachachus Canaán suyuman yaykunaykichejpaj 
Jordán mayuta chimpankichej chaypachaqa, 

11wakin llajtakunata pakakuna llajta kananpaj ajllankichej. Chaypi pipis runa 
masinta mana yuyasqallamanta wañuchej pakakonqa. 

12Chay runa chaypi pakakonqa, wañojpa ayllun ama wañuchinanpaj. 
Ajinamanta payqa tukuy runaj ñawpaqenpi juzgasqa kanankama, mana 
wañonqachu. 

13Levitakunaman qosqaykichej llajtakunamantaqa sojta llajtakuna pakakunapaj 
kanqa: 

14Kinsa llajtaqa Jordán mayoj inti llojsimuyninnejpi kanqa, kinsataj Canaán 
suyupi. 

15Chay sojta llajta pakakunapaj kanqanku. Chayman pakakonqanku 
israelitakuna, jinallataj qankunawan tiyakoj karu llajtayojkunapis, chayrí 
llajtaykichejnejta pasashajkunapis. Pikunachus runa masinkuta mana 
yuyasqallamanta wañuchinku, chaykunalla chayman pakakoj ayqekonqanku. 

16Sichus pipis runa masinta fierrowan wajtanman, chay runataj wañunman 
chayqa, fierrowan wajtajqa runa wañuchipaj qhawasqa kanqa. Chayrayku payqa 
wañunanpaj juchachasqa kanqa. 

17Sichus pipis runa masinta rumiwan ch'anqanman, chay runataj wañunman 
chayqa, chay ch'anqaj runaqa runa wañuchipaj qhawasqa kanqa. Chayrayku 
payqa wañunanpaj juchachasqa kanqa. 

18Sichus pipis uj runata k'aspiwan wajtanman, chay runataj wañunman chayqa, 
chay wajtaj runaqa runa wañuchipaj qhawasqa kanqa. Chayrayku payqa 
wañunanpaj juchachasqallataj kanqa. 

19Wañojpa aswan qaylla ayllun chay runa wañuchita tarispa, wañuchinan tiyan. 

20Ichapis pipis runa masinta chejnikuspa maymanpis tanqaykunman, chayrí 
wañuchiyta munaspa imawanpis ch'anqaykunman, 

21chayrí chejnikuspa maqaykunman, chay runataj wañun chayqa, chay maqaj 
runaqa wañuchisqallataj kanqa. Wañojpa aswan qaylla ayllun chay runa 
wañuchita tarispa, wañuchenqa. 

22Chaywanpis kay jina kajtin, wañuchisqa kananpaj mana juchachankichu: Pipis 
mana yuyasqallamanta pampaman choqaspa runa masinta wañuchejta, mana 
yuyasqallamanta runa masinman imatapis choqaykuspa wañuchejta ima. 

23Manallataj juchachankichu mana yuyasqallamanta runa masinta rumiwan 
kachaykuspa wañuchejta, mana awqan kaspachu, nitaj imata ruwayta 
munaspachu runa masinta wañuchejta ima. 

24Jinachus kanman chayqa, chay llajtayojkuna tantakuspa, kay kamachisqaman 
jina juzganqanku, pichus runata wañuchejtawan, wañojpa ayllun vengakuyta 
munajtawan. 

25Ajinata wañojpa ayllun vengakuspa wañuchinanmanta jark'anqanku. Runata 
wañuchejtataj, may llajtamanchus pakakunanpaj ayqekorqa, chay llajtaman 
kutichenqanku. Pichus wañuchejqa, aceitewan jawisqa kuraj kaj sacerdote 
wañupunankama chaypi tiyakonqa. 

26Sitajchus runa masinta wañuchej pakakuna llajtamanta llojsinman, 

27wañojpa aylluntaj pakakuna llajtamanta jawapi payta taripaspa wañuchinman 
chayqa, pichus wañuchej mana juchachasqachu kanqa. 

28Chayrayku wañuchej runaqa kuraj kaj sacerdote wañupunankama, pakakuna 
llajtamanta mana llojsinanchu tiyan. Kuraj kaj sacerdote wañusqanmantaraj 
wañuchej runaqa llajtanman ripuyta atenqa. 

29Kay kamachisqakunaqa qankunapaj, jinataj tukuy mirayniykichejpajwan 
kanqa, mayllapipis tiyakunkichej chaypi. 

Testigokunapaj kamachisqakuna 

30Sichus pipis uj runata wañuchin chayqa, wañunanpaj juchachasqa kananpajqa 
rikojkuna iskayllapis kanan tiyan. Rikoj ujlla kajtinrí, mana pitapis wañuchisqa 
kananpaj juchachayta atiwajchejchu. 

31Runa wañuchi wañuchisqa kananpaj juchachasqa kajtin, ama wañuchisqa 
kananpaj qolqeta pagana mana atikunchu. Chay runaqa wañunanpuni tiyan. 

32Runa wañuchi pakakuna llajtaman ayqejmantapis wasinman ripunanpaj, 
manallataj qolqeta jap'iyta atenqachu. Chay runaqa kikinpi qhepakunan tiyan, 
kuraj kaj sacerdote wañupunankama. 

33Maypichus tiyakunkichej, chay jallp'ata ama manakajman tukuchinkichejchu, 
imajtinchus runata wañucheyqa jallp'ata ch'ichichan. Chay jallp'aqa 
llimphuchasqa kanqa, runata wañuchej wañuchisqa kajtillan. 

34Ama, maypichus tiyakunkichej, chay jallp'ata ch'ichichankichejchu, 
imaraykuchus noqa Tata Dios chayllapitaj qankunawan khuska tiyakuni. Noqa 
Tata Diosmin israelitakunawan khuska tiyakuni, nispa. 

Números 36 

Warmikuna chayaqeta jap'ejkuna 

1Josejta churin Manasés karqa, Manasespata churintaj Maquir, Maquirpata 
churintaj Galaad. Chantá Galaadpa mirayninmanta kurajkuna rispa, 
Moisestawan, tukuy israelitakunaj kurajninkukunatawan ima nerqanku: 

2Wiraqochiyku Moisés, Tata Dios qanta kamachisorqa kay jallp'ata suerteta 
choqaspa, israelitakunaman qonaykita. Chantá aylluykumanta karqa 
Selofejadpata ususinkunamanpis jallp'ata qonaykita kamachillasorqataj. 

3Chaywanpis sichus paykuna waj jatun ayllumanta qharikunawan 
casarankuman chayqa, jap'erqanku, chay jallp'a manaña aylluykojtachu kanqa. 
Manachayqa ima ayllumanta qhariwanchus casaranqanku, chay jatun aylluman 
pasanqa. Sichus ajina kanman chayqa, suertepi jap'isqayku jallp'a pisiyanqa. 

4Chantá Israelpi kacharipuna wata chayamojtenqa, chay warmikunaj 
jallp'ankoqa qosankoj jallp'anman yapaykusqa kanqa. Jina kajtin, paykunajta 
karqa, chay jallp'aqa manaña tataykoj ayllunpatachu kanqa, nispa. 

5Chantá Moisés, Tata Diospa kamachisqanman jina, israelitakunata 
kamacherqa: Joséj ayllunmanta kajkunaqa cheqanta parlanku. 

6Chayrayku Tata Dios kayta kamachin: Selofejadpa ususinkunaqa 
munasqankuman jina casarakuyta atinku. Chaywanpis tatankoj jatun 
ayllunmanta kaj qharillawan casarakonqanku. 

7Jinamanta israelitakuna jap'isqanku jallp'aqa mana uj jatun ayllumanta uj jatun 
aylluman pasanqachu. Sapa israelita jatun ayllunpi jallp'anta jap'inallanpuni 
tiyan. 

8Sichus mayqen jatun ayllullamantapis uj warmi jallp'ayoj kanman chayqa, jatun 
ayllunmanta kaj qhariwanpuni casaranan tiyan. Ajinamanta israelitakunaqa 
tatankoj jallp'anta jap'illanqankupuni. 

9Ni mayqen jallp'a waj jatun aylloj makinman chayananchu tiyan. Israelmanta 
sapa jatun ayllu jap'isqan jallp'ata mana waj jatun aylluman kacharinanchu 
tiyan, nispa. 

10Chantá Selofejadpa ususinkunaqa Tata Dios Moisesman kamachisqanman jina 
ruwarqanku. 

11Ajinata Malá, Tirsa, Joglá, Milca, Nogá ima ruwarqanku. Paykunaqa 
tatankumanta tionkunaj churinkunawan casarakorqanku. 

12Chay qharikunaqa Joséj churin Manasespata mirayninmanta karqanku. 
Ajinata chay sipaskuna ruwasqankurayku, jap'isqanku jallp'aqa tatankoj ayllun 
ukhullapipuni karqa. 

13Kaykunata Tata Diosqa Moisesnejta israelitakunaman kamacherqa Moab 
pampapi, Jordán mayu kantupi, Jericó llajtaj chimpanpi. 

Deuteronomio 

Deuteronomio 1 

Moisés israelitakunata Tata Diospa nisqanmanta yuyarichin 

1Kay jinata Moisés Jordán mayu inti llojsimuynej ch'innejpi tukuynin 
israelitakunaman parlarqa. Arabapi, Sufpa chimpanpi, Parán llajtawan, Tofel, 
Labán, Jaserot, Dizahab llajtawan ima, chawpinpi kashajtinku parlarqa. 

2Horeb orqomanta Cadés Barneakama, Seir orqoman rej ñanninta rispa, chunka 
ujniyoj p'unchay puririy karqa. 

3Egiptomanta llojsimusqanku tawa chunka wataña kashajtin, chunka ujniyoj 
killa qallariyta, Tata Dios imatachus kamachisqanta, Moisés israelitakunaman 
willarqa. 

4Amorreokunaj kuraj kamachejnin Jesbonpi tiyakoj Sijonta, chantá Basanmanta 
kuraj kamachej Ogta atipasqanmanta qhepata chaykunata parlarqa. Kuraj 
kamachej Ogqa Edreypi, Astarot llajtapi ima kamacherqa. 

5Jordán mayu inti llojsimuynejpi, Moab suyupi kashajtinku, Moisesqa Diospa 
yachachisqanta israelitakunaman yachachiyta qallarerqa: 

6Horebpi kashajtinchej, Tata Diosqa kayta niwarqanchej: Qankunaqa kay orqopi 
unaytaña kashankichej. 

7Kunanqa tukuy imaykichejta oqharikuspa, amorreokunaj orqonkunaman 
riychej, tukuy muyuyninkupi kaj llajtakunaman ima. Rillaychejtaj Arabaman, 
orqorara cheqanejman, vallekunaman, Neguevman, mama qocha kantuman, 
cananeokunaj suyunkuman, Libanoman, chantá Éufrates jatun mayukama ima. 

8Noqa chay suyukunata qankunaman qoykichej. Chayrayku chayman rispa, chay 
jallp'ata jap'ej yaykuychej. Chay jallp'ata noqa Tata Dios ñawpa tataykichej 
Abrahamman, Isaacman, Jacobman, jinallataj mirayninkuman ima tiluspa 
qonayta nerqani, nispa. 

Juezkunata churanku 

(Ex 18.13-27) 

9Moisés nillarqataj: Chaypachallataj noqa nerqaykichej: Noqa sapallayqa mana 
qankunata pusayta atiymanchu. 

10Tata Diosniykichejqa kay chhikata mirachisunkichej, chayrayku kunan 
qankunaqa janajpi ch'aska jina ashkha kankichej. 

11Tata Dios, ñawpa tataykichejkunaj Diosnin qankunata waranqa waranqa 
jinatawanraj mirachichun, nisqanman jinataj qankunata saminchachun. 

12Chaywanpis noqa sapallayqa ch'ajwachinakusqaykichejta, quejaykichejtapis 
mana allinchayta atiymanchu. 

13Chayrayku sapa jatun ayllumanta yuyayniyojkunata, yachayniyojkunata, 
kawsay imachus kasqanta yachajkunata ima ajllaychej. Noqa paykunata 
kamachejniykichej kananpaj churasaj, nispa. 

14Qankunataj kutichiwarqankichej: Imatachus niwasqaykoqa sumajpacha, 
nispa. 

15Chantá sapa jatun aylluymanta yuyayniyoj yachayniyojkunata, chantá kawsay 
imachus kasqanta yachajkunata ajllasqaykichejta, qankunata 
kamachinasuykichejpaj paykunata churarqani. Wakinta waranqa runakunata 
kamachinankupaj churarqani, wakintataj pachajta, wakintataj phishqa 
chunkata, wakintataj chunkata kamachinankupaj. Wakinkunatatajrí sapa jatun 
ayllupi kuraj kamachejkuna kanankupaj churallarqanitaj. 

16Chaypachallataj juezniykichejkunata ajinata kamacherqani: Israelita 
masiykichejpa tukuy quejankuta uyariychej. Sapa ujpaj cheqan justiciata 
ruwaychej, jinallatataj waj llajtayojkunapajpis kikillantataj ruwaychej. 

17Justiciata ruwaspaqa, ama uyanta qhawaspachu ruwankichej. Pisi 
tiyapuyniyojtapis, qhapajtapis uj rejta justiciata ruwankichej. Ama pitapis 
manchachikuychejchu, imaraykuchus justiciaqa Diospatamin. Sichus imamanta 
queja cheqanchay mana atina chayamusunkichejman chayqa, noqaman 
apamuwaychej. Noqataj justiciata ruwasaj, nispa. 

18Chaypacha qankuna imatachus ruwanaykichejta sut'ita kamacherqaykichej. 

Chunka iskayniyoj runakuna Canaanta qhawaj rinku 

(Nm 13.1—14.4) 

19Chantá Tata Dios kamachiwasqanchejman jina Horebmanta puririspa, 
amorreokunaj orqorara cheqanejman chayarqanchej. Tata Diosninchej 
kamachiwasqanchejman jina purerqanchej, chay jina manchachikuna jatun 
ch'innejta Cadés Barneaman chayananchejkama. Chayta qankuna 
rikorqankichej. 

20Chaypitaj nerqaykichej: Amorreokunaj orqoraranman chayamunchejña, 
mayqentachus Tata Diosninchej qoshawanchej, chayman. 

21Tata Dios, qankunaj Diosniykichej kay jallp'ata qosunkichej. Rispa, ñawpa 
tataykichejkunaj Tata Diosninpa nisqanman jina, chay jallp'ata jap'imuychej. 
Ama manchachikuychejchu, nitaj q'ewayaychejchu, nispa. 

22Chantá tukuyniykichej jamuspa, niwarqankichej: Walej kanman 
noqaykumanta wakinta ñawpajta kachananchej, chay jallp'ata qhawaj 

rinankupaj. Kutimuspataj, may ñantachus rinanchejta, chantá may 
llajtamanchus yaykunanchejta willanawasunchej, nispa. 

23Qankunaj niwasqaykichejqa noqapaj allin karqa. Chayrayku qankuna 
ukhumanta chunka iskayniyoj runakunata, sapa jatun ayllumanta ujkama 
ajllarqani. 

24Paykunataj rispa, orqorara cheqanejman wicharerqanku, chaymantataj Escol 
valleman chayarqanku. Chaymanta rispataj, chay tukuynin jallp'ata qhawaspa 
purerqanku. 

25Chantá chay jallp'ata qhawaj risqankumanta poqoykunata apamuspa, kay 
jinata willawarqanchej: Tata Diosninchej jallp'a qowasqanchejqa sumaj jallp'a 
kasqa, nispa. 

26Chay tukuywanpis qankunaqa mana riyta munarqankichejchu. Aswanpis Tata 
Diosniykichejpa kamachisqanta mana kasorqankichejchu. 

27Qankunaqa toldoykichejpi thutuspa, nerqankichej: Tata Diosqa mana 
munakuwanchejchu. Egiptomanta orqhomuwanchej amorreokunaj 
makinkuman jaywaykunawanchejpaj, jinamanta noqanchejta wañuchispa 
tukuchinawanchejpaj. 

28Kunanqa maymantaj risunri? Chay jallp'ata qhawaj rejkuna niwanchej, jaqaypi 
runaqa noqanchejmanta aswan atiyniyoj, astawan jatuchajtaj kasqankuta. 
Nillawanchejtaj llajtankukunapis jatuchaj sumaj perqawan muyuykuchisqa 
kasqankuta. Rikullasqankutaj Anacpata miraynenqa jatunkaray runakuna 
kasqankuta, nispa. 

29Noqarí nerqaykichej: Ama manchariychejchu, nitaj paykunata 
manchachikuychejchu. 

30Tata Diosniykichej ñawpaqeykichejta rishan, paymin qankunarayku 
maqanakonqa, imaynatachus qankunarayku Egiptopi maqanakorqa, ajinata. 

31Chay jawa ch'innejpi, chantá ñanta jamushajtiykichej kayman 
chayamunaykichejkama rikorqankichej Tata Diosqa uj tata jina makinwan 
jap'ispa, qankunata pusamususqaykichejta, nispa. 

32Chay tukuywanpis qankunaqa Tata Diosniykichejpi mana 
atinikorqankichejchu. 

33Payqa ñawpaqeykichejta rispa, maynejpichus jarakunaykichejta qhawarqa. 
Tutaqa ninawan k'anchaspa, maynintachus rinaykichejta rikuchisorqachej, 
p'unchaytaj phuyuwan. 

Tata Dios israelitakunapaj phiñakun 

(Nm 14.20-35) 

34Tata Dios qankunaj thutusqaykichejta uyarispa, manchayta phiñakorqa, 
tiluspataj nerqa: 

35Kay millay runakunamanta, mana pipis ñawpa tataykichejman qonayta 
nerqani, chay sumaj jallp'ata rikonqachu. 

36Yefunej churin Caleblla chay jallp'ata rikonqa. Payman, churinkunaman ima, 
maymanchus chakinku saruykonqa, chayta qosaj, imajtinchus payqa noqata 
mana wasanchawarqachu, nispa. 

37Qankunaj juchaykichejrayku, Tata Diosqa noqapajpis phiñarikullarqataj. 
Chayrayku niwarqa: Qanpis manallataj chay jallp'aman yaykunkichu. 

38Qanpa cuentaykimanta yanapasoj Nunpa churin Josuella yaykonqa. Jinaqa 
payta astawan kallpachay, imaraykuchus paymin israelitakunaman chay 
jallp'ata qonqa. 

39Qankunaqa yuyarqankichej awqaykichej wawaykichejta qhechusunanta. Chay 
wawaykichejkuna, pikunachus manaraj yachankuchu imachus allin, imatajchus 
mana allinchu kasqanta, paykuna chay jallp'aman yaykuspa, jap'enqanku. Noqa 
paykunaman chay jallp'ata qosaj. 

40Qankunarí ch'innejman kutiriychej, Puka Mama Qochaman rej ñanninta rispa, 
nispa. 

Jormá chaynejpi israelitakuna atipachikunku 

(Nm 14.39-45) 

41Chantá qankuna kutichiwarqankichej: Tata Diospa contranta juchallikuyku. 
Kunantaj wicharispa, Tata Diosninchej kamachiwasqanchejman jina 
maqanakamusqayku, nispa. Jinataj qankunaqa sapa uj armaykichejta 
oqharikorqankichej, orqonejman wicharina atikoj jinalla kasqanta yuyaspa. 

42Tata Diostajrí niwarqa qankunaman ninayta: Ama maqanakoj riychejchu, 
awqaykichejkunawan atipachikunaykichejpajqa, imaraykuchus noqa mana 
qankunawanchu kashani, nispa. 

43Noqaqa chayta willarqaykichej, qankunatajrí mana uyariwarqankichejchu. 
Aswanpis Tata Diospa kamachisqanta mana uyarikuspa, wapuykachaspataj, 
orqoman wicharerqankichej. 

44Chay orqokunapi tiyakoj amorreokunarí qankunawan maqanakoj llojsimuspa, 
wayronqo jina Jormakama qhatiykusorqachej, Seirpitaj atiypakusorqachej. 

45Chaymanta kutimuspataj, qankuna Tata Diospa ñawpaqenpi mayta 
waqarqankichej. Tata Diostajrí waqasqaykichejta mana uyarisorqachejchu. 

46Chayrayku qankunaqa Cadés cheqanejpi unayta karqankichej. 

Deuteronomio 2 

Israelitakuna ch'innejta muyuspa purisqanku 

1Chaymanta kutirispa, Puka Mama Qochaman rej ñannejta ch'innejman 
rerqanchej, Tata Dios kamachiwasqanman jina. Seir orqota muyuspataj, unayta 
purerqanchej. 

2Chantá Tata Diosqa niwarqa: 

3Unaytaña qankunaqa kay orqollatapuni muyushankichej. Kunanqa 
wichaynejman riychej. 

4Israelitakunata kay jinata kamachiy: Qankunaqa aylluykichej Esaúj mirayninpa 
jallp'ankunejta chimpankichej, pikunachus Seirpi tiyakunku, chaykunaj 
jallp'ankunejta. Paykunaqa qankunata manchachikusunkichej. Chayrayku 
qankunaqa allinta qhawakuychej. 

5Ama paykunawan maqanakoj sayaykuychejchu, imajtinchus noqaqa mana 
paykunaj jallp'ankuta qosqaykichejchu, ni uj chhikantapis. Seir jallp'aqa Esaúj 
mirayninpajta. Chaytaqa paykunamanña qoni. 

6Qankunaqa paykunamanta qolqewan mikhunata rantikunkichej, jinallataj 
yakuta ujyasqaykichejmantapis pagankichej, nispa. 

7Qankunataqa Tata Diosniykichej tukuy ima ruwasqaykichejpi 
yanapasorqachej. Kay tawa chunka wata junt'ata qankunawan karqa, kay chhika 
karu ch'inkunatataj qhawaspa pusaykachasorqachej, mana imamanta 
pisichispa. 

8Ajinamanta ayllu masinchej Esaujpa miraynin Seirpi tiyakojkunaj 
jallp'ankuman mana yaykorqanchejchu. Elatmanta chantá Ezión 
Guebermantapacha, Arabaman rej ñanta rerqanchej. Chaymanta kutirispataj, 
Moab ch'innejman rerqanchej. 

9Chantá Tata Dios niwarqa: Moabitakunataqa ama t'ojpinkichejchu, nitaj 
paykunawan maqanakoj sayaykunkichejchu, imaraykuchus jallp'ankumanta 
mana ni uj chhikallantapis qosqaykichejchu. Ar jallp'ataqa Lotpa 
mirayninmanña qopuni, nispa. 

10Unay chay jallp'api emita nisqa runakuna tiyakoj kanku. Paykunaqa Anacpata 
miraynin jina, jatunkaray runakunallataj karqanku. 

11Wakinkuna anaquitakunata refaitakunamanta rejsillajtaj kasqanku. 
Moabitakunarí paykunata “emitakuna”, nispa sutichasqanku. 

12Unayqa Seir jap'iynejpi Hor llajtayojkuna tiyakusqanku. Qhepanejmantaj 
Esaúj mirayninmanta kajkuna paykunata chinkachispa, jallp'ankupi 

tiyakorqanku, imaynatachus israelitakuna Tata Diospa qosqan jallp'amanta 
cananeokunata wijch'orqanku, ajinata. 

13Chaymanta Tata Dios nerqa: Kunanqa puririspa, Zered mayuta chimpaychej, 
nispa. Noqanchejtaj chay mayuta chimparqanchej. 

14Cadés Barneamanta llojsimusqanchejmantapacha Zered mayuta 
chimpananchejkama, kinsa chunka pusajniyoj wata karqa. Chaykama chay 
ñawpa mit'amanta pikunachus maqanakupaj jina ajllasqa kajkunamanta tukuy 
wañorqankuña, Tata Dios tiluspa, nisqanman jina. 

15Tata Diosmin paykunaj patankuman makinta churaykorqa, tukuyninku 
wañuspa tukukunankukama. 

16Maypachachus ñawpa mit'a israelitakuna ukhupi maqanakupaj ajllasqa 
kajkuna manaña karqankuchu chaypacha, 

17Tata Dios niwarqa: 

18Kunan Moab suyunejta chimpaspa, Ar nisqa llajtaman chayankichej. 

19Maypachachus amonitakunawan tinkukunkichej chaypacha, ama paykunata 
t'ojpinkichejchu, nitaj paykunawan maqanakunkichejchu, Lotpa miraynin 
kasqankurayku. Noqaqa jallp'ankuta mana qosqaykichejchu, imaraykuchus 
chay jallp'ataqa paykunamanña qopuni, nispa. 

20Chay jallp'aqa ñawpajta refaitakunaj jallp'anku karqa, imajtinchus unay 
paykuna chaypi tiyakoj kanku. Paykunata amonitakunaqa “zanzumitakuna”, 
nispa sutichasqanku. 

21Refaitakunaqa atiyniyoj, ashkhataj karqanku, anaquitakuna jinataj jatunkaray 
runakuna karqanku. Paykunatarí, Tata Dios amonitakunanejta tukucherqa. 
Chaymanta amonitakuna chay jallp'ata jap'ispa, chaypi tiyakorqanku. 

22Ajinallatataj Tata Diosqa Esaúj mirayninnejta horeokunatapis 
chinkachillarqataj. Esaúj miraynenqa Seir jallp'api kunankama tiyakushanku. 

23Jinallatataj Caftorkunapis Cretamanta jamuspa, Gaza qayllapi tiyakoj 
aveokunata chinkachillarqankutaj. Chaypitaj paykuna tiyakaporqanku. 

24Chantá Tata Dios nillawarqataj: Kunan puririspa, Arnón mayuta chimpaychej. 
Noqataj amorreo llajtayoj Jesbonpi kuraj kamachej Sijonta, chantá tukuy 
suyuntawan ima makiykichejman jaywaykusaj. Qankuna suyunta jap'ej 
yaykuspa, paykunawan maqanakuychej. 

25Kunanmanta ñawpajman tukuynejpi runakuna qankunamanta 
manchachikunankuta ruwasaj. Qankunamanta parlajta uyarispa, 
manchachikuywan kharkatitenqanku, nispa. 

Israelitakuna kamachej Sijonta atipanku 

(Nm 21.21-30) 

26Chantá Cademot ch'innejmantapacha chaskikunata kacharqani, Jesbonta 
kuraj kamachej Sijonta k'achallamanta kay jinata ninankupaj: 

27Jallp'aykinejta pasarichiwayku ari. Noqaykoqa cheqanta jatun ñanninta 
chimpasqayku, ni pañaman nitaj lloq'eman ladoyaspa. 

28Mikhunataqa vendewasqayku, jinallataj yakuta ujyasqaykumantapis 
pagapusqayku. 

29Seirpi tiyakoj Esaúj miraynin, jinallataj Arpi tiyakoj moabitakunapis jallp'anku 
ukhuta pasachiwarqayku. Ajinallatataj noqayku Jordán mayuta chimpaspa, Tata 
Diosniyku qowasqayku, chay jallp'aman rinaykupaj pasarisqayku ari, nispa. 

30Jesbonmanta kuraj kamachej Sijontajrí jallp'annejta mana pasachiyta 
munawarqanchejchu, imaraykuchus Tata Diospuni makiykichejman payta 
jaywaykunanpaj sonqonta rumiyacherqa. 

31Chaymantataj Tata Dios niwarqa: Kunanmantapacha kuraj kamachej Sijonta, 
tukuy jallp'antinta makiykichejman jaywaykusaj. Jap'iyninkuman yaykuspa, 
chay jallp'ata jap'ikapuychej, nispa. 

32Chantá kuraj kamachej Sijonqa tukuy soldadonkunawan ima Yahás llajtapi 
noqanchejwan maqanakoj llojsimorqa. 

33Tata Diosninchejtajrí paykunata makinchejman jaywaykuwarqanchej, 
Noqanchejtaj payta, churinkunata, chantá tukuy soldadonkunata ima 
atiparqanchej. 

34Atipaspaqa, tukuy llajtankunata thuñerqanchej. Chantá qharikunata, 
warmikunata, wawakunata ima wañuchispa, mana ujtapis kawsashajta 
saqerqanchejchu. 

35Noqanchejqa uywallankuta, chantá chay llajtakunapi imachus karqa, chayllata 
apakaporqanchej. 

36Aroer llajtamantapacha, Arnón mayu chimpapi valle kashan, chaypi kaj 
llajtamantapacha, Galaad llajtakama tukuyninta jap'erqanchej. Tukuy chay 
llajtakunata Tata Diosqa makinchejman jaywaykuwarqanchej. 

37Chaywanpis Tata Diosninchej kamachiwasqanchejman jina, amonitakunaj 
suyunkuman, Jaboc mayu tukuynin jallp'aman, orqonejpi llajtakunaman ima 
mana qayllarqanchejchu, imaraykuchus Tata Diosninchej chayman 
yaykunanchejta mana munarqachu. 

Deuteronomio 3 

Israelitakuna Basán suyuta kuraj kamachejta atipanku 

(Nm 21.31-35) 

1Chaymanta llojsispa, Basanman rej ñanta jap'irerqanchej. Chantá Basanta kuraj 
kamachej Ogñataj tukuy soldadonkunawan ima Edreypi maqanakoj 
llojsimuwarqanchej. 

2Tata Diostaj niwarqa: Ama paymanta manchachikuychu, imaraykuchus noqa 
payta, tukuy soldadonkunantinta, jallp'anta ima makiykichejman jaywaykusaj. 
Paytapis Jesbonmanta amorreokunaj kamachejninku Sijonta imaynatachus 
ruwarqanki, ajinallatataj ruwanki, nispa. 

3Ajinata Tata Diosninchejqa Basanta kuraj kamachej Ogtapis, tukuy 
soldadonkunata ima, tukuyninkuta tukuchinanchejkama yanapawarqanchej. 

4Chantá tukuy llajtankuta jap'ikaporqanchej, Argob jap'iypi, Basanta kamachej 
Ogpata kamachiyninpi kaj llajtakunaqa tukuyninpi sojta chunka karqa. 

5Tukuy chay llajtakunaqa sumaj perqawan muyurichisqa karqanku, chantá 
jatuchaj punkuyoj, sumaj wisq'anayoj ima. Mana perqawan muyurichisqachu 
karqanku chay llajtakunataqa mana yuparqanchejchu. 

6Imaynatachus Jesbonmanta kuraj kamachej Sijonpata tukuy llajtankunata 
thuñerqanchej, jinataj qharikunata, warmikunata, wawakunata ima 
tukuyninkuta wañucherqanchej, ajinallatataj Basanta kamachejtapis 
ruwarqanchej. 

7Noqanchejqa tukuy uywankukunawan, jinataj llajtakunapi imachus valorniyoj 
karqa, chayllawan qhepakorqanchej. 

8Ajinata chaypacha amorreokunaj iskaynin kuraj kamachejninkoj jallp'ankuta 
jap'erqanchej, Jordán mayoj inti llojsimuynejpi, Arnón mayumantapacha 
Hermón orqokama. 

9Hermón orqotaqa Sidón llajtayojkuna “Sirión”, nispa sutichasqanku, 
amorreokunataj “Senir”, nispa sutichasqanku. 

10Tukuy chay pampapi llajtakunata, tukuynin Galaadta, Basantawan, Salcakama, 
chantá Edreykama ima jap'ikaporqanchej. Chay llajtakunaqa Basanta kamachej 
Ogpa kamachiyninpi karqanku. 

11Refaitakunamanta jatunkaray runakuna nisqamanta, Basanta kuraj kamachej 
Ogllaña qhepakorqa. Puñunanqa fierromanta ruwasqa karqa, sayt'unman tawa 
metro, kinrayninmantaj yaqha iskay metro jina. Chay puñunanqa kunankama 
amonitakunaj llajtanku Rabapi kakushan. 

Jordán mayu chimpapi qhepakoj jatun ayllukuna 

(Nm 32.1-42) 

12Chay jap'isqanchej jallp'ata Aroerpi Arnón mayumantapacha, Galaad 
orqopi khuskanninkama, tukuy llajtantinta Rubén jatun aylluman, chantá Gad 
jatun aylluman ima qoporqani. 

13Manasés khuskan jatun ayllumantaj Galaad jap'iymanta khuskanta, tukuy 
Basán jap'iytawan ima qorqani. Chay jap'eyqa kamachej Ogpata karqa. 
Chaymanta tukuynin Argob jallp'atawan qollarqanitaj. Chaynejqa refaitakunaj 
jap'iyninkumanta rejsisqa karqa. 

14Manasespata churin Yairqa Argob nisqa cheqanejta, Gesurwan, chantá 
Macawan tinkuykama jap'erqa. Chantá Basán cheqanejta kikin sutillanwantaj 
suticharqa “Basán Havot Yaír”, nispa. Jinamanta chay cheqanejqa kunankama 
chay sutillawanpuni rejsisqa kashan. 

15Galaad cheqanejtataj Maquirman qoporqani. 

16Rubén jatun aylluman, Gad jatun aylluman ima Galaad cheqanejta, chantá 
Arnón mayuwan tinkuyta ima qorqani. Chaypa mojonnenqa khuskan 
vallemanta Jaboc mayukama rerqa. Chayqa amonitakunaj mojonninwan 
tinkuypi karqa. 

17Jinallataj Arabá cheqanejta chay jatun ayllukunaman qollarqanitaj. Chaynejqa 
Pisga orqo k'uchupi inti llojsimuynejpi kashan. Mojonnintaj Jordán mayu 
kashan, rishantaj Cineret qochamanta Wañusqa Qocha nisqakama. 

18Chaypacha kay jinata qankunata kamacherqaykichej: Tata Diosniykichej kay 
jallp'ata qankunaman qopusunkichej. Kunanqa tukuy maqanakuyta yachajkuna 
armaykichejta oqharikuspa, wawqeykichejkunaj ñawpaqenkuta puririychej. 

19Chaywanpis qorqaykichej chay llajtakunapeqa warmiykichej, wawaykichej, 
chantá uywaykichej imalla qhepakonqanku, imaraykuchus yachani qankunaqa 
ashkha uywayoj kasqaykichejta. 

20Qankunarí wawqeykichejkunawan khuska rinaykichej tiyan, Tata 
Diosniykichej Jordán mayu chimpapi, qankunaman jina paykunaman jallp'ata 
qonankama. Chaymantaraj qankunaqa, qoykichej kay jallp'aman 
kutimpunkichej, nispa. 

21Chaypacha Josueta kay jinata kamachillarqanitaj: Tata Diosniyki chay iskay 
kuraj kamachejkunata imaynatachus ruwasqanta, qan kikiyki rikorqanki. 
Maynejmanchus chayanki, Tata Diosqa chaypi kuraj kamachejkunata 
kikillantataj ruwanqa. 

22Paykunamanta ama manchachikunkichejchu, imaraykuchus Tata 
Diosniykichejqa qankunarayku maqanakonqa, nispa. 

Tata Dios nin Moisés Canaanman mana yaykunanta 

23Chaypachallataj Tata Diosmanta mañakorqani: 

24Tukuyta Kamachej Tata Diosníy, kamachiyki kani, qantaj may jatun kayniykita, 
jinataj may jina atiyniyoj kasqaykitawan rikuchiwayta qallarerqanki. Mana janaj 
pachapi, nitaj kay pachapipis qan jina waj dios kanchu, chay jina t'ukunata 
ruwajqa. 

25Mañarikuyki: Ama jina kaspa, Jordán mayuta chimparichillaway ari. Noqaqa 
chay jina sumaj jallp'ata, k'achitu orqorara jallp'ata, chantá Libanotawan ima 
rikuyta munani, nispa. 

26Tata Diostajrí qankunarayku mayta phiñakuwarqa, manataj mañakusqayta 
uyariwarqachu. Aswanpis niwarqa: Kaykamalla. Amaña chaymanta astawan 
parlawaychu. 

27Chaywanpis Pisga orqo pataman wicharispa, chaymanta qan wichaynejman, 
uraynejman, inti llojsimuynejman, inti yaykuynejmanwan ima qhawanki. Jordán 
mayutarí manapuni chimpankichu. 

28Qanqa Josueta yachachispa, sumaj sut'ita kamachiy, sonqochay, kallpachaytaj, 
imaraykuchus paymin israelitakunata pusanqa. Payqa, kunan rikunki, chay 
jallp'ata paykunaman rak'enqa, nispa. 

29Chay jinamanta, Bet Pegorpa chimpanpi kashan, chay vallepi 
qhepakorqanchej. 

Deuteronomio 4 

Moisés Tata Diosta kasunankuta yuyaychan 

1Kunanqa israelitakuna, kamachisqaykunata, chantá yachachisqaykunata ima 
uyariychej. Yachachisqayman jinataj ruwaychej. Kasukunkichej chayqa, mana 
wañunkichejchu. Ñawpa tataykichejpa Tata Diosnin jallp'ata qosonqachej, 
chayman jap'inaykichejpaj yaykunkichej. 

2Imatachus qankunaman kamachisqaymantaqa ama qhechunkichejchu, nitaj 
chayman imatapis yapankichejchu. Aswanpis, noqa kamachisqayman jina, Tata 
Diospa kamachisqanta junt'aychej ari. 

3Qankuna kikiykichej, Baal Pegorpi Tata Dios imatachus ruwasqanta 
rikorqankichej. Tata Diosqa qankuna ukhumanta Baal Pegor sutiyoj lantita 
tukuy yupaychajkunata chinkacherqa. 

4Chaywanpis tukuy pikunachus Tata Diosniykichejta kasojkunaqa 
kawsashankichejraj. 

5Noqaqa Tata Diosniy kamachiwasqanman jina kamachisqanta, nisqantawan 
ima yachacherqaykichej, jap'inkichej chay jallp'api kasunaykichejpaj. 

6Ajinaqa kasuspa junt'aychej. Ajinatachus ruwankichej chayqa, tukuy 
yachanqanku yachayniyoj, yuyayniyojtaj kasqaykichejta. Waj llajtayojkuna kay 

kamachisqakunamanta uyarispa, nenqanku: Kay llajtayoj runakunaqa 
yachayniyoj, yuyayniyojtaj kanku. Kay suyoqa sumajmin, nispa. 

7Mayqen jatun suyuwantaj diosninku chay jina qayllapi kashanman, 
imaynatachus Tata Diosninchej yanapanawanchejta mañakojtinchej 
qayllanchejpi kashan, jinatari? 

8Mana mayqen jatun suyojtapis sumaj cheqan kamachisqakuna, 
yachachiykunapis kapunchu, noqa kunan qankunaman qoshaykichej jinaqa. 

9Chayrayku qankunaqa imatachus rikusqaykichejta, ama ni jayk'aj 
qonqanaykichejmanta allinta qhawakuychej. Aswanpis wawaykichejkunaman, 
allchhiykichejkunaman ima chay kamachisqakunata yachachiychej. 

Tata Dios Horeb orqopi parlan 

10Sinaí orqopi Diosniykichejpa ñawpaqenpi kashajtiykichej, Tata Dios niwarqa: 
Nisqayta uyarinankupaj israelitakunata tantay. Chantá kawsanankukama 
noqata manchachikuwaspa puriyta yachanqanku, jinallataj wawankutapis 
noqata manchachikuspa kawsayta yachachenqanku, nispa. 

11Qankunaqa orqo k'uchuman qayllaspa, chaypi sayarqankichej. Chantá chay 
orqomanta jatun nina lawray llojsimuspa, may jina pataman llojserqa. 
Q'oshñisqanqa manchay yanayarishaj phuyu jina karqa. 

12Tata Diostaj chay nina lawray ukhumanta parlamusorqachej. Qankunaqa 
parlamusqanta uyarerqankichej, chaywanpis imayna rijch'ayniyojchus 
kasqanta mana rikorqankichejchu. 

13Chantá Tata Diosqa trato ruwasqanta rejsichisorqachej, kamachisorqachejtaj 
chayman jina ruwanaykichejta. Chay tratoqa chunka kamachisqakuna karqa, 
chay kamachisqatataj iskay p'alta rumipi qhelqarqa. 

14Chaypacha Tata Dios chay yachachiykunata, kamachisqakunatawan ima 
qankunaman yachachinayta kamachiwarqa, qankuna jap'isqaykichej jallp'api 
tiyakushaspa junt'anaykichejpaj. 

Lantita mana yupaychanankuta k'amin 

15Maypachachus Tata Dios Horeb orqopi nina chawpimanta parlamusorqachej 
chaypacha, imayna rijch'ajchus kasqanta mana rikorqankichejchu. Chayrayku 
ari, sumajta qhawakuychej. 

16Amapuni ni qhariman, nitaj warmiman rijch'akoj lantita ruwaspa, mana allinta 
ruwanaman qokunkichejchu. 

17Nillataj kay pachapi kaj animalkunaman rijch'akojta, nitaj phawajkunaman 
rijch'akoj lantita ruwankichejchu. 

18Amallataj pampata qhatatakuspa purejkunaman, nitaj challwakunaman 
rijch'akoj lantita ruwankichejchu. 

19Janajpi kaj intita, killata, ch'askakunata, imachus janajpi tiyan, chay tukuyta 
rikuspa, pajtataj chaykunaman qonqorikuspa, yupaychawajchej. Tata 
Diosniykichejqa tukuy chaykunata kay pachapi runakunapaj ruwarqa. 

20Tata Diosqa Egiptomanta metalta unuyachina hornomanta jina qankunata 
orqhomusorqachej, paypata ayllun kanaykichejpaj, imaynachus kunan 
kashankichej, ajina. 

21Chaywanpis Tata Diosqa qankunarayku noqapaj mayta phiñakorqa. Chantá 
tiluspa, Tata Dios niwarqa Jordán mayuta manapuni chimpanayta, nillataj 
qankunaman qosunkichej, chay sumaj jallp'aman yaykunayta. 

22Jinaqa noqa kay cheqapi wañupusaj, manataj Jordán mayuta chimpasajchu. 
Qankunarí chay mayuta chimpaspa, sumaj jallp'ata jap'imunkichej. 

23Allinta qhawakuychej, Tata Diosniykichej qankunawan tratota ruwasqanta 
ama qonqanaykichejpaj. Ama ni imaman rijch'akoj lantita ruwakunkichejchu. 
Tata Diosniykichejqa lantikunata ruwakunaykichejta mana munanchu. 

24Tata Diosniykichejqa manchay celosomin. Sichus pay jasut'isunkichejman 
chayqa, tukuy imata ruphaj nina jina tukuchisunkichejman. 

25Qankuna wawayoj, allchhiyoj kaspa, jap'isqaykichej jallp'api machuyaspa, 
sichus ima lantitapis, chayrí imaman rijch'akojtapis ruwakuspa 
pierdekuwajchej chayqa, Tata Diosniykichejpa contranpi juchallispa, payta 
phiñachiwajchej. 

26Chaytachus ruwawajchej chayqa, noqa janaj pacha, kay pacha uyarinanta 
niykichej: Qankunaqa Jordán mayu chimpapi jallp'ata jap'inkichej, chaymanta 
chinkachisqa kankichej. Chay jallp'api mana unaytachu tiyakunkichej, 
manachayqa ujkama chinkachisqa kankichej. 

27Tata Diosqa waj suyukunaman ch'eqerachisonqachej, chay jallp'apitaj 
pisillaña qhepakunkichej. 

28Chay suyukunapi qankunaqa runaj makinwan ruwasqa dioskunata 
yupaychankichej. K'ullumanta, rumimanta ruwasqa lantikunata, mana 
rikojkunata, mana uyarejkunata, mana mikhojkunata, nitaj muskhiyta atej 
lantikunata yupaychankichej. 

29Chaywanpis sichus chaypi tiyakushaspa, tukuy sonqoykichejwan, tukuy 
almaykichejwan ima Tata Diosniykichejta mask'ankichej chayqa, payta 
tarinkichej. 

30Maypachachus llakiykuna phutiykunapis chayamusojtiykichej chay qhepata, 
qankunaqa Tata Diosman kutirikuspa, payta kasunkichej. 

31Tata Diosniykichejqa manchay khuyakuyniyoj kasqanrayku, mana 
saqerparisonqachejchu, nitaj chinkachisonqachejchu, nillataj ñawpa 
tataykichejkunawan tiluspa trato ruwasqanta qonqaponqachu. 

32Qankunamanta aswan ñawpajta, Dios kay pachapi runata 
ruwasqanmantapacha, imaynachus kasqanta tapukuychej. Jinallataj tukuynejpi 
tapukuychej: Chay jina t'ukuna mayk'ajpis ruwasqa karqachu? Chayrí chay 
jinaman rijch'asqa mayk'ajpis yachakorqachu? 

33Mayqen suyutaj, qankuna jina, nina chawpimanta Diospa parlamusqanta 
uyarispa, mana wañorqachuri? 

34Uj diosllapis kanchu, uj suyuta tukuy suyoj chawpinkumanta ajllakoj, 
imaynatachus Tata Dios Egiptopi qankunawan ruwarqa, ajinata ruwajqa? Tata 
Diosmin ñawpaqeykichejpi tukuy imaymana t'ukunata ruwaspa, maqanakuspa, 
may jina atiyniyoj kasqanta rikuchispa, t'ukuspa mancharinapaj jina imakunata 
ruwarqa. 

35Tata Dios chaykunata rikuchisorqachej, paylla cheqapuni Dios kasqanta 
yachanaykichejpaj, paymanta jawataj waj dios manapuni kasqanta. 

36Payqa allin ñanman churasunaykichejpaj janaj pachamantapacha parlasqanta 
uyarichisorqachej. Kay pachapitaj mancharinapaj jina jatun nina lawrayninta 
rikuchisorqachej. Chay nina chawpimanta parlasqanta uyarerqankichej. 

37Payqa ñawpa tataykichejkunata munakusqanrayku, mirayninkuta ajllakorqa. 
Paymin jatun atiyninwan Egiptomanta orqhomusorqachej. 

38Payqa ashkha runayoj suyukunata, qankunamanta aswan atiyniyojkunata 
ñawpaqeykichejmanta qharqorqa. Ajinata ruwarqa llajtankuman 
yaykuchisunaykichejpaj, jallp'ankutataj chayaqeta jina jap'inaykichejpaj, 
imaynachus kunan kashan, ajina. 

39Chayrayku kunanqa yachaychej, sonqoykichejpitaj unanchaychej, janaj 
pachapi, kay pachapipis Tata Dioslla Dios kasqanta. Paymanta jawaqa mana waj 
diosqa kanchu. 

40Kunan p'unchay kay kamachisqaykunata, yachachiykunata ima qoshaykichej, 
chayta junt'aychej. Kasojtiykichej, qankunata, jinallataj mirayniykichejtapis 
allin risonqachej. Tata Diosniykichej wiñaypaj qosonqachej, chay jallp'apitaj 
unayta kawsankichej, nispa. 

Jordán mayu chimpapi pakakunapaj llajtakuna 

41Chantá Moisesqa Jordán mayumanta inti llojsimuynejpi, pakakunapaj kinsa 
llajtakunata ajllarqa. 

42Sichus pipis runa masinta mana yuyasqallamanta, nitaj chejnikuspachu 
wañuchinman chayqa, mana wañuchisqa kananpaj chay llajtakunamanta 
ujninman ayqekonqa. 

43Chay llajtakunaqa kaykuna karqanku: Ch'innejpi Beser llajtaqa Rubén jatun 
ayllupaj karqa. Galaadpi Ramot llajtaqa Gad jatun ayllupaj karqa. Basanpi Golán 
llajtaqa Manasés khuskan jatun ayllupaj kallarqataj. 

44Moisés kay kamachisqakunata israelitakunaman rejsicherqa. 

45Egiptomanta llojsimusqankumanta qhepata kay kamachisqakunata, 
yachachiykunata, yuyaychaykunata ima israelitakunaman Moisés qorqa. 

46Chayqa Jordán mayoj inti llojsimuynej, Bet Pegorpa chimpanpi kasharqanku, 
chaypacha karqa. Chay jallp'aqa amorreokunaj kuraj kamachejninku Sijonpata 
karqa, paytaj Jesbón llajtapi tiyakorqa. Egiptomanta llojsimuspa, Moiseswan, 
israelitakunawan ima payta atiparqanku. 

47Israelitakunaqa Sijonpata, chantá Basanta kuraj kamachej Ogpata jallp'antapis 
jap'ikapullarqankutaj. Amorreokunaj chay iskay kuraj kamachejninkoqa Jordán 
mayumanta inti llojsimuynejpi tiyakorqanku. 

48Chay kamachejkunaj jap'iyninkoqa Arnón mayu kantupi Aroermanta, Sión 
orqokama karqa. Chay orqojta ujnin sutinrí, Hermón karqa. 

49Chaymanta mojonnenqa tukuynin Arabanejta rillarqapuni, Jordán mayoj inti 
llojsimuyninta Wañusqa Qochakama, chantá Pisga orqo k'uchukama karqa. 

Deuteronomio 5 

Chunka kamachisqakuna 

(Ex 20.1-17) 

1Moisés tukuy israelitakunata tantaspa, nerqa: Israelitakuna, 
kamachisqakunata, yachachiykunata ima kunan willashaykichej, chaykunata 
uyariychej. Sumajta yachaqaychej, chaykunaman jinataj ruwaychej. 

2Tata Diosninchejqa noqanchejwan uj tratota Horeb orqopi ruwarqa. 

3Chay tratota payqa mana ñawpa tatanchejkunallawanchu ruwarqa, 
manachayqa noqanchejwanpis ruwallarqataj, pikunachus kunan kaypi 
kawsashaj kashanchej, chaykunawan. 

4Tata Diosqa orqopi nina chawpimanta pay kikinpuni parlamusorqachej. 

5Chaypacha noqaqa Tata Dioswan qankunawan chawpiykichejpi kasharqani, 
Tata Diospa simi nisqanta qankunaman willanaypaj, imaraykuchus qankunaqa 
ninata manchachikuspa, mana orqoman wicharerqankichejchu. Chaypacha Tata 
Dios ajinata nerqa: 

6Noqa Tata Diosniyki kani. Noqamin Egipto suyupi wata runa kashajtiyki, 
orqhomorqayki. 

7Noqamanta jawaqa ama waj dioskuna kapusuchunchu. 

8Ama ni imaman rijch'akoj lantita ruwakunkichu, ni janajpi kajman, ni kay 
pachapi kajman, nitaj yakupi kajkunaman rijch'akojta. 

9Ama chaykunaman qonqorikunkichu, amataj yupaychankichu, imaraykuchus 
noqamin Tata Diosniyki kani, celoso Dios. Noqata chejnikuwaj tata mama 
juchallisqankurayku, wawankuta, allchhinkuta, chantá allchhinkoj wawanta ima 
jasut'ispa, ñak'arichini. 

10Pikunachus noqata munakuwaspa, kamachisqayta kasunku chaykunatarí, 
tukuy wawankuta k'acha kayninwan qhawasaj. 

11Ama qhasi manakajta Tata Diosniykej sutinta oqharinkichu, pichus sutinta 
yanqhata oqharejtaqa Tata Dios mana qhawakullanqachu. 

12Samarina p'unchayta Tata Diospaj t'aqanaykimanta ama qonqankichu, 
imaynatachus Tata Dios kamachisusqanman jina. 

13Sojta p'unchayta llank'anki, chay p'unchaykunapi tukuy ruwanayki kajta 
ruwanki. 

14Qanchis kaj p'unchayrí samarina p'unchay Tata Diosniykipaj t'aqasqa kanqa. 
Chay p'unchayqa ama ni ima ruwanaykita ruwankichu, ni churiyki, ni ususiyki, 
ni qhari kamachiyki, ni warmi kamachiyki, ni wakayki, ni burroyki, ni ima 
uywayki, nitaj wasiykipi tiyakoj waj llajtayojpis imatapis ruwanqachu. Chay 
p'unchayqa qhari kamachiyki, chayrí warmi kamachiykipis qan jina 
samarenqanku. 

15Qanqa Egiptopi wata runa kasqaykita yuyarikuy. Tata Diosniyki may jatun 
atiyninwan chaymanta orqhomusorqa. Chayrayku Tata Diosniyki 
kamachisunki, samarina p'unchaypi samarinaykita. 

16Tata Diosniyki kamachisusqanman jina, tataykita, mamaykitapis jatun 
respetowan qhawakunki. Ajinata ruwanki chayqa, Tata Diosniyki jallp'ata 
qosonqa chaypitaj unayta kawsanki, chantá allillan risonqa. 

17Ama runa masiykita wañuchinkichu. 

18Ama casarasqaykita wajwan wasanchaspa, khuchichakunkichu. 

19Ama suwankichu. 

20Ama runa masiykimanta manakajta, nitaj llullakuspa parlankichu. 

21Ama runa masiykej warminta munapayankichu. Nillataj wasinta, ni jallp'anta, 
ni qhari kamachinta, ni warmi kamachinta, ni wakanta, ni burronta, nitaj iman 
kajtapis munapayankichu, nispa. 

Israelitakuna manchachikunku 

(Ex 20.18-26) 

22Orqo k'uchupi tantasqa kashajtiykichej, Tata Diosqa chay kamachisqakunata 
jatunmanta parlaspa nerqa, orqopi nina chawpimanta, laqha phuyu 
ukhumantapacha. Chaymantaqa manaña astawan imatapis nerqachu, chay 
kamachisqakunatataj iskay p'alta rumipi qhelqaspa noqaman jaywawarqa. 

23Maypachachus laqhayay ukhumanta Tata Dios parlamojta uyarerqankichej, 
rikorqankichejtaj Sinaí orqota lawrarishajta chaypacha, sapa jatun ayllumanta 
kamachejkuna, kurajkuna ima noqawan parlaj jamuspa, niwarqankichej: 

24Cheqatapuni Tata Diosniykoqa jatun kayninpa lliphipiyninta, qhapaj atiyninta 
ima rikuchiwayku. Parlamusqantataj nina lawray chawpimanta uyariyku. 
Kunan yachayku Diosqa runawan parlayta atisqanta, runataj mana wañusqanta. 

25Chaywanpis, imapajtaj kay jina mancharinata lawraj ninapi ruphasqa 
wañuykumanri? Sichus ujtawan Tata Diosniykoj parlasqanta uyarisqayku 
chayqa, wañusqayku. 

26Pi runataj chay jina nina lawray chawpimanta kawsaj Diospa parlasqanta 
uyarinman, noqanchej jina mana wañuspallari? 

27Chayrayku aswan walej kanman qanlla Tata Diosninchejman qayllaspa, 
imatachus nisusqanta uyarinayki. Chantá imatachus nisusqanta willawayku, 
noqaykutaj niwasqaykuman jina junt'asqayku, nispa. 

28Ajinata nishawajtiykichej Tata Dios parlawasqaykichejta uyarisharqa. Chantá 
niwarqa: Kay runakuna imatachus nisusqankuta noqa uyarini. Imatachus 
nisqankoqa allinmin rijch'awan. 

29Mayta munayman ajinallatapuni yuyanankuta, noqatataj 
yupaychanawankuta, kamachisqaytapis sapa p'unchay kasunankuta. Ajinata 
ruwaspa, paykuna jinataj wawankupis wiñaypaj kusiy kawsayta rikonqanku. 

30Kunanqa rispa, paykunata nimuy toldonkuman kutipunankuta. 

31Qanrí kaypi noqawan qhepakuy. Noqa tukuy kamachisqaykunata, 
yachachiykunata, yuyaychaykunata ima qanman nisqayki, qantaj paykunaman 
yachachinki, qosqay jallp'api tiyakushaspa junt'anankupaj, nispa. 

32Chayrayku Tata Diosniykichej kamachisusqanta kasunaykichejmanta allinta 
qhawaychej, ama pañaman, nitaj lloq'eman ladoyaspa. 

33Qankunaqa Tata Diosniykichejpa kamachisusqanta kasuspa, allinta puriychej, 
Tata Dios qosonqachej chay jallp'api unayta kawsakunaykichejpaj, chantá allin 
rinasuykichejpaj. 

Deuteronomio 6 

Tukuy kamachisqamanta aswan jatun kaj kamachisqa 

1Kaymin kamachisqakuna, yachachiykuna, yuyaychaykuna ima kanku. 
Chaykunata Tata Diosniykichej qankunaman yachachinaypaj kamachiwarqa, 
jap'inkichej chay jallp'api junt'anaykichejpaj. 

2Qankuna, wawaykichej, allchhiykichej ima kay pachapi kawsanaykichejkama, 
Tata Diosniykichejta may jatun respetowan qhawakuychej. Sichus tukuy 
kamachisqanta, yachachisqanta ima kasunkichej chayqa, unayta kawsankichej. 

3Chayrayku ari, israelitakuna, kasukuspa ruwaychej. Uyarikunkichej chayqa, 
lechewan, abeja misk'iwan yaku jina purishaj chay jallp'api allin risonqachej, 
ashkhatataj mirankichej, ñawpa tataykichejkunaj Tata Diosnin nisusqanman 
jina. 

4Israelitakuna, uyariychej: Diosninchejqa Tata Diosmin, pay k'atalla Diosqa. 

5Tata Diosniykita tukuy sonqoykiwan, tukuy almaykiwan, tukuy 
kallpaykiwan ima munakunki. 

6Kunan kay tukuy kamachisqayta sumajta sonqoykipi jap'iy. 

7Chantá wawaykikunaman sapa kuti yachachiy. Wasipi kashaspa, ñanta 
purishaspa, puñukapushaspa, chayrí jatarishaspapis chaykunamanta 
parlallaypuni. 

8Kay kamachisqaykunataqa makiykipi chantá frenteykipi ima wataykukuspa, 
señalta jina apaykachanki. 

9Jinallataj wasiykej punkunpi, chantá llajtaman yaykuna punkupipis 
qhelqallankitaj. 

Moisés israelitakunata k'amin Diosta kasunankuta 

10Tata Diosniykichejqa ñawpa tataykichej Abrahamman, Isaacman, Jacobman 
ima tiluspa qonanta nerqa, chayman pusasonqachej. Chay jallp'aqa jatuchaj 
sumaj llajtakunayoj. Chaykunataqa mana qankunachu sayaricherqankichej. 

11Chaypi wasikunaqa tukuy imawan junt'asqa kashan. Chaykunata manallataj 
qankunachu junt'acherqankichej. Jinallataj chay jallp'aqa ashkha yaku pujyuyoj 
kashan. Chaykunataqa manallataj qankunachu allarqankichej. Mana qankunaj 
mallkisqaykichej uva sach'a, olivo sach'a kashallantaj. Qankunataj chay 
sach'akunaj poqosqanta sajsakunaykichejkama mikhunkichej. 

12Jina kajtin amapuni Tata Diosta qonqapunkichejchu, imaraykuchus paymin 
Egiptopi wata runa kashasqaykichejmanta orqhomusorqachej. 

13Tata Diosniykichejta may jatun respetowan qhawankichej, payllatataj 
yupaychankichej. Tiluspapis, Tata Diospa sutillanpi tiluychej. 

14Muyuyniykichejpi llajtayojkunaj diosninkukunata amapuni 
yupaychankichejchu, 

15imajtinchus Tata Diosniykichejqa qankunawan kashan. Payqa manchay 
celoso. Qankunaj contraykichejpichus phiñakunman chayqa, 
chinkarparichisunkichejman. 

16Ama Tata Diosniykichejta atiyniyojchus manachus kasqanta yachariyta 
munaspa, imatapis ruwankichejchu, imaynatachus Masahpi ruwarqankichej, 
ajinata. 

17Tata Diosniykichej qosusqan kamachisqanta, yachachiyninta, yuyaychayninta 
ima allinta kasunkichej. 

18Sichus allin kajta, chantá cheqan kajta ruwankichej chayqa, Tata Diospa 
sonqonta kusichinkichej. Ajinaqa Tata Dios ñawpa tataykichejman tiluspa 
qonanta nerqa, chay sumaj jallp'api allin risonqachej. 

19Jinallataj Tata Dios nisusqanman jina, awqaykichejta ñawpaqeykichejmanta 
wijch'onqa. 

20Qhepanejman wawaykichejkuna tapusonqanku: Tata Diosninchej kay 
kamachisqakunata, yachachiykunata, yuyaychaykunata ima qowasqanchej, 
imatataj niyta munanri? nispa. 

21Chaypacha qankuna ninkichej: Noqaykoqa Egiptopi faraonpata wata runan 
karqayku, chaymanta Tata Diosqa jatun atiyninwan orqhomuwarqayku. 

22Chaypacha Tata Diosqa Egiptopi faraonpa contranta, chantá ayllunpa 
contranta ima runaj mana jayk'aj rikusqanta, may t'ukuna imakunata ima 
rikushajtiyku ruwarqa. 

23Egiptomanta orqhospa, kayman pusamuwarqayku, Tata Dios ñawpa 
tatanchejkunaman tilorqa, chay jallp'ata qonawanchejpaj. 

24Chaymanta Tata Diosninchejqa tukuy kamachisqanta kasunanchejta, chantá 
payllata manchachikunanchejta kamachiwarqanchej, wiñaypaj allin 
rinawanchejpaj, kawsachinawanchejpaj ima imaynatachus kunankama 
kawsachishawanchej ajinata. 

25Ajinaqa, sichus kamachisqanman jina Tata Diospa ñawpaqenpi tukuy 
kamachisqanta kasusunchej chayqa, cheqanpaj qhawasqa kasunchej, nispa. 

Deuteronomio 7 

Moisés lantikunata mana yupaychanankupaj k'amin 

(Ex 34.11-17) 

1Maypachachus Tata Diosniykichej, jap'inaykichej kashan, chay jallp'aman 
pusasonqachej chaypachaqa, ñawpaqeykichejmanta qanchis suyukunapi 
tiyakojkunata wijch'onqa. Chay suyukunapi tiyakojkunaqa qankunamanta 
aswan ashkha, chantá aswan kallpayoj kanku. Chaykunaqa kanku: Jititakuna, 
gergeseokuna, amorreokuna, cananeokuna, ferezeokuna, jivitakuna, chantá 
jebuseokuna ima. 

2Maypachachus Tata Diosniykichej, chay suyukunata atipanaykichejpaj 
makiykichejman jaywasonqachej chaypacha, paykunata kantumanta 
wañuchinkichej. Amapuni paykunawan ni ima tratota ruwankichejchu, nitaj 
khuyarikullankichejpischu. 

3Ama paykunawan aylluchakunkichejchu. Ama churiykichejta ususinkuwan, 
nitaj ususiykichejta churinkuwan casarachinkichejchu. 

4Ajinatachus ruwawaychej chayqa, paykuna wajkunaj diosninkuta 
yupaychanankupaj churiykichejta, ususiykichejta ima Tata Diosmanta 
karunchachinkuman. Jina kanman chayqa, Tata Dios qankunaj contraykichejpi 
anchatataj phiñakuspa, manaraj imapi chinkachisunkichejman. 

5Chayrayku qankunaqa kayta ruwanaykichej tiyan: Chay runakunaj 
altarninkuta thuñinkichej, yupaychana ruminkuta, yupaychana k'ullunkutawan 
ima p'akirankichej. Jinallataj lantinkutapis ninawan ruphaykuchinkichej. 

6Qankunaqa Tata Diosniykichejpaj t'aqasqa ayllu kankichej. Paymin kay pachapi 
tukuy suyumanta ajllakusorqachej, paypata may munasqa ayllun 
kanaykichejpaj. 

Diospaj t'aqasqa ayllu 

7Tata Diosqa qankunata munakususqanrayku ajllakusorqachej, mana waj 
llajtayojkunamanta nisqa aswan ashkha kasqaykichejraykuchu. Qankunaqa 
paykunamanta nisqa mana kasu ruwana karqankichej. 

8Tata Diosqa qankunata munakususqaykichejrayku, jinataj ñawpa 
tataykichejkunaman tilusqanta junt'ananpaj ajllakusorqachej. Chayrayku payqa 
Egiptopi ñak'arichisqa kashajtiykichej, chantá faraonpa makinpi 
kashajtiykichej, preciota pagaspa may jina atiyninwan kacharichisorqachej. 

9Chayrayku yachaychej ari, Tata Diosniykichejqa pay k'atalla cheqa kaj Dios 
kasqanta. Yachallaychejtaj payqa, pikunachus payta munakojkunawan, 
kamachisqantataj junt'ajkunawan ima, may chhika miraykama trato 
ruwasqanta junt'aj kasqanta. 

10Payta chejnikojkunatarí millayta ruwasqankumanta chinkarparichin, 
usqhayllatataj jasut'in. 

11Chayrayku kamachisqanta, yachachisqanta, chantá imatachus nisqanta ima 
kasuychej, kunan qankunaman chaykunata junt'anaykichejpaj qoykichej, 
chayta. 

Kasukojkuna kusiy kawsayta rikonqanku 

(Lv 26.3-13; Dt 28.1-14) 

12Sichus qankuna Tata Diospa kamachisqanta uyarispa kasunkichej, chayman 
jinataj kawsankichej chayqa, Tata Diosniykichejpis ñawpa tataykichejkunawan 
trato ruwasqanta junt'allanqataj, khuyakususqantataj rikuchisonqachej. 

13Qankunata munakusonqachej, yanapasonqachej, ashkhatataj 
mirachisonqachej. Ñawpa tataykichejkunaman tiluspa qonanta nerqa, chay 
jallp'api wawaykichejkunata saminchanqa. Jinallataj chajra oqharisqaykichejta, 
trigoykichejta, vinoykichejta, aceiteykichejta, waka uñaykichejta, oveja 
uñaykichejtapis saminchallanqataj. 

14Qankuna tukuy suyupi tiyakojkunamanta nisqaqa, astawan saminchasqa 
kankichej. Qankuna ukhupi warmipis, qharipis, mana wawayoj mana kanqachu. 
Nillataj uywaykichej ukhupipis mana uñayojqa kanqachu. 

15Tata Diosqa tukuy imaymana onqoykunata qankunamanta karunchanqa. 
Egiptopi rikorqankichej, chay millay onqoykunata mana qankunaman 
apachimonqachu. Manachayqa chejnikusojkunata chaykunawan ñak'arichenqa. 

16Tata Dios makiykichejman jaywasonqachej, chay suyukunapi tiyakojkunata 
wañuchispa tukuchinaykichej tiyan. Paykunataqa ama khuyankichejchu, 
diosninkutapis ama yupaychankichejchu. Mana jinata ruwankichejchu chayqa, 
qankuna pantaykunaykichejpaj tojlla jina kanman. 

17Ichapis sonqoykichejpi niwajchej: Kay suyukunapi runaqa noqaykumanta 
aswan ashkha kanku. Imaynatataj paykunata wijch'uyta atiykumanri? nispa. 

18Qankunaqa ama paykunata manchachikuychejchu. Tata Diosniykichej 
faraonwan, chantá tukuy Egipto llajtayojkunawan imatachus ruwasqanta 
yuyarikuychej. 

19Yuyarikuychej Tata Diosniykichejqa runaj mana jayk'aj rikusqan t'ukuna 
imakunata ruwaspa, jinataj may jina atiyninwan Egiptomanta 
orqhomususqaykichejta. Chaykunata qankuna rikorqankichej. Ajinallatataj Tata 
Diosqa, qankuna manchachikushankichej, chay tukuy suyuwan ruwanqa. 

20Chantapis Tata Diosqa puchojkunaman, jinataj qankunamanta pakakuspa 
ayqekojkunaman, wayronqokunata kachaykonqa, paykunata tukuchinanpaj. 

21Chayrayku paykunata rikuspa, ama q'ewayaychejchu, imaraykuchus may jina 
atiyniyoj manchachikuna Tata Diosniykichejqa qankunawan kashan. 

22Tata Diosniykichejqa pisimanta pisi chay suyukunapi tiyakojkunata 
ñawpaqeykichejmanta qharqonqa. Qankunaqa mana paykunata ujllapi 
tukuchiyta atiwajchejchu, imaraykuchus k'ita animalkuna miraykuspa, 
qankunata mithaj yaykumusunkichejman. 

23Jinapis Tata Diosniykichejqa chay suyukunata makiykichejman 
jaywasonqachej. Paykunata sinch'ita ñak'arichispa, tukuchenqa. 

24Kuraj kamachejninkutapis Tata Diosqa makillaykichejmantaj churasonqachej. 
Paykunamanta yuyarikunatapis kay pachamanta chinkachinkichej. Paykunata 
tukuchinaykichejkama, mana pipis qankunaman sayaykuyta atisonqachejchu. 

25Lantinkuta ninaman wijch'uykuspa, ruphachinkichej. Chay lantinkoj qorinta, 
qolqentapis munapayaspa, ama jap'ikapunkichejchu. Chaykunatachus 
jap'ikapuwajchej chayqa, juchallinaykichejpaj tojlla jina kasunkichejman. Tata 
Diosqa chaykunata millachikuspa, rikuyta mana atinchu. 

26Chayrayku qankunaqa millachikuna lantinkukunata amapuni wasiykichejman 
apakapunkichejchu, ama qankunapis chinkachisqa kanaykichejpaj. Chaykunaqa 
chinkachisqa kananpaj churasqa kashan. Chayrayku chaykunata 
chejninaykichej tiyan. 

Deuteronomio 8 

Runaqa mana mikhunallawanchu kawsan 

1Kunan qankunaman rejsichishaykichej, chay kamachisqakunata 
kasunaykichejpaj sonqota churaychej. Kasunkichej chayqa, kawsankichej, 
chantá ashkhayankichej ima. Jinataj Tata Diosniykichej tiluspa nerqa, chay 
jallp'ata jap'inkichej. 

2Qankuna tukuy ch'innejta tawa chunka watata purisqaykichejta yuyarikuychej. 
Tata Diosniykichej chaynejta pusamusorqachej qankunata k'umuykuchinanpaj, 
chantá sonqoykichejpi imachus kasqanta yachananpaj. 

3Tata Diosqa ñak'arichisorqachej, yarqhachisorqachej chaypis, maná nisqata 
mikhuchisorqachej. Chay mikhunata qankuna, jinataj ñawpa tataykichejkunapis 
mana rejserqankichejchu. Tata Dios ajinata ruwaspa, yachanaykichejta 
munarqa, runaqa mana mikhunallawanchu kawsasqanta, aswanpis Tata Diospa 
tukuy nisqanwan kawsasqanta. 

4Chay tawa chunka wata junt'api p'achaykichejqa manallataj thantakorqachu, 
nitaj chakiykichejpis punkerqankuchu. 

5Kayta allinta yachaychej: Imaynatachus uj tata wawanta jasut'ispa cheqan 
ñanman churan, ajinallatataj Tata Diosqa qankunata cheqan ñanman 
churasorqachej, allinniykichejpaj. 

6Ajinaqa Tata Diosniykichej kamachisusqanta kasuychej. Payllata kasuspa, 
chantá may jatun respetowan qhawaspa ima puriychej. 

7Tata Diosniykichejqa sumaj jallp'aman pusashasunkichej. Chay jallp'aqa 
ashkha mayuyoj, vallemanta, orqomanta ima yaku juturiyojmin kashan. 

8Chay jallp'apeqa cebada, trigo poqon, uva sach'a, higo sach'a, granada, olivo ima 
kallantaj. Chantapis aceite, abeja misk'i ima tiyan. 

9Chay jallp'api mana ni imamanta usunkichejchu, nitaj imapis pisisonqachejchu. 
Rumimanta fierrota orqhonkichej, orqokunamantataj cobreta. 

10Chaypi mikhuspa sajsakunaykichejkama, chay jina sumaj jallp'ata 
qosusqaykichejmanta Tata Diosniykichejta yupaychankichej. 

Diosta mana qonqanachu 

11Tata Diosniykichejta ama qonqakapunaykichejmanta allinta qhawakuychej. 
Kunan kamachishaykichej, Diospa chay kamachisqankunata, chantá nisqanta 
ima junt'aychejpuni. 

12Maypachachus mikhuspa sajsakunkichej, sumaj wasikunata ruwakuspataj 
tiyakunkichej chayqa, Diosniykichejmanta ama qonqakapunkichejchu. 

13Jinallataj wakaykichej, ovejaykichejpis mirajtin, qoriykichej, qolqeykichejpis 
ashkha kajtin, jinataj tukuy imaykichejpis ashkha kajtin chaypacha, 

14ama wapuykachaspa jatunchakunkichejchu. Nillataj Tata Diosniykichejmanta 
qonqakapunkichejchu, imaraykuchus payqa Egiptopi wata runa kashajtiykichej, 
chaymanta orqhomusorqachej. 

15Tata Diosqa chay jina jatun manchachikuna ch'innejta pusamusorqachej. 
Chaynejpeqa ashkha khanikoj nina katarikuna, atojsillukunapis tiyan. Chay 
ch'innejpeqa mana ima yakupis karqachu. Chaywanpis payqa thuru 
chhankamanta yakuta orqhospa, ujyachisorqachej. 

16Ch'innejpi maná nisqata mikhuchisorqachej, ñawpa tataykichejkunaj mana 
rejsisqanku mikhunata. Chaykunata payqa, qankunata k'umuykuchinanpaj, 
chantá sonqoykichejta yachananpaj ruwarqa, qankunaj allinniykichejpaj. 

17Ama sonqoykichejpi yuyankichejchu: Sinch'ita llank'asqaykurayku tukuy 
imata tarispa qhapajyayku, nispa. 

18Aswanpis Tata Diosniykichejmanta yuyarikuychejpuni, imaraykuchus paymin 
tukuy imata tarispa, qhapajyanaykichejpaj kallpata qosunkichej. Ajinatamin 

payqa ñawpa tataykichejwan trato ruwasqanta, qankunawan junt'anqa, 
imaynachus kunan kashan, ajinata. 

19Sichus qankuna Tata Diosniykichejmanta qonqakapuspa, waj dioskunaman 
k'umuykuspa yupaychankichej chayqa, noqa sut'inta niykichej cheqapuni 
chinkachisqa kanaykichejta. 

20Sichus Tata Diosniykichejpa nisqanta mana jap'ikunkichejchu chayqa, 
imaynatachus Tata Dios ñawpaqeykichejmanta chay suyukunapi tiyakojkunata 
chinkachenqa, ajinallatataj qankunatapis chinkachisonqachej. 

Deuteronomio 9 

Tata Dios ayllunta yanapananta nin 

1Israelitakuna, uyariychej: Kunan Jordán mayuta chimpankichej, qankunamanta 
aswan atiyniyoj ashkha runata jallp'ankumanta qharqonaykichejpaj, chantá 
sumaj perqawan muyuykuchisqa llajtankukunatapis jap'inaykichejpaj ima. 

2Chaypi tiyakojkunaqa Anacpata miraynin jatunkaray runakuna kanku. 
Chaykunamanta parlajta uyarinkichej: Pitaj Anacpa mirayninmanta jatunkaray 
runakunaman sayaykuyta atinmanri? nispa. 

3Chaywanpis qankuna yachankichej Tata Diosniykichejqa qankunaj 
ñawpaqeykichejta rinanta. Payqa ruphaj nina jina ñawpaqeykichejpi chay 
suyukunapi tiyakojkunata k'umuykuchispa, chinkachenqa. Qankunaqa Tata 
Dios kamachisusqaykichejman jina, paykunata wijch'unkichej, chantá uj ñawi 
ch'irmiyllapi tukuchinkichej. 

4Maypachachus Tata Diosniykichej ñawpaqeykichejmanta paykunata 
qharqonqa chaypacha, ama sonqoykichejpi ninkichejchu: Noqanchej allinta 
ruwasqanchejrayku Tata Dios kay jallp'ata qowanchej, nispa. Chayqa mana 
jinachu. Tata Diosqa chay runakunata millayta ruwaspa purisqankumanta 
wijch'onqa. 

5Mana sumaj runa kasqaykichejraykuchu, nitaj cheqan kajta 
ruwasqaykichejraykuchu paykunaj jallp'ankuta jap'inkichej. Tata Dios 
ñawpaqeykichejmanta paykunata qharqonqa millayta ruwaspa 
kawsasqankurayku. Chantá ñawpa tataykichej Abrahamman, Isaacman, 
Jacobman ima nisqanta junt'anqa. 

6Kayta sut'ita yachaychej: Manamin qankuna allinta ruwasqaykichejraykuchu 
chay sumaj jallp'ata jap'inaykichejpaj Tata Diosniykichej qoshasunkichej. 
Chayta niykichej imaraykuchus qankunaqa mana uyarikuyta munajkuna 
kankichej. 

Horeb orqopi israelitakuna Diospa contranta oqharikunku 

(Ex 31.18—32.35) 

7Qankunaqa yuyarikuychejpuni imaynatachus Tata Diosniykichejta ch'innejpi 
phiñachisqaykichejta. Qankunaqa Egiptomanta llojsimusqaykichejmantapacha 
kay jallp'aman chayamunaykichejkama, Tata Diospa contranta 
oqharikullarqankichejpuni. 

8Horeb orqopipis Tata Diosta phiñachillarqankichejtaj. Payqa qankunapaj 
k'arajta phiñakuspa, tukuchisunaykichejpajña kasharqa. 

9Noqa chay orqoman iskay p'alta rumipi qhelqasqa kamachisqakunata Tata 
Diosmanta jap'ej wicharerqani, qankunawan Tata Dios tratota ruwarqa, 
chaykunata. Chaypitaj mana mikhuspa, nitaj imatapis ujyaspa, tawa chunka 
p'unchayta, tawa chunka tutatawan qhepakorqani. 

10Chaypi Tata Diosqa ruk'ananwan qhelqasqan iskay p'alta rumita qowarqa. 
Chay qhelqapi qhelqasqa karqa, Horeb orqopi tantasqa kashajtinchej nina 
chawpimanta imatachus parlamusorqachej, chay. 

11Tawa chunka p'unchay, tawa chunka tuta pasajtintaj, chay iskay p'alta rumipi 
trato ruwasqa qhelqasqata Tata Dios jaywawarqa. 

12Chantá niwarqa: Kunanpacha kaymanta urayk'uy, imaraykuchus Egiptomanta 
orqhomusqayki runakunaqa manakajta ruwashanku. Noqaj kamachisqayta 
manaraj imapi qonqaspa, qorimanta uj lantita ruwakunku, nispa. 

13Tata Dios nillawarqataj: Noqa yachaniña kay runakuna mana kasukuyta 
munaj, k'ullu kasqankuta. 

14Kunanqa ama jark'akuwaychu kay runakunata wañuchispa, sutinkuta kay 
pachamanta chinkachinayta. Qanpa mirayniykimantarí ashkha runayoj jatun 
suyuta ruwasaj, israelitakunamanta aswan ashkhata, aswan kallpayojtataj, 
nispa. 

15Chay orqomanta urayk'amushaspa, makiypi chay trato ruwasqa qhelqasqata 
apamusharqani, chay orqopitaj nina lawrashallarqapuni. 

16Chantá qankuna Tata Diosniykichejpa contranta juchallikusqaykichejta 
rikorqani. Qankunaqa Tata Diospa kamachisqanta manaraj imapi qonqaspa, 
qorimanta uj waka uña lantita ruwakusqankichej. 

17Noqa chayta rikuspa, chay iskay p'alta rumita jap'isharqani, chayta qankuna 
rikushajtiykichej pampaman choqaspa, p'akerqani. 

18Chaymantataj Tata Diospa ñawpaqenman pampakama k'umuykukorqani. 
Chantá ñawpajta jina, tawa chunka p'unchayta, tawa chunka tutatawan mana 
mikhuspa, nitaj imatapis ujyaspa karqani. Qankuna chay jinata Tata Diospa 
contranta juchallispa phiñachisqaykichejmanta chayta ruwarqani. 

19Tata Dios contraykichejta phiñakuspa, qankunata ujllapi chinkachiyta 
munasqanta rikuspa, noqa maytapuni mancharikorqani. Chaywanpis Tata 
Diosqa uj kutitawan mañakusqayta uyariwarqa. 

20Jinallataj Tata Diosqa Aaronpaj mayta phiñakuspa, payta chinkachiyta 
munallarqataj. Noqatajrí chaypacha Aaronrayku Tata Diosmanta 
mañapullarqanitaj. 

21Chaymantataj noqaqa juchallinaykichejpaj waka uña lantita ruwasqaykichejta 
jap'ispa, ninaman wijch'uykorqani. Ñut'uta kutaspataj, orqomanta 
urayk'amushaj mayuman qhalliykorqani. 

22Jinallataj qankunaqa Taberapi, Masahpi, Quibrot Hatavapi ima Tata Diosta 
phiñachillarqankichejtaj. 

23Qankuna Cadés Barneapi kashajtiykichej, Tata Diosqa puririnaykichejta 
kamachisorqachej: Rispa, noqa qoshaykichej chay jallp'ata jap'imuychej, 
nispa. Qankunatajrí kasuyta mana munarqankichejchu, nitaj paymanta 
jap'ikorqankichejchu, nillataj payta kasorqankichejchu. 

24Qankunata rejsisqay p'unchaymantapacha qankunaqa Tata Diospa contranpi 
oqharikullankichejpuni. 

25Tata Dios qankunata wañuchinanta nisqanrayku, noqa tawa chunka 
p'unchayta, tawa chunka tutatawan paypa ñawpaqenpi qonqorikuspa karqani. 

26Chantá Tata Diosmanta mañakuspa, nerqani: Tukuyta Kamachej Tata Diosníy, 
kay aylluykita ama chinkachiychu ari, imajtinchus qanpatamin kanku. Qanmin 
preciota pagaspa paykunata jatun atiyniykiwan kacharicherqanki, 
Egiptomantataj kallpaykiwan orqhomorqanki. 

27Yuyarikuy ari kamachiyki Abrahammanta, Isaacmanta, Jacobmanta ima. Ama 
kay runakunaj rumi sonqo kasqankuta, ni sajra kayninkuta, nillataj 
juchankutapis qhawaychu. 

28Jina kanman chayqa, may llajtamantachus orqhomuwarqayku, chay 
llajtayojkuna nenqanku: Tata Diosqa, mayqen jallp'atachus qonan karqa, 
chayman pusaykuyta mana atisqachu. Chejnikuspa, ch'innejpi wañuchinanpaj 
paykunata kaymanta orqhorqa, nispa. 

29Chaywanpis israelitakunaqa aylluyki kanku, qanpatamin. Qanmin jatun 
atiyniyoj kasqaykita rikuchispa, Egiptomanta paykunata orqhomorqanki, nispa. 

Deuteronomio 10 

ata Dios israelitakunawan ujtawan tratota ruwan 

(Ex 34.1-10) 

1Chaypacha Tata Dios niwarqa: Qan kikiyki ch'eqospa, iskay p'alta rumita 
ruway, ñawpajta karqa, chaykunata jina. Jinallataj maderamanta uj cajonta 
ruwallaytaj chaykunata waqaychanapaj, chantá noqawan parlanaykipaj 
orqoman wicharimuy. 

2P'akisqayki rumipi imachus qhelqasqa karqa, chayta noqa watej chay rumipi 
qhelqallasajtaj. Chaytataj cajonpi waqaychanki, nispa. 

3Jinata niwajtin, acacia k'aspimanta uj arcata ruwarqani. Ñawpajta jina 
ch'eqospa, p'alta rumikunatapis ruwallarqanitaj. Chaykunata oqhariykuspataj, 
ujtawan orqoman wicharerqani. 

4Chantá Tata Dios chay rumikunaman chunka kamachisqankunata 
qhelqallarqataj, tantasqa kashajtinchej orqopi nina chawpimanta imatachus 
parlamusorqachej, chaykunata. Chaymantataj chay rumikunata jaywawarqa. 

5Noqataj orqomanta urayk'amuspa, Tata Dios kamachiwasqanman jina, 
ruwasqay arcaman chay p'alta rumikunata churaykorqani. Kunankama chaypi 
kakushan, nispa. 

6Chantá israelitakunaqa Moseraman rinankupaj Berot Bené Yacanmanta 
purirerqanku. Chaypi Aarón wañuporqa, kikinpitaj ayanta p'amparqanku. 
Churin Eleazartaj cuentanmanta sacerdote kananpaj yaykorqa. 

7Chantá israelitakuna chaymanta puririspa, Gudgodaman chayarqanku, 
chaymantataj Jotbataman, maypichus ashkha yaku tiyan, chayman. 

8Chaypacha Tata Diosqa Leví jatun aylluta ajllakorqa Dioswan trato ruwasqa 
arcata apaykachanankupaj, jinallataj Tata Diospa ñawpaqenpi imachus 
ruwanankuta ruwanankupaj, chantá sutinpi israelitakunata saminchanankupaj 
ima. Chayta kunankama ruwashallankupuni. 

9Chayrayku levitakunaqa Tata Dios nisqanman jina, mana ayllu masinku jinachu 
jallp'ata jap'erqanku, imaraykuchus paykunaj chayaqenkoqa Tata Diosmin. 

10Noqaqa ñawpaj kutipi jina, tawa chunka p'unchayta, tawa chunka tutatawan 
orqopi kamorqani. Chay kutipipis Tata Dios uyariwaspa, manaña qankunata 
wañuchispa chinkachiyta munarqachu. 

11Aswanpis pay niwarqa: Israelitakunata pusanaykipaj wakichikuy, ñawpa 
tatankukunaman tiluspa qonayta nerqani, chay jallp'ata jap'inankupaj, nispa. 

Tata Dios imatachus munan 

12Israelitakuna, qankunamanta Tata Diosniykichej imatataj 
mañakusunkichejri? Tata Diosqa kayllata ruwanaykichejta munan: Payta may 
jatun respetowan qhawanaykichejta, chantá kamachisqanta kasunaykichejta 
ima. Munallantaj payllata munakunaykichejta, tukuy sonqoykichejwan tukuy 
almaykichejwan ima yupaychanaykichejta. 

13Chantá pay munallantaj kunan kamachisqay kamachisqankunata, 
yachachiyninkunata ima junt'anaykichejta, tukuy imapi allin rinasuykichejpaj. 

14Kayta allinta yachaychej: Janajpis, janajmanta aswan pata kajpis, kay pachapis, 
kaypi imachus kajpis Tata Diosniykichejpatamin. 

15Chaywanpis Tata Diosqa qankunaj tataykichejta munakorqa, tukuy ayllu 
ukhumantataj paykunaj mirayninkuta ajllakorqa. Chaykunaqa qankuna 
kankichej, imaynatachus kunan rikushanchej, chay. 

16Chayrayku sonqoykichejmanta tukuy mana allin kajta wijch'uychej. Amataj 
mana uyarikuyta munaj k'ullu kaychejchu. 

17Tata Diosniykichejqa dioskunaj Diosnin, tukuy kamachejkunaj 
kamachejnintaj. Payqa kamachinanpaj mana pitapis tapunrajchu, jinallataj may 
atiyniyoj, manchachikunataj. Tukuyta uj rejllata qhawan, nitaj piwanpis 
lluk'ichikunchu. 

18Payqa wajcha wawapaj, warmisapapajpis justiciata ruwan. Jinallataj waj 
llajtayojkunata munakuspa, p'achata, mikhunata ima paykunaman qon. 

19Chayrayku waj llajtayojkunata munakuychej, qankunapis Egiptopi waj 
llajtayoj jina kasqaykichejta yuyarikuspa. 

20Tata Diosniykichejta may jatun respetowan qhawaychej, pay sapallantataj 
yupaychaychej, payllatataj qhatikuychej. Tilunaykichej kajtenqa, paypa sutinta 
oqharispa tiluychej. 

21Payllamin yupaychanaykichejpaj jina, payllamin Diosniykichejqa, pichus 
rikushajtiykichej qankunarayku t'ukuna imakunata ruwarqa, chay. 

22Maypachachus ñawpa tataykichejkuna Egiptoman chayarqanku chaypacha, 
qanchis chunkalla karqanku. Kunanrí qankunata Tata Diosniykichejqa janajpi 
ch'askakunata jina, ashkhata mirachisunkichej. 

Deuteronomio 11 

Tata Diospa atiynin 

1Tata Diosniykichejta munakuychej, paypa nisqantataj tuta p'unchay 
junt'aychej. Kamachisqankunata, yachachisqankunata ima kasuychej. 

2Tata Dios cheqan ñanman churasunaykichejpaj jasut'isusqanta yuyarikuychej. 
Wawaykichejkuna chaykunata mana yachankuchu, nitaj rikorqankuchu. 
Yuyarikuychej ari, Diospa may jina atiyninmanta, t'ukuna ruwasqanmanta ima. 

3Egiptopi kuraj kamachej faraonpa contranta, chantá tukuy suyunpa contranta 
ima runa mana jayk'aj rikusqan t'ukuna ruwasqanta yuyarikullaychejtaj. 

4Egipto llajtayojkunaj soldadonkuta, caballonkuta, carretankuta ima, Tata Dios 
imatachus ruwasqanta amallataj qonqaychejchu. Diosqa paykunata 
wañucherqa qankunata qhatiykushajtinku, Puka Mama Qochaman p'ultiykuspa. 
Ajinata Tata Dios paykunata wiñaypaj chinkarparicherqa. 

5Ch'innejta jamushajtiykichej kayman chayamunaykichejkama, Tata Dios 
qankunapaj tukuy imata ruwasqanta yuyarikullaychejtaj. 

6Chay jawa Datanwan, Abiranwan ima Dios imatachus ruwasqanta 
rikorqankichej. Paykunaqa Eliabpa mirayninmanta, Rubenpa jatun ayllunmanta 
karqanku. Paykunataqa tukuy israelitakuna rikushajtinku, ayllunkuta, 
jarankuta, chantá tukuy tiyapuyninkutawan ima, jallp'a kicharikuspa, 
oqoykorqa. 

7Qankunaqa Tata Diospa chay tukuy t'ukuna ruwasqanta kikin ñawiykichejwan 
rikorqankichej. 

Canaán suyupi saminchasqa kanqanku 

8Chayrayku, kunan qoykichej, chay tukuy kamachisqakunata kasuychej ari. 
Ajinata ruwaspa kallpayoj kankichej qosqaykichej chay jallp'ata 
jap'inaykichejpaj. 

9Jinallataj chay jallp'api unayta kawsankichej. Chay jallp'ata Tata Diosniykichej 
ñawpa tataykichejkunaman, chantá mirayninkuman ima qonanta nerqa. Chay 
jallp'apeqa lechewan, abeja misk'iwan yaku jina purishan. 

10Jap'inkichej chay jallp'aqa, mana maymantachus llojsimorqankichej, chay 
jallp'a jinachu. Egiptopeqa mujuta tarpuspa, huertata jina qarpanaykichej karqa. 

11Jap'inkichej chay jallp'arí orqokunayoj, vallekunayoj ima, chaypitaj para 
kallanpuni. 

12Chay jallp'ataqa Tata Diosniykichej qhawashan. Paypa ñawenqa wata 
qallariymanta wata tukukuykama qhawan. 

13Ajinaqa qankuna, kunan qoshaykichej chay kamachisqakunata kasunkichej, 
chantá Tata Diosniykichejta munakunkichej, jinallataj tukuy sonqoykichejwan, 
tukuy almaykichejwan ima payta yupaychankichej. 

14Sichus ajinata ruwankichej chayqa, Tata Diosniykichej chay jallp'aman 
tiemponpi ñawpaj parata, qhepa paratapis parachimonqa. Ajina kasqanrayku 
qankunaqa trigota, vinota, aceitetapis ima munayta oqharinkichej. 

15Jinallataj Tata Diosqa uywaykichejpaj ashkha q'achuta wiñachenqa. 
Qankunapajpis mikhuna may chhika kallanqataj. 

16Chaywanpis allinta qhawakuychej ama sonqoykichejwan 
q'otiyachikunaykichejpaj. Tata Diosmanta amapuni t'aqakunkichejchu, waj 
dioskunata yupaychaspa, paykunamantaj qonqorikuspa. 

17Ajina kanqa chayqa, Tata Dios qankunaj contraykichejpi sinch'ita phiñakuspa, 
mana parachimonqachu. Jallp'apeqa mana imapis poqonqachu, qankunataj Tata 
Dios qosusqaykichej sumaj jallp'api askamalla wañunkichej. 

18Kay nisqayta sonqoykichejpi, yuyayniykichejpipis jap'iychej. Ama 
qonqanaykichejpaj qhelqaspa makiykichejman, chantá mat'iykichejmanpis 
señalta jina wataykuychej. 

19Wawaykichejkunamanpis kay nisqayta yachachiychej, ñanpi purishaspa, 
wasiykichejpi kashaspa, puñunaykichejpaj sirikapushaspa, tutamanta 
jatarishaspapis. 

20Chantá wasiykichejpa sayantanpi, punkunpi ima qhelqaychej. 

21Ajinamanta janaj kanankama, mayqen jallp'atachus ñawpa tataykichejman 
Tata Dios tiluspa qonanta nerqa, chay jallp'api qankunapis, 
wawaykichejkunapis unayta tiyakunkichej. 

22Sichus kunan qoshaykichej chay kamachisqakunata allinta kasunkichej, 
sitajchus Tata Diosniykichejta munakunkichej, munasqanman jina purispataj 
payta qhatinkichej chayqa, 

23pay ñawpaqeykichejmanta kay suyukunapi tukuy tiyakojkunata wijch'onqa. 
Qankunaqa ashkha runayoj, chantá atiyniyoj suyukunata atipaspa jap'inkichej. 

24Maymanchá chakiykichej saruykonqa, chay jallp'a qankunajta kanqa. 
Suyuykichejpa mojonnenqa ch'innejmantapacha Libanokama, Éufrates 
mayumantataj Jatun Mama Qochakama kanqa. 

25Tata Diosniykichejqa nisusqanman jina, maynejtachá pasankichej, chaypi 
tiyakoj runakuna manchachikunankuta, kharkatitinankuta ima ruwanqa. Ni 
pipis qankunaman sayaykuyta atenqankuchu. 

26Kunan imatachus munasqaykichejta ajllakunaykichejpaj ñawpaqeykichejman 
churani, allin risunaykichejta, chayrí mana allin risunaykichejta. 

27Allin risonqachej sichus Tata Diosniykichej kamachisqanta kunan 
qoshaykichej, chayta kasunkichej chayqa. 

28Manataj allinchu risonqachej, sichus qankuna waj dioskunata yupaychaspa, 
Tata Diosniykichejpa kamachisqanta mana kasunkichejchu, nitaj nisqanman 
jina purinkichejchu, chaypacha. 

29Jap'inaykichej kashan, chay jallp'aman Tata Diosniykichej 
pusaykusojtiykichejqa, Guerizín orqoman rispa, chaymanta israelitakunata allin 

rinanta ninkichej. Ebal orqomantataj israelitakunata mana allin rinanta 
nillankichejtaj. 

30Chay orqokunaqa Jordán mayumanta inti llojsimuynejpi kashanku, Arabapi 
cananeokunaj jallp'ankupi, Gilgal chimpapi, Morepi encina sach'arara qayllapi. 

31Qankunaqa Jordán mayuta chimpanaykichejpajña kashankichej, Tata 
Diosniykichej jallp'ata qoshasunkichej, chayta jap'ej yaykunaykichejpaj. Chay 
jallp'ata jap'ispataj, chaypi tiyakuychej. 

32Kunan qoshaykichej, chay kamachisqakunata, yuyaychaykunata ima, 
junt'anaykichejmanta allinta qhawaychej. 

Deuteronomio 12 

Diosta yupaychana cheqaqa ujlla 

1Kaymin kamachisqakuna, yuyaychaykuna ima kanku. Chaykunata qankunaqa 
kawsanaykichej p'unchaykama junt'anaykichejpuni tiyan, ñawpa 
tataykichejkunaj Tata Diosnin qosunkichej chay jallp'api. 

2Chay jallp'aman yaykuspaqa, chaypi llajtayojkunaj lantinkuta, chantá 
yupaychananku cheqakunata phirinkichej. Jinallataj jatuchaj orqokunapi, 
lomakunapi, chantá thansarara sach'a urapi kajkunata ima phirillankichejtaj. 

3Altarninkuta thuñinkichej, yupaychana ruminkuta p'akinkichej. Yupaychana 
k'ullunkutapis ninawan ruphaykuchinkichej, diosninkoj lantintapis 
p'akirankichej. Ajinata ruwaspa, chaynejmanta lantinkoj sutinkuta 
chinkachinkichej. 

4Qankuna Tata Diosniykichejta yupaychaspaqa, ama chay llajtayojkuna jinachu 
yupaychankichej. 

5Tata Diosqa Israelpata tukuy ayllun ukhupi uj cheqata ajllakonqa, qankuna 
chayman rispa, paypa sutinta yupaychanaykichejpaj. 

6Qankuna chay cheqallapi uywa ñak'asqata jaywaspa Diosman q'olachinkichej, 
chantá jaywanatapis payman jaywallankichejtaj. Apallankichejtaj chunkamanta 
ujta payman qonaykichejpaj, ofrendakunata, nisqaykichejta junt'aspa 
jaywanata, sonqomanta qoyta munaspa ofrendata, chantá wakaykichejmanta, 
ovejaykichejmanta phiwi uñankuta ima. 

7Chayllapitaj Tata Diosniykichejpa ñawpaqenpi tukuy aylluykichejwan khuska 
mikhunkichej. Ajinata ruwankichej llank'aspa, imatachus tarisqaykichejmanta 
kusikuspa, imajtinchus Tata Diosniykichejmin yanapasunkichej. 

8Chay jallp'apeqa imaynatachus kunan ruwashanchej ama jinata 
ruwankichejchu. Kunanqa sapa uj munasqaykichejta ruwashankichej. 

9Tata Diosniykichej samariyta tarinaykichejpaj qosonqachej, chay jallp'aman 
manaraj chayankichejchu. 

10Jordán mayuta chimpajtiykichej, Tata Dios qankunaman qosonqachej, chay 
jallp'api tiyakunkichej. Chaypi Tata Diosniykichej muyuyniykichejpi kaj 
awqaykichejmanta kacharichejtin, mana manchachikuspa tiyakunkichej. 

11May cheqatachus Tata Dios sutin yupaychasqa kananpaj ajllakonqa chayman, 
kamachisusqayman jina tukuy imata Tata Diosman jaywanaykichejpaj 
apankichej: Q'olachisqa jaywanapaj uywakunata, sapa chunkamanta ujta 
jaywanata, ikhaspa jaywanata, Tata Diosman nisqaykichejta junt'anaykichejpaj 
sumajnin kaj jaywanata ima. 

12Tata Diosniykichejpa ñawpaqenpi raymita ruwaspa, wawaykichejkunawan, 
chantá kamachiykichejkunawan ima mayta kusikunkichej. Jinallataj 
qankunawan tiyakoj levitakunawanpis kusikullankichejtaj, imaraykuchus 
paykunaqa mana qankuna jina jallp'ata jap'inkuchu. 

13Allinta qhawakuychej Tata Diosman uywa ñak'asqata q'olachispa 
jaywanataqa ama munasqaykichej cheqapi jaywanaykichejmanta. 

14Manachayqa ima jatun ayllupichus Tata Dios uj cheqata ajllakonqa, chayllapi 
Tata Diosman jaywankichej. Chaypimá qankunaqa imatachus kamachisqayta 
ruwankichej. 

15Chaywanpis llajtaykichejpi munasqaykichejman jina uywata ñak'aspa aychata 
mikhuyta atinkichej, Tata Diosniykichej mirachipusunanpaj yanapasusqanman 
jina. Llimphupaj qhawasqa, chayrí mana llimphupaj qhawasqa kashaspapis, 
tukuyniykichej aychata mikhuyta atinkichej, taruka aychapis kanman jina. 

16Chaywanpis yawartaqa amapuni mikhunkichejchu, manachayqa yakuta jina 
jallp'aman suruchinkichej. 

17Trigoykichejmanta, vinoykichejmanta, chantá aceiteykichejmanta ima sapa 
chunkamanta ujta Diosman qosqaykichejmanta ama llajtaykichejpi 
mikhunkichejchu. Jinallataj wakaykichejmanta, ovejaykichejmanta phiwi 
uñantapis, Tata Diosman qonaykichejta nisqaykichejmanta, chantá munaspalla 
ofrendata qonkichej, chaykunatapis nillataj llajtaykichejpi mikhuyta 
atinkichejchu. 

18Chaykunataqa Tata Diosniykichejpa ñawpaqenpi, may cheqatachus pay 
ajllakonqa, chaypi mikhuyta atinkichej wawaykichejwan, kamachiykichejwan 
khuska, jinallataj qankunawan tiyakoj levitakunawanpis. Ajinata llank'aspa, 
tukuy imata tarisqaykichejmanta mayta kusikunkichej. 

19Chaywanpis chay jallp'api tiyakunaykichej p'unchaykama, ama 
levitakunamanta qonqakunkichejchu. 

20Tata Diosniykichej nisqanman jina, jallp'aykichejta jatunyachejtin, sichus 
aychata mikhuyta munankichej chayqa, munasqaykichejta mikhuyta 
atillankichej. 

21Ichapis Tata Dios sutinta churananpaj ajllakusqan cheqa qankunamanta 
karupi kanman. Jina kajtenqa, Tata Dios qosusqaykichej wakamanta, 
ovejamanta ima ñak'aspa, munasqaykichejman jina mikhuyta atinkichej, 
maypichus tiyakushankichej chaypi imaynatachus kamacherqaykichej, 
chayman jina. 

22Chay aychataqa taruka aychapis kanman jina mikhuyta atinkichej. Jinallataj 
llimphupaj qhawasqa, chayrí mana llimphupaj qhawasqa kashajkunapis, 
tukuyniykichej mikhuyta atinkichej. 

23Chaywanpis yawartaqa ni ima kashajtin mikhunkichejchu, imaraykuchus 
kawsayqa yawarpimin kashan. Ajinaqa amapuni yawarta aychawan khuskataqa 
mikhunkichejchu. 

24Manachayqa yawarta jallp'aman yakuta jina suruchinkichej. 

25Amapuni yawarta mikhunkichejchu, qankunapis wawaykichejkunapis kusiy 
kawsayta rikunaykichejpaj. Yawarta mana mikhuspaqa, Tata Diospa 
munasqanta ruwashankichej. 

26Tata Diospaj ofrendata t'aqasqaykichejta payman qonaykichejta 
nerqankichej, chaykunatawan apankichej, Tata Dios maynejpichus uj cheqata 
ajllakonqa, chayman. 

27Chaypitaj Tata Diosniykichejpa altarninpi q'olachispa jaywanata 
jaywankichej. Chay jaywasqaykichej uywakunaj yawarnintataj Tata 
Diosniykichejpa altarninman jich'ankichej. Aychatatajrí mikhuyta atinkichej. 

28Tukuy kamachisqayta kasuychej, junt'aychejtaj. Sichus Tata Diospa 
munasqanman jina allin kajta, cheqan kajtataj ruwankichej chayqa, qankunata, 
wawaykichejtapis allinpuni risonqachej. 

Lantikunata mana yupaychanamanta 

29Maypachachus Tata Diosniykichej chay jallp'amanta runakunata wijch'ojtin, 
qankuna jap'isqaykichej, chay jallp'api tiyakunkichej. 

30Jina kajtin, allinta qhawakunkichej amapuni paykuna jina 
ruwanaykichejmanta. Pajtataj niwajchej: Imaynatachus kay llajtayojkuna 
diosninkukunata yupaychaj kanku, ajinallatataj noqanchejpis yupaychanachej, 
nispa. 

31Tata Diosniykichejtaqa ama chay llajtayojkuna imaynatachus diosninkuta 
yupaychanku jinataqa, yupaychankichejchu. Chay llajtayojkunaqa imatachus 
Tata Dios mana rikuyta atinchu, chay imakunata ruwaspa diosninkuta 

yupaychanku. Paykunaqa wawankutapis ninawan q'olachispa diosninkuman 
jaywanku. 

32 32 (13.1) Kay tukuy kamachisqayta junt'aychejpuni, ama yapaspa, nitaj 
chaymanta imatapis qhechuspa. 

Deuteronomio 13 

Lantikunata mana yupaychanankuta ujtawan k'amin 

1 1 (2) Ichapis qankuna ukhumanta Diosmanta sut'inchaj, chayrí 
mosqoykunamanta willaj rikhurinman, paytaj ninman runaj mana jayk'aj 
rikusqan t'ukuna kananta. 

2 2 (3) Sichus paypa nisqan junt'akojtin, pay nisunkichejman: Jaku, mana 
rejsisqaykichej waj dioskunaman k'umuykamunachej, nispa chayqa, 

3 3 (4) amapuni payta uyarinkichejchu. Chaynejta Tata Diosniykichej yachariyta 
munan cheqatapunichus tukuy sonqoykichejwan, tukuy almaykichejwan ima 
payta munakusqaykichejta. 

4 4 (5) Qankunaqa Tata Diosniykichejta qhatikuspa, payllata yupaychaychej. 
Kamachisqanta junt'aychej, paypa nisqantataj uyariychej. Payllaman 
k'askakuychej, amataj payta wasanchaychejchu. 

5 5 (6) Chay sut'inchajta, chayrí mosqoykunamanta willajtaqa wañuchinkichej, 
Tata Diosniykichejpa contranta ruwanaykichejta yuyaychasqanrayku. Qankuna 
Egiptopi wata runa kashajtiykichej, Tata Diosniykichejqa preciota pagaspa 
kacharichisorqachej. Chay runatajrí, Tata Diospa kamachisqanta mana 
kasunaykichejta yuyaychaspa, Diosmanta karunchakunaykichejta munarqa. 
Ajinata ruwaspa, qankuna ukhumanta chay mana allin kajta chinkachinkichej. 

6 6 (7) Ichapis kikin wawqeyki, churiyki, ususiyki, munasqa warmiyki, chayrí 
aswan sumaj kawsaqeyki pakayllamanta nisunkiman: Jaku, waj dioskunata 
yupaychamunachej, mayqentachus ni qan, nitaj tatanchejkunapis 
rejserqankuchu, chaykunata. 

7 7 (8) Chay dioskunaqa muyuyniykichejpi kaj llajtayojkunaj, qayllapi 
kajkunajta, chantá karupi kajkunajta ima kanku, nispa. 

8 8 (9) Qanrí ama chay nisqanta kasunkichu, nitaj uyarinkipischu. Ama paymanta 
khuyakunkichu, nitaj llakikunkichu, nillataj payta pakaykunkichu. 

9 9 (10) Manachayqa chay jinata parlaj runata wañuchinki. Qanpuni ñawpajta 
rumiwan ch'anqaykunki, chaymantataj tukuy ch'anqaykullanqankutaj. 

10 10 (11) Egiptopi wata runa kashajtiyki orqhomusorqa, chay Tata 
Diosniykimanta karunchasuyta munasqanrayku, payta wañunankama rumiwan 
ch'anqanki. 



411 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

11 11 (12) Chay jina ruwasqaykita tukuy israelitakuna yachaspa, 
manchachikonqanku, manañataj ujtawan qankuna ukhupi chay jinata ruwaspa 
juchallenqankuchu. 

12 12 (13) Ichapis Tata Diosniykichej tiyakunaykichejpaj qosunkichej, chay 
llajtakunapi kay jinata nejta uyariwajchej: 

13 13 (14) Diosta mana kasoj runakuna rikhurimuspa, chay llajtapi tiyakojkunata 
kay jinata nispa pantachishanku: Jaku, waj dioskunata yupaychamuna, qankuna 
mana rejserqankichejchu, chaykunata, nispa. 

14 14 (15) Jinapunichus manachus kasqanta yachanaykichejpaj, qankuna allinta 
watunaykichej tiyan. Sichus nisqanku jinapuni kasqanta, jinataj qankuna ukhupi 
millayta ruwashasqankuta yachankichej chayqa, 

15 15 (16) chay llajtapi tiyakojkunata, tukuy uywankukunatawan khuska 
espadawan wañuchinkichej. 

16 16 (17) Tukuy kapuyninkutaqa llajta plazaman tantaspa, llajtantinta ninawan 
kanaykunkichej. Chay tukuy imaqa q'olachisqa jaywana Tata Diospaj kanqa. 
Jinamanta chay llajtaqa wiñaypaj raqayllaña kanqa, nitaj jayk'ajpis watej 
sayarichisqachu kanqa. 

17 17 (18) Qankunaqa imachus chinkachisqa kananpaj t'aqasqa kashan, 
chaymanta ama imatapis jap'ikapunkichejchu. Chaykunata mana 
jap'ikapojtiykichej, Tata Diospa sinch'i phiñakuynin tiyaykonqa, qankunatataj 
khuyasonqachej, tataykichejman tiluspa nisqanman jinataj ashkhata 
mirachisonqachej. 

18 18 (19) Ajina kanqa sichus Tata Diosniykichejta kasuspa, kunan 
kamachisqasuyta junt'ankichej, jinataj paypa ñawpaqenpi cheqan kajta 
ruwankichej chayqa. 

Deuteronomio 14 

1Qankunaqa Tata Diosniykichejpata wawankuna kankichej. Chayrayku pipis 
wañupojtenqa, ama wañusqaj sutinpi ukhuykichejta q'allurakunkichejchu, nitaj 
chujchaykichejtapis ruthunkichejchu. 

2Qankunaqa Tata Diosniykichejpata kanaykichejpaj t'aqasqa kankichej. Paymin 
tukuy suyumanta ajllakusorqachej, paypata uj k'ata ayllun kanaykichejpaj. 

Mikhunapaj mana mikhunapaj animalkuna 

(Lv 11.1-47) 

3Imachus ch'ichipaj qhawasqa kajtaqa ama mikhunkichejchu. 

4Qankunaqa kay animalkunata mikhuyta atinkichej: Wakata, ovejata, cabrata, 

5tukuy imaymana rijch'aj tarukakunata, k'ita cabrata, gacelakuna, gamokunata 
ima. 

6Ajinaqa tukuy k'anuyta yachaj animalkunata, chantá chaki sillun p'alqasqa 
kajta mikhuyta atinkichej. 

7Kay animalkunatarí mana mikhuyta atinkichejchu, k'anojpis kachunku, chayrí 
chaki sillunku p'alqasqapis kachunku: Camellota, qhechi qowita, qowita ima. 
Chaykunajta chaki sillunku mana p'alqasqachu. Chaykunata qankunaqa ch'ichi 
animalkunata jina qhawankichej. 

8Khuchitapis ama mikhunkichejchu. Chaykunaj chaki sillunkoqa p'alqasqa 
chaypis, mana k'anunkuchu. Qankunaqa chaykunaj aychankuta ama 
mikhunkichejchu, ni wañojtinkupis llankhankichejchu. 

9Yakupi kawsajkunamantaqa llikha lijrayojkunata, chantá qherpayojkunata ima 
mikhuyta atinkichej. 

10Mana llikha lijrayojkunata, mana qherpayojkunata imaqa ama 
mikhunkichejchu. Chaykunataqa ch'ichipaj qhawankichej. 

11Tukuy llimphupaj qhawasqa phawajkunamanta mikhuyta atinkichej. 

12Kaykunallata ama mikhunkichejchu: Ankata, kunturta, wamanta, 

13suwintuta, imaymana rijch'aj mamanikunata, 

14imaymana qharqañakunata, 

15surita, ch'useqata, lewqe lewqeta, imaymana rijch'aj wallpa suwata, 

16jukuta, ibista, k'ita pilita, 

17yaku pilita, suweq'arata, p'aspa p'aspata, 

18pariwanata, tukuy imaymana rijch'aj jak'ajlluta, chantá chiñita ima. 

19Tukuy lijrayoj khuruta ch'ichipaj qhawankichej. Chaykunata ama 
mikhunkichejchu. 

20Phawajkunamanta tukuy llimphupaj qhawasqa kajkunata mikhuyta 
atinkichej. 

21Payllamanta wañoj animalta amapuni mikhunkichejchu, imaraykuchus 
qankunaqa Tata Diosniykichejpata kanaykichejpaj t'aqasqa ayllun kankichej. 
Qankunaj llajtaykichejpi tiyakoj karu llajtayojman chay aychata qoyta atinkichej 
chayri vendeyta, paykunataj mikhuyta atillanqanku. Ñuñushaj cabra uñataqa 
ama mamanpa lechenpi chayachinkichejchu. 

Chunkamanta ujta Tata Diosman qona 

22Mana qonqaspa sapa wata chajraykichej poqosqanmanta sapa chunkamanta 
ujta Tata Diosman qonaykichejpaj t'aqankichej. 

23Trigomanta, vinomanta, aceitemanta ima sapa chunkamanta ujta 
qosqaykichejta, jinallataj wakamanta, ovejamanta phiwi uñanta ima Tata 
Diosniykichejpa ñawpaqenpi mikhunkichej, may cheqapichus sutin kananpaj 
Tata Diosniykichej ajllakonqa, chay cheqapi. Ajinamanta Tata Diosniykichejta 
tuta p'unchay jatunpaj qhawayta yachaqakunkichej. 

24Sichus Tata Diosniykichej yanapasusqanrayku, chunkamanta ujta 
t'aqasqaykichejta apanaykichejpaj, Tata Diospa ajllakusqan cheqa 
wasiykichejmanta ancha karu kanman chayqa, 

25qankuna chay chunkamanta ujta t'aqapusqaykichejta venderparinkichej. 
Qhatuspa, qolqechasqaykichejtataj, maypichus sutin kananpaj Tata Dios uj 
cheqata ajllakonqa, chayman apankichej. 

26Chay qolqewantaj, chaypi imachus tiyan, chaykunata munasqaykichejman jina 
rantikuyta atinkichej: Wakata, ovejata, vinota, chayrí ima poqosqa ujyanatapis, 
imatachari sonqoykichej munan, chaykunata. Chantá Tata Diosniykichejpa 
ñawpaqenpi chay imakunata mikhunkichej. Qanwan, aylluykiwan ima raymita 
ruwaspa kusikunkichej. 

27Qankunaj llajtaykichejpi tiyakoj levitakunata ama jayk'ajpis 
qonqarparinkichejchu, imaraykuchus paykunaqa mana qankuna jina jallp'ata 
jap'inkuchu. 

28Sapa kinsa wata pasayta, poqochisqaykichejmanta sapa chunkamanta ujninta 
t'aqaspa, llajtaykichejpi jallch'ankichej. 

29Chaytataj levitakuna mikhonqanku, imajtinchus paykunaqa mana 
jallp'ayojchu kanku. Jinallataj chaymanta llajtaykichejpi tiyakoj waj 
llajtayojkuna, wajchakuna, warmisapakuna ima mikhonqanku. Ajinata 
ruwajtiykichej, Tata Diosniykichej tukuy ima ruwasqaykichejpi 
yanapasonqachej. 

Deuteronomio 15 

Manuta mañakapuyta qonqapuna 

1Sapa qanchis watamanta manusqaykichejta manaña qochikapunkichejchu. 

2Manusqata manaña qochikapuna kay jina kanqa: Pichus runa masinman, chayrí 
llajta masinman imatapis manurejqa, manurisqanta manaña qochikaponqachu. 
Manusqanta qopunanta manaña nenqachu, chay wataqa Tata Diospa sutinrayku 
manu pampachana wata nisqa kasqanrayku. 

3Mana llajta masiykichejchu kanku, chaykunamanta manusqaykichejta 
mañakapuyta atinkichej. Llajta masiykichejmantarí amaña 
mañakapunkichejchu. 

4Ajinata ruwajtiykichej, qankuna ukhupi mana wajchakuna kanqankuchu, 
imaraykuchus Tata Dios jallp'ata qosonqachej, chaypi may jinata 
yanapasonqachej. 

5Ajina kanqa, sichus qankuna Tata Diosniykichejpa nisqanta uyarinkichej, 
kunan qoshaykichej, chay kamachisqankunatataj kasunkichej chayqa. 

6Arí, Tata Diosniykichejqa nisusqanman jina yanapasonqachej. Jinaqa ashkha 
suyuman manunaykichejpaj tiyapusonqachej, qankunatajrí mana 
manukunkichejchu. Jinallataj ashkha suyuta kamachinkichej, qankunatatajrí ni 
mayqen suyupis kamachisonqachejchu. 

7Sichus Tata Diosniyki qosunki chay jallp'api, mayqen llajtallapipis uj llajta 
masiyki wajchayapunman chayqa, ama sonqoykita rumiyachinkichu, nillataj 
sajra kankichu. 

8Manachayqa imachus tiyapususqanmanta mana mich'arikuspa jaywanki, 
imamantachus pisichikushasqantapis mañarinki. 

9Ama sonqoykipi mana allin kajta yuyankichu: Qanchis kaj wata 
chayamushanña, manu qonqapuna wata, nispa. Ajinata yuyaspa, qanqa 
pisichikoj llajta masiykita sajra ñawiwan qhawawaj, manataj mañariyta 
munawajchu. Manachus mañariwaj chayqa, pay Tata Diosman qanpa 
contraykita qhaparikuyta atinman, qantaj juchachasqa kawaj. 

10Pisichikojman imatapis qospaqa, ama sonqoykita nanachikuspa yanaparinki. 
Ajinata ruwasqaykirayku Tata Diosniyki tukuy ima ruwasqaykipi, jinataj 
llank'asqaykipi yanapasonqa. 

11Kay pachapi pisichikojkunaqa kallanqapuni. Chayrayku noqa kamachiyki: 
Pisichikoj llajta masiykita, wajchakunata ima k'acha sonqowan yanapanaykita. 

Wata runakunata imaynatachus qhawana 

(Ex 21.1-11) 

12Sichus hebreo llajta masiykimanta qharipis, chayrí warmipis qanman 
vendekuspa wata runaykimanta yaykupunman chayqa, sojta watallata wata 
runayki kanqa. Qanchis kaj watapirí payta kacharipunki. 

13Payta kacharipuspaqa, ama ch'usaj makillataqa kacharipunkichu. 

14Uywaykimanta, jinallataj trigoykimanta, vinoykimanta ima ashkhata qonki. 
Tata Diosniyki imakunatachá qosunki, chaymanta payman qorillankitaj. 

15Ama qonqankichu Egiptopi qanpis wata runallataj kasqaykita, chaymantataj 
Tata Diosniyki preciota pagaspa kacharichisusqanta. Chayrayku kunan kay 
kamachisqakunata qoshayki. 

16Ichapis wata runayki mana ripuyta munanmanchu, qanta, aylluykitawan 
munakusqanrayku, chantá paymanta allinta qhawasqaykirayku. 

17Ajina kanman chayqa, ninrinta wasiykej punkunman k'askachispa, uj 
yarwiwan jusk'unki. Jinamanta chay runaqa wiñaypaj wata runayki kanqa. 
Kikillantataj warmi kamachiykiwanpis ruwanki. 

18Wata runaykita kacharipunaykimanta ama sonqoykita nanachikunkichu, 
imajtinchus payqa peonman paganaykimanta khuskannillanmanta sojta watata 
kamachisqaykita ruwarqa. Ajinata kacharipusqaykirayku Tata Diosniyki tukuy 
ima ruwasqaykipi yanapasonqa. 

Phiwi uña orqo kajqa Tata Diospata 

19Tukuy phiwi orqo uñata, wakamanta, ovejamanta ima Tata Diosniykiman 
qonaykipaj t'aqanki. Phiwi torillota ama llank'achinkichu, amallataj phiwi 
corderoj millmanta ruthunkichu. 

20Chaykunataqa sapa wata tukuy wasi aylluykiwan khuska, Tata Diosniykej 
ñawpaqenpi mikhunki, maypichus pay uj cheqata ajllakonqa, chaypi. 

21Sichus chay uywa wist'u kanman, chayrí ñawsa, chayrí imallanpis imanasqa 
kanman chayqa, ama Tata Diosman jaywankichu. 

22Chaykunataqa, may llajtapichus tiyakushanki, chaypi mikhunki. Llimphupaj 
qhawasqa runa, mana llimphupaj qhawasqa kashaspapis, chay aychataqa taruka 
aychapis kanman jina mikhuyta atenqanku. 

23Chaywanpis yawarnintaqa amapuni mikhunkichu, manachayqa jallp'aman 
yakuta jina sururichinki. 

Deuteronomio 16 

Sapa wata Pascua raymita ruwana 

(Ex 23.14-17; 34.18-24) 

1Aviv killata Tata Diosniykichejpa sutinpi Pascua raymita ruwanamanta 
yuyarikunkichejpuni, imaraykuchus chay killapi uj tuta Tata Diosniykichej 
Egiptomanta orqhomusorqachej. 

2Pascua raymipeqa wakakunata, ovejakunata ima ñak'aspa, Tata 
Diosniykichejman jaywankichej, maypichus Tata Dios sutin yupaychasqa 
kananpaj uj cheqata ajllakonqa, chaypi. 

3Uywa ñak'asqaj aychantaqa mana levadurayoj t'antatawan mikhunkichej. 
Mana levadurayoj t'antata qanchis p'unchayta mikhunkichej, imaraykuchus 
chay t'anta niyta munan “ñak'ariy t'anta”. Qankunaqa Egiptomanta usqhay 
usqhayta llojsimorqankichej, chayrayku kawsanaykichejkama mayk'ajchus 
Egiptomanta llojsimusqaykichejta yuyarikunkichej. 

4Chay qanchis p'unchaypeqa tukuy suyuykichejpi levadura mana kananchu 
tiyan. Jinallataj killa qallariy tardeyaykuyta Tata Diosman jaywasqaykichej 
aychamantaqa ama q'ayantinpaj ni uj chhikallanpis puchunanchu tiyan. 

5Tata Diosniykichej qosusqaykichej llajtakunapeqa ama mayqen llajtallapipis 
Pascua raymipi jaywanata jaywankichejchu. 

6Manachayqa Tata Diosniykichej sutin jatunchasqa kananpaj maynejtachá 
ajllakonqa, chayllapi jaywankichej. Pascuapi ñak'aspa uywataqa inti 
chinkaykuyta jaywankichej, imaraykuchus qankunaqa Egiptomanta chay 
phanita jina llojsimorqankichej. 

7Diosman jaywasqa aychataqa kankaspa mikhunkichej, maypichus Tata Dios 
sutin jatunchasqa kananpaj ajllakonqa, chaypi. Q'ayantintaj wasiykichejman 
ripunkichej. 

8Qankunaqa sojta p'unchayta mana levadurayoj t'antata mikhunkichej, qanchis 
kaj p'unchaypitaj Tata Diosniykichejta jatunchanaykichejpaj, Diospa sutinpi 
tantakunkichej. Chay p'unchaypeqa amapuni ruwanaykichejmanta imatapis 
ruwankichejchu. 

9Trigo ruthuy qallarikusqanmantapacha, qanchis semanaña pasajtin, 

10Semana nisqa raymita Diosniykichejpa sutinpi ruwankichej. Chay raymipi 
Tata Diosniykichej qosusqaykichejman jina, sonqomanta munaspa ofrendata 
qonkichej. 

11Qankunaqa Tata Diosniykichejpa ñawpaqenpi kusikunkichej, maypichus pay 
uj cheqata ajllakonqa, chaypi. Kusikunkichej wawaykichejwan, 
kamachiykichejwan khuska, jinallataj llajtaykichejpi tiyakoj levitakunawan, waj 
llajtayojkunawan, wajcha wawakunawan, chantá warmisapakunawan ima. 

12Qankunapis Egiptopi wata runa kasqaykichejta ama qonqakuychejchu. 
Chayrayku kay kamachisqaykunata junt'aychejpuni. 

13Trigoykichejta oqhariyta, uvaykichejta ch'irwaytapis tukuytawan, qanchis 
p'unchayta Ch'ujlla Ruwana raymita ruwankichej. 

14Chay raymipi qankuna wawaykichejwan, kamachiykichejwan khuska, 
chantapis llajtaykichejpi tiyakoj levitakunawan, waj llajtayojkunawan, wajcha 
wawakunawan, warmisapakunawan ima kusikunkichej. 

15Qanchis p'unchayta Tata Diosniykichejpa sutinpi raymita ruwankichej, 
maypichus pay uj cheqata ajllakonqa, chaypi, imaraykuchus Tata 
Diosniykichejqa tukuy chajra oqharisqaykichejpi, tukuy ruwanaykichejpi ima 
yanapasorqachej. Ajinata ruwaspa, qankunaqa kusiy kawsayta rikunkichej. 

16Tata Diosniykichejpa ñawpaqenpi tukuy qharikuna watapi kinsa kutita 
rikhurenqanku, may cheqatachus Tata Dios ajllakonqa, chaypi. Kay raymikunapi 
rikhurinanku tiyan: Mana Levadurayoj T'anta nisqa raymipi, Semana nisqa 
raymipi, Ch'ujlla Ruwana nisqa raymipi ima. Chay raymikunapeqa mana pipis 
ch'usaj makillaqa Tata Diosman renqachu. 

17Sapa ujniykichej ofrendaykichej oqharisqa rinkichej, imatachus Tata 
Diosniykichej qosunkichej, chayman jina. 

Justiciata ruwana 

18Tata Diosniykichej qosonqachej, chay llajtakunapi juezkunata, 
kurajkunatawan ima churankichej, paykuna tukuypaj justiciata ruwanankupaj. 

19Ama justiciata q'ewinkichejchu, amataj uyankuta qhawarispa wakillanman 
kutikunkichejchu. Amallataj lluk'ichikunkichejchu, imajtinchus lluk'ita 
jap'ikunaqa aswan yachayniyoj runatapis pantachin, cheqan runakunaj 
nisqankutapis waj jinaman tukuchin. 

20Qankuna justiciata ruwaspaqa, cheqantapuni ruwanaykichej tiyan, Tata 
Diosniykichej qosunkichej, chay jallp'ata jap'ispa tiyakunaykichejpaj. 

21Tata Diosniykichejpa altarninpa ñawpaqenpi ama yupaychana k'ulluta 
sayachinkichejchu, nitaj lantej sutinpi sach'atapis mallkinkichejchu. 

22Yupaychanapaj rumitaqa ama oqharinkichejchu, imaraykuchus chaykunata 
Tata Diosniykichej mana rikuyta atinchu. 

Deuteronomio 17 

1Diosniykichejmanqa ama iman imanasqa torota, chayrí ovejata 
jaywankichejchu, imajtinchus payqa chay jina jaywanata millachikun. 

2Ichapis Tata Diosniykichej qosonqachej chay suyumanta mayqen llajtapipis 
yachawajchej qharipis, chayrí warmipis, Tata Diospa ñawpaqenpi mana allin 
kajta ruwasqanta, trato ruwasqantapis p'akisqanta. 

3Jinallataj qonqorikuspa waj dioskunata yupaychanman, chantá intiman, 
killaman, ch'askakunamanpis qonqorikuspa yupaychanman, Tata Dios chayta 
mana kamachejtinpis. 

4Chayta yachaytawankama, allinta waturinaykichej tiyan. Sichus israelitakuna 
ukhupi chay jina millayta ruwasqankuta sut'ita yachakonqa chayqa, 

5chay jina millayta ruwajta, qharipis warmipis kachun, llajtaman yaykuna 
punkunpi kashaj juezkunaman pusankichej. Chantá rumiwan ch'anqaykuspa, 
wañuchinkichej. 

6Iskay, chayrí kinsa rikojkuna kajtin, chay runata wañuchinkichej. Sichus uj 
runalla rikoj tiyan chayqa, ama chay ch'atasqa runata wañuchinkichejchu. 

7Rikojkunaraj ñawpajta ch'anqaykunanku tiyan, chaymantaraj tukuy runakuna 
ch'anqaykullanqankutaj. Ajinata qankuna ukhumanta chay jina millay ruwanata 
chinkachinkichej. 

8Ichapis justiciata ruway mana atina rikhurisunkichejman, nisunman runa 
wañuchiymanta, chayrí jallp'ata qhechunakunamanta, maqanakuymanta, 
chayrí llajtaykichejpi ima ch'ajwamanta. Jina kanman chayqa, Tata 
Diosniykichej ajllakonqa, chay cheqaman rinkichej. 

9Chaypitaj Leví jatun ayllumanta kaj sacerdoteman, chantá chaypacha pichus 
juez kashan, chaymanwan willankichej. Paykunataj pichus juchayoj kasqanta 
sut'inchanqanku. 

10Chantá Tata Dios ajllakonqa, chay cheqapi kaj juezkuna imatachus 
nisunkichej, chayman jina ruwankichej, paykuna yachachisusqankuman jinataj 
allinta ruwankichej. 

11Qankunaqa chay juezkunaj nisqankuman jinapuni ruwankichej, mana 
pañaman, nitaj lloq'eman ithirispa. 

12Sichus pipis machuykachaspa, Tata Diospa kamachin sacerdotej nisqanman 
jina, chayrí juezpa nisqanman jina mana ruwanman chayqa, payta 
wañuchinkichej. Ajinata israelitakuna ukhumanta chay jina millay ruwanata 
chinkachinkichej. 

13Chayta runakuna yachaspa, manchachikuyniyoj kanqanku, manataj 
runaykachaspa imatapis ruwallanqankuchu. 

Kuraj kamachejkunapaj k'amiy 

14Tata Diosniykichej qosonqachej, chay jallp'aman yaykuspa, chantá chaypi 
tiyakushaspataj, mayk'ajllapis niwajchej: Kamachinawaykupaj kuraj 
kamachejniyoj kayta munayku, imaynatachus muyuyniykupi kaj suyukuna 
kuraj kamachejniyoj kanku, ajinata, nispa. 

15Jina kanman chayqa, Tata Diosniykichej qankuna ukhumanta ajllasqanta kuraj 
kamachej kananpaj churankichej. Ama waj llajtayojtaqa churankichejchu, 
israelita llajta masiykichejtapuni kuraj kamachej kananpaj churankichej. 

16Chay kuraj kamachejqa ama ashkha caballokunata rantenqachu. Nitaj 
Egiptomanpis astawan caballokunata rantinanpaj runata kachanqachu, 

imaraykuchus Tata Dios nisorqachejña: Ama jayk'ajpis Egiptoman 
kutirinkichejchu, nispa. 

17Manallataj ashkha warmiyojchu kanan tiyan, ama Tata Diosmanta 
karunchakunanpaj. Nillataj ashkha qolqeta, ashkha qorita tantanqachu. 

18Kamachinanpaj tiyaykushaspa, kay kamachisqakunata pay ñawirinanpaj uj 
p'anqaman thallichikonqa, Leví jatun ayllumanta sacerdotekuna jallch'ashanku, 
chay qhelqamanta. 

19Chay thallichisqan qhelqaqa paywanpuni kanqa. Kawsanankamataj sapa 
p'unchay ñawirenqa, Tata Diosninta manchachikuyta yachananpaj, 
kamachisqakunata kasuspa junt'ananpaj ima. 

20Sichus kamachej ajinata ruwanqa chayqa, mana yuyanqachu llajta 
masinkunamanta aswan kasqanta, nitaj pañaman, nitaj lloq'eman Diospa 
kamachisqanmantapis ithirenqachu. Ajinata ruwaspa, kuraj kamachej, chantá 
churinkunapis unayta Israel suyupi kamachenqanku. 

Deuteronomio 18 

Sacerdotekuna imawanchus kawsananku 

1Leví jatun ayllumanta sacerdote ayllu nisqaqa israelitakuna ukhupi mana 
jallp'ata jap'enqankuchu. Paykunaqa imatachus israelitakuna Tata Diosman 
jaywanku, jinataj ofrendamanta imatachus apamunku, chaymanta 
kawsanqanku. 

2Paykunaqa mana llajta masinku jinachu jallp'ata jap'enqanku, imaraykuchus 
paykunajta Tata Diosmin chayaqenku kanqa, imaynatachus nisqanman jina. 

3Israelitakuna Tata Diosman jaywanapaj torota, ovejata ima 
apamusqankumanta kaykuna sacerdotekunapaj kanqa: Wasa aychan, k'akin, 
wijsanin ima. 

4Jinallataj israelitakuna ñawpaj kaj poqoyta apamusqankumanta 
sacerdotekunapaj kaykuna kanqa: Trigo, vino, aceite, ovejaykichejmanta 
ñawpaj ruthuy millma ima. 

5Tata Diosniykeqa tukuy Israel ayllumanta levitakunata, chantá 
mirayninkutawan ima ajllakorqa, wiñaypaj Tata Diospa kamachinpi ruwanayoj 
kanankupaj. 

6Ichapis uj levita Israel suyupi mayqen llajtapipis tiyakushaspa, sonqomanta 
munasqanrayku Tata Diospa ajllakusqan cheqaman ripuyta munanman. 

7Chay levita, levitakuna masin jina, paypis chaypi Tata Diospa kamachinpi 
ruwanayoj kanqa. 

8Mikhunanpajqa imatachus levitakuna jap'inku, chayllatataj jap'enqa. Jinallataj 
tatanmanta chayaqetapis jap'illanqankutaj. 

Israelitakuna waj llajtayojkunaj millay usunkuta mana ruwanankuchu 

9Maypachachus Tata Diosniykichej qosonqachej, chay jallp'aman yaykunkichej 
chaypacha, ama chay llajtayojkunaj millay usunkuta ruwankichejchu. 

10Ama qankuna ukhupi mayqenpis wawaykichejta q'olachispa diosninkuman 
jaywankichejchu. Amapuni ni mayqenniykichej watoj kaychejchu, nitaj suerteta 
qhawajpis, nitaj ch'askata qhawayta yachaj, nillataj layqapis, 

11ni layqawan ruwachejpis kachunchu. Amallataj yachajkunata, nillataj 
aysirikunatapis tapukunkichejchu. 

12Tata Diosqa chayta ruwajkunata millachikun. Chayrayku Tata Diosniykichejqa 
ñawpaqeykichejmanta chay runakunata wijch'onqa, chay jina millayta 
ruwasqankumanta. 

13Qankunarí Tata Diospa munasqanman jina ruwaspa purinkichej. 

14Jallp'ankuta jap'inkichej, chay suyukunapi runakunaqa layqakunata, 
yachajkunata ima uyarinku. Tata Diosniykichejrí manapuni chaykunata 
ruwanaykichejta munanchu. 

Dios nin Moisesta jina uj sut'inchajta kachamunanta 

15Tata Diosniykichejqa qankuna ukhumanta noqa jina uj sut'inchajta 
sayarichenqa, qankunataj payta kasunkichej. 

16Qankunaqa Horeb orqopi tantasqa kashaspa, chaytapuni Tata 
Diosniykichejmanta mañakorqankichej, ajinata nispa: Tata Diosniykoj 
parlamusqanta mana ujtawan uyariyta munaykuchu, nitaj t'ukunata lawraj 
ninata rikuyta, ama wañunaykupaj, nispa. 

17Tata Diostaj niwarqa: Nisqankoqa walejpacha. 

18Noqaqa qanta jina llajta masinku ukhumanta uj sut'inchajta rikhurichisaj. 
Noqa payman nisaj, paytaj noqaj nisqayta, chantá paykunaman imatachus 
kamachisqayta willanqa. 

19Noqamanta sut'inchaspa, sutiypi parlajtin, sichus pipis nisqanta mana 
uyariyta munanmanchu chayqa, chay runamanta noqa cuentata mañasaj. 

20Sichus mayqen runa sut'inchajman tukuspa, mana noqa kamachishajtillay 
sutiypi parlayta munanman, chayrí waj dioskunaj sutinkupi parlanman chayqa, 
chay runaqa wañuchisqa kanqa. 

21Ichapis sonqoykichejpi niwajchej: Imaynapitaj yachaykuman chay runaj 
parlasqan mana Tata Diospa nisqanchu kasqantari? nispa. 

22Sichus Tata Diospa sutinpi chay sut'inchajpa nisqan mana junt'akunchu 
chayqa, mana Tata Diospa nisqanchu. Chay sut'inchajqa wapuykachaspalla 
jinata parlarqa. Chayrayku paymanta ama manchachikunkichejchu. 

Deuteronomio 19 

Pakakunapaj llajtakuna 

(Nm 35.9-28; Jos 20.1-9) 

1Maypachachus Tata Diosniykichej chay jallp'amanta tiyakoj runakunata 
chinkachispa jallp'ankuta qosonqachej, qankunataj llajtankupi, wasinkupipis 
tiyakunkichej chaypacha, 

2Tata Diospa qosqan, chay jallp'api kinsa llajtakunata t'aqankichej. 

3Chay llajtakunaman rej ñantaqa sumajta pichankichej. Jinallataj, Tata Dios 
qosonqachej, chay jallp'ata kinsaman t'aqankichej, mayqenpis runa masinta 
wañuchej, chay t'aqapi kaj llajtaman pakakoj ayqekuyta atinanpaj. 

4Pichus runata wañuchejqa ama pay wañuchisqa kananpaj chay llajtaman 
ayqeyta atenqa, sichus mana yuyasqallamanta, nitaj paywan phiñanasqa 
kashaspa wañuchisqanta sut'ita rikuchenqa chayqa. 

5Ichapis ajina kanman: Iskay ukhumanta monteman llant'aj rinkuman. Sichus 
ujninku ch'ejtashajtin jacha cabonmanta ch'utaspa uj runata jap'erparinman, 
chay runataj wañunman chayqa, chay wañuchej runa chay kinsa llajtamanta 
ujninman ayqekuyta atenqa. Ajinamanta runa masinta wañuchejta mana 
wañuchenqankuchu. 

6Ichapis uj pakakuna llajta ancha karupi kasqanrayku, wañojpa qaylla ayllun 
maypichus kashasqanta yachaspa, chantá manchay phiñasqa kasqanrayku 
wañuchejta wañuchinman, jina kanman chayqa, chay runa mana juchayoj 
kashaspalla wañunman, imaraykuchus mana paykunapura 
chejninakorqankuchu. 

7Chayrayku kinsatapuni pakakunapaj llajtakunata t'aqanaykichejta 
kamachiykichej. 

8Sichus Tata Diosniykichej, ñawpa tataykichejman nisqanman jina, 
jallp'aykichejta jatunyachispa tukuynin jallp'ata qosunkichejman chayqa, 

9chaypacha ñawpajta karqaña, chay kinsa llajtaman pakakunapaj kinsa 
llajtatawan yapankichej. Sichus kunan qoshaykichej chay kamachisqakunata 
junt'ankichej, Tata Diosniykichejta munakuspataj munasqanta ruwaspa 
purinkichej chayqa, Tata Diospis jallp'aykichejta jatunyachillanqataj. 

10Ajinapi Tata Diosniykichej qosunkichej, chay jallp'api mana pipis 
qankunamanta mana juchayoj runata wañuchenqankuchu. Jinamanta 
qankunaqa runa wañusqanmanta mana juchachasqachu kankichej. 

11Ichapis mayqellanpis runa masinta chejnikuspa wateqanman, chantá 
wañuchinankama maqanman, jinaspataj pakakunapaj llajtakunamanta 
ujninman pakakoj ayqenman chayqa, 

12chaypachaqa chay llajtanmanta kurajkuna ayqekojta jap'ispa, wañuchisqa 
qaylla kaj ayllunman jaywanankuta kamachenqanku, wañuchisqa kananpaj. 

13Chay runataqa ama khuyankichejchu. Ajinata ruwaspa, israelitakunamanta 
mana juchayoj runata wañuchejta chinkachinkichej. Chaypacha tukuy imapi 
allin risonqachej. 

Testigo llullakuspa parlajtin imatachus ruwana 

14Tata Diosniykichej qosonqachej, chay jallp'api, qayllaykichejpi kaj runa 
masiykichejpa jallp'anpa mojonninta ama ñit'inkichejchu. Imaynachus 
unaymantapacha mojonasqa karqa, jinallapuni kanan tiyan. 

15Pi runatapis ima mana allinta ruwasqanmanta, chayrí juchachakusqanmanta 
juchachanapajqa kinsa, chayrí iskayllapis rikojkuna kananku tiyan. Ujlla rikoj 
kajtenqa, mana cuentaman churasqachu kanqa. 

16Ichapis millayta ruwaj runa llullakuspa, runa masinta imallamantapis 
ch'ataykunman chayqa, 

17chaypacha iskaynin quejanakojkuna Tata Diospa ñawpaqenman, 
sacerdotekunaman, chantá juezkunaman ima renqanku, pikunachus 
mit'ankuman jina chaypacha kashanqanku, chaykunaman. 

18Chay juezkunaqa imaynapunichus kasqanta allinta watunqanku. Sichus rikoj 
llajta masinpa contranta llullakushasqan sut'i yachakonqa chayqa, 

19kikillantataj payta ruwankichej, imaynatachus payqa runa masinta ruwayta 
munasharqa, ajinata. Ajinamanta chay jina millay ruwayta qankuna ukhumanta 
chinkachinkichej. 

20Ajinata ruwasqaykichejta wajkuna yachaspa, manchachikonqanku, manañataj 
chay jina millayta ruwayta munanqankuchu. 

21Chay jina ruwajtaqa ama khuyankichejchu. Manachayqa pagachinkichej: 
Runamanta runata, ñawimanta ñawita, kirumanta kiruta, makimanta makita, 
chakimantataj chakita. 

Deuteronomio 20 

Maqanakuman yaykunapaj kamachisqakuna 

1Awqaykichejwan maqanakoj llojsispa, ichapis rikuwajchej paykuna ashkha 
caballoyoj, ashkha carretayoj kasqankuta, jinataj qankunamanta nisqa aswan 
ashkha soldadoyoj kasqankuta. Chayta rikuspa, ama manchachikunkichejchu, 
imaraykuchus pichus Egiptomanta orqhomusorqachej, chay Tata 
Diosniykichejqa qankunawan kashan. 

2Maypachachus maqanakoj yaykunaykichejpajña kashajtintaj, sacerdote 
soldadokunata nenqa: 

3Israelitakuna, uyariychej: Kunan awqaykichejwan maqanakoj rinkichej. Ama 
iskayrayankichejchu, amataj manchachikunkichejchu, nitaj 
kharkatitinkichejchu, nillataj q'ewakunkichejchu, 

4imaraykuchus Tata Diosniykichejqa qankunawan kashan. Payqa 
awqaykichejwan maqanakuspa, atipanaykichejpaj yanapasonqachej, nispa. 

5Chantá kamachejkunaqa soldadokunata nillanqankutaj: Sichus 
mayqenniykichejpis mosoj wasita ruwakuspa, manaraj chaypi tiyakunchu 
chayqa, kunanpacha wasinman tiyakapoj kutipuchun. Pajtataj maqanakupi 
wañojtin, wajtaj wasinta arishanman. 

6Sichus mayqenniykichej uva huertata churaspa, manaraj imatapis chaymanta 
mikhurerqachu chayqa, wasinman kutipuchun, uva huertanmanta 
mikhunanpaj. Pajtataj maqanakupi wañojtin, wajtaj uvaj poqosqanta 
pallanman. 

7Sichus mayqenniykichej casarakunanpaj parlasqa kanman chayqa, wasinman 
kutipuspa, casarakuchun. Pajtataj maqanakupi wañojtin, waj runa chay 
warmiwan casarashanman, nispa. 

8Chay jawa kurajkunaqa soldadokunata nillanqankutaj: Sichus mayqenniykichej 
manchachikun, q'ewakuntaj chayqa, wasinman kutipuchun, soldado 
masinkunata ama iskayrayachinanpaj, nispa. 

9Chantá kurajkuna parlayta tukojtinkutaj, soldadokunata kamachejkunaqa 
soldadokunaj ñawpaqenkuta maqanakoj renqanku. 

10Uj llajtaman maqanakoj chayaspaqa, ñawpajta chay llajtayojkuna 
qankunawan uj tratota ruwanankuta ninkichej. 

11Sichus chay llajtayojkuna nisqaykichejta uyarispa, llajtankuman 
yaykunaykichejta saqenkuman chayqa, sinch'i ruwanata ruwanankupaj wata 
runaykichej kanqanku. 

12Sichus tratota ruwana nisqaykichejta mana uyarispa, maqanakuytapuni 
munanqanku chayqa, llajtata jap'inaykichejpaj muyuykuspa, maqanakuyta 
qallarinkichej. 

13Chantá Tata Diosniykichej chay llajtata makiykichejman jaywasojtiykichej, 
tukuy qharita espadawan wañuchinkichej. 

14Warmikuna, wawakuna, uywakuna ima, chantá imachá chay llajtapi tiyan, 
chaykuna ima qankunapaj kanqa. Jinallataj Tata Diosniykichej 
jaywasusqanrayku awqaykichejmanta imatachus qhechusqaykichejqa 
qankunapaj kanqa. 

15Ajinallatataj qankunamanta karupi kaj llajtakunawanpis ruwankichej, 
mayqenkunachus mana muyuyniykichejpi kaj llajtamantachu kanku, 
chaykunawan. 

16Chaywanpis Tata Diosniykichej qosonqachej, chay jallp'api tiyakojkunata 
tukuyta wañuchinkichej. 

17Tata Diosniykichej kamachisusqanman jina, kaykunata ni uj puchuyojta 
tukuchinkichej: Jititakunata, amorreokunata, cananeokunata, ferezeokunata, 
heveokunata, jebuseokunata ima. 

18Sichus mana paykunata chinkachiwajchejchu chayqa, paykuna millayta 
ruwaspa, diosninkuta yupaychayta yachaykuchisonqachej. Chayta ruwaspa, 
qankunaqa Tata Diosniykichejpa contranta juchalliwajchej. 

19Maypachachus unayta uj llajtata jap'inaykichejpaj muyuykunkichej 
chaypacha, ama sach'ankunata k'utunkichejchu. Chaykunaj poqoynenqa 
mikhunaykichejpaj kanqa. Chantapis chay sach'akunaqa runachu kanku 
contrankuta maqanakunaykichejpajqa? Sach'akunaqa mana kutichikuyta 
atisonqachejchu. 

20Manachayqa mana poqoj sach'allata urmachiyta atinkichej. Chay k'aspiwan 
pukarata ruwaspa, chay llajtata jap'inaykichejpaj kanqa. 

Deuteronomio 21 

Wañusqa runa rikhurejtin imatachus ruwana 

1Tata Diosniykichej jallp'ata qosunkichej chaypi, ichapis uj runa wañusqa 
rikhurinman, manataj pichus wañuchisqan yachakunmanchu chayqa, 

2kurajkunawan, chantá juezkunawan ima rispa, chay ayamantapacha qayllapi 
llajtakama mashkha karuchus kasqanta qhawanqanku. 

3Chantá chay aswan qayllapi kaj llajtaj kurajninkuna manaraj yugoman watana 
uj malta wakata apamonqanku. 

4Chantataj kurajkuna chay malta wakata, mana jayk'aj tarpuna, chantá nitaj 
jayk'aj ch'akej wayq'oman apanqanku. Chaypitaj chay malta wakaj kunkanta 
q'ewenqanku. 

5Chaymantataj Leví jatun ayllumanta sacerdotekuna qayllaykonqanku, 
imaraykuchus Tata Diosqa paykunata ajllarqa imachus ruwanata 
ruwanankupaj, chantá sutinpi runakunata saminchanankupaj ima. Chantapis 
paykunapuni quejanaku, chayrí ch'ajwachinaku kajtin, maychus kajta 
allinchanankupaj kashanku. 

6Chantá wañusqa runamanta aswan qayllapi kaj llajtamanta kurajkunaqa 
kunkan q'ewisqa wakaj patanpi yakuwan makinkuta mayllakonqanku. 

7Chantá ajinata nenqanku: Chay runata mana noqaykuchu wañucherqayku, nitaj 
imaynatachus wañuchisqankuta rikorqaykuchu. 

8Tata Dios, preciota pagaspa Egiptomanta kacharichisqayki israelita 
wawaykikunata qhespichiwayku ari. Mana juchayoj runa wañusqanmanta ama 
juchachawaykuchu, nispa. Ajinata ruwasqankurayku chay runa 
wañusqanmanta mana juchachasqachu kanqanku. 

9Qankunaqa Tata Diospa ñawpaqenpi cheqan kajta ruwaspa, chay runa 
wañusqanmanta mana juchachasqachu kankichej. 

Maqanakupi jap'isqa warmikunawan imatachus ruwana 

10Maypachachus awqaykichejwan maqanakoj rejtiykichej, Tata Diosniykichejtaj 
atipayta yanapasojtiykichej, chaypacha ichapis chay llajtayojkunamanta 
wakinta jap'iwajchej. 

11Sichus chay jap'isqaykichej ukhumanta pipis uj k'achita warmiwan sonqonta 
suwachikuspa, warminpaj oqharikunman chayqa, 

12chay warmita wasinman pusachun. Chantá chay warmeqa chujchanta 
ruthukuchun, silluntataj k'utukuchun. 

13Chaymantaqa jap'ishajtiykichej churakusharqa, chay p'achata lluch'ukuspa, 
wajta churakonqa. Chay qharej wasinpitaj tiyakaponqa. Chaypitaj tatanmanta, 
chantá mamanmanta ima uj killa junt'ata waqanqa. Chaymantaraj chay qhareqa 
chay warmiwan puñuykonqa. Chantá pay qosan kanqa, paytaj warmin kanqa. 

14Sichus qhepanejman qhari chay warmita manaña munakuspa t'aqakunman 
chayqa, payta kacharipunan tiyan. Manapuni vendeyta atinchu nitaj wata 
runanta jina jap'iyta atinchu, imaraykuchus chay warmin mana munashajtin, 
casaraspa honranta t'akarqa. 

Kuraj kaj churej jap'inan 

15Ichapis uj runa iskay warmiyoj kaspa, ujninta munakunman, ujnintataj mana 
munakunmanchu, jinapis iskayninpi wawayoj kanman chayqa, jinataj sichus 
kuraj kaj churin mana munakusqan warminpi kanman chayqa, 

16mayk'ajchus tiyapuyninta wawankunaman qopunan chayamunman 
chaypacha, kuraj kajpa jap'inan chayaqetaqa munasqa warmej churinman mana 

qoyta atenqachu. Ajinatachus ruwanman chayqa, mana munasqa warminpi 
kuraj kaj churinpa contranpi ruwanqa. 

17Chejnisqa warmej churintapuni kuraj kaj churinpaj qhawanan tiyan, tukuy 
kapuyninmantataj payman iskay jinatawan qonan tiyan. Chay churenqa ñawpaj 
kaj yumasqan kasqanrayku, kuraj kaj chayaqeta jap'inan kashan, chaytapuni 
jap'inan tiyan. 

Mana kasukoj churikunawan imatachus ruwana 

18Ichapis uj runaj churin mana uyarikuyta, nitaj kasukuyta munaj kanman 
chayqa, tatan maman k'amishajtinkupis manapuni uyarikuyta munaj kanman 
chayqa, 

19tatan maman llajtapi kaj kurajkunaman payta pusanqanku. 

20Chantá kurajkunaman nenqanku: Wawaykoqa ancha k'ullu, mana 
kasuwaykuchu, nitaj k'amisqaykutapis uyarikunchu. Chantapis oqospalla, 
machaspallataj purin, nispa. 

21Chantá chay llajtapi tiyakojkuna rumiwan ch'anqaykuspa, payta 
wañuchenqanku. Ajinata ruwasqaykichejrayku, qankuna ukhupi chay jina 
millayta ruwana manaña kanqachu. Israelitakunaqa chayta uyarispa 
manchachikonqanku, manañataj chay jina millayta ruwayta munanqankuchu. 

Waj kamachisqakuna 

22Sichus pipis wañuchisqa kananpaj jina juchachakusqanrayku, sach'aman 
warkhusqa wañuchisqa kanman chayqa, 

23chay ayataqa ama tutantinta sach'api warkhusqata saqenkichejchu. 
Manachayqa chay p'unchaypacha chay runaj ayanta p'ampankichej, 
imaraykuchus warkhusqa runaqa Diospa maldicisqanmin. Ajinata ruwaspa, 
Tata Diosniykichej qosusqaykichej jallp'ata mana ch'ichichankichejchu. 

Deuteronomio 22 

1Sichus llajta masiykej wakanta, chayrí ovejanta chinkasqata tariwaj chayqa, 
ama qhawakullankichu. Chay uywata qhatispa, dueñonman apapunki. 

2Sichus chay uywa mana qayllaykipi tiyakojpata kanman, nitaj pejpatachus 
kasqantapis yachawajchu chayqa, chay uywata wasiykiman qhatinki. Chantá 
dueñon rikhurimojtintaj, qopunki. 

3Llajta masiykej burron chinkajtin, p'achan, chayrí iman chinkajtinpis tarispaqa, 
jinallatataj ruwanki. Chaykunata rikuspa, amapuni mana rikojman tukunkichu. 

4Sichus llajta masiykej wakanta, chayrí burronta ñanpi urmasqata rikunki 
chayqa, ama qhawakullankichu. Manachayqa qayllaykuspa, sayarichiyta 
yanapaykunki. 

5Warmeqa ama qharej churakunan p'achata churakonqachu, nitaj qharipis 
warmej churakunan p'achata churakonqachu. Pichus ajinata ruwajkunata Tata 
Diosniykeqa millachikun. 

6Sichus pipis purispa sach'api chayrí pampapi p'isqo thapata irpayojta chayrí 
runtuyojta, mamantataj ojllashajta tarikunman chayqa, ama mamanta 
irpantinta ima apakaponqachu, 

7manachayqa irpallanta apakonqa, mamantataj kachariponqa. Ajinatachus 
ruwanki chayqa, kusiy kawsayta rikunki, unaytataj kawsanki. 

8Mosoj wasita ruwakuspaqa, qhatanpa kantunpi juch'uy perqata muyurichinki, 
ama pipis wasej qhatamanta urmaykamuspa wañushananpaj. Mana jinata 
ruwawajchu chayqa, wasi qhatanmanta pipis urmaykamuspa wañojtin, 
juchachasqa kawaj. 

9Uva huertaykipeqa ama waj mujuta tarpunkichu. Jinatachus ruwanki chayqa, 
ni uvaykita, nitaj waj tarpusqaykej poqoyninta mikhuyta atinkichu, Diospaj 
t'aqasqa kasqanrayku. 

10Ama bueytawan, burrotawan ima yugospa llank'achinkichu. 

11Amallataj millmata, linotawan chajruspa awasqa p'achata churakunkichu. 

12Qhatakunaykej p'achanpa tawantin puntanman siraspa waych'akunata 
churakunki. 

Warmita manakajmanta tumpajtin imatachus ruwana 

13Ichapis uj qhari casaraspa, warminwan puñuykuspataj, manaña 
munakunmanchu chayqa, 

14jinataj qhasillata tumpaspa, warminmanta mana allintachu parlayta 
qallarinman: Kay warmiwan casarakorqani, chantá paywan puñuykuspa, 
qharita rejsej warmiña kasqanta reparani, nispa, 

15chaypacha chay warmej tatankuna ususinku mana qharej chayasqan 
kasqanmanta señalninta llajtamanta kurajkunaman apanqanku. 

16Chantá sipaspa tatanqa kurajkunaman kay jinata nenqa: Noqa ususiyta kay 
runawan casaracherqani, kunantaj ususiyta chejnipun. 

17Wawaypajtaj qhasillata tumpaspa parlashan: Wawaykeqa qharej chayasqan 
kasqa, nispa. Jinapis qhawaychej, waway mana qharita rejsej kasqanmanta 
señalqa kaypi kashan, nispa. Chaymanta chay warmej tatan mamanqa ususinku 
casarakusqan ch'isi qosanwan puñusqan sabanata kurajkunaj ñawpaqenkuman 
mast'anqanku. 

18Chaymantataj kurajkunaqa chay qharita jap'ichispa, jasut'enqanku. 

19Chantá pachaj qolqeta pagachenqanku, chaytataj sipaspa tatanman qonqanku, 
chay jinata Israelmanta qharita mana rejsej uj sipasta qhasillata 
tumpasqanrayku. Chay tukuywanpis chay warmeqa warmillanpuni kanqa, 
kawsanankamataj mana paymanta t'aqakuyta atenqachu. 

20Chaywanpis sichus chay sipas qharita rejsejña kanman karqa chayqa, 

21tatanpa wasinmanta jawaman orqhospa, llajtanmanta qharikuna rumiwan 
ch'anqaykuspa chay warmita wañuchenqanku, chay jina millayta Israel ukhupi 
ruwasqanrayku, chantá ayllunta p'enqaypi rikhurichisqanraykutaj. Ajinata 
ruwaspa, qankuna ukhumanta chay jina millay ruwanata chinkachinkichej. 

22Sichus uj qharita wajpa warminwan puñushajta jap'inkunman chayqa, 
iskayninkuta wañuchinkichej. Ajinata Israel ukhumanta chay jina millay 
ruwanata chinkachinkichej. 

23Uj sipas casarakunanpaj parlapayasqaña kashajtin, sichus uj qhari llajtapi 
tinkuspa paywan puñuykunman chayqa, 

24paykunata llajtamanta kurajkunaman pusankichej. Iskayninkutaj rumiwan 
ch'anqaykusqa kanankupaj juchachasqa kanqanku. Chay sipasqa wañuchisqa 
kanqa llajtapi kashaspa mana qhaparikusqanrayku. Qharitaj wañuchisqa kanqa 
qhari masinpa warminpa honranta t'akasqanrayku. Ajinamanta qankuna 
ukhupi chay jina millay juchata chinkachinkichej. 

25Uj sipas casarakunanpaj parlapayasqaña kashajtin, sichus uj qhari campopi 
tinkuspa, chay sipas mana munashajtin paywan puñuykunman chayqa, qharilla 
wañuchisqa kanqa, chay warmej honranta t'akasqanrayku. 

26Sipastaqa ama imanankichejchu, imaraykuchus payqa mana wañuchisqa 
kananpaj jina juchayojchu. Imaynachus uj runa qhari masinta taripaspa 
wañuchin, kayqa chayman rijch'akun. 

27Chay qhareqa sipasta sapallanta campopi tariparqa. Chay sipas 
qhaparikushajtinpis, payta jark'arikunanpaj ni pipis uyarinmanchu karqa. 

28Sichus uj qhari kallpanman atinikuspa casarakunanpaj mana parlapayasqa 
sipaswan puñuykunman, jap'ichikunmantaj chayqa, 

29chay qhareqa sipaspa tatanman phishqa chunka qolqeta qonqa, ususinpa 
honranta t'akasqanrayku. Honranta t'akasqanraykutaj chay sipaswanpuni 
casaranan tiyan, nitaj wañunankama paymanta t'aqakuyta atenqachu. 

30 30 (23.1) Ni pipis tatanpa warminwan puñuykonqachu, ama tatanta p'enqaypi 
rikhurichinanpaj. 

Deuteronomio 23 

Diosta yupaychana tantakunaman pikunachus mana rinankuchu 

1 1 (2) Kapasqa kaj, chayrí phichilun khuchusqa kajqa Tata Diospa 
tantakuyninman mana yaykuyta atenqachu. 

2 2 (3) Jinallataj Tata Diospa sutinpi tantakuymanqa israelitakuna waj llajtayoj 
warmipi wawata rejsisqanku manallataj yaykuyta atenqankuchu. Chunka 
mirayninkamapis mana yaykuyta atenqankupunichu. 

3 3 (4) Amonitakuna, jinataj moabitakunapis nillataj Tata Diospa sutinpi 
tantakuyman jayk'ajpis yaykonqankuchu. Chunka mirayninkamapis mana 
yaykonqankuchu. 

4 4 (5) Paykunaqa mana yakullatapis jaywarisorqachejchu, nitaj mikhunatapis 
qorisorqachejchu maypachachus paykunaj jallp'ankuta Egiptomanta 
llojsimuspa pasasharqankichej, chaypacha. Chantapis paykunaqa 
Mesopotamiapi Petor llajtamanta Beorpa churin Balaamman pagarqanku, 
qankunata maldicisunanpaj. 

5 5 (6) Chaywanpis Tata Diosniykichejqa Balaamta mana uyarerqachu. 
Manachayqa Tata Dios munakususqaykichejrayku  Balaampa maldicisqanta, 
qankuna saminchasqa kanaykichejpaj tukucherqa. 

6 6 (7) Chaynejta ama amonitakunata, nitaj moabitakunata yanapankichejchu, 
nitaj jayk'ajpis paykunaj allin kayninkuta mask'ankichejchu. 

7 7 (8) Edomitakunatarí ama chejnikunkichejchu, imaraykuchus paykunaqa 
aylluykichejraj kanku. Nillataj Egipto llajtayojkunatapis chejninkichejchu, 
imaraykuchus paykunaj llajtankupi waj llajtayoj jina tiyakorqankichej. 

8 8 (9) Chaykunamantaqa kinsa mitamanta qhepaman kajkuna Tata Diospa 
sutinpi tantakunaman yaykuyta atenqanku. 

Llimphu kawsana 

9 9 (10) Awqaykichejwan maqanakoj rispaqa, amapuni mana allin kajtaqa 
ruwankichejchu, mana llimphupaj qhawasqa kanaykichejpaj. 

10 10 (11) Sichus tutan puñushajtiykichej, mayqenniykichejpata mujun 
llojsinman chayqa, jaramanta jawaman llojsichun, amataj yaykumuchunchu. 

11 11 (12) Chantá inti yaykuyta yakuwan mayllakuchun, ch'isiyaykuytataj 
jaraman yaykupuchun. 

12 12 (13) Jisp'akunaykichejpajqa jaramanta jawapi uj cheqata señalankichej. 

13 13 (14) Chantá armaykichejwan khuska uj k'aspita apaykachakunkichej, 
jisp'arikoj rispa chay k'aspiwan t'oqota allanaykichejpaj. Chantá jatun 
jisp'ayniykichejta jallp'awan p'ampankichej. 

14 14 (15) Tata Diosniykichejqa qankunaj chawpiykichejpi purishan, 
yanapanasuykichejpaj, awqaykichejtapis atipachisunaykichejpaj. Chayrayku 
jaraykichejqa Diospaj t'aqasqa kasqanrayku, llimphu kanan tiyan. Manachayqa 
qankuna ukhupi ch'ichita rikuspa, Diosqa qankunamanta karunchakonqa. 

Ayqekoj wata runawan imatachus ruwana 

15 15 (16) Sichus uj wata runa patronninmanta qankunaman ayqekamunman 
chayqa, ama payta ñawpa patronninman kutichinkichejchu. 

16 16 (17) Chay wata runata qankunawan kakojta saqellankichej, may llajtapichá 
tiyakuyta munanqa, chaypi. Amataj pipis payta llakichichunchu. 

Waj kamachisqakuna 

17 17 (18) Israel ukhupi ni uj warmi, nitaj ni uj qharipis khuchichakoj kanqachu, 
imaynatachus manakaj dioskunata yupaychajkuna ruwanku, jinaqa. 

18 18 (19) Tata Diospa templonman imatachus nisqaykita junt'anaykipaj ama 
apankichu, khuchiriyoman qokuspa, chayrí qharipura t'inkinakuspa ganasqayki 
qolqeta. Chay jina ruwanata Tata Dios mana rikuyllatapis munanchu. 

19 19 (20) Llajta masiykichejman qolqeta manusqaykichejmanta, ni 
mikhunamanta, chayrí waj imata mañarisqaykichejmanta ama interesta 
mañankichejchu. 

20 20 (21) Waj llajtayojmanqa qolqeta interesniyojta manuyta atinkichej. Llajta 
masiykichejmantarí amapuni interesta mañankichejchu. Ajinata ruwajtiykichej, 
Tata Diosniykichej tukuy ima ruwasqaykichejpi yanapasonqachej, jallp'ata 
qosonqachej chaypi tiyakojtiykichej. 

21 21 (22) Tata Diosman imatachus qosaj nisqaykitaqa usqhayllata junt'anayki 
tiyan, imajtinchus Tata Diosniykeqa imatachus qosaj nisqaykimanta cuentata 
mañasonqapuni. Manachus jinata ruwanki chayqa, juchayoj rikhurinki. 

22 22 (23) Sichus mana imatapis qonaykita nerqankichu chayqa, mana 
juchayojchu kanki. 

23Chaywanpis sichus sonqomanta munaspa, Tata Diosman qosaj nerqanki 
chayqa, imatachus nisqaykita junt'anaykipuni tiyan. 

24Runa masiykej uva huertanman yaykuspaqa, atisqaykita uvata mikhuyta 
atinki. Jinapis canastapi mana apakuyta atinkichu. 

25Runa masiykej trigo chajranman yaykuspaqa, trigo umata makiykiwan p'itiyta 
atinki. Chaywanpis hozewanqa mana ruthuyta atinkichu. 

Deuteronomio 24 

Qhari warmi t'aqanakunamanta 

1Sichus uj qhari warmichakuspa, qhepanejman warmin mana allin ruwasqanta 
yachanman chayqa, warminmanta t'aqakuyta atin. Chaypajqa t'aqanakuy 
papelta warminman qopuspa, wasinmanta kachaponqa. 

2Chantá chay warmi qosanpa wasinmanta ripuspa, waj qhariwanñataj 
casarakuyta atenqa. 

3Sichus qhepa kaj qosanñataj payta chejninman chayqa, t'aqanakuy papelta 
payman jaywanqa, jinaspataj, kachaponqa. Chayrí sichus chay qhepa kaj qosan 
wañupunman chayqa, 

4ñawpaj kaj qosan manaña ujtawan paywan casarakuyta atenqachu, chay 
warmej honran t'akasqa kasqanrayku. Chay jina ruwanaqa Tata Diospa 
ñawpaqenpi manchay millaymin kanman. Tata Diosniyki jallp'ata qosusqanta 
ama ch'ichichankichu. 

Runa masimanta qhawarinapaj kamachisqakuna 

5Sichus uj qhari chaypachallaraj warmichakun chayqa, maqanakuman mana 
rinanchu tiyan, nitaj ima junt'anata ruwananchu tiyan, wasinpi uj wata junt'ata 
warminwan kusikunanpaj. 

6Ama pejpatapis maranninta, chantá uña maranninta ima prendata jina 
jap'inkichejchu. Chaykunata prendata jina jap'inaqa runaj kawsaynintapis 
prendata jap'ishawaj jina kanman. 

7Sichus mayqellanpis llajta masinta suwaspa, wata runa kananpaj, chayrí 
vendenanpaj apanman, jap'ichikunmantaj chayqa, chay runa suwataqa 
wañuchinkichej. Ajinata ruwaspa, chay jina millay ruwanata qankuna 
ukhumanta chinkachinkichej. 

8Llejti onqoymantaqa imaynatachus Leví jatun ayllumanta sacerdotekuna 
kamachisusqaykichejman jina ruwaychej. Chaytaqa imaynatachus noqa 
paykunaman kamachisqayman jina kikinta ruwaychej. 

9Allinta yuyarikuychej Egiptomanta llojsimushajtiykichej, Tata Dios 
imaynatachus llejtiwan Mariata onqochisqanta. 

10Sichus runa masiykichejman imallatapis manurinkichej chayqa, ama 
wasinman prendata oqharej yaykunkichejchu. 

11Manachayqa jawallapi suyankichej, payllamanta imatapis orqhomuspa 
prendata qosunaykichejpaj. 

12Sichus chay runa pisi tiyapuyniyojlla kanman chayqa, prenda qosusqanta ama 
q'ayantinkama jap'ikunkichejchu. 

13Inti chinkaykuyta prenda qosqasunta kutichipunaykipuni tiyan, chaywan 
qhataykukuspa puñukunanpaj. Ajinata ruwasqaykichejrayku pay 

saminchasonqachej, chay ruwasqaykitaj Tata Diosniykichejpa ñawpaqenpi 
allinpaj qhawasqa kanqa. 

14Mana kapuyniyoj runawan imatapis ruwachikuspaqa, maychus kajta 
pagapunkichej, llajta masiykichejpis kachun, chayrí llajtaykichejpi tiyakoj waj 
llajtayojpis kachun. 

15Chay kikin p'unchaypacha, manaraj inti chinkaykushajtin, ruwasqanmanta 
pagapunkichej. Payqa pisi tiyapuyniyoj runa, kawsananpaj chay qolqeta 
necesitan. Manachus jinata ruwankichej chayqa, chay runa contraykita Tata 
Diosman qhaparikonqa, qankunataj juchachasqa kankichej. 

16Mana pipis wawanpa juchanrayku wañuchisqa kanqachu, nillataj pipis 
tatanpa juchanrayku wañuchisqa kallanqatajchu. Manachayqa sapa uj 
juchanmanta wañuchisqa kanqa. 

17Ama waj llajtayojkunata, nitaj wajcha wawakunatapis mana allinta ruwaspa 
waqachinkichejchu. Amallataj warmisapamantapis p'achankuta prendata jina 
jap'inkichejchu. 

18Qankunaqa Egiptopi wata runa kasqaykichejta, chantá Tata Diosniykichej 
chaymanta preciota pagaspa kacharichisusqaykichejta ima ama 
qonqankichejchu. Chayrayku kay tukuy imata junt'anaykichejta noqa 
kamachiykichej. 

19Sichus ruthushaspa uj trigo marq'ata qonqaspa saqerpariwajchej chayqa, 
amaña chayta oqharej kutinkichejchu. Saqeychej waj llajtayoj runa, chayrí 
wajcha wawa, chayrí warmisapa chayta oqharikunanpaj. Ajinata ruwajtiykichej, 
tukuy ima ruwasqaykichejpi Tata Diosniykichej yanapasonqachej. 

20Aceitunata pallaspaqa amaña chajmankichejchu. Waj llajtayojkuna, wajcha 
wawakuna, chantá warmisapakuna ima chajmakunankupaj saqeychej. 

21Uvata pallaspapis, amaña chajmankichejchu. Waj llajtayojkuna, wajcha 
wawakuna, chantá warmisapakuna ima chajmakunankupaj saqellaychejtaj. 

22Qankunaqa Egiptopi wata runa kasqaykichejta ama qonqankichejchu. 
Chayrayku chay tukuy imata junt'anaykichejta kamachiykichej. 

Deuteronomio 25 

1Sichus iskay runakuna ima jawa ch'ajwachinakunku chayqa, justiciata 
tarinankupaj juezkunaman richunku. Juezkuna mana juchayojta mana 
juchachanqankuchu, juchayojtataj juchayoj kasqanta nenqanku. 

2Sichus juchayoj runa jasut'inapaj jina kanman chayqa, juezqa chay runata 
pampaman winkuchispa, paypa rikunanta juchanman jina seq'onankuta 
kamachenqa. 

3Tawa chunkakamalla seq'oyta atenqanku, chaymanta astawanqa mana, 
imajtinchus astawan seq'oyqa qankunaj ñawpaqeykichejpi p'enqaypi 
rikhurichiy kanman. 

4Trillaj bueymanqa ama ñukuta churankichejchu. 

Runa mana wawayoj wañupojtin imatachus ruwana 

5Sichus uj runa wawqenwan khuska uj wasillapi tiyakunman, ujnintaj mana 
wawata rejsispa wañupunman chayqa, warmin mana waj qhariwan casarakuyta 
atenqachu. Qosanpa wawqellanwan casarakuyta atenqa, ajinamanta wañojpa 
sutin ama chinkananpaj. 

6Chay warmejta kuraj kaj churenqa ñawpaj qosanpaj churin jina qhawasqa 
kanqa. Ajinamanta chay warmej ñawpaj qosanpa sutin Israel ukhumanta mana 
chinkanqachu. 

7Sichus chay qhari wawqenpa warminwan casarakuyta mana munanman 
chayrí, chay warmeqa llajtamanta kurajkunaman rispa, kay jinata nenqa: Wañoj 
qosaypa wawqenqa mana noqawan casarakuyta munanchu, wawqenpa sutin 
Israel ukhumanta ama chinkananpaj, nispa. 

8Chantá llajtamanta kurajkuna chay qharita wajyaspa, paywan parlanqanku. 
Sichus parlapayashajtinkupis manapuni chay warmiwan casarayta 
munanmanchu chayqa, 

9chaypacha wañoj wawqenpa warmin chimpaytawan, tukuy kurajkuna 
qhawashajtinku, chay qharej ujnin juk'utanta lluch'onqa. Chantá uyanpi 
thoqaykuspa, nenqa: Ajinata wawqenpa mirayninta chinkachiyta munaj 
qhariwan ruwana, nispa. 

10Jinamanta chay runaj ayllun Israel ukhupi sutichasqa kanqa “Juk'uta 
lluch'uchikoj runaj ayllun”, nisqa. 

Waj kamachisqakuna 

11Ichapis iskay qharikuna maqanakushajtinku, ujninpa warmin qosanta 
jark'akuyta munaspa qayllaykunman, chantataj qosanta maqaj qharita 
khapanmanta jap'iykunman chayqa, 

12ama khuyakuspa chay warmej makinta khuchunkichej. 

13Rantinaykichejpaj, chantá vendenaykichejpaj ima, ama suwa romanata 
apaykachankichejchu. 

14Nillataj wasiykichejpi rantinaykichejpaj jatun tupu, nitaj vendenaykichejpaj 
juch'uy tupu kanqachu. 

15Manachayqa imatapis cabalta pesanaykichejpaj, jinallataj tupunaykichejpaj uj 
rejlla kanan tiyan, Tata Diosniykichej jallp'ata qosunkichej, chaypi unayta 
kawsakunaykichejpaj. 

16Tata Diosqa chay jinata ruwajkunata, ch'awkiyajkunatapis millachikun. 

Amalecitakunata tukuchinapaj kamachisqakuna 

17Qankuna Egiptomanta llojsimushajtiykichej, amalecitakuna imatachus 
ruwasusqanta ama qonqankichejchu. 

18Ñanta sayk'usqa jamushajtiykichej, paykunaqa Diosta mana manchachikuspa 
maqanakoj sayaykusorqachej, qhepaykichejmantataj pisipaspa qhepakojkunata 
wañuracherqanku. 

19Chayrayku Tata Diosniykichej qayllaykichejpi kaj tukuy awqaykichejmanta 
kacharichisojtiykichej, jinataj jallp'ata qosojtiykichejqa, amalecitakunatañataj 
wañuchispa chinkachinkichej. Amapuni chay jinata ruwayta qonqankichejchu. 

Deuteronomio 26 

Ñawpaj kaj poqoyta Diosman jaywana 

1Maypachachus Tata Diosniyki jallp'ata qosonqa, chantá chaypiña tiyakunki 
chaypacha, 

2chay jallp'api tarpuspa, oqharisqaykimanta ñawpaj kaj poqoyta t'aqaspa uj 
canastaman churanki. Chantá Tata Diosniyki may cheqatachus sutin 
jatunchasqa kananpaj ajllakonqa, chayman apanki. 

3Chaypitaj sacerdote mit'anpi kashajman qayllaspa, ninki: Noqaqa kunan Tata 
Diospa ñawpaqenpi nini, Tata Dios ñawpa tatanchejkunaman tiluspa qonanta 
nerqa, chay jallp'api tiyakushasqaytaña, nispa. 

4Chantá sacerdoteqa chay apasqayki canastata jap'ispa, Tata Diosniykej 
altarninpa ñawpaqenman churanqa. 

5Chaypacha Tata Diosniykej ñawpaqenpi kay jinata nillankitaj: Ñawpa tatayqa 
Arammanta karqa. Ayllun pisillaraj kashajtin, Egiptoman ripuspa, chaypi 
tiyakorqa. Chantá chaypi ashkhata miraspa, sinch'i atiyniyoj aylluman tukorqa. 

6Chaypitaj Egipto llajtayojkuna mayta ñak'arichiwarqanchej, 
llakichiwarqanchej ima, chantá wata runata jina sinch'ita ñak'arichiwarqanchej. 

7Chaypacha ñawpa tataykoj Tata Diosninmanta yanapanawaykuta 
mañakorqayku. Paytaj mañakusqaykuta uyariwarqayku. Llakiyniykuta, sinch'i 
ruwanaman churasqa kasqaykuta, chantá k'umuykachachisqa kasqaykuta ima 
rikullarqataj. 

8Ajinata Tata Diosniykoqa jatun atiyninta rikuchispa, Egiptomanta 
orqhomuwarqayku, runaj mana jayk'aj rikusqan t'ukuna imakunata ruwaspa. 

9Chaymantataj kayman pusamuspa, lechewan, abeja misk'iwan purishaj 
jallp'ata qowarqayku. 

10Chayrayku kunan, Tata Diospa qowasqan jallp'aj ñawpaj kaj poqosqanta 
apamuni, nispa. Chantá chay canastata Tata Diosniykej ñawpaqenman churanki, 
qonqorikuspataj, payta yupaychanki. 

11Chaymantaqa tukuy aylluykiwan, qanwan tiyakoj levitakunawan, jinallataj 
llajtaykipi tiyakoj waj llajtayojwan ima mayta kusikunki, Tata Diosniyki 
qanman, chantá aylluykiman ima, tukuy imata qosusqanmanta. 

Sapa kinsa kaj watapi Tata Diospaj t'aqapuna 

12Sapa kinsa kaj watapi chunkamanta ujta qona watapi, tukuy 
poqochisqaykimanta sapa chunkamanta ujta t'aqanki. Chay t'aqasqaykitaqa 
levitakunaman, llajtaykipi tiyakoj waj llajtayojman, wajcha wawakunaman, 
llajtaykipi kaj warmisapakunaman ima qonki, paykuna sajsakunankukama 
mikhunankupaj. 

13Chaymantataj Tata Diosniykej ñawpaqenpi ninki: Imatachus Tata Diosniypaj 
t'aqasqayta wasiymanta orqhomuspa, niwasqaykiman jina qoniña 
levitakunaman, waj llajtayojkunaman, wajcha wawakunaman, 
warmisapakunaman ima. Mana qonqaspa, kamachiwasqaykita kasuspa, 
tukuyninta junt'ani. 

14Wañusqayoj llakisqa kashaspa, chayrí mana llimphupaj qhawasqa kashaspa, 
manapuni chay t'aqasqay mikhunamanta mikhorqanichu. Nillataj 
wañusqakunamanpis jaywarqanichu. Tata Diosníy, niwasqaykita kasuni, 
kamachiwasqaykiman jinataj tukuy imata ruwani. 

15Diosníy, janaj pachamanta qhawarimuy, tiyakunki chaymantapachataj Israel 
aylluykita saminchay. Jinallataj kay qowasqayku jallp'ata, maypichus lechewan, 
abeja misk'iwan yaku jina purishan, chayta saminchallaytaj, ñawpa 
tataykunaman nisqaykiman jina, nispa. 

Israelqa Tata Diospaj t'aqasqa ayllu 

16Kunanqa Tata Diosniyki kay kamachisqakunata, yuyaychaykunata ima 
junt'anaykita kamachisunki. Chaykunataqa tukuy sonqoykiwan, tukuy 
almaykiwan ima kasuspa ruway. 

17Israelitakuna kunan p'unchay Tata Diosqa Diosniyki kasqanta 
sut'inchankichej. Jinallataj nisqanta kasuspa purinaykichejta, 
kamachisqankunata, yuyaychayninkunata, chantá nisqanta ima 
junt'anaykichejta nillankichejtaj. 

18Jinallataj Tata Diospis kunan nisunkichej, nisusqanman jina qankuna paypa 
ayllun kasqaykichejta. Ajinaqa tukuy kamachisqanta junt'aychej. 

19Payqa tukuy sayachisqan suyukunamanta qankunata aswan pataman 
churasonqachej, manchay uyarisqa, maypaj qhawana kanaykichejpaj. Ajinaqa 
nisqanman jina qankuna Tata Diosniykichejpaj t'aqasqa suyu kankichej, nispa. 

Deuteronomio 27 

Israelitakuna Canaanman yaykunankupaj wakichikunku 

1Moiseswan, chantá tukuy kurajkunawan ima israelitakunata kay jinata 
kamacherqanku: Kunan kamacherqaykichej, chaykunata tukuyninta kasuychej. 

2Maypachachus Jordán mayuta chimpaspa, Tata Diosniykichej qosonqachej 
chay jallp'aman yaykunkichej chaypacha, jatuchaj rumikunata sayachispa, 
calwan llut'aykunkichej. 

3Chantá chay jallp'aman chayaytawankama, chay rumikunapi kay tukuy 
kamachisqayta qhelqankichej, maypichus lechewan, abeja misk'iwan yaku jina 
purishan, chay jallp'api. Chay jallp'ata Tata Diosniykichej ñawpa 
tataykichejkunaman nisqanman jina qosonqachej. 

4Ajinaqa Jordán mayuta chimpaytawankama Ebal orqo patapi chay rumikunata 
calwan llut'aspa sayachinkichej, kunan kamachisusqayman jina. 

5Chantá chaypi Tata Diosniykichejpaj rumimanta uj altarta ruwankichej. Chay 
rumikunaqa mana ch'eqosqachu kananku tiyan. 

6Jinataj mana ch'eqosqa rumikunamanta altartaqa ruwaspa, chay patapi 
q'olachisqa jaywanata Tata Diosniykichejman jaywankichej. 

7Chantá k'achata kawsakuy jaywanata jaywallankichejtaj. Chaypitaj Tata 
Diosniykichejpa ñawpaqenpi mikhunkichej, chantá kusikunkichej ima. 

8Kunan qankunata kamachishaykichej, chaykunata chay rumikunapi sumaj 
sut'ita qhelqankichej, nispa. 

9Chantá Moisés, Leví jatun ayllumanta sacerdotekunawan khuska 
israelitakunata kay jinata nillarqataj: Israelitakuna, ch'inyakuychej, kay 
nisqayta uyariychej: Kunan qankunaqa Tata Diosniykichejpa ayllunman 
tukunkichej. 

10Chayrayku qankunaqa payta uyarinaykichej tiyan, jinataj kunan 
kamachishaykichej, chay kamachisqanta, chantá yuyaychasqantawan ima 
junt'anaykichej tiyan, nispa. 

Mana kasukojkuna maldicisqa kanqanku 

11Chay p'unchaypacha Moisés israelitakunata kay jinata kamachillarqataj: 

12Jordán mayuta chimpajtiykichejkama, israelitakunata saminchanankupaj 
Guerizín orqoman kay jatun ayllukuna wicharenqanku: Simeón, Leví, Judá, 
Isacar, José, chantá Benjamín ima. 

13Mana kasukojkuna maldicisqa kanankuta ninankupajtaj, Ebal orqoman kay 
jatun ayllukuna wicharenqanku: Rubén, Gad, Aser, Zabulón, Dan, chantá Neftalí 
ima. 

14Chantá levitakunaqa jatunmanta parlaspa, tukuy israelitakunata kay jinata 
nenqanku: 

15Maldicisqa kachun pichus k'aspimanta, chayrí metalta unuyachispa lantita 
ruwajqa, chayrí yachajwan lantita ruwachikuspa pakajqa. Chayqa Tata Diospaj 
manchay millachikunamin, nispa. Chantá tukuy israelitakuna nenqanku: Ajina 
kachun, nispa. 

16Jinallataj levitakuna nillanqankutaj: Maldicisqa kachun pichus tatanta, 
mamanta pisipaj qhawajqa, nispa. Tukuy israelitakunataj nenqanku: Ajina 
kachun, nispa. 

17Chantá nillanqankutaj: Maldicisqa kachun pichus qayllanpi kaj runa masinpa 
jallp'anpa mojonninta suchuchispa suwajqa, nispa. Tukuy israelitakunataj 
nenqanku: Ajina kachun, nispa. 

18Chantá levitakuna nillanqankutaj: Maldicisqa kachun pichus ñawsa runata 
q'otiyaspa ñanninmanta musphachejqa, nispa. Tukuy israelitakunataj 
nenqanku: Ajina kachun, nispa. 

19Levitakuna nillanqankutaj: Maldicisqa kachun pikunachus waj llajtayojkunaj 
contranpi, chayrí warmisapaj, chayrí wajcha wawakunaj contranta ima 
justiciata q'ewejkuna, nispa. Tukuy israelitakunataj nenqanku: Ajina kachun, 
nispa. 

20Nillanqankutaj: Maldicisqa kachun tatanpa warminwan pichus puñuykojqa, 
tatanta p'enqaypi rikhurichisqanrayku, nispa. Tukuy israelitakunataj 
nenqanku: Ajina kachun, nispa. 

21Chantá levitakuna nillanqankutaj: Maldicisqa kachun pichus ima 
animalwanpis warmiwan jina t'inkinakojqa, nispa. Tukuy israelitakunataj 
nenqanku: Ajina kachun, nispa. 

22Jinallataj levitakuna nillanqankutaj: Maldicisqa kachun tatanmanta 
pananwan, chayrí mamanmanta pananwan pichus puñuykojqa, nispa. Tukuy 
israelitakunataj nenqanku: Ajina kachun, nispa. 

23Nillanqankutaj: Maldicisqa kachun warminpa mamanwan pichus puñuykojqa, 
nispa. Tukuy israelitakunataj nenqanku: Ajina kachun, nispa. 



438 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

24Chantá levitakuna nillanqankutaj: Maldicisqa kachun pichus runa masinta 
wasanchaspa wañuchejqa, nispa. Tukuy israelitakunataj nenqanku: Ajina 
kachun, nispa. 

25Levitakuna nillanqankutaj: Maldicisqa kachun pichus mana juchayoj runata 
wañuchinanpaj qolqeta jap'ejqa, nispa. Tukuy israelitakunataj nenqanku: Ajina 
kachun, nispa. 

26Chantá nillanqankutaj: Maldicisqa kachun pichus Diospa kay tukuy nisqanta 
mana kasojqa, nitaj ruwajqa, nispa. Tukuy israelitakunataj nenqanku: Ajina 
kachun, nispa. 

Deuteronomio 28 

Kasukojkunata allin renqa 

(Lv 26.3-13; Dt 7.12-24) 

1Sichus qan Tata Diosniykej tukuy nisqanta cheqapuni kasunki, chantá kunan 
qoshayki, chay kamachisqakunata kasuspa, ruwanki chayqa, Tata Diosniyki kay 
pachapi tukuy suyumanta aswan pataman churasonqa. 

2Tata Diosniykej nisqanta kasusqaykirayku, kay tukuy saminchaykunata 
jap'inki: 

3Llajtapipis, campopipis saminchasqapuni kanki. 

4Tata Diosqa wawaykikunata, jallp'aykej poqosqanta, wakaykej uñanta, 
ovejaykikunajta, chantá tukuy uywaykikunaj uñanta ima saminchanqa. 

5Tata Diosqa poqoy pallanayki canastaykita, masa puñana bateaykitapis 
saminchallanqataj. 

6Jinallataj Tata Diosqa tukuy ima ruwasqaykita saminchanqa. 

7Tata Diosqa tukuy awqaykita atipanaykipaj yanapasonqa. Paykunaqa uj 
ñannejllata maqanakoj jamusonqanku, chantá maynintachus ayqenankuta 
mana yachaspa ayqenqanku. 

8Tata Diosqa mikhuy jallch'ana pirwaykita, tukuy ruwasqaykitapis 
saminchanqa. Jinallataj paypa qosusqan jallp'api tiyakojtiyki, kusiy kawsaypi 
tiyachisonqa. 

9Sichus kamachisqanta junt'anki, munasqanman jinataj allinta purinki chayqa, 
Tata Dios tiluspa nisusqanman jina, ajllakusqan aylluta jina jap'illasonqapuni. 

10Chaypacha kay pachapi tukuy suyupi runa Tata Diospa ayllun kasqaykita 
yachanqanku, chantá manchachikusonqanku. 

11Tata Diosqa ñawpa tataykikunaman nisqanman jina, qosusqan jallp'apiña 
tiyakushajtiyki, tukuy imawan atipachisonqa: Ashkha wawata qosuspa, 
uywaykita ashkhata mirachispa, chajraykita sumajta poqochispa ima. 

12Tata Diosqa qhapaj kayninta phaskaspa, janaj pachamanta maychus kananpi 
jallp'aykiman parachimonqa, tukuy ruwasqaykitataj saminchanqa. Qanqa waj 
suyukunaman manuyta atinki, qantajrí ni pimanta manukunkichu. 

13Sichus kunan Tata Diosniykej kamachisqanta qoshayki, chayta junt'anki 
chayqa, Tata Diosqa ñawpajman churasonqa mana qhepamanchu. Qanqa 
patapipuni kanki, mana urapichu. 

14Kunan qoshayki, chay kamachisqakunamanta ama pañaman nitaj 
lloq'enejman karunchakunkichu, waj dioskunata kasuspa yupaychanaykipaj. 

Israelitakuna mana kasukojtinku imachus kanqa 

(Lv 26.14-46) 

15Chaywanpis sichus Tata Diosniykej nisqanta mana jap'ikunkichu, nitaj, kunan 
qoshayki, chay kamachisqakunata, yuyaychaykunata ima mana kasunkichu 
chayqa, maldicisqapuni kanki: 

16Llajtapipis, campopipis maldicisqa kanki. 

17Poqoy pallana canastayki, masa puñanayki bateaykipis maldicisqallataj kanqa. 

18Wawaykikuna, chajra oqharisqayki, wakaykikunaj, chantá ovejaykikunaj 
uñanku, jinallataj tukuy uywaykikunaj uñanku ima maldicisqallataj kanqanku. 

19Mayman rejtiykipis, chantá tukuy ima ruwasqaykipis maldicisqallataj kanqa. 

20Tata Diosqa tukuy ima ruwasqaykipi mana allinchu risunanta ruwanqa. 
Jinallataj sinch'i llakikuy qhatirisusqanrayku imatachus ruwanaykita mana 
yachashajta ruwasonqa. Ajinaqa manaraj imapi chay llakiykunawan tukuchisqa 
kanki, mana allinta ruwaspa purinaykipaj, Diosmanta karunchakusqaykirayku. 

21Tata Diosqa, jap'inkichej, chay jallp'api tukuy wañunaykichejkama millay 
onqoyta kachaykamusonqa. 

22Jinallataj Tata Diosqa wañuchej ch'uju onqoykunata, k'aja onqoykunata, 
ch'uputa, sinch'i ruphayta, ch'aki watatawan ima kachaykamusonqa. Jinallataj 
chajrapaj onqoykunata, polvillota, ch'aki wayrata ima kachaykamullasonqataj. 
Chaykunaqa wañunaykikama qhatiykachasonqa. 

23Parapis mana kanqachu. Jallp'apis para mana kasqanrayku sinch'i thaluman 
tukonqa. 

24Tata Diosqa jallp'aykiman parachimunantaqa, tukukunaykikama jallp'allata, 
t'iyullata parachimusonqa. 

25Chantá Tata Diosqa qanta awqaykiwan atipachisonqa. Qan uj ñannejllata 
awqaykiwan maqanakoj rinki, atipachikuspataj, maynejtachus ayqenaykita 
mana yachaspa ch'eqeraspa ayqenki. Kay pachapi tukuy suyutaj t'ukuspa, 
chantá mancharisqa ima qhawasonqanku. 

26Tukuy kay pachapi kaj k'ita animalkunapis, chantá suwintukuna ima ayaykita 
mikhonqanku, nitaj pipis paykunamanta jark'asonqachu. 

27Tata Diosqa Egipto llajtayojkunata jina ch'upuwan ñak'arichisonqa. Sarnawan, 
tijlla onqoywan, chantá sejsi onqoywan ima onqochisonqa. Chay 
onqoykunamanta qhaliyanaykipajtaj mana imawanpis jampikuyta atinkichu. 

28Tata Diosqa locoyachisonqa, ñawsaman tukuchisonqa, chantá 
musphaykachachisonqa ima. 

29Sut'i p'unchaypi ñawsa jina thamaykachaspa purinki. Nitaj ni ima 
ruwasqaykipi allin risonqachu. Qanqa tukuy imapi sarusqa kanki. 
Kapuyniykitapis wajkuna apakaponqanku, nitaj pipis kutikusoj kanqachu. 

30Casaranaykipaj parlapayakusqayki warmiwanpis waj qhari puñuykonqa. 
Wasita ruwakunki chaypis, mana chaypi tiyakunkichu. Uva huertata ruwanki 
chaypis, nillataj poqoyninta mikhunkichu. 

31Wakaykitapis qhawashajtiyki ñak'anqanku, nitaj aychanta mikhunkichu. 
Burroykitapis qhawashajtiyki, wajkuna apakaponqanku, nitaj 
kutichimpusonqankuchu. Ovejaykita awqaykikuna jap'ispa, apakaponqanku, 
nitaj pipis qhechukapunaykipaj yanapasonqachu. 

32Rikushajtiyki, wawaykikunaqa waj llajtayojkunaman jaywaykusqa kanqanku. 
Wawaykikunata rikukapuymanta wañunki, nitaj ni imata ruwayta atinkichu. 

33Jallp'aykipi poqochisqaykita, chantá llank'aspa imatachus tarisqaykitawan 
mana rejsisqayki runakuna mikhukaponqanku. Jinallataj sapa kuti sarusqa, 
chantá k'umuykachachisqa ima kanki. 

34Chaykunata rikuspataj, locoyapunki. 

35Tata Diosqa moqoykita, chakiykitapis millay lleqhe onqoywan onqochisonqa. 
Chay onqoyqa chaki t'ajlluykimantapacha umaykikama jap'isonqa, manataj 
chaymanta qhaliyapuyta atinkichu. 

36Tata Diosqa qanta, chantá kamachisunanpaj churakusqayki kuraj 
kamachejtawan ima, waj suyuman apachisonqachej. Chay suyutaqa ni qan, nitaj 
tataykikunapis rejserqankuchu. Chaypitaj k'ullumanta, chantá rumimanta ima 
ruwasqa waj dioskunata yupaychanki. 

37Chantá maymanchá Tata Dios apachisonqa, chay suyupi tiyakojkuna t'ukuspa, 
qhawasonqanku. Qanmanta alqorakusonqanku, chantá qanta imachus 
qhatirisusqanqa asikunankupaj kanqa. 

38Jallp'aykipi ashkhata tarpunki, pisitataj oqharinki, imaraykuchus phinki 
phinkikunalla mikhuykakaponqanku. 

39Uva huertata ruwaspa, sumajta qhawanki chaypis, mana vinonta ujyankichu, 
nitaj poqosqantapis pallankichu, imaraykuchus khurulla tukuyninta 
tukukaponqanku. 

40Tukuy suyuykipi olivo sach'a manchay kanqa. Chaywanpis aceitenwan mana 
jawikunkichu, imaraykuchus aceitunaqa payllamanta urmaraponqa. 

41Churiykikunapis, ususiykikunapis kanqanku, manataj qanwanchu kanqanku, 
imaraykuchus waj llajtayojkuna jap'ispa, paykunata apakaponqanku. 

42Tukuy sach'aykita, chajra tarpukusqaykitapis phinki phinkikuna 
tukukaponqanku. 

43Llajtaykipi waj llajtayoj tiyakojkuna astawan atiyniyojman tukonqanku, qantaj 
pisimanta pisi mana atiyniyojman tukupunki. 

44Paykunajta manusunankupaj kanqa, qanpatataj manurinaykipaj ni ima 
kanqachu. Paykuna ñawpajpi kanqanku, qantaj qhepapi kanki. 

45Kay tukuy llakiykuna qanta qhatirisonqa, tukuchinasuykikamataj 
qhatiykachasonqa, Tata Diosniykej kamachisusqanta mana kasusqaykirayku, 
nitaj kamachisqanta yuyaychasqantapis junt'asqaykirayku. 

46Tukuy chay llakiykuna qanpaj, chantá mirayniykipajpis señal jina kanqa, 
jinallataj wiñaypaj k'amiy jina kanqa. 

47Tata Diosniyki tukuy imata qoshasojtinpis, mana kusisqachu, nitaj tukuy 
sonqochu paypa munayninta ruwanki. 

48Chayrayku Tata Dios contraykipi kachaykamususqan awqaykej wata runan 
kanki. Jinallataj mikhunamanta, yakumanta, p'achamanta, chantá tukuy 
imamanta pisichikuyta rikuspa ñak'arinki. Tata Diosqa tukukunaykikama wata 
runata jina sinch'i ruwanaman churasonqa. 

49Qanpa contraykita Tata Diosqa karumanta, kay pachaj k'uchunmantapacha 
waj llajtayojkunata kachaykamusonqa. Chay karu llajtayojkunaj parlasqankuta 
mana entiendeyta atinkichu. Paykuna anka jina usqhayllata phawamuspa, 
chayamusonqanku. 

50Chay jina mana khuyakuyniyoj runakunaqa machu runakunata mana 
respetanqankuchu, wawakunatapis manallataj khuyanqankuchu. 

51Paykunaqa uywaykikunaj uñankuta, jinallataj chajraykej poqosqantapis 
mikhukaponqanku. Ni trigota, vinota, aceiteta, ni wakaykikunaj uñankuta, nitaj 
ovejaykikunaj uñankutapis puchupusonqankuchu. Sonqo nanay khuyayllata 
saqesusqankurayku, yarqhaymanta wañunki. 

52Tata Diosniyki qosorqa, chay suyupi llajtakunata muyuykuspa jap'enqanku. 
Atinikushanki, chay jatuchaj perqakunatapis thuñiykonqanku. Tukuy suyuykipi 
llajtakunata muyuykuspa, jap'enqanku. 

53Awqayki muyuykususqanrayku, mikhunaykipaj manaña ni ima kajtin, qhari 
wawaykitapis, warmi wawaykitapis yarqhaywan mikhukapunki, Tata Diosniyki 
qosorqa, chaykunata. 

54Qankuna ukhupi k'acha sumaj sonqoyoj runapis wawqenmanta, munasqa 
warminmanta, kawsashankuraj chay wawankunamanta ima mana 
khuyarikonqachu. 

55Chayrayku wañusqa wawanpa aychanta mikhushanqa chaymanta, mana 
paykunaman qoriyta munanqachu. Awqayki llajtakunata jap'inanpaj 
muyuykusqanrayku, chantá llajtakunapi sinch'i ñak'ariy kasqanrayku, 
mikhunapaj mana ni ima kanqachu. 

56Qankuna ukhupi lulusqa chhika patapi uywasqa warmi, pichus q'ara chakilla 
purina imachus kasqanta mana yachaj, munasqa qosanmanta, 
wawankunamanta ima mana khuyarikonqachu. 

57Chayrayku paqarichikusqan wawanta mikhushasqanta, parisninta 
mikhushasqantapis mana qoriyta munanqachu. Pakayllapi sapallan 
mikhonqa. Ajina kanqa awqayki muyuykususqanrayku, mikhunaykipaj mana 
imapis kasqanrayku. Paykunaqa sinch'ita ñak'arichisonqanku. 

58Sichus kay qhelqapi qhelqasqa kamachisqakunata mana kasunkichu, nillataj 
Tata Diosniykej llimphu sutinta mana jatunpaj qhawankichu chayqa, 

59Tata Diosqa qanman, wawaykikunaman ima mana tukukoj nanaykunata, 
chantá mana jampiy atina millay onqoykunatawan kachaykamusonqa. 

60Tata Diosqa Egipto suyuta ima onqoykunawanchus ñak'aricherqa, chaykunata 
qanman kachaykamusonqa. Chaykunata rikuspa, mancharerqanki, jinapis chay 
ñak'ariykuna qhatiykachasonqa. 

61Jinallataj Tata Diosqa kay qhelqapi mana ninchu, chaymanta jawa waj 
onqoykunata, chantá ñak'ariykunata ima tukukunaykikama 
kachaykamullasonqataj. 

62Tata Diosniykej siminta mana jap'ikusqaykirayku, mana yupay atina 
ch'askakuna jina kashaspapis pisiman tukupunki. 

63Imaynatachus ñawpajta Tata Dios qanta yanapaspa, mirachispataj kusikorqa, 
ajinallatataj qanta tukuchispa, chinkachispa ima kusikonqa. Qanqa jap'inki, chay 
jallp'aman tiyakoj yaykunki chantá chaymanta qharqosonqa. 

64Chantá Tata Dios tukuynejman, kay pachaj k'uchunkama ch'eqerachisonqa. 
Chaypitaj qan, jinataj ñawpa tataykikunapis ni jayk'aj rejsisqaykichej wajkunaj 

diosninkuta yupaychanki. Chay dioskunaqa k'ullumanta, rumimanta ima 
ruwasqa kanku. 

65Chay suyukunapi tiyakuspa, mana samarikuyta, nitaj sonqo tiyaykusqa 
kawsayta tarinkichu. Tata Diosqa mancharisqallata, llakiy uyapachallata, 
phutikuywan atisqata kawsachisonqa. 

66Wañuy patapi jinalla kawsanki, tutapis p'unchaypis manchachikunki. 
Imapichus tukukunaykita mana yachaspa kawsanki. 

67Chay jinatapuni manchachikusqaykirayku, chay jina llakiytataj 
rikusqaykirayku, sut'iyayta ninki: Ch'isiyallanmanña, nispa. Ch'isintaj ninki: 
Sut'iyallanmanña, nispa. 

68Tata Diosqa Egiptoman barcopi kutirichisonqa: Mana ni jayk'aj chay 
jallp'aman kutirinkichu, nispa nishasojtiykipis. Chaypacha qan kikiyki awqaykej 
wata runan kanaykipaj vendekuyta munanki, nitaj pipis rantikuyta 
munasonqachu, nispa. Ajinata Moisés nerqa. 

Deuteronomio 29 

Tata Dios israelitakunawan ujtawan tratota ruwan 

1 1 (28.69) Tata Diosqa Horeb orqopi israelitakunawan tratota ruwasqanmanta 
qhepata, Moisesta kamacherqa Moab suyupi israelitakunawan ujtawan uj 
tratota ruwananta. 

2 2 (1) Chantá Moisés israelitakunata tantachispa, nerqa: Qankuna Egiptopi 
kashaspa, Tata Dios imatachus faraonta ruwasqanta rikorqankichej, jinallataj 
tukuy kamachinkunata, chantá jallp'anta ima imatachus ruwasqanta. 

3 3 (2) Qankunaqa musphana ruwasqanta, runa mana jayk'aj rikusqan t'ukunata, 
chantá manchay t'ukunapaj jina ruwasqanta rikorqankichej. 

4 4 (3) Chaywanpis kunankama Tata Diosqa entiendej sonqota manaraj 
qosunkichejchu, nitaj reparanaykichejta munanchu imaraykuchus chaykunata 
ruwasqanta. 

5 5 (4) Noqaqa tawa chunka wata junt'ata ch'in pampata pusamorqaykichej. 
Ch'innejta jamushajtiykichejqa, ni p'achaykichej, nitaj juk'utaykichejpis 
thantakorqachu. 

6 6 (5) Manallataj t'antata mikhorqankichejchu, nitaj vinota, ni ima machachikoj 
ujyanatapis ujyarqankichejchu, Tata Diosqa qankunaj Diosniykichej kasqanta 
yachanaykichejpaj. 

7 7 (6) Kay jallp'aman chayamojtinchej, Jesbonmanta kuraj kamachej Sijón, 
chantá Basanta kuraj kamachej Ogwan ima noqanchejwan maqanakoj 
llojsimorqanku. Paykunatataj atiparqanchej. 

8 8 (7) Chaymantataj suyunkuta jap'ispa, Rubén jatun aylluman, Gad jatun 
aylluman, chantá Manasespa khuskan jatun aylluman ima qoporqanchej. 

9 9 (8) Chayrayku qankunaqa tukuy ima ruwasqaykichejpi allin 
risunaykichejpaj, kay tratopi imatachus nisqanta junt'aychej, ruwaychejtaj. 

10 10 (9) Kunan Tata Diosniykichejpa ñawpaqenpi tukuyniykichej tantasqa 
kashankichej: Sapa jatun aylluta kamachejkuna, kurajkuna, capitankuna, 
Israelmanta qharikuna, 

11 11 (10) wawakuna, warmikuna, qankunawan tiyakoj waj llajtayojkuna, 
pikunachus llant'ata pallanku, chantá yakuta aysanku ima kaypi kashankichej. 

12 12 (11) Tata Diosniykichej qankunawan tratota ruwasqanta junt'anaykichejta 
tilunkichej. 

13 13 (12) Jinallataj Tata Diosqa nisusqanman jina, chantá ñawpa tataykichej 
Abrahamman, Isaacman, chantá Jacobman ima tiluspa nisqanman jina, kunan 
sut'inchasunkichej paypa ayllun kasqaykichejta, paytaj Diosniykichej kasqanta. 

14 14 (13) Tata Diosqa tiluspa, kay tratota mana qankunallawanchu ruwan. 

15 15 (14) Manachayqa pikunachus manaraj kunan noqanchejwanchu Tata 
Diospa ñawpaqenpi kashanku, chaykunawanpis ruwallantaj. 

16 16 (15) Qankunaqa imaynatachus Egiptopi tiyakusqanchejta sumajta 
yachankichej, yachallankichejtaj imaynatachus waj suyukunaj jallp'ankunanejta 
pasamusqanchejta. 

17 17 (16) Chay suyukunanejta jamushaspa, k'ullumanta, rumimanta, qolqe 
metalmanta, qorimanta ima ruwasqa lantikunata chay llajtayojkuna 
yupaychasqankuta rikorqanchej. Chay lantikunaqa millay chejnina kanku. 

18 18 (17) Qankuna ukhupi qhari, warmi, wasi ayllu, chayrí ima ayllupis Tata 
Diosninchejta qhesachaspa, chay suyukunaj diosninkukunata yupaychaj ama 
kachunchu. Pikunachus jinata ruwajkunaqa jaya qhora jina, chayrí venenoyoj 
qhora jina kankuman. 

19 19 (18) Ichá pipis tiluspa kay trato ruwasqapi imatachus nisqanta uyarishaspa, 
sonqonpi ninman: Mana kasukuspa sonqoypa munasqanta ruwasaj chaypis, 
allillanpuni riwanqa, nispa chayqa, chay runarayku tukuyniykichejta mana 
allinchu risonqachej. 

20 20 (19) Tata Diosqa chay runaj juchanta mana pampachayta munanqachu, 
manachayqa k'arajta chay runaj contranta phiñakonqa. Kay qhelqapi qhelqasqa 
kaj tukuy llakiykunataj patanpi kanqa. Ajinata ruwaspa, Tata Diosqa chay runaj 
sutinta kay pachamanta chinkachenqa. 

21 21 (20) Tata Diosqa chay runata tukuy Israel ayllumanta ñak'arichisqa 
kananpaj t'aqanqa. Kay trato ruwasqapi qhelqasqa kasqanman jina, tukuy 
llakiykuna payman chayanqa. 

22 22 (20) Qhepanejman wawaykichejkuna, jinallataj waj llajtayojkuna ima Tata 
Dios kay jallp'aman imaymana ñak'ariykunata, onqoykunata ima 
apachimusqanta rikonqanku. 

23 23 (22) Tukuy suyu azufrella, kachilla, ruphasqa jallp'alla kasqanta 
rikonqanku. Chay jina jallp'api mana imatapis tarpuyta atenqankuchu, nitaj 
imapis poqoyta munanqachu. Ni qhorallapis wiñanqachu. Imaynatachus Tata 
Dios sinch'i phiñakusqanrayku Sodoma llajtata, Gomorrata, Admata, chantá 
Zeboyin llajtata ima chinkarparicherqa, ajinallataj suyuykichejta ch'inman 
tukuchenqa. 

24 24 (23) Chayrayku tukuy suyumanta runakuna tapukonqanku: Imaraykutaj 
Tata Dios kay suyuta chay jinata ruwanri? Imaraykutaj Tata Dios kay suyoj 
contranta chay jina k'arajta phiñakorqari? nispa. 

25 25 (24) Kutichenqankutaj: Ñawpa tatankoj Tata Diosnin Egiptomanta 
orqhomuspa, paykunawan uj tratota ruwasqa. Paykunataj chay tratota 
qonqapuspa, mana junt'asqankuchu. 

26 26 (25) Paykunaqa qonqorikuspa waj dioskunata yupaycharqanku. Chay 
dioskunata mana ni jayk'ajpis rejserqankuchu, nitaj chay lantikuna 
paykunaman imatapis qorqankuchu. 

27 27 (26) Chayrayku Tata Diosqa kay suyoj contranta phiñakuspa, kay qhelqapi 
llakiykuna qhelqasqa kashan, chaykunata paykunaj patankuman 
kachaykamorqa. 

28 28 (27) Sinch'i k'arajta phiñakuspataj, paykunata karu suyuman wijch'orqa, 
imaynachus kunan kashanku, ajina, nispa. 

29Pakasqa imakunaqa Tata Diosninchejpata kashan. Diosninchej 
sut'inchawasqanchejrí noqanchejpata, wawanchejkunajtawan ima wiñaypaj 
kanku, tukuy chay kamachisqakunata junt'ananchejpaj. 

Deuteronomio 30 

Saminchasqa kanapaj Tata Diosman kutirikuna 

1Chantá Moisés nillarqataj: Sichus ajllakunaykichejpaj kunan willasqay 
saminchaykuna, chayrí llakiykuna chayamusunkichejman chayqa, Tata 
Diosniykichej wijch'usonqachej chay suyukunapi kunan nisqaypi 
unanchankichej. 

2Chantá sichus qanwan, churiykikuna ima Tata Diosman kutirikunkichej, tukuy 
sonqowan, tukuy almataj payta kasunkichej, imaynatachus kunan 
kamachishaykichej ajinata chayqa, 

3chaypacha Tata Diosniykichejqa karu llajtamanta kutichimusonqachej, 
khuyakusonqachejtaj. Ujtawantaj maykunamanchus wijch'usorqachej, 
chaymanta tantamusonqachej. 

4Kay pachaj k'uchunkamapis ch'eqerachisqa kawajchej chaypis, 
chaymantapacha Tata Diosniykichejqa kutirichimusonqachej. 

5Ajinata ruwaspa Tata Diosniykichejqa, tataykichej jap'erqanku, chay jallp'aman 
ujtawan kutichimusonqachej, qankunataj ujtawan chay jallp'ata jap'inkichej. 
Chaypi Tata Diosqa allin risunanpaj yanapasonqachej, ñawpa 
tataykichejmantapis astawanraj mirachisonqachej. 

6Tata Diosniykichejqa qankunaj sonqoykichejta, chantá wawaykichejkunaj 
sonqonkutapis kasukuyta munana sonqota ruwasonqachej, payta tukuy 
sonqoykichejwan, tukuy almaykichejwan ima munakunaykichejpaj. Ajinata 
ruwasqaykichejrayku unayta kawsankichej. 

7Tata Diosniykichejqa chay tukuy llakiykunata awqaykichejpa patanman 
kachaykonqa, pikunachus chejnikuspa qhatiykachasorqachej, chaykunaman. 

8Qankunaqa Tata Diosman kutirikunkichej, kunan kamachishaykichej, 
chaykunata kasuspataj, junt'ankichej. 

9Chantá Tata Diosqa tukuy ima ruwasqaykichejpi allin risunanta ruwanqa. 
Ashkha wawayoj kankichej, ashkha uywayoj ima. Jinallataj Diosqa 
chajraykichejta sumajta poqochenqa. Tata Diosniykichejqa qankunapaj ujtawan 
allinta ruwaspa, kusikonqa, imaynatachus ñawpa tataykichejkunapaj allinta 
ruwaspa kusikorqa, ajinata. 

10Ajina kanqa maypachachus Tata Diosniykichejpa nisqanta kasunkichej, chantá 
kamachisqanta, kay qhelqapi kamachisqakunata ima junt'ankichej, chaypacha. 
Jinallataj tukuy sonqo, tukuy almaykichejwan ima Tata Diosman kutirikunkichej 
chaypacha, Tata Dios manchayta kusikonqa. 

11Kay kamachisqakunata kunan qoshaykichej chayqa kasunapaj jinalla, pipis 
junt'ayta atinanpaj jinalla kashan. 

12Kay kamachisqakunaqa mana janaj pachapichu kashan, ninaykichejpaj: Pitaj 
janaj pachaman wicharipuwasunman apamuspa rejsichinawanchejpaj, 
yachaspataj chayman jina ruwananchejpaj? nispa. 

13Manataj mama qochaj chimpanpichu kashan ninaykichejpaj: Pitaj mama 
qochata chimpapuwasunman apamuspa rejsichinawanchejpaj, yachaspataj 
chayman jina ruwananchejpaj? nispa. 

14Mana jinata ninaykichejpaj kanchu, imajtinchus kamachisqakunaqa 
qankunawan kashan, simiykichejpi, sonqoykichejpi ima junt'ayta atinaykipaj 
jina. 

15Chayrayku kunan ñawpaqeykichejman churani kawsayta, wañuytawan, allin 
kajta, chantá mana allin kajtawan ajllakunaykichejpaj. 

16Sichus kunan kamachishaykichej, chaykunata kasunkichej, Tata Diosta 
munakuspa munasqanman jina purispa, kamachisqanta, yuyaychasqanta, 
nisqantawan ima junt'aspa chayqa, kawsayta rikunkichej, ashkha wawayojtaj 
kankichej. Tata Diosniykichejtaj qosonqachej, chay jallp'api saminchasonqachej. 

17Sitajchus kay tukuy kamachisqakunata mana kasuspa, waj dioskunaman 
qonqorikuspa yupaychanaykichejpaj sonqoykichejwan aysachikuwajchej 
chayqa, 

18cheqatapuni niykichej wañuchisqapuni kanaykichejta. Jordán mayuta 
chimpaspa, jap'isqaykichej jallp'api mana unaytachu tiyakunkichej. 

19Jinaqa janajta, kay pachatawan ima testigota jina churani, kawsayta, chayrí 
wañuyta, chantá saminchasqa kanata, chayrí maldicisqa kanatachus 
ajllakunaykichejpaj nisusqaymanta. Noqarí niykichejman, astawan walej 
kanman qan, jinataj wawaykikuna ima kawsayta ajllakunaykichej. 

20Jinallataj Tata Diosniykichejta munakuychej, kasuychej, chantá payta mana 
wasanchaspa qhatikuychej ima. Ñawpa tataykichej Abrahamman, Isaacman, 
Jacobman ima Tata Dios tiluspa qonanta nisqan jallp'api unayta 
kawsanaykichejpajqa, qankunamantamin kashan, nispa. 

Deuteronomio 31 

Josué Moisespa cuentanmanta kamachinanpaj churasqa 

(Nm 27.12-23) 

1Moisés israelitakunata ujtawan nillarqataj: 

2Noqaqa 120 watayojña kashani, chayrayku Manaña kayman jaqayman rinaypaj 
kallpay kanñachu. Chay jawa Tata Diosqa Jordán mayuta mana chimpanayta 
niwarqa. 

3Chaywanpis Tata Diosniykichej ñawpaqeykichejta chimpanqa. 
Risqaykichejman jinataj chay suyukunapi runata chinkachenqa, jallp'ankutataj 
jap'ikapunkichej. Tata Dios nisqanman jina, Josué kurajniykichej jina, 
ñawpaqeykichejta rispa pusasonqachej. 

4Imaynatachus Tata Dios amorreokunaj kuraj kamachejninku Sijonta, chantá 
Ogta ima ruwarqa, ajinallatataj chay suyukunapi runata chinkachinankama 
ruwanqa. 

5Tata Dios chay suyukunata makiykichejman jaywaykusojtiykichejqa, qankuna 
kamachisqayman jina paykunawan ruwanaykichej tiyan. 

6Jinaqa kallpachakuspa wapu kaychej. Chay runakunata ama 
manchachikuychejchu, nitaj kharkatitiychejchu, imaraykuchus Tata 
Diosniykichejqa qankunawan kashan. Payqa mana saqerpayasonqachejchu, 
nitaj wijch'urpayasonqachejchu, nispa. 

7Chantá Moisesqa Josueta wajyaspa, tukuy israelitakunaj ñawpaqenkupi kay 
jinata nerqa: Kallpachakuy, chantá wapu kay. Qanmin israelitakunata chay 
jallp'aman pusanayki tiyan, Tata Dios ñawpa tatankuman tiluspa qonanta nerqa, 
chayman. Qan chay jallp'ata jap'inankupaj pusaykunki. 

8Tata Dios pay kikinpuni ñawpaqeykita renqa, qanwantaj kanqa. Payqa mana 
saqerpayasonqachu, nitaj qonqarparisonqachu. Ama manchachikuychu, nitaj 
kharkatitiychu, nispa. 

Diospa kamachisqan qhelqasqata ñawirina 

9Moisesqa kay kamachisqata qhelqaspa, Tata Diospa trato ruwasqan arcata 
apajkuna Leví jatun ayllumanta sacerdotekunaman, chantá israelitakunaj tukuy 
kurajninkuman ima jaywarqa. 

10Chantá kamacherqa: Sapa qanchis watapi, manu qonqapuna chay watapi, 
Ch'ujlla Ruwana raymipi, 

11tukuy israelitakuna Diospa ñawpaqenpi, pay ajllakonqa chay cheqapi 
tantakunkichej. Chantá kay kamachisqakuna qhelqasqata tukuy israelitakunaj 
uyarinankuta ñawirinkichej. 

12Tukuy israelitakuna, qharikuna, warmikuna, wawakuna, chantá 
llajtaykichejpi tiyakoj waj llajtayojkuna ima tantakunanku tiyan, 
kamachisqakuna qhelqasqata uyarinankupaj, Tata Diosniykichejta jatunchayta 
yachaqakunankupaj, chantá manchachikuspa kay kamachisqakunata 
junt'anankupaj ima. 

13Ajinata ruwajtiykichej, wawaykichejkuna, pikunachus kamachisqakunamanta 
mana yachajkuna uyarispa, Tata Diosta may jatun respetowan qhawayta 
yachanqanku. Ajinata ruwankichej Jordán mayuta chimpaspa jallp'ata 
jap'inkichej, chaypi kawsanaykichejkama, nispa. 

Moisés manaraj wañupushajtin, Tata Diospa qhepa kamachisqan 

14Chantá Tata Diosqa Moisesta nillarqataj: Wañupunayki qayllallapiña kashan. 
Ajinaqa Josueta wajyay, chantá iskayniykichej Dioswan Tinkukuna Toldoj 
pationpi suyawaychej. Noqataj payman imatachus ruwananta kamachisaj, 
nispa. Chantá Moiseswan, Josuewan ima Dioswan Tinkukuna Toldoman 
rerqanku. 

15Chaypitaj Tata Dios sayashaj phuyu ukhupi paykunaman rikhurerqa, chay 
phuyutaj Dioswan Tinkukuna Toldo punkupi sayarqa. 

16Chaymantá Tata Diosqa Moisesta nerqa: Qanqa wañupunkiña. Kay 
israelitakunarí kunan yaykonqanku, chay jallp'api waj suyukunaj 
diosninkukunata yupaychaspa juchallenqanku. Jinata ruwaspa, paykunaqa 
qonqapuwanqanku, paykunawan ruwasqay tratotataj p'akenqanku. 

17Ajina kasqanrayku phiñakuyneyqa paykunaj contrankuta k'ajarenqa. 
Paykunata saqerparisaj, manañataj qhawarisajchu. Chay chhika nanaykuna, 
llakiykuna ima patankuman jamojtintaj, nenqanku: Manachu kay llakiykuna 
manaña Diosninchej noqanchejwan kasqanrayku qhatirishawanchej? nispa. 

18Chaypacha noqaqa astawan paykunamanta karunchakusaj, waj dioskunata 
yupaychaspa chay tukuy millayta ruwasqankumanta. 

19Kunanqa kay takiyta qhelqaspa, takirikunankupaj israelitakunaman 
yachachiy. Kay takeyqa paykuna yuyarikunankupaj kanqa. 

20Ñawpa tatankuman tiluspa qonayta nerqani, chayman paykunata pusaykusaj. 
Chay jallp'apeqa lechewan, abeja misk'iwan yaku jina purishan. Chaypi 
sajsakunankukama mikhuspa wirayanqanku, chantá waj dioskunaj qhepanta 
rispa, yupaychanqanku. Noqata pisipaj qhawawaspataj, ruwasqay tratota 
p'akenqanku. 

21Chay chhika nanaykuna, llakiykuna ima patankuman jamojtintaj, kay 
takiymanta yuyarikonqanku, imaraykuchus mirayninku yuyarikuspa 
takenqanku. Paykuna qonayta nerqani, chay jallp'aman manaraj 
yaykunkurajchu chaypis, noqa paykuna sonqonku ukhupi imatachus 
yuyashasqankuta yachaniña, nispa. 

22Chantá Moisesqa chay p'unchaypacha kay takiyta ruwaspa, israelitakunaman 
yachacherqa. 

23Tata Diostaj Nunpa churin Josueman kay jinata kamacherqa: Qanqa 
kallpachakuy, waputaj kay, imaraykuchus qanmin israelitakunata, paykunaman 
qonayta nerqani, chay jallp'aman pusaykunki. Noqataj qanwanpuni kasaj, nispa. 

24Chantá Moisés kay kamachisqakunata uj p'anqaman qhelqayta tukuytawan, 

25Diospa trato ruwasqan arcata apajkuna levitakunata nerqa: 

26Kay qhelqata jap'ispa, Tata Diosniykichejpa trato ruwasqan arcaj qayllanman 
churaychej, chaypi qankunaj contraykichejpi parlananpaj. 

27Noqa yachani qankunaqa mana kasukoj rumi sonqo kasqaykichejta. 
Qankunaqa noqa kawsashajtillayraj Tata Diosta mana kasorqankichejchu. Q'aya 
minchha noqa wañupojteyqa, astawanrajchá mana kasunkichejchu. 

28Kunanqa sapa jatun ayllumanta kuraj kamachejkunata, kurajkunatawan ima 
kayman pusamuwaychej, kay imakunamanta paykunaman parlanaypaj. Noqaqa 
paykunaj contrankuta janajta, chantá kay pachatawan ima testigota jina 
churasaj. 

29Noqa yachani wañupusqaymanta qhepaman qankunaqa manaña Diosta 
kasunaykichejta, yachachisqaytapis mana kasuta ruwanaykichejta. 
Yachallanitaj qhepamanqa sinch'i llakiykuna qhatirisunaykichejta, Tata Diospa 
ñawpaqenpi mana allin kajta ruwasqaykichejrayku, millayta ruwaspataj, payta 
phiñachisqaykichejrayku, nispa. 

Moisespa takiynin 

30Chantá Moisesqa kay takiyta israelitakunaj rikunankuta 
qallariyninmantapacha tukukuyninkama ajinata ñawirerqa: 

Deuteronomio 32 

1Janaj pacha, parlasqayta uyariy. Jallp'apis, simiypa parlasqanta uyarillaytaj. 

2Yachachisqayqa para jina jich'akamonqa. Yuyasqayqa chhillchi jina 
urmamonqa, qhora patapi chhulla jina kanqa, ch'iki patapitaj yaku sut'oj jina. 

3Noqaqa Tata Diospa sutinta jatunchasaj. Tata Diosninchejpa sutinta 
yupaychasaj. 

4Payqa pakakunanchej chhanka kashan. Ruwasqanqa mana pantayniyojmin, 
tukuy ruwasqantaj cheqanmin kashan. Payqa mana llullakoj Dioschu. Payqa 
cheqanta ruwajmin. Payqa cheqanmin, cheqa kajtaj. 

5Millay ch'ichi sajra sonqo runakuna, Diosta phiñachejkuna, qankunaqa mana 
Diospa wawan kanaykichejpaj jinachu kankichej. 

6Wampu runakuna, mana yachayniyojkuna, ajinatachu Tata Diosmanqa 
pagankichej? Manachu payqa tataykichej, ruwasojniykichejtaj? Paymin 
qankunata ruwasorqachej, kawsaytataj qosorqachej. 

7Ñawpa watakunamanta yuyarikuychej, unaypi tiyakojkunamantataj 
unanchaychej. Tataykichejta, kurajniykichejkunatapis tapukuychej, paykunataj 
willasonqachej. 

8Janaj pachapi kaj Diosqa suyukunaman chayaqenkuta qorqa, tukuy runatataj 
rak'irarqa. Suyukunamantaj mojonninkuta churarqa, Israelpa churinkuna 
mashkhachus kasqankuman jina. 

9Tata Dios chayaqenpaj kikin ayllullantataj ajllakorqa. Paypa chayaqenqa 
Jacobpa miraynin. 

10Paykunata ch'innejpi tarerqa, wayraj wajtasqan ch'aki jallp'api. Chantá 
marq'ariykukuspa, paykunata yachacherqa. Paykunata ñawi papanta jina 
waqaycharqa. 

11Imaynatachus ankaqa thapan patata phawaykachaspa, irpankunata phawayta 
yachachin, ajinallatataj Tata Diosqa lijranta aysarin, wawankunata oqharispataj, 
lijran patapi apan. 

12Ajinata Tata Diosqa sapallan paykunata pusaykacharqa, nitaj waj 
llajtayojkunaj diosninku yanapananchu karqa. 

13Paykunata pata orqokunaman churarqa, jallp'api poqojtataj mikhucherqa. 
Chhankamanta llojsimoj misk'ita mikhucherqa, chuki rumimanta llojsimoj 
aceitetataj ujyacherqa. 

14Uywankumanta ñojñuta mikhorqanku, lechetataj ujyarqanku. Sumaj wira 
corderokunaj aychanta mikhorqanku, Basanmanta kaj wira ovejakunata, 
cabrakunatawan ima. Sumajnin kaj trigota mikhullarqankutaj, uvamanta sumaj 
vino ruwasqatapis ujyallarqankutaj. 

15Chaywanpis Israelqa manchayta qhapajyarqa, ruwajnin Diosmantataj 
qonqaporqa. Llosq'olla kanankukama wirayarqanku. Ruwajninku Diostataj 
qonqaporqanku, jark'akoj, qhespichejninkutataj pisipaj qhawarqanku. 

16Waj dioskunata yupaychaspa, Diosta celosacherqanku. Millay ch'ichita 
ruwaspataj, phiñakuyninta k'ajaricherqanku. 

17Diosman uywata ñak'aspa jaywanankutaqa, supaykunallaman jaywarqanku. 
Mana jayk'aj rejsisqanku dioskunaman, chaypachalla ruwasqa dioskunaman, 
tatankoj ni jayk'aj yupaychasqanku lantikunaman jaywarqanku. 

18Israelqa jark'akoj tatanmanta qonqaporqa, kawsayta qoj Diosninmanta. 

19Chayta rikuspa, Tata Diosqa mayta phiñarikorqa. Chantá qhari wawankunata, 
warmi wawankunata ima qhesacharqa. 

20Nerqataj: Paykunata wasanchasaj, yachasajtaj imapichus tukukunankuta. 
Cheqamanta paykunaqa millayta ruwaspa purejkuna kanku, puraj uya 
wawakunataj kanku. 

21Manakaj dioskunata yupaychaspa, celosachiwanku. Lantinkuwan sonqoyta 
t'impurichiwanku. Noqapis paykunata manakaj aylluwan sonqonkuta 
nanachisaj, mana yuyayniyoj runakunawantaj paykunata phiñachisaj. 

22Phiñakuyneyqa nina jina lawrarin, chay ninataj ukhu pachakama lawrarenqa. 
Jallp'ata, tukuy imantinta q'olaykonqa. Orqokunatapis saphinmantapacha 
ruphaykonqa. 

23Imaymana ñak'ariykunata paykunaj patankuman kachaykusaj. Paykunaj 
contrankuta arcoywan tukuy flechaykunata kacharisaj. 

24Yarqhaywan, chantá k'aja onqoywan ima wañonqanku. Uj millay onqoy 
paykunata tukuchenqa. Paykunaman khanikoj animalkunata kachaykusaj, 
venenoyoj katarikunata ima. 

25Ñankunapi wawanku espadawan wañuchisqa kanqanku, wasi ukhupitaj 
manchay manchachikuy kanqa. Waynakuna, sipaskuna, machu runakuna, ñuñoj 
wawakuna ima, tukuyninku wañuchisqa kanqanku. 

26Noqa tiluspa nerqani, tukuynejman paykunata ch'eqerachinayta, kay jallp'a 
patamantataj sutinkuta chinkachinayta. 

27Noqarí awqankukuna asikuspa kanankuta mana munarqanichu, nillataj 
wapuykachaspa ninankuta: Mana Tata Dioschu chayta ruwarqa, noqanchejmin 
atiyninchejwan ruwarqanchej, nispa. 

28Israelitakunaqa mana yuyayniyoj kanku. Mana umachakuyta atinkuchu. 

29Sichus paykuna yuyayniyoj kankuman chayqa, reparakunkuman imapichus 
tukukunankuta. 

30Imaynamantataj uj runalla waranqa runakunata qhatiykuyta atinmanri? 
Imaynatataj iskay runalla chunka waranqa runakunata ayqechiyta 
atinkumanri? Ajina kanqa paykunata jark'akoj Tata Diosninku awqankuman 
jaywaykunanta nisqanrayku. 

31Wajkunaj jark'akojninku chhankaqa mana jark'akuwajninchej chhanka 
jinachu. Chayta awqanchejkunapis allinta yachanku. 

32Paykunaqa Sodoma, chantá Gomorra llajtayojkuna jina kanku. Mana allin uva 
chhullchu jina, venenoyoj poqoj yura jina kanku. 

33Vinonkoqa katarej venenon jina, katarej venenon jina wañuchin. 

34Tata Diosqa nin: Chay tukuy imata jallch'akushani, qhapaj kapuyniyta jina 
waqaychashani. 

35Vengakunayqa noqajta, noqataj pagapusaj. Maychus wakichisqay p'unchaypi 
misk'anqanku, sonqo nanayman tukuchisqa kananku p'unchay qayllallapiña. 
Juzgasqa kanankupis kayllapiña kashan, nispa. 

36Chaypacha Tata Diosqa pisi kallpayojta, rikuspa ayllunman kutikonqa. Tata 
Diosqa kamachinkunamanta khuyakonqa, manaña kallpayoj, nitaj pisi kallpayoj 
qhepakusqankuta rikuspa. 

37Chaypacha Tata Diosqa paykunata nenqa: Maypitaj diosniykichejkuna 
kashanku, jap'ikorqankichej, chay jark'akusojniykichejri? 

38Maypitaj kashanku uywa jaywasqaj wiranta mikhojkunari? Maypitaj 
kashanku vino jaywasqaykichejmanta ujyajkunari? Chaykuna qankunata 
yanapaj sayarimuchunku. Jinallataj qankunata jark'akoj jamuchunku. 

39Yachaychej noqalla Dios kasqayta, noqamanta jawa waj dioskunaqa mana 
kanchu. Noqalla kawsayta qoni, chantá qhechunitaj. Noqa onqochini, jampinitaj. 
Mana pipis makiymanta kacharichikuyta atinmanchu. 

40Noqaqa makiyta janaj pachaman oqharispa, wiñaypaj kawsaj Dios 
kasqayrayku tiluni. 

41Lliphipishaj espadayta filoyachisaj, justiciata ruwanaypaj espadayta jap'isaj, 
awqaykunawantaj pagachikusaj. Chejniwajkunaman ruwasqankuman jina 
qopusaj. 

42Flechaykunata yawarman chhapusaj, espadaytaj paykunata wañuchispa, 
tukuchenqa. K'irinchasqakunaj, chantá jap'isqakunaj yawarninkuwan ima 
chhapusaj, chujchasapa awqaykunata kamachejkunaj yawarninkuwan ima, 
nispa. 

43Waj suyukuna, Diospa ayllunwan khuska kusikuychej, imaraykuchus Diosqa 
kamachinkunata wañuchisqankumanta pagachikonqa. Awqankunawan 
pagachikuspa, payqa suyunpata, ayllunpatawan ima juchankuta pampachanqa, 
nispa. 

Moisés manaraj wañupushaspa qhepa kaj kamachisqan 

44Chantá Moisés Nunpa churin Josuepiwan ima jamuspa, kay takiyta 
israelitakunaj ñawpaqenkupi qallariyninmanta tukukuyninkama ñawirerqa. 

45Chantá Moisés israelitakunaj uyarinankuta ñawiriyta tukuytawan, paykunata 
nerqa: 

46Kay tukuy nisusqaypi allinta unanchaychej, chantá wawaykichejkunata kay 
kamachisqakunata junt'anankuta kamachiychej. 

47Kay nisqayqa mana qhasi manakajllachu, imaraykuchus kawsanaykichejqa 
chaymanta kashan. Sichus qankuna kasunkichej chayqa, kunan Jordán mayu 
chimpapi jap'inkichej chay jallp'api, unayta kawsankichej, nispa. 

Moisesqa Canaán suyuta karullamanta rikun 

48Chay p'unchaypacha Tata Diosqa Moisesta nerqa: 

49Abarín orqokunaman rispa, Nebo orqoman wichariy. Chay orqoqa Moab 
suyupi, Jericó llajtaj chimpanpi kashan. Chay orqomantataj, israelitakunaman 
qosaj, chay Canaán suyuta qhawarinki. 

50Chantá mayqen orqomanchus wicharinki, chaypi wañupunki. Jinamanta 
ñawpajta wañoj aylluykikunawan tantakoj ripunki, imaynatachus wawqeyki 
Aaronpis Hor orqopi wañupuspa, wañoj ayllunwan tantakoj riporqa, ajinata. 

51Qanwan, Aaronwan ima Zin sutiyoj ch'innejpi, chantá Cades Meribapi yaku 
llojsimushajtin, noqaj contrayta juchallerqankichej. Israelitakunaj 
ñawpaqenkupitaj mana jatunchawarqankichejchu. 

52Chayrayku, israelitakunaman qosaj, chay jallp'ata karullamanta rikunki. 
Chaywanpis mana chay jallp'aman yaykunkichu, nispa. 

Deuteronomio 33 

Moisés israelitakunata saminchan 

1Diospa kamachin Moisés manaraj wañupushaspa, israelitakunata kay jinata 
samincharqa: 

2Tata Diosqa Sinaimanta jamorqa. Seirmantapacha k'anchamorqa, Parán 
orqomantataj lliphipimorqa. Cades Meribamantapacha jamushan, paña makinpi 
kamachisqankunata ninata jina aparisqa. Waranqa waranqa ajllasqakunawan 
ima jamushan. 

3Tata Diosqa ayllunta munakun. Tukuy paypaj t'aqasqa kajkuna makinpi 
kashanku. Paykunaqa ñawpaqenman k'umuykunku, Paypa nisqantataj kasunku. 

4Moisés kamachisqakunata qowarqanchej, Jacobpa mirayninpa chayaqen 
kananpaj. 

5Tata Diosqa Jesurunpi kuraj kamachej karqa, maypachachus llajtamanta 
kurajkuna, Israelmanta ayllukunawan ima tantakorqanku chaypacha, nispa. 

6Moisés Rubén jatun ayllumanta parlaspa, nerqa: Rubén ayllu kawsachun, 
amataj wañuchunchu. Mirayninpis may chhika kachun, nispa. 

7Judá jatun ayllumantataj nerqa: Tata Dios, Judá aylloj qhaparikusqanta uyariy, 
llajta masinkunawantaj tantaykuy. Qanmin atiyniykiwan jark'ay, 
awqankunawan maqanakushajtintaj, yanapay, nispa. 

8Moisesqa Leví jatun ayllumanta nillarqataj: Tata Dios, Tumimniykiwan 
Urimniykiwan ima nisqaykita junt'aj runapaj kachun. Paykunataqa Masah 
sutiyoj cheqapi kasukunankuta mana kasukunankuta yacharinaykipaj 
churarqanki, paykunawantaj Meriba yaku kantupi churanakorqanki. 

9Paykunaqa tatankuta, mamankuta nerqanku: Mana jayk'ajpis 
rikorqaykichejchu, nispa. Jinallataj wawqenkukunatapis nillarqankutaj: 
Qankunata mana rejsiykuchu, nispa. Wawankunatapis nillarqankutaj: Pichus 

kasqaykichejta mana yachanichu, nispa. Paykunaqa nisqaykita kasorqanku, 
trato ruwasqaykitapis junt'arqanku. 

10Paykunaqa Jacobman kamachisqaykita yachachinku, Israelmantaj nisqaykita. 
Altarniykiman inciensota q'oshñichinapaj, uywa ñak'asqata ima q'olachinapaj 
churanku. 

11Tata Dios tukuy ruwasqankuta saminchay, imatachus ruwasqankutataj kusiy 
sonqo jap'ikuy. Awqankunaj wasankuta p'akiy, paykunata chejnikojkuna amaña 
ujtawan jatarimunankupaj, nispa. 

12Benjamín jatun ayllumanta parlaspataj, Moisés nerqa: Tata Diospaj may 
munasqa kajqa, ni imamanta llakiyniyoj kawsakonqa, imaraykuchus Patapi 
Kajqa payta wiñaypaj jark'akonqa. Tata Diospa waqaychayninpi tiyakonqa, 
nispa. 

13Moisesqa Joséj ayllunkunamanta parlaspa, nerqa: Tata Diosqa janaj 
pachamanta sumaj parawan, jallp'a ukhumanta yaku jutumojwan ima jallp'anta 
saminchachun. 

14Sapa wata chajranta sumajta poqochichun, sapa killa sumaj poqoykunawan 
ima. 

15Unay orqokunamanta sumaj poqoykunawan saminchasqa kachun. 

16Jallp'aqa sumaj poqoykunawan junt'a kachun. Lawrashaj t'ankara ukhumanta 
parlaj Dios payta yanapachun. Chay tukuy ima Joséj jatun ayllunkunapaj kachun. 
Payqa wawqenkunata kamachinanpaj ajllasqa karqa. 

17Joséj atiynenqa toroj phiwi uñan jina kanku, paytaj búfalo k'ita toro jina, 
sinch'i kallpayojmin. Payqa kay pachaj k'uchunkama tukuy suyumanta runata 
wajraspa, k'uchunchanqa. Ajina Efrainpa ashkha miraynenqa, jinallataj ajina 
Manasespa mirayninpis, nispa. 

18Zabulón jatun ayllumanta, Isacar jatun ayllumantawan ima Moisés parlaspa, 
nerqa: Zabulón, qhatuwan llojsispa, kusikuy. Isacar, toldoykipi qhepakuspa, 
kusikuy. 

19Paykunaqa waj suyukunamanta runata orqonkuman wajyanqanku. Chaypitaj 
Tata Dios jap'ikunanpaj jina q'olachisqa jaywanata jaywanqanku. Mama 
qochanta qhatuwan purispa, ganasqankumanta kusikonqanku, mama qocha 
kantu t'iyupi pakasqa qhapaj imakunata tarisqankumanta ima, nispa. 

20Jinallataj Moisesqa Gad jatun ayllumanta parlaspa, nillarqataj: Jatun jallp'ata 
qosoj Diosqa jatunchasqa kachun. Gadqa león jina wateqaspa winkurin, runaj 
makinta, umantawan ima sik'inanpaj. 

21Aswan sumaj kaj jallp'ata paypaj ajllakorqa. Kamachejman jina payman 
jallp'ata qorqanku. Ayllu masinkunaj ñawpaqenkuta jallp'aman yaykorqa. Tata 
Diospa kamachisqanta junt'arqa, Israel ayllu ukhupitaj cheqanta ruwarqa, nispa. 

22Dan jatun ayllumanta parlaspataj, nerqa: Danqa león uña jina, mayqenchus 
Basanmantapacha phinkimun, nispa. 

23Moisés Neftalí jatun ayllumanta parlasparí, nerqa: Neftalitaqa Tata Dios allinta 
qhawan. Tata Dios yanapasqanrayku tukuy imawan saminchasqa kashan. Paypa 
jallp'anqa mama qochamanta uranejkama kanqa, nispa. 

24Jinallataj Moisesqa Aser jatun ayllumanta parlaspa, nerqa: Aserqa Jacobpa 
churinkunaj chawpinkupi saminchasqa kachun, wawqenkunapajpis sumaj 
munasqa kachun. Olivomanta aceiten may chhika kachun. 

25Punku wisq'ananqa fierromanta, broncemantawan kachun. 
Wañupunankamataj kallpan ama tukukuchunchu, nispa. 

26Jesurunpa Diosnin jinaqa mana pipis kanchu. Payqa Israel ayllunta 
yanapananpaj janajpi phuyu chawpipi may jina atiyninwan purin. 

27Israel, wiñaypaj kawsaj Diosqa qanpa pakakunayki, paytaj wiñay atiyniyoj 
makinwan jap'isunki. Awqaykikunata ñawpaqeykimanta wijch'orqa, 
wañuchispa tukuchinaykitataj kamachisorqa. 

28Israelqa ni imata manchachikusqa tiyakonqa, miraynintaj sonqo tiyaykusqa 
kawsaypi kawsakonqanku. Jallp'ankupeqa trigo, uva ima sumajta poqonqa. 
Parapis ni jayk'aj pisiyanqachu. 

29Qanqa Israel, may jina kusikuyniyoj kanki. Pitaj qan jinari? Qantaqa Tata 
Diosmin qhespichisorqa. Paymin imamantapis jark'akusunki, yanapasunkitaj. 
Paymin atipachisoj espadaykeqa. Awqaykikunaqa k'umuykuchisqa kanqanku, 
qantaj jatunchakuyninkuta sarunki, nispa. 

Deuteronomio 34 

Moisés wañupun 

1Moisés Moab ch'innejmanta Nebo orqorara cheqaman rispa, Pisga orqoman 
wicharerqa. Chay orqoqa Jericó llajtaj chimpapi kashan. Chaymantapacha Tata 
Diosqa tukuynin Galaad jap'iyta, chantá Danpa jap'iyninta ima rikucherqa. 

2Jinallataj Neftalí jatun aylloj jap'iyninta, Efrainpata, chantá Manasespa 
jap'iyninta ima rikuchillarqataj, jinallataj Jatun Mama Qochakama tukuy Judá 
jatun aylloj jap'iynintapis. 

3Chaymantaqa Neguevta, Jordán valleta, palma sach'ayoj llajtata, chantá Jericó 
pampata Soarkama rikuchillarqataj. 

4Chantá Tata Diosqa Moisesta nerqa: Abrahamman, Isaacman, Jacobman, chantá 
mirayninman ima tiluspa qonayta nerqani, chay suyoqa kaymin. Noqa chay 
jallp'ata qan kikin ñawiykiwan rikunaykita munarqani. Chaywanpis mana 
chaymanqa yaykunkichu, nispa. 

5Ajinata Tata Diospa kamachin Moisesqa Tata Diospa nisqanman jina Moab 
suyupi wañuporqa. 

6Diosqa Moab suyupi, Bet Pegor llajtaj chimpanpi uj vallepi Moisespa ayanta 
p'amparqa. Chaywanpis maynejpichus Moisespa ayan p'ampasqa kasqanta, 
kunankama mana pipis rikunchu. 

7Moisés wañuporqa chaypachaqa, pachaj iskay chunka watayoj karqa. Payqa 
wañupunankama, allintaraj qhawarqa, chantá sumaj kallpanpiraj karqa. 

8Israelitakunaqa Moab suyupi ch'innejpi, kinsa chunka p'unchay junt'ata 
maytapuni Moisesmanta waqarikorqanku. Ajinata Moisés wañupusqanmanta 
waqana llakikuspa usunkuta junt'arqanku. 

9Nunpa churin Josuerí sumaj yachayniyoj kanawan junt'a karqa, Moisés paypa 
umanman makinta churasqanrayku. Israelitakunataj payta kasorqanku, chantá 
Tata Dios imaynatachus Moisesman kamachisqanman jina ruwarqanku. 

10Chaymantaqa manaña jayk'ajpis Israelpi, Moisés jina ujwan Diosmanta 
sut'inchaj karqachu. Nillataj pay jina Tata Dioswan uyapura parlajqa 
karqañachu. 

11Nillataj Moisés jina, runaj mana jayk'aj rikusqan t'ukuna imakunata ruwaj 
karqachu. Tata Diosqa Moisesta Egipto suyuta kamachej faraonpa contranta, 
yanapajninkunaj contranta, chantá tukuy Egipto suyoj contranta ima t'ukuna 
imakunata ruwananpaj kamachisqa. 

12Israelitakuna ukhupi, manañapuni pipis Moisés jina karqachu. Payqa 
israelitakunaj rikunankuta, may jina atiywan t'ukuna imakunata, 
manchachikunapaj jina señalkunata ruwarqa. 

Josué 

Josué 1 

Diosqa Josueta churan 

1Tata Diospa kamachin Moisés wañupusqanmanta qhepata, Tata Diosqa 
Moisesta yanapaj Nunpata churin Josueman kay jinata nerqa: 

2Kamachiy Moisés wañupunña. Kunanqa, qan tukuynin israelitakunata Jordán 
mayuta chimpachinayki tiyan, noqa qosqaykichej, chay jallp'aman 
rinaykichejpaj. 

3Imaynatachus Moisesman nerqani jina, maymanchá chakiykichej saruykonqa, 
noqa chay tukuy jallp'ata qankunaman qosqaykichej. 

4Jallp'aykichejqa ch'innejmantapacha Libanokama, jinataj Éufrates jatun 
mayukama kanqa. Chantá tukuynin jititakunaj jallp'anku Jatun Mama 
Qochakama qankunajta kallanqataj. 

5Kawsanaykikamaqa, mana pipis atipasonqachu, imaraykuchus noqa qanwan 
kasaj, imaynatachus Moiseswan karqani, ajinata. Mana jayk'ajpis 
saqesqaykichu, nitaj wijch'urpasqaykichu. 

6Chayrayku kallpachakuy, waputaj kay. Qanmin chay jallp'ata israelitakunaman 
chayaqenkupaj rak'iranki, ñawpa tataykichejkunaman qonayta nerqani, chayta. 

7Chayrayku kallpachakuy, waputaj kay, kamachiy Moisés kamachisusqanman 
jina tukuyninta junt'anaykipaj. Chaytaqa junt'aypuni ari, ama ni uj chhikanta 
karunchakuspa, imatachus nisqanta kikinta ruwaspa, tukuy ima ruwasqaykipi 
allin risunanpaj. 

8Diospa kamachisqan qhelqamanta k'iskimanta parlay. Tuta p'unchay 
unanchay, imatachus nisqanta ruwanaykipaj, ajinamanta tukuy ima 
ruwasqaykipi allin risunanpaj. 

9Noqamin kamachiyki: Sumajta kallpachakuy, waputaj kay. Ama 
manchachikuychu, nitaj q'ewakuychu. Noqa Tata Diosniyki qanwanpuni kasaj, 
maymanchá rinki, chaypi, nispa. 

Josué israelitakunawan ima wakichikunku 

10Chantá Josueqa israelitakunaj kurajninkukunata kamacherqa: 

11Tukuynin jaraman rispa, runata kamachiychej qoqawita wakichikunankuta, 
imaraykuchus kaymanta kinsa p'unchayman Jordán mayuta chimpasunchej, 
Tata Diosninchej qowasunchej, chay jallp'ata jap'ikapunanchejpaj, nispa. 

12Chantá Josueqa Rubén jatun aylluman, Gad jatun aylluman, Manasés khuskan 
jatun aylluman ima nillarqataj: 

13Yuyarikuychej Tata Diospa kamachin Moisés imatachus nisorqachej, chayta. 
Chaypacha nerqasunkichej: Tata Diosniykichej qankunaman kay jallp'ata 
qosunkichej chaypi tiyakunaykichejpaj, nispa. 

14Chayrayku Jordán mayumanta inti llojsimuynejpi, maypichus Moisés jallp'ata 
qosorqachej, chaypi warmiykichejta, wawaykichejta, uywaykichejtapis 
saqenkichej. Tukuy qhari maqanakupaj jina kajkunataj armaykichejta 
oqharikuspa, wawqeykichejkunata yanapanaykichejpaj Jordán mayuta 
chimpanaykichej tiyan. 

15Ajinata Tata Dios paykunamanpis qankunaman jina tiyakunankupaj jallp'ata 
qonankama ruwankichej, imaynatachus qankunaman qosorqachej, ajinata. 
Ajinamanta paykunapis Tata Diosniykichej jallp'a qosqanmanta dueño 
kanqanku. Chaymantataj Tata Diospa kamachin Moisés Jordán mayumanta inti 
llojsimuynejpi jallp'ata qorqasunkichej, chayman kutimpuyta atinkichej, 
jap'isqaykichej jallp'api tiyakunaykichejpaj, nispa. 

16Chantá paykuna Josueman kuticherqanku: Tukuy nisqaykita ruwasqayku, 
risqaykutaj, maymanchá kachawasqayku, chayman. 

17Imaynatachus Moisesta kasorqayku, ajinallatataj qantapis kasusqaykupuni. 
Tata Diosniykitaj qanwanpuni kachun, imaynatachus Moiseswan karqa, ajinata. 

18Pillapis kamachisqaykita mana kasukuyta munajqa, chayrí churanakojqa, 
wañuchisqa kachun. Qanqa sinch'ita kallpachakuy, waputaj kay, nispa. 

Josué 2 

Josueqa wateqajkunata Jericoman kachan 

1Nunpa churin Josueqa Sitín nisqa chaymantapacha iskay wateqajkunata mana 
pejpa yachasqallan kachaspa, nerqa: Rispa, chay jallp'ata, chantá Jericó 
llajtatawan allinta qhawamuychej, nispa. Paykunataj rispa, Jericó llajtapi uj sajra 
purikoj warmej wasinman chayakorqanku, chay ch'isitaj chaypi 
qhepakorqanku. Chay warmej sutenqa Rajab karqa. 

2Jinapis uj rikoj waj llajtayojkuna chayamusqankuta Jericó llajtata kuraj 
kamachejman willasqanku: Israelitakuna llajtanchejta wateqaj jamusqanku, 
nispa. 

3Chantá Jericota kuraj kamachej Rajabman nichimorqa: Wasiykiman 
chayamojkunata orqhomuy, imaraykuchus chaykunaqa llajtanchejta qhawaj 
jamunku, nispa. 

4Warmitajrí chay iskay runakunata pakaykuspa, nerqa: Arí, iskay runakuna 
wasiyman chayamorqanku. Chaywanpis mana yacharqanichu maymantachus 
kasqankuta. 

5Paykunarí llajtaman yaykuna punku manaraj wisq'akushajtin, 
laqhayaykushajtinña riporqanku, nitaj yachanichu maymanchus risqankuta. 
Chaywanpis sichus usqhayta qhatiykuwajchej chayqa, taripamuwajchejraj, 
nispa. 

6Warmitajrí chay runakunata wasi pataman wicharichisqa, chaypitaj 
ch'akinanpaj tantasqan linaza ukhuman paykunata pakaykusqa. 

7Chantá kuraj kamachejpata soldadonkunaqa wateqaj runakunata mask'aj 
rerqanku, Jordán mayupi maynejpichus ch'ajchalla karqa, chaykama. Chay 
soldadokuna llojsisqankutawantaj, llajtaman yaykuna jatun punkuta 
wisq'arqankupacha. 

8Wateqajkuna manaraj puñushajtinku, Rajab wasi pataman wicharispa, 
paykunata nerqa: 

9Noqa yachani Tata Dios qankunaman kay jallp'ata qosqasuykichejta, chayrayku 
noqayku sinch'ita manchachikushayku. Tukuy kaypi tiyakojkunaqa qankunata 
manchachikuspa, wañushaykuña. 

10Noqayku uyariyku, Egiptomanta llojsimushajtiykichej, Puka Mama Qochapi 
yakuta Tata Dios ch'akichisqanta, chayninta qankuna chimpanaykichejpaj. 
Yachallaykutaj qankunaqa amorreo runakunaj iskaynin kuraj kamachejninkuta, 
Sijonta chantá Ogtawan atipaspa chinkarparichisqaykichejta. Paykunaqa Jordán 
mayu chimpapi karqanku. 

11Chayta yachaspataj, noqaykoqa maytapuni kharkatitispa llawch'iyayku. 
Chayrayku qankunawan maqanakunaykupaj manaña kallpapis kanchu, 
imaraykuchus Tata Diosniykichejqa janaj pachapi, kay pachapipis Diospuni. 

12Chayrayku Tata Diospa sutinpi tilunawaykichejta mañakuykichej, aylluyta 
khuyanaykichejpaj, imaynatachus noqapis qankunata khuyaykichej, ajinata. 
Tiluwasqaykichejta junt'anaykichejta yachanaypaj, imallatapis prendata jina 
qowaychej ari. 

13Tatayta, mamayta, turaykunata, ñañaykunata, tukuy pikunachus paykunawan 
tiyakojkunata ama wañuchinkichejchu. Wañuchisqa kanamanta 
jark'akuwasqayku ari, nispa. 

14Chantá chay wateqajkuna kuticherqanku: Sichus kay nisqaykuta mana 
junt'aykumanchu chayqa, Dios wañuchiwachuyku. Qanrí kaypi kasqaykumanta 
amapuni pimanpis willankichu. Maypachachus Tata Dios kay jallp'ata 
qowasqayku chaypacha, noqayku nisqaykuta junt'aspa qanmanta 
khuyakusqayku, nispa. 

15Chantá Rajabqa ventanannejta paykunata uj waskhawan jawaman 
urayk'ucherqa, imaraykuchus wasenqa llajtaj phatu perqan patapi karqa. 

16Manaraj kacharparishaspa, Rajab paykunata nerqa: Orqorara cheqaman 
riychej, qankunata mask'asojkuna ama taripasunaykichejpaj. Chaypi kinsa 
p'unchayta pakakuychej, paykuna llajtaman kutimpunankukama, chantá 
ripuychej, nispa. 

17Chantá paykuna nerqanku: Noqaykoqa tiluspa qanman imatachus nisqaykuta 
junt'asqaykupuni. 

18Maypachachus kay llajtaman chayamusqayku chaypacha, 
urayk'uchiwarqayku, chay ventanaman kay puka waskhata watanki. 
Wasiykimantaj tantamunki tataykita, mamaykita, turaykikunata, chantá tukuy 
aylluykitawan. 

19Mayqellanpis wasiykimanta llojsinman chayqa, wañuchisqa kanqa, 
wañusqanmantataj noqaykoqa mana juchayojchu kasqayku. Sichus wasiykipi 
kashajkunata pipis imananman chayrí, noqayku juchayoj kasqayku. 

20Kunan imatachus parlasqanchejta ama pimanpis willankichu. Sichus willawaj 
chayqa, tiluchiwasqaykuta manaña junt'asqaykuchu, nispa. 

21Rajabtaj kuticherqa: Nisqaykichejqa ajina kachun, nispa. Chaymantataj 
kachaporqa, paykunataj riporqanku. Chantá chay warmeqa puka waskhata 
ventananman wataykorqa. 

22Wateqajkunaqa orqorara cheqanejman rispa, chaypi kinsa p'unchayta 
pakakorqanku. Soldadokunataj tukuynejta mask'arqanku, mana maypi 
tarispataj, Jericó llajtaman kutiporqanku. 

23Chaymanta chay iskay runakunaqa orqorara cheqamanta urayk'amorqanku, 
mayuta chimpaspataj, Nunpa churin Josué kasharqa, chayman kutiporqanku. 
Chantá payman imatachus rikusqankuta willarqanku. 

24Paykuna Josueta nerqanku: Tata Diosqa chay tukuynin jallp'ata qowanchejña. 
Tukuy chaypi tiyakojkunaqa may jina mancharisqa kashanku, nispa. 

Josué 3 

Israelitakuna Jordán mayuta chimpanku 

1Q'ayantin paqarin tutamanta jatarispa, Josuewan, chantá tukuynin 
israelitakunawan Sitinmanta purirerqanku. Jordán mayu kantuman 
chayaspataj, manaraj mayuta chimpashaspa, chaypi jarakorqanku. 

2Kinsa p'unchaymantaj kurajkunaqa tukuynin jarakunata muyorqanku. 

3Chantá israelitakunata kay jinata kamacherqanku: Maypachachus Tata 
Diosninchejpa arcanta sacerdotekunata apashajta rikunkichej chaypacha, 
maypichá kashankichej, chaymanta llojsimuychej, qhepantataj puririychej. 

4Ajinapi yachankichej maynintachus rinaykichejta, imaraykuchus qankunaqa 
mana jayk'ajpis chay ñanta purerqankichejchu. Chaywanpis ama arcaman 
anchata qayllankichejchu. Uj kilometrota jinalla qhepanta rinkichej, nispa. 

5Josuetaj israelitakunata nerqa: Llimphuchakuychej, imaraykuchus Tata Diosqa 
q'aya qankuna ukhupi t'ukunapaj jina ruwanqa, nispa. 

6Sacerdotekunamanpis Josué nillarqataj: Qankuna Diospa trato ruwasqan 
arcata lijraykukuspa, apaychej, chantá runakunaj ñawpaqenkuta puririychej, 
nispa. Sacerdotekunataj Diospa trato ruwasqan arcata lijrariykukuspa, 
runakunaj ñawpaqenkuta rerqanku. 

7Chantá Tata Dios Josueta nerqa: Kunan p'unchaymantapacha israelitakunajpa 
ñawpaqenkupi jatun respetowan qhawanaman tukuchisqayki. Ajinapi paykuna 
yachanqanku noqaqa qanwanpuni kashasqayta, imaynatachus Moiseswan 
karqani, jinata. 

8Qan kamachiy ari sacerdotekunata Diospa trato ruwasqan arcata apanankuta, 
chantá Jordán mayuman chayaytawan, yaku kantupi sayanankuta, nispa. 

9Chantá Josueqa israelitakunata nerqa: Qayllamuychej, Tata Diosniykichejpa 
nisqanta uyarinaykichejpaj. 

10Kawsaj Dios qankunawan kashasqanta kay jinamanta yachankichej: 
Risqaykichejman jina cananeokunata, jititakunata, heveokunata, ferezeokunata, 
gergeseokunata, amorreokunata, chantá jebuseokunata ima, paymin 
ñawpaqeykichejmanta wijch'onqa. 

11Qhawaychej, Tata Diospa trato ruwasqan arcaqa Jordán mayuta 
ñawpaqeykichejta chimpanqa. 

12Chayrayku kunanqa ajllaychej ari Israel ayllukunamanta chunka iskayniyoj 
qharikunata, sapa jatun ayllumanta ujta. 

13Tukuy kay pachata kamachej Tata Diospa arcanta apashaj sacerdotekuna 
Jordán mayupi yakuman saruykojtinkukama, yakoqa iskayman t'aqakonqa. 
Patamanta jamoj yakoqa qochayaspa jina kikinpi sayanqa, nispa. 

14Chantá israelitakunaqa Jordán mayuta chimpanankupaj tukuyninku 
toldonkuta phaskaspa purirerqanku. Ñawpaqenkutataj sacerdotekuna Tata 
Diospa trato ruwasqan arca lijrarisqa rerqanku. 

15Jordán mayu yakoqa sapa chajra oqharina tiempota wasaykuyta yachajpuni. 
Chaywanpis sacerdotekuna mayuman chayaspa, yaku kantuman 
saruykusqankutawan, 

16patanejmanta jamoj yakoqa kikinpi sayarqa, Adán nisqa llajtamanta Saretán 
nisqa llajtakama. Uraman p'itikoj yakutaj tukukunankama Wañusqa Qochaman 

urayk'orqa. Ajinata yakoqa mayupi iskayman t'aqarpayakorqa, israelitakunataj 
Jericó llajtanejman chayninta chimparqanku. 

17Tukuynin israelitakunaqa Jordán mayuta ch'aki pampata jina chimparqanku. 
Tata Diospa trato ruwasqan arcata apaj sacerdotekunataj tukuy 
chimpanankukama mayu chawpipi ch'aki pampapi jina sayarqanku. 

Josué 4 

Israelitakuna mayumanta chunka iskayniyoj rumita oqharinku 

1Chantá tukuy israelitakunaña Jordán mayuta chimpajtinku, Tata Diosqa Josueta 
nerqa: 

2Israelitakunamanta chunka iskayniyoj qharikunata ajllay, sapa jatun 
ayllumanta ujta. 

3Paykunatataj kamachiy Jordán mayu chawpimanta, maynejpichá 
sacerdotekuna sayashanku, chaynejmanta sapa ujpis uj rumita oqharinanta. 
Chantá kunan ch'isi maypichá jarakunkichej, chayman apaspa, chaypi chay 
rumikunata churanankuta, nispa. 

4Chaymanta Josueqa chay chunka iskayniyoj jatun ayllumanta ajllasqan 
israelitakunata, wajyaspa 

5Josué nerqa: Yaykuychej Jordán mayu chawpikama, Tata Diosniykichejpa 
arcanpa ñawpaqenta. Chantá sapa ujniykichej uj rumita lijrariykukuspa, 
apamuychej. Tukuyninpi chunka iskayniyoj rumi kanqa, sapa jatun ayllupaj uj 
rumikama. 

6Chay rumikunaqa qankuna yuyarikunaykichejpaj señal jina kanqa. 
Qhepanejman wawaykichejkuna tapusojtiykichej: Kay rumikuna, ima niytataj 
munanri? nispa. 

7Chaypacha qankuna ninkichej: Maypachachus Tata Diospa trato ruwasqan arca 
Jordán mayuta chimparqa chaypacha, yakoqa arcaj ñawpaqenpi iskayman 
p'itikorqa. Kay tawqasqa rumeqa kaypi imachus kasqanta wiñaypaj 
yuyarikunanchejpaj kanqa, nispa. 

8Chantá chay chunka iskayniyoj israelitakuna Josuéj kamachisqanman jina 
ruwarqanku. Tata Dios kamachisqanman jina, sapa Israel jatun ayllumanta 
ujtakama Jordán mayumanta chunka iskayniyoj rumikunata oqharerqanku, 
chantá jarankukama apaspa, chaypi churarqanku. 

9Jinallataj Josuepis waj chunka iskayniyoj rumikunata oqharispa, Jordán mayupi 
tawqallarqataj, Tata Diospa arcan lijrarisqa sacerdotekuna maynejpichus 
sayarqanku, chaypi. Chay tawqasqa rumikunataj kunankama chaypi 
kashallanrajpuni. 

10Tata Diospa trato ruwasqan arcata apaj sacerdotekunaqa Jordán mayu 
chawpipi sayasharqanku, Tata Dios Josueman imatachus kamachisqanta 
israelitakuna ruwayta tukunankukama. Tukuy imata Moisés Josueman 
imaynatachus kamachisqanman jina ruwarqanku. Israelitakunataj usqhay 
usqhayllata mayuta chimparqanku. 

11Tukuy chimpapiña kajtinkutaj, Tata Diospa arcanwan sayashaj 
sacerdotekunapis chimpallarqankutaj. Jinaspataj, israelitakunaj 
ñawpaqenkuman rerqanku. 

12Jinataj paykunawan khuska maqanakunankupaj sumaj wakichisqa kajkunapis 
chimpallarqankutaj Rubén jatun ayllumanta, Gad jatun ayllumanta, Manasés 
khuskan jatun ayllumanta ima. Paykunaqa Moisespa kamachisqanman jina 
israelitakunaj ñawpaqenkuta risharqanku. 

13Tukuyninpi karqanku 40.000 qharikuna maqanakunankupaj sumaj 
wakichisqa. Tata Diospa ñawpaqenta Jericó pampakama rerqanku. 

14Chay p'unchay Tata Dios Josueta israelitakunaj rikunankuta jatun respetowan 
qhawanaman tukucherqa. Israelitakunataj Josueta wañupunankama manchay 
respetowan qhawarqanku, imaynatachus Moisesta jatunpaj qhawarqanku, 
ajinata. 

15Ñawpajta Tata Dios Josueta nisqa: 

16Trato ruwasqay arcata apaj sacerdotekunata kamachiy Jordán mayumanta 
llojsinankuta, nispa. 

17Josuetaj sacerdotekunata Jordán mayumanta llojsinankuta kamacherqa. 

18Chantá Tata Diospa arcanta apaj sacerdotekuna Jordán mayumanta 
llojsimuspa, ch'aki jallp'aman chakinkuta churaykusqankutawankama, 
mayumanta yakoqa ñawpajta jina wasaykuspa, maychus rinanta riporqa. 

19Israelitakunaqa wata qallariy killata chunka kaj p'unchayninpi Jordán 
mayumanta llojserqanku. Chantá Gilgalpi, Jericój inti llojsimuyninnejpi 
jarakorqanku. 

20Gilgalpi Josueqa, Jordán mayumanta apamusqanku, chay chunka iskayniyoj 
rumikunata tawqarqa. 

21Chantá israelitakunata nerqa: Sichus qhepaman wawaykichejkuna 
tapusonqachej: Kay rumikuna, ima niytataj munanri? nispa chayqa, 

22paykunaman ajinata ninkichej: Noqayku israelitakuna kay Jordán mayuta 
ch'aki jallp'ata jina chimparqayku, nispa. 

23Tata Diosniykichej kay Jordán mayupi yakuta sayacherqa, chayninta 
chimpanaykichejpaj, imaynatachus Puka Mama Qochatapis chayninta 
chimpanaykichejpaj ch'akicherqa, ajinata. 

24Ajinata Tata Dios ruwarqa, kay pachapi tukuy runakuna Tata Dios may jina 
atiyniyoj kasqanta yachanankupaj, qankunataj Tata Diosniykichejta 
yupaychanaykichejpaj, nispa. 

Josué 5 

Gilgalpi israelitakuna jarakunku 

1Chaypacha amorreokunaqa Jordanmanta inti yaykuynejpi tiyakusharqanku, 
cananeokunataj Jatun Mama Qocha qayllapi. Chantá chay llajtayojkunaj kuraj 
kamachejninkukuna uyarerqanku israelitakuna chimpanankupaj Tata Dios 
imaynatachus Jordán mayuta ch'akichisqanta. Chayrayku manchachikuywan 
llawch'iyaspa, israelitakunawan mana maqanakuyta munarqankuchu. 

2Chaypacha Tata Diosqa Josueta nerqa: Rumimanta cuchillokunata ruwakuy, 
israelitakunaj churinkukunata circuncidanaykipaj, nispa. 

3Josuetaj Tata Diosta kasuspa, rumimanta cuchillokunata ruwarakorqa, 
chaywantaj israelitakunata Aralot orqopi circuncidarqa. 

4Josué chayta ruwarqa, imaraykuchus tukuy qhari Egiptomanta llojsimorqanku, 
chaykuna ch'innejpi wañusqankuña. 

5Egiptomanta llojsimojkunaqa tukuyninku circuncidasqa karqanku. Ch'innejta 
jamushajtinku paqarejkunarí mana circuncidasqachu karqanku. 

6Israelitakunaqa tawa chunka watata ch'innejta purerqanku. Chaypi 
Egiptomanta llojsimoj tukuy israelitakuna maqanakuman rinapaj jina 
llojsimojkuna wañupusqankuña. Chay qharikunaqa Tata Diosta mana 
kasusqankuchu. Chayrayku Tata Dios tiluspa, nisqa tatankuman qonanta nisqan 
jallp'ata mana rikunankuta. Chay jallp'a manchay sumaj jallp'a kasqanrayku 
lechewan chantá abeja misk'iwan yaku jina purishaj jallp'a karqa, nispa. 

7Chayrayku Josueqa ch'inpi wañojkunaj wawankukunata circuncidarqa, 
pikunachus tatankukunaj cuentankumanta churasqa karqanku, chaykuna. 
Paykunaqa ñan puriypi kasqankurayku manaraj circuncidasqachu karqanku. 

8Tukuyninku circuncidachikuytawantaj, qhaliyanankukama jarankupi 
qhepakorqanku. 

9Chantá Tata Dios Josueta nerqa: Kunan circuncidasqaykichejwan Egiptopi wata 
runa kasqaykirayku p'enqachisqa kasqaykichejta chinkachini, nispa. Chayrayku 
chay cheqaqa kunankama Gilgal nisqa sutiyoj kashan. 

10Israelitakunaqa Gilgalpi jarakorqanku, chantá chay killapi chunka tawayoj 
p'unchay ch'isiyaytataj, Jericó pampapi Pascua raymita ruwarqanku. 

11Q'ayantintaj chay jallp'api poqojmantaña mikhorqanku, mana levadurayoj 
t'antata chantá trigo jank'atawan ima. 

12Chaymantapacha Maná nisqa manaña karqachu. Israelitakunaqa Canaán 
suyupi poqojllataña chay watapi mikhorqanku. 

Josueqa Tata Diospa soldadonkunata kamachejwan parlan 

13Uj kuti, Josueqa Jericó qayllapi kashaspa, ñawpaqenpi uj runata espada 
jap'irisqata rikorqa. Josuetaj qayllaykuspa, taporqa: Qanqa noqaykojmantachu 
kanki, chayrí awqaykojmantachu? nispa. 

14Chay runataj nerqa: Ni mayqenmanta, noqaqa Tata Diospa soldadonkunata 
kamachej jina jamuni, nispa. Chantá Josueqa pampakama k'umuykuspa, 
taporqa: Imatataj kunan Tata Dios kamachiyta munashawanri? nispa. 

15Tata Diospa soldadonkunata kamachejtaj nerqa: Juk'utaykita lluch'ukuy, 
imaraykuchus maypichus kashanki chayqa, Diospaj T'aqasqa Cheqamin, nispa. 
Josuetaj kasuspa, kikinta ruwarqa. 

Josué 6 

Jericó llajtata jap'inankupaj wakichikunku 

1Chaypacha mana pipis Jericó llajtaman yaykuyta aterqachu, imaraykuchus 
llajtayojkunaqa israelitakunamanta jark'akunankupaj llajtaman yaykuna jatun 
punkuta sumajta wisq'asqanku. 

2Tata Diostaj Josueta nerqa: Jericó llajtata, kuraj kamachejninta, chantá 
soldadonkunatawan ima, noqa makiykiman jaywayki. 

3Qan, chantá tukuy soldadoykikuna ima sapa p'unchay uj kutita Jericó llajtata 
muyurinkichej. Ajinata sojta p'unchayta ruwankichej. 

4Tata Diospa trato ruwasqan arcaj ñawpaqenta qanchis sacerdotekuna 
renqanku, sapa ujninku carneroj wajranmanta pututuyoj. Qanchis kaj 
p'unchaypitaj qanchis kutita llajtata muyurinkichej, chaykamataj 
sacerdotekunaqa pututunkuta waqachenqanku. 

5Maypachachus qankuna carnero wajramanta putututa unayta waqajta 
uyarinkichej chayqa, tukuy kallpawan qhapariychej, llajtaj perqankunataj 
ujllata thuñirparikonqanku. Chaymantataj sapa ujniykichej maypichus 
kashasqaykichejmanta cheqanta llajtaman phinkiykuychej, nispa. 

6Chantá Nunpa churin Josueqa sacerdotekunata wajyaspa, nerqa: Tata Diospa 
trato ruwasqan arcata apaychej, chaypa ñawpaqentataj qanchis sacerdotekuna 
carnero wajramanta pututuyoj richunku, nispa. 

7Chaymantaqa israelitakunatañataj nerqa: Rispa, Jericó llajtata muyumuychej. 
Maqanakunapaj wakichisqa tukuy kajkunataj Tata Diospa arcan ñawpaqenta 
richunku, nispa. 

8Josué ajinata kamachejtinkama, qanchis sacerdotekuna pututunkuta 
waqarichispa, Tata Diospa trato ruwasqan arcaj ñawpaqenta 
purirerqankupacha. Qhepankutataj waj sacerdotekuna Tata Diospa arcanta 
wantorqanku. 

9Maqanakupaj wakichisqa soldadokunarí pututuyoj sacerdotekunaj 
ñawpaqenkuta rerqanku, wakin soldadokunataj arcaj qhepanta rerqanku. 
Chaykamataj sacerdotekunaqa pututunkuta mana ch'inyayta waqacherqanku. 

10Josuetaj soldadokunata ch'inllamanta muyurinankuta kamacherqa: 
Maypachachus: Qhapariychej, nejtillay, sinch'ita qhaparinkichej, nispa. 

Jericó llajtata jap'inku 

11Josuéj kamachisqanman jina, Tata Diospa trato ruwasqan arcata Jericó llajtaj 
muyuyninta uj kutillata muyucherqanku. Chaymantataj jarankuman kutipuspa, 
chay ch'isi chaypi puñorqanku. 

12Q'ayantin paqarintaj Josué tutamanta jatarerqa, sacerdotekunapis Tata 
Diospa trato ruwasqan arcata lijrariykukorqankupacha. 

13Tata Diospa arcanpa ñawpaqentataj qanchis sacerdotekuna mana sayaspa 
putututa waqachispallapuni rerqanku. Maqanakupaj sumaj wakichisqa 
soldadokunataj wakin ñawpajta risharqanku, wakintaj Tata Diospa trato 
ruwasqan arcaj qhepanta. Chaykamataj sacerdotekunaqa mana samarispa 
putututa waqachillarqankupuni. 

14Iskay kaj p'unchayta Jericó llajtaj muyuyninta ajinata muyurimullarqankutaj, 
chaymantataj jarankuman kutiporqanku. Ajinata sojta p'unchayta 
kikillantapuni ruwarqanku. 

15Qanchis kaj p'unchaytarí israelitakuna ñawpaj kutipi jinallatataj tutamanta 
jatariytawan, kikillantataj llajtaj muyuyninta muyurimorqanku. Chay 
p'unchayrí qanchis kutita llajtata muyurimorqanku. 

16Chantá qanchis kutita muyurisqankutawan, sacerdotekuna pututunkuta 
sinch'ita waqachejtinku, Josué israelitakunata nerqa: Qhapariychej, 
imaraykuchus Tata Dios kay llajtata makiykichejman jaywaykusunkichejña. 

17Kay llajta, jinataj chaypi imakunachá tiyan chaykunantin phirisqa kanqa, Tata 
Dios ajinata nisqanrayku. Sajra purikoj warmi Rajabtarí chantá pininchus 

wasinpi kajkunatawan ama wañuchinkichejchu, imaraykuchus payqa 
wateqajkunata kachamorqanchej, chaykunata wasinpi pakarqa. 

18Qankunatajrí, llajtapi imakunachus tiyan, chaykunata ama munapayaspa 
oqharikunkichejchu, ni llankharillankichejpischu. Chay llajtapi tukuy imaqa 
chinkachisqa kananpaj churasqa. Manachus kasukunkichej chayqa, maldicisqa 
kana pataykichejpi kanqa, jatun llakiytaj qhatiriwasunman. 

19Chaywanpis qori, qolqe, imakunachus broncemanta kaj, jinataj fierromanta 
kaj imakunaqa Tata Diospaj t'aqasqa kanqa. Chaykunaqa maypichus Tata 
Diospaj qolqe waqaychakun, chayman apamunkichej, nispa. 

20Chantá sacerdotekunaqa pututunkuta waqacherqanku, soldadokunataj 
jatunmanta qhaparerqanku. Israelitakunapis pututu waqasqanta uyariytawan, 
kunkankoj atisqanta qhapariyta qallarerqanku. Chantá ujllata llajtaj perqan 
loqhekuspa urmaykorqa. Chaymantataj sapa soldado cheqanta llajtaman 
phinkiykorqapacha, ajinamantataj Jericó llajtata jap'erqanku. 

21Chantá qharikunata, warmikunata, waynakunata, machu runakunata ima 
espadawan wañuracherqanku. Wañuchillarqankutaj wakakunata, ovejakunata, 
burrokunata ima. Tukuy ima kajtapis phirillarqankutaj. 

22Chantá Josué, pikunachus Jericó llajtata qhawaj rerqanku, chaykunata nerqa: 
Sajra purikoj warmi Rajabpa wasinman rispa, payta, chantá pininchus wasinpi 
kashanku chaykunatawan orqhomuychej, payman tiluspa nisqaykichejman jina, 
nispa. 

23Paykunataj rispa, Rajabta, tatanta, mamanta, turanta, pi ayllunchus paywan 
kasharqanku, chaykunata ima orqhomorqanku, pusarqankutaj israelitakunaj 
jarankumanta jawaman. 

24Chantá israelitakunaqa Jericó llajtata, jinataj chaypi tukuy ima kajtawan 
ruphaykucherqanku. Kaykunallata orqhorqanku: Qolqe metalta, qorita, 
imakunachá broncemanta, fierromanta ima kajtawan, chaytataj Tata Diospaj 
qolqe waqaychanaman churarqanku. 

25Josueqa Rajabta, aylluntawan ima mana wañucherqachu, imaraykuchus Josué 
Jericota qhawamunankupaj kachasqa, chaykunata Rajab 
pakaykusqa. Chaymantapacha Rajabpa miraynin kunankama israelitakuna 
ukhupi kashan. 

26Chaypacha Josué tiluspa, nerqa: Pichus watej Jericó llajtata sayarichiyta 
munajqa Tata Diospa ñawpaqenpi maldicisqa kachun. Pichus watej sayarichiyta 
munaj cimientota churashajtin, kuraj kaj churin wañuchun. Llajtaj punkunta 
churashajtintaj, sullk'a kaj churin wañullachuntaj, nispa. 

27Ajinata Tata Dios Josueta tukuy ima ruwasqanpi yanapasqanrayku, payqa 
tukuy chay cheqanejpi manchay uyarisqa karqa. 

Josué 7 

Achán sutiyoj runaj juchan 

1Judá jatun ayllumanta uj runa Achán sutiyoj karqa. Payqa Carmij churin karqa, 
Zabdij allchhin, chantá Zerajpa allchhinpa churintaj. Payqa Tata Diospa 
nisqanman jina phirisqa kanan karqa, chaykunamanta wakinta jap'ispa, 
pakaykorqa. Chayrayku tukuy israelitakuna Tata Diospa ñawpaqenpi juchayoj 
rikhurerqanku, phirisqa kanan karqa chaymanta wakinta Achán 
suwasqanmanta. Chaynejta Diospa phiñakuynin israelitakunaj contrankuta 
k'ajarerqa. 

Uj runaj juchanrayku israelitakuna atipachikunku 

2Josueqa Jericomantapacha Hai llajtata qhawamunankupaj runakunata 
kacharqa. Chay llajtaqa Betelmanta inti llojsimuyninnejpi, Bet Avén qayllapi 
karqa. Chantá Josué paykunata nerqa: Rispa, chay cheqata qhawamuychej, 
nispa. Paykunataj rispa, Hai llajtata sumajta qhawamorqanku. 

3Kutimuspataj, Josueta nerqanku: Hai llajtata jap'ejqa mana tukuychu rinanchej 
tiyan, 2.000, chayrí 3.000 jinalla richunku, imaraykuchus Hai llajtayojkunaqa 
pisilla kanku, nispa. 

4Jinataj israelitakunamanta 3.000 soldadokuna jinalla Hai llajtata jap'inankupaj 
rerqanku. Hai llajtayojkunarí llojsimuspa, israelitakunata atipaykorqanku, 
paykunatataj imata jina ayqecherqanku. 

5Chaypacha Hai llajtamanta soldadokunaqa kinsa chunka sojtayoj 
israelitakunata wañucherqanku. Wakintataj llajta punkumanta rumi orqhona 
cheqanejkama qhatiykorqanku, chantá chay uraynejpi paykunata mayta 
t'ustiykorqanku. Chayrayku israelitakunaqa maytapuni q'ewayarqanku, 
manañataj maqanakuyta munarqankuchu. 

6Chayta yachaytawan, Josuewan, israelitakunaj kurajninkukunawan ima sinch'i 
llakisqa kasqankuta rikuchispa, p'achankuta llik'ikorqanku, umankumantaj 
jallp'awan qhalliykukorqanku. Chantá Tata Diospa arcanpa qayllanpi 
pampakama k'umuykuspa, chaypi ch'isiyanankama karqanku. 

7Josuetaj nerqa: Ay, Tukuyta Kamachej Tata Dios. Imapajtaj kay runakunata 
Jordán mayuta chimpachimorqankiri? Amorreokunaman jaywaykuspa paykuna 
tukuchinawaykupajchu chimpachimuwarqayku? Walej kanman karqa Jordán 
mayu chimpallapi qhepakunayku. 

8Ay, Tata Dios. Imá nisajtaj kunanri? Soldadoykunaqa awqaykukunamanta 
ayqerikampunku. 

9Cananeokuna, chantá kaynejpi tukuy tiyakoj runakuna atipachikusqaykuta 
yachanqanku, tantaykuykuspataj, tukuyniykuta tukuchiwasqayku. Sichus ajina 
kanman chayqa, imataj kanqa chay jina may uyarisqa sutiykiwanri? nispa. 

10Tata Diostajrí Josueman kuticherqa: Sayariy. Imaraykutaj pampakama 
k'umuykusqa kashankiri? 

11Israelitakunaqa trato ruwasqayta p'akispa juchallikunku. Imakunachus 
phirisqa kanan karqa chaykunata jap'ikapunku, yachashaspa mana allintachu 
ruwashasqankuta. Aswanpis imatachus suwasqankuta imankuchus 
tiyapusqantawan pakaykunku. 

12Chayrayku israelitakunaqa awqankuta mana atipayta atenqankuchu. 
Aswanpis awqankoqa israelitakunata ayqechimullanqankupuni, imaraykuchus 
phirisqa kanankupaj jina kanku. Sichus qankuna, imachus phirisqa kananta 
nerqani, chaykunata mana usqhayta phirinkichejchu chayqa, mana noqapis 
qankunawanñachu kasaj. 

13Sayariy, israelitakunata tantachispataj, llimphuchachimuy, Diospa 
ñawpaqenpi llimphupaj qhawasqa kanaykichejpaj. Chantá niy, q'aya 
ñawpaqeyman chimpamunankupaj wakichikunankuta, imaraykuchus noqa 
Tata Dios, Israelpa Diosnin ajinata nini: Qankunaqa imakunatachus 
phirinaykichej karqa, chaykunata mana phirerqankichejchu. Manachus 
tukuyninta phirinkichej chayqa, manapuni awqaykichejta atipayta 
atinkichejchu. 

14Q'aya, jatun ayllumanta sapa ayllu chimpamunkichej. Chantá mayqen 
ayllutachá noqa nisaj, chay ayllumanta sapa wasi ayllu chimpamonqa. Mayqen 
toldotachá noqa nisaj, chay toldomanta sapa qhari chimpamonqa. 

15Pejpa makinpichá imakunachus phirisqa kanan karqa chay rikhurenqa 
chayqa, chay runa tukuy ayllunwan, chantá imanchá tiyapun, chaykunawan ima 
ruphachisqa kanqa. Payqa wañuchisqa kanqa, imajtinchus Tata Diospa trato 
ruwasqanta p'akispa, Israelpi mana ruwanata ruwarqa, nispa. 

Achanta wañuchinku 

16Josueqa q'ayantin paqarin tutamanta jatarispa, israelitakunata ayllumanta 
ayllu chimpacherqa. Tata Diostaj Judá jatun aylluta ajllarqa. 

17Chantá Josué Judá aylluta qayllachejtin, Zeraj ayllun ajllasqa karqa, Zeraj 
ayllunmantataj Zabdij toldon ajllasqa karqa. 

18Zabdij toldonmanta ujmanta uj chimpajtinkutaj, Achán juchayoj rikhurerqa. 
Payqa Judá jatun ayllumanta Carmij churin karqa, Zabdij allchhin, chantá 
Zerajpa churinpa allchhintaj. 

19Chantá Josueqa Achanta nerqa: Wawáy, Israelpa Tata Diosninta jatunchaspa, 
imatachus ruwasqaykita ama pakaspa sut'inta willaway, nispa. 

20Chantá Achán Josueta nerqa: Arí, cheqapuni Israelpa Tata Diosninpa contranta 
juchallini. Kayta ruwarqani: 

21Jericopi chay tukuy ima qhechusqayku ukhupi, Babiloniamanta manchay 
sumaj mantata rikorqani, 200 qolqeta, khuskan kilo kuraj jina qoritawan ima. 
Chaykunata anchatapuni moq'erisqayrayku oqharerqani. Chantá toldoy uraman 
p'ampaykorqani, qolqetataj aswan ukhuman churaykorqani, nispa. 

22Josuetaj chayta uyarispa, Achanpa toldonman runakunata kacharqa, 
paykunataj phawarishaj rispa, imakunachus pakasqa kasharqa, chaykunata 
tarimorqanku. Qolqetapis aswan ukhunejpi tarerqanku. 

23Chay imakunata orqhoytawantaj, Josueman, chantá israelitakunaman ima 
apamorqanku, chaykunatataj Tata Diospa ñawpaqenman churarqanku. 

24Chantá Josuewan, israelitakunawan ima Zeraj churin Achanta jap'ispa, Acor 
sutiyoj valleman pusarqanku, jinataj mantata, qorita, qolqe pakasqantawan 
apallarqankutaj. Jinallataj Achanpa churinkunatawan, ususinkunatawan, 
wakankunatawan, burronkunatawan, ovejankunatawan, toldontawan, imanchá 
tiyaporqa chaytawan apallarqankutaj. 

25Chantá Josué Achanta nerqa: Imarayku qan kay jina llakiyman 
churawarqaykuri? Kunanqa Tata Dios qanpa pataykiman chay llakiyllatataj 
urmachimuchun, nispa. Chayta nisqantawan, tukuy israelitakuna Achanta, 
aylluntawan ima rumiwan ch'anqaykuspa, wañucherqanku, jinaytawantaj 
ruphaykucherqanku. 

26Chaymantataj patanman ashkha rumita tawqaykorqanku, chaytaj kunankama 
kashan. Chayrayku chay cheqata Acor Valle nispa suticharqanku. Tata Diostajrí 
Israelpa contranpi manaña phiñasqachu karqa. 

Josué 8 

Israelitakuna Hai llajtata jap'inku 

1Chaymanta Tata Diosqa Josueta nerqa: Ama manchachikuychu, nitaj 
q'ewakuychu. Manachayqa tukuy soldadoykikunata pusariykukuspa, Hai 
llajtayojkunawan maqanakoj puririy, imaraykuchus noqa Hai llajtaj kuraj 
kamachejninta, runantintawan atipanaykipaj yanapasqayki. Chantá 
jallp'ankuta, llajtankuta ima jap'ikapunkichej. 

2Qanqa Hai llajtata chantá kuraj kamachejninta ima, imaynatachus Jericó llajtata 
ruwarqanki, ajinallatataj ruwanki. Chaywanpis kunan kuteqa uywankuta, 
chantá imankuchá tiyapusqanta qankuna jap'ikapunkichej. Ujllata 

atipaykunaykichejpajqa kay jinata ruwaychej: Soldadokunata llajtaj wasanman 
pakaykuy, kaymanta jinalla phawaykunankupaj, nispa. 

3Chantá Josué, tukuy soldadonkuna ima Hai llajtayojkunawan maqanakoj 
rinankupaj wakichikorqanku. 30.000 soldadokunata ajllaspa, Josué paykunata 
tutallan kacharqa, 

4kay jinata kamachispa: Allinta uyariychej: Qankunaqa llajtaj wasanman riychej, 
chaypitaj pakaykukuychej, phinkimunaykichejpaj jinataj wakichisqalla 
suyaychej. 

5Noqatajrí wakin soldadokunawan llajtaman qayllamusqayku. Maypachachus 
noqaykuwan maqanakoj llojsiykamonqanku chaypachaqa, noqayku ñawpaj 
kutipi jina ñawpaqenkuta ayqekusqayku. 

6Ajinata llajtamanta ayqejtiykoqa, qhepaykuta qhatiykamuwasqayku, ujtawan 
ayqechishawasqaykuta yuyaspa. 

7Chantá qankunaqa pakakushasqaykichejmanta llojsimuytawan, llajtata 
jap'inkichej, imaraykuchus Tata Diosniykichej chay llajtata makiykichejman 
jaywasonqachej. 

8Llajtata jap'ispataj, ruphaykuchiychej, Tata Diospa nisqanman jina. Kayta noqa 
kamachiykichej, nispa. 

9Chantá Josueqa soldadokunata kacharqa, paykunataj rispa, Hai llajtaj inti 
yaykuynejpi, Betelwan Haiwan tinkuypi jina pakaykukorqanku. Chaykamataj 
Josueqa jarallapiraj chay ch'isi qhepakorqa. 

10Q'ayantintaj Josueqa tutamanta jatarispa, soldadonkunata tantarqa, 
jinaytawantaj, soldadonkunaj ñawpaqenkuta chantá israelitakunaj 
kurajninkukunawan khuska purirerqa, Hai llajtayojkunaj contrankuta 
maqanakunankupaj. 

11Jinapi Josueqa, soldadonkunawan ima llajtaj ñawpaqenmanta 
qayllaykorqanku, jarakorqankutaj Hai llajtamanta wichaynejpi. Paykunataqa 
Hai llajtamanta uj valle t'aqasharqa. 

12Josueqa 5.000 soldadokunata llajtamanta inti yaykuynejman pakaykorqa, 
Betelwan Haiwan kashan chay chawpipi jina. 

13Ajinaqa soldadokuna iskayman t'aqasqa karqanku: Uj t'aqa llajtamanta inti 
yaykuynejpi pakasqa kasharqa, ujtaj llajtamanta wichaynejpi jarasqa. Chay 
tutataj Josueqa khuskan vallekama llajtaman qayllaykorqa. 

14Jinapi Hai llajtata kuraj kamachejqa Josuéj soldadonkunata rikuytawan, 
soldadonkunata tantaykuspa, israelitakunawan maqanakoj Jordán valleman 
urayk'orqa. Chaywanpis pay mana yacharqachu wakin israelitakuna llajtaj 
wasanpi pakasqa kashasqankuta. 

15Josuerí soldadonkunawan ima ayqej ayqej tukorqanku, ch'innejman rishan, 
chay ñannejta. 

16Chantá Haimanta soldadokuna israelitakunata qhatiykunankupaj 
tantaykukorqanku. Josueta qhatiykuspataj, llajtamanta karunchakorqanku. 

17Haimanta chantá Betelmanta ima israelitakunata qhatiykunankupaj 
llojsimorqanku. Tukuyninku israelitakunata qhatiykuyta munasqankuraykutaj 
llajtaj punkunta kichasqallata saqerparerqanku. 

18Chantá Tata Dios Josueta nerqa: Jap'ishanki, chay lanzata Hai llajtanejman 
oqhariy, Hai llajtaj contranta maqanakoj yaykunankupaj. Noqataj chay llajtata 
jap'iyta yanapasqayki, nispa. Jinata Tata Dios nejtintaj, Josueqa jap'isharqa chay 
lanzata Hai llajtanejman oqharerqa. 

19Josueta lanzanta oqharejta rikuytawantaj, pakasqa kasharqanku, chay 
soldadokunaqa llajtaman yaykuspa, ninata jap'iykucherqankupacha. 

20Chantá Haimanta runakuna qhepankuta qhawarikuspa, llajtamanta q'oshñi 
manchayta pataman wicharishajta rikorqanku. Manaña ni mayman ayqeyta 
aterqankuchu, imaraykuchus ñawpaqenkuta ch'innejman ayqeshaj 
israelitakunaqa paykunawan maqanakoj ujllata tijrakamorqanku. 

21Josuetaj tukuy israelitakunawan ima, pakasqa israelitakuna llajtaman ninata 
jap'iykuchisqankuta rikuspa, paykunapis Haimanta kaj soldadokunawan 
maqanakullarqankutaj. 

22Chaymantataj Hai llajtaman yaykoj israelitakuna llojsimorqanku. Jinamanta 
Haimanta kajkunaqa chawpipi rikhurerqanku, israelitakunataj tukuyninkuta 
mana ni uj puchuyojta wañuracherqanku. 

23Chaywanpis Hai llajtamanta kuraj kamachejninta mana wañucherqankuchu. 
Kawsashajta jap'ispa, Josueman pusarqanku. 

24Israelitakunaqa Haimanta soldadokunata qhatiykuspa, tukuyninkuta 
espadawan wañuracherqanku. Chaymantataj Hai llajtaman kutiykuspa, 
puchojkunatapis wañurachillarqankutaj. 

25Chay p'unchaypi Hai llajtayojkunamanta tukuyninku wañuchisqa karqanku, 
12.000 qharikuna, warmikuna ima. 

26Josueqa Hai llajtanejman lanzan oqharisqallapuni karqa, chay 
llajtayojkunamanta tukuyninta israelitakuna wañurachinankukama. 

27Chantá israelitakunaqa uywakunata, llajtapi imakunachus karqa, chay 
tukuyninta paykunapaj jap'ikaporqanku, Tata Dios Josueman kamachisqanman 
jina. 

28Josuetaj Hai llajtata ruphaykuchispa, wiñaypaj thuñisqata saqerparerqa. 
Kunankamataj ajina kashan. 

29Chaymanta Josueqa Hai llajtamanta kuraj kamachejta uj sach'aman 
warkhuspa, sipicherqa, ayantaj inti yaykuykama warkhurayarqa. Inti 
yaykuytataj Josué kamacherqa Hai llajtata kamachejpa ayanta urayk'uchispa, 
llajtaman yaykuna punkuman wijch'umunankuta. Patanmantaj rumita 
tawqaykunankuta kamachillarqataj. Chay tawqasqa rumitaj kunankama 
kashan. 

Josueqa Ebal orqopi Diospa kamachisqanta ñawirin 

30Chantá Josué Israelpa Diosnin Tata Diospaj Ebal orqopi uj altarta ruwaporqa. 

31Chayta Tata Diospa kamachin Moisés israelitakunaman kamachisqanman jina 
ruwarqa. Imaynachus Moisespa kamachisqan qhelqasqa kashan, chayman jina 
mana ch'eqosqa rumimanta uj altarta ruwarqanku. Chay altar patapi 
israelitakunaqa uywa ñak'asqata q'olachispa Tata Diosman jaywarqanku. 
Chayllapitaj k'achata kawsakuy jaywanata jaywallarqankutaj. 

32Chaymantaqa israelitakuna rikushajtinku, Josueqa altarmanta rumikunapi 
Moisespa qosqan kamachisqakunata qhelqarqa. 

33Chaymantaqa tukuy israelitakuna, waj llajtayojkuna ima, chantá 
kurajninkukuna, soldadokunata kamachejkuna, juezkuna ima Tata Diospa trato 
ruwasqan arcaj qayllanpi chimpapurantin sayarqanku, levita sacerdotekuna 
Diospa arcanta lijrasharqanku, chaykunaj ñawpaqenkupi. Chayqa Israel ayllu 
saminchasqa kananpaj karqa, Tata Diospa kamachin Moisés kamachisqanman 
jina. Khuskanqa Guerizín orqonejpi sayasharqanku, khuskantaj Ebal orqonejpi. 

34Chantá Josueqa saminchasqa kanamanta maldicisqa kanamantapis 
kamachisqa qhelqasqata, tukuyninta ñawirerqa. 

35Josueqa Moisespa kamachisqanta Israel suyumanta qharikunaman, 
warmikunaman, wawakunaman, chantá waj llajtayojkunaman ima tukuyninta 
ñawirerqa. 

Josué 9 

Gabaón llajtayojkunawan tratota ruwanku 

1Chay tukuy kasqanmanta kay kuraj kamachejkuna uyarerqanku: 
Jititakunamanta, amorreokunamanta, cananeokunamanta, ferezeokunamanta, 
heveokunamanta, jebuseokunamanta ima. Paykunaqa tiyakusqanku Jordán 
mayu kantupi inti yaykuyninnejpi, chantá chay orqorara cheqanejpi, Jatun 
Mama Qocha kantu pampankunapi, Líbano jap'iykama. 

2Jinapi chay tukuynin kuraj kamachejkuna tantaykorqanku, Josuéj contranpi, 
chantá israelitakunaj contrankupi maqanakunankupaj. 

3Chaywanpis Gabaón llajtapi tiyakoj heveokuna Jericó llajtata, chantá Hai 
llajtatawan Josué imatachus ruwasqanta yachaspa, 

4Josueta imaynatachus q'otiyanankuta yuyaychakorqanku. Qoqawita thanta 
costalkunapi churaspa, t'irisqa thanta qara botakunata ima burrokunaman 
chajnariykukuspa purirerqanku. 

5Churakullarqankutaj thanta juk'utata, t'irisqa p'achakunata ima. Jinallataj 
ñanpi mikhunankupaj chojru qorwariyasqa t'antata apakullarqankutaj. 

6Chantá Gilgalpi jaraman chayaspa, Josueta, israelitakunata ima nerqanku: Allin 
karumanta jamushayku, qankunawantaj uj tratota ruwayta munayku, nispa. 

7Israelitakunatajrí heveokunaman kuticherqanku: Ichapis qankunaqa kay 
qayllallamanta kankichej. Imaynatataj qankunawan uj tratota ruwaykumanri? 
nispa. 

8Heveokunatajrí Josueta nerqanku: Noqaykoqa qankunaj kamachiyniykichejpi 
kayta munayku, nispa. Paytaj taporqa: Pikunataj qankuna kankichejri? 
Maymantataj jamunkichejri? nispa. 

9Paykunataj kuticherqanku: Noqaykoqa manchay karumanta jamuyku, 
imajtinchus Tata Diosniykichej manchay uyarisqa kasqanta uyariyku, 
yachaykutaj Egiptopi imatachus ruwasqanta. 

10Uyarillarqaykutaj imaynatachus Jordán mayu chimpapi amorreokunajpa 
iskaynin kuraj kamachejninkuta ruwasqanta, Jesbonmanta kuraj kamachej 
Sijonta, Basanmanta kuraj kamachej Ogtawan, pikunachus Astarotpi 
tiyakorqanku, chaykunata. 

11Chayrayku kamachejniyku, jinataj llajta masiykukuna ima niwarqayku: 
Oqharikuychej ñanpaj imatachus apakunaykichejta, maypichus paykuna 
kashanku, chayman rinaykichejpaj. Chantá paykunata ninkichej: Noqayku 
qankunaj kamachiykichej kasqayku, qankunawantaj uj tratota ruwayta 
munayku, nispa. 

12Maypachachus qankunata mask'aj llojsimorqayku chaypacha, kay t'anta 
q'oñillaraj karqa, kunantaj qorwariyasqaña, chojrutaj kashan. 

13Kay qara botakunapis vinota junt'achishajtiyku, mosojpacha karqa, kunantaj 
kay jina llik'isqaña kashan. Kikillantaj p'achayku, juk'utaykupis kay jina 
thantaña, karu ñanta unaypi jamusqaykurayku, nispa. 

14Chantá israelitakunaqa Tata Diosta mana tapurispalla, Gabaón llajtayojkunaj 
apamusqanku mikhunata jap'ikuspa, mikhorqanku. 

15Chaymanta Josueqa Gabaonmanta jamojkunawan k'achata kawsakunankupaj, 
jinallataj paykunata mana jayk'ajpis wañuchinankupaj uj tratota ruwarqa. 
Chantá israelita kurajkunapis tiluspa, nerqanku parlasqankuta junt'anankuta. 

16Israelitakunataj trato ruwasqankumanta kinsa p'unchayman Gabaón 
llajtayojkuna paykunaj qayllallankupi tiyakusqankuta yacharqanku. 

17Jinapi israelitakunaqa Gabaón llajtayojkunata mask'aj llojserqankupacha, 
kinsa p'unchayninmantaj llajtankukunaman chayarqanku. Chay llajtakuna 
karqanku Gabaón, Cafira, Berot, Quiriat Yearín ima. 

18Chaywanpis israelitakunaqa mana paykunata wañucherqankuchu, 
imajtinchus kurajninkukuna Israelpata Diosnin Tata Diospa sutinpi tilusqanku. 
Chayrayku israelitakunaqa kamachejninkukunaj contrankuta rimarqanku. 

19Kurajninkukunataj nerqanku: Noqayku Israelpa Tata Diosninpa sutinpi 
tilorqayku, paykunata mana wañuchinanchejpaj. Chayrayku paykunataqa mana 
imanayta atisunmanchu. 

20Kayta ruwasunchej: Paykunata mana wañuchisunchu, tilusqanchejta 
p'akisqanchejrayku, Diospa phiñakuynin ama chayamunawanchejpaj, nispa. 

21Chantá israelitakunaj kurajninkukunaqa kamachillarqankutaj: Ama 
paykunata wañuchiychejchu, manachayqa paykuna tukuy israelitakunapaj 
llant'a ruwajkuna, yaku astajkuna ima kanqanku, nispa. Ajinata 
kamachejkunaqa tilusqankuta junt'arqanku. 

22Chaymanta Josueqa Gabaón llajtayojkunata wajyaspa, nerqa: Qankuna 
qayllallaykupi tiyakushaspa, imaraykutaj: Karumanta jamuyku, nispa, 
q'otiyawaykuri? 

23Chayrayku kunan qankunaqa wata runallapuni kanaykichejpaj maldicisqa 
kankichej. Llant'ata ch'ejtankichej, yakuta ima Diosniypa wasinpaj 
aysamunkichej, nispa. 

24Paykunataj Josueman kuticherqanku: Noqayku chayta ruwarqayku qankuna 
wañuchinawaykuta manchachikuspa, imaraykuchus yachayku Tata 
Diosniykichej kamachin Moisesman kamachisqanta, kay cheqanejpi 
tiyakojkunata wañurachispa, qankunaman kay jallp'ata qosunaykichejta. 

25Kunanqa makiykipi kashayku. Qan noqaykuwan ruway imachá allin cheqantaj 
rijch'asunki, chayta, nispa. 

26Jinamanta Josueqa Gabaón llajtayojkunata israelitakuna wañuchinankuta 
mana saqerqachu. 

27Chaymantapacha Josueqa paykunata churarqa, Tata Diospa altarninpaj chantá 
israelitakunapaj ima llant'ata ruwanankupaj, yakuta aysamunankupaj ima, 

maynejtachá Tata Dios ajllakunan karqa, chaypi. Kunankama ajina ruwanayoj 
kashanku. 

Josué 10 

Amorreokunata atipanku 

1Jerusalenta kuraj kamachej Adonisedec Josuemanta uyarerqa imaynatachus 
Hai llajtata jap'isqanta, kuraj kamachejnintataj wañuchisqanta, chantá 
imaynatachus Jericó llajtata, kuraj kamachejnintawan chinkachisqanta. 
Uyarillarqataj Gabaón llajtayojkunapis israelitakunawan tratota ruwasqankuta, 
paykuna ukhupiñataj tiyakushasqankuta. 

2Chayrayku maytapuni manchachikorqa, imaraykuchus Gabaón llajtaqa jatun 
llajta karqa, Hai llajtamantapis astawan jatun. Chaypi tiyakojkunaqa manchay 
kallpasapa runakuna karqanku. 

3Chayrayku Jerusalenmanta kuraj kamachej Adonisedecqa Hebronta kuraj 
kamachej Hoanman, Jarmut llajtata kuraj kamachej Piranman, Laquis llajtata 
kuraj kamachej Jafiaman, Eglonta kuraj kamachej Debirman ima willachimorqa, 
kay jinata nispa: 

4Jamuspa, Gabaonpa contranpi maqanakuyta yanapawaychej, imaraykuchus 
paykunaqa Josuewan, israelitakunawan ima uj tratota ruwaykusqanku, nispa. 

5Ajinamanta phishqantin amorreo kuraj kamachejkuna tantaykukorqanku 
Jerusalenmanta, Hebronmanta, Jarmutmanta, Laquismanta, Eglonmanta ima. 
Chantá paykunaqa tukuy soldadonkukunata tantaykuytawan, Gabaón llajtaj 
chimpanpi jarakuspa, llajtata jap'inankupaj wakichikorqanku. 

6Chantá Gabaón llajtayojkunaqa Josué Gilgalpi kashajtin willachimorqanku: 
Ama mana niwaykuchu, kay kamachiykikunata yanapaj jamuwayku. 
Usqhayllata jamuychej jark'akunawaykupaj, yanapanawaykupajtaj, 
imaraykuchus tukuy amorreokunaj kuraj kamachejninkukuna tantaykukuspa, 
noqaykuwan maqanakoj jamuykunku, nispa. 

7Chayrayku Josueqa, tukuy soldadonkunawan, chantá maqanakunapaj wapu 
kajkunawan ima Gilgalmanta rerqanku. 

8Tata Diostaj Josueta nerqa: Ama manchachikuychu, noqa paykunata 
atipaykuchisqaykichej, nitaj mayqenninkupis qanman sayaykuyta 
atenqankuchu, nispa. 

9Chantá Josueqa Gilgalmanta tukuy tutantin rispa, amorreokuna mana 
yuyashajtillanku paykunawan maqanakoj yaykorqa. 

10Tata Diostaj amorreokunata maytapuni musphacherqa, Israel soldadokunata 
rikusqankurayku. Ajinata Josueqa soldadonkunawan khuska Gabaonpi ashkha 

amorreo soldadokunata wañucherqanku. Chaymantaqa Bet Joronman wicharej 
ñannejta paykunata qhatiykorqanku, chantá Azecakama, Macedakama ima 
amorreokunata wañuchispa rillarqankupuni. 

11Chantá amorreokuna Bet Jorón urayta israelitakunamanta ayqekushajtinku, 
Tata Diosqa paykunaj patankuman runtu chhikachajta chijchi parata 
parachimorqa. Chay chijchi para amorreokunata astawan ashkhata 
wañucherqa, israelitakuna espadawan wañuchisqankumanta nisqaqa. 

12Maypachachus Tata Dios amorreokunata israelitakunawan atipaykucherqa 
chaypacha, Josueqa israelitakuna rikushajtinku, Tata Dioswan parlaspa, nerqa: 
Inti, Gabaonpi sayay. Qanpis killa, Ayalón vallepi sayallaytaj, nispa. 

13Intiwan, killawantaj sayarqanku, israelitakuna awqankuta 
tukuchinankukama. Chayqa Cheqan Runaj qhelqasqan qhelqapi kashan. Chantá 
inteqa uj p'unchayta jina, chawpi p'unchaypi sayarqa. 

14Chay jina jatun p'unchayqa mana jayk'ajpis karqachu, ni qhepamanpis 
kanqachu, imaraykuchus Tata Diosqa uj runaj mañakusqanta uyarerqa. Ajinata 
ruwarqa, imajtinchus Tata Diosqa chaypacha israelitakunaman kutikuspa, 
paykunarayku maqanakorqa. 

15Chay qhepata Josué, tukuy israelitakuna ima Gilgalpi jarankuman 
kutiporqanku. 

16Chay phishqa amorreo kuraj kamachejkunataj ayqekuspa, Macedapi chhanka 
jusk'uman pakaykukorqanku. 

17Jinapi Josueman willarqanku chay phishqa kuraj kamachejkuna Maceda 
chhanka jusk'upi pakakushasqankuta. 

18Chantá Josué kamacherqa: Jatuchaj rumikunata tanqaykuspa, chay chhanka 
jusk'uta wisq'aykuychej, punkumantaj qhawajkunata churaychej. 

19Qankunatajrí ama chayllapi kaychejchu. Awqaykichejta qhatiykuychej, 
qhepapi kaj soldadokunatataj wañurachiychej. Ama saqeychejchu llajtankuman 
kutejta, imaraykuchus Tata Diosniykichej makiykichejman paykunata 
jaywaykusunkichej, nispa. 

20Jinataj Josuewan, israelitakunawan ima amorreokunata yaqha tukuyninkuta 
wañuracherqanku. Wakin qhepakoj amorreokunarí sumaj perqawan 
muyurisqa llajtakunaman pakaykukorqanku. 

21Israelitakunatajrí Macedapi jarankuman, maypichus Josué kasharqa chayman, 
tukuyninku walejpacha kutimporqanku. Chaymantaqa ni pi israelitakunaj 
contranta parlarej karqachu. 

22Chantá Josué nerqa: Chhanka jusk'uta kicharispa, chay phishqa kuraj 
kamachejkunata orqhomuychej, nispa. 

23Ajinata israelitakunaqa chay phishqa kuraj kamachejkunata chhanka 
jusk'umanta orqhomorqanku. Chay kuraj kamachejkuna karqanku 
Jerusalenmanta, Hebronmanta, Jarmutmanta, Laquismanta, chantá Eglonmanta 
ima. 

24Josueman pusamojtinkutaj, Josué israelitakunamanta tukuy qharikunata 
wajyarqa, jinataj soldadokunata kamachejkunaman nerqa: Qayllamuychej, 
chantá kay kuraj kamachejkunaj kunkankuman chakiykichejta churaychej, 
nispa. Paykunataj qayllaykuytawan, kuraj kamachejkunaj kunkankuman 
chakinkuta churarqanku. 

25Chantá Josué nillarqataj: Ama manchariychejchu, nitaj llawch'iyaychejchu, 
astawanqa kallpachakuychej, waputaj kaychej, imaraykuchus Tata Diosqa 
ajinatapuni ruwanqa qankunawan maqanakoj tukuy awqaykichejta, nispa. 

26Chaymanta Josueqa chay kuraj kamachejkunata espadawan wañuracherqa, 
jinaspataj, sapa ujta uj sach'aman warkhuracherqa. Chaypitaj ayankoqa 
ch'isiyaykunankama warkhurayarqa. 

27Inti chinkaykushajtintaj, Josueqa chay warkhusqa ayakunata 
urayk'uchichimorqa. Chaymantataj, may jusk'upichus pakakusqanku 
chayllamantaj wijch'uykamunankuta kamacherqa. Israelitakunataj jusk'uman 
chay ayakunata wijch'uykamuytawan, punkuta jatuchaj rumikunawan sumajta 
wisq'aykorqanku. Chaytaj kunankama ajina kashan. 

Waj llajtakunatapis jap'illankutaj 

28Chay kikin p'unchayllataj Josueqa Maceda llajtata jap'ispa, chay 
llajtayojkunata, chantá kuraj kamachejnintapis espadawan wañuracherqa. 
Ajinata mana uj puchuyojta wañurachispa, ch'inpachata chay llajtata 
saqerparerqa. Maceda llajtaj kuraj kamachejninta ruwarqa, imaynatachus Jericó 
llajtaj kuraj kamachejninta ruwarqa, kikillantataj. 

29Chantá Josueqa Macedamanta israelitakunata pusariykukuspa, Libna 
llajtatañataj muyuykuspa, maqanakorqa. 

30Tata Diosqa chay llajtatapis, kuraj kamachejnintawan khuska 
israelitakunawan atipaykuchillarqataj. Chantá paykunaqa chay llajtapi tukuy 
tiyakojkunata ni ujta saqespa wañuracherqanku. Libna llajtaj kuraj 
kamachejnintapis, imaynatachus Jericó llajtaj kuraj kamachejninta ruwarqa, 
kikillantataj ruwarqa. 

31Chaymantataj Josuewan israelitakunawanqa Libna llajtata jap'iytawan, Laquis 
llajtamanñataj rerqanku. Chayman chayaspataj, llajtata muyuykuytawan 
maqanakorqankupacha. 

32Q'ayantintaj Tata Diosqa Laquis llajtayojkunata israelitakunawan 
atipaykucherqa. Paykunaqa chay llajtapi tukuy tiyakojkunata 
wañuracherqanku, imaynatachus Libna llajtapi ruwarqanku, kikinta. 

33Chantá Guezermanta Horán sutiyoj kuraj kamachejñataj Laquis 
llajtayojkunaman kutikuspa, israelitakunawan maqanakoj tukuy 
soldadonkunawan jamorqa. Chaywanpis Josueqa paytapis, jinataj tukuy 
soldadonkunatawan ima, tukuyninta wañuracherqa. 

34Chantá Josueqa tukuy israelitakunawan ima Laquis llajtamanta Eglón 
llajtamanñataj rerqanku. Eglón llajtaman chayaspataj, maqanakorqankupacha. 

35Chantá chay p'unchaypacha chay llajtata jap'ispa, chay llajtapi tukuy 
tiyakojkunata espadawan wañuracherqanku, imaynatachus Laquispi 
ruwarqanku, jinallatataj. 

36Eglón llajtamanta Hebrón llajtamanñataj Josuewan, tukuynin 
israelitakunawan rispa, maqanakullarqankutaj. 

37Chay llajtaman yaykuytawan, kuraj kamachejninta, jinallataj tukuy chay 
llajtapi tiyakojkunata espadawan wañuracherqanku. Jinallataj qayllanpi 
llajtakunapipis, imaynatachus Eglonpi ruwarqanku, kikinta ruwallarqankutaj. 

38Chantá Josueqa, tukuy israelitakunawan ima Debir llajtamanñataj 
kutirimuspa, chay llajtayojkunawan maqanakullarqankutaj. 

39Chay Debir llajtaman yaykuykuspataj, kuraj kamachejninta, chay llajtapi tukuy 
tiyakojkunatawan ima ni uj puchuyojta espadawan wañuracherqanku. Jinallataj 
qayllanpi llajtakunapipis tukuynin runakunata wañuracherqanku, 
imaynatachus Hebronta, Libnata, kuraj kamachejninta ima ruwarqanku, ajinata. 

40Ajinata Josueqa chay tukuynin llajtata jap'erqa, orqo kinraykunapi tiyakoj 
kuraj kamachejkunata wañurachispa. Néguev orqokunapi, wichay 
pampakunapi, wichaynejpi tiyakojkunata ima tukuynintapuni wañuracherqa, 
Israelpa Tata Diosnin kamachisqanman jina. 

41Chay kuraj kamachejkunata wañurachispa, Josueqa Cadés Barneamantapacha 
Gazakama, chantá tukuy Gosén jap'iyta Gabaonkama jap'ikaporqa. 

42Ajinata Josueqa ujllapi jallp'ankuta jap'ikaporqa, imaraykuchus Israelpa Tata 
Diosnin israelitakunaman kutikuspa, paykunarayku maqanakorqa. 

43Chaymanta Josueqa tukuy israelitakunawan ima Gilgalpi jarankuman 
kutiporqanku. 

Josué 11 

Josueqa Jabinta payta yanapajkunatawan atipan 

1Chantá Jazormanta kuraj kamachej Jabín, israelitakuna imatachus 
ruwasqankuta yachaspa, Madonmanta kuraj kamachej Jobabta, jinallataj 
Simeronmanta kuraj kamachejta, chantá Acsafmanta kuraj kamachejta ima 
yanapanankuta nirikorqa. 

2Chantá willachimullarqataj wichaynej orqorara cheqanejpi kuraj 
kamachejkunaman, Cineret qocha uraynej Arabapi kajkunaman, ura pampapi 
kajkunaman, Dormanta inti yaykuynejpi tiyakojkunaman ima. 

3Willachillarqataj inti llojsimuynejpi tiyaj cananeokunaman, inti yaykuynejpi 
kajkunaman, amorreokunaman, heteokunaman, ferezeokunaman, orqo 
kinraykunapi tiyakoj jebuseokunaman, Mispá jap'iypi Hermón orqo k'uchupi 
tiyakoj heveokunaman ima tantakuspa, uj tratota ruwanankupaj. 

4Ajinamanta tukuy chay kuraj kamachejkunaqa mama qochapi t'iyu jina, may 
chhika soldadokunawan, may chhika caballokunawan, carretakunawan ima 
maqanakoj llojsimorqanku. 

5Chantá chay kuraj kamachejkuna tantaykukuspa, israelitakunawan 
maqanakunankupaj Merón mayu chimpapi jarakorqanku. 

6Tata Diostaj Josueta nerqa: Ama paykunata manchachikuychu. Noqaqa q'aya 
kunanta jina tukuyninkuta wañusqata qankunaman jaywaykusqaykichej. 
Qantaj caballonkunaj chaki ankunkuta khuchuspa p'itiranki, carretankutataj 
ninawan kanaykunki, nispa. 

7Chaymanta Josueqa tukuy soldadonkunawan khuska, Merón mayu chimpapi 
kashajtinku kaymanta jinalla paykunawan maqanakoj yaykuykorqanku. 

8Tata Diostaj paykunata israelitakunawan atipaykucherqa, israelitakunataj 
paykunata wañuracherqanku. Wakinkunata Sidón jatun llajtakama 
qhatiykorqanku, chaymantataj Misrefot Mayinkama, inti llojsimuynejpi Mispá 
pampakama ima tukuyninkuta tukuchinankukama wañucherqanku. 

9Chantá Josueqa Tata Diospa kamachisqanta kasuspa, caballonkukunaj chaki 
ankunkuta khuchuspa, p'itirarqa, jinallataj carretakunatapis ruphaykucherqa. 

10Chaymanta kutimuspataj, Josuewan soldadonkunawan ima Jazor llajtata 
espadawan jap'erqanku, maypichus chay kuraj kamachejkuna tratota 
ruwasqanku, chayta. Jabín sutiyoj kuraj kamachejtapis chaypi wañucherqanku. 

11Jazor llajtapi tiyakojkunata ni uj puchuyojta espadawan wañuracherqanku, 
llajtapi kaj chhikata phirispa. Jinaytawantaj, Jazor llajtata ruphaykucherqanku. 

12Ajinata Josueqa tukuynejmanta tantakoj kuraj kamachejkunaj llajtankukunata 
jap'erqa, jinallatataj kuraj kamachejkunatapis espadawan wañuracherqa. Tukuy 
imankutataj phirerqanku, Tata Diospa kamachin Moisés kamachisqanman jina. 

13Chaywanpis israelitakunaqa orqokunapi kaj llajtakunata mana 
ruphacherqankuchu. Josueqa Jazor llajtallata ninawan kanaykorqa. 

14Israelitakunaqa chay llajtakunapi tiyakojkunata tukuyninta mana uj 
puchuyojta espadawan wañuracherqanku. Chaywanpis imankuchus kajta, 
jinataj uywankukunatawan ima jap'ikaporqanku. 

Josué Moisespa kamachisqanta junt'an 

15Imaynatachus Tata Dios kamachin Moisesman nisqa, kikillantataj Moisesqa 
Josueman kamachisqa. Chantá Josueqa mana pantaspa kikinta ruwarqa. 

16Jinamanta Josueqa tukuy chay cheqanejta jap'erqa: Orqonejta, tukuy Néguev 
jap'iyta, tukuy Gosén jap'iyta, pampapi jallp'ata, Jordán valleta. Chantá Israel 
suyupi orqonejta, pampapi jallp'ata ima jap'illarqataj. 

17Josué atipaspa jap'isqanqa Jalac orqomantapacha Seirkama, chantá Hermón 
orqo k'uchupi Líbano pampapi Baal Gadkama karqa. Josueqa chay 
llajtakunamanta kuraj kamachejkunata jap'ispa, wañuracherqa. 

18Josueqa chay cheqanejmanta kuraj kamachejkunawan unayta maqanakorqa. 

19Chay cheqanejpi tiyakojkunaqa ni mayqen israelitakunawan tratota 
ruwarqankuchu. Gabaonpi tiyakoj heveokunalla tratota ruwarqanku. Chay waj 
llajtakunatarí israelitakuna maqanakuspa jap'erqanku. 

20Tata Diospuni chay llajtayojkunaj sonqonkuta rumiyacherqa, 
israelitakunawan maqanakoj sayaykunankupaj. Ajinata Diosqa israelitakuna 
mana khuyakuspa tukuyninta wañuchinankupaj ruwarqa, Tata Dios Moisesman 
kamachisqanman jina. 

21Chaypachallataj Josueqa Hebrón orqopi tiyakoj anaquitakunaj tukuy 
llajtankutawan phiriykullarqataj: Debir llajtata, Anab llajtata, Judá jap'iypi 
orqorara cheqanejpi tiyakojkunata, Israelpi orqorara cheqanejpi tiyakojkunata 
ima. 

22Ajinamanta Israel suyupi jatunkaray runaj Anac sutiyoj ayllunmanta ni uj 
qhepakorqachu. Wakin anaquitakuna Gazapi, Gatpi, Asdodpi imalla kawsashaj 
qhepakorqanku. 

23Ajinata Josueqa chay tukuy jallp'ata jap'erqa, Tata Dios Moisesman 
kamachisqanman jina. Chaymantataj israelitakunaman, mashkha jatun 
aylluchus kasqankuman jina paykunajta kananpaj rak'irarqa. Chay qhepata 
manaña maqanaku, ni ima ch'ajwapis karqañachu. 

Josué 12 

Moisespa atipasqan 

1Israelitakunaqa Jordán mayoj inti llojsimuynejpi kay kuraj kamachejkunata 
atiparqanku. Jap'isqanku jallp'ataj Arnón wayq'omantapacha Hermón 
orqokama karqa, chantá Jordán mayoj inti llojsimuynejpi vallenkunantin ima. 

2Amorreokunaj kuraj kamachejninkumanta ujnin Sijón karqa, paytaj Jesbonpi 
tiyakorqa. Payqa Galaad khuskanninkama kamacherqa, jap'iynintaj patanejman 
Jaboc mayumantapacha, uraynejman Arnón mayukama karqa. Inti 
llojsimuynejman, jinataj Aroer llajtakama jap'iynin karqa. Inti yaykuynejman 
jinataj jap'iynenqa Arnón vallej khuskanninmantapacha Wañusqa Qochakama 
karqa. 

3Inti yaykuynejman mojonnenqa Jordán mayu karqa, patanejmantaj Cineret 
qochakama karqa, uranejmantaj Wañusqa Qochakama karqa. Jinallataj 
jap'iynenqa Wañusqa Qochamanta inti llojsimuynejman jina Bet Yesimot 
llajtakama, chantá Pisga orqokama karqa. 

4Moisés chantá israelitakunaj atipasqanku ujnin kaj kamachejtaj, Basanmanta 
kuraj kamachej Og karqa. Payqa refaitakunamanta qhepa kaj karqa. Kamachej 
Ogqa Astarotpi chantá Edrey sutiyoj llajtakunapi kamacherqa. 

5Jap'iynenqa patanejman Hermón Orqokama karqa, inti llojsimuynejmantaj 
Salca llajtakama, inti yaykuynejmantaj tukuy Basanpa jap'iynin, Gesurpa 
jap'iynin, chantá Macáj jap'iyninwan tinkuykama karqa. Chay jawa Galaadmanta 
patanejman, Jesbonpi kuraj kamachej Sijonpa jap'iyninkama kamachillarqataj. 

6Chay kuraj kamachejkunata Tata Diospa kamachin Moiseswan, 
israelitakunawan atipasqanku. Moisestaj chay jap'isqanku jallp'ata Rubén jatun 
aylluman, Gad jatun aylluman, chantá Manasés khuskan jatun aylluman ima 
rak'irarqa. 

Josuéj atipasqan 

7Josuewan, israelitakunawan imarí Jordán mayu inti yaykuynejpi kuraj 
kamachejkunata atiparqanku, Líbanoj vallenpi Baal Gadmantapacha, 
Edommanta uranejman Jalac orqokama. Josueqa chay jallp'ata 
israelitakunaman wiñaypaj paykunajta kananpaj rak'irarqa, mashkha jatun 
aylluchus kasqankuman jina. 

8Chay rak'isqan jallp'a karqa: Orqorara cheqanejpi jallp'a, Jordán mayunejpi 
valle, inti yaykuynejman orqorara jallp'a, uranejmantaj ch'innejpi jallp'a ima. 
Chaynejpi ñawpajta jeteokuna, amorreokuna, cananeokuna, ferezeokuna, 
heveokuna, jebuseokuna ima tiyakorqanku. 

9Israelitakunaqa kay llajtakunaj kuraj kamachejninkuta atiparqanku: 
Jericomanta, Haimanta ima. Chayqa Betel qayllallapi karqa. 

10Kay llajtakunamanta kuraj kamachejkunata atipallarqankutaj: 
Jerusalenmanta, Hebronmanta, 

11Jarmutmanta, Laquismanta, 

12Eglonmanta, Guezermanta, 

13Debirmanta, Gedermanta, 

14Jormamanta, Aradmanta, 

15Libnamanta, Adulanmanta, 

16Macedamanta, Betelmanta, 

17Tapuajmanta, Jefermanta, 

18Afecmanta, Saronmanta, 

19Madonmanta, Jazormanta, 

20Simerón Meronmanta, Acsafmanta, 

21Tanacmanta, Meguidomanta, 

22Cedesmanta, Carmelo orqopi Jocneanmanta, 

23Dormanta, Gilgalpi Goyinmanta, 

24chantá Tirsamanta kuraj kamachejta ima atipallarqankutaj. Tukuyninpi 
israelitakunaj atipasqanku kuraj kamachejkunaqa kinsa chunka ujniyoj 
karqanku. 

Josué 13 

Manaraj jap'isqanku jallp'a 

1Josué machituña kashajtin, Tata Dios payta nerqa: Qanqa ancha machuña 
kashanki. Chaywanpis jallp'a jap'inaqa ashkharaj kashan. 

2Jap'inaraj kashan, chay jallp'aqa kaykuna kanku: Filisteokunajta chantá 
gesureokunajta tukuy jallp'anku, 

3Sijor wayq'omantapacha, Egiptomanta inti llojsimuyninnejpi, Ecronwan 
mojonkama. Chayqa cananeokunaj jallp'anku kashan. Cananeokunaj jap'iyninpi 
phishqa kuraj kamachejkuna kanku, paykunaqa Gazapi, Asdodpi, Ascalonpi, 
Gatpi, Ecronpi ima tiyakunku. Jinallataj aveokunaj jallp'anku jap'inaraj 
kashallantaj. 

4Uraynejmantaj tukuy cananeokunaj jap'iyninku kashan, sidoniokunaj llajtanku 
Megaramantapacha Afeckama, amorreokunaj jap'iyninkoj mojonkama. 

5Guiblitakunaj jap'iyninkuta jap'ina kashallantaj tukuy Líbano inti 
llojsimuynejkama, Baal Gadmanta Hermón Orqomanta uraynejman, Jamatman 
yaykunakama. 

6Israelitakuna yaykusqankuman jina noqaqa orqorara cheqanejpi, Libanomanta 
Misrefot Mayinkama tiyakoj sidoniokunata wijch'usaj. Qantaj chay jallp'ata 
israelitakunaman chayaqenkupaj rak'irapunki, imaynatachus kamachishayki, 
chayman jina. 

7Chay jallp'ataqa jisq'on jatun aylluman, chantá Manasés khuskan jatun 
aylluman ima qonki, nispa. 

8Rubén jatun aylluwan, Gad jatun aylluwan, chantá Manasés khuskan jatun 
aylluwanqa Jordán mayu chimpapi, inti llojsimuynejpi, jallp'ata jap'isqankuña, 
imaraykuchus Moisés paykunaman chayaqenkupaj rikuchipusqaña. 

9Jap'iyninkoj tinkuynenqa karqa: Arnón wayq'o kantupi Aroermantapacha, 
Dibonkama, valle chawpipi llajtantin, Medeba tukuy pampannintin ima. 

10Jinallataj amorreokunaj kuraj kamachejninku Sijonpa tukuy llajtantinta, 
amonitakunaj jap'iyninku tinkuykama jap'erqanku. Sijonqa Jesbonpi 
kamacherqa. 

11Paykunallapajtaj Galaad jap'iy karqa, gesureokunaj jap'iyninku, macateokunaj 
jap'iyninku ima, jinallataj Hermón Orqo, tukuy Basán jap'iy Salcakama karqa. 

12Chantá Basanmanta kuraj kamachej Ogpa jap'iyninta jap'ikapullarqankutaj. 
Payqa Astarotpi, Edreypi ima kamacherqa, payqa refaitakunamanta qhepa kaj 
karqa. Paykunatamin Moisesqa atipaspa chinkachisqa. 

13Gesureokunatawan, macateokunatawan ima israelitakuna mana 
wijch'usqankuchu. Chayrayku paykunaqa Israel suyupi kunankama 
tiyakushankuraj. 

14Leví jatun ayllumanrí Moisés mana jallp'ata qosqachu. Paykunaqa 
israelitakuna Tata Diosman jaywanata apamusqankumanta kawsananku karqa, 
Tata Diospa kamachisqanman jina. 

15Moisesqa Rubén jatun aylluman, mashkhachus kasqankuman jina jallp'ata 
qosqa. 

16Jallp'a jap'isqankoqa Arnón Wayq'o kantupi Aroermantapacha, valle chawpipi 
llajtantin, Medeba tukuy pampantinkama karqa. 

17Chaymanta Jesbón, pampapi kaj tukuy llajtantin karqa: Dibón, Bamot Baal, Bet 
Baal Megón, 

18Yahás, Cademot, Mefagat, 

19Quiriatayin, Sibemá, vallepi kaj moqopi Séret Sajar, 

20Bet Pegor, Pisga orqoj kinraykunan, Bet Yesimot, 

21chantá pampapi llajtakuna ima karqa. Chayqa amorreokunaj kuraj 
kamachejninku Sijonpa tukuy jap'iynin karqa, pichus Jesbonpi kamacherqa, 

chaypata. Moisesqa Sijonta, chantá payta yanapajkuna Madianmanta 
kurajkunata atipallasqataj: Evita, Requenta, Surta, Jurta, Rebata ima. 

22Jinallataj israelitakunaqa Beorpa churin watoj Balaamtapis 
wañuchillarqankutaj. 

23Rubén jatun aylloj jap'iynin, mashkhachus kasqankuman jina jap'isqanku 
jallp'a, llajtakunayoj, juch'uy llajtakunayoj karqa, chay jap'iyninkutaj Jordán 
mayu tinkuykama chayarqa. 

24Gad jatun ayllumanpis Moisesqa jallp'ata qollasqataj, mashkhachus 
kasqankuman jina. 

25Paykunamantaj Galaad jap'iymanta kaj tukuy llajta, chantá Jazerpa jap'iynin 
ima chayarqa, chantá amonitakunaj khuskan jap'iyninku ima, chaytaj Rabá 
chimpapi Aroer llajtakama karqa. 

26Gad jatun ayllojta jap'iyninku kallarqataj Jesbonmanta, Ramat Mispakama, 
chantá Betonín, Majanayinmanta Debirwan tinkuykama. 

27Vallenejpitaj Bet Aram, Bet Nimrá, Sucot, chantá Safón ima paykunaman 
chayarqa. Chay jallp'aqa Jesbonpi Sijonpa kuraj kamachejmanta puchoj karqa. 
Ajinaqa jap'iyninkoqa Jordán Mayoj inti llojsimuynejmanta, Cineret Qochaj uran 
kantunkama karqa. 

28Chaymin Gad jatun ayllupaj mashkhachus kasqankuman jina jallp'anku karqa. 
Chay jallp'aqa jatuchaj llajtakunayoj, chantá juch'uy llajtakunayoj ima karqa. 

29Chaymanta Moisesqa Manasés khuskan jatun aylluman, mashkhachus 
kasqankuman jina jallp'ata qopullasqataj. 

30Paykunaj jallp'ankoqa Majanayinmantapacha tukuy Basanpa jap'iyninkama 
karqa, chay niyta munan Basanmanta kuraj kamachej Ogpa kamachisqan jap'iy 
chantá Yairpa jap'iynin ima. Tukuyninpi sojta chunka llajtakuna karqanku. 

31Kay khuskan jatun aylluman, pikunachus Manasespa wawan Maquirpa 
mirayninmanta karqanku, chaykunaman Moisés Galaad jap'iypa khuskanninta 
qosqa. Chaytawan khuska Astarot llajtata chantá Edrey llajtatawan qollasqataj. 
Kay llajtakunapi Og sutiyoj kuraj kamachej kamachisqa. 

32Ajinata Moisesqa Jericomanta inti llojsimuynejpi Jordán mayu chimpapi, 
Moabpa jap'iyninta paykunaman qosqa. 

33Leví jatun ayllumanrí Moisés mana jallp'ata qosqachu, imaraykuchus 
paykunaj chayaqenkoqa Israelpa Tata Diosnin karqa, Tata Diospa nisqanman 
jina. 

Josué 14 

Josué Canaán jallp'ata rak'iran 

1Eleazar sacerdotewan, Nunpa churin Josué chantá israelitakunaj 
kurajninkukuna ima israelitakunaman Canaán suyoj jap'iyninta qorqanku. 

2Jisq'on jatun ayllukuna chantá Manasespa khuskan jatun ayllu ima chay 
jallp'ata suerteta choqaspa rak'inakorqanku, Tata Dios Moisesman 
kamachisqanman jina. 

3Israelitakuna manaraj Jordán mayuta chimpashajtinku, Moisesqa Rubén jatun 
aylluman, Gad jatun aylluman, chantá Manasés khuskan jatun aylluman ima 
jallp'ata qosqaña. Leví jatun ayllumanrí manapuni jallp'ata qosqachu. 

4Joséj churinkunaj mirayninmanta iskay ayllu karqanku, Manaseswan, 
Efrainwan ima. Leví jatun ayllumanrí mana uj chhikan jallp'allapis chayarqachu. 
Paykunamanqa tiyakunankupaj Moisés llajtakunata, uywa michinantinta imalla 
qorqa. 

5Ajinata israelitakunaqa Tata Dios Moisesman kamachisqanman jina, jallp'ata 
rak'inakorqanku. 

Calebman jallp'ata qonku 

6Uj kuti Judá jatun ayllumanta kajkuna Josuewan parlaj Gilgalman rerqanku. 
Chantá Cenazpa mirayninmanta Yefunej churin Caleb Josueta nerqa: Cadés 
Barneapi qanmanta, noqamantawan Tata Diosqa kamachin Moisesman 
imatachus nisqanta qan allinta yachanki. 

7Tawa chunka watayoj kashajtiy, Moisesqa Cadés Barneamanta jallp'ata 
qhawamojta kachawarqa. Kutimuspataj, noqaqa imatachus rikusqayta maychus 
kajta willarqani. 

8Noqawan rejkunarí mana cheqanta willaspa, israelitakunaj sonqonkuta 
iskayrayacherqanku. Noqarí Tata Diosniy imatachus nisqanta junt'arqani. 

9Chaypacha Moisés tiluspa, niwarqa: Maynejmanchá chakiykita churanki, chay 
jallp'a qanpaj, wawaykikunapaj ima wiñaypaj kanqa, Tata Diosniypa nisqanta 
junt'asqaykirayku, nispa. 

10Tata Dios ajinata Moisesman nisqanqa tawa chunka phishqayoj wataña 
kashan. Chayta nerqa israelitakuna ch'innejllataraj jamushajtinku, nisqanman 
jinataj Diosqa kunankama kawsachiwan. Qhaway, kunanqa ñapis pusaj chunka 
phishqayoj watayojña kashani. 

11Jinapis kallpaypiraj kani, maypachachus Moisés jallp'ata qhawajta 
kachawarqa, chaypacha jina. Ñawpajta jina maqanakuyta atiniraj, jinallataj 
maymanpis riyta. 

12Chayrayku orqorara jallp'ata qoway ari, mayqentachus Tata Dios qonawanta 
nerqa, chayta. Qan yachanki chaynejpi jatunkaray runa Anacpa churinkuna 

sumaj phatu perqawan muyuykusqa llajtakunapi tiyakusqankuta. Chaywanpis 
noqaqa Tata Diospa yanapawasqanwan chay runakunata wijch'usaj, Tata 
Diospa nisqanman jina, nispa. 

13Chantá Josueqa Yefunej churin Calebta samincharqa. Chantá paypata, jinataj 
churinkunajtawan kananpaj, Hebrón cheqanejta qoporqa. 

14Ajinamanta Hebrón cheqanejqa kunankama Yefunej churin Calebpata chantá 
churinkunajpata ima jap'iynin kashan, Israelpa Tata Diosninta kasusqanrayku. 

15Hebronpa ñawpaj sutenqa Quiriat Arbá karqa, imaraykuchus Arbaqa 
jatunkaray runa Anacpa mirayninmanta karqa. Chaymanta qhepamanqa chay 
cheqanejpi manaña ni ima maqanaku karqachu. 

Josué 15 

Judá jatun aylloj jap'iynin 

1Judá jatun ayllu mashkhachus kasqankuman jina suerteta choqaspa 
jap'isqanku jallp'aqa Edompa jap'iyninwan tinkuykama karqa, uraynejmantaj 
Zin nisqa ch'innejkama karqa. 

2Uraynejman mojonqa Wañusqa Qocha kantumantapacha karqa. 

3Chaymanta mojonnenqa uraynejman Acrabín q'asanta, Zin nisqa ch'innejkama 
rillarqapuni, chaymanta Cadés Barneakama wicharerqa, chaymantataj 
Jesronman rerqa. Adarninta wicharispataj, Carcanta muyuykamorqa. 

4Chaymanta mojonnenqa Asmón llajtakama karqa, chaymantataj Egipto 
mayuman llojserqa, Jatun Mama Qochapitaj tukukorqa. Uranejman mojonqa 
chay karqa. 

5Inti llojsimuynejman mojonqa Wañusqa Qochawan, Jordán mayuwan 
tinkuykama karqa. Chaymanta wichaynejman mojón qallarerqa, 

6chaynejmanta Bet Joglanejta wicharerqa, chaymantataj wichaynejpi Bet 
Arabanejta pasarqa, Rubenpa churin Boán nisqa qaqamantaj chayarqa. 

7Chaymanta mojonqa Acor vallemantapacha Debirman wicharerqa, 
chaymantataj Gilgalman kutirimorqa, chaytaj Adumín q'asaj ñawpaqenpi karqa. 
Chaymanta mojonqa Ensemes yaku juturikama rillarqapuni, Roguel nisqa 
juturikama llojserqa. 

8Chaymanta mojonqa Ben Jinón vallenejta, Jebuspa uray kantunta rillarqapuni, 
chay niyta munan Jerusalennejta. Chaymanta Jinón vallej inti chinkaykuy 
chimpan orqo puntannejta rerqa, chantá Refayin valleman urayk'amorqa. 

9Chay mojonmanta orqo puntanta Neftoapi yaku juturikama muyuykamorqa, 
chaymantaqa Efrón orqopi llajtankunata, Baalá nisqa chayninta pasarqa, chaytaj 
Quiriat Yearín, nisqa kashan. 

10Baalapi chay mojonmanta inti chinkaykuynejta Seir orqokama kutirimorqa, 
chaymanta Yearín orqoj patannejta rillarqapuni, chaytaj Quesalón nisqa kashan. 
Chaymanta mojonqa Bet Semeskama urayk'orqa, chaymantataj Timnaman 
chayarqa. 

11Jinallataj mojonqa Ecronpa wichaynin inti llojsimuyninnejta rillarqataj, 
chaymantataj Sicronpa wasanta muyuykamuytawan, Baalá orqonejta rerqa, 
chaymantaqa Jabnelman llojserqa, Jatun Mama Qochapitaj tukukorqa. 

12Inti yaykuynejman mojonnenqa Jatun Mama Qochakama karqa. Judá jatun 
aylloj jap'iyninpa mojonnenqa tukuy muyuynintinpi chaykunamin karqa, 
mashkhachus kasqankuman jina. 

Calebqa Hebronta, chantá Debir llajtatawan jap'in 

(Jue 1.10-15) 

13Josueqa, Tata Diospa kamachisqanman jina Judá jatun aylloj jap'iynin ukhupi 
Yefunej churin Calebman jallp'ata qorqa. Payman Quiriat Arbá llajtata qorqa. 
Chay llajtaqa Anacpa churinkunaj jatun llajtanku karqa. Quiriat Arbá llajtata 
aswan qhepanejman Hebrón, nispa suticharqanku. 

14Chay llajtamanta Calebqa Anacpa kinsantin churinkunata wijch'orqa: Sesayta, 
Ajimanta chantá Talmayta ima. 

15Chaymantataj Debir llajtapi tiyakojkunawan maqanakoj rerqa. Chay llajtaj 
ñawpa sutin Quiriat Séfer karqa. 

16Chaypacha Calebqa nerqa: Pichá kay Quiriat Séfer llajtata maqanakuspa 
jap'ejman ususiy Acsata warminpaj qosaj, nispa. 

17Chantá Cenazpa churin Otoniel chay llajtata jap'erqa. Payqa Calebpa 
wawqenpa churin karqa. Calebtaj Otonielman Acsa sutiyoj ususinta warmin 
kananpaj qorqa. 

18Warminta wasinman pusakapushajtin, Otoniel Acsata nerqa tatan Calebmanta 
llank'ana jallp'ata qochikunanta. Acsataj rispa, burronmanta urayk'uspa, 
tatanman qayllaykorqa. Calebtaj payta taporqa: Imatataj munashanki, wawáy? 
nispa. 

19Acsataj nerqa: Ujta qonawaykita mañakuyki. Néguev ch'innejpi jallp'ata 
qowankiña, jinaqa yaku juturiyoj jallp'ata qollawaytaj ari, nispa. Tatan Calebtaj 
patanejpitaj, uranejpitaj yaku juturiyoj jallp'ata qorqa. 

Judá jatun aylloj llajtankuna 

20Judá jatun ayllumanta mashkhachus kasqankuman jina jallp'a jap'isqanku 
kaykuna karqa: 

21Uranejman Edompa jap'iyninwan tinkuypi jap'isqan Judáj chay llajtankuna 
kaykuna karqanku: Cabsel, Edar, Jagur, 

22Cina, Dimona, Adada, 

23Cedes, Jazor, Itnán, 

24Zif, Telén, Bealot, 

25Jazor Jadatá, Queriot, Jesrón ima, Jesronpa ujnin sutintaj Jazor karqa, 

26Amán, Semá, Molada, 

27Jasar Gadá, Jesmón, Bet Pélet, 

28Jasar Súal, Berseba, Bizotia, 

29Baalá, Iyín, Esén, 

30Eltolad, Quesil, Jormá, 

31Siclag, Madmana, Sansana, 

32Lebaot, Siljín, Ayin chantá Rimón ima. Tukuyninpi iskay chunka jisq'onniyoj 
llajtakuna, juch'uy llajtakunantin ima karqanku. 

33Pampapi kaj llajtakunataj kaykuna karqanku: Estaol, Sorá, Asena, 

34Zanoaj, Enganín, Tapuaj, Enam, 

35Jarmut, Adulán, Soco, Azeca, 

36Sagarayin, Aditayin, Gedera, chantá Guederotayin ima. Tukuyninpi chunka 
tawayoj llajtakuna, tukuy juch'uy llajtakunantin ima karqanku. 

37Chantá kallarqataj kay llajtakuna: Senán, Jadasá, Migdal Gad, 

38Dileán, Mispá, Yoctel, 

39Laquis, Boscat, Eglón, 

40Quebón, Lamán, Quitlís, 

41Gederot, Bet Dagón, Noamá, Maceda ima. Tukuyninpi chunka sojtayoj 
llajtakuna, chantá tukuy juch'uy llajtakunantin ima karqanku. 

42Kallarqataj: Libna, Eter, Asán, 

43Yiftá, Asena, Nesib, 

44Keila, Aczib, Maresa ima. Tukuyninpi jisq'on llajtakuna, tukuy juch'uy 
llajtakunantin ima karqanku. 

45Chantá Ecrón llajta, juch'uy llajtakunantin ima kallarqataj. 

46Kallarqataj Ecronmanta mama qocha nisqakama, Asdod qayllapi kaj 
jallp'antin, juch'uy llajtakunantin ima. 

47Chantá Asdod llajta, juch'uy llajtantinkuna ima kallarqataj. Jinallataj Gazapis, 
juch'uy llajtakunantin ima kallarqataj, Egipto mayukama, chantá Jatun Mama 
Qocha nisqa kantunkama. 

48Orqonejpipis kay llajtakuna Judaman chayallarqataj: Samir, Jatir, Soco, 

49Daná, Quiriat Saná, ujnin sutin Debir karqa, 

50Anab, Estemoa, Anín, 

51Gosén, Holón, Gilo ima. Tukuyninpi chunka ujniyoj llajtakuna, juch'uy 
llajtakunantin ima karqanku. 

52Chaymantaqa kallarqataj Arab, Duma, Esán, 

53Yanún, Bet Tapuaj, Afeca, 

54Jumetá, Quiriat Arbá, chayqa Hebrón karqa, Sior ima. Chaykuna jisq'on 
llajtakuna, juch'uy llajtakunantin ima karqanku. 

55Kallarqataj Maón, Carmel, Zif, Yutá, 

56Jezrel, Jocdeán, Zanoaj, 

57Caín, Gabaa, chantá Timna ima. Chaykuna chunka llajtakuna, chantá juch'uy 
llajtakunantin ima karqanku. 

58Chaymanta Jaljul, Betsur, Gedor, 

59Marat, Bet Anot, chantá Eltecón ima kallarqataj. Sojta llajtakuna, juch'uy 
llajtakunantin ima karqanku. 

60Kallarqataj Quiriat Baal, chay karqa Quiriat Yearín, chantá Rabá ima. Chaykuna 
iskay llajtakuna, juch'uy llajtakunantin ima karqanku. 

61Ch'in pampapi Bet Arabá, Midín, Secocá llajta ima kallarqataj, 

62Nibesán, Kachi llajta, chantá Engadí ima. Chaykuna sojta llajtakuna, juch'uy 
llajtakunantin ima karqanku. 

63Chaywanpis Judá jatun ayllumanta kajkunaqa Jerusalenpi tiyakoj 
jebuseokunata mana wijch'uyta aterqankuchu. Chayrayku paykunaqa 
kunankama Judá jatun aylluwan khuska Jerusalenpi tiyakushanku. 

Josué 16 

Joséj churinkuna jap'isqanku jallp'a 

1Joséj churinkuna suerteta choqaspa jap'isqanku jallp'aj mojonnenqa 
uranejmanta, Jericó juturi chaynejmanta, Jordán mayu qayllamanta qallarerqa. 
Chaymantataj patanejman inti llojsimuynejman jina Jericonejta pasarqa, 
chaymantataj ch'innejta, orqorara cheqanejta rispa, Betelkama chayarqa. 

2Betelmanta mojonqa Atarot cheqanejta pasarqa. Atarotpitaj 
arquitakuna tiyakorqanku. 

3Chaymantataj inti yaykuynejman, jafletitakunaj jallp'ankunanejta, uranejpi Bet 
Joronkama rerqa. Chaymantataj mojonqa Guezerkama, Jatun Mama Qochapi 
tukukunankama rerqa. 

4Joséj churinkuna Manaseswan, Efrainwan ima jap'isqanku jallp'aqa chay karqa. 

5Efraín jatun ayllu mashkhachus kasqankuman jina jap'isqankoj jallp'aj 
mojonnenqa kay jina karqa: Inti llojsimuynejmanta Atarot Adarmanta pata kaj 
Bet Joronkama karqa. 

6Chaymanta mojonqa Jatun Mama Qochakama rerqa. Patanejpi Micmetat karqa, 
chaymanta mojonqa Tanat Silokama rerqa, chaymantataj Yanojanejta pasarqa. 

7Chantá Yanojamanta Atarotman, Naratman ima urayk'orqa, chaymanta 
Jericonta pasaspa Jordán mayuman llojserqa. 

8Tapuajmanta mojonnenqa inti chinkaykuynejman Caná wayq'okama 
rillarqapuni, chaymantataj Jatun Mama Qochaman llojserqa. Efraín jatun ayllu 
mashkhachus kasqankuman jina jap'isqankoj jallp'aj mojonnenqa, ajina karqa. 

9Jinallataj Efraín jatun ayllupaj llajtakuna chantá juch'uy llajtakuna ima Manasés 
jatun aylloj jap'iynin ukhupi kallarqataj. 

10Chaywanpis Efraín jatun ayllumanta kajkunaqa Guezerpi tiyakoj 
cananeokunata mana wijch'orqankuchu. Chayrayku cananeokunaqa 
kunankama paykuna ukhupi tiyakushankuraj. Chaywanpis cananeokunata wata 
runata jina jap'erqanku. 

Josué 17 

Manasés jatun aylloj jap'isqan jallp'a 

1Jinallataj Joséj kuraj kaj churin Manasespa jatun ayllunpajñataj suerteta 
choqarqanku. Manasespa kuraj kaj churenqa Maquir karqa, paytaj sumajta 
maqanakoj runa karqa. Maquirqa Galaadpa tatan karqa, paypajtaj Galaad jap'iy, 
Basán suyuwan karqa. 

2Chaymanta Manasespa wakin churinkunapajñataj suerteta choqarqanku, 
mashkhachus kasqankuman jina, chaytaj kay jina karqa: Abiezerpa 
churinkunapaj, Jelecpa, Asrielpa, Sichempa, Jeferpa, chantá Semidaj 

churinkunapaj ima. Chaykuna Manasespa churinkuna chantá Joséj allchhinkuna 
ima karqanku. 

3Selofejadqa Jeferpa churin karqa, Galaadpa allchhin, Galaadtaj Maquirpa churin 
Manasespa allchhin karqa. Paypata mana qhari wawankuna karqachu, 
manachayqa warmi wawakunalla, sutinkutaj karqa: Malá, Nogá, Joglá, Milca, 
Tirsa ima. 

4Paykunataj Eleazar sacerdoteman, Nunpa churin Josueman chantá 
kurajkunaman ima rispa, nerqanku: Tata Dios Moisesman kamacherqa 
aylluykuwan khuska noqaykuman jallp'ata qonawaykuta, nispa. Josuetaj Tata 
Diospa nisqanman jina tatankoj ayllunpa jallp'an ukhupi paykunamanpis 
jallp'ata qollarqataj. 

5Ajinata Manasés jatun aylloqa chunka suyutawan jap'erqa. Chantá Jordán 
Mayoj inti llojsimuynej chimpapi Galaad jap'iyta, Basán suyuta ima jap'illarqataj. 

6Manasespa ususinkunaqa qharikunawan khuska jallp'ata jap'erqanku. Galaad 
jap'iypi jallp'aqa Manasespa wakin churinkunapaj karqa. 

7Manasés jatun aylloj jallp'anqa Aser jatun aylloj jap'iyninmanta Micmetatkama 
karqa, chaytaj Sichem nisqa chimpanpi karqa. Uraynejmantaj jap'iynenqa 
Tapuajpi tiyakojkunaj jap'iyninkukama karqa. 

8Tapuaj jap'iy Manasespata karqa chaypis, llajtaqa Efraín jatun ayllojta karqa, 
Manasés jatun aylloj jap'iyninpa mojón qayllapi kashajtinpis. 

9Chay mojonqa uraynejman Caná wayq'okama karqa. Efrainpa llajtankunaqa, 
Manasespa llajtankunawan khuskallataj karqa. Manasespa mojonnenqa Caná 
wayq'oj wichaynejta mama qochakama llojsishan, chaynintin karqa. 

10Efraín jatun ayllojtaqa wayq'omanta uraynejman karqa, Manasespatataj 
wayq'omanta wichaynejman, mojonninkutaj Jatun Mama Qocha karqa. 
Wichaynejman mojonqa Aser jatun aylloj jap'iyninwan tinkorqa, inti 
llojsimuynejmantaj Isacarpa jap'iyninwan tinkorqa. 

11Isacarpa jap'iynin ukhupi chantá Aser jatun aylloj jap'iynin ukhupi ima, 
Manasés jatun ayllojta llajtakuna, chantá juch'uy llajtakuna ima kallarqataj. 
Kaykuna karqanku: Bet Seán, Ibleam, Dor, Endor, Tanac chantá Meguido ima. 
Kinsa kaj llajtaqa Nafot karqa. 

12Chaywanpis Manasés jatun ayllumanta kajkunaqa chaypi tiyakojkunata mana 
wijch'uyta aterqankuchu, imaraykuchus cananeokunaqa mana llojsiyta 
munarqankuchu. 

13Aswan qhepamantaj israelitakunaqa kallpachakuspa cananeokunata sinch'i 
ruwanaman churarqanku. Chaywanpis manapuni chay jallp'amanta paykunata 
wijch'uyta aterqankuchu. 

Joséj jatun ayllunmanta kajkuna astawan jallp'ata munanku 

14Uj kuti Joséj mirayninmanta kajkuna Josueta nerqanku: Imajtintaj suerteta 
choqaspa jallp'ata uj cheqallapi qowaykuri, noqayku Tata Diospa 
yanapasqanwan may chhika kashajtiykuri? nispa. 

15Josuetaj kuticherqa: Sichus qankuna ashkha kankichej, jallp'aykichejtaj pisi 
chayqa, ferezeokunaj jap'iyninkuman chantá refaitakunaj jap'iyninkuman 
yaykuspa, monteta chaqomuychej ari, nispa. 

16Paykunatajrí nerqanku: Arí, Efraín jap'iypi orqorara cheqaqa cheqamanta 
mana tukuyniykupaj wakinchu. Chaywanpis pampakunapi tiyakoj 
cananeokunaqa fierromanta carretakunayoj kanku, jinallataj Bet Seanpi chantá 
Jezrel vallepi tiyajkunajtapis, nispa. 

17Josuetaj Joséj mirayninmanta kajkunaman Efraín jatun aylluman, Manasés 
jatun aylluman ima nerqa: Qankunaqa cheqamanta ashkha kankichej, 
kallpayojkunataj, chayrayku qankunapajqa mana uj chhika jallp'allachu kanan 
tiyan. 

18Chay sach'arara orqokunantin qankunajta kanan tiyan. Chay monteta 
chaqospa, jallp'ata jap'ikapuychej. Chaypi tiyakoj cananeokunataqa qankuna 
wijch'unkichej. Mana imananchu fierro carretakunayoj kasqankoqa, nitaj may 
jina kallpayoj kasqankupis, nispa. 

Josué 18 

Wakin jatun ayllukunaj jap'isqanku jallp'a 

1Israelitakuna jallp'ata jap'iyta tukuspaña, tukuyninku Silo 
llajtapi tantakorqanku, chaypi Dioswan Tinkukuna Toldota sayarichinankupaj. 

2Chaywanpis israelitakunamanta qanchis jatun ayllukuna manaraj jallp'ata 
jap'isqankurajchu. 

3Chantá Josué israelitakunata nerqa: Imatataj suyashankichej ñawpa 
tataykichejkunajpa Tata Diosnin jallp'ata qosusqaykichejta mana usqhayta 
jap'inaykichejpajri? 

4Sapa jatun ayllumanta kinsa qharikunata ajllaychej, chay jallp'ata qhawamojta 
kachanaypaj. Chantá kutimuspa, imaynatachus jallp'ata rak'inakunankuta 
willawanqanku. 

5Jallp'ata qhawamoj rejkunaqa jallp'ata qanchisman t'aqanqanku. Uranejpi 
Judáj jap'iyninta saqenqanku, wichaynejpitaj Joséj mirayninpa jap'iyninta 
saqellanqankutaj. 

6Chantá chay jallp'ata qanchisman t'aqaspaña, imaynachus kasqanta 
willawajtinku, noqa Tata Diosta tapusaj, imaynatachus rak'inayta yachanaypaj. 

7Levitakunarí qankunaj chawpiykichejpi mana jallp'ayojchu kanqanku, 
imaraykuchus paykunaj chayaqenkoqa Tata Diospa sacerdotenkuna kana. 
Chantá Gad jatun aylluwan, Rubén jatun aylluwan, Manasés khuskan jatun 
aylluwanqa Jordán Mayoj chimpanpi, inti llojsimuynejpi ñapis jallp'ata 
jap'inkuña. Chay jallp'ataqa Tata Diospa kamachin Moisesña qorqa. 

8Chantá chay jallp'ata qhawamoj rejkunaqa llojsinankupaj 
wakichikorqankupacha, Josuetaj paykunata kachashaspa, nerqa: Tukuynin 
jallp'ata qhawaspa, mojonkunata churankichej. Chaymantataj kutimuspa, 
willawankichej, noqa Silopi Tata Diosta tapurispa rak'inaypaj, nispa. 

9Chantá chay runakunaqa tukuy chay jap'iynejta muyurimorqanku, qanchisman 
rak'ispataj, mojonarqanku. Chantá sapa rak'isqanku jap'iypi mashkhachus 
llajtakuna kasqantawan qhelqarqanku. Chaymantataj Silopi, Josué kasharqa, 
chayman kutimorqanku. 

10Josuetaj Silopi Tata Diosta tapuspa, sapa jatun aylluman jallp'ata suerteta 
choqaspa rak'irarqa. 

Benjamín jatun aylloj jap'iynin 

11Benjamín jatun ayllupaj suerteta choqajtinku jap'inanku jallp'aqa Judajpata, 
chantá Josejpatawan jap'iyninku chawpipi llojserqa. 

12Chay jallp'aj mojonnenqa wichaynejman Jordán mayumantapacha karqa, 
chaymanta Jericój wichaynejninta rerqa, chaytaj orqorara cheqanejta inti 
yaykuynejman wicharillarqapuni. Chaymantataj Bet Avén ch'innejman rerqa. 

13Chaymanta mojonqa Betel llajtaj urannejta rerqa, chaymantataj Atarot 
Adarman urayk'orqa, Bet Joronpa ura chimpanpi orqo kashan, chaynejta. 

14Chaymanta mojonqa inti chinkaykuynejta muyurimorqa, uraynejpi Bet Jorón 
nisqa chimpanpi kashan, chay orqoj ñawpaqenta. Chaymantataj Quiriat 
Baalninta llojsimorqa, chay llajtaj ujnin sutenqa Quiriat Yearín karqa. Chay 
llajtaqa Judá jatun ayllojta karqa. Chantapis chayqa inti chinkaykuynejpiña 
karqa. 

15Uranejman mojonqa Quiriat Yearinpi qallarerqa, chantá inti yaykuynejmanta 
Neftoapi yaku juturinkama rerqa. 

16Chaymantataj mojonqa Ben Jinón vallej chimpanpi kaj orqoj tukukuyninnejta 
urayk'orqa, chayqa Refayin vallej patannejpi kashan. Chaymantataj Jinón 
valleman urayk'orqa, chantá Jebús wichaypa urannejman, chaymantataj 
Roguelpi yaku juturikama rillarqapuni. 

17Chaymantaqa wichaynejta kutirerqa, Ensemesmantaj llojserqa. Chaymantataj 
Gelilotman rerqa, chayqa Adumín wichaypa chimpanpi kashan. Chaymanta 
Rubenpa churin Boanpa qaqankama urayk'orqa. 



496 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

18Chaymantataj Jordán mayoj chimpan pata wichaynejta rerqa, chaymantataj 
Jordán mayukama urayk'orqa. 

19Chaymantataj mojonnenqa Bet Jogláj patannejman rerqa, chaymantataj 
Wañusqa Qochaj patannej q'enqopi tukukorqa, maynejpichus Jordán mayu 
Wañusqa Qochawan tinkun, chaypi. Uranejman mojonqa chay karqa. 

20Inti llojsimuynejman mojonnenqa Jordán mayu karqa. Chaymin Benjamín 
jatun aylloj jap'iyninpa mojonnin karqa. 

21Benjamín jatun aylluman chayasqan llajtakunaqa kaykuna karqanku: Jericó, 
Bet Joglá, Casis valle nisqa, 

22Bet Arabá, Semarayin, Betel, 

23Avín, Pará, Ofrá, 

24Quefar Hamoní, Hofní, Geba ima. Tukuyninpi chunka iskayniyoj llajtakuna, 
chantá juch'uy llajtakunantin ima karqanku. 

25Chantá kallarqataj: Gabaón, Ramá, Berot, 

26Mispá, Cafira, Mosá, 

27Requén, Irpel, Tarala, 

28Selá, Elef, Jebús ima, chayqa Jerusalén llajta karqa. Chantá Gabaa, Quiriat llajta 
ima kallarqataj. Tukuyninpi chunka tawayoj llajtakuna, juch'uy llajtakunantin 
ima karqanku. Chaymin Benjamín jatun aylluman rikuchipusqan jallp'a karqa. 

Josué 19 

Simeón jatun aylloj jap'iynin 

1Iskay kaj suertepi choqasqa jallp'ataj Simeón jatun aylluman, mashkhachus 
kasqankuman jina qosqa karqa. Simeón jatun aylloj jap'iynenqa Judá jatun aylloj 
chawpinpi karqa. 

2Simeón jatun aylloj jap'iyninpi kaj llajtakuna kaykuna karqanku: Berseba, Sebá, 
Molada, 

3Jasar Súal, Balá, Esén, 

4Eltolad, Betul, Jormá, 

5Siclag, Bet Marcabot, Jasar Susá, 

6Bet Lebaot, chantá Sarujén ima. Chay tukuy llajta, jinataj juch'uy 
llajtankunantin ima chunka kinsayoj karqanku. 

7Chay jawa kay llajtakunata jap'illarqankutaj: Rimonta, Ayinta, Eterta, chantá 
Asanta ima. Chay llajtakuna, juch'uy llajtakunantin ima tawa karqanku. 

8Jinallataj Simeón jatun ayllumanta kajkunaqa Baalat Berkama chay llajtakunaj 
muyuyninpi kaj juch'uy llajtakunatawan jap'illarqankutaj, chaytaj uranej 
ch'innejpi Ramat llajtakama karqa. Chay jallp'amin Simeón jatun aylluman 
chayarqa, mashkhachus kasqankuman jina. 

9Simeón jatun aylloj jap'iynenqa Judá jatun aylloj jap'iynin chawpipi karqa, 
imaraykuchus Judá jatun aylloj jap'iynenqa jatun karqa. Chayrayku Simeón 
jatun aylloqa chaypi jallp'ata jap'erqa. 

Zabulón jatun aylloj jap'iynin 

10Kinsa kaj suertepi choqasqa jallp'ataj Zabulón jatun ayllupajñataj karqa, 
mashkhachus kasqankuman jina. Chay jap'iypa mojonnenqa Saridkama karqa. 

11Chaymanta mojonnenqa inti yaykuynejman Maralakama rillarqapuni, 
chaymantataj Dabesetkama, chaytaj Jocneanpa chimpan wayq'opi tukukorqa. 

12Saridmanta chay mojonqa inti llojsimuynejman Quislot Taborkama rerqa, 
chaymanta Daberatman rerqa, chaymantataj Jafiaman wicharerqa. 

13Chaymanta mojonnenqa inti llojsimuynejman Gat Jeferman chayarqa, 
chaymantataj Itacasinman rerqa. Chaymantataj Rimonman Negáj muyuyninta 
llojserqa. 

14Wichaynejman mojonnenqa Janatonninta muyuykamorqa, chaymantataj 
Yeftajel valleman llojserqa. 

15Zabulón jatun aylloj jap'isqan jallp'api chunka iskayniyoj llajtakuna, chantá 
juch'uy llajtantinkuna ima karqanku. Chay llajtakunataj kaykuna karqanku: 
Catat, Nalal, Simerón, Idala, chantá Belén ima. 

16Chaymin Zabulón jatun aylloj jap'isqan jallp'a karqa, llajtantinkuna, chantá 
juch'uy llajtakunantin ima mashkhachus kasqankuman jina. 

Isacar jatun aylloj jap'iynin 

17Tawa kaj suertepi choqasqa jallp'aqa mashkhachus kasqankuman jina Isacar 
jatun aylluman qosqa karqa. 

18Isacarpa jap'iyninpi llajtakuna karqanku: Jezrel, Quesulot, Sunén, 

19Jafarayin, Sijón, Anajarat, 

20Rabit, Quisión, Abes, 

21Remet, Enganín, Enadá, chantá Bet Pasés ima. 

22Chay jallp'aj mojonnenqa Taborman, Sajazimaman, Bet Semesman ima 
chayarqa, tukukorqataj Jordán mayupi. Tukuyninpi chunka sojtayoj llajtakuna, 
chantá juch'uy llajtakunantin ima karqanku. 

23Chaymin Isacar jatun aylluman chayasqan jallp'a karqa, llajtantinkuna, chantá 
juch'uy llajtakunantin ima mashkhachus kasqankuman jina. 

Aser jatun aylloj jap'iynin 

24Phishqa kaj suertepi choqasqa jallp'aqa mashkhachus kasqankuman jina Aser 
jatun ayllumanñataj chayarqa. 

25Chay jap'iypi llajtakunataj karqanku: Jelcat, Jalí, Betén, Acsaf, 

26Alamelec, Amad, chantá Misal ima. Aser jatun aylloj mojonnenqa inti 
yaykuynejman Carmelo orqokama, chantá Sijor Libnatkama chayarqa. 

27Chaymantaqa inti llojsimuynejta Bet Dagonnejta muyuykamorqa, chayarqataj 
Zabulón jatun aylloj jap'iyninman, wichaynejpi Yeftajel valleman, chantá Bet 
Emecman, Neyelman ima. Wichaynejmantaj Cabulman llojserqa. 

28Chaymanta mojonqa Hebronmanta Rejobman rillarqataj, Gamonman, 
Canaman ima, Sidón jatun llajtaman chayanankama. 

29Chaymanta mojonnenqa Ramanejta muyuykamuspa, sumaj phatu perqawan 
muyuykuchisqa Tiro llajtakama chayarqa, chaymantataj Josanejta rerqa, Jatun 
Mama Qochamantaj llojserqa. Aser jatun aylloj jap'iynenqa Majaleb chantá 
Aczibkama karqa. 

30Chaymanta Uma llajta, Afec, chantá Rejob llajta ima jap'iyninpi karqa. 
Tukuyninpi, iskay chunka iskayniyoj llajtakuna karqanku, muyuyninpi kaj 
juch'uy llajtakunantin ima. 

31Chaymin Aser jatun aylloj jap'iynin karqa, mashkhachus kasqankuman jina. 

Neftalí jatun aylloj jap'iynin 

32Sojta kaj suertepi choqasqa jallp'aqa Neftalí jatun ayllumanñataj qosqa karqa, 
mashkhachus kasqankuman jina. 

33Neftalí jatun aylloj jap'iyninkoj mojonnenqa Jelefmantapacha, Sananinpi 
encina sach'a qayllanta pasarqa, chaymantataj Adami Néqueb llajtanta, 
Jabnelninta, Lacunkama chayarqa, chantá Jordán mayupi tukukorqa. 

34Inti yaykuynejpi mojonnenqa Aznot Tabornejta muyuykamorqa, 
chaymantataj Jucocnejta pasarqa, uranejtataj Zabulón jatun aylloj jap'iyninwan 
tinkuynejta muyuykamorqa. Inti chinkaykuynejmantaj mojonnenqa Aser jatun 
aylloj mojonninkama karqa. Inti llojsimuynejmantaj Neftalí jatun aylloj 
jap'iyninpa mojonnenqa Judá jatun aylloj Jordán mayukama chayarqa. 

35Sumaj phatu perqawan muyuykuchisqa llajtakunataj kaykuna karqanku: 
Sidín, Ser, Jamat, Racat, Cineret, 

36Adama, Ramá, Jazor, 

37Cedes, Edrey, Enjazor, 

38Irón, Migdal El, Jorén, Bet Anat, chantá Bet Semes ima. Tukuyninpi chay 
llajtakunaqa muyuyninpi juch'uy llajtakunantin ima chunka jisq'onniyoj 
karqanku. 

39Chaymin Neftalí jatun aylloj jap'iynin karqa mashkhachus kasqankuman jina, 
llajtakunantin chantá juch'uy llajtakunantin ima. 

Dan jatun aylloj jap'iynin 

40Qanchis kaj suertepi choqasqa jallp'aqa Dan jatun ayllumanñataj chayarqa, 
mashkhachus kasqankuman jina. 

41Chay jap'iypi kay llajtakuna karqanku: Sorá, Estaol, Ir Semes, 

42Salbín, Ayalón, Jetla, 

43Elón, Timnat, Ecrón, 

44Elteque, Gibetón, Baalat, 

45Jehúd, Bené Berac, Gat Rimón, 

46Mejarcón, chantá Racón ima. Jinallataj Jopej chimpanpi kaj jap'iywan khuska 
kallarqataj. 

47Chay jallp'a mana tukuyninkuman wakinanta qhawaspataj, Dan jatun 
ayllumanta kajkuna Lesén llajtaj contranta maqanakoj rerqanku. Chantá chay 
llajtata jap'ispa, chaypi tiyakojkunata tukuyninta wañuracherqanku. 
Ajinamanta paykunaqa chay jallp'api tiyakorqanku, chantá chay llajtata ñawpa 
tatanku Danpa sutinwan suticharqanku. 

48Chaymin Dan jatun aylloj jap'iynin karqa, mashkhachus kasqankuman jina, 
llajtakunantin, chantá juch'uy llajtakunantin ima. 

Josuéj jap'isqan jallp'a 

49Tukuy Israel jatun ayllukunaman jallp'ata rak'irayta tukuytawantaj, 
israelitakunaqa jap'iyninku chawpipi Nunpa churin Josuemanñataj jallp'ata 
qorqanku. 

50Tata Diospa kamachisqanman jina Josueman Timnat Seraj llajtata 
qoporqanku, Josué chayta mañakusqanman jina. Chay llajtaqa Efraín jatun aylloj 
jap'iynin orqorara cheqanejpi karqa. Josuetaj chay llajtata watej sayarichispa, 
chaypi tiyakorqa. 

51Nun churin Josuewan, sacerdote Eleazarwan chantá israelitakunaj 
kurajninkukunawan ima Silo llajtapi Dioswan Tinkukuna Toldoman yaykunapi 
tantakorqanku. Chantá Tata Diospa ñawpaqenpi suerteta choqaspa, sapa jatun 
aylluman jallp'ata rak'irarqanku. Ajinata jallp'a rak'inakuyta tukorqanku. 

Josué 20 

Pakakunapaj llajtakuna 

(Nm 35.6-34; Dt 4.41-43; 19.1-13) 

1Chantá Tata Dios Josueta nerqa: 

2Israelitakunata niy ayqekuspa pakakunapaj llajtakunata ajllanankuta, 
imaynatachus Moisesnejta kamachisqayman jina. 

3Sichus pipis mana yuyasqallamanta runata wañuchinman chayqa, chay 
llajtakunamanta mayqellanmanpis pakakoj ayqekuyta atinman, wañojpa aswan 
qaylla ayllun vengakuyta munaspa ama payta wañuchinanpaj. 

4Sichus pillapis pakakunanpaj mayqen llajtallamanpis ayqekunman chayqa, 
llajtaj punkunman chayaspa, chay llajtapi kurajkunaman imaraykuchus 
ayqemusqanta willakonqa. Paykunataj chay llajtaman yaykuchenqanku, 
rikuchenqankutaj maypichus tiyakunanta. 

5Sichus wañojpa aswan qaylla ayllun ayqekoj runata chay llajtakama 
qhatiykunman chayqa, chay llajtamanta kurajkuna ayqekoj runata mana 
jaywaykonqankuchu, imaraykuchus runa masinta mana wañuchiyta 
munaspachu, nitaj chejnikusqanraykuchu wañucherqa. 

6Ayqekoj runataj chay llajtapi tiyakonqa, chay llajtayojkunaj ñawpaqenpi pay 
juchayojchus manachus kasqan sut'inchakunankama. Chantá chaypacha kuraj 
kaj sacerdote jina kashaj wañupojtin, ayqekoj runaqa, maymantachus 
ayqemorqa, chay llajtanpi wasinman kutipuyta atenqa, nispa. 

7Chantá israelitakunaqa pakakuna llajtakunata ajllarqanku: Neftalíj jap'iynin 
orqorara cheqapi Galileapi Cedes llajtata, Efrainpa jap'iynin orqorara 
cheqanejpi Sichem llajtata, Judá jatun aylloj jap'iynin orqorara cheqapitaj 
Quiriat Arba llajtata. Chay llajtaj ujnin sutenqa Hebrón karqa. 

8Jordán mayu chimpapitaj, Rubén jatun aylloj jap'iynin ukhupi Jericó llajtaj inti 
llojsimuynej ch'innejpi Beser llajtata ajllarqanku. Gad jatun aylloj jap'iyninpitaj 
Galaad cheqapi Ramotta ajllarqanku. Manasés jatun aylloj jap'iynin ukhupitaj 
Basán cheqanejpi Golán llajtata ajllallarqankutaj. 

9Israelitakuna, chantá waj llajtayojkuna ima pakakoj ayqekunankupaj ajllasqa 
llajtakuna chaykuna karqanku. Chay llajtakunapi pakakunanku karqa, 
pikunachus mana yuyasqallamanta runa masinta wañuchejkuna. Ajinamanta 
wañojpa ayllun vengakuspa mana payta wañuchenqachu, juchayojchus 
manachus juchayoj kasqan manaraj runakunaj ñawpaqenkupi sut'inchasqa 
kashajtin. 

Josué 21 

Levitakunapaj llajtakuna 

(1 Cr 6.54-81) 

1Chay qhepata jatun ayllumanta levitakunaj kurajninkukuna Eleazar 
sacerdoteman, Nunpa churin Josueman, chantá israelitakunaj 
kurajninkukunaman ima rerqanku. 

2Canaanpi Siloman chayaspataj, nerqanku: Tata Dios Moisesnejta kamacherqa 
tiyakunaykupaj llajtakunata, jinallataj uywa michina cheqakunatawan 
qonawaykuta, nispa. 

3Chantá israelitakunaqa Tata Diospa kamachisqanman jina, paykunaj 
jap'iyninkupi llajtakunata, chantá uywa michinantinta ima levitakunaman 
qorqanku. 

4Ñawpajtaqa Coatpa miraynin levitakunamanraj qorqanku. Coatpa miraynenqa 
Aarón sacerdotej mirayninmanta karqa, paykunamantaj chunka kinsayoj 
llajtakunata qorqanku. Chay llajtakunaqa Judá jatun ayllupi, Simeón jatun 
ayllupi, Benjamín jatun ayllupi ima karqa. 

5Coatpa wakin ayllunmantaj suertepi chunka llajtakuna chayarqa, chay 
llajtakunataj Efraín jatun ayllupi, Dan jatun ayllupi, Manasés khuskan jatun 
ayllupi ima karqa. 

6Chaymantaqa Gersonpa jatun ayllunmanta levitakunamanñataj suerteta 
choqaspa chunka kinsayoj llajtakunata qorqanku. Chay llajtakuna Isacar jatun 
ayllupi, Aserpi, Neftalipi, Manasés khuskan jatun ayllupi ima karqanku. Chayqa 
Basán cheqanejpi kashan. 

7Merarij ayllunmanta levitakunapaj suerteta choqajtinku, chunka iskayniyoj 
llajtakuna chayarqa. Chay llajtakunataj Rubén jatun ayllupi, Gadpi chantá 
Zabulón jatun ayllupi ima karqa. 

8Ajinata israelitakunaqa levitakunaman llajtakunata qorqanku, jinallataj uywa 
michinatapis qollarqankutaj, Moisesnejta Tata Diospa kamachisqanman jina. 

9Chay qosqanku llajtakunaqa Judá jatun ayllojta, Simeón jatun ayllojta ima 
karqa. 

10Chay llajtakuna Coatpa mirayninmanta levitakunaman chayarqa. Paykunaqa 
Aaronpa ayllunmanta karqanku, imaraykuchus paykunamanraj ñawpajta 
suerte choqasqanku chayarqa. 

11Judá orqorara cheqanejpi Arbá llajtata qorqanku. Chay llajta jatunkaray 
Anacpa tatanpa sutinwan sutichasqa karqa, chay llajtaj ujnin sutintaj Hebrón 
karqa. Chay llajtata uywa michinantinta qorqanku. 

12Chaywanpis jallp'ata, jinataj juch'uy llajtakunata ima mana qorqankuchu, 
imaraykuchus chaykunata Yefunej churin Calebman qosqankuña. 

13Aarón sacerdotej ayllunman, mana yuyasqallamanta runata wañuchejkunaj 
ayqekunanku Hebrón llajtamanta jawa, kay llajtakunata qollarqankutaj: 
Libnata, 

14Jatirta, Estemoata, 

15Holonta, Debirta, 

16Ayinta, Yutata, chantá Bet Semesta ima. Sapa llajtata uywa michinantintakama 
qorqanku. 

17Benjamín jatun aylloj jap'iynin ukhupitaj kay llajtakunata qorqanku: 
Gabaonta, Gebata, 

18Anatotta, chantá Almonta ima. Chay llajtakunata uywa michinantinta ima 
qorqanku. 

19Ajinamanta Aarón sacerdotej ayllunpaj llajtakunaqa tukuyninpi chunka 
kinsayoj llajtakuna karqanku. Sapa llajtataj uywa michinantinkama karqa. 

20Coatpa mirayninmanta levitakunamantaj Efraín jatun aylloj jap'iyninpi 
llajtakunata qorqanku. 

21Efraín jatun aylloj jap'iynin orqorara cheqanejpi Sichem llajtata uywa 
michinantinta qorqanku. Chay llajtaqa mana yuyasqallamanta runata 
wañuchejkunaj ayqekunanku llajta karqa. Chaymanta Guézer llajtata, 

22Quibsayinta, chantá Bet Joronta ima qollarqankutaj. Chay tawa llajtakunata 
uywa michinantinta ima qorqanku. 

23Dan jatun aylloj jap'iyninmantataj kay llajtakunata qorqanku: Eltequeta, 
Gibetonta, 

24Ayalonta, Tanacta chantá Gat Rimonta ima. Chay tawa llajtakunata uywa 
michinantinta qorqanku. 

25Manasés khuskan jatun ayllupitaj kay llajtakunata qorqanku: Tanacta, chantá 
Gat Rimonta ima, chaykunatapis uywa michinantinta qorqanku. 

26Coatpa mirayninpaj llajtakunaqa tukuyninpi chunka karqanku, sapa llajtataj 
uywa michinantinkama karqa. 

27Gersonpa mirayninmanta levitakunamanqa iskay llajtakunata qorqanku. 
Chaykunataj Manasés khuskan jatun ayllu ukhupi karqa, sapa llajta uywa 
michinantin karqa: Golán llajta, chayqa Basán cheqapi kashan. Chantapis chay 
llajtaqa ayqekuna llajta karqa, jinataj Besterata ima qollarqankutaj. 

28Isacar jatun ayllu ukhupitaj qorqanku Cisonta, Daberatta, 

29Jarmutta, chantá Enganinta ima. Tawa llajtakuna karqanku, sapa llajta uywa 
michinantinkama karqa. 

30Aser jatun ayllu ukhupitaj qorqanku Misalta, Abdonta, 

31Jelcatta, Rejobta ima. Ajinaqa tawa llajtakuna karqanku, sapa llajta uywa 
michinantinkama karqa. 

32Neftalí jatun aylloj jap'iyninpi kinsa llajtakunata qorqanku, sapa llajtata uywa 
michinantinkama karqa: Cedesta, chayqa Galilea cheqapi ayqekuna llajta 
kashan, jinallataj Jamot Dorta, chantá Cartanta ima qollarqankutaj. 

33Ajinamanta Gersonpa mirayninpaj llajtakunaqa tukuyninpi chunka kinsayoj 
karqanku, sapa llajtataj uywa michinantinkama karqa. 

34Merarij mirayninmanta levitakuna puchorqankuraj, chaykunamanqa Zabulón 
jatun aylloj jap'iynin ukhupi kay llajtakunata qorqanku: Jocneanta, Cartata, 

35Dimnata, chantá Nalalta ima. Chay llajtakunaqa uywa michinantinkama tawa 
karqanku. 

36Rubén jatun aylloj jap'iynin ukhupitajrí qorqanku Beserta, Yahasta, 

37Cademotta, Mefagatta ima. Chay tawa llajtakuna uywa michinantinkama 
karqanku. 

38Gad jatun aylloj jap'iynin ukhupitaj qorqanku Ramotta, chayqa kashan 
Galaadpi ayqekuna llajta. Chaymanta Majanayinta, 

39Jesbonta, chantá Jazerta ima qollarqankutaj. Chay tawa llajtakunaqa uywa 
michinantinkama karqanku. 

40Ajinata Merarij mirayninmanta levitakuna puchorqankuraj, chaykunaqa 
tukuyninpi chunka iskayniyoj llajtakunata jap'erqanku. 

41Israelitakunaj jap'iynin ukhupi levitakunapaj llajtakunaqa tukuyninpi tawa 
chunka pusajniyoj karqanku, sapa llajtataj uywa michinantinkama karqa. 

42Kay llajtakunaqa muyuyninpi uywa michinantinkama karqanku. 

Tata Dios nisqanta junt'anpuni 

43Ajinata Tata Dios tukuynin israelitakunaman jallp'ata qoporqa, imaynatachus 
ñawpa tatankukunaman tiluspa nisqanman jina. Paykunataj chay jallp'ata 
jap'ispa, chaypi tiyakorqanku. 

44Tata Dios nisqanta junt'arqa, tukuy suyupitaj allin kawsaypi tiyakorqanku. 
Awqankukunapis manaña ujtawan paykunaman sayaykuyta aterqankuñachu, 
imaraykuchus Tata Diosqa awqankukunata atipaykuyta yanaparqa. 

45Tata Diostaj israelitakunaman tukuy sumaj nisqanta junt'arqa. Mana ujpis 
mana junt'asqanqa karqachu. 

Josué 22 

Kinsa jatun ayllukuna jap'iyninkuman kutipunku 

1Chay qhepata Josueqa Rubén jatun aylluta, Gad jatun aylluta, chantá Manasés 
khuskan jatun ayllutawan ima wajyaspa, nerqa: 

2Qankunaqa Tata Diospa kamachin Moisés kamachisusqaykichejta 
junt'ankichejña. Jinallataj noqaj kamachisqaytapis kasullawarqankichejtaj. 

3Kunankama qankunaqa wawqeykichejkunata mana sapallankuta 
saqerparerqankichejchu, manachayqa Tata Diosniykichejpa kamachisqantaqa 
sumajta junt'arqankichej. 

4Tata Diospis imatachus nisqanta junt'arqa, wawqeykichejkunataj sumaj 
kawsaypiña kashanku. Chayrayku kunanqa jap'isqaykichej jallp'aman 
kutipuychej, Jordán mayu chimpapi Tata Diospa kamachin Moisés qosorqachej, 
chayman. 

5Chaywanpis kayllata mañakuykichej: Tata Diospa kamachin Moisés imatachus 
kamachisusqanta sumajta junt'aychej. Tata Diosniykichejta munakuychej, 
munasqanta ruwaspataj, puriychej. Kamachisqantapis kasuychejpuni. Jinataj 
tukuy sonqowan, tukuy kayniykichejwan ima munaynintapuni ruwaychej, 
nispa. 

6Chantá Josué paykunata saminchaykuytawan, kacharpayarqa, paykunataj 
wasinkuman riporqanku. 

7Moisesqa Basán nisqa chaynejpi Jordán mayoj inti llojsimuynejpi jallp'ata 
qosqa Manasespa khuskan jatun ayllunman. Manasespa wakin khuskan jatun 
ayllunmanrí, Josueqa israelita wawqenkunaj chawpinkupi Jordán mayoj inti 
yaykuynejpi jallp'ata qorqa. Chantá Josueqa paykunata saminchaspa, 
wasinkuman kachaporqa. 

8Paykunamantaj kay jinata nerqa: Kunanqa qankuna ashkha imayoj, ashkha 
uywayoj, jinataj ashkha qoriyoj, qolqe metalniyoj, bronceyoj, fierroyoj, jinallataj 
ashkha p'achayoj ima jallp'aykichejman kutipushankichej. Chayrayku 
awqaykichejmanta qhechusqaykichejtaqa wakinta jaqaypi qhepakoj 
wawqeykichejkunaman qorinkichej, nispa. 

9Ajinata Rubén jatun ayllu, Gad jatun ayllu, chantá Manasés khuskan jatun ayllu 
ima Canaán suyupi, Silo llajtapi, chay waj israelitakunamanta t'aqakorqanku, 
Galaadpi jallp'ankuman kutipunankupaj. Chay jallp'a karqa, mayqentachus Tata 
Dios Moisesman kamacherqa paykunaman qonanta, chay. 

10Chantá Rubén jatun ayllu, Gad jatun ayllu, chantá Manasespa khuskan jatun 
ayllu ima Canaán suyupi Jordán mayu kantuman chayaytawan, uj jatun altarta 
ruwarqanku. 

11Chantá israelitakuna yacharqanku wawqenkunaqa Canaán suyupi uj altarta 
ruwasqankuta, Jordán mayu kantupi. 

12Israelitakunarí yachaytawankama Silopi tantakorqanku, paykunawan 
maqanakoj kachaykukunankupaj. 

13Manaraj imapis kashajtin, Rubén jatun aylluman, Gad jatun aylluman, chantá 
Manasés khuskan jatun aylluman ima Eleazar sacerdotej churin Finesta 
kacharqanku. 

14Paywantaj israelitakunaj kurajninkukunamanta chunka rerqanku, sapa jatun 
ayllumanta ujkama. 

15Galaadman chayaspataj, Rubén jatun aylluman, Gad jatun aylluman, chantá 
Manasespa khuskan jatun aylluman ima nerqanku: 

16Noqaykoqa Tata Diospa tukuy jatun ayllunpa sutinpi kayta niyku: Imaraykutaj 
israelitakunaj Diosninta wasanchashankichejri? Imajtintaj Tata Diospa 
contranpi oqharikuspa kay altarta ruwankichejri? 

17Manachu Peor nisqa cheqapi juchallisqanchejta yuyarikunkichej? Chaypi 
juchallisqanchejrayku Tata Diosqa wañuchej onqoywan jasut'iwarqanchej, 
ashkhataj wañorqanku. Juchallisqanchejraykutaj kunankama ñak'arishanchej. 

18Manachu wanankichej? Imapajtaj kunan qankunapis Tata Diospa contranta 
oqharikushankichejri? Kunanqa Tata Diospa contranta juchallisqaykichejrayku, 
q'aya Diosqa israelitakunaj contrankuta phiñakonqa. 

19Sichus jap'isqaykichej jallp'a mana llimphuchu kasqanta qhawankichej 
chayqa, Tata Dios payta yupaychanapaj ajllakusqan cheqaman jampuychej ari. 
Noqaykoj jap'iyniykupitaj tiyakunaykichejpaj jallp'ata mask'akuychej ari. Ama 
Tata Diospa contranta juchallikuychejchu, nitaj noqaykoj contraykupi 
sayariychejchu, Tata Diosninchejpa altarnin kashajtin waj altarta ruwakuspa. 

20Yuyarikullaychejtaj Zeraj churin Achán, Tata Diospaj t'aqasqa phirikunan 
karqa chayta oqharikuspa, juchallikusqanta. Chay juchanmanta tukuy 
israelitakunaj contrankuta Tata Dios phiñakorqa. Mana Achanllachu 
juchanrayku wañorqa, nispa. 

21Chantá Rubén jatun ayllu, Gad jatun ayllu, Manasés khuskan jatun ayllu imaqa 
israelitakunaj kurajninkukunaman kuticherqanku: 

22Tukuy dioskunaj Diosnin yachan, mana paypa contranpichu, nitaj paymanta 
karunchakuyta munaspachu kay altarta ruwasqaykuta. Pay yachan 
imaraykuchus ruwasqaykuta, kunantaj qankunapis yachallaychejtaj. Sichus 

Tata Diospa contranta oqharikuyta munaspa, paymanta t'aqakunaykurayku kay 
altarta ruwayku chayqa, kunanpacha wañurachiwayku. 

23Sichus kay altarta ruwayku Tata Diosta wasanchaspa, paymantataj 
t'aqakunaykurayku chayqa, chayrí uywa wañuchisqa q'olachinata, ch'aki 
mikhuymanta jaywanata, chayrí allinyakuy jaywanata kaypi jaywanaykurayku 
chayqa, kikin Tata Dios cuentata mañawachuyku. 

24Noqaykoqa kayta ruwayku, yuyaspa, mayk'ajpis wawaykichejkuna 
wawaykukunaman ama kay jinata ninankupaj: Qankunarí israelitakunaj Tata 
Diosninkuwan ima ruwanaykichej tiyanri? 

25Rubén jatun aylluta, Gad jatun aylluta noqaykumanta t'aqananpaj Tata Diosqa 
Jordán mayuta mojonta jina churarqa. Chayrayku qankunaqa Tata Dioswan 
mana imatapis ruwanaykichej kanchu, nispa. Wawaykichejkunata ajinata nejta 
uyarispa, wawaykukunaqa Tata Diosta yupaychayta qonqapunkuman. 

26Chayrayku uj altarta ruwayta yuyarqayku, mana chaypi Diosman jaywanata 
jaywanaykupajchu, nitaj uywa ñak'asqata q'olachinaykupajchu. 

27Manachayqa, qankunapaj, noqaykupajpis, wawaykichejkunapaj chantá 
wawaykukunapajpis yuyarikunapaj uj señal kanqa. Ajinata noqaykoqa Tata 
Diosninchejta yupaychayta atisqayku, jinallataj uywa wañuchisqa q'olachinata, 
jucharayku jaywanata, jinallataj allinyakuy jaywanata jaywaspa paypa 
ñawpaqenman riyta atisqayku. Ajina kajtin, qhepanejman wawaykichejkuna 
mana wawaykukunata nenqankuchu: Qankunaqa Tata Dioswan mana ni ima 
ruwanaykichej tiyanchu, nispa. 

28Yuyarqayku, sichus chaymanta noqaykuta chayrí wawaykukunatapis imatapis 
niwaykuman chayqa, noqayku kutichiyta atisqayku: Qhawaychej, ñawpa 
tataykukuna kay altarta Tata Diospaj ruwasqanku, mana uywa ñak'asqa 
q'olachinata, nitaj jucharayku jaywanata chaypi q'olachinankupajchu, 
manachayqa qankunapaj noqaykupajwan uj yuyarikuna jina kananpaj, nispa. 

29Noqaykoqa mana jayk'ajpis Tata Diospa contranpi oqharikuykumanchu, nitaj 
qonqaykumanchu, uywa ñak'asqata q'olachinapaj, ch'aki mikhuy jaywanata 
jaywanapaj, chayrí jucharayku jaywanata q'olachinapaj waj altarta ruwaspaqa. 
Tata Diosninchejpa altarnin Dioswan Tinkukuna Toldoj ñawpaqenpi 
kashajtinñaqa, mana waj altarta ruwaykumanchu, nispa. 

30Chantá Finés sacerdotewan, israelitakunaj kurajninkukunawan, wasi 
ayllukunamanta kurajkunapiwan ima, Rubén jatun ayllumanta, Gad jatun 
ayllumanta, chantá Manasespa khuskan jatun ayllumanta kajkunaj nisqankuta 
uyarispa, allillan kasqanta repararqanku. 

31Sacerdote Eleazarpa churin Finestaj Rubenpa, Gadpa, Manasespa 
churinkukunata nerqa: Kunan Tata Dios noqanchejwan kashasqanta allinta 
yachayku, imaraykuchus qankunaqa mana Tata Diosta wasanchayta 

yuyasqankichejchu. Ajinata ruwaspa. Qankunaqa Tata Dios 
jasut'inawanchejmanta qhespichiwarqayku, nispa. 

32Chaymanta sacerdote Eleazarpa churin Finés, paywan rejkuna ima 
Galaadmanta Canaanman kutiporqanku, maypichus israelitakuna kasharqanku, 
chayman. Chantá paykunaman imatachus kutichisqankuta willarqanku. 

33Chay jatun ayllukuna imatachus nisqankoqa israelitakunaman allillan 
rijch'arqa, chantá Diosta yupaycharqanku. Chaymantapacha israelitakunaqa 
manaña parlarqankuchu Rubén jatun aylluta, jinataj Gad jatun aylluta 
maqanakuspa chinkachimuyta, nitaj jallp'ankuta ch'inman tukuchimuyta. 

34Rubén jatun ayllumanta kajkuna, Gad jatun ayllumanta kajkunawan ima 
altarta suticharqanku “Yuyarikuna”, nispa. Nerqankutaj: Kay altarqa noqanchej 
ukhupi yuyarikuna jina kanqa, Tata Diosqa Diospuni kasqanmanta, nispa. 

Josué 23 

Josué israelitakunata k'amin 

1Tata Dios israelitakunata awqankukunawan maqanakunamanta 
samarichisqanqa unayña karqa. Josuetaj allin machituña kashaspa, 

2tukuy israelitakunata wajyacherqa, kurajkunata, kamachejkunata, juezkunata, 
kamachinankupaj churasqa karqanku, chaykunantinta. Chantá paykunata 
nerqa: Noqaqa allin machituña kashani. 

3Qankunaqa Tata Diosniykichej qankunarayku kay llajtayojkunawan imatachus 
ruwasqanta rikorqankichej. Tata Diospuni qankunarayku maqanakorqa. 

4Noqaqa suerteta choqaspa tukuy jatun aylluykichejman jallp'ata 
qopuykichejña. Mana qhechusqaña kaj jallp'allatachu qorqaykichej. Manaraj 
qhechusqachu jallp'atapis qollarqaykichejtaj, Jordán mayoj inti 
llojsimuynejmanta Jatun Mama Qochaj inti yaykuynejkama. 

5Qankuna qhawashajtiykichej, Tata Diosniykichejqa chay jallp'api tiyakojkunata 
wijch'ullanqataj, qankunataj chay jallp'ata jap'ikapunkichej, imaynatachus Tata 
Diosniykichej nerqa, chayman jina. 

6Chayrayku kallpachakuychej ari, Moisespa qhelqasqan qhelqapi imatachus 
nisqanta junt'anaykichejpaj. Ama ni imata qonqaspa, junt'aychejpuni. 

7Ama qankuna ukhupi tiyakoj waj llajtayojkunawan chhapukunkichejchu, nitaj 
qonqorikuspa diosninkuta yupaychankichejchu. Amallataj diosninkuta 
kasunkichejchu, ni paykunamanta parlallankichejpischu, nillataj sutinkupi 
tilunkichejchu. 

8Manachayqa Tata Diosniykichejtapuni qhatikunkichej, imaynatachus 
kunankama ruwashankichej, ajinata. 

9Tata Diosqa kay jallp'ata jap'ej yaykusqaykichejman jina, jatuchaj atiyniyoj 
suyukunata atipachisorqachej. Kunankama mana pipis qankunaman 
sayaykuyta aterqachu. 

10Qankunamanta ujnillaykichej 1.000 runakunata ayqechiyta 
atin, imaraykuchus nisqanman jina Tata Diosmin qankunarayku 
maqanakushan. 

11Chayrayku qankunaqa imaynatachus purisqaykichejta allinta qhawakuychej, 
jinataj Tata Diosniykichejta munakuychej. 

12Sichus Diosta mana kasuspa, qankuna ukhupi tiyakushankuraj chay 
llajtayojkunawan chhapukunkichej chayqa, sitajchus paykunawan 
casarakunkichej chayqa, kayta sut'ita yachaychej: 

13Tata Diosniykichejqa chay llajtayojkunata ñawpaqeykichejmanta mana 
wijch'onqachu, manachayqa paykuna urmanaykichejpaj tojlla jina kanqanku. 
Paykuna wasaykichejpaj seq'ona jina kanqanku, jinataj ñawiykichejpi q'opa jina 
kallanqankutaj, kay chhika sumaj jallp'ata Tata Diosniykichej 
qosusqaykichejmanta ni uj puchuyoj chinkanaykichejkama. 

14Noqaqa wañuy patapiña kashani. Manaraj wañupushaspa, tukuy sonqo 
munani, tukuy kayniykichejwan ima rejsikapunaykichejta Tata Diosqa tukuy 
sumaj nisqanta junt'asqanta. Tukuy imata nisqanqa junt'akorqapuni. 

15Chaywanpis imaynatachus Tata Diosniykichej sumaj nisqanta junt'arqa, 
ajinallatataj Tata Diosqa tukuy imaymana llakiykunawan ñak'arichisonqachej, 
sumaj jallp'ata qosusqaykichejmanta mana uj puchuyoj tukukunaykichejkama. 

16Ajina kanqa sichus Tata Dios qankunawan trato ruwasqanta mana 
junt'ankichejchu chayqa. Sitajchus Tata Diosta wasanchaspa waj dioskunata 
yupaychankichej, chantá qonqorikunkichej ima chayqa, Tata Dios qankunapaj 
phiñakonqa, manaraj imapitaj kay sumaj jallp'amanta chinkachisqa kankichej, 
nispa. 

Josué 24 

Josueqa wañupunan qayllapi israelitakunata parlapayaykun 

1Aswan qhepaman Josueqa tukuy Israel jatun ayllukunata Sichem 
llajtapi tantacherqa. Wajyarqa kuraj runakunata, kamachejkunata, juezkunata, 
chantá qhelqerikunata ima Tata Diosta yupaychana cheqapi tantakunankupaj. 

2Josuetaj tukuynin israelitakunata nerqa: Diosniykichej Tata Diosqa ajinata 
nisunkichej: Unay ñawpa tataykichej Téraj, chantá churinkuna Abraham, Najor 
ima Éufrates mayu kantupi tiyakorqanku, chaypitaj waj dioskunata 
yupaycharqanku. 



509 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

3Noqarí ñawpa tataykichej Abrahamta chay mayu kantumanta pusamuspa, 
tukuynin Canaán jap'iynejta puricherqani. Chantá payta miracherqani. 
Ñawpajta Isaac churinta qorqani, 

4Isaacmantaj iskay churikunata qorqani, Jacobta, Esautawan. Esaumanqa Seirpi 
orqorara cheqata qorqani. Jacobtajrí wawankunawan ima Egiptoman 
riporqanku. 

5Jacobpa miraynin Egiptopi kashajtinku, Moisesta, Aarontawan ima kacharqani. 
Chantá Egipto llajtayojkunata wañuchej onqoykunawan 
ñak'aricherqani, chaymanta qankunata orqhomunaykama. 

6Ñawpa tataykichejkunata Egiptomanta orqhomusqaytawan, Egipto llajtayoj 
soldadokuna caballokunapi, carretakunapi ima Puka Mama Qochakama 
paykunata qhatiykorqanku. 

7Ñawpa tataykichejkunataj yanapanayta mañakuwarqanku, noqataj 
Egiptomanta soldadokuna israelitakunata ama taripanankupaj 
laqhayaykucherqani. Chantá mama qocha yakuta kachaykorqani, chaytaj 
paykunata wañuracherqa. Qankunaqa Egiptopi imatachus ruwasqayta 
rikorqankichej, chay qhepatataj qankunaqa unayta ch'innejta purerqankichej. 

8Chantá noqaqa amorreokunaj jap'iyninkuman pusamorqaykichej, Jordán mayu 
inti llojsimuynejman. Amorreokunaqa qankunawan maqanakorqanku, noqataj 
paykunata atipaykucherqaykichej. Jinamanta qankunaqa jallp'ankuta 
jap'erqankichej. 

9Chaymantaqa Moab suyuta kuraj kamachej Siporpa churin Balacñataj 
qankunawan maqanakoj llojsimorqa. Paytaj qankunata maldicisunaykichejpaj 
Beorpa churin Balaamta wajyachimorqa. 

10Noqatajrí Balaam maldicisunaykichejta mana saqerqanichu, manachayqa pay 
saminchasorqachej. Ajinatamin qankunata Balacmanta kacharicherqaykichej. 

11Chay qhepata qankunaqa Jordán mayuta chimpaspa, Jericokama 
chayarqankichej. Chay llajtayojkunaqa qankunawan maqanakorqanku, 
jinallataj amorreokuna, ferezeokuna, cananeokuna, jititakuna, gergeseokuna, 
heveokuna, jebuseokuna ima qankunawan maqanakoj llojsimullarqankutaj. 
Noqatajrí paykunata atipaykucherqaykichej. 

12Amorreokunaj iskaynin kuraj kamachejninkukunata mana 
espadaykichejwanchu nitaj flechaykichejwanchu atipaykorqankichej, 
manachayqa noqa ñawpaqeykichejta wayronqokunata kachaykorqani. 
Chayrayku manaraj chayashajtiykichej, paykunaqa ñapis ayqerqankuña. 

13Noqa qankunaman mana llank'asqaykichej jallp'akunata qorqaykichej, mana 
qankunaj ruwasqaykichej llajtakunata ima. Kunanqa chaykunapi 

tiyakushankichej, mana mallkisqaykichej uvata, aceitunata imataj 
mikhushankichej, nispa. 

14Chantá Josué nillarqataj: Chayrayku Tata Diosta may jatun respetowan 
jatunpaj qhawaychej, paytataj tukuy sonqo yupaychaychej. Ñawpa 
tataykichejkuna imatachus Éufrates mayu chimpapi, chantá Egiptopi ima 
yupaycharqanku, chay dioskunata wijch'uspa, qankunaqa Tata Diosllatapuni 
kasuychej. 

15Sichus Tata Diosta mana kasuyta munankichejchu chayqa, kunanpacha 
pitachus kasunaykichejta ajllakuychej: Mayqen dioskunatachus ñawpa 
tataykichejkuna mayu chimpapi yupaycharqanku, chaykunata, chayrí, 
maypichus kunan tiyakushankichej, chay amorreokunaj diosninkukunatachus. 
Noqarí tukuy aylluywan Tata Diostapuni yupaychanaykuta niyku, nispa. 

16Chantá israelitakuna kuticherqanku: Noqaykoqa mana jayk'ajpis Tata Diosta 
saqesqaykuchu waj dioskunata yupaychanaykupajqa. 

17Egiptopi wata runa kashajtinchej, Tata Diosninchej noqanchejta, jinallataj 
ñawpa tatanchejkunatapis orqhomuwarqanchej. Pay rikunanchejta t'ukuna 
imakunata ruwarqa. Paymin ñanta jamushajtinchej, jinallataj tukuy llajtaj 
chawpinta pasamushajtinchej waqaychawarqanchej. 

18Tata Diosqa tukuy runata ñawpaqenchejmanta wijch'orqa, jinallataj kay 
suyupi tiyakoj amorreokunatapis. Chayrayku noqaykupis kunanqa Tata 
Diostapuni yupaychasqayku, imaraykuchus paymin Diosniykoqa, nispa. 

19Josuetajrí israelitakunata nerqa: Qankunaqa Tata Diosta kasuspa puriyta 
mana atinkichejchu, imaraykuchus payqa manchay llimphu Diosmin, celosotaj. 
Payqa mana qhawallanqachu contranpi oqharikusqaykichejta nitaj 
juchallisqaykichejtapis. 

20Sichus qankuna waj dioskunata yupaychaspa Tata Diosmanta qonqapunkichej 
chayqa, payqa qankunata llakiykunawan ñak'arichisonqachej. Diosqa 
qankunapaj allin imakunata ruwapusorqachej chaypis, tukuchisonqachej, nispa. 

21Israelitakunatajrí Josueta nerqanku: Mana chayta ruwasqaykuchu. 
Noqaykoqa Tata Diosllatapuni kasuspa purisqayku, nispa. 

22Chantá Josué kuticherqa: Tata Diosllata kasuspa purinaykichejta 
ajllakusqaykichejmanta qankunallataj testigo kankichej, nispa. Israelitakunataj 
kuticherqanku: Arí, noqallaykutaj kayku, nispa. 

23Josuetaj kuticherqa: Jina chayqa, jap'ishankichejraj, chay dioskunata 
wijch'uychej, tukuy sonqotaj Israelpa Tata Diosninman kutirikuychej, nispa. 

24Israelitakunataj Josueta nerqanku: Noqaykoqa Tata Diosnillaykuta kasuspa 
purisqayku, imatachus niwasqaykutataj junt'asqayku, nispa. 

25Chay p'unchaypacha Sichem llajtapi Josuewan israelitakunawan uj tratota 
ruwarqanku. Chay tratopi ima kamachisqakunatachus junt'anankuta, chantá 
imaynatachus kawsanankuta nerqanku. 

26Imatachus parlasqankutataj Josueqa Tata Diospa qhelqanman qhelqarqa. 
Chaymantataj uj jatun rumita oqharispa, Dioswan Tinkukuna Toldoj qayllanpi 
encina sach'a uraman sayacherqa. 

27Chantá israelitakunata nerqa: Tata Dios kay tukuy imata niwasqanchejmanta 
kay rumi testigo kanqa. Jinallataj qankunaj contraykichejpi testigo jina 
kallanqataj, ama Tata Diosniykichejta wasanchanaykichejpaj, nispa. 

28Chaymantataj Josueqa sapa ujninkuta kachaporqa, maypichus tiyakorqanku, 
chayman. 

Josué wañupun 

(Jue 2.6-10) 

29Chaymanta mana unaymanchu Tata Diospa kamachin Nunpa churin Josué, 110 
watayoj kashaspa, wañuporqa. 

30Chantá Gaas orqomanta wichaynejpi, Efraín jatun aylloj jap'iynin orqorara 
cheqapi, Timnat Seraj jallp'anpi israelitakunaqa Josuéj ayanta p'amparqanku. 

31Josué kawsashajtin, israelitakunaqa Diosllata kasuspa purerqanku. Chantá 
Josué wañupusqanmanta qhepamanpis kurajkuna kawsanankukama Tata 
Diosllata kasuspa purillarqankutaj. Chay kurajkunaqa israelitakunapaj Tata 
Dios imatachus ruwapusqanta allinta yacharqanku. 

Israelitakuna Joséj tullunta p'ampanku 

32Israelitakunaqa Joséj tullunta Egiptomantapacha apamusqankuta Sichem 
llajtapi p'amparqanku. Chay jallp'ataqa tatan Jacob, Sichem sutiyojpa tatan 
Jamormanta pachaj qolqewan rantikusqa. Qhepanejmantaj chay jallp'ataqa 
Joséj churinkuna jap'isqanku. 

Eleazar wañupun 

33Aaronpa churin kuraj kaj sacerdote Eleazarpis wañupullarqataj, ayantataj 
Efraín jatun aylloj jap'iyninpi, orqorara cheqapi, churin Finespa orqonpi 
p'amparqanku. 

Jueces 

Jueces 1 

Judá aylluwan Simeón aylluwan ima Adonibesecta atipanku 

1Josué wañupusqanmanta qhepata, israelitakuna Tata Diosta 
tapukorqanku: Mayqen jatun ayllurajtaj ñawpajta cananeokunawan maqanakoj 
renqari? nispa. 

2Tata Diostaj paykunaman kuticherqa: Judá jatun aylluraj ñawpajta maqanakoj 
renqa, noqataj paykunaman chay jallp'ata qosaj, nispa. 

3Chaypacha Judá jatun ayllumanta kajkunaqa Simeón jatun ayllumanta kaj 
wawqenkuta nerqanku: Yanapawayku cananeokunawan maqanakuyta, 
pikunachus tiyashanku noqaykuman qosqa jallp'api, chaykunawan. 
Chaymantataj noqaykupis qankunaman qosqa jallp'aykichejta jap'iyta 
yanapasqayku, nispa. Jinapi Simeón jatun ayllumanta kajkunaqa Judá jatun 
ayllumanta kajkunawan khuska maqanakuman rerqanku. 

4-5Ajinamanta Judá jatun ayllumanta kajkunaqa maqanakoj yaykorqanku 
cananeokunaj jallp'ankuman, jinataj ferezeokunajmanpis. Tata Diostaj Judá 
jatun aylluta yanaparqa maqanakupi atipanankupaj. Paykuna Bezec cheqapeqa 
cananeokunata chantá ferezeokunatawan 10.000 runakunata atiparqanku. 
Chaypi kuraj kamachej Adonibesectapis atipallarqankutaj. 

6Adonibésec ayqekojtintaj, paykuna qhatiykuspa, jap'irparerqanku. Chantá 
machu ruk'ananta mut'urparerqanku iskaynin makinmanta, chakinmanta ima. 

7Chaypacha Adonibesecqa nerqa: Ñawpajtaqa noqa qanchis chunka kuraj 
kamachejkunaj makinkoj machu ruk'anankuta, jinallataj chaki machu 
ruk'anankutapis mut'uracherqani. Chantá chay runakunataj mikhuna 
t'akakusqanmanta mesay urapi mikhunankupaj pallaj kanku. Kunanrí 
imaynatachus noqa ruwarqani, kikillantataj Tata Dios ruwawan, nispa. Chantá 
Jerusalenman payta aparqanku, chaypitaj wañuporqa. 

Judá ayllumanta kajkuna Jerusalenta Hebrontawan jap'ikapunku 

8Judá jatun ayllumanta kajkuna maqanakuspa, Jerusalén llajtatapis 
jap'ikapullarqankutaj. Espadawan runankunata wañurachiytawantaj, llajtataqa 
ruphaykucherqanku. 

9Chaymantaqa orqonejpi tiyakoj cananeokunawanñataj maqanakorqanku 
Néguev chaynejpi, jinataj chay pampakunanejpi tiyakojkunawanpis. 

10Ajinallatataj Judaqa Hebronpi tiyakorqanku, chay cananeokunawanpis 
maqanakullarqankutaj. Chay llajtaj ñawpa sutenqa Quiriat Arbá karqa. 
Chaypitaj kuraj kamachejkuna Sesayta, Ajimanta, Talmayta ima atiparqanku. 

Otonielqa Debir llajtata jap'ikapun 

(Jos 15.15-19) 

11Chaymantaqa Judá jatun ayllumanta kajkuna Debir llajtapi tiyakojkunawan 
maqanakullarqankutaj. Chay llajtaj ñawpa sutin Quiriat Séfer karqa. 

12Chaypacha Caleb nerqa: Pichus Debir llajtata maqanakuspa atipanqa, chay 
runataqa ususiy Acsawan casarachisaj, nispa. 

13Jinapi Calebpa wawqen Cenazpa churin Otonielqa chay llajtata atiparqa. 
Chantá Calebqa ususin Acsata chay Otonielwan casaracherqa. 

14Casarakusqanku p'unchaypi Otonielqa Acsata umacharqa tatanmanta 
astawan jallp'ata mañakunanpaj. Chayrayku Acsaqa tatan Calebpaman rerqa. 
Chayamojtin, Calebqa Acsata burromanta urayk'ushajta rikuspa, taporqa: 
Imatataj munashankiri? nispa. 

15Acsataj kuticherqa: Jallp'a qowasqaykeqa ch'aki jallp'a mana yakuyoj. 
Mañarikuyki ari yaku juturikunayoj jallp'akunatawan qonawaykita, nispa. 
Chantá Calebqa yaku juturiyoj jallp'akunatawan paykunaman qorqa, 
wichaynejpi, jinataj uranejpipis. 

Judá jatun aylluwan Benjamín jatun ayllupiwan jallp'ata jap'inku 

16Quenita nisqa runakunaqa Moisespa suegronpa mirayninmanta kasqanku. 
Paykunaqa llojserqanku Judá jatun aylluwan khuska Palmeras llajtamanta, 
rerqankutaj Judáj ch'innejman, Neguevpi Aradmanta aswan uranejman. 
Chaypitaj amalecitakunawan tiyakaporqanku. 

17Chaypacha Judá jatun ayllumanta kajkunaqa rerqanku Simeón jatun 
ayllumanta kajkunawan khuska maqanakunankupaj, imaynatachus 
parlanakusqankuman jina. Paykunataj Sefatpi tiyakoj cananeokunata 
atiparqanku, chay llajtata thuñispataj, chaypi tiyakojkunata chinkacherqanku. 
Chaytataj Jormá, nispa suticharqanku. 

18Judá ayllukunaqa Gaza llajtata, Ascalón llajtata, Ecrón llajtatawan 
jap'ikaporqanku muyuyninpi jallp'akunatawan. 

19Judá jatun ayllumanta kajkunataj Tata Diospa yanapayninwan 
wijch'ullarqankutaj orqokunapi tiyakojkunatapis. Chaywanpis manapuni 
wijch'orqankuchu chay pampakunanejpi kajkunataqa, chaypi tiyakojkuna 
fierromanta carretayoj kasqankurayku. 

20Moisés nisqanman jina, israelita kurajkunaqa Hebrón llajtata Calebman 
qorqanku. Calebtaj chaymanta wijch'orqa Anacpa kinsantin churinkunata. 

21Jinapis Benjamín jatun ayllumanta kajkunaqa Jerusalén llajtamanta mana 
wijch'orqankuchu chaypi tiyakoj jebuseokunata. Chayraykumari kunan 

p'unchaykama Jerusalenpi khuska jebuseokuna Benjamín jatun ayllumanta 
kajkunawan tiyakushanku. 

Joséj mirayninmanta kajkuna Betelta jap'inku 

22-23Tata Diospa yanapayninwan Joséj mirayninmanta kajkunaqa Betelta 
jap'ikapoj rerqanku. Chay llajtaj ñawpa sutenqa Luz nisqa karqa. Manaraj chay 
llajtata atipashaspa, pakayllamanta wateqajkunata chay llajtaman kachasqanku. 

24Chay wateqajkunataj llajtamanta uj runata llojsimushajta rikuspa, payta 
jap'erqanku, nerqankutaj: Sichus qan rikuchiwasqayku maynintachus llajtaman 
yaykunata chayqa, qanta khuyasqayku, nispa. 

25Jinapi chay runaqa paykunaman rikuykucherqa maynintachus llajtaman 
yaykunata, paykunataj chay llajtapi tiyakojkunata tukuyninkuta 
wañuracherqanku. Jinapis ñanta rikuchej chay runataqa mana 
wañucherqankuchu, nitaj aylluntapis. 

26Chaymanta qhepamantaj chay runaqa jititakunaj jallp'ankuman ripuspa, 
chaypi mosoj llajtata jataricherqa, chay llajtataj Luz sutiwan sutichasqa. Chay 
sutiwantaj kunankama rejsisqa kashan. 

Israelitakunaj mana jap'isqanku llajta 

27Manasés jatun ayllumanta kajkunaqa kay llajtakunapi tiyakojkunata mana 
wijch'uyta aterqankuchu: Bet Seanmanta, Tanacmanta, Dormanta, 
Ibleammanta, Meguidomanta ima, nillataj chay qayllakunapi juch'uy 
llajtakunamantapis. Chayrayku cananeokunaqa paykunawan khuska 
tiyakullarqankupuni. 

28Israelitakuna astawan kallpachakuspa, chay cananeokunataqa sinch'i 
ruwanaman churarqanku. Chaywanpis manapuni paykunata wijch'uyta 
aterqankuchu. 

29Efraín jatun ayllumanta kajkunapis manallataj wijch'orqankuchu Guezerpi 
tiyakoj cananeokunata. Jinamanta cananeokunaqa paykunallawanpuni 
tiyakorqanku. 

Waj jatun ayllukunaj jap'isqanku llajta 

30Zabulón jatun ayllumanta kajkunapis manallataj wijch'orqankuchu Quitronpi, 
jinataj Nalalpi tiyakoj cananeokunataqa. Jinamanta cananeokunaqa 
chayllapipuni tiyakorqanku. Chaywanpis Zabulón jatun ayllumanta kajkuna 
chay cananeokunata sinch'i ruwanaman churarqanku. 

31Aser jatun ayllumanta kajkunapis chaypi tiyakoj cananeokunataqa manallataj 
kay llajtakunamanta wijch'orqankuchu: Acomanta, Sidonmanta, Ajlabmanta, 
Aczibmanta, Jelbamanta, Afecmanta, Rejob llajtamanta ima. 

32Chay llajtakunapi tiyakojkunata mana wijch'uyta atisqankurayku, Aser jatun 
ayllumanta kajkunaqa cananeokunawan khuska tiyakaporqanku. 

33Neftalí jatun ayllumanta kajkunapis manallataj wijch'orqankuchu Bet 
Semesmanta, Bet Anatmantapis chaypi tiyakoj cananeokunataqa. Chaywanpis 
sinch'i ruwanaman paykunata churarqanku, chaypitaj paykunawan khuska 
tiyakorqanku. 

34Amorreokunaqa Dan jatun ayllumanta kajkunata orqonejkama qharqorqanku, 
manataj pampakunaman urayk'amojta saqerqankuchu. 

35Jinamanta amorreokunaqa Herespi, Ayalonpi, jinataj Sagalbinpi tiyakapoj 
qhepakaporqanku. Chaywanpis Joséj mirayninmanta kajkuna aswan atiyniyoj 
kaspa, amorreokunata sinch'i ruwanaman churarqanku. 

36Amorreokunaj jallp'ankoj mojonnenqa Acrabín wichaynejmantapacha 
Selakama karqa, jinallataj aswan patakamapis rillarqapuni. 

Jueces 2 

Tata Diospa angelnin Boquinpi rikhurin 

1Uj kuti Tata Diospa angelnenqa Gilgalmanta Boquín nisqa cheqaman rispa, 
israelitakunata nerqa: Noqaqa Egipto suyumanta orqhomorqaykichej, 
jinaspataj pusamorqaykichej, ñawpa tataykichejkunaman qonayta nerqani, 
chay jallp'akama. Chaypacha paykunata nisqani: Mana jayk'ajpis qankunawan 
tratoyta p'akisajchu. 

2Qankunataj amapuni chay llajtayojkunawan ima tratotapis ruwankichejchu, 
manachayqa lantinkoj altarninkukunata phirirankichej, nispa. Qankunarí mana 
kasuwarqankichejchu. Imaraykutaj jinata ruwarqankichejri? 

3Chayrayku kunan niykichej: Chay runakunata ñawpaqeykichejmanta mana 
wijch'usajchu. Aswanpis paykuna tojlla jina qankunapaj kanqanku, jinallataj 
diosninkupis misk'anaykichejpaj jina kanqa, nispa. 

4Tata Diospa angelnin parlayta tukojtinkama, tukuynin israelitakuna 
sinch'imanta waqayta qallarerqanku. 

5Chayrayku chay cheqata suticharqanku Boquín, nispa. Chayllapitaj Tata 
Diosman uywa ñak'asqa q'olachinakunata jaywarqanku. 

Josué wañupun 

(Jos 24.29-31) 

6Maypachachus Josué jallp'ata rak'iytawan israelitakunata kacharipusqa 
chaypacha, paykunaqa sapa ujninku jallp'ankuta jap'ikapoj ripusqanku. 

7Jinapi paykuna Tata Diosta kasukuspa kawsakusqanku, Josué, chantá payta 
yanapaj kurajkuna ima kawsanankukama. Chaykuna kasqanku, pikunachus 
rikusqanku israelitakunapaj Tata Dios t'ukuna imakunata ruwasqanta, 
chaykuna. 

8Chantá Tata Diospa kamachin Nunpa churin Josueqa wañupusqa 110 watayoj 
kashaspa. 

9Israelitakunataj payta p'ampasqanku paypa jallp'anpi Timnat Seraj nisqapi. 
Chayqa kashan Efrainpa jatun aylloj jap'iyninpi, Gaas orqomanta wichaynejpi. 

10Jinallataj watakuna pasasqanman jina Josuéj mitanmanta kaj israelitakunapis 
wañupullasqankutaj. Ajinamanta qhepa wiñajkunaqa mana Tata Diosta 
rejserqankuchu, nitaj yacharqankuchu imatachus Tata Dios ruwasqanta 
israelita ñawpa tatankunapaj. 

Israelitakunaqa Tata Diosta saqerparinku 

11Chaymantataj israelitakunaqa Tata Diospa mana munasqan millaykunata 
ruwarqanku. Baalman rijch'akoj tukuy imaymana lantikunata yupaychayta 
qallarerqanku. 

12Paykunaqa karunchakorqanku ñawpa tatankoj yupaychasqanku Tata 
Diosmanta, pichus Egiptomanta paykunata orqhomusqa, chaymanta. 
Israelitakunaqa Canaán jallp'api tiyakojkunaj diosninkuta yupaychayta 
qallarerqanku, Tata Diosta sinch'ita phiñachispa. 

13Tata Diosmanta karunchakorqanku Baalpa lantinkunata, Astarotpa 
lantinkunata ima yupaychaspa. 

14Chayrayku Tata Diosqa israelitakunaj contrankuta sinch'ita phiñakuspa, tukuy 
kapuyninkuta suwakunawan qhechucherqa. Jinaspataj, chay muyuyninkumanta 
kaj awqankunawan paykunata atipaykucherqa, nitaj paykuna kutichikuyta 
aterqankuchu. 

15Sapa kuti maqanakuman purirejtinku, Tata Diosqa contrankupi sayaykorqa. 
Chayrayku manapuni paykunata allinchu rerqa, Tata Dios ñawpajmantaña 
tiluspa nisqanman jina. Jinamanta Tata Diosqa israelitakunata sinch'i llakiyman 
churarqa. 

16Chaypacha Tata Diosqa juezkunata churarqa, suwakunaj makinkumanta 
israelitakunata kacharichinankupaj. 

17Chaywanpis israelitakunaqa manapuni kasorqankuchu chay juezkunataqa, 
manachayqa Tata Diosta wasanchaspa, waj dioskunata yupaycharqanku. Ñawpa 
tatankukunaqa Tata Diospa kamachisqanta kasukuspa kawsakusqanku. 
Paykunarí manaraj imapi Tata Diosta wasancharqanku. 

18Tata Diosqa sapa kuti uj juezta churaj, chantá chay juezta yanapallajpuni. Chay 
juez kawsashajtintaj, Tata Diosqa israelitakunata awqankukunamanta 
kacharichejpuni, imaraykuchus sinch'i ñak'ariypi waqasqankuta uyarispa, 
paykunamanta khuyakorqa. 

19Juezninku wañupojtintajrí, watejmanta israelitakuna juchallillajtaj kanku, 
ñawpa tatankumanta astawanraj waj dioskunata qhatispa, chantá yupaychaspa 
ima. Manapuni t'aqakorqankuchu millayta ruwaspa kawsanamanta nitaj mana 
uyarikoj kanamanta. 

20Chayraykumin Tata Diosqa Israelpa contranpi sinch'ita phiñakuspa, nerqa: 
Kay runakunaqa ñawpa tatankuwan tratota ruwasqayta p'akinku, manataj 
kasuwayta munankuchu. 

21Chayrayku kay llajtayojkunamanta, pikunachus Josué wañupusqanmanta 
qhepakorqankuraj, chaykunataqa mana israelitakunaj ñawpaqenkumanta 
wijch'usajchu, nispa. 

22Ajinamanta Tata Diosqa yachayta munasharqa israelitakunaqa Tata Diosta 
kasukuspa purinkumanchus manachus, chayta, imaynatachus ñawpa tatankuna 
purisqanku, ajinata. 

23Chayrayku Tata Diosqa mana wijch'orqachu chay llajtayojkunata, 
pikunatachus Josué kawsashaspa mana wijch'usqachu, chaykunata, 
manachayqa qhepakunankuta saqellarqa. 

Jueces 3 

Canaán suyupi qhepakoj llajtakuna 

1Tata Dios wakin llajtayojkunata saqerqa, israelitakunata maqanakuyta 
yachachinanpaj, pikunachus Canaán suyupi maqanaku kasqanmanta mana 
yacharqankuchu, chaykunapaj. 

2Tata Diospuni chay llajtayojkunata saqellarqa, israelitakunamanta pikunachus 
ni jayk'aj maqanakuman riyta yacharqankuchu, chaykuna maqanakuyta 
yachanankupaj. 

3Filisteokunamanta qhepakorqanku, pikunachus chay phishqa kamachejkunaj 
kamachinpi karqanku, chaykuna. Qhepakullarqankutaj tukuynin cananeokuna, 
sidoniokuna, Líbano orqonejpi tiyakoj heveokunapis, Baal Hermón 
orqomantapacha Jamat q'asakama. 

4Chay runakunawan Tata Diosqa yachayta munarqa israelitakuna 
kasunankutachus chayrí manachus, Moisesnejta ñawpa tatankukunaman qosqa, 
chay kamachisqakunata. 

5Jinamanta israelitakunaqa tiyakorqanku cananeokunawan, jititakunawan, 
amorreokunawan, ferezeokunawan, heveokunawan, jebuseokunawan ima. 

6Chantá israelitakunaqa ususinkukunata chay waj llajtayoj runakunawan 
casaracherqanku, churinkukunatataj chay runakunaj ususinkukunawan. 
Jinallataj chay llajtayojkunaj diosninkukunatapis yupaycharqanku. 

Otonielqa israelitakunata Cusán Risatayinpa makinmanta kacharichin 

7Israelitakunaqa Tata Diosta qonqayman churaspa, paymanta 
karunchakorqanku, yupaycharqankutaj Baalpa lantinkunata, Aseraj 
lantinkunata ima. 

8Chayraykutaj Tata Diosqa paykunaj contrankupi sinch'ita phiñakuspa, 
Mesopotamiamanta kuraj kamachej Cusán Risatayinman paykunata 
jaywaykorqa. Pusaj wata junt'ata israelitakunaqa kuraj kamachej Cusán 
Risatayinpa wata runan karqanku. 

9Chaymantataj israelitakunaqa Tata Diosman qhaparikorqanku, Tata Diostaj 
churarqa uj juezta, Cenazpa churin Otonielta, chay Cenazqa Calebpa sullk'a 
wawqen karqa. 

10Otonielmantaj Tata Diospa Espíritun jamorqa, paytaj israelitakunata 
kamacherqa. Tata Diosqa Otonielta yanaparqa maqanakuman israelitakunata 
pusajtin, kuraj kamachej Cusán Risatayinta atipanankupaj. 

11Chaymanta qhepaman israelitakuna tawa chunka watata allinta 
kawsakorqanku chay suyupi, Cenazpa churin Otoniel wañupunankama. 

Aod israelitakunata moabitakunamanta kacharichin 

12Chaymanta qhepaman israelitakunaqa watejmanta ruwallarqankutaj Tata 
Diospa mana munasqanta. Chayrayku Tata Diosqa Moabpa kuraj kamachej 
Eglonman astawan atiyta qorqa israelitakunamanta nisqaqa. 

13Kuraj kamachej Eglonqa amonitakunawan, amalecitakunawan ima 
ujchakuspa, maqanakupi israelitakunata atiparqa, Palma sach'ayoj llajtatataj 
jap'ikaporqa. 

14Jinapi chunka pusajniyoj watata israelitakunaqa Moabta kuraj kamachej 
Eglonpa kamachiyninpi wata runan karqanku. 

15Chantá Tata Diosman qhaparikorqanku, paytaj churarqa uj juezta paykunata 
kacharichinanpaj. Chay juezqa Benjamín jatun ayllumanta Geraj churin Aod 
sutiyoj karqa, paytaj lloq'ero karqa. Uj kuti israelitakunaqa Aodwan 
apacherqanku, Moabta kuraj kamachej Eglonman impuesto pagananku karqa, 
chayta. 

16Aodrí puraj filoyoj espadata ruwakusqa khuskan metroyoj jinata, chaytataj 
paña kaj chakannejman p'achan uraman churakorqa. 

17Jinaspataj, Eglonman apachikuta aparqa. Moabta kamachej Eglonqa rakhu, 
wira runa karqa. 

18Chay apachikuta Eglonman jaywapuytawantaj, Aodqa kutimporqa, 
pikunachus paywan jamorqanku, chaykunawan khuska. 

19Gilgal qayllapi lantikuna kasharqa, chayman chayamuspa, Aodqa 
kutirillarqataj, maypichus kuraj kamachej Eglón kasharqa, chayman. Chantá 
Eglonta nerqa: Kuraj kamachejníy, uj willay qanpaj tiyan. Kaytarí sapallaykipi 
willasqayki, nispa. Eglontaj nerqa: Amallaraj niwaychu, nispa. Chantá 
kamachinkunata kamacherqa chaymanta llojsinankuta. 

20Eglón chay q'oñi tiempopaj wakichisqa wasipi sapan qhepakusqantawan, 
Aodqa qayllaykuspa, Eglonta nerqa: Kuraj kamachejníy, kay willay 
apamususqayqa Diosmantamin, nispa. Chayta uyarispataj, Eglonqa 
tiyananmanta sayarikorqa. 

21Aodrí lloq'e makinwan pañanmanta espadanta orqhokamuytawan, Eglonpaj 
wijsanman sat'iykorqa. 

22May sinch'ita sat'iykojtintaj, espadanqa jap'inantin ima Eglonpa wijsanman 
chinkaykaporqa, Eglón manchay wira runa kasqanrayku. Aodtaj espadanta 
mana orqhokaporqachu. 

23Chaymantataj Aodqa punkuta llaveykuspa, ventananta llojsiporqa. 

24Aod ripusqanmantaña, Eglonpa kamachinkunaqa jamorqanku, chay wasej 
punkunta wisq'asqata taripaspataj, yuyarqanku jisp'ana wasipi kashasqanta. 

25Anchataña suyarqanku, manapuni Eglón llojsimojtintaj, kamachinkuna 
astawan mancharikuyta qallarerqanku. Punkuta kicharispataj, kuraj 
kamachejninkutaqa wañusqata tariparqanku. 

26Eglonpa kamachinkuna punkuta kicharinankukamaqa, Aodqa 
ayqerikaporqaña. Gilgal chaypi lantikunata pasaytawantaj, Seiratpi pakakorqa. 

27Chantá Israel suyuman chayaspañaqa, Efraín orqonejpi putututa waqacherqa, 
israelitakunata wajyaspa. Tukuynin israelitakuna chay orqomanta 
urayk'amorqanku, Aodtaj ñawpaqenkuta rerqa. 

28Jinapi Aodqa paykunata nerqa: Qhatiwaychej, imaraykuchus Tata Diosqa 
awqaykichej moabitakunata atipayta yanapasonqachej, nispa. Chaypacha Aodta 
qhatispa, israelitakunaqa Jordán mayoj ch'ajchankunata jap'ikaporqanku, 
manataj ni pita chayninta chimpajta saqerqankuchu. 

29Moabitakunaqa wapu soldadokuna karqanku. Chaywanpis israelitakunaqa 
10.000 soldadokunata wañucherqanku. Ni uj kawsashaj qhepakorqachu. 

30Israelitakunataj ajinata Moabta atipaykorqanku. Chaymanta qhepamantaj 
pusaj chunka watata jina allinta kawsakorqanku chay jallp'apeqa. 

Samgar israelitakunata filisteokunaj makinmanta kacharichin 

31Qhepan kaj juez Anatpa churin Samgar sutiyoj karqa. Payqa wapu runa karqa. 
Chayrayku payqa 600 filisteo soldadokunata ayjonllawan wañucherqa. 
Ajinamanta israelitakunata filisteokunaj makinmanta kacharichillarqataj. 

Jueces 4 

Deborawan Baracwan Sisarata atipanku 

1Aod wañupusqanmanta qhepata, israelitakunaqa Tata Diospa contranta 
watejmanta juchallillarqankutaj. 

2Chantá Tata Diosqa Canaanta kuraj kamachej Jabinmanñataj israelitakunata 
jaywaykorqa. Payqa Jazor llajtapi kamacherqa. Soldadonkunata kamachejtaj 
Sísara sutiyoj karqa. Payqa Jaroset Goyinpi tiyakorqa. 

3Jabinpata 900 fierromanta carretankuna karqa. Payqa iskay chunka watataña 
israelitakunata sinch'ita ñak'aricherqa, chayraykutaj paykunaqa Tata Dios 
yanapananta mañakorqanku. 

4Chaypacha israelitakuna ukhupi uj warmi juez jina kamachisharqa. Pay Débora 
sutiyoj karqa, Lapidotpa warmin, chantá Diosmanta sut'inchaj. 

5Deboraqa uj palma sach'a urapi tiyakuyman yachasqa karqa. Chay sach'aqa 
Efraín jatun aylloj orqorara jallp'anpi karqa, Ramá llajta Betel llajtawan 
tinkuypi. Chay sach'ata “Déboraj Palma Sach'an” nej kanku, israelitakunataj 
payman rej kanku justiciata mask'aspa. 

6Uj p'unchay Deboraqa wajyacherqa Cedesmanta Abinoanpa churin Baracta, 
Neftalí jatun ayllumanta. Paymantaj nerqa: Israelpa Tata Diosnin kamachisunki 
kay jinata: Tabor orqoman rispa, chaypi tantamuy 10.000 maqanakoj 
runakunata Neftalí jatun ayllumanta, jinataj Zabulón jatun ayllumantawan. 

7Noqa kachamusaj Jabinpa soldadonkunata kamachej Sisarata, 
soldadonkunatawan, carretakunatawan ima Cisón wayq'okama qankunawan 
maqanakunankupaj. Noqataj yanapasqaykichej chaypi paykunata 
atipanaykichejpaj. Ajinata Tata Diosqa Deboranejta Baracta kamacherqa. 

8Baracrí kuticherqa: Qan noqawan rejtiykeqa, risaj. Mana rejtiykitaj, nillataj 
risajchu, nispa. 

9Deborataj nerqa: Qanwan risaj. Chaywanpis kay maqanakupi mana qanchu 
jatunchasqa kanki, imaraykuchus Tata Diosqa uj warminejta Sisarata 
wañuchenqa, nispa. Jinataj Deboraqa Baracwan khuska Cedesman rerqa. 

10Chaypitaj Baracqa runakunata wajyarqa Zabulón jatun ayllumanta, Neftalí 
jatun ayllumantawan, tantaykorqataj 10.000 maqanakoj runakunata paywan 
rinankupaj. Deborapis paywan khuska rerqa. 

11Cedes qayllapi, Sanayin encina sach'a chaynejpi, tiyakusharqa quenita Jeberqa. 
Quenitakunaqa Moisespa suegron Hobabpa mirayninmanta karqanku. Kay 
Jeberrí chay waj quenitakunamanta t'aqakuspa, paywan, wasi ayllunwan imalla 
chaypi tiyakusharqanku. 

12Jinapi Sísara Tabor orqoman Abinoanpa churin Barac wicharisqanta 
yachaytawankama, 

13Sisaraqa tantaykorqa 900 fierromanta maqanakunapaj carretankunata, tukuy 
soldadonkunatawan, paykunawantaj rerqa Jaroset Goyinmanta Cisón 
wayq'okama. 

14Chantá Deboraqa Baracta nerqa: Rillayña. Tata Diostaj kunan Sisarata 
atipachisonqa, imaraykuchus Tata Diosqa soldadoykikunaj ñawpaqenkuta 
rishan, nispa. Chaypacha Baracqa Tabor orqomanta 10.000 soldadokunawan 
urayk'amorqa. 

15Maqanakuman yaykojtinkukamataj, Tata Diosqa pawiracherqa Sísaraj 
soldadonkunata, jinallataj carretakunapi kajkunatapis. Sisarapis carretanmanta 
urayk'uspa, chakipi ayqekorqa. 

16Baractajrí Sísaraj carretankunata, soldadonkunatawan qhatiykorqa Jaroset 
Goyinkama. Chay p'unchaypi Sísaraj soldadonkumanta ni uj kawsasaj 
puchorqachu. 

17Chaypachaqa quenita Jeberpa ayllunwan k'achata kawsakusharqanku 
Jazormanta kuraj kamachej Jabinwan. Chayrayku Sisaraqa ayqekushaspa, 
Jeberpa warmin Yaelpa toldonman chakipi chayarqa. 

18Yaelqa payta taripamoj llojsispataj, nerqa: Yaykumullay, wiraqochíy, ama 
manchachikuychu, nispa. Sísara toldoman yaykojtintaj, Yaelqa uj qhatanawan 
pakaykorqa. 

19Chantá Sisaraqa mayta ch'akichikusqanraykutaj yakuta mañarikorqa. Yaeltaj 
leche jallch'ana qara p'uñuta kicharispa, lecheta ujyananpaj jaywarqa. 
Chaymantataj watejmanta payta qhataykullarqataj. 

20Chaypacha Sisaraqa Yaelta nerqa: Toldo punkupi tiyay. Pillapis jamuspa: Pi 
kaypi kashan? nispa tapojtenqa, qan ninki: Mana pipis kanchu, nispa. 

21Chayta Jeberpa warmin Yaelman niytawan, Sisaraqa allin sayk'usqa kaspa, 
sinch'ita puñurparerqa. Yaeltajrí uj k'ullu mazota oqharikamorqa, toldomanta 
uj estacata jap'ispataj, ch'insitullamanta Sisaraman chimpaykorqa. Jinataj 

ch'ipoqonman estacata takaykuspa, umanta pampakama pasarpacherqa. 
Ajinata Sisaraqa wañorqa. 

22Baracqa Sisarata mask'aspa chayamojtin, Yaelqa toldomanta llojsispa, payta 
taripamorqa, nerqataj: Jamuy, rikuchisqayki, pitachus mask'ashanki, chayta, 
nispa. Baractaj toldoman yaykuspa, rikorqa Sisarata pampapi wañusqa 
wijch'urayashajta, estacawan ch'ipoqonpi takasqata. 

23Ajinata Tata Diosqa cananeo kuraj kamachej Jabinta k'umuykucherqa tukuy 
israelitakunaj ñawpaqenkupi. 

24Chaymantapachataj israelitakunaqa astawan kallpachakuspa, Canaanta kuraj 
kamachej Jabinwan maqanakorqanku chinkachinankukama. 

Jueces 5 

Deborawan Baracwan takinku 

1Chaypacha Deborawan, Abinoanpa churin Baracwan kay jinata takerqanku: 

2Tukuyniykichej Tata Diosta jatunchaychej, imaraykuchus Israelpi runakuna 
kankuraj, wajyachisqata uyariytawan maqanakuman yaykunankupaj jina. 

3Uyariwaychej, qankuna kuraj kamachejkuna, uyariwaychej, qankuna 
kamachejkuna. Kunan takisaj Tata Diosman. Kunan takisaj Israelpa Tata 
Diosninman. 

4Tata Dios, maypachachus Seirmanta qan llojserqanki chaypacha, Edompa 
suyumanta ripushajtiykitaj, jallp'a ikhakorqa, janajpis kharkatiterqa, 
phuyukunamantapis paramorqa. 

5Qanmin Israelpa Tata Diosnin kanki. Qanpa ñawpaqeykipeqa orqokunapis 
kharkatiterqanku. Sinaipis kharkatitillarqataj. 

6Anatpa churin Samgarpa tiemponpi, Yaelpa tiemponpipis, qhatuwan purejkuna 
purinanku ñanta saqeporqanku, k'ullku ñankunallataña purerqanku. 

7Israel suyupi llajtakunaqa ch'inpacha qhepakorqanku. Chaypacha noqa Débora 
oqharikorqani, Israelpaj uj mama jina. 

8Israelitakuna waj dioskunata ajllakojtinkoqa, llajta punkunejpi maqanakoqa 
kallarqapuni. Tawa chunka waranqa israelitakuna ukhupeqa mana karqachu ni 
uj jark'akuna escudo, nitaj uj t'ojsina lanzallapis. 

9Sonqoyqa Israelpa kamachejninkunawan khuska kashan, aylluymanta tukuy 
sonqo maqanakuman llojsejkunawanpis. Tata Diosta tukuy yupaychaychej. 

10Qankuna, yuraj burrokunapi purejkuna, qankunapis llamp'u mast'anapi 
tiyakojkuna, ñan puriypi kajkunapis, willaychej. 

11Uyariychej, uywaman yaku ujyachina patapi platillota tocaspa takishanku, 
Tata Diospa atipasqanmanta, israelitakunata atipachisqanmantapis. 

12Rijch'ariy, Débora, rijch'ariy. Rijch'ariy, takirikuytaj uj takiyta. Abinoanpa 
churin Barac, jatarikuspa, presoykikunata apakapuy. 

13Chaypacha israelitakunamanta puchoj capitankuna urayk'amorqanku 
kallpasapa runakunaj contrankupi maqanakoj. Noqanejtamin Tata Diospa 
ayllonqa urayk'amorqa, wapu runakunawan maqanakunankupaj. 

14Efraín jatun ayllumanta Amalec suyupi tiyakojkuna urayk'amorqanku, 
paykunaj qhepankutataj Benjamín jatun ayllumanta kajkuna jamorqanku. 
Maquirmanta kurajkuna urayk'amorqanku, Zabulón jatun ayllumantataj 
kamachejkuna jamorqanku. 

15Isacarpa jatun aylloj kurajninkunaqa Deborawan khuska jamorqanku. 
Isacarpa jatun aylluntaj Baracta yanaparqanku. Paypa qhepantataj valleman 
kachaykukorqanku. Sichus Rubén jatun ayllumanta runakuna ukhupi kanku 
wapu runakuna tukuy imapaj wakisqa chayqa, 

16imaraykutaj qhepakorqanku oveja corralpi, chay michejkuna ovejankuta 
wajyashajta uyarishaspari? Rubén jatun ayllu chawpipi wapu runakuna 
karqanku chaypis, iskayrayarqanku. 

17Galaad llajtayojkuna Jordán mayu chimpapi jarasqa qhepakorqa. Dan jatun 
ayllumanta kajkunapis barconkoj qayllanpi qhepakullarqanku. Aser jatun 
ayllumanta kajkunapis mama qocha kantupi qhepakullarqankutaj, manataj 
chaymanta kuyurikorqankuchu. 

18Chaywanpis Zabulón jatun aylluwan, Neftalí jatun aylluwanqa wañuytapis 
mana manchachikuspa, maqanakorqanku. 

19Chaypacha cananeokunaj kuraj kamachejninkukunaqa maqanakoj 
jamorqanku Tanac llajtaman, Meguido juturi qayllaman. Chaywanpis mana 
aterqankuchu qolqeta, nitaj ni imatapis apakapuyta. 

20Janajmantapacha ch'askakunapis Sísaraj contranpi maqanakorqanku. 

21Mayu, ñawpa mayu, Cisón nisqa mayu tukuy paykunata apakaporqa. Jinapis 
noqa Débora kallpachakuspa ñawpajman puririsaj. 

22Caballokunaj phawarisqan jallp'ata kuyurichin. Atiyniyojkunaj caballonkunaj 
sink'urisqanpis uyarikun. 

23Tata Diospa angelnintaj rimarerqa: Meroz llajtayojkuna maldicisqa kachunku, 
Tata Diospa soldadonkunata mana yanapasqankumanta. Sinch'i maldicisqa 
kachunku, imaraykuchus mana jamorqankuchu Tata Diosta yanaparej wapu 
soldadokunata atipananpaj. 

24Quenita Jeberpa warmin Yaelqa tukuy warmimanta nisqaqa maypaj qhawasqa 
kachun. Jarapi tiyakoj tukuy warmimanta aswan saminchasqa kachun. 

25Sisaraqa yakuta mañakorqa, Yaeltaj lecheta jaywaykorqa. Ñojñuta 
atiyniyojkunaj vasonpi jaywaykorqa, sinch'ita puñurparinanpaj. 

26Chantá uj estacata lloq'e makinwan jap'ispa, k'ullu mazotataj paña makinwan 
oqharerqa. Sísaraj ch'ipoqonpi wajtaspataj, umanta estacawan pasarparicherqa. 

27Sisaraqa q'ewiykachakuspa, Yaelpa chakin chaypi pampaman wijch'ukorqa. 
Urmarqa, chaypitaj wañorqa. 

28Sísaraj mamanqa may llakisqa, ventanamanta qhawaspa, nin: Imaraykutaj 
maqanakunapaj carretan mana chayamunchuri? Imaraykutaj maqanakunapaj 
carretan mana usqhayta rikhurimunchuri? nispa. 

29Aswan yuyayniyoj kaj warmikunamanta wakin ninku, Sísaraj mamanpis 
sonqonpi nishallantaj: 

30Maqanakupi jap'isqankutachá rak'inakushanku. Sapa ujninkumanchá ujkama, 
chayrí iskaykamachá sipaskunata rak'inakushanku. Sisarapajqa may k'acha kaj 
colorniyoj telakunachá kashan, may k'acha colorkunawan awakipasqataj, 
kunkanman warkhunapaj, nispa. 

31Tata Diosniyku, tukuy awqaykikuna Sísara jina phirisqa kachunku. Qanta 
munakusojkunataj, imaynatachus chawpi p'unchayta inti k'ancharin, ajinata 
k'ancharichunku. Ajinata Deborawan, Baracwan Tata Diosman takerqanku. 
Chaymanta qhepaman Israel suyupi tawa chunka watata, allin kawsakuylla 
karqa. 

Jueces 6 

Diosqa Gedeonta wajyan 

1Chaymanta qhepaman israelitakunaqa watej Tata Diospa mana munasqanta 
ruwallarqankutaj, qanchis wata junt'atataj Tata Diosqa paykunata jaywaykorqa 
madianitakunaj makinkuman. 

2Madianitakunaqa sinch'itapuni israelitakunata ñak'aricherqanku. 
Israelitakunataj madianitakunata manchachikuspa, orqokunapi pakakunata 
ruwarakamorqanku, chhanka jusk'ukunapi, maymanchus runakuna mana 
yaykullankuchu, chaynejpi. 

3Israelitakuna imallatapis tarpojtinkoqa, madianitakuna, amalecitakunapis, 
chantá inti llojsimuynejmanta runakunapis chajrankuman suwaj 
yaykuykullajpuni kanku. 

4Israelitakunaj jallp'ankupi jaraykukoj kanku, chajrankutataj t'ustiykoj kanku 
Gaza llajta chaynejkama. Israelitakuna mikhunankupajqa mana imatapis 

puchurichejchu kanku. Manallataj ni ovejakunata, ni bueykunata, nitaj 
burrokunatapis saqejchu kanku. 

5Toldonkukunata sayachispa, chay madianitakunaqa uywankunawan ima Israel 
suyuman junt'aykorqanku, tukuy imata t'ustiraspa. Phinki phinkikuna jinapuni 
may chhika camellonkukunawan junt'aykoj kanku. 

6Madianitakuna chayta ruwajtinkutaj, israelitakunaqa may llakiyta 
ñak'arerqanku. Chayrayku Tata Diosman qhaparikorqanku, yanapananta 
mañakuspa. 

7Maypachachus israelitakuna Tata Diosmanta mañakorqanku 
madianitakunamanta kacharichinanta, chaypacha, 

8Tata Dios kachamorqa Diosmanta uj willajta, paytaj israelitakunata nerqa: 
Ajinata nin Israelpa Tata Diosnin: Noqa qankunata Egiptomanta 
orqhomorqaykichej, chaypi wata runakuna kashajtiykichej. 

9Manataj Egipto llajtayojkunallamantachu qankunata kacharicherqaykichej, 
manachayqa qankunata tukuy ñak'arichejkunamantapis 
kacharichillarqaykichejtaj. Paykunataqa ñawpaqeykichejmanta wijch'urarqani, 
qankunamantaj jallp'ankuta qoporqaykichej. 

10Nerqaykichejtaj: Noqa Tata Diosniykichej kani. Amapuni amorreokunaj 
diosninkutaqa manchachikunkichejchu, pikunaj jallp'ankupichus kashankichej, 
chaykunajtaqa, nispa. Chaywanpis qankunaqa mana kasuwarqankichejchu, 
nispa. 

11Aswan qhepaman uj kuti Tata Diospa angelnin jamuspa, Ofrá chaypi uj encina 
sach'a urapi tiyaykukorqa. Chay sach'aqa Abiezerpa ayllun Joaspata karqa. Chay 
sach'a qayllapitaj Joaspa churin Gedeontaj pakayllamanta trigota 
wayrachisharqa, maypichus uvata saroj kanku, chay t'oqopi, 
madianitakunamanta pakaykunanpaj. 

12Jinapi Tata Diospa angelnin payman rikhurispa, nerqa: Tata Dios qanwan 
kashan, kallpayoj wapu runa, nispa. 

13Gedeonrí kuticherqa: Ay wiraqochíy, noqaykuwanchus Tata Dios kashan 
chayqa, imaraykutaj kay tukuy ima qhatirishawaykuri? Maytaj chay t'ukuna 
imakunata Egiptomanta orqhomushaspa, Tata Dios ruwasqanmanta ñawpa 
tataykukuna willawasqaykuri? Tata Diosqa madianitakunaj makinman 
jaywaykuwayku, nispa. 

14Chantá Tata Diosqa Gedeonta qhawarispa, nerqa: Chay kallpallaykiwan rispa, 
israelitakunata madianitakunaj makinkumanta kacharichimuy. Noqamin 
kachashayki, nispa. 

15Gedeontajrí nerqa: Wiraqochíy, ujtawan nirikusqayki: Imaynatataj 
israelitakunata kacharichiymanri? Aylloyqa Manasés ukhupi kaj 

ayllukunamanta mana kasu ruwana, noqataj, wasi aylluypi kajkunamanta 
aswan sullk'a kani, nispa. 

16Chantá Tata Dios kuticherqa: Atinkipuni, imaraykuchus noqa qanwan 
kasaj. Madianitakunataqa uj sapan runallapis kanman jina atipanki, nispa. 

17Gedeontaj kuticherqa: Sichus allinpaj qhawawanki chayqa, uj señalta 
rikuchiway, yachanaypaj qan pichus noqawan parlajqa Tata Diospuni 
kasqaykita. 

18Ama jinachu kay, amaraj ripuychu, qanman jaywanaypaj uj ofrendata 
apamunaykama, nispa. Tata Diostaj nerqa: Kaypi kutimunaykikama suyasqayki, 
nispa. 

19Chantá Gedeonqa usqhay usqhayta wasinman kutirispa, uj chivota ñak'arqa, 
chaymantataj mikhuyta wayk'orqa. Iskay chunka libra jak'umanta mana 
levadurayoj t'antatapis ruwallarqataj. Jinaspataj, aychata uj canastaman 
churaykorqa, caldontataj uj mankaman. Chaytataj Tata Diospa angelninman 
aparqa, chay encina sach'a uraman. 

20Chantá Tata Diospa angelnenqa Gedeonta kamacherqa aychata, mana 
levadurayoj t'antatapis chhanka pataman churananta, caldontataj patanman 
jich'aykunanta. Gedeontaj ajina nisqanta ruwarqa. 

21Jinapi angelqa varawan chay aychata, jinataj chay t'antata llankhajtinkama, 
chay chhankamanta nina lawray llojsimuspa, aychata, t'antatapis q'olaykorqa. 
Chaymantaqa Tata Diospa angelnin chinkariporqa. 

22Gedeonqa Tata Diospa angelninpuni kasqanta reparaytawankama, nerqa: Ay, 
Tukuyta Kamachej Tata Dios, angelniykitapuni uyapura rikuni, nispa. 

23Tata Diostajrí kuticherqa: Ama manchachikuychu, mana wañunkichu. Sonqo 
tiyaykusqa kay, nispa. 

24Chaypi Gedeonqa Tata Diospaj uj altarta ruwaporqa, suticharqataj: “Tata 
Diosmin Sonqo Tiyaykoyqa”, nispa. Chay altarqa Abiezerpa ayllun ukhupi Ofrá 
llajtapi kunankama kashallanrajpuni. 

25Chay ch'isipacha Tata Diosqa Gedeonta nerqa: Tataykej uywankunamanta 
qanchis watayoj kaj torota apamuy. Chantá tataykej ruwasqan Baalpaj altarta 
phirimuy. Ajinallatataj chay Baalpa altarnin qayllapi kashan, Asera k'ullutapis 
urmachiy. 

26Jinaspataj, chay orqo puntapi uj altarta ruwapuway. Chantá qanchis watayoj 
torota apamuspataj, noqaman jaywanata jina q'olachipuway chay Asera k'ullu 
llant'asqaykiwan. 

27Chaypacha Gedeonqa chunka kamachinkunata pusariykukuspa, Tata Diospa 
kamachisqanta ruwarqa. Chaywanpis tatanpa ayllunta jinataj chay llajtayoj 
runakunatapis manchachikusqanrayku, tutallan ruwarqa. 

28Q'ayantin tutamanta chay llajtayojkuna sayarispa, repararqanku Baalpa 
altarnin phirisqa kasqanta. Rikullarqankutaj diosninkuta yupaychananku altar 
qayllapi kasharqa, chay Asera k'ullupis llant'asqa kasqanta, uj mosoj altar 
patapitaj uj torota q'olachisqa kasqanta ima. 

29Chantá paykunapura tapunakorqanku: Pitaj kayta ruwanman karqari? nispa. 
Tukuyta allinta tapukuspataj, yacharqanku Joaspa churin Gedeón chayta 
ruwasqanta. Chantá Joasman rispa, nerqanku: 

30Chay churiykita orqhomuy, payta wañuchinaykupaj, Baalpa altarninta 
phiriykusqanmanta jinataj Asera diosniykuta llant'aykusqanmanta, nispa. 

31Joastajrí jamojkunaman kuticherqa: Qankunaqa Baalman kutikuspachu 
maqanakunkichej? Sichus pillapis Baalman kutikun chayqa, manaraj 
sut'iyashajtin, wañuchisqa kachun. Baal diospuni kajtenqa, saqeychej pay 
kikinmanta jark'akojta, imaraykuchus paypatamin karqa chay urmachisqa 
altarqa, nispa. 

32Chaymantapacha Gedeontaqa Yerubaal sutiwan suticharqanku Baalpa 
altarninta urmachisqanrayku. Chay suti niyta munan: Kikin Baal jark'akuchun, 
nispa. 

Gedeonqa Tata Diosmanta uj señalta mañan 

33Chaypacha tukuy madianitakuna, jinataj amalecitakunapis, chantá inti 
llojsimuynejmanta kaj runakunapiwan tantaykukuspa, chimparqanku Jordán 
mayuta, chantá Jezrel vallepi jaraykukorqanku. 

34Chaypacha Gedeonqa Tata Diospa Espiritunnejta kamachisqa kaspa, putututa 
waqacherqa, Abiezerpa tukuy ayllunmanta kajkuna tantakamunankupaj. 

35Chantá Manasés jatun ayllumanta kajkunatañataj wajyachimorqa. 
Wajyachimullarqataj Aser jatun ayllumanta kajkunata, Zabulonmanta 
kajkunata, Neftalimanta kajkunata ima. Tukuy paykunataj Gedeonwan tantakoj 
jamorqanku. 

36Chantá Gedeonqa Tata Diosta nerqa: Sichus cheqamanta qan wajyawanki 
israelitakunata kacharichinaypaj, niwasqaykiman jina chayqa, 

37kay jina señalta rikuchiway: Noqaqa era pampaman churasaj oveja millmata. 
Sichus tutamanta millma chhullawan joq'ochasqa kanman, tukuy pampataj 
ch'aki kanman chayqa, yachasaj cheqamanta qan ajllawasqaykita, 
niwasqaykiman jina israelitakunata kacharichinaypaj, nispa. 

38Ajinataj karqa. Gedeonqa tutamanta sayarispa, chay millmamanta yakuta uj 
p'uku junt'atapuni ch'irwarqa. 

39Chaywanpis Gedeonqa ujtawan Tata Diosta nillarqataj: Ama phiñakuychu uj 
señaltawan mañarikusojteyqa. Kay kutipeqa millmañataj ch'aki kachun, 
jallp'ataj joq'o kachun, nispa. 

40Ajinata chay ch'isi Diosqa ruwarqa. Q'ayantin paqarintaj millmaqa ch'aki 
kakusharqa, jallp'ataj chhullawan joq'ochasqa karqa. 

Jueces 7 

Gedeón madianitakunata atipaykun 

1Yerubaal nisqa Gedeonqa, tukuy paywan kajkunapiwan chhapu chhaputa 
jatarikuspa, Jarod yaku juturi chaypi jarakoj rerqanku. Madianitakunaj 
jarankutaj paykunamanta aswan wichaynejpi, More Orqo k'uchupi chay jatun 
pampapi kasharqa. 

2Chantá Tata Diosqa Gedeonta nerqa: Ancha ashkha runakunata pusamunki. 
Sichus paykuna ajinata madianitakunata atipanku chayqa, israelitakunaqa 
umata oqharinkuman: Kallpallaykuwan kaykunata atipayku, nispa. 

3Chayrayku kunanqa niy, pikunachá manchachikunku, chaykuna Galaad 
orqomanta wasinkuman ripunankuta, nispa. Gedeón nejtinkamataj, 22.000 
runakuna wasinkuman kutiporqanku. Chunka waranqallaña qhepakorqanku. 

4Chantá Tata Diosqa Gedeonta nillarqataj: Ashkharajpuni kanku. Chayrayku 
paykunataqa pusay yakuta ujyanankupaj. Chaypi paykunata ch'ijllasaj, 
nisqaykitaj pikunachus qanwan khuska maqanakoj rinankuta, pikunatajchus 
mana rinankuta, nispa. 

5Jinataj Gedeonqa chay runakunata mayuman pusarqa yakuta ujyamunankupaj. 
Chantá Tata Dios nerqa: Pikunachus makinkuwan alqo jina laqhospa 
ujyajkunata wajman t'aqanki, chay pikunachus qonqoriykukuspa ujyanku, 
chaykunamanta, nispa. 

6Pikunachus laqhospa alqo jina yakuta ujyarqanku, chaykunaqa 300 karqanku, 
wakintaj qonqoriykukuspa ujyarqanku. 

7Chantá Tata Diosqa Gedeonta nerqa: Kay 300 runakunallawan qankunata 
kacharichisaj, yanapasqaykichejtaj madianitakunata atipanaykichejpaj. Chay 
wajkunarí wasinkuman ripullachunku, nispa. 

8Gedeón chaypacha kamacherqa chay wajkuna wasinkuman kutipunankuta. 
Chaywanpis manaraj ripurashajtinku, p'uñukunata, wajramanta 
pututunkukunatawan tantacherqa. Ajinamanta Gedeón 300 ajllasqa 

israelitakunallawan qhepakorqa. Madianitakuna jarasqa kasharqanku, 
chaynejmanta aswan wichaynejpi Gedeonqa runankunawan jarakorqa. 

9Chay ch'isipacha Tata Diosqa Gedeonta kamacherqa: Sayarispa, 
madianitakunawan maqanakoj urayk'uy. Noqamin yanapasqayki paykunata 
atipanaykipaj. 

10Sichus paykunawan maqanakuyta manchachikushanki chayrí, kamachiyki 
Furawan madianitakunaj jarankuman urayk'unaykita. 

11Chaypitaj uyarinki imatachus ninakusqankuta. Chaymantaqa manaña 
manchachikunkichu, nispa. Chaypacha Gedeonqa kamachin Furawan 
urayk'orqanku, maynejkamachus awqankoj qhawajkuna soldadonkuna 
kasharqanku, chaynejkama. 

12Madianitakunawan, amalecitakunawan, chantá inti llojsimuynejmanta chay 
runakunapis phinki phinkikuna jina chay pampapi mast'alla kasharqanku. 
Camellonkunapis may chhika karqanku, mama qocha kantupi t'iyu chhikapuni. 

13Jinapi Gedeonqa awqankoj jarankuman qayllaykuspa, uyarerqa uj soldado 
madianita mosqokusqanta ujninman willarishajta: Mosqoyniypi rikorqani uj 
cebada t'anta jaranchejman tilinkamushasqanta, ujnin toldoman takakuspataj, 
urmarparichisqanta, nispa. 

14Chantá soldado masin kuticherqa: Chayqa Israelmanta Joaspa churin 
Gedeonpa soldadonkuna kanman. Tata Diosqa paykunata yanapanqa noqanchej 
madianitakunata atipanawanchejpaj, nispa. 

15Chay mosqoymanta willajta, jinataj ima niytachus munasqantawan uyarispa, 
Gedeonqa sonqon ukhupi Tata Diosta yupaycharqa. Chaymanta israelitakunaj 
jarankuman kutispataj, soldadonkunata kamacherqa: Jakuchej, imaraykuchus 
Tata Diosqa madianitakunata atipayta yanapawasun, nispa. 

16Chantá Gedeonqa chay 300 runankunataqa kinsaman t'aqaspa, sapa ujman 
putututa jaywararqa, chantá ch'usaj p'uñutawan, p'uñoj ukhunpitaj nina 
jachuntawan. 

17Chantá nerqa: Maypachachus madianitakunaj jarankuman 
chayashajtinchejña, qhawawankichej. Imatachus noqa ruwasaj, kikillantataj 
ruwankichej. 

18Noqa, chantá noqawan rejkunapis putututa waqachejtiykukama, qankunapis 
tukuy jaraj muyuyninpi pututuykichejta waqachillankichejtaj, qhaparispataj, 
ninkichej: Tata Diospa atiyninwan, Gedeonpa kallpanwantaj, nispa. 

19Ajinaqa Gedeón pachaj runankunawan madianitakunaj jaranku kantuman 
chayarqanku, chawpi tuta qhawaj soldadokuna manaraj puñoj ripushajtinku. 

Chaypachataj Gedeonwan kajkunaqa pututunkuta waqacherqanku, 
jap'isharqanku, chay p'uñunkutapis p'akillarqankutaj. 

20Kinsantin t'aqakunaqa ujllapi pututunkuta waqacherqanku, p'uñunkutapis 
p'akillarqankutaj. Lloq'e makinkupitaj aparqanku nina jachunta, pututunkutataj 
paña makinkupi, jinaspataj qhaparerqanku: Tata Diospa atiyninwan, Gedeonpa 
kallpanwantaj, nispa. 

21Israelitakunaqa sapa ujninku mana ni mayman kuyuspa, chay jaraj 
muyuyninta muyuykorqanku, madianitakunarí qhaparispa, ayqekorqanku. 

22Chaykama 300 israelitakunaqa pututunkutaqa waqachishallarqankupuni, 
Tata Diostaj madianitakunataqa paykunapurata maqanaykucherqa. Jinallapi 
paykuna Bet Sitaman ayqekorqanku, Sererá ñanninta rispa, Tabat qayllapi Abel 
Meholá tinkuykama chayarqanku. 

23Chaypacha Gedeonqa tukuy israelitakunata wajyacherqa Neftalí jatun 
ayllumanta, Asermanta, Manasespa tukuynin kajkunapiwan, ayqeykachashaj 
madianitakunata qhatiykunankupaj. 

24Chaypacha Gedeonqa Efraín jatun ayllumanta kajkunamanpis 
willachillarqataj, chay jatun ayllumanta qharikuna madianitakunawan 
maqanakoj urayk'amunankuta. Kamachillarqataj Jordán mayuta chantá Bet 
Barakama tukuy mayuta jark'aykunankuta. Efraín jatun ayllumanta kajkunaqa 
Gedeonpa kamachisqanta kikinta ruwarqanku. 

25Chantá madianitakunamanta iskay kurajkunata Orebta, Zeebtawan 
jap'erqanku. Orebtaqa uj chhankapi wañucherqanku. Chayrayku kunan chay 
chhankajta sutin Orebpa chhankan nisqa. Zeebtapis wañuchillarqankutaj, chay 
sutinwan kashan, chay cheqapi. Chayllapitaj uvata ch'irwaj kanku vinota 
ruwanankupaj. Madianitakunata maqanakupi qhatiykuytawankama, Orebpata, 
Zeebpatawan umankuta qholuspa, Gedeonman aparqanku, maypichus pay 
Jordán mayoj chimpapi kasharqa, chayman. 

Jueces 8 

Gedeón madianitakunata atipasqata atipaykun 

1Efraín jatun ayllumanta kajkunaqa phiñarikuspa, Gedeonwan siminakorqanku, 
madianitakunawan maqanakunankupaj paykunata mana wajyachisqanrayku. 

2Gedeontajrí kuticherqa: Manachu reparakorqankichej, qankuna noqamanta 
astawan ruwasqaykichejta? Chay pisi ruwasqaykichejqa astawanraj valen 
noqayku Abiezerpa ayllunpa ruwasqaykumanta nisqaqa. 

3Tata Diospa yanapayninwan qankunamin madianitakunaj kamachejninkunata 
Orebta, Zeebtawan atiparqankichej. Paykunaqa madianitakunaj kurajninkuna 
karqanku. Imatataj noqa ruwarqani qankunaj ruwasqaykichejmanta aswan 

allintari? nispa. Efrainmanta kajkunataj Gedeonpa nisqanta uyarispa, 
sonqonkuta tiyaykuchikorqanku. 

4Chantá Gedeonqa 300 runankunawan Jordán mayuman chayamuspa, 
chimparqanku. Paykunaqa sinch'i sayk'usqa kashaspapis, madianitakunataqa 
qhatiykushallarqankupuni. 

5Chantá Sucot llajtaman chayaspa, chay llajtayojkunamanta mañarikorqa: Ama 
jina kaspa, mikhuyta qoriychej noqawan khuska jamojkunaman. Paykunaqa 
allin sayk'usqa kashanku, imaraykuchus madianitakunaj kuraj kamachejninku 
Zebajta, Salmunatawan qhatiykuspa purishayku, nispa. 

6Sucotpi kamachejkunatajrí kuticherqanku: Runaykikunaman 
mikhuchinaykupajqa Zebajta, Salmunatawan jap'inkichejñachu? nispa. 

7Chaymanta Gedeonqa paykunaman kuticherqa: Zebajta Salmunatawan Tata 
Diospa yanapayninwan jap'ejtiykukama, kutimuspa, khishka varakunawan 
wasaykichejta llik'irasqayku, cardowantaj qankunata seq'orasqayku, nispa. 

8Chantá Peniel llajtaman chayaspa, Sucotpi jina mikhunata mañakullarqankutaj. 
Penielpi kajkunatajrí Sucotpi kajkuna jinallataj kuticherqanku. 

9Jinapi Gedeonqa paykunata nerqa: Noqa paykunata atipaytawan, kutimusaj, 
kay torreykichejtataj thuñisaj, nispa. 

10Chaykama Zebajwan, Salmunawan Carcorpi kasharqanku 15.000 
soldadokunawan. Paykunaqa chay pachaj iskay chunkayoj inti 
llojsimuynejmanta kaj soldadokunamanta puchoj karqanku, imaraykuchus 
israelitakuna chaykama 120.000 madianita soldadokunata wañuchisqanku. 

11Gedeonrí rillarqapuni chay ch'innejta muyuykoj ñanta, Nobajmanta inti 
llojsimuynejninta chantá Yogbeanejta. Chantá kaymanta jinalla madianitakunaj 
jarankuman maqanakoj yaykuykorqa. 

12Kuraj kamachej Zebajwan, Salmunawantaj ayqerqanku. Gedeonrí 
qhatiykuytawan, paykunata jap'irparerqa, madianita tukuy 
soldadonkukunatataj t'ustiykorqa. 

13Gedeón maqanakusqanmanta Jeres q'asanta kutimpushaspa, 

14Sucotmanta uj waynata jap'erqa. Gedeón tapojtintaj, chay waynaqa 
Sucotmanta qanchis chunka qanchisniyoj kamachejkunaj jinataj kurajkunajpa 
sutinkuta qhelqasqata qorqa. 

15Chantá Gedeonqa Sucotman rispa, chaypi tiyakojkunata nerqa: 
Yuyarikunkichejchu imaynatachus alqochakuwasqaykichejta Zebaj, chantá 
Salmunaraykuri? Yuyarikunkichejchu soldadoykunaman t'antata mana 
qorisqaykichejta, paykuna may sayk'usqa kashajtinku? Qankuna nerqankichej: 

Manaraj Zebajta, Salmunatawan jap'inkichejrajchu, nispa. Kayqa, kunanqa 
paykunata rikuychej, nispa. 

16Chaypacha Gedeonqa khishkata, cardotawan ch'innejmanta apamuspa, 
chaykunawan Sucotmanta kurajkunataqa seq'oykorqa. 

17Ajinallatataj Penielpi torreta thuñiykorqa, chay llajtayojkunatataj 
wañuracherqa. 

18Chantá Zebajta, Salmunatawan taporqa: Taborpi runakuna 
wañucherqankichej, chaykuna imaynataj karqanku? nispa. Paykunataj 
kuticherqanku: Qanman rijch'akorqanku. Sapa ujninku kuraj kamachejpa 
churinman rijch'akorqanku, nispa. 

19Chaypacha Gedeonqa sinch'ita llakikuspa qhaparerqa: Paykuna wawqeykuna 
karqanku, mamaypa wawankuna. Tata Diosrayku tiluni: Manachus paykunata 
wañuchiwajchej karqa chayqa, manallataj noqapis wañuchiykichejmanchu 
karqa, nispa. 

20Chantataj Gedeonqa kuraj kaj churin Jeterta nerqa: Kaykunata wañuchiy, 
nispa. Jinapis Heterqa as waynallaraj kasqanrayku espadanta orqhoyta 
manchachikorqa wañuchinanpaj. 

21Chaypacha Zebajwan, Salmunawan Gedeonta nerqanku: Sichus qhari kanki 
chayqa, qanpuni wañuchiwayku, nispa. Gedeontaj sayarispa, paykunata 
wañuracherqa. Chantá Zebajta, Salmunatawan camellonkunaj kunkankupi 
kasharqa, chay k'achanchanakunata orqhokaporqa. 

Gedeón lantikunata yupaychan 

22Chaypacha israelitakunaqa Gedeonta nerqanku: Qanqa madianitakunamanta 
kacharichiwaykuña. Kunanqa munayku qan, chantá aylluykikuna ima 
kamachinawaykuta, nispa. 

23Gedeontajrí paykunaman kuticherqa: Mana noqachu, nitaj churiychu 
kamachejniykichej kasqayku, manachayqa Tata Dioslla kamachejniykichejqa. 

24Chaywanpis noqa munayman madianita wañusqa soldadokunamanta 
qhechusqaykichej walqakunamanta wakinta qonawaykichejta, nispa. Chay qori 
walqata madianitakunaqa churakuyta yachaj kanku, Ismaelpa ayllunmanta 
kasqankurayku. 

25Jinapi israelitakunaqa uj llijllata pampaman mast'aykuytawankama, chayman 
qori walqakunata churarqanku, chantá nerqanku: Kayqa, tukuy sonqoykumanta 
qoshayku, nispa. 

26Tukuyninpi chay qori walqakunaqa chunka jisq'onniyoj kilo jina pesarqa. 
Chaypis wajlla karqa qorimanta kaj k'achanchakuna imakuna, jinallataj 

Madianmanta kuraj kamachejpa p'achallikunanmanta puka telakuna, chantá 
camellokunaj kunkankupi kaj k'achanchanapis. 

27Chantá Gedeonqa chay qorimanta uj lantita ruwaytawan, Ofrá llajtaman 
churaykorqa. Ajinamanta chay lantita Gedeón ruwachisqanrayku, Tata Diosta 
wasancharqanku chay llajtayojkuna, jinataj Israel ayllukunapis. Jinallataj 
Gedeonpajpis, ayllunpajpis misk'ana jina karqa. 

28Ajinata ari israelitakunaqa madianitakunata atipaykorqanku. 
Chaymantapacha madianitakuna manaña israelitakunaj contrankupi 
oqharikorqankuchu. Tawa chunka wata junt'ata, Gedeón kawsanankama, allin 
kawsakuylla chay suyupi karqa. 

Gedeón wañupun 

29Chaymanta qhepaman Joaspa churin Gedeón, pichus Yerubaal sutiyojllataj 
karqa, payqa llajtanman tiyakoj riporqa. 

30Paytaj ashkha warmiyoj kasqanrayku, qanchis chunka churinkunayoj karqa. 

31Sichem llajtayoj kaj, chay ujnin warmeqa uj qhari wawata paypaj 
paqarichikorqa. Gedeontaj chay wawanta Abimelec sutiwan suticharqa. 

32Gedeonqa allin machuña wañuporqa. Paytataj p'ampaykorqanku tatan Joaspa 
aya p'ampananpi. Chay karqa Abiezerpa ayllunpa Ofrá sutiyoj llajtanpi. 

33Gedeón wañupusqanmanta qhepaman israelitakunaqa Diosmanta 
karunchakuyta qallarillarqankutaj, Baalpa tukuy imaymana lantinkunaman 
yupaychaj rispa. Baal Berit lanti nisqata diosninku kananpaj ajllakorqanku. 

34Tata Diosmanta qonqakaporqanku, paymari tukuy awqankukunamanta 
paykunata kacharichejtinpis. 

35Israelitakunaqa Yerubaal sutiyoj chay Gedeonpa ayllunmantapis manallataj 
yuyarikullarqankupischu, payqa israelitakunata mayta yanapajtinpis. 

Jueces 9 

Abimelecpa ruwasqan 

1Yerubaalpa churin Abimelecqa Sichem llajtaman rerqa mamanmanta kaj 
ayllunkunawan parlaj. Jinaspataj, Abimelec nerqa: 

2Noqa mañarikuykichej kay Sichem llajtapi tiyakojkunata tapurinaykichejta, 
pitaj kamachej kananta munankichej. Yerubaalpa qanchis chunka 
churinkunachu chayrí uj runallachu kamachej kanan tiyan? Yachankichej jina, 
noqaqa yawar masiykichej kani, nispa. 

3Jinataj chay runakunaqa Abimelec paykunaj ayllunku kasqanrayku, payman 
kutikorqanku, Sichem llajtapi tiyakojkunatataj yuyaychamorqanku Abimelecta 
qhatinankuta. 

4Chaypajqa qolqeta orqhorqanku Baal Berit nisqa diosninkoj yupaychana 
wasinmanta Abimelecman qonankupaj. Chay qolqewantaj Abimelecqa millay 
suwa runakunata mink'akorqa paywan rinankupaj. 

5Jinamanta paykunaqa rerqanku Abimelecpa tatan Yerubaalpa llajtan Oframan. 
Chaypitaj uj rumi patapi Abimelecpa qanchis chunkantin wawqenkunata 
wañucherqanku. Yerubaalpa sullk'a kaj churin Yotanllata mana 
wañucherqankuchu pay pakakusqanrayku. 

6Chay qhepantataj Sichem llajtamanta kajkuna, chantá Milomanta kajkunapis 
encina sach'a chaynejpi tantaykukorqanku, maypichus diosninku yupaychana 
rumi karqa, chaypi. Jinaspataj, Abimelecta kuraj kamachejninkupaj 
churarqanku. 

7Yotanqa chayta yachaytawankama, Guerizín orqoman wicharispa, sinch'ita 
qhaparerqa, tukuy uyarinankupaj jina: Uyariwaychej allinta Sichem 
llajtayojkuna, ichapis ajinata Tata Dios qankunatapis uyarisunkichejman, nispa. 

8Chantá uj rijch'anachinata nerqa: Uj kuti sach'akuna kuraj kamachejniyoj kayta 
munaspa, olivo sach'ata mañasqanku kuraj kamachejninku kananta. 

9Chay sach'atajrí mana munasqachu kuraj kamachej kayta, nisqataj: Sach'akunaj 
kuraj kamachejninku kanaypajqa aceite qonaytachari saqenay kanman. Chay 
aceiteqa kashan Diosta jatunchanapaj, jinallataj runakunatapis, nispa. 

10Chaymantataj sach'akunaqa higo sach'atañataj parlapayasqanku kuraj 
kamachejninku kananpaj. 

11Jinapi higo sach'apis kutichillasqataj: Mana atiymanchu kuraj 
kamachejniykichej kayta. Kuraj kamachej kanaypajqa saqenay kanman misk'i 
higo poqoyta, nispa. 

12Chantá chay sach'akunaqa uva sach'atañataj parlapayasqanku kuraj 
kamachejninku kananpaj. 

13Uva sach'apis manallataj munasqachu, nisqataj: Kuraj kamachej kanaypajqa 
saqenaychá kanman uvata poqoyta vinota ruwanankupaj. Chaywan kusichini 
runakunata, jinataj Diostapis, nispa. 

14Chay sach'akunaqa khishkarara sach'atañataj parlapayasqanku kuraj 
kamachejninku kananpaj. 

15Khishkarara sach'ataj paykunata nisqa: Sichus cheqamanta kuraj 
kamachejniykichej kanayta munankichej chayqa, llanthuy uraman 
tukuyniykichej jamunaykichej tiyan. Manatajchus kuraj kamachejniykichej 

kanayta munankichej chayrí, noqamanta llojsispa, nina lawray tukuy Libanopi 
kaj pinokunata ruphaykonqa, nispa. 

16Kunantaj tapusqaykichej: Allintachu, cheqan sonqowanchu Abimelecta kuraj 
kamachejniykichejpaj ajllankichej? Yerubaalpa churinkunawanpis allintachu 
ruwarqankichej, imaynatachus Yerubaalqa qankunawan ruwarqa, jinatachu? 

17Tatayqa wañuyta mana manchachikuspa, qankunarayku maqanakorqa, 
madianitakunamanta kacharichisunaykichejrayku. 

18Kunantaj qankunaqa tataypa ayllunpa contranpi oqharikunkichej, qanchis 
chunka churinkunatataj uj rumi patallapi wañucherqankichej. Chaywanpis 
Gedeonpa chay waj warminpi churin Abimelectaraj Sichempi kuraj 
kamachejniykichejpaj churaykukunkichej, aylluykichej kasqanraykulla. 

19Kunanqa ujta nisqaykichej: Sichus qankuna Yerubaalwan, ayllunwan allinta 
cheqan sonqowantaj ruwarqankichej chayqa, Abimelecwan kusikuychej, paytaj 
qankunawan kusikuchun. 

20Mana jina chayrí, Abimelecmanta nina lawray llojsispa, ruphaykuchun Sichem 
llajtapi tiyakojkunata, jinataj Milopi tiyakojkunatapis. Ajinallatataj Sichem 
llajtamanta, Milomantawan nina lawray llojsillachuntaj, Abimelectañataj 
ruphananpaj. 

21Chay tukuyta niytawan, Yotanqa ayqerikapuspa, Ber llajtapi tiyakamorqa, 
wawqen Abimelecta manchachikusqanrayku. 

Abimelecta wañuchinku 

22Abimelecqa kinsa watataña israelitakunata kamacherqa. 

23Chantá Diosqa mana allin yuyayta Abimelecman qorqa, jinataj Sichem llajtapi 
tiyakojkunamanpis, Abimelecpa contranpi oqharikunankupaj. 

24Ajinata Abimelecqa Yerubaalpa qanchis chunka churinkunata 
wañuchisqanrayku jasut'isqa karqa. Jinallataj Sichem llajtamanta runakunapis 
payta yanapasqankurayku jasut'isqallataj karqanku. 

25Sichem llajtayojkunamanta wakin runakuna orqo cheqanejpi pakakuspa, ñan 
purejkunamanta suwarqanku. Chaywanpis pichá chayta Abimelecman willarqa. 

26Aswan qhepaman Ebedpa churin Gaalwan, wawqenkunawan ima Sichem 
llajtaman chayarqanku, jinataj chay llajtayojkunaj sonqonkuta suwarqanku. 

27Chantá tukuyninku llojserqanku campoman uvata pallaj. Vinota ruwaspataj, uj 
jatun raymita ruwarqanku. Chantá mikhuspa, ujyaspataj diosninkoj yupaychana 
wasinpi Abimelecpaj millayta rimarqanku. 

28Ebedpa churin Gaaltaj nisharqa: Pi kasqantataj yuyakun kay Abimelecri? 
Payqa Yerubaalpa churillan. Chantá manachu Zebulqa yanapajnillanri? 

Noqanchej Sichem llajtamanta kajkunarí, pikunataj kasqanchej Abimelecpa 
wata runan kananchejpajri? Jamorpa wata runan kanachej, pichus Sichem 
llajtayojkunaj ñawpa tatanku karqa, chaypata, amataj Abimelecpa wata 
runanqa. 

29Ay, noqachus qankunaj kamachejniykichej kayman chayqa, kunitanpacha 
Abimelectaqa wijch'uyman. Paywan tinkuspa, noqa niyman: Abimelec, 
soldadoykikunata tantamuy maqanakunanchejpaj, nispa. Ajinata Gaalqa 
Abimelecpa contranta rimarqa. 

30Llajtata kamachej Zebulrí Ebedpa churin Gaalpa rimasqanta uyarispa, mayta 
phiñarikorqa. 

31Chantá Abimelec Arumapi kashajtin, pakayllamanta willachimorqa: Ebedpa 
churin Gaal, wawqenkunawan ima Sichem llajtaman jamunku. Kunantaj kay 
llajtayojkunaman umata sat'ishanku qanpa contraykipi oqharikunankupaj. 

32Chayrayku qanwan, soldadoykikunapiwan tutallan jamuspa, campopi 
pakakuychej. 

33Chantá tutamanta inti llojsimuynejta jina llajtaman maqanakoj yaykuy. Gaal, 
runankunawan ima maqanakoj jamusojtinkutaj, paykunawan munasqaykita 
ruway, nispa. 

34Ajinata ari Abimelecqa soldadonkunawan tutallan jamuspa, tawaman 
t'aqakorqanku. Chantá Sichem llajtaj muyuyninpi pakaykukorqanku. 

35Q'ayantin tutamantataj Ebed churin Gaal llajta punkuman llojserqa. 
Chaypacha Abimelecpis chay runankunawan pakakusqankumanta 
llojsimushallarqankutaj. 

36Paykunata rikuspataj, Gaalqa Zebulta nerqa: Qhawariy, orqonejmanta ashkha 
runakuna urayk'amushanku, nispa. Zebultajrí kuticherqa: Qanqa orqoj 
llanthullanta runakunata jina rikushanki, nispa. 

37Jinapis Gaalqa nishallarqapuni: Qhawariy, Jallp'aj pupun nisqa orqomantapis 
urayk'amushallankutaj ashkha soldadokuna. Waj t'aqataj Yatirikunaj Encina 
Sach'anku nisqa ñanninta jamushallantaj, nispa. 

38Chantá Zebul nerqa: Kunan parlariy á, simisapa. Qan nerqanki: Abimelecqa 
pitaj kasqa noqayku paypa kamachin kanaykupajri? nispa. Jaqaymin pisipaj 
qhawasqayki soldadokunaqa. Kunanqa llojsiy maqanakamuy ari, nispa. 

39Chantá Gaalwan, Sichem llajtayojkunawan ima Abimelecpa contranta 
maqanakoj llojserqanku. 

40Jinapi Abimelecqa Gaalta qhatiykorqa, Gaaltaj paymanta ayqekorqa. 
Abimelecpa soldadonkunaqa chay llajtayojkunamanta ashkhata 
wañucherqanku. 

41Chaymantataj Abimelecqa Arumapi qhepakorqa. Zebulrí Sichem llajtamanta 
Gaalta, wawqenkunatawan ima wijch'orqa. 

42Q'ayantenqa Sichem llajtamanta kajkuna chajrankuman llojsinankuta 
yachaspa, 

43Abimelecqa soldadonkunata kinsaman t'aqarqa, paykunataj chay camponejpi 
pakaykukorqanku. Chantá Sichem llajtayojkuna llojsimusqankuta rikuspa, 
Abimelecpa soldadonkuna pakakusqankumanta llojsiytawan, chay 
llajtayojkunawan maqanakorqanku. 

44Abimelecqa uj t'aqa soldadonkunawan llajta punkuta jap'ej rerqanku. Chay 
iskay t'aqa soldadokunataj chajrankupi kashajkunata wañuracherqanku. 

45Tukuy p'unchaynintinta Abimelecqa Sichem llajtayoj runakunawan 
maqanakorqa paykunata atipanankama. Chantá chay llajtata phirerqa, tukuy 
chaypi tiyakojkunatataj wañuracherqa. Jinaspataj, chay llajtaman 
kachita qhalliykorqa. 

46Abimelecpa ruwasqanta yachaspa, Migdal torre Sichempi kashajkunaqa Berit 
nisqa yupaychana wasipi pakakorqanku. 

47Abimelecrí uyarerqa chay yupaychana wasipi tukuy tantasqa kashasqankuta. 

48Chaypacha Abimelecqa tukuy soldadonwan Salmón nisqa orqoman rispa, 
jachawan sach'amanta thansata k'utorqa. Chayta lijrariykukuspataj, 
soldadonkunata nerqa: Qankunapis usqhayta kikillantataj ruwaychej, nispa. 

49Tukuyninku thansata k'uturaspa q'epiriykukuytawan, qhaterqanku 
Abimelecta chay llajtayojkunaj diosninku Beritta yupaychananku wasikama. 
Chaypitaj k'utusqanku thansata qolluykuytawankama, ninata 
jap'iykucherqanku. Jinamanta chay yupaychana wasipi pakakojkunata 
wañucherqanku. Paykuna karqanku qharikuna, warmikunapiwan ima 1.000 
jina. 

50Chay qhepaman Abimelecqa Tebesmanñataj rerqa, chay llajtata 
muyuykuytawantaj jap'erqa. 

51Llajtaj chawpinpi uj torre karqa, chay llajtamanta kajkunataj chaypi pakasqa 
kasharqanku qharikuna, chantá warmikunapis, kurajninkukuna ima. 
Punkukunata wisq'aykuytawan, torrej patanman wicharerqanku. 

52Abimelectajrí torre chaynejkama chayaspa, punkuman qayllaykorqa ninawan 
jap'iykuchinanpaj. Chaypi kashajtintaj, 

53uj warmi kutana rumita torre patamanta kachaykamuspa, Abimelecpa umanta 
ch'ejtarparqa. 

54Chantá Abimelecqa armanta apaykachajta nerqa: Espadaykiwan wañuchiway. 
Mana munanichu warmillaraj wañuchisqa ninawankuta, nispa. Chantá 

Abimelecpa armanta apaykachaj runaqa espadawan t'ojsispa, Abimelecta 
wañurparicherqa. 

55Israelita soldadokunataj Abimelec wañusqanta rikuytawan, sapa ujninku 
wasinkuman kutiporqanku. 

56Ajinamanta Diosqa Abimelecta jasut'erqa, chay qanchis chunka 
wawqenkunata wañuchispa, tatanpaj mana allinta ruwasqanmanta. 

57Ajinallatataj Diosqa Sichem llajtapi kaj runakunatapis jasut'illarqataj tukuy 
millayta ruwasqankumanta. Jinamanta junt'akorqa paykunapi Yerubaalpa 
churin Yotanpa maldicisqan. 

Jueces 10 

Tolawan Yairwan israelitakunata kamachinku 

1Abimelecpa qhepanta Isacar jatun ayllumanta uj runa Tola sutiyojqa juez jina 
israelitakunata kacharichinanpaj sayaykorqa. Tolaqa karqa Dodoj allchhin, Fuáj 
churintaj. Paytaj tiyakorqa Efraín jatun aylloj jap'iynin orqonejpi, Samir llajtapi. 

2Tolaqa israelitakunata iskay chunka kinsayoj watakunata kamacherqa, 
wañupojtintaj, Samir llajtapi ayanta p'amparqanku. 

3Chay qhepanta Galaadmanta Yairñataj sayarerqa juez jina, paytaj iskay chunka 
iskayniyoj watata israelitakunata kamacherqa. 

4Yairqa kinsa chunka churikunayoj karqa. Paykuna sapa ujninku burropi purej 
kanku, sapa ujninkutaj Galaad chaynejpi uj llajtayojkama karqanku. Chay kinsa 
chunka llajtakunaqa kunankamapis “Yairpa llajtankuna” nisqa kashanku. 

5Yaír wañupojtenqa, Camón nisqa cheqapi ayanta p'amparqanku. 

Amonitakuna israelitakunata ñak'arichinku 

6Israelitakunaqa watej Tata Diospa contranta juchallillarqankutaj, yupaychaspa 
Baalman, jinataj Astarotman rijch'akoj lantikunata. Yupaychallarqankutaj 
Siriamanta, Sidonmanta, Moabmanta, Amonmanta lantikunata, jinataj 
filisteokunajpata kajkunatawan. Tata Diosmanta karunchakuspa, manaña payta 
kasorqankuchu. 

7Chayraykumari Tata Diosqa paykunapaj sinch'ita phiñarikuspa, 
filisteokunaman, amonitakunamanwan paykunata qaraykorqa. 

8Chaymantapacha chunka pusajniyoj watata filisteokunaqa, jinataj 
amonitakunapis maytapuni israelitakunata ñak'aricherqanku Galaadpi tukuy 
tiyakojkunata, Jordán mayoj chimpanpi amorreokunaj jallp'ankupi kajkunata 
ima. 

9Amonitakunaqa Jordán mayuta chimparqanku maqanakamunankupaj Judá 
jatun aylluwan, Benjamín jatun aylluwan, jinataj Efraín jatun aylluwanpis. 
Ajinamanta israelitakunaqa may llakiypi rikhurerqanku. 

10Chaypacha Tata Diosmanta mayta mañakorqanku: Diosniyku, contraykipi 
juchalliyku. Qanmanta karunchakuyku Baal lantikunata yupaychanaykurayku, 
nispa. 

11Chantá Tata Dios kuticherqa: Ñawpajta qankunaqa ñak'arichisqa 
karqankichej Egipto llajtayojkunanejta, amorreokunanejta, amonitakunanejta, 
jinataj filisteokunanejta, 

12sidoniokunanejta, amalecitakunanejta, chantá maonitakunanejta ima. Jinapi 
maypachachus qankuna qhaparikamuwarqankichej chaypacha, noqa 
paykunamanta kacharicherqaykichej. 

13Chaywanpis qankunaqa ujtawan noqamanta karunchakorqankichej, waj 
dioskunata yupaychamuspa. Chayrayku noqaqa manaña ujtawan 
kacharichisqaykichejñachu. 

14Riychej, mañakamuychej ajllakusqaykichej dioskunamanta. Paykunawan 
kunanqa ñak'ariykunamanta kacharichikuychej, nispa. 

15Chantá israelitakunaqa Tata Diosman kuticherqanku: Juchalliyku. Chayrayku 
noqaykuwan munasqaykita ruway. Chaywanpis ama jina kaychu 
kacharichiwayku ari, nispa. 

16Chantá israelitakunaqa chay waj dioskunata saqespa, Tata Diosta 
yupaycharqanku. Tata Diospis manaña munarqachu israelitakuna astawan 
ñak'arinallankutapuni, imaraykuchus sinch'ita llakikorqa 
ñak'arishasqankumanta. 

17Chaypacha amonita soldadokunaqa sumajta wakichikuspa, Galaadpi 
jarakorqanku. Israelita soldadokunapis tantaykukuspa, Mispapi jarakorqanku. 

18Chantá Galaadpi tiyakoj israelitakunaqa kurajninkukunawan 
parlanakorqanku: Pitaj amonitakunawan maqanakuyta qallarenqari? Pichus 
qallarejqa Galaadpi tukuy tiyakojkunaj kamachejninku kanqa, nispa. 

Jueces 11 

Jeftéj ruwasqan 

1Galaad jallp'api uj kallparara maqanakoj runa karqa Jefté sutiyoj. Payqa karqa 
uj phisu warmej churin, tatantaj Galaad sutiyoj karqa. 

2Galaadpa warminpi waj churinkunapis kallarqankutaj. Paykunataj 
wiñaykuspa, Jeftetaqa wasinkumanta qharqorqanku, nerqankutaj: Mana 
imatapis tataykumanta jap'inkichu, waj mamayoj kasqaykirayku, nispa. 

3Chantá Jefteqa wawqenkunamanta ayqekuspa, Tob llajtaman tiyakoj riporqa. 
Chaypitaj suwa runakunawan tantakorqa, jinataj paykunaj kamachejninkuman 
tukorqa. 

4Chay kasqa, maypachachus amonitakunaqa israelitakunawan maqanakoj 
yaykusqanku, chaypacha. 

5Galaadmanta kurajkunaqa rerqanku Tob llajtaman Jefteta pusakampoj. 

6Chantá Jefteta nerqanku: Jamuy, kamachejniyku kanaykita munayku, 
amonitakunawan maqanakupi, nispa. 

7Jeftetajrí nerqa: Manachu qankunaqa chejnikuwaspa, tataypa wasinmantapis 
qharqowarqankichej? Imarayku kunan llakiypi rikhurispallaña mask'awaj 
jamunkichejri? nispa. 

8Paykunataj kuticherqanku: Llakiypi kaspapuni, qanta mask'aj jamuyku ari. 
Munayku noqaykuwan rinaykita amonitakunawan maqanakoj, chantá tukuy 
Galaadpi tiyakojkunaj kamachejniyku kanaykipaj, nispa. 

9Jeftetaj paykunata nerqa: Qankuna munankichej amonitakunawan 
maqanakunayta, icharí? Chantá sichus Tata Dios atipayta yanapawan 
amonitakunata atipananchejpaj chayqa, chaymantapacha noqa 
kamachejniykichej kasaj, nispa. 

10Chantá Galaadmanta kurajkuna tiluspa nerqanku: Tata Diosmin testigoqa. Qan 
kamachiwasqaykuta ruwasqaykupuni, nispa. 

11Jinamanta Jefteqa Galaadmanta kurajkunawan rerqa, israelitakunataj 
kamachejninkupaj churarqanku. Jefterí Mispapi Tata Diospa ñawpaqenpi 
imatachus parlasqankuta yuyaricherqa. 

12Chantá Jefteqa willajkunata kacharqa amonitakunaj kuraj kamachejninkuman 
kay jinata tapurinankupaj: Imanarqaykitaj noqa suyuypa contranpi maqanakoj 
jamunaykipajri? nispa. 

13Amonitakunaj kuraj kamachejninkutaj kachasqakunaman kuticherqa: 
Qankuna Egiptomanta llojsimushaspa, jallp'aykuta qhechuwarqayku, Arnón 
mayumantapacha Jaboc mayukama, jinataj Jordán mayukama ima. Kunanqa 
ch'inllamanta kutichipuwayku, nispa. 

14Chantá Jefteqa amonitakunaj kuraj kamachejninkuman waj willajkunatañataj 
ninankupaj kacharqa: 

15Jefteqa kay jinata nimusunki: Israelitakunaqa manapuni jallp'ata 
qhechorqankuchu moabitakunamanta nitaj amonitakunamantapis. 

16Israelitakuna Egiptomanta llojsimorqanku chaypacha, paykuna Puka Mama 
Qocha nisqakama ch'innejta chimpamuspa, Cadeskama chayamusqanku. 

17Chaypachataj kachasqanku willajkunata Edompa kuraj kamachejninman chay 
jallp'annejta pasajta saqenanpaj. Chaywanpis payqa mana saqesqachu pasajta. 
Moabpa kuraj kamachejninmanpis willajkunata kachallarqankutaj, paypis 
manallataj munasqachu. Chayrayku israelitakunaqa Cadespi qhepakusqanku. 

18Chantarí chay ch'inkunanejta purispa, Edompa jap'iyninta, jinataj Moabpa 
jap'iynintapis muyuykamusqanku. Chayamusqanku Moab inti 
llojsimuyninnejman, chaypitaj jarakusqanku Arnón mayu chimpapi. Manataj 
chimpasqankuchu Moabpa jap'iyninña kasqanrayku. 

19Chaypacha israelitakunaqa willajkunata kachasqanku Jesbón llajtaman, 
amorreokunaj kuraj kamachejninku Sijonman. Paymanta amorreokunaj 
jap'iyninkunejta pasajta saqenanta mañakusqanku jallp'ankuman chayayta 
atinankupaj. 

20Jinataj Sijonpis manallataj saqesqachu chayninta pasanankuta. Aswanpis 
soldadonkunata tantaykorqa, Yahás chaynejman jarakuspataj, 
israelitakunawan maqanakusqanku. 

21Israelpa Tata Diosninrí israelitakunawan Sijonta atipachisqa, jinataj 
soldadonkunatapis. Ajinamantataj israelitakuna jap'ikusqanku chay cheqapi 
tiyakoj amorreokunaj jallp'ankuta. 

22Amorreokunaj jallp'ankuta jap'isqankoqa kasqa Arnón mayumantapacha 
Jabockama, chay ch'innejmantapachataj Jordán mayukama. 

23Kunantaj noqayku israelitakunaj Tata Diosniyku amorreokunamanta chay 
jallp'ata qhechuspa, noqaykuman qopuwarqayku, chay jallp'atachu 
qhechukapuyta munawayku? 

24Quemos diosniyki qosusqanqa manachu qanpata? Jinallataj noqaykupis Tata 
Diospa qowasqaykuta noqaykojtapuni kasqanta qhawayku. 

25Qanqa yuyakunkichu Moabmanta kuraj kamachej Siporpa churin Balacmanta 
aswan sumaj kasqaykita? Payqa mana noqaykoj contraykupichu maqanakoj 
jamorqa. 

26Kinsa pachaj wataña kanqa Jesbón llajtapi noqaykoj tiyakusqaykoqa, chantá 
Aroerpi, jinataj chay qaylla ranchokunapi, ajinallatataj Arnón mayu qaylla 
llajtakunapipis. Imaraykutaj mana aswan ñawpajmantaña chay suyukunata 
qhechuwarqaykuchuri? 

27Mana ni ima sajratapis ruwaykichu. Qanmá mana allintachu ruwashanki 
noqaykuwan maqanakoj jamuspa. Tata Diosmin juezqa. Paymin justiciata 
ruwaspa nenqa pichus cheqanta ruwashasqanta, qankunachus chayrí 
noqaykuchus, nispa. Ajinata Jefteqa willacherqa amonitakunaj kuraj 
kamachejninkuman. 

28Chaywanpis amonitakunaj kuraj kamachejninkoqa Jeftéj willachisqanta mana 
kasorqachu. 

29Chaypacha Tata Diospa Espíritun Jefteman jamorqa. Jeftetaj Galaad 
jallp'anejta, Manasesnejta, Galaadpi Mispanejta ima purerqa soldadokunata 
mask'aspa amonitakunawan maqanakunankupaj. Jinaytawantaj, Galaadpi 
Mispamanta amonitakunaj jap'iyninkuman soldadonkunawan yaykorqa. 

30Jeftetaj Tata Diosman imatachus qonanta kay jinata nerqa: Sichus 
amonitakunata atipayta yanapawanki chayqa, 

31qanman q'olachispa jaywasqayki, pichari ñawpajta wasiymanta taripawaj 
llojsimonqa, chayta, nispa. 

32Chaypacha Jefteqa soldadonkunawan amonitakunaj jap'iyninman yaykorqa 
paykunawan maqanakoj, Tata Diostaj amonitakunata atipaykucherqa. 

33Jeftewan, soldadonkunawan ima ashkha soldadokunata wañuchispa, 
jap'erqanku iskay chunka llajtakunata, Aroermanta Minitkama, jinataj Abel 
Queraminkama. Jinamanta israelitakunaqa wata runankuman amonitakunata 
tukucherqanku. 

34Maypachachus Jefté Mispapi wasinman kutiporqa chaypacha, uj k'ata ususin 
taripaj llojsimorqa panderetata tocarispa, tusurikuspataj. Pay k'ata wawanlla 
karqa. 

35Ajinaqa ususinta rikuytawankama, Jefteqa p'achanta llik'ikuspa, manchay 
llakisqa nerqa: Ay, wawáy, qannejta jatun llakiypi rikhurini. Chaywanpis 
kunanqa tiluspa Tata Diosman, qosaj nisqayta junt'anay tiyan, nispa. 

36Chantá ususin kuticherqa: Tatáy, noqamanta Tata Diosman imatachus 
nisqaykitaqa junt'allay, imaraykuchus payqa nisusqanta junt'asorqa, awqayki 
amonitakunata atipayta yanapasuspa. 

37Tatay, chaywanpis ujllata mañarikuyki: Iskay killapaj jaqay orqonejta 
kawsakusqay sipas masiykunawan khuska waqaspa purimunaypaj kachaway, 
mana casarakuspalla wañunay kasqanmanta. 

38Chantá Jefté iskay killapaj kacharqa, chaymanta ususenqa orqonejta waqaspa 
purerqa kawsakusqan sipaskunawan khuska, mana casarakuspalla wañunan 
kasqanmanta. 

39Iskay killa junt'akojtintaj, Jeftejpa ususin tatanpaman kutimporqa, Jeftetaj 
junt'arqa Tata Diosman imatachus qonan karqa, chayta. Jeftéj ususenqa 
wañorqa qharej mana chayasqan. 

40Chaymantapacha Galaadpi kay usu karqa israelitakuna ukhupi: Sapa wata 
sipaskuna Jeftéj ususinmanta tawa p'unchayta orqoman waqaj rej kanku. 

Jueces 12 

Jefteqa Efraín jatun aylluwan maqanakun 

1Chaymanta qhepanejman Efraín jatun ayllumanta runakunaqa tantaykukuspa, 
Jordán mayuta chimparqanku Zafón chaynejman, Jeftemantaj nerqanku: 
Imaraykutaj noqaykuman mana willaspalla amonitakunawan maqanakoj 
rerqankiri? Noqaykoqa qanwan riykuman karqa. Kunanqa chaymanta, qanta 
wasiykipi ruphaykuchisqayku, nispa. 

2Jinapi Jefté kuticherqa: Noqata, chantá runaykunatawan amonitakunaqa 
sinch'ita churanakuwarqayku, noqataj qankunata wajyakorqaykichej. 
Qankunarí mana yanapawaj jamorqankichejchu. 

3Qankuna yanapaj mana jamuwasqaykuta rikuspa, wañuyta mana 
manchachikorqanichu, amonitakunawan maqanakoj sayaykorqani. Tata Diostaj 
paykunata atipayta yanapawarqa. Kunanqa imaraykutaj noqawan maqanakoj 
jamuwankichejri? nispa. 

4Efrainmanta kajkunataj Jefteman kuticherqanku: Efraín jatun aylloj, jinataj 
Manasés jatun aylloj qayllanpi tiyakoj galaaditakunaqa Efrainmanta q'elliskirilla 
kankichej, nispa. Chayrayku Jefteqa Galaadmanta tukuy soldadokunata 
tantaykuspa, Efraín jatun aylluwan maqanakuspa atipaykorqa. 

5Chantá Galaadmanta kajkunaqa Efraín runakunaj Jordán mayoj chimpanankuta 
wisq'aykorqanku. Jinapi Efrainmanta kajkuna, mayqellanpis ayqekushaspa 
pasachinankuta mañarikojtaqa, tapoj kanku: Efraín jatun ayllumantachu kanki? 
nispa. Mana chaymantachu kani, nejtataj, 

6kay jinata parlachej kanku: Shibolet niy, nispa. Pichari mana sut'ita nejchu, 
manachayqa Sibolet nispalla parlaj karqa chaytaqa, jap'iytawankama kikin 
Jordán mayupi wañuchej kanku. Chaypacha Efraín jatun ayllumanta 42.000 
soldadokunata wañuykucherqanku. 

7Chaymanta qhepaman Jefteqa israelitakunata sojta watata kamacherqa. 
Wañupojtenqa, Galaad, Mispá llajtanpi ayanta p'amparqanku. 

Kinsa juezkuna 

8Jeftéj qhepantaqa Belenmanta Ibzán sutiyojqa israelitakunaj juezninku karqa. 

9Ibzanpata kinsa chunka churinkuna karqa, kinsa chunka ususinkunapiwan. 
Tatankutaj tukuyninkuta mana ayllunmanta kajkunawan casaraykucherqa. 
Ibzanqa qanchis watata israelitakunata kamacherqa. 

10Ibzán wañupojtintaj, Belenpi ayanta p'amparqanku. 

11Paypa qhepanta Zabulón jatun ayllumanta Elonñataj chunka wata junt'ata 
israelitakunata juez jina kamacherqa. 

12Elón wañupojtintaj, Ayalón llajtapi ayanta p'amparqanku. Ayalonqa Zabulón 
jap'iypi karqa. 

13Paypa qhepanta Piratón llajtamanta Hilelpa churin Abdonñataj 
israelitakunata kamacherqa juez jina. 

14Abdonpata tawa chunka churinkuna karqa, kinsa chunka allchhinkunataj, 
tukuyninkutaj burropi purej kanku. Abdonqa israelitakunata pusaj watata 
kamacherqa. 

15Pay wañupojtintaj, Piratón llajtapi Efraín jatun aylloj jap'iyninpi, Amalec 
orqonejpi ayanta p'amparqanku. 

Jueces 13 

Sansonpa paqarisqan 

1Israelitakunaqa watej Tata Diospa mana munasqanta 
ruwallarqankutaj. Chayrayku Tata Diosqa paykunata filisteokunaj makinkuman 
tawa chunka watata jaywaykorqa. 

2Chaypacha Sorá llajtapi Dan jatun ayllumanta uj runa karqa Manoa sutiyoj, 
paypa warmintaj manapuni wawayoj kayta aterqachu. 

3Chantá uj p'unchay Tata Diospa angelnin Manoaj warminman rikhurispa, 
nerqa: Qan mana wawayoj kayta atinkichu. Kunanrí wijsallikunki, jinaspataj uj 
qhari wawata paqarichikunki. 

4Chayrayku kunanmanta ama vinota ujyankichu, nitaj waj machachikoj 
ujyanakunatapis, nillataj ch'ichipaj qhawasqa mikhunatapis mikhunkichu. 

5Uj qhari wawayki kapusonqa. Qanrí chay wawaykej chujchantaqa ama 
k'utuchinkichu, imaraykuchus chay wawaqa Tata Diospaj t'aqasqa nazareo 
kanqa manaraj paqarikusqanmantapacha. Aswan jaqaymantaj paymin 
israelitakunata filisteokunaj makinmanta kacharichenqa, nispa. 

6Chayta uyariytawan, warmeqa qosanman willamorqa: Uj runa Diospa 
angelninman rijch'akoj jamuwarqa, paytaj may mancharina karqa. Manataj 
taporqanichu pichus kasqanta, nitaj paypis willawarqachu. 

7Pay niwarqa: Uj qhari wawata paqarichikunki. Chantá kunanmantapacha 
amapuni vinota, nitaj ima machachikoj ujyanata ujyankichu. Amallataj ima 
ch'ichipaj qhawasqa mikhunatapis mikhunkichu, imaraykuchus wawaykeqa 
Tata Diospaj t'aqasqa nazareo kanqa, manaraj paqarikusqanmantapacha 
wañupunankama, nispa. 

8Chantá Manoaqa Tata Diosmanta mañakorqa: Mañarikuyki, Tukuyta Kamachej 
Diosníy, warmiyman kachamusqayki runata watej kachamunawaykuta. 
Ajinamanta pay willawasqayku imatachus ruwanaykuta, paqarinan kashan, 
chay qhari wawawan, nispa. 

9Chantá Diosqa Manoaj mañakusqanta uyarerqa. Jinataj Manoaj warmin 
campopi kashajtin, Tata Diospa angelnin watejmanta payman rikhurillarqataj. 
Qosan Manoatajrí mana paywanchu kasharqa. 

10Chantá warmeqa usqhayta rispa, qosanta nerqa: Qaninpa rikhuriwarqa, chay 
runa watejmanta rikhurillawantaj, nispa. 

11Manoaqa jatarikuytawan, warminpa qhepanta rerqa, maypichus chay runa 
kasharqa, chayman, paytataj nerqa: Qanchu kanki, qaninpa warmiywan 
parlasharqa, chay runaqa? nispa. Chay runataj kuticherqa: Arí, noqa kani, nispa. 

12Chaypacha Manoaqa nerqa: Maypachachus qanpa niwasqayku junt'akonqa 
chaypachaqa, imaynatataj chay wawata uywasqaykuri? Imatataj paywan 
ruwanayku kanqari? nispa. 

13Chantá Tata Diospa angelnin payman kuticherqa: Warmiyki tukuy nisqayta 
junt'anan tiyan: 

14Ama vinota ujyachunchu, nitaj machachej ujyaykunatapis. Amallataj 
mikhuchunchu ch'ichipaj qhawasqa mikhuykunatapis. Chay tukuy 
kamachisqaykunata warmiyki junt'anan tiyan, nispa. 

15Manoaqa mana yacharqachu chay runaqa Tata Diospa angelnin kasqanta. 
Chayrayku payta nerqa: Noqaykuwan qheparikuy. Chantá mikhunaykipaj uj 
chivitoj aychanta kankarqapusqayki, nispa. 

16Angeltajrí kuticherqa: Qhepakuyman chaypis, mana noqaqa qankunawan 
mikhuyta atiymanchu. Jinapis atiwaj chay chivituta ñak'aspa, Tata Diosman 
jaywaspa q'olachiyta, nispa. 

17Manoataj angelta nerqa: Sutillaykitapis willawayku ari, kay niwasqayku 
junt'akojtin, qanta jatunchanaykupaj, nispa. 

18Tata Diospa angelnintajrí kuticherqa: Imapajtaj sutiyta yachayta munankiri? 
Suteyqa may t'ukuna pakasqa sutimin, nispa. 

19Chantá Manoaqa uj chivituta, jinallataj poqoykunamanta ofrendatawan ima 
Tata Diosman jaywarqa, chhanka patapi q'olachispa. Chaypacha Tata Diosqa 
may t'ukuna imata ruwarqa, Manoawan, warminwan qhawashajtinku. 

20Altarmanta pataman nina oqharikojtinkama, Tata Diospa angelnin nina 
lawray chawpita janaj pachaman riporqa. Chayta rikuspa, paykuna pampakama 
umankuta chayachinankukama k'umuykorqanku. 

21Jinamanta Manoaqa yacharqa chay runaqa Tata Diospa angelninpuni 
kasqanta, manañataj ujtawan jayk'ajpis payman, nitaj warminmanpis 
rikhurerqañachu. 

22Chantá Manoaqa warminta nerqa: Cheqamanta kunanqa Diosta 
rikusqanchejrayku wañupusunchá, nispa. 

23Warmintajrí kuticherqa: Sichus Tata Dios wañuchiyta munawasunman karqa 
chayqa, manachari q'olachisqanchejta, nitaj ofrendanchejtapis 
jap'iwasunmanchu karqa. Nillataj kay imakunata rikuchiwasunmanchu karqa. 
Manallataj kay tukuyta willawasunmanchu karqa, nispa. 

24Aswan qhepaman chay warmeqa uj wawata paqarichikorqa, suticharqataj 
Sansón, nispa. Chay wawa wiñarqa, Tata Diostaj samincharqa. 

25Chantá Tata Diospa Espíritun Sansonman jamuspa, payta kallpacharqa, Danpa 
jaranpi kashajtin. Chay kashan Sorawan, Estaolwan, chay chawpinejpi jina. 

Jueces 14 

Sansón casarakun 

1Ujpacha Sansón Timnat llajtaman urayk'uspa, filistea llajtayoj uj sipasta 
rikorqa. 

2Jinapi wasinman kutipuspa, tatankunaman willarqa: Timnat llajtapi 
Filisteamanta uj sipasta rikuni, payta warmiypaj mañaqampunawaykichejta 
munani, nispa. 

3Tatan mamanrí Sansonta nerqanku: Imapajtaj mana israelita warmita 
warmiykipaj mask'ashanki, chay filisteo mana circuncidasqa 
llajtayojkunamantari? Llajta masinchej ukhupi, chayrí tukuy israelitakuna 
ukhupipis manachu kanman uj warmi paywan casarakunaykipaj? 
nispa. Sansontajrí kuticherqa: Chay warmitapuni munani. Chayrayku paytapuni 
mañaqampuwaychej, nispa. 

4Sansonpa tatan mamanrí mana yacharqankuchu chay tukuy ima Tata 
Diosmanta kasqanta, imaraykuchus Diosqa filisteokunaj contrankupi achakita 
mask'asharqa paykunata jasut'inanpaj. Chaypacha filisteokunaqa 
israelitakunata munayninkuta ruwaj kanku. 

5Chantá Sansonqa, tatan maman ima Timnatman rerqanku. Ñapis Sansón uva 
huertaman chayashajtinña, uj maltun león qhaparispa payman phinkiykorqa. 

6Chaypacha Tata Diospa Espiritonqa Sansonman sinch'i kallpata qorqa, 
Sansontaj makillanwan uj chivituta jina leontaqa t'isarparerqa. Chaywanpis 
chayta ruwasqantaqa tatan mamanman mana willarqachu. 

7Chaymanta Sansonqa chay munakusqan sipaswan parlaj rerqa. 

8Qhepanejmantaj mana unaymanchu, Sansón kutillarqataj chay sipaswan 
casarakunanpaj. Chantá ñanmanta uj ladoman ithirerqa wañusqa leonta 
qhawarimunanpaj, chaypitaj wañusqa leonpi abejakunaqa uj t'eqe misk'itaña 
ruwaykusqankuta rikorqa. 

9Sansontaj chay t'eqemanta makinwan misk'ita orqhoytawan, mikhurispa 
riporqa. Tatanta mamanta taripaspataj, misk'ita paykunamanpis qorillarqataj, 
paykunataj mikhorqanku. Jinapis mana paykunaman willarqachu wañusqa 
leonmanta orqhosqantaqa. 

10Chantá Sansonpa tatanqa sipasta parlapayaj rerqa. Chaypitaj Sansonqa uj 
raymita ruwarqa, imaynatachus chay llajtayoj waynakuna ukhupi ruwayta 
yachasqankuman jina. 

11Filisteokunaqa Sansonta rikuytawan, kinsa chunka waynakunata paywan 
kanankupaj pusarqanku. 

12Chantá chay kinsa chunka runakunaman Sansonqa nerqa: Uj watuchikuta 
willasqaykichej. Kay qanchis p'unchay raymi kanankama sichus kay watuchiku 
imatachus niyta munasqanta niwankichej chayqa, noqaqa sapa ujniykichejman 
qosqaykichej sumaj linomanta ruwasqa uj p'achata, chantá raymiman rina uj 
p'achatawan. 

13Manatajchus watunkichej chayrí, sapa ujniykichej mosoj linomanta uj 
p'achata, jinataj raymiman rina uj p'achatawan noqaman qowankichej, nispa. 
Chay waynakunataj kuticherqanku: Kunanqa niwayku ari: Imataj chay 
watuchikuri? Sumajta uyarisqayku, nispa. 

14Sansontaj nerqa: Imas imas kanman? Imachus wañuchispa mikhojmantaqa 
mikhuna llojsimun, kallpayojmantataj misk'i llojsimun, nispa. Kinsa p'unchay 
junt'api chay waynakuna manapuni chay watuchikuta kutichiyta aterqankuchu. 

15Tawa p'unchayninmantaj paykunaqa Sansonpa warminta nerqanku: Tapuy 
qosaykita chay watuchiku imatachus niyta munasqanta. Manachus chay 
watuchiyta sut'inchawayku chayqa, qanta, chantá tataykej aylluntawan ima 
ruphaykuchisqayku. Qankunaqa q'alallatachu saqerpayta munashawayku, 
nispa. 

16Chantá warmeqa Sansonta waqaspa nerqa: Qanqa mana munakuwankichu, 
chejniwanki. Uj watuchikuyta willanki llajta masiykunaman, noqamantaj mana 

sut'inchawankichu imatachus niyta munasqanta, nispa. Sansontaj kuticherqa: 
Ni tatayman, nitaj mamaymanpis willashanichu. Imaynatataj qanman 
willaykimanri? nispa. 

17Warmintajrí raymi tukukunankama waqallarqapuni. Anchatapuni Sansonta 
mat'iykojtin, chay raymej qanchis kaj p'unchayninpi Sansonqa watuchikuta 
warminman sut'incharqa. Sansonpa warmintaj llajta masinkuman chayta 
willamorqa. 

18Chantá qanchis kaj p'unchaypi manaraj inti yaykushajtin, chay filisteo 
waynakunaqa Sansonta nerqanku: Mana imapis abeja misk'imanta aswan 
misk'eqa kanchu. Nillataj imapis leonmanta aswan kallpayojqa kanchu, nispa. 
Sansontaj paykunaman kuticherqa: Manachus terneraywan llank'awajchej 
karqa chayqa, ni jayk'aj watuchisqaytaqa sut'inchayta atiwajchejchu karqa, 
nispa. 

19Chaypacha Tata Diospa Espíritun Sansonman sinch'i kallpata qorqa. Sansontaj 
filisetokunaj llajtanku Ascalonman rispa, kinsa chunka runakunata wañucherqa. 
Chaykunamanta p'achata lluch'uspataj, watuchisqanta sut'inchajkunaman 
qorqa. Chaymantataj may phiñasqa tatanpa wasinman kutiporqa. 

20Chaywanpis tatanpa wasinpi Sansón kashanankama chay sipaspa tatanqa 
Sansonpa warminta wajwan casaracherqa, pichus casarakupi Sansonpa 
kawsaqen kasqa, chaywan. 

Jueces 15 

Sansón chajrata ruphaykuchin 

1Chaymanta mana unayninman trigo oqharina killapi, Sansonqa warminta 
waturikoj rerqa uj chivitu aparisqa. Chayaspataj, warminpa tatanta nerqa: 
Warmiyta watukuyta munani, nispa. Warminpa tatantajrí mana yaykuchiyta 
munarqachu, 

2manachayqa pay Sansonta nerqa: Noqaqa yuyarqani manaña payta 
munakusqaykita, chayrayku ujnin kaj kawsaqeykiwan casarachini. Chaywanpis 
paypa sullk'an kashanraj aswan alajita. Paywan casarakapuy ari, nispa. 

3Sansontajrí chay sipaspa tatanman kuticherqa: Kunanqa mana juchayojchu 
kasaj filisteokunata imatachus ruwasaj chaymanta, nispa. 

4Chantá campoman rispa, Sansonqa 300 atojkunata 
jap'imorqa. Chupankumanta iskaymanta iskay t'inkiykuspataj, nina jachunta 
wataykorqa. 

5Chaymantaqa nina jachunta jap'iykuchispa, filisteokunaj chajrankuman 
atojkunata kachaykorqa. Jinamanta Sansón ruphaykucherqa erapiña kaj trigota, 

jinataj ruthunapaj kasharqa, chaytapis. Chantá ruphaykuchillarqataj uva 
sach'akunata, olivo sach'akunatapis. 

6Chantá filisteokunaqa tapurarqanku: Pitaj kayta ruwanri? nispa. 
Kuticherqankutaj: Timnat llajtayoj uj runaj tolqan Sansón sutiyoj kayta 
ruwarqa, imaraykuchus chay runaqa ususinta Sansonpa kawsaqenwan 
casaracherqa, Sansonwan casarasqaña kashajtin, nispa. Chayta yachaytawan, 
filisteokunaqa chay warmita, tatantawan ima ruphaykuchimorqanku. 

7Filisteokunaj chay ruwasqankumanta yachaspa, Sansón nerqa: Qankuna chay 
jinata ruwasqaykichejrayku, tiluni mana kayqa jinallachu kanqa, manachayqa 
mana samarisajchu qankunata chinkachinaykama, nispa. 

8Jinamanta filisteokunata mana khuyaspa maqaykorqa, ashkhatataj 
wañuracherqa. Chay qhepantataj Etam chhanka jusk'uman tiyakoj rerqa. 

Sansón burro k'akiwan filisteokunata wañuchin 

9Filisteo soldadokunaqa rispa, Judáj jatun ayllu jap'iyninpi jarakorqanku, Lehí 
nisqa chaynejkamataj rerqanku. 

10Chantá Judá jatun ayllumanta kajkuna tapurerqanku: Imaraykutaj 
noqaykuwan maqanakoj jamunkichejri? nispa. Filisteokunataj kuticherqanku: 
Sansonta jap'ej jamuyku, mana allinta ruwawasqaykumanta, paytapis jinallataj 
ruwanaykupaj, nispa. 

11Chayta uyarispa, Judá jatun ayllumanta 3.000 runakuna Etampi chhanka 
jusk'uman rerqanku, chaypitaj Sansonta nerqanku: Imatataj kayta 
ruwawaykuri? Manachu yachanki filisteokunaj makinpi kashasqanchejta? 
nispa. Sansonrí Judamanta chay runakunaman kuticherqa: Imaynatachus 
filisteokuna ruwawarqanku, jinallatataj noqapis paykunata ruwallarqanitaj, 
nispa. 

12Chantá Judamanta kajkunaqa nerqanku: Noqaykoqa qanta jap'ej jamuyku, 
filisteokunaman apasunaykupaj, nispa. Sansontaj, paykunaman kuticherqa: 
Mana wañuchinawaykichejta tiluwaychej, nispa. 

13Judamanta kajkunataj nerqanku: Mana, mana qanta wañuchisqaykuchu, 
manachayqa jap'isuspa, filisteokunaman apasuyta munayku. Chayta nispataj, 
iskay mosoj waskhawan watasqata pakakunanmanta Sansonta 
orqhomorqanku. 

14Judamanta kajkunaqa Sansonta Lehiman chayachimojtinkutaj, filisteokuna 
kusiywan qhaparqachaspa, payta taripaj llojserqanku. Chantá Tata Diosqa 
Espiritunwan watej Sansonta kallpacharqa. Sansontaj makinpi chay watasqa 
lino waskhata p'itirarqa, phunu q'aytupis kanman jinata. 

15Chantá manaraj allin ch'akisqa burro k'akita oqharikuspa, chaywan 1.000 
filisteokunata wañuracherqa. 

16Chaymantataj Sansón nerqa: Uj burro k'akiwan 1.000 runakunata 
wañucherqani. Uj burro k'akillanwan wañuchispa, uj iskay qotuta wañusqa 
runata tantarqani, nispa. 

17Chayta niytawan, chay burro k'akita wijch'urparerqa. Jinataj chay cheqaj 
sutenqa, Ramat Lehí karqa. 

18Chaymantaqa Sansón yakumanta mayta ch'akichikushaspa, Tata Diosman 
mañakorqa: Imapajtaj atipayta yanapawarqankiri? Kunanqa yaku ch'akiywan 
wañusajchu qanta mana rejsejkunaj makinkupi? nispa. 

19Chantá Diosqa Lehí nisqa cheqapi uj yaku juturita rikhuricherqa, Sansontaj 
chay pujyumanta ujyaspa, watej kallpachakorqa. Chayrayku chay jutureqa 
sutichasqa karqa: Enacoré, nispa. Chayqa kunankama Lehí cheqapi kashan. 

20Sansonqa iskay chunka watata israelitakunata juez jina kamacherqa, 
israelitakuna filisteokunaj makinpi kashajtinkupis. 

Jueces 16 

Sansonqa Gaza llajtaman rin 

1Ujpacha Sansonqa Gaza llajtaman rerqa. Chaypi uj phisu warmita rikorqa, 
wasinman rispataj, paywan puñuykorqa. 

2Jinapi Gazamanta kajkunaqa Sansón chay llajtapi kasqanta yachaytawan, 
llajtata muyuykorqanku. Chantá llajtaman yaykuna punkuta tukuy tuta 
qhawarqanku, q'ayantin sut'iyayta Sansonta wañuchiyta yuyaspa. 

3Sansonrí chawpi tutata jatarispa, llajtaj punkunta, sayantantinta ima 
sik'irparerqa. Chantá chay tukuyninta lijrariykukuspa apakaporqa, Hebronpa 
chimpanpi kashan, chay orqoman. 

Sansonwan Dalilawan 

4Chaymanta qhepata Sansonqa sonqonta suwachikorqa Sorec Vallemanta Dalila 
sutiyoj warmiwan. 

5Chantá filisteokunaj kurajninkukunaqa Dalilawan parlaj rispa, nerqanku: Mana 
reparallayta Sansonta tapuy maymantachus chay jina kallpan kasqanta. Chantá 
willawayku ajinamanta yachanaykupaj imaynatachus payta atipaspa, watasqata 
apayta atinaykuta. Sichus willawasqayku chayqa, sapa ujniyku 1.100 qolqeta 
qanman qosqayku, nispa. 

6Chantá Dalilaqa Sansonta nerqa: Willanawaykita munayman imaynachus chay 
jina kallpasapa kasqaykita. Imaynatataj watasunkuman mana 
kacharichikunaykipaj jinari? nispa. 

7Sansontaj kuticherqa: Sichus pipis wataykuwankuman qanchis mosoj 
ch'awarawan chayqa, kallpayqa pisiyanman, chantá mayqen runa jinallaman 
tukuyman, nispa. 

8Chantá filisteokunaj kurajninkoqa aparqanku Dalilaman mosoj ch'awarata, 
chaykunawantaj Dalilaqa Sansonta wataykorqa. 

9Ñawpajmantaña Dalilaqa filisteo soldadokunata wasinpi pakaykusqa. Chantá 
qhaparerqa: Sansón, filisteokuna jap'isoj jamushanku, nispa. Sansontajrí chay 
mosoj ch'awarata p'itirarqa phunu q'aytupis kanman karqa jinata. Ajinamanta 
filisteokunaqa mana yachayta aterqankuchu maymantachus kallpan kasqanta. 

10Chantá Dalilaqa Sansonta nerqa: Q'otiyaykuwanki, llullakuwarqankitaj. Sut'ita 
nillaway ari: Imaynatataj pipis atinman qanta watasuyta amapuni 
kacharichikuyta atinaykipaj? nispa. 

11Sansontaj kuticherqa: Sichus pipis wataykuwanman mosoj waskhakunawan, 
manaraj pejpa watasqanwan chayqa, kallpayqa pisiyanman. Chantá mayqen 
runa jinallaman tukuyman, nispa. 

12Chaypacha Dalilaqa mosoj waskhakunata oqharispa, Sansonta wataykorqa, 
qhaparerqataj: Sansón, filisteokuna jap'isoj jamushanku, nispa. Chaypacha 
Dalilaqa wasinpi runakunata pakaykullasqataj. Sansontajrí chay waskhakunata 
ñañu q'aytupis kanman jinata p'itirarqa. 

13Chantá Dalilaqa Sansonta nerqa: Q'otiyashallawankipuni, 
llullakushallawankipunitaj. Nillawayña: Imaynatataj pipis qanta watasuyta 
atinman amapuni kacharichikuyta atinaykipaj? nispa. Sansontaj kuticherqa: 
Sichus qan chujchayta awana q'aytuwan qanchis simp'akunata awaykuspa, chay 
tukuyta sumajta estacawan pampaman takaykuwaj chayqa, kallpayqa 
pisiyanman, chantá mayqen runa jinallaman tukuyman, nispa. Chaypacha 
Dalilaqa Sansonta puñucherqa, chay qanchis simp'ankunata jap'ispataj, awasqa 
telatawan khuska awaykorqa. 

14Chaymanta chay simp'asqa chujchanta awasqanta uj estacata pampaman 
takaytawan, qhaparerqa: Sansón, filisteokuna jap'isoj jamushanku, nispa. 
Sansontajrí sayariytawan, estacata pampamanta, awana telatawan khuska 
sik'irparillarqataj. 

15Chantá Dalilaqa nerqa: Llulla runa, imaraykutaj niwanki 
munakuwasqaykitari? Kaywanqa kinsa kutitaña llullakuwanki, nipunitaj 
sut'inchawankichu kallpayki maymantachus jamusqanta, nispa. 

16Ajinamanta Dalilaqa kutin kutinta Sansonta umanta nanacherqa, chaymanta 
manañataj kawsaytapis munarqachu. 

17Chantá Dalilaman mana llullakuspa, Sansonqa willaykaporqa imatachus 
pakasharqa, chayta: Mana jayk'ajpis chujchayta k'utuchikunichu, imaraykuchus 



552 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

manaraj paqarikusqaymantapacha Diospaj t'aqasqa nazareo kani. Jinapi sichus 
pipis chujchayta k'utuwanman chayqa, kallpay chinkanman, chantá mayqen 
runa jinalla kallpayoj kayman, nispa. 

18Kay kutipi Dalila repararqa Sansón cheqatapuni willasqanta. Chayrayku 
Dalilaqa filisteokunaj kurajninkukunaman willacherqa: Kunanqa jamuychej ari. 
Sansonqa sonqonpi pakashasqanta sut'inchawanña, nispa. Chantá paykunaqa 
Dalilajpaman rerqanku qolqeta apaspa. 

19Jinapi Dalilaqa Sansonta puñurpacherqa arphin pataman siriykuchispa. 
Chaypachataj wajyarqa uj filisteo runata, Sansonpa chay qanchis simp'ankunata 
k'utunanpaj. Ajinamanta Sansonqa mana kallpayoj rikhurerqa. 

20Chantá Dalilaqa qhaparerqa: Sansón, filisteokuna jap'isoj jamushanku, nispa. 
Sansontaj rijch'ariytawan, yuyarqa ñawpaj kutipi jina kacharichikunallanta. 
Jinapis mana yacharqachu Tata Diosqa payta saqerparisqanta. 

21Chaypacha filisteokunaqa Sansonta jap'ispa, ñawinkunata orqhorparerqanku, 
Gaza llajtamantaj aparqanku. Chaypi broncemanta cadenawan wataykuspa, 
carcelpi jak'uchina molinota muyuchicherqanku. 

22Chaywanpis k'utuchikusqanmanta qhepaman Sansonpa chujchanqa watej 
wiñaykushallarqataj. 

Sansón wañun 

23Unay tiemponman filisteokunaj kurajninkukuna tantaykukorqanku jatun 
raymita ruwanankupaj Sansonta jap'isqankumanta jinataj Dagón diosninkuman 
uywa ñak'asqata jaywanankupajwan. Kay jinatataj takerqanku: Diosninchej 
jaywaykuwanchej awqanchej Sansonta, nispa. 

24Sapa kuti Sansonta rikuspa, chay llajtayoj runakunapis diosninkuta kay jinata 
yupaycharqanku: Diosninchejqa awqanchej Sansonta jaywaykuwanchej, pichus 
chajranchej tukuchejta, ashkha llajta masinchejkunatataj wañuchej, chayta, 
nispa. 

25Jinapi chay tantasqa runakuna mayta kusikuspa, mañarqanku Sansonta 
carcelmanta orqhomunankuta, paymanta alqochakunankupaj. Jinataj 
kurajkunaqa Sansonta carcelmanta orqhocherqanku runakuna paymanta 
alqochakunankupaj. Sansón jamojtintaj, payta yupaychana wasej sayantankuna 
chawpiman sayaykucherqanku. 

26Chantá Sansonqa makinmanta pusaykachaj waynata nerqa: Qayllaykuchiway 
kay wasej sayantankunaman. Chayman atiykurikuspa, samarikuyta munani, 
nispa. 

27Filisteokunaj tukuy kurajninkukuna chay jatun wasipi kasharqanku, jinataj 
qharikuna, chantá warmikuna ima. Chay jawa kashallarqankutaj uj 3.000 

runakuna jina alto patapi. Tukuyninku Sansonmanta asikuspa 
qhawasharqanku. 

28Chantá Sansonqa Tata Diosmanta mañakorqa: Tukuyta Kamachej Tata 
Diosníy, mañarikuyki kay kutillatawanpis noqamanta yuyarikunaykita, jinataj 
kallpata qorinawaykita, iskaynin ñawiyta orqhowasqankumanta 
filisteokunawan pagachikunaypaj, nispa. 

29Chay qhepantataj Sansonqa makinwan chay wasej iskaynin sayantanta 
mask'arqa, imaraykuchus chaykunalla tukuy wasitaqa sayachisharqanku. 
Iskaynin sayantakunamantaj makinta churarqa, ujninman pañata ujninmantaj 
lloq'eta. 

30Chantá Sansón qhaparerqa: Filisteokunawan khuska wañusaj, nispa. 
Chaymantaqa chay sayantakunata ñit'erqa tukuy kallpanwan, chay jatun wasitaj 
thuñikorqa filisteokunaj kurajninkukunaj patankuman, chaypi kasharqanku, 
tukuy chaykunaj patankumanwan. Sansón kawsashaspa, mashkha 
filisteokunatachu wañuchisqanmantaqa kay kutipi aswan ashkhataraj 
filisteokunata wañucherqa. 

31Chaymanta Sansonpa wawqenkuna, tukuy ayllunkuna ima jamorqanku. 
Ayanta oqharispataj, p'ampamorqanku Manoa tatanpa aya p'ampananman. 
Chay aya p'ampanaqa Sorawan, jinataj Estaolwan chay chawpinejpi kasharqa. 
Sansonqa tukuy kawsayninpi iskay chunka watata israelitakunata kamachisqa 
juez jina. 

Jueces 17 

Micaíaj lantinkuna 

1Efrainpa jatun ayllu jap'iynin orqonejpi uj runa Micaía sutiyoj tiyakorqa. 

2Uj kuti payqa mamanman rimarerqa: Chay 1.100 qolqeykita suwachikorqanki, 
chayraykutaj chay suwata maldicerqanki. Noqamin chay qolqetaqa suwarqayki, 
makiypitaj kashan, nispa. Mamantaj kuticherqa: Wawáy, Tata Diosqa qanta 
saminchasuchun chay mana pakaspa rimarisqaykimanta, nispa. 

3Chantá Micaía chay 1.100 qolqeta mamanman kutichiporqa, mamantaj nerqa: 
Noqaqa Tata Diosman kay qolqeta qopusaj amaña maldición chayamusunanpaj. 
Chay qolqewantaj ruwachisaj k'ullumanta uj lantita, qolqe metalwan 
lluch'isqata. Qanmantaj qopusqayki, nispa. 

4Micaiaqa mamanman chay qolqeta kutichipojtintaj, mamanqa lanti ruwajman 
200 qolqeta aparqa. Chaykunamanta k'ullumanta uj lantita qolqewan 
lluch'isqata ruwarqa, ujnintataj qolqemanta unuyachisqata ruwarqa. 
Chaykunatataj Micaíaj wasinman churarqa. 

5Micaiataj wasinpi uj cheqata lantita yupaychanapaj wakicherqa, jaqaypitaj 
churarqa waj lantinkunatawan ima. Chantá ruwakorqa uj efod lantita. Ujnin kaj 
churintapis sacerdote kananpaj churallarqataj. 

6Chaypacha Israel suyupi kuraj kamachejkuna mana karqankuchu. Sapa ujpis 
ruwaj kanku munayninkuman jinalla. 

7Uj kuti Leví jatun ayllumanta uj wayna chay cheqaman chayarqa. Pay ñawpajta 
Judá jatun aylloj jap'iyninpi Belén llajtapi tiyakusqa. 

8Chay waynaqa Belén llajtamanta ripusqa, aswan allinpi kawsanata mask'aspa. 
Jinapi Efraín jatun aylloj jap'iyninpi orqo cheqanejpi Micaíaj wasinman 
chayarqa. 

9Chantá Micaiaqa chay waynata tapurerqa: Maymanta jamushankiri? nispa. 
Waynataj kuticherqa: Judá jap'iy Belenmanta jamuni, levita kani. Tiyakunaypaj 
uj cheqata mask'ashani, nispa. 

10Jinapi Micaiaqa nerqa: Noqawan qhepakuy ari, sacerdotey kanaykipaj, uj tatay 
jinataj. Sapa wata chunka qolqeta pagasqayki. Chay jawa qollasqaykitaj 
p'achatawan, mikhunatawan, nispa. 

11Levitamanqa allin rijch'arqa Micaiawan tiyakunan, paypajtaj ujnin wawan jina 
karqa. 

12Jina Micaiaqa chay levitata sacerdotenpaj churarqa, paytaj chaypi tiyakapoj 
qhepakorqa. 

13Chaypacha Micaiaqa uj levita runata sacerdoten kananpaj churasqanrayku, 
yuyarqa Tata Dios tukuy imapi payta yanapananta. 

Jueces 18 

Dan jatun ayllumanta kajkuna jallp'ankuta mask'anku 

1Chaypacha Israel ayllu ukhupi mana kuraj kamachej karqachu. Dan jatun 
ayllojtapis manaraj jallp'an karqachu, ajinaqa maypichus tiyakunankuta 
mask'asharqanku. 

2Chayrayku Danmanta kajkunaqa Soramanta, jinataj Estaolmanta kacharqanku 
phishqa aswan kallpayoj runakunata qhawaramunankupaj, jinataj sumajta 
rejsimunankupaj chay jallp'akunata. Chay phishqa kachakunaqa Efraín jatun 
aylloj jallp'ankupi orqorara cheqanejman rispa, chayarqanku Micaíaj wasinman, 
chaypi chay ch'isi puñukunankupaj. 

3Micaíaj wasinman qayllashaspañaqa, chay wayna levitaj parlasqanta 
rejserqanku. Chayrayku levitaman qayllaykuspa, taporqanku: Pitaj kaynejman 

pusamusorqari? Imaraykutaj qan kaypi kashankiri? Imatataj kaypi 
mask'ashankiri? nispa. 

4Chantá levita kuticherqa: Kay Micaiawan uj tratota ruwarqayku, paytaj 
sacerdoten kanaypaj pagamanta mink'akuwan, nispa. 

5Chayta uyarispa, Danmanta jamojkuna nerqanku: Diosta tapuripuwayku kay 
puriyniykupi allinchus riwasqayku manachus, chayta, nispa. 

6Levita sacerdotetaj kuticherqa: Rillaychej mana manchachikuspa, 
imaraykuchus Tata Diosqa qankunata waqaychasonqachej mayllamanpis 
rejtiykichej, nispa. 

7Chaymantataj chay phishqa kachakunaqa Laisman rerqanku. Chay 
llajtayojkunaqa mana imamanta manchachikuspa tiyakoj kanku, imaynatachus 
sidoniokuna kawsayta yachasqankuman jina, ni ima ch'ajwawan, sumajpi 
kawsarqanku, ni pejpa imanasqan, nitaj ni imamanta pisichikuspa. Paykunaqa 
sidoniokunamanta karupi tiyakorqanku, manataj piwanpis tratoyojchu 
karqanku. 

8Chaymantataj chay phishqa kachakunaqa kutimporqanku Soraman, jinataj 
Estaolman, maypichus chay wawqe masinku kasharqanku, chayman. 
Paykunataj chay kachakunata tapurerqanku: Imaynataj risorqachejri? nispa. 
Chay kachakunataj kuticherqanku: 

9Chaynejpi purispa, sumaj jallp'ata tarerqayku. Ama qhella kanachu mana ima 
ruwaspa. Jaku rina chay jallp'ata jap'ikapoj. 

10Chayman chayaspa, rikunkichej chay llajtayojkunaqa mana imamanta 
manchachikuspa, nitaj imamanta pisichikuspa, ashkha jallp'ayoj kasqankuta. 
Diosmin chay jallp'ata qowasunchej, nispa. 

11Chantá Dan jatun ayllumanta, Soramanta, Estaolmanta ima 600 qharikuna 
llojserqanku sumaj wakisqa maqanakunapaj. 

12Judaman chayaspataj, Quiriat Yearinmanta inti yaykuynejpi jina 
jarakorqanku. Chayrayku chaynejpata kunankama sutin “Danpa Jaran” nisqa. 

13Chaymantataj rerqanku Efrainpa jallp'anpi orqorara cheqanejman, 
chayarqankutaj Micaíaj wasinman. 

14Chantá pikunachus Lais llajtata qhawaj jamusqanku, chay phishqa 
kachakunaqa llajta masinkuman nerqanku: Yachankichejchu kay wasipi tiyan 
Diosta tapuna efodta, chantá lantikuna, jinataj k'ullu llajllasqamanta uj lanti 
qolqewan lluch'isqa ima. Ima ninkichejtajri? nispa. 

15Chantá kachakunaqa rispa, Micaíaj wasiman chayaspa levitata 
napaykorqanku. 

16Chaykamataj Dan jatun ayllumanta kaj 600 soldadokuna sumaj wakisqa 
punkupi suyasharqanku. 

17Jinapi chay phishqa kachakunaqa wasiman yaykuykuspa, suwakorqanku 
k'ullumanta llajllasqa qolqewan lluch'isqa lantita, Diosta tapuna efodta, chay 
waj lantikunata ima. Chaykamarí sacerdoteqa chay 600 soldadokunawan 
khuska punkupi kasharqa. 

18Chay phishqa kachakuna lantitawan, Diosta tapuna unkutawan, chay waj 
lantikunatawan apashaspa Micaíaj wasimanta llojsishajtinku, sacerdoteqa 
paykunata rikuspa taporqa: Imatataj ruwashankichejri? nispa. 

19Paykunataj kuticherqanku: Ch'inlla kakuy. Chantá noqaykuwan jampuy. 
Munayku sacerdoteyku kanaykita, jinataj uj tatayku jina. Manachu aswan walej 
kanman Israel ujnin kaj jatun aylluntinmanta sacerdote kanayki uj runaj 
wasillanmanta nisqaqa? nispa. 

20Chay nisqankuta uyarispa, sacerdoteqa kusikorqa. Chayrayku chay lantita, 
Diosta tapuna efod p'achata, chay waj lantikunatapis apariykukuspa, Dan jatun 
ayllumanta soldadokunawan riporqa. 

21Chay soldadokunataj warminkuta, wawankuta, uywankuta, tukuy 
kapuyninkuta ima ñawpachispa, chaymanta riporqanku. 

22Karutaña purishajtinkutaj Micaiawan, kawsaqenkunawan tantaykukuspa, 
Dan jatun aylluta qhatiykorqanku. 

23Chay qhatiykojkunaj qhaparisqankuta uyarispataj, Danmanta kajkunaqa 
qhepaman kutirerqanku. Micaiawan tinkuspataj, taporqanku: Imataj tiyanri? 
Imaraykutaj chay jinatapuni qhaparimuwaykuri? nispa. 

24Micaiastaj kuticherqa: Qankuna apakapushankichej, ruwakorqani, chay 
lantiykunata. Sacerdoteytapis apakapushallankichejtaj, mana imayojtataj 
saqerparishawankichej. Chantá tapushawankichejrajtaj: Ima tiyan? nispa. 

25Danmanta kajkunarí kuticherqanku: Ama qhapariykuwaykuchu. Pajtataj 
noqaykumanta wakinkuna phiñarikuspa, maqaj jamusunkuman, qantawan, 
aylluykitawan ima wañuchisunkumantaj, nispa. 

26Ashkha soldado contranpi kasqankuta reparaspa, Micaiasqa wasinman 
kutiriporqa. Danmanta kajkunataj ñanninkuta riporqanku. 

27Paykunaqa Micaíaj ruwakusqan lantikunata apariykukuspa, jinataj 
sacerdotentawan pusariykukuspa, Laiskama chayarqanku. Chaypi runakunaqa 
mana imamanta llakiyniyoj paykunallapi atinikuspa kawsakusharqanku. Chantá 
Danmanta kajkunaqa Laispi tiyakojkunata wañuracherqanku, llajtatataj 
ruphaykucherqanku. 

28Laispi tiyakojkunata mana pipis jark'akoj karqachu, chay llajta Sidonmanta 
karupi kasqanrayku, manataj waj llajtakunawanpis ni ima tratoyoj 
kasqanraykutaj. Chay llajtaqa Bet Rejob vallenejpi kasharqa. Chantá Dan jatun 
ayllumanta kajkunaqa chay llajtata watejmanta sayachispa, chaypi 
tiyakaporqanku. 

29Chay llajta ñawpa sutin karqa Lais nisqa, paykunatajrí, Israelpa churin Dan 
ñawpa tatankoj sutiwan suticharqanku. 

30Chaypi Danmanta kajkunaqa suwamusqanku llajllasqa lantinkuta 
yupaychanankupaj churaykorqanku, sacerdotenkutaj Jonatán karqa. Payqa 
Moisespa allchhin Gersonpa churin karqa. Chay qhepamantaj Jonatanpa 
mirayninmanta kajkuna Danpi sacerdotekuna karqanku, karu suyuman apasqa 
karqanku, chay p'unchaykama. 

31Micaíaj ruwasqan lanteqa Dan jatun ayllupi kasharqa, Diospa Toldon Silopi 
kanankama. 

Jueces 19 

Levitawan warminwan 

1Israel ukhupi manaraj kuraj kamachej kashajtin, uj levita tiyakorqa Efrainpa 
jallp'ankupi aswan karu orqorara cheqanejpi. Paytaj, Judapi Belén llajtamanta uj 
warmiwan tantakorqa. 

2Chantá chay warmi phiñakuspa riporqa Judapi Belén llajtaman tatanpa 
wasinman, tawa killatataj chaypi qhepakorqa. 

3Chaymantataj levitaqa kamachinta pusariykukuspa, iskay burrotawan 
qhatispa, warminta mask'amoj rerqa, paywan kutimpunanpaj parlapayamoj. 
Belenman chayajtintaj, warmenqa tatanpa wasinman pusaykorqa. 

4Ajinallatataj warmej tatanpis levita runata tukuy sonqo wasinpi jap'erqa, 
nerqataj paykunawan qhepakunanta. Chayrayku levita, kamachin ima kinsa 
p'unchayta suegronpa wasinpi qhepakorqa, mikhuspa, ujyaspa, puñuspataj. 

5Tawa kaj p'unchaypeqa levitawan, warminwan, kamachinwan ima tuta 
tutamanta ripunankupaj jatarikorqanku. Ripushajtinkuñataj, warmej tatanqa 
tolqanta nerqa: Manaraj puririshaspa, uj chhika mikhunallatapis mikhurikuwaj 
ari. Chantá ripullankichej, nispa. 

6Jinataj suegronwan tiyaykukuspa mikhorqanku, ujyarqankutaj. Chantá warmej 
tatanqa levitata nerqa: Kay ch'isitawan qheparikuy ari, khuska 
kusirikunanchejpaj, nispa. 

7Levitaqa watej ripunanpaj sayarikorqa. Chaywanpis payqa qhepakullarqa 
suegron kutin kutinta qhepakunanta nisqanrayku. 

8Phishqa p'unchayninman levitaqa tutamanta ripunanpaj jatarikullarqataj. 
Suegrontajrí watej nillarqataj: Manaraj ripushaspa kallpachakunaykipaj 
mikhuyku, nispa. Jinamanta khuska mikhorqanku, chaykamataj 
p'unchayaykorqa. 

9Maypachachus levitaqa, warminwan, kamachinwan ima jatarikorqanku 
ripunankupaj chaypacha, suegronqa nillarqataj: Ña ch'isiyamushanña. Kay 
ch'isitawan qheparikuy ari kusirikunanchejpaj, q'ayataj tutamanta 
ripullankichej, nispa. 

10Chaywanpis levita runaqa manañapuni uj ch'isitawan qhepakuyta 
munarqachu, manachayqa riporqapuni warminwan, kamachinwan, chantá 
iskaynin caronasqa burronkunawan ima. Purispa, Jebús llajtaman chayarqanku, 
mayqenchus aswan qhepaman Jerusalén sutichasqa karqa, chayman. 

11Ch'isiyaykushasqanrayku levitaj kamachin payta nerqa: Patrón, walej kanman 
kay jebuseokunaj llajtankupi kunan ch'isi puñukunanchej, nispa. 

12Patronnin levitatajrí kuticherqa: Kay llajtaqa mana israelitakunajpatachu. 
Chayrayku mana chimpaykusunchu, astawanqa risunchej Gabaakama. 

13Chaypi puñusunchej Gabaapi chayrí Ramapi, nispa. 

14Ajinaqa rillarqankupuni, inti yaykushajtinñataj Gabaa llajtaman chayarqanku. 
Chay llajta Benjamín jatun aylloj jap'iyninpi karqa. 

15Ñanmanta t'aqarikuspataj, chay ch'isi chaypi puñunankupaj, Gabaa llajtaman 
yaykorqanku. Manataj pipis wasinman wajyarikojtin, llajtaj plazanpi 
tiyaykukorqanku. 

16Jinapis ña allin tutañaqa uj machu runa llank'akunanmanta kutimpushaspa, 
chayninta pasarqa. Chay machu runaqa Efrainpa orqorara cheqanejmanta 
karqa, chay Gabaa llajtapitaj tiyakusharqa karu llajtayoj jinalla. Chaywanpis 
Gabaapi tiyakojkunaqa tukuyninku Benjamín jatun ayllumanta karqanku. 

17Jinapi levitata plazapi tiyashajta rikuspa, chay machu runaqa payta tapurerqa: 
Maymantataj jamushankiri? Maymantaj rishankiri? nispa. 

18Levitataj kuticherqa: Tutayaykuchikuyku. Judá jatun ayllupi Belenmanta 
jamorqayku, rishaykutaj Efraín jatun aylloj jap'iynin ukhu orqonejman, 
maypichus tiyakuni, chayman. Belenpi karqani, kunantaj Tata Diospa wasinman 
kutipushani, manataj ni pi kanchu kunan ch'isi wasinman wajyarikuwaj. 

19Burroykupaj tiyapuwayku pajawan, q'achuwan. Noqaykupajtaj t'anta, vino 
ima. Mana imapis pisiwaykuchu, nispa. 

20Chay machu runaqa nerqa: Walejta jamorqankichej. Imaykichejchus mana 
kajtaqa noqa qollasqaykichej. Jinapis amapuni kunan ch'isi kay plazapi 
puñuychejchu, nispa. 

21Chantá machu runaqa paykunata wasinman pusaspa, burronkuman q'achuta 
qararqa. Paykunaqa chakinkuta mayllakorqanku, chaymantataj mikhorqanku, 
ujyarqankutaj. 

22May kusiypi karishajtinkutaj, chay llajtamanta millay sajra runakuna wasita 
muyuykuspa, punkuta takayta qallarerqanku. Paykunataj nerqanku chay 
wasiyoj machu runata: Chay chayakamoj runaykita orqhomuy. Paywan puñuyta 
munayku, nispa. 

23Chantá wasiyoj wasimanta llojsispa, nerqa: Ama jina kaychejchu, 
kawsaqeykuna. Ama chay millay sajrataqa ruwaychejchu kay chayakamuwaj 
runawanqa. 

24Kaypi kashan ususiy manaraj qharita rejsej, kay runaj warminpis. 
Paykunawan imatachus munasqaykichejta ruwaychej. Jinapis kay runawanqa 
ama chay millaytaqa ruwaychejchu, nispa. 

25Chaywanpis chay runakunaqa wasiyojta mana uyarej tukusqankurayku, 
levitaqa warminta orqhomuspa, paykunaman jaywarqa. Chay millay 
runakunataj warmimanta alqochakorqanku sut'iyanankama. 

26Sut'iyaytaña chay warmeqa machu runaj wasinman kutiporqa, qosan 
kasharqa, chayman, chay punkunejpitaj wañusqa choqakorqa. 

27Levita runaqa sut'iyayta ripunanpaj punkuta kicharispa, warminta 
wijch'urayashajta rikorqa, punku yaykuna patapi, punku sarunaman makin 
churasqata. 

28Chantá nerqa: Sayarikuy, ripunachej, nispa. Warmintajrí mana imatapis 
kuticherqachu. Chantá payqa warminpa ayanta ujnin burroman chajnaykuspa, 
wasinman riporqa. 

29Wasinman chayaytawan, levitaqa cuchillota oqharikuspa, warminpa ayanta 
chunka iskayniyojman khuchorqa, chaykunatataj apacherqa tukuy Israel 
aylluman. 

30Chantá tukuy rikojkuna nerqanku: Egiptomanta israelitakuna 
llojsimusqankumantapacha mana jayk'ajpis kayman rijch'akojqa karqachu. 
Sumajta umachakunanchej tiyan, kayman jina imatachus ruwananchejta, nispa. 

Jueces 20 

Israelitakuna phiñarikunku 

1Chaypacha tukuy israelitakuna Danmantapacha Bersebakama, jinataj 
Galaadkama uj runa jinalla Tata Diospa ñawpaqenpi Mispá llajtapi 
tantaykukorqanku. 

2Diospa ayllun Israelmanta kurajkunaqa chaypi kasharqanku, jinallataj 400.000 
soldadokunapis. 

3Jinapi Benjamín jatun ayllumanta kajkunapis yacharqanku israelitakunamanta 
tukuy jatun ayllukuna Mispapi tantasqa kashasqankuta. Chantá israelitakunaqa 
chay levitata tapurerqanku imaynapichus warmin wañuchisqa kasqanta. 

4Wañojpa qosan levitataj nerqa: Warmiywan noqa chayarqani Benjamín jatun 
aylloj jap'iyninpi Gabaa llajtaman, chay ch'isi chaypi puñukunaykupaj. 

5Chay ch'isipachataj chay llajtamanta runakunaqa, puñusharqayku, chay 
wasiman muyuykamorqanku, wañuchiwayta munaspa. Jinamantarí mana 
munashajta warmiyta alqochakorqanku payta wañuchinankukama. 

6Chantá noqaqa warmiypa ayanta khuchuspa, tukuy Israel aylluman 
aparacherqani, jinamanta tukuyniykichej yachanaykichejpaj kay p'enqayta 
ruwasqankumanta. 

7Kunanqa niychej israelitakuna jina, imatachus ruwana kasqanta, nispa. 

8Chantá uj runa jinalla tukuynin israelitakuna sayarikuspa, nerqanku: Ni 
mayqenninchej toldonchejman, chayrí wasinchejman kutiripusunchu. 

9Manachayqa suerteta choqasunchej yachanapaj pikunachus Gabaaman 
maqanakoj rinankupaj. 

10Sapa chunka runakunamanta ujta t'aqaychej. Paykunaqa mink'asqa kanqanku 
soldadokunaman mikhunata apanankupaj. Chay ujkunataj Gabaapi kajkunawan 
maqanakamusunchej chay millay juchata Israelpi ruwasqankurayku. 

11Ajinata ari tukuy israelitakuna uj runa jinalla tantaykukorqanku Gabaa 
llajtayojkunawan maqanakamunankupaj. 

12Israelitakunapis Benjamín jatun aylloj tukuy jap'iyninman 
willarachimullarqankutaj: Imajtintaj wakin chay millayta ruwarqankichejri? 

13Apamuwayku Gabaapi kashanku, chay millay ruwajkunata wañuchinaykupaj. 
Ajinamanta Israel suyumanta chay jina millay juchata chinkachisunchej, nispa. 
Jinapis Benjaminmanta kajkunaqa mana israelitakunata kasorqankuchu, 

14manachayqa tukuynejmanta Gabaapi tantakorqanku israelita masinkunawan 
maqanakunankupaj. 

15Benjamín jatun ayllumanta soldadokunaqa 26.000 karqanku. Gabaapitaj 7.000 
ajllasqa soldadokuna wajlla karqanku. 

16Paykuna ukhupi kallarqankutaj 700 lloq'erokuna. Paykunaqa lloq'e makiwan 
warak'aspa mana pantajchu kanku. 

17Chay jawa, chay ujkuna israelitakunapis tantakorqanku 400.000 maqanakupi 
sumajta maqanakuyta yachajkuna. 

Benjamín jatun aylloj contranpi maqanaku 

18Manaraj maqanakuman rishaspa, israelitakunaqa Betelman rispa, Diosta 
tapukorqanku mayqen jatun aylluchus Benjamín jatun aylluwan ñawpajta 
maqanakoj rinanta. Tata Diostaj kutichispa, nerqa: Judá jatun aylluraj ñawpajta 
richun, nispa. 

19Chantá israelitakunaqa tutamanta jatarikuspa, Gabaaman chayarqanku, llajtaj 
chimpanpitaj jarakorqanku. 

20Chaymantataj israelitakuna sumajta wakichikuspa, Gabaaman astawan 
qayllarqanku Benjaminmanta kajkunaj contrankupi maqanakunankupaj. 

21Jinallapi Benjaminmanta kajkunaqa llajtamanta llojsispa, chay p'unchaypi 
22.000 israelitakunata wañucherqanku. 

22Chayrayku israelitakunaqa Betelman watejmanta rispa, Tata Diospa 
ñawpaqenpi inti yaykunankama jik'un jik'unta waqarikorqanku. 

23Chantá Tata Diosta tapullarqankutaj: Benjamín jatun ayllu masiykunawan 
watejmanta maqanakoj kutillasqaykutajchu, manachu? nispa. Tata Diostaj 
kamacherqa: Rillaychejpuni, nispa. 

24Q'ayantenqa israelitakuna kallpachakorqanku Benjaminmanta kajkunawan 
maqanakoj kutinankupaj. Rerqankutaj maypichus ñawpajta maqanakorqanku, 
chayman. 

25Benjaminmanta kajkunarí ujtawan Gabaa llajtamanta llojsimorqanku 
israelitakunawan maqanakunankupaj. Kay kutipitaj 18.000 israelita 
soldadokunata wañucherqanku. 

26Chantá tukuy israelitakuna, soldadokunapiwan ima watej Betelman 
rillarqankutaj, Tata Diospa ñawpaqenpi waqamunankupaj. Chaypitaj tukuy 
p'unchayta ayunarqanku. Chantá Tata Diosman jaywarqanku uywa ñak'asqa 
q'olachinakunata, jinallataj allinyakuna jaywanatawan. 

27Jaqay tiempopeqa Diospa trato ruwasqan arcaqa Betelpi kasharqa, 

28sacerdotenkutaj Finés karqa. Payqa Eleazarpa churin karqa, Aaronpa 
allchhintaj. Israelitakunataj Tata Diosta tapukorqanku: Benjamín jatun ayllu 
masiykuwan watejmanta maqanakoj risqaykuchu, chayrí manachu? nispa. Tata 
Diostaj paykunata nerqa: Maqanakoj rillaychej, noqataj q'aya atipanaykichejpaj 
yanapasqaykichej, nispa. 

29Chaypacha israelitakunamanta wakin soldadokunaqa Gabaa qayllanpi 
pakaykukorqanku. 

30Chay waj israelita soldadokunarí chay kinsa kaj p'unchaypi rerqanku 
Benjaminmanta kajkunawan maqanakoj Gabaa llajtaj chimpanpi, imaynatachus 
ñawpaj kutipi ruwasqanku, ajina. 

31Uj kutitawantaj Benjaminmanta kajkunaqa llajtamanta llojserqanku. Jinapi 
israelitakunawan maqanakuspataj, llajtankumanta karunchakorqanku. Chay 
kuti kinsa chunka israelitakunata wañucherqanku Betelman, chantá Gabaaman 
rina ñankunapi, chay pampankunapi ima. 

32Chayta rikuspa, Benjaminmanta kajkuna yuyarqanku ñawpaj kutipi jina 
israelitakunata atipashasqankuta. Israelitakunarí ñawpajpi 
yuyaycharikusqanku: Paykunamanta ayqesunchej, ajinamantataj ñankunapi 
qhepanchejta jamuspa, llajtankumanta karunchakonqanku, nispa. 

33Jinallamantaj chay ayqeykachashaj israelitakunaqa kutirikuspa, 
maqanakunankupaj sayaykorqanku Baal Tamar cheqapi. Jinallataj q'omer 
pampapi pakasqa kasharqanku Gabaa llajtaj muyuyninpi. Chay israelita 
soldadokunapis maqanakoj llojsimullarqankutaj. 

34Tukuynin israelitakunamanta sumaj wakichisqa maqanakoj 
soldadokunamanta 10.000 jina Gabaa llajtata jap'ej yaykorqanku. Maqanakoyqa 
may sinch'i karqa, Benjaminmanta kajkunataj atipachikushasqankutaña mana 
reparakorqankuchu. 

35Tata Diosqa israelitakunata yanaparqa. Chay p'unchaypitaj soldadokunaqa 
Benjamín jatun ayllumanta 25.100 soldadokunata wañucherqanku. Chay 
wañojkuna sumajta maqanakuyta yachajkuna karqanku. 

36Chaypacha Benjaminmanta kajkunaqa atipaykuchikusqankuta repararqanku. 
Kay jinata israelita soldadokunaqa Benjaminmanta soldadokunata atiparqanku. 
Chantá Benjaminmanta soldadokunaqa rikorqanku israelita soldadokuna 
ayqeshasqankuta. Chaywanpis israelitakuna ayqesqanku, imaraykuchus 
atinikusharqanku Gabaa llajta qayllapi pakasqa karqanku, chay israelita 
soldadokunapi. 

37Chay pakasqa israelita soldadokunataj ujllata Gabaa llajtaman yaykuykuspa, 
tukuy qhepakojkunata wañuracherqanku. 

38Llajta qayllapi pakasqa israelita soldadokunawan, ayqesharqanku, chay 
israelita soldadokunawan kay jinata yachachinaykukusqanku: Maypachachus 
llajtamanta ashkha nina q'oshñita rikunkichej chaypacha, yachankichej llajtata 
jap'isqaykutaña, nispa. 

39Chantá ayqeshaj israelitakunaqa q'oshñita rikuytawan, kutirikamunanku 
karqa Benjaminmanta kajkunawan maqanakunankupaj. Benjaminmanta 
kajkunarí kinsa chunka israelitakunata wañurachisqankurayku, yuyarqanku 
ñawpaj kutipi jina israelitakunata atipaykushasqankuta. 

40Jinallapi Benjaminmanta soldadokunaqa qhepata qhawarispa, rikorqanku 
nina lawrayta, q'oshñitawan llajtankumanta janajman oqharikushajta. 

41Chaypacha israelitakunaqa maqanakoj kutirikamorqanku. Benjaminmanta 
kajkunataj mancharisqa t'ukushaj qhepakorqanku, llajtankuta ruphaykushajta 
rikuspa. 

42Paykunataj israelitakunamanta ayqeyta qallarerqanku ch'innej ñanninta. 
Chaywanpis manataj ayqeyta aterqankuchu, imaraykuchus llajtamanta 
llojsimojkuna soldadokunañataj paykunata wañuracherqanku. 

43Ajinata Benjaminmanta kajkunaqa israelitakunawan muyuykusqa 
rikhurerqanku. Israelita soldadokunataj paykunata qhatiykuspa, 
Menujamantapacha Gabaa llajtaj inti llojsimuynejkama t'ustiykorqanku. 

44Ajinata chay p'unchaypi Benjamín jatun ayllumanta 18.000 soldadokunaqa 
maqanakupi wañorqanku. 

45Chaymanta puchojkunataj kutirispa, ch'innejta, Rimón chhanka chaynejman 
ayqekorqanku. Chaypi 5.000 jina ñankunapi wañurachisqa karqanku. 
Israelitakunaqa Gidomkama paykunata qhatiykuspa, 2.000 soldadokunatawan 
jina wañucherqanku. 

46Chay p'unchaypi Benjaminmanta sumaj soldadokunaqa 25.000 wañorqanku. 

47Jinapis 600 jinaraj ch'innejman ayqekuspa, Rimón chhankapi tawa killata 
qhepakorqanku. 

48Chaymanta israelita soldadokunaqa Benjaminpa llajtankuman kutirispa, kaj 
chhika runakunata wañuracherqanku. Jinallatataj uywakunata tarisqankutapis 
wañurachillarqankutaj, tukuy llajtatapis ruphaykuchillarqankutaj. 

Jueces 21 

Benjamín jatun ayllumanta puchojkunapaj warmikunata mask'apunku 

1Israelitakunaqa Mispapi tantasqa kashaspa, tilusqanku: Noqanchej manapuni 
ususinchejkunata Benjaminmanta qharikunawan casarachisunchu, nispa. 

2Chay qhepatataj Betelpi tantakorqanku, Diospa ñawpaqenpi ch'isiyanankama 
sonqo nanayta waqarqanku. 

3Nerqankutaj: Tata Dios, Israelpa Diosnin, imaraykutaj kay jina llakiy 
qhatiriwaykuri? Imaraykutaj Israelmanta ujnin jatun ayllu chinkanmanri? 
nispa. 

4Q'ayantintaj israelitakunaqa tutamanta jatarikorqanku. Uj altarta ruwaspataj, 
Tata Diosman jaywarqanku uywa ñak'asqa q'olachinakunata, chantá 
allinyakuna jaywanakunatawan. 

5Tapunakorqankutaj: Pikunataj Tata Diospa ñawpaqenpi tantakuyman mana 
rerqankuchuri? nispa. Chayta nerqanku, imaraykuchus tiluchinakusqanku 
wañuchinankuta pikunachus Mispapi tantakuyninkuman mana rejkunata. 

6Israelitakunaqa sinch'i llakisqapuni kasharqanku, chay ayllu masinku 
Benjaminmanta waqarikuspataj nerqanku: Kunan Israel jatun ayllukunamanta 
ujnin jatun ayllu chinkarin. 

7Imatataj ruwasunchej Benjamín jatun ayllumanta puchoj qharikunapaj 
warmita tarinanchejpajri? Noqanchejqa Tata Diosrayku tilorqanchej 
ususinchejkunata paykunawan mana casarachinanchejpaj, nispa. 

8Chantá tapunakullarqankutaj: Kanmanchu mayqen israelitakunapis Mispapi 
Tata Diospa ñawpaqenpi tantakuyman mana jamojkuna? nispa. Chaypachataj 
repararqanku Galaadpi Jabesmanta kajkuna ni mayqen chay tantakuyman 
jamusqankuta. 

9Listata qhaparejtinku, Galaadpi Jabesmanta kajkuna ni pipis kasqachu. 

10-11Chantá tukuynin Israelmanta 12.000 may wakichisqa soldadokunata 
ajllaspa, paykunata kacharqanku wañurachimunankupaj tukuy Jabés 
llajtamanta kajkunata, wawankuta, chantá tukuy qosayoj warmikunatapis. 

12Jabespi tukuy tiyakojkunamantaqa tawa pachajllata manaraj qharita rejsej 
sipaskunata tarerqanku, paykunatataj Canaanpi, Silo jaraman pusamorqanku. 

13Chantá israelitakunaqa runakunata kacharqanku Rimón chhankapi pakakoj 
Benjamín jatun ayllumanta kajkunaman, willanankupaj israelitakunaqa 
Benjaminmanta kajkunawan allinyakapuyta munasqankuta. 

14Benjaminmanta kajkuna wasinkuman kutipojtinku, israelitakunaqa 
Jabesmanta suwasqanku, chay warmikunata paykunaman qoporqanku. Jinapis 
warmikunaqa mana tukuypajchu karqa. 

15Jinapi israelitakunaqa Benjamín jatun ayllumanta mayta llakikorqanku, Tata 
Diosqa Israel ayllu ukhupi uj q'asata rikhurichisqanmanta. 

16Israel ayllumanta kurajkunataj ninakorqanku: Benjamín jatun ayllumanta 
tukuy warmita wañucherqanchej. Kunanrí maymantataj chay puchoj 
qharikunapaj warmita tarisunmanri? nispa. 

17Paykuna nillarqankutaj: Benjamín jatun aylloqa tukuy Israel ayllu ukhupi, 
maychus kananpeqa kanallanpuni tiyan. Ajinamanta wañuymanta 
puchojkunanejta, Israel jatun ayllukunamanta ni mayqen chinkanqachu. 

18Jinapis noqanchejqa ususinchejkunataqa mana paykunawan casarachiyta 
atinchejchu, imaraykuchus tilorqanchej: Maldicisqa kachun pichus ususinta 
Benjaminmanta kaj qhariwan casarachejqa, nispa. 

19Chaymanta parlashaspa, yuyarikorqanku Silopi sapa wata Tata Diospa sutinpi 
raymeqa qayllapiña kasqanta. Siloqa kashan Betelmanta wichaynejpi, 
Betelmanta Sichem nisqa llajtaman rina ñanmanta inti llojsimuynejpi, 
Lebonamanta uranejpi. 

20Chaypacha Israelmanta kurajkunaqa willacherqanku Benjamín jatun 
ayllumanta kajkunaman: Rispa, pakaykakamuychej, Silo qayllapi, uva huerta 
ukhuman. 

21Sumajtataj qhawankichej. Silomanta sipaskuna pandillakunapi llojsimojtinku, 
qankunapis uva huertamanta rikhuriykuspa, sapa ujniykichej uj sipastakama 
jap'iytawan, llajtaykichejman apakapunkichej. 

22Sichus tatanku, chayrí turankupis quejakoj jamuwaykuman chayqa, noqayku 
nisqayku: Mañarikuyku Benjaminmanta kajkunata khuyaspa, ama paykunata 
juchachanaykichejta. Noqaykoqa mana tukuypajchu maqanakumanta 
warmikunata apamorqayku. Chaywanpis mana qankunachu chay warmita 
qoshankichej, chayrayku chay tilusqaykichejmantaqa mana juchachasqachu 
kankichej, nispa. 

23Benjaminmanta kajkunaqa israelitakunaj nisqankuman jina ruwarqanku. 
Sapa ujninku uj sipasta suwarqanku chay pandillakunapi llojsimojkunamanta, 
jinaspataj pusakaporqanku. Chaymantaqa llajtankuman kutipuspa, watej 
llajtakunata jataricherqanku, chaypitaj tiyakaporqanku. 

24Chay ujkuna israelitakunapis kutipullarqankutaj sapa ujninku jatun 
ayllunkuman, wasi ayllunkuman, jallp'ankumantaj. 

25Chaypachaqa Israel suyupi manaraj kuraj kamachej karqarajchu. Chayrayku 
sapa ujninku imatapis munasqankuman jinalla ruwaj kanku. 

Rut 

Rut 1 

Elimelecpa ayllun Moab suyupi 

1Juezkuna kamachisharqanku chaypacha, Israel suyupi manchay yarqhay karqa. 
Chantá Judá jap'iypi Belén llajtamanta uj runa, warminwan churinkunawan ima 
Moabman rerqanku. 

2Chay runaj sutenqa Elimelec karqa, warmintaj Noemí, chantá iskaynin 
churinkuna Majlón, Quelión ima, paykuna Judá Belenpi karqanku. Chantá 
Moabman chayaspataj chaypi tiyakorqanku. 

3Chantá Noemíj qosan Elimelec Moabpi wañuporqa, Noemitaj iskaynin 
churinkunallawanña qhepakorqa. 

4Chaymanta mana unayninmanchu chay churinkuna Majlonwan, Quelionwan 
imaqa Moab suyumanta warmikunawan casarakorqanku. Ujninpa sutenqa Orfa 
karqa, ujninpatataj Rut. Chunka wata jinaña chaypi tiyakushajtinkutaj, 

5Majlón, chantá Quelionpis wañupullarqankutaj, Noemitaj mana qosayoj, nitaj 
churinkunayoj rikhurerqa. 

Noemiwan Rutwan Belenman kutipunku 

6Moab suyupi tiyakushaspa, Noemí uyarerqa Tata Diosqa ayllunmanta 
khuyakuspa, chay yarqhay watakunata tukuchisqantaña. 

7Chayrayku Noemiwan, ñojch'ankunawan wakichikorqanku, maypichus 
tiyakusharqanku, chaymanta Judaman kutipunankupaj. Wakichikuytawantaj, 
Judaman kutipoj purirerqanku. 

8Ñanpi kashajtinkurí, Noemí ñojch'ankunata nerqa: Kutipuychej ari 
mamaykichejpa wasinman. Chantá Tata Dios qankunamanta khuyakuchunpuni, 
imaynatachus qankunapis noqamanta, churiykunamantapis 
khuyakorqankichej, ajinata. 

9Jinataj Tata Diosqa munachun ujtawan casarakuspa k'acha kawsayta 
tarinaykichejta, nispa. Chantá Noemí paykunata much'aykorqa. Paykunatajrí 
mayta waqarikuspa, 

10nerqanku: Mana kutipuykumanchu. Noqaykoqa qanwan llajtaykiman 
ripusqaykupuni, nispa. 

11Jinapis Noemí kuticherqa: Kutipuychej, wawaykuna. Imamanñataj noqawan 
riwajchejri? Manaña noqajtaqa wawaykuna kanmanñachu qankunawan 
casarakunankupajqa. 

12Kutipuychej wasiykichejman ari, imaraykuchus payaña kani ujtawan 
casarakunaypajqa. Chantá kunan ch'isipacha casarakuspa ashkha wawayoj 
kayman chaypis, 

13qankunaqa wiñanankukama suyawajchejchu, mana piwan casarakuspa? 
Manapuni, wawaykuna. Tata Diosqa jatun llakiyman churawan. Chaywanpis 
may jinatarajchus phutikuyman qankunata llakikojta rikuspaqa, nispa. 

14Chayta uyarispa, Orfawan Rutwan watej khuyayta waqarikullarqankutaj. 
Chantá Orfaqa suegranta much'aykuytawan, llajtanman kutiporqa. Ruttajrí 
paywan qhepakaporqa. 

15Chantá Noemí Rutta nerqa: Ñojch'a masiykeqa llajtanman, diosninkunamantaj 
kutipun. Qanpis ripullaytaj, wawáy, nispa. 

16Ruttajrí kuticherqa: Ama niwaychu saqesunayta, nitaj qanmanta 
t'aqakunayta. Noqa risaj maymanchá rinki, chayman. Kawsamusajtaj maypichá 
kawsanki, chaypi. Llajtaykeqa llajtay kanqa, Diosniykipis Diosnillaytaj kanqa. 

17Wañusaj maypichá wañunki chaypi, chayllapitaj p'ampanawankuta munani. 
Wañuyllamin t'aqawasun. Manachus jina kanman chayrí, Tata Dios sinch'ita 
jasut'iwachun, nispa. 

18Noemiqa Rutta paywanpuni ripuyta munasqanta reparaspa, manaña imatapis 
nerqachu. 

19Ajinaqa iskayninku Belén llajtaman chayanankukama rillarqankupuni. 
Belenman chayajtinku, tukuynin llajtapi runakuna mayta qhollpikorqanku 
paykunata rikuspa. Warmikunataj tapunarikorqanku: Manachu kayqa Noemí? 
nispa. 

20Noemitajrí kuticherqa: Amaña Noemí niwaychejchu, manachayqa 
Mara niwaychej, imajtinchus Tukuy Atiyniyoj Diosqa imaymana llakiykunata 
apachimuwan. 

21Kaymantaqa tukuy imayoj llojserqani, Tata Diostajrí ni imayoj kutimpunayta 
munarqa. Imaraykutaj Noemí niwankichejri, Tukuy Atiyniyoj Tata Diosqa 
contraypi sayarispa, llakichishawajtinri? nispa. 

22Ajinamin karqa imaynatachus Noemí, jinataj Moab suyumanta Rut 
ñojch'anwan Israel suyuman kutipusqankoqa. Jinaqa Belenman chayarqanku 
cebada ruthuy qallariyta. 

Rut 2 

Rutqa Boozpa chajranpi 

1Noemíj qosan Elimelecpa ayllunmanta uj qhapaj runa karqa manchay 
respetasqataj. Paypa sutin karqa Booz, paytaj Belenpi tiyakorqa. 

2Ujpacha Moabmanta Rutqa Noemita nerqa: Chajra pataman riyta munani. Ichá 
mayqellanpis cebadata chajmakojta saqewanman, nispa. Suegrantaj kuticherqa: 
Rillay, wawáy, nispa. 

3Jinataj Rutqa chajra pataman rispa, ruthojkunaj t'akasqanku cebadata 
chajmakuyta qallarerqa. Chay chajratajrí Elimelecpa ayllun Boozpata kasqa. 

4Rut chaypi chajmashajtintaj, Boozqa Belén llajtamanta chajraman 
chayaykamuspa, ruthojninkunata napaykorqa: Tata Dios qankunawan kachun, 
nispa. Paykunataj kuticherqanku: Tata Diosqa qantapis yanapasuchun, nispa. 

5Chantá Boozqa chay ruthojkunaj kamachejninkuta tapurerqa: Pejpa ususintaj 
jaqay sipasri? nispa. 

6Chay kamachejtaj kuticherqa: Payqa, pichus Moab suyumanta Noemiwan 
jamusqa, chay sipasmin. 

7Chantá pay niwarqa ruthojkunaj t'akasqanku cebadata chajmakunanta. Jinataj 
mana sayk'uspa paqarinmantapachaña chajmakun. Kunallanraj samarikoj 
jamun, nispa. 

8Chaypacha Boozqa Rutta nerqa: Uyariway, wawáy. Cebadata chajmakojqa ama 
wajkunaj chajrankuman rinkichu. Kaypi qhepakuy kay sipas kamachiykunawan 
khuska. 

9Chantá qhatillanki, maypichá ruthojkuna ruthushanku, chayman. Ña 
kamachiniña ruthojniykunata ni imatapis ninasunkuta. Ch'akisojtenqa, jaqay 
p'uñukunamanta yakutapis ujyarikullanki, nispa. 

10Ruttaj pampakama k'umuykuspa, Boozta taporqa: Noqa mana Israel llajtayoj 
kashajtiypis, imaraykutaj mayta khuyakuwankiri, may k'achataj kankiri? nispa. 

11Chantá Booz kuticherqa: Qosaykej wañupusqanmantapacha suegraykiwan 
imatachus ruwasqaykita uyarerqani. Uyarillarqanitaj aylluykita saqeraspa, 
mana rejsisqayki llajtaman tiyakoj jampusqaykimantapis. 

12Israelpa Tata Diosnin, pipichus atinikushanki, paymin suegraykita 
yanapasqaykimanta kutichipusuchun, allin kajtataj qopusuchun tukuy 
ruwasqaykimanta, nispa. 

13Ruttaj kuticherqa: Wiraqochíy, ancha k'achata parlapayawanki, 
sonqochawankitaj, noqaqa mana ujnin warmi kamachiyki jinallapischu 
kashajtiy, nispa. 

14Aswan qhepaman mikhuna samay kajtin, Boozqa Rutta wajyaspa, nerqa: 
Jamuy, wawáy, t'antata kay vinagrewan chhapuspa mikhurikunki, nispa. Jinapi 

Rutqa tiyaykukorqa ruthojkunawan khuska, Booztaj payman jank'ata jaywarqa. 
Rutqa sajsakunankama mikhorqa, puchurerqaraj chaypis. 

15Chantá Rut watejmanta cebadata chajmakoj kutirejtin, Boozqa 
ruthojninkunata kamacherqa: Saqellaychej cebadata chajmakojta. Marq'akuna 
qayllamanta chajmakojtintaj, ama payta jark'akunkichejchu. 

16Cebada marq'amanta t'akakojta saqellaychej pay chajmakunanpaj, amataj 
pipis rimachunchu, nispa. 

17Chantá Rutqa Boozpa chajranpi ch'isiyanankama chajmakorqa. Chay cebada 
pallakusqanta iskay chunka kilota jina oqharerqa. 

18Chayta q'epiriykukuspataj, llajtaman kutiporqa. Maypichus tiyakusharqanku 
chayman chayaspataj, cebada chajmasqanta suegranman rikucherqa. 
Q'epinmanta mikhuna puchusqantapis orqhospa, Noemiman jaywarqa. 

19Chantá Noemí taporqa: Maypitaj kunan chajmamorqankiri? Maypitaj chay 
chhikata pallarqankiri? Tata Dios saminchachun pichus chay jinatapuni 
yanapasorqa, chayta, nispa. Ruttaj suegranman willarqa pejpa chajranpichus 
chajmasqanta: Maypichus chajmarqani, chay chajrayojpa sutenqa Booz, nispa. 

20Noemitaj kuticherqa: Tata Diosqa Boozta khuyachun, imaraykuchus payqa 
may khuyakuyniyoj noqanchejpaj, jinallataj karqa wañojkunawanpis. Chay 
runaqa qaylla ayllunchej. Paymin noqanchejta qhespichiyta atinman, nispa. 

21Chantá Moabita Rutqa Noemiman willallarqataj: Chay runaqa sipas 
kamachinkunawan chajmakunallaytapuni niwarqa, ruthuy tukukunankama, 
nispa. 

22Chaypacha Noemiqa ñojch'an Rutman kuticherqa: Wawáy, walej kanman 
sipas kamachinkunawan qhepakunaykeqa mana wajpa chajrankunaman rispa, 
ama piwanpis imatapis nichikushanaykipaj, nispa. 

23Jinataj Rutqa Boozpa sipas kamachinkunawan khuska trigo ruthuy, chantá 
cebada ruthuy tukukunankama chajmakullarqapuni. Chaykamarí suegranwan 
khuskallapuni tiyakusharqa. 

Rut 3 

Boozpa k'acha kaynin 

1Chaymanta qhepaman Noemiqa Rutta nerqa: Wawáy, watej casarakunaykita 
munayman, aylluyoj kanaykipaj, chantá kusiy kawsayta rikunaykipaj. 

2Pejpa sipas kamachinkunawanchus chajmaspa karqanki, chay Boozqa qaylla 
ayllunchej. Kunan ch'isitaj eraman rispa, cebadata wayrachenqa. 

3Qantajrí kay nisqayta ruway: Mayllarqokuytawan, k'acha q'apashaj jawinawan 
jawiykukuy. Sumaj p'achaykita churaykukuspataj, eraman riy, maypichus Booz 
kashan, chayman. Chaywanpis amapuni rikuchikunkichu mikhuyta, ujyayta 
tukunankama. 

4Sumajta qhawanki maypichus puñusqanta. Chantaqa puñojtinkama, chakin 
chayta qhataraspa, jayt'ananman siriykunki. Chantá pay nisonqa imatachus 
ruwanaykita, nispa. 

5Chantá Rut kuticherqa: Tukuy niwasqaykita ruwasaj, nispa. 

6Jinataj Rutqa eraman rispa, Noemíj tukuy nisqanta ruwarqa. 

7Boozqa mikhuspa ujyaspataj, mayta kusikorqa. Chaymantataj puñunanpaj era 
kantupi siriykakaporqa. Chay qhepantataj Rut ch'insitullamanta rispa, chakin 
chayta qhataraspa, jayt'ananman suskhuykorqa. 

8Chawpi tuta jinataj Boozqa puñusqanmanta ujllata rijch'arerqa. Jinapi uj 
ladoman tijrakuspa, reparasqa jayt'ananpi uj warmi sirishasqanta, jinataj 
mancharikorqa. 

9Chantá Booz taporqa: Pitaj kanki? nispa. Ruttaj kuticherqa: Kamachiyki Rut 
kani. Qanqa aswan qaylla aylluy kaspa, noqamanta qhawayta atinki. Chayrayku 
noqawan casarakunaykita munani, nispa. 

10Chantá Boozqa nerqa: Tata Dios qanta yanapasuchun. Kunan rikuni wañoj 
qosaykita mana wasanchasqaykita. Qan casarakuyta munaspaqa, mask'akuwaj 
karqa noqamanta aswan wayna kajta, wajchatapis chayrí qhapajtapis. Jinapis 
mana chayta ruwarqankichu. 

11Wawáy, ama phutikuychu. Niwasqaykita ruwasaj, imaraykuchus kay llajtapi 
tukuy yachanku sumaj warmi kasqaykita. 

12Arí, qaylla aylluyki kani. Chaywanpis noqamanta aswan qaylla aylluyki 
tiyanraj. 

13Kunan ch'isi kaypi qhepakuy. Q'ayataj noqa chay runawan chaymanta 
parlarimusaj. Sichus pay munanqa qaylla ayllu jina preciota pagaspa 
kacharichisuyta chayqa, allinmin kanqa. Manachus chayta ruwayta munanman 
chayrí, Tata Diospa uyarinanta kayta niyki: Noqapuni kacharichisqayki, nispa. 
Kunanrí sut'iyamunankama kaypi puñukullay ari, nispa. 

14Ajinata Rut chay tuta Boozpa jayt'ananpi puñukorqa. Q'ayantintaj allin chhapu 
chhaputa manaraj sut'iyashajtin, Rut jatarerqa, imaraykuchus Booz nisqa: Mana 
ni pi yachananchu tiyan uj warmi era pataman jamusqanta, nispa. 

15Chantá Rut manaraj ripushajtin, Booz nerqa: Llijllaykita apamuy sumajta 
jap'iy, nispa. Jinapi Boozqa tawa chunka kilo kurajta cebadata llijllanman 
jich'aspa, Rutman q'epiriykucherqa. Ruttaj Belenman kutiporqa. 

16Rut wasinman chayajtinkama, suegran taporqa: Imaynataj risorqa, wawáy? 
nispa. Ruttaj willarqa imatachus Booz paypaj ruwasqanta. 

17Chantá nillarqataj: Kay cebadatawan qowarqa: Ama ni imayoj suegraykiman 
kutipunkichu, nispa. 

18Chantá Noemí kuticherqa: Kunanqa, wawáy, suyariy imachus kananta. Chay 
runaqa mana samarikonqachu chay tukuy imata allinta sut'inchanankama, 
nispa. 

Rut 4 

Boozqa Rutwan casarakun 

1Chay qhepata Boozqa llajta yaykuna punkuman rispa, tiyaykukorqa, 
maypichus runakuna tantakoj kanku, chaypi. Chaypachapuni, pimantachus 
Boozqa Rutman parlasqa, chay ayllun chayninta pasasharqa. Booztaj nerqa: Yu, 
jamuriy má. Kaypi tiyarikuy, nispa. Chay runataj chimpaspa, tiyarikorqa. 

2Chaypachallataj Boozqa chay llajtamanta chunka kuraj runakunata wajyaspa, 
paykunatawan khuska tiyaykucherqa, testigo jina chay runawan imatachus 
parlananta uyarinankupaj. Tiyaykojtinkukamataj, 

3Boozqa chay ayllunta nerqa: Moab suyumanta kutimpoj Noemiqa jallp'anta 
vendeshan, wañoj ayllunchej Elimelecpata karqa, chayta. 

4Munarqani qan chayta yachanaykita. Sichus rantiyta munanki chayqa, 
rantikapuy kay rikojkunaj ñawpaqenkupi, chantá llajtamanta kuraj runakunaj 
ñawpaqenkupi ima. Qanqa Elimelecpa aswan qaylla ayllun kanki, chayrayku qan 
chay jallp'ata rantikuyta atinki. Sichus mana rantinkichu chayrí, sut'ita willaway, 
imaraykuchus qhepaykitaqa noqa rantinay atikun, nispa. Chantá Boozpa chay 
ayllonqa kuticherqa: Rantisaj, nispa. 

5Chaypacha Booztajrí nillarqataj: Kaytapis yachanallaykitaj tiyan: Sichus Noemíj 
jallp'anta rantinki chayqa, Moab suyumanta warmisapa Rutwan 
casarakunallaykitaj tiyan, jinamanta chay jallp'aqa wañojpa sutillanpipuni 
kananpaj, nispa. 

6Chayta uyarispa, chay ayllonqa kuticherqa: Jina kajtenqa, mana rantiyta 
atiymanchu, jinamanta ama chayaqey chinkapunanpaj. Cuentaymanta qan 
rantikapuy ari, imaraykuchus noqaqa mana atiymanchu, nispa. 

7Chaypacha Israel suyupi kay jina usu karqa: Rantispa, chayrí vendespa, wajman 
jallp'ata qopuspa, imachus parlasqanku sut'i kananpaj kay jinata ruwaj kanku: 
Pichus qopoj, chayrí vendepojqa juk'utanta lluch'ukuspa, chay uj runaman 
jaywaj. 

8Chaypacha usuman jina, Boozpa ayllonqa juk'utanta orqhokuspa, Boozman 
jaywarqa, nerqataj: Qan rantikapuy ari, nispa. 

9Chantá Boozqa chaypi rikojkunata nerqa: Tukuy qankuna testigo kankichej 
wañoj Elimelecpa, Quelionpa, jinataj Majlonpa jallp'ankuta Noemimanta 
rantisqaymanta. 

10Jinallataj testigo kankichej Moab llajtayoj Rutwan casarakunaymanta. 
Chaywan chay jallp'aqa wañoj qosan Majlonpa sutillanpipuni kanqa. Jinallataj 
Majlonqa ayllun ukhupi, llajtanpi ima mana qonqasqachu kanqa. Kunan 
qankuna chaymanta testigo kankichej, nispa. 

11Chantá tukuy chaypi kajkuna, kurajkuna ima kuticherqanku: Arí, testigo 
kayku. Piwanchus casarakunki, chay warmita Tata Dios yanapachun Raquel jina, 
Lea jinataj may ashkha mirayniyoj kananpaj. Tukuyninchej paykunaj 
mirayninku kanchej. Tata Diosqa munachun qanpis sumaj rejsisqa runa kay 
Efrata cheqapi kanaykita, jinallataj Belén llajtapipis. 

12Tata Dios munallachuntaj kay warmiwan ashkha wawata rejsinaykita. Chantá 
may chhika aylluyojtaj kay, Tamarpa, chantá Judáj churin Fares jina, nispa. 
Ajinata chay kurajkuna Boozman kuticherqanku. 

13Ajinamanta Boozqa Rutwan casarakorqa. Boozqa Rutwan puñuykojtintaj, 
Tata Diosqa munarqa Rut wijsallikuspa, wawitayoj kananta. 

14Chaypacha wawata paqarikojtintaj, Noemijpa warmi masinkuna payta 
nerqanku: Tata Dios jatunchasqa kachun, imaraykuchus pay qosunkiña uj 
allchhita, pinejtachus qosaykej sutin mana chinkanqachu, chayta. Chay 
allchhiykeqa Israel suyupi sumaj uyarisqa runa kachun. 

15Pay kallpachasonqa, payaña kajtiykipis aysarisonqa, imaraykuchus payqa 
ñojch'aykej wawan. Payqa qanchis wawakunamantapis aswan sumaj. Mayta 
munakusonqa, jinataj may k'acha qanwan kanqa, nispa. 

16Chantá Noemiqa wawitata arphinpi jap'ispa, chaymantapacha allchhintaqa 
uywakorqa. 

17Wasi masin warmikunataj chayta rikuspa, nerqanku: Noemijtaqa wawitan 
kapun, nispa. Jinapi Boozwan Rutwan wawankuman Obed sutita churarqanku. 
Aswan qhepamantaj payqa Yeséj tatan, Davidpa jatun tatantaj karqa. 

Kuraj kamachej Davidpa ñawpa tatankuna 

18Kaykuna kanku Farespa miraynin: Faresqa Jesronpa tatan karqa. 

19Jesronqa Rampa tatan karqa, Ramtaj Aminadabpa tatan. 

20Aminadabqa Nasonpa tatan karqa, Nasontaj Salmonpa tatan. 

21Salmonqa Boozpa tatan karqa, Booztaj Obedpa tatan. 

22Obedqa Yeséj tatan karqa, Yesetaj Davidpa tatan. 

1 Samuel 

1 Samuel 1 

Tata Diosqa Anaj mañakusqanta uyarin 

1Efraín jatun aylloj jap'iyninpa orqorara cheqapi, Ramá llajtapi uj runa Elcana 
sutiyoj tiyakorqa. Payqa Jeroanpa churin karqa, jinataj Eliujpa allchhin. Eliujpa 
tatantaj Tohu karqa, paytaj Sufpa churin. Tukuy paykunaqa Efraín jatun 
ayllumanta karqanku. 

2Elcanaqa iskay warmiyoj karqa. Ujninpa sutin Ana karqa, ujninpatataj Peniná. 
Peninaqa wawakunayoj karqa, Anatajrí mana. 

3Sapa wata Elcanaqa llajtanmanta Siloman rejpuni, chaypi Tukuy Atiyniyoj Tata 
Diosta yupaychananpaj, uywata ñak'aspa q'olachinatawan jaywananpaj. Silo 
llajtapi Elí sacerdotejta iskay churinkuna karqanku, ujninpata sutin Jofní karqa, 
ujninpatataj Finés. Paykunapis Tata Diospa sacerdotenkunallataj karqanku. 

4Maypachachus Elcana uywa ñak'asqata Diosman jaywaj chaypacha, warmin 
Peninaman, churinkunaman chantá ususinkunaman ima aychata 
mikhunankupaj qoj. 

5Chaywanpis Elcanaqa warmin Anaman aswan sumaj kajta qoj, Tata Dios mana 
wawata rejsinanta munashajtinpis payta astawan munakusqanrayku. 

6Chayrayku Peninaqa Anawan jap'inakuspa, chantá alqorakuspa 
k'umuykachachej, Tata Dios wawata mana rejsinanta munasqanrayku. 

7Sapa wata Dioswan Tinkukuna Toldoman rejtinku, Peninaqa asipayaspa Anata 
llakichillajpuni. Chayrayku Anaqa waqallajpuni, manataj mikhojchu. 

8Chantá qosan Elcana nerqa: Ana, imaraykutaj waqallankipuniri? Imaraykutaj 
llakisqalla kashanki manataj mikhunkichuri? Manachu noqaqa chunka 
wawakunamantapis aswanraj kani? nispa. 

9Ujpacha Silopi kashajtinku, Ana mikhuytawankama jatarerqa. Elí sacerdotetaj 
Dioswan Tinkukuna Toldo punku qayllanejpi uj tiyanapi tiyasharqa. 

10Anataj, sonqon ukhupi may llakisqa kasqanrayku, waqaspa Tata Diosmanta 
mañakorqa. 

11Tata Diosmantaj ajinata nerqa: Tukuy Atiyniyoj Tata Dios, sichus qan kay 
llakiyniyta qhawariwaj, sitajchus noqa kamachiykimanta yuyarikuspa uj 
wawata qowankiman chayqa, noqa chay wawata mayk'ajkamachus kawsanqa 
chaykama qanpata kananpaj qopusqayki. Manataj jayk'ajpis chujchan 
ruthusqachu kanqa, nispa. 

12Tata Dioswan Ana unaytaña parlashanankama, Eliqa Anaj siminta 
qhawasharqa. 

13Anaqa sonqon ukhullapi Dioswan parlarikusharqa. Chaywanpis parlasqan 
mana uyarikorqachu, manachayqa simillan kuyusharqa. Chayrayku Eliqa Ana 
machasqa kashasqanta yuyarqa. 

14Chantá, Elí sacerdote nerqa: Mayk'ajkamataj machasqa kankiri? Amaña 
astawan ujyaychu, nispa. 

15Anatajrí kuticherqa: Mana jinachu, wiraqochíy. Mana vinota, nitaj machachikoj 
ujyanatapis ujyarqanichu. Manachayqa manchay llakisqa kashani, llakisqa 
kasqaytataj Tata Diosman willakushani. 

16Ama yuyaychu noqa kamachiyki mana allin warmi kasqayta. Noqaqa sinch'i 
llakisqa, phutisqa kasqayrayku kunankama Dioswan parlarikusharqani, nispa. 

17Elitaj kuticherqa: Sonqochakuspa ripullay, israelitakunaj Diosnintaj 
imatachus mañakusqaykita qosuchun, nispa. 

18Anataj kuticherqa: Maypaj qhawawasqaykimanta pachis niyki, nispa. Chantá 
Anaqa kutipuspa mikhorqa, manañataj llakisqachu karqa. 

19Q'ayantin paqarin tutamanta, Elcanawan, wasi ayllunwan ima Tata Diosta 
yupaychaytawankama, Ramapi wasinkuman kutiporqanku. Chay qhepatataj 
Elcanaqa warmin Anawan puñuykorqa, Tata Diostaj Anaj mañakusqanmanta 
yuyarikorqa. 

20Ajinamanta Anaqa wijsallisqa rikhurerqa. Onqokunan tiempo chayamojtintaj, 
uj qhari wawata paqarichikorqa. Wawantataj Samuel sutiwan suticharqa, 
nerqataj: Kay wawata Tata Diosmanta mañakorqani, nispa. 

21Chaymanta Elcanaqa tukuy wasi ayllunwan Siloman rerqa, chaypi Diosman 
qosaj nisqanta junt'ananpaj, jinataj Tata Diosman sapa wata jaywanata 
jaywamunanpaj. 

22Anatajrí mana riyta munarqachu, qosanmantaj nerqa: Wawayta 
januk'anaykama, mana riymanrajchu. Chaymantaraj rispa, wawayta Tata 
Diosman apapusaj, chaypi wiñaypaj qhepakapunanpaj, nispa. 

23Qosan Elcanataj kuticherqa: Imachus allin rijch'asojta ruwallay. Qhepakullay 
wawata januk'anaykikama. Tata Diostaj imatachus nisusqanta junt'achun, 
nispa. Ajinata Anaqa qhepakorqa, wawantataj januk'anankama uywarqa. 

24Aswan qhepanejman wawata januk'aytawan, Anaqa Silopi Dioswan 
Tinkukuna Toldoman aparqa. Apallarqataj kinsa watayoj torillota, uj arroba 
trigo jak'utawan, chantá uj wich'i vinota ima. Wawarí juch'uyllaraj karqa. 

25Chantá torillota ñak'aspa Diosman jaywaytawan, Anaqa wawata Elí 
sacerdoteman pusarqa. 

26Chaypitaj Anaqa Elita nerqa: Tatáy, yachanki jina, unay qan rikushawajtiyki 
Tata Diosmanta mañakorqani, noqa chay warmi kani. 

27Kay wawata Tata Diosmanta mañakorqani, paytaj mañakusqayta qowan. 

28Chayrayku noqapis kunanqa kay wawata Tata Diosman qopunaypaj 
pusamuni. Kawsanankamaqa Tata Diospata kachun, nispa. Chantá chaypi Tata 
Diosta yupaycharqanku. 

1 Samuel 2 

Anaqa Tata Diosta yupaychan 

1Chantá Ana Dioswan parlarikuspa, kay jinata nerqa: Tata Diosníy, tukuy 
sonqoymanta kusikushani, imaraykuchus qanllamin mosoj kallpata qowanki. 
Chejnikuwajkunaman kutichikuyta atini. Qan yanapawasqaykirayku kusisqa 
kashani. 

2Tata Diosníy, qan jina llimphupuneqa mana pipis kanchu. Qanmanta jawaqa 
mana waj kanchu. Mana pipis qan jina waqaychajqa kanchu. 

3Ama ni pi runaykachaspa parlachunchu. Amataj pipis chhikata 
jatunchakuchunchu, imaraykuchus Tata Diosllamin tukuy imata yachaj Diosqa. 
Paymin yachan runaj ruwasqan allinchus manachus kasqanta. 

4Payllamin kallpasapakunaj armankuta p'akiran, mana kallpayojkunatapis 
kallpachan. 

5Ñawpajta ashkha mikhunayojkunaqa kunan uj chhika mikhunarayku 
vendekunku. Yarqhasqa kajkunataj kunan sumaj mikhusqa kanku. Mana 
wawayoj kayta atej warmeqa qanchis kutitaña wawata rejsin. Ashkha wawayoj 
warmirí, kunan manaña wawayojchu. 

6Tata Diosmin kawsaytaqa qhechun, payllataj kawsayta qon. Pay 
wañusqakunatawan khuska churawanchej, payllataj chaymanta 
kawsarichiwanchej. 

7Tata Diosmin wajchayachin, payllataj qhapajyachin. K'umuykuchintaj, umata 
oqharichintaj. 

8Dioslla wajchata pampamanta aysarin. Mañakoj runatapis q'opa 
wijch'unamanta orqhospa, wiraqochikunawan khuska tiyachin maypaj 
qhawasqa cheqapi, imaraykuchus jallp'aj tijsinkunamanta Tata Diosllamin 
dueñoqa. Paymin kay pachata chay patapi sayacherqa. 



577 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

9Diosqa payta kasojkunaj puriyninkuta qhawan. Mana kasukojkunatajrí 
llakiywan ñit'isqa wañunku, imaraykuchus mana pipis kallpanraykullaqa 
atipanqachu. 

10Tata Diosqa awqankunata phirenqa. Janaj pachamantapacha paykunaj 
patankuman qhon qhonkunata kachaykamonqa. Tata Dioslla tukuy kay pachata 
juzganqa. Paypis kuraj kamachejninta kallpachanqa, ajllakusqantataj aswan 
atiyniyojta ruwanqa, nispa. 

11Chantá Elcanaqa Ramá llajtapi wasinman kutiporqa. Wawatajrí Elí sacerdotej 
kamachisqanman jina, Tata Diospaj llank'anapi qhepakorqa. 

Elí sacerdotej churinkunaj juchallikusqanku 

12Elíj churinkunaqa millay puriyniyoj runakuna karqanku. Tata Diosta mana 
kasorqankuchu, nitaj manchachikorqankuchu. 

13Paykunaqa israelitakunaj rikunankuta sacerdote jina imachus ruwanankuta 
mana allintachu ruwaj kanku. Pichus uywata ñak'aspa Diosman jaywashajtin, 
aycha t'impushajtillanraj, sacerdotej kamachin uj trinche jap'irisqa jamoj. 

14Payqa mankaman, jinallataj paylamanpis, chantá calderaman trincheta 
sat'ejpacha. Mashkhatachari trinchewan orqhosqanqa sacerdotepaj karqa. 
Ajinata Siloman tukuy jamoj israelitakunawan ruwaj kanku. 

15Ajinallataj manaraj jaywasqa uywaj wiranta altarpi q'olachishajtinku, 
sacerdotej kamachin jamuspa, uywa ñak'asqata jaywashaj runaman nej: 
Sacerdotepaj kankarqamunaypaj aychata qoway. Payqa chayasqa aychata mana 
jap'isonqachu, manachayqa chawatapuni, nispa. 

16Sichus uywa ñak'asqata jaywaj runa nej: Mana, wirantaraj q'olachisaj, chantá 
munasqaykita apallanki, nispa chayqa, sacerdotej kamachin kutichej: Mana, 
kunanpachapuni qonawayki tiyan. Manachus qowanki chayqa, munaypis, 
amapis qhechusqayki, nispa. 

17Ajinaqa Elíj churinkunaj juchallikusqankoqa Tata Diospa ñawpaqenpi jatun 
juchapuni karqa, imaraykuchus Tata Diosman qosqa jaywanata manakajpaj 
qhawarqanku. 

18Chaykama Samuelqa linomanta ruwasqa unkuyoj Tata Diospaj llank'aspapuni 
kasharqa. 

19Sapa watalla mamanqa tatanwan khuska Diosman uywa ñak'asqata 
jaywanankupaj riyta yachaj kanku, rej jinataj paypaj ruwapusqan p'achata 
apapoj. 

20Chaypacha Elí sacerdoteqa Elcanata, jinataj warmintapis kay jinata nispa 
saminchaj: Tata Dios munachun kay warmipi ashkha wawata rejsinaykita, pay 

chay wawanta Tata Diosman qopusqanrayku, nispa. Chaymantataj wasinkuman 
kutipoj kanku. 

21Chantá Tata Diosqa Anamanta yuyarikorqa, paytaj wijsallikorqa. Jinamanta 
Anaqa kinsa qhari wawakunata, iskay warmi wawakunatawan rejserqa. 
Samueltajrí Tata Diospaj llank'ashaspa wiñashallarqapuni. 

22Eliqa allin unayniyojña karqa, yacharqataj churinkuna israelitakunata 
imatachus ruwashasqankuta. Paykuna Dioswan Tinkukuna Toldo punkupi 
yanapakoj warmikunawan puñuykusqankutapis yachallarqataj. 

23Chayrayku paykunata nerqa: Tukuy runakuna qankuna millayta 
ruwasqaykichejmanta parlashanku. Imaraykutaj chay jinata ruwankichejri? 

24Wawaykuna, manapuni walejchu Tata Diospa ayllun ukhupi chay jinata 
qankunamanta parlasqankoqa. 

25Sichus uj runa wajpa contranpi juchallin chayqa, Tata Diosqa payrayku 
parlayta atin. Tata Diospa contranpi juchallejtinrí, pitaj kutikuspa paypaj 
mañaponqari? nispa. Chaywanpis paykunaqa tatankoj nisqanta mana 
kasorqankuchu, imaraykuchus Tata Diosqa wañuchisqa kanankuta nisqaña. 

26Chaykama Samuelqa wiñashallarqapuni, ruwasqantaj Tata Diospaj, 
runakunapajpis allin karqa. 

27Chaypacha Diosmanta sut'inchaj uj runa Elita watukoj jamorqa, nerqataj: Tata 
Diosqa kay jinata nisunki: Ñawpa tataykikuna, aylluntin ima Egiptopi faraonpa 
wata runan kashajtinku, sut'imanta paykunaman rikhurerqani. 

28Chantá Israelpa tukuynin ayllun ukhumanta sacerdoteykuna kanankupaj 
paykunata ajllakorqani, uywa ñak'asqa jaywanata altarniy patapi 
q'olachinankupaj, jinataj inciensota q'oshñichinankupaj, chantá unkuta 
ñawpaqeypi churakunankupaj ima. Chay jawa ñawpa tataykichejkunaman 
qollarqanitaj, imakunatachus israelitakuna Tata Diospaj apamunku, chaymanta 
mikhunankupaj. 

29Noqa israelitakunata kamacherqani uywa ñak'asqata jaywanawankuta, jinataj 
ofrenda apamunawankuta. Imaraykutaj chaykunata manakajpaj 
qhawarqankichejri? Imaraykutaj churiykikunata noqamanta nisqa aswan 
jatunpaj qhawarqanki, tukuy Israel aylluypa aswan sumaj ofrenda 
apamuwasqankuwan paykunata wirayachispari? 

30Chayrayku Israelpa Diosnin Tata Dios nin: Noqa nerqani qanwan, aylluykiwan 
ima ñawpaqeypi wiñaypaj sacerdoteykuna kanaykichej tiyan, nispa. Kunanrí 
niykichej: Manapuni jinachu kanqa, manachayqa jatunchawajkunata 
jatunchallasajtaj, qhesachawajkunatapis p'enqaypi rikhurichisaj. Noqa Tata 
Diosmin chayta nini. 

31Ñawpa tataykejpata chantá qanpata may uyarisqa kanaykita phirinay 
p'unchay qayllamushanña. Aylluykimantaqa mana mayqenpis 
machuyanankama kawsanqachu. 

32Israel aylluyta chhika patapi kawsarikunawan yanapasqayta rikuspa, 
paykunamanta envidiakunki. Aylluykimantarí mana mayqenpis 
machuyanankama kawsanqachu. 

33Chaywanpis saqesaj aylluykimanta wakinkunallata altarniy qayllanejpi 
kashajta, ñawinku waqaywan tukukunankupaj, sonqonkutaj nanaywan. Chantá 
tukuy mirayniykimanta kajkunapis kallpallankupiraj kashaspa, wañuchisqa 
kanqanku. 

34Iskaynin churiykikuna Jofniwan, Fineswan ima, paykunata imachus 
qhatirenqa, chayqa qanpaj uj señal jina kanqa: Iskayninku uj p'unchayllapi 
wañonqanku. 

35Chaywanpis noqaqa uj sacerdoteta ajllakusaj, paytaj sonqoypa munasqayman 
jina tukuy imata ruwanqa. Paypa mirayninta mana chinkananta saqesajchu, 
jinataj ajllakusqay kuraj kamachejta sirvenqa. 

36Aylluykimanta kawsashajraj qhepakojkunarí, ajllakusqay sacerdoteman 
k'umuykonqanku uj pisi qolqeta, chayrí uj chhikan mikhunata 
mañarikunankupaj: Mikhunaykupaj sacerdotekuna ukhupi imallatapis 
ruwarichiwayku ari, nispa. 

1 Samuel 3 

Tata Diosqa Samuelta wajyan 

1Waynuchu Samuelqa Elí sacerdotewan khuska Tata Diospaj 
llank'ashallarqapuni. Chaypacha Tata Diosqa runakunaman mayninpi jinalla 
parlaj. Mosqoypi jina rikunapis manaña chhika karqachu. 

2Elíj ñawenqa chharpuyaykusqaña, manaña imatapis allinta rikojñachu. Uj ch'isi 
payqa wasinpi puñusharqa. 

3Samuelpis Dioswan Tinkukuna Toldopi, Diospa arcan kasharqa, chaynejpi 
puñushallarqataj. Dioswan Tinkukuna Toldopi k'anchaj lampararí manaraj 
wañuchisqachu karqa. 

4Chantá Tata Diosqa payta wajyarqa: Samuel, nispa. Samueltaj kuticherqa: Kaypi 
kashani, nispa. 

5Chantá Eliman usqhayta rispa, nerqa: Kaypi kashani, imapajtaj wajyawankiri? 
nispa. Elitajrí nerqa: Mana noqaqa wajyarqaykichu. Rispa, puñukampullay, 
nispa. Samueltaj puñukamporqa. 

6Chantá Tata Diosqa ujtawan wajyallarqataj: Samuel, nispa. Samueltaj 
jatarikuspa, Elí kasharqa, chayman rerqa, nerqataj: Kaypi kashani, imapajtaj 
wajyawankiri? nispa. Elitaj kuticherqa: Mana noqaqa wajyaykichu, wawáy. 
Kutispa, puñukampullay, nispa. 

7Chaypacha Samuelqa manaraj Tata Diosta rejserqachu, imaraykuchus payman 
manaraj parlapayasqachu. 

8Tata Dios Samuelta kinsa kutita wajyajtin, uyariytawan Eliman rillarqataj: 
Kaypi kashani, imapajtaj wajyawankiri? nispa. Elitajrí, chaypacha repararqa 
Samuelta Tata Dios wajyashasqanta. 

9Chayrayku nerqa: Riy, puñukampullaytaj. Ujtawan wajyamusojtenqa, ninki: 
Tata Diosníy uyarishayki. Parlallaway, nispa. Chantá Samuelqa ripuspa, 
puñukampullarqataj. 

10Chantá mana unayninmanchu Tata Diosqa paynejman qayllaspa, ñawpaj 
kutipi jina wajyallarqataj: Samuel, Samuel, nispa. Samueltaj kuticherqa: 
Parlallay, noqa kamachiykeqa uyarishayki, nispa. 

11Chantá Tata Diosqa payta nerqa: Israel suyupi uj manchay t'ukunata ruwasaj. 
Tukuy chayta uyarejkunaj ninrinku nananqa. 

12Chaypacha noqaqa Elíj ayllunpa contranta tukuy nisqayta junt'asaj. 

13Willaniña tukuy ayllunmanta kajkuna wiñaypaj juchachasqa kanankuta. Pay 
yachanña juchanku imachus kasqanta. Churinkunaqa millayta ruwaspa 
phiñachiwarqanku, paytaj mana paykunata k'amerqachu. 

14Chayrayku Elíj ayllunpa contranpi tiluspa, nini: Juchankoqa mana jayk'ajpis 
pampachasqachu kanqa, ni uywa ñak'asqa jaywanawan, ni ofrendawanpis, 
nispa. 

15Chantá Samuelqa sut'iyanankama puñukaporqa, sayarispataj, Dioswan 
Tinkukuna Toldonpa punkunta kicharerqa. Samuelqa mosqoypi jina imatachus 
rikusqanta Eliman willayta manchachikorqa. 

16Elitajrí Samuelta wajyaspa, nerqa: Samuel, wawáy, nispa. Samueltaj 
kuticherqa: Kaypi kashani, nispa. 

17Elitaj taporqa: Tata Diosqa imatataj nisorqari? Mana uj chhikanta pakarispa 
willariway. Sichus Tata Dios nisusqanmanta imatapis pakawanki chayqa, Dios 
sinch'ita ñak'arichisuchun, nispa. 

18Chantá Samuelqa mana uj chhikanta pakarispa, tukuyninta willarqa. Elitaj 
nerqa: Payqa Tata Diosmin. Imatachus munasqanta ruwachun, nispa. 

19Samuelqa wiñarqa, Tata Diostaj payta yanaparqa, tukuy nisqanta junt'aspa. 

20Tukuynin israelitakunataj Dan jatun aylloj jap'iyninmantapacha Berseba 
llajtakama Samuelqa cheqapuni Tata Diospa willajnin kasqanmanta 
rejserqanku. 

21Tata Diostaj Silo llajtapi Samuelman rikhurillajpuni, imaraykuchus chaypi 
Diosqa Samuelman imatachus niyta munasqanta sut'inchallajpuni. 

1 Samuel 4 

1Chantá Samuelqa Tata Diospa tukuy parlasqanta israelitakunaman sut'inchaj. 

Diospa arcanta filisteokuna apakapunku 

Uj kuti filisteokuna israelitakunawan maqanakunankupaj tantakorqanku. 
Chayrayku israelitakunaqa filisteokunawan maqanakoj llojserqanku, Ebenezer 
qayllapitaj jaraykukorqanku. Filisteokunataj Afec cheqapi jarakorqanku. 

2Filisteokunaqa israelitakunawan maqanakunankupaj wakichikuspa, 
israelitakunata atipaykorqanku, chaypitaj 4.000 soldadokunata 
wañucherqanku. 

3Chantá israelita soldadokuna jarankuman kutipojtinku, kurajkuna 
tapunakorqanku: Imaraykutaj Tata Dios filisteokunawan 
atipaykuchiwanchejri? Silomanta Tata Diospa arcanta apamunachej, 
noqanchejwan kaspa awqanchejkunamanta jark'akunawanchejpaj, nispa. 

4Jinaspa, israelitakunaqa uj t'aqa soldadokunata Silo llajtaman kacharqanku, 
querubín sutiyoj angelkunaj chawpinpi tiyakoj Tukuy Atiyniyoj Tata Diospa 
arcanta apamunankupaj. Chantá Elí sacerdotej churinkuna Jofní, chantá Finespis 
Diospa arcanwan khuska rerqanku. 

5Tata Diospa arcanta jaraman chayachimojtinkutaj, tukuy israelitakuna 
kusiywan sinch'ita qhaparerqanku. Sinch'ita qhaparisqankoqa jallp'ata 
kharkatiticherqa. 

6Israelitakunaj sinch'ita qhaparisqankuta uyarispa, filisteokuna tapukorqanku: 
Imaraykutaj hebreokunaj jarankupi sinch'i ch'ajwa tiyanri? nispa. Chantá 
israelitakuna Tata Diospa arcanta apamusqankuta yacharqanku. 

7Filisteokunaqa mancharikuspa, nerqanku: Dios jarankuman chayamun. Ay, 
noqanchejqa imapichus parasunpis. Manamin ujtapis ajina pasawarqanchejchu. 

8Ay, noqanchejmanta imachus kanqapis. Pitaj Atiyniyoj Diospa makinman 
urmananchejmanta jark'awasunmanri? Paymin ch'in pampapi Egipto 
llajtayojkunata tukuy imaymana jasut'ikunawan tukucherqa. 

9Kallpachakuychej ari, filisteo soldadokuna, sinch'itataj maqanakuychej, ama 
israelitakunaj wata runanku kananchejpaj, imaynatachus paykuna wata 
runanchej karqanku jinataqa, nispa. 

10Chantá filisteokunaqa maqanakuspa, israelitakunata atipaykorqanku. 
Israelitakunarí wasinkuman ayqerqanku. Filisteokunaqa chaypacha may 
ashkhatapuni wañuracherqanku. Israelitakunamanta 30.000 soldadokuna 
wañorqanku. 

11Filisteokunataj Diospa arcantapis jap'ispa, apakaporqanku. Jinataj Elíj 
iskaynin churinkunatapis Jofnita, Finesta ima wañuchillarqankutaj. 

12Chaypacha Benjamín jatun ayllumanta uj soldado maqanakumanta ayqerqa. 
Usqhayta rispataj, Silo llajtaman chayarqa, p'achan llik'irasqa, umanman jallp'a 
qhalliykusqa. 

13Chay runa chayananpaj Eliqa punku qayllapi, ñan qhawarisqa tiyasharqa, 
Diospa arcanmanta may llakisqa. Jinapi ayqemoj runaqa llajtaman yaykuspa, 
tukuyman willarqa. Chay llajtapi tiyakojkunataj imachus pasasqanmanta 
yachaspa, qhaparerqanku. 

14Eliqa qhaparejta uyarispa, tapurerqa: Imaraykutaj runa ch'ajwashankuri? 
nispa. Chay runataj usqhayllata Eliman willaj rerqa. 

15Eliqa jisq'on chunka pusajniyoj watayojña karqa, ñawinpis 
chharpuyapusqaña. Manaña ni imata rikojñachu. 

16Chantá chay willaj runa nerqa: Kunallan maqanakumanta ayqemuni, nispa. 
Chantá Elí taporqa: Imataj tiyan, wawáy? nispa. 

17Paytaj kuticherqa: Israelitakunaqa filisteokunamanta ayqerqanku. Jinallataj 
may chhika soldadokuna wañurachisqa kanku, chayllapitaj Jofní, chantá 
Finespis wañunku. Diospa arcantapis filisteokuna jap'ispa, apakapunku, nispa. 

18Chay willaj runa Diospa arcanmanta parlajtinkama, Eliqa tiyasharqa, 
chaymanta wasaman choqakorqa. Unayniyoj chantá wira runa kasqanraykutaj, 
kunkanta p'akikuspa wañorqa. Payqa tawa chunka watata israelitakunata 
kamachisqa. 

19Chaypacha Finespa warmin, Elíj ñojch'anqa onqokunanpaj jinaña kasharqa. 
Filisteokuna Diospa arcanta jap'isqankuta, chantá suegron, qosanpis 
wañupusqankuta yachajtinkama, wijsan nanayta qallarerqa. Mayta nanaywan 
q'ewiykachakuspataj, wawanta paqarichikorqa. 

20Yanapajkuna warmikunarí payta wañupunayajta rikuspa, nerqanku: Ama 
manchachikuychu, uj qhari wawata paqarichikunki, nispa. Paytajrí mana 
imatapis kuticherqachu, nitaj kasuta ruwarqachu. 

21-22Wawatataj Icabod sutiwan suticharqa. Chay suti niyta munan: Israelitakuna 
Diospa arcanta qhechuchikunku, Tata Dios saqerpariwanchej, nispa. Chayta 
nerqa israelitakuna Diospa arcanta qhechuchikusqankurayku, suegronpis, 
jinataj qosanpis wañusqankurayku. 

1 Samuel 5 

Diospa arcan filisteokunaj makinpi 

1Filisteokunaqa Diospa arcanta qhechuspa, Ebenezermanta Asdodman 
aparqanku. 

2Chantá paykunaqa Diospa arcanta diosninku Dagonpa yupaychana wasinman 
aparqanku, chay diosninkoj ladonmantaj churarqanku. 

3Q'ayantin paqarintajrí Asdodpi tiyakojkuna chayamuspa, rikorqanku 
diosninku Dagonta pampaman k'umpusqata Tata Diospa arcanpa ñawpaqenpi. 
Chantá Dagonta oqharispa, maypichus kananman churaykapullarqankutaj. 

4Jinataj q'ayantin paqarin Asdod llajtayojkuna jamuspa, Dagonta kikillantataj 
rikorqanku, Tata Diospa arcanpa ñawpaqenpi pampapi k'umpusqata. Punku 
yaykuypi uman, chantá iskaynin makinpis p'akisqata rikorqanku, ukhullanña 
qhepakusqa. 

5Chayrayku kunankama Dagonpa sacerdotenkuna chantá yupaychaj rejkuna 
Dagonta Asdod yupaychana wasi punku urapi k'aspinman mana sarunkuchu. 

6Chaymanta qhepaman Tata Diosqa Asdodpi tiyakojkunata, jinataj muyuyninpi 
tiyakojkunatawan ch'upu onqoywan sinch'ita ñak'aricherqa. 

7Asdodpi tiyakojkuna chay tukuy imata rikuspa, nerqanku: Israelpa Diosninpa 
arcanqa mana noqanchej ukhupi kananchu, imaraykuchus noqanchejta, jinataj 
diosninchej Dagontapis sinch'ita jasut'ishawanchej, nispa. 

8Chayrayku filisteokunamanta tukuy kurajkunata wajyacherqanku, chantataj 
taporqanku: Imanasunchejtaj Israelpa Diosninpa arcanwanri? nispa. 
Kurajkunataj kuticherqanku: Gat llajtaman apaychej, nispa. Filisteokunataj 
chayman aparqanku. 

9Chayman apasqankutawantajrí Tata Diosqa Gat llajtapi tukuy tiyakojkunata 
maytapuni mancharicherqa. Jatunta, juch'uyta, tukuytapuni ch'upu onqoywan 
ñak'aricherqa. 

10Chantá filisteokunaqa Diospa arcanta Ecrón llajtamanñataj aparqanku. Arcata 
chay llajtaman chayachejtinkukama, Ecronpi tiyakojkuna qhaparerqanku: 
Israelpa Diosninpa arcanta apamuwanchej tukuyninchejta 
wañurachinawanchejpaj, nispa. 

11Ecrón llajtayojkunaqa tukuyninku maytapuni mancharikorqanku, Dios 
paykunata sinch'ita jasut'isqanrayku. Chayrayku filisteokunaj 
kurajninkukunata wajyachimuspa, nerqanku: Israelitakunaj Diosninkoj arcanta 
kaymanta apakapuychej. Kutichipuychejtaj maymantachus apamorqankichej, 
chayman, ama tukuyninchejta wañuchinawanchejpaj, nispa. 

12Mana wañojkunaqa ch'upu onqoywan ñak'arichisqa kasharqanku. Nanaywan 
qhaparisqankutaj janajkama chayarqa. 

1 Samuel 6 

Filisteokunaqa Diospa arcanta kutichipunku 

1Tata Diospa arcanqa qanchis killata Filisteokunaj suyunpi karqa. 

2Chantá filisteokunaqa sacerdotenkukunata, chantá yatirinkukunatawan 
tapunankupaj wajyacherqanku: Imatataj ruwasunman Tata Diospa arcanwanri? 
Niwayku imaynatachus llajtanman kutichipunata, nispa. 

3Sacerdotekunataj kuticherqanku: Israelpa Diosninpa arcanta kutichipuspaqa, 
ama jinallataqa kutichinkichejchu. Israelitakunamanta qhechuspa 
apamusqaykichejmanta Tata Diosman imallatapis qoychej. Chaypacha 
qankunaqa chay onqoymanta qhaliyankichej, yachankichejtaj imaraykuchus 
Diosqa sinch'ita ñak'arichisusqaykichejta, nispa. 

4Chantá filisteokuna tapurikorqanku: Juchallisqaykuta pampachananpaj 
imatataj qoykumanri? nispa. Sacerdotekunataj kuticherqanku: Ruwaychej 
qorimanta phishqa ch'uputa, jinataj phishqa juk'uchatawan, sapa 
kurajninchejkunapaj ujtakama, imaraykuchus kurajniykichejkuna, jinataj 
qankunapis kikin onqoyllawantaj ñak'arerqankichej. 

5Chayrayku llajtaykichejta tukuchishanku, chay ch'upuman rijch'akojta, chantá 
juk'uchaman rijch'akojkunata ruwaychej. Ajinata Israelpa Diosninta 
jatunchankichej. Ichapis payqa qankunata, diosniykichejkunata, jinataj 
jallp'aykichejtapis manaña jasut'inmanchu. 

6Imaraykutaj qankuna, Egipto llajtayojkuna jina chantá kuraj kamachej faraón 
jina mana uyarikuyta munaj kankichejri? Israelitakunaj Diosnin Egipto 
llajtayojkunata sinch'ita ñak'arichejtinraj, paykunata ripojta saqerqanku. 

7Chayrayku kunanqa mosoj carretata ruwaychej, chaymantaj uñayoj, mana 
jayk'aj yugo watana iskay wakaman wataykuychej. Amataj saqeychejchu 
uñanku paykunata qhatinankuta, manachayqa uñankuta kanchaman 
wisq'amunkichej. 

8Chantá Tata Diospa arcanta carretaman churaykuychej, ladonmantaj uj cajonpi, 
imakunatachus qorimanta ruwasqata juchaykichejmanta qonkichej, chaykunata 
churaykuychej. Chantá wakakunaj aysasqanku carreta payllamanta puririnanta 
saqenkichej. 

9Chantá sumajta qhawankichej: Sichus carreta Bet Semes llajtaman rej ñanta 
riponqa chayqa, yachasun Israelpa Tata Diosnin kay jina llakiyman 
churawasqanchejta. Mana jina kajtinrí, yachasun mana paychu 

ñak'arichiwasqanchejta, manachayqa kay ch'upu onqoy kaymanta jinalla 
rikhurisqanta, nispa. 

10Filisteokunaqa kikinta ruwarqanku. Uñayoj iskay wakata carretaman 
yugoykorqanku, uñankutataj kanchaman wisq'aykorqanku. 

11Chaymanta Tata Diospa arcanta carretaman churaykorqanku, jinallataj 
qorimanta ruwasqa juk'uchakunayoj, qorimanta ruwasqa ch'upukunayoj 
cajontapis churaykullarqankutaj. 

12Chantá wakakunaqa Bet Semes llajtaman rej ñanninta paykunallamanta 
thaskiyta qallarerqanku, waqaspa, ni mayman link'urispataj, cheqanta 
rerqanku. Filisteokunaj kurajninkukunataj Bet Semes tinkuykama carretaj 
qhepanta rerqanku. 

13Chaypacha Bet Semespi tiyakojkunaqa vallepi trigota oqharisharqanku, 
qhawarispataj Diospa arcanta jamushajta rikorqanku. Chantá mayta 
kusikorqanku. 

14Wakakunaj qhatatisqan carretaqa Bet Semespi Josuéj jallp'ankama chayarqa, 
uj jatun rumi qayllapitaj sayarqa. Chantá Bet Semespi tiyakojkuna carretata 
llant'aspa, chay wakakunata ñak'arqanku Tata Diosman jaywaspa 
q'olachinankupaj. 

15Chantá levitakunaqa Diospa arcanta, jinataj qori imakunayoj cajontawan 
urayk'uchispa, chay jatun rumi pataman churaykorqanku. Bet Semes 
llajtayojkunataj chay p'unchaypi uywa ñak'asqata q'olachispa Tata Diosman 
jaywarqanku, chantá waj jaywanatawan jaywallarqankutaj. 

16Chay imakunata ruwajta rikuspataj, filisteokunaj phishqa kurajninkukuna 
chay kikin p'unchaypacha Ecronman kutiporqanku. 

17Filisteokuna juchallisqankumanta qori ch'upukunata Tata Diosman 
qosqankoqa kay llajtakunaj cuentanmanta karqa: Asdodmanta, Gazamanta, 
Ascalonmanta, Gatmanta, Ecronmanta ima. 

18Qorimanta ruwasqanku juk'uchakunapis phishqa kurajkuna kamachisqanku 
chay llajtakuna chhikallataj karqa, perqawan muyuchisqa llajtakunata yupaspa, 
jinataj mana perqawan muyuykusqa llajtakunatawan. Maypichus Tata Diospa 
arcanta churarqanku, chay jatun rumeqa Bet Semespi Josuéj jallp'anpi 
kunankama kashanraj. 

19Chaywanpis Bet Semes llajtapi tiyakojkunamanta wakinta Tata Dios 
wañucherqa, paypa arcan ukhupi imachus kasqanta rikuyta munaspa 
qhawaykusqankurayku. Chaypacha qanchis chunka runakunata wañucherqa. 
Chayrayku Bet Semespi tiyakojkunaqa Tata Dios chay chhikatapuni 
wañuchisqanmanta waqarqanku. 

20Chantá Bet Semes llajtayojkuna nerqanku: Pitaj llimphu llimphu kaj Tata 
Diospa ñawpaqenpi sayayta atinmanri? Ama noqanchej ukhupi qhepakunanpaj, 
arcanta maymantaj apachisunmanri? nispa. 

21Chantá usqhayllata Quiriat Yearinpi tiyakojkunaman kay jinata 
willacherqanku: Filisteokunaqa Tata Diospa arcanta kutichimpunku. Chayrayku 
jamuspa, apakapuychej, nispa. 

1 Samuel 7 

1Chaypacha Quiriat Yearín llajtapi tiyakojkuna rispa, Tata Diospa arcanta 
apakamporqanku. Chantá moqo patapi Abinadabpa wasinman apaykorqanku, 
churin Eleazartataj Tata Diospa arcanta qhawananpaj churarqanku. 

Samuelqa israelitakunata kamachin 

2Quiriat Yearín llajtapi Tata Diospa arcanta saqesqankoqa iskay chunka wata 
jinaña karqa. Chaypachata tukuy israelitakuna waqaspa tukuy sonqo Diosta 
mask'arqanku. 

3Chayrayku Samuelqa tukuynin israelitakunata nerqa: Sichus qankuna tukuy 
sonqowan Tata Diosman kutirikunkichej chayqa, waj dioskunata, chantá 
Astarotpa lantintapis yupaychanata saqeychej. Chantá tukuy sonqomanta Tata 
Diosllataña yupaychaychej. Chaymantaraj payqa filisteokunaj makinkumanta 
kacharichisonqachej, nispa. 

4Chantá israelitakunaqa Baalpa lantinkunata, jinataj Astarotpa lantinkunata 
wijch'uspa, Tata Diosllataña yupaycharqanku. 

5Chantá Samuel kamacherqa: Tukuy Israel ayllu, Mispá llajtapi tantakuychej, 
noqataj Tata Diosmanta qankunarayku mañapusqaykichej, nispa. 

6Israelitakunataj Mispá llajtapi tantakorqanku, chaypitaj yakuta pujyumanta 
orqhospa, Tata Diosman jaywaspa jich'arqanku. Chay p'unchay ayunarqanku, 
tukuypa uyarinantataj nerqanku: Tata Diospa contranta juchallikuyku, nispa. 
Israelitakunaqa Mispá llajtapi Samuelta juezninkupaj rejsikaporqanku. 

7Israelitakuna Mispá llajtapi tantasqa kashasqankuta yachaspa, filisteokunaj 
kurajninkukuna israelitakunaj contrankupi maqanakunankupaj purirerqanku. 
Israelitakunataj chayta yachaspa, mayta manchachikorqanku. 

8Chantá Samuelta nerqanku: Tata Diosmanta noqaykupaj mañapullawaykupuni 
ari, filisteokunaj makinkumanta kacharichinawaykupaj, nispa. 

9Chantá Samuelqa ñuñoj corderitota jap'ispa ñak'aytawan, tukuyninta Tata 
Diospaj ruphacherqa. Chaymantataj Tata Dios yanapananta mañaporqa, Tata 
Diostaj mañakusqanta uyarerqa. 

10Samuel ñak'asqan corderitota Tata Diospaj q'olachishajtin, filisteokunaqa 
israelitakunawan maqanakunankupaj chayamorqankupacha. Jinallapi Tata 
Diosqa sinch'i qhon qhonkunata filisteokunaj patankuman kachaykamuspa, 
paykunata mayta mancharicherqa. Jinamanta paykunaqa israelitakunawan 
atipachikorqanku. 

11Chantá israelitakunaqa usqhayllata Mispamanta llojsiytawan, filisteokunata 
atipaykuspa, Bet Car llajtamanta aswan urakama qhatiykorqanku. 

12Chaymanta Samuelqa uj jatun rumita oqharispa, Mispá llajtawan Sen llajtawan 
tinkuypi churarqa. Chantá chay cheqata “Ebenezer”, nispa suticharqa. Chay 
niyta munan: “Kaykama Tata Dios yanapawarqanchej”, nispa. 

13Ajinata filisteokunaqa atipaykuchikorqanku, manañataj ujtawan 
israelitakunaj jap'iyninkuman yaykumorqankuchu. Samuel kawsanankama 
Tata Diosqa filisteokunaj contrankupipuni sayaykorqa. 

14Filisteokunaqa israelitakunamanta qhechusqanku llajtakunata 
kutichiporqanku Ecrón llajtamanta Gat llajtakama. Jinamanta israelitakunaqa 
filisteokunaj makinmanta jallp'ankuta qhechukaporqanku. Chantá 
israelitakunawan amorreokunawanqa allinta kawsakorqanku. 

15Samuelqa wañupunankama israelitakunata juez jina kamacherqa. 

16Sapa watataj Betelninta, Gilgalninta, jinataj Mispanejta rispa muyurimoj, 
israelitakuna ukhupi ch'ajwata ch'inyachispa. 

17Chaymantataj Ramá llajtaman kutimpoj, chaypi wasin kasqanrayku. 
Chaymantapachataj israelitakunata juez jina kamacherqa. Chayllapitaj Tata 
Diospaj uj altarta ruwaporqa. 

1 Samuel 8 

Israelitakuna kuraj kamachejniyoj kayta munanku 

1Samuelqa ñapis machuña kasqanrayku, israelitakunata kamachinankupaj 
churinkunata churarqa. 

2Kuraj kajpata sutin karqa Joel, sullk'ajtataj Abías. Paykunataj Bersebapi 
juezkuna jina kamacherqanku. 

3Chaywanpis Samuelpa churinkunaqa mana tatanku jinachu imatapis allinta 
ruwarqanku. Manachayqa qolqeta munapayanawan atipachikuspa, lluk'ita 
jap'ikorqanku, nitaj justiciata ruwarqankuchu. 

4Chayrayku Israel suyumanta kurajkuna tantaykukuspa, Ramá llajtaman 
Samuelwan parlaj rerqanku. 

5Chantá nerqanku: Qanqa allin machuña kanki, churiykikunataj mana qan jina 
allintachu ruwanku. Chayrayku waj suyukuna jina kuraj kamachejniyoj kayta 
munayku. Uj kuraj kamachejta kamachinawaykupaj churapuwayku, nispa. 

6Israelitakuna kuraj kamachejta mañasqankoqa Samuelman mana allinchu 
rijch'arqa. Chayrayku Tata Dioswan parlarikuspa, payta taporqa. 

7Tata Diostajrí kay jinata kuticherqa: Israelitakuna imatachus mañakusqankuta 
uyarillay. Manamin qantachu qhesachashasunku, manachayqa noqatamin, ama 
paykunata kamachinaypaj. 

8Egiptomanta paykunata orqhomusqaymantapacha waj dioskunata 
yupaychaspa wasanchawanku. Ajinallatataj qantapis noqata jina 
ruwashallasunkutaj. 

9Ajinaqa kasullay imatachus mañakusqankuta. Chaywanpis sut'inta niy, kuraj 
kamachej paykunata kamachispa imatachus ruwananta, nispa. 

10Chantá Samuelqa kuraj kamachejta mañakoj israelitakunaman Tata Dios 
imatachus kutichisqanta willarqa. 

11Nerqataj: Munasqaykichej kuraj kamachejqa kay jinata ruwasonqachej: 
Churiykichejta soldadonkuna kanankupaj wajyachenqa: Maqanaku 
carretakunaman churananpaj, caballokunapi purinankupaj, chantá ñawpaqenta 
rinankupaj. 

12Wakintaqa 1.000 soldadokunata kamachinankupaj, wakintataj phishqa 
chunkata kamachinankupaj churanqa. Wakintaqa jallp'anta llank'anankupaj 
churanqa. Chantá chajraj poqosqanta oqharinankupaj, jinallataj armakunata 
ruwanankupaj, carretankunapajpis tukuy imata ruwanankupaj churanqa. 

13Ususiykichejkunatapis wajyallanqataj, wakintaqa sumaj q'apashaj jawinata 
ruwanankupaj, wayk'unankupaj, t'antata ruwanankupaj ima. 

14Jinallataj sumaj jallp'aykichejta jap'ikaponqa, sumaj uva huertaykichejta, 
chantá olivo sach'aykichejtapis. Chaykunatataj paypa kamachinkunaman 
qonqa. 

15Payqa chajraykichej poqosqanmanta, jinataj uva sach'aykichej 
poqosqanmantapis chunkamanta ujta qochikusonqachej, payta 
yanapajkunaman jaywananpaj. 

16Ajinallatataj qhechusonqachej sumachaj kamachiykichejkunata. Chantá 
qhechullasonqachejtaj aswan sumaj kaj bueyniykichejta, burroykichejtapis pay 
llank'achinanpaj. 

17Ajinallatataj uywaykichejmantapis chunkamanta ujta jap'ikaponqa. 
Qankunantin paypa wata runan kankichej. 

18Chaypacha sichus kuraj kamachejniyoj kayta munasqaykichejmanta 
sonqoykichejta nanachikuspa Tata Diosman qhaparikunkichej chayqa, payqa 
manapuni uyarisonqachejchu, nispa. 

19Chay tukuywanpis israelitakunaqa manapuni Samuelpa nisqanta 
kasorqankuchu, aswanpis kuticherqanku: Imapis kachun, kuraj kamachejniyoj 
kayta munaykupuni. 

20Noqaykupis waj suyukuna jina kuraj kamachejniyoj kasqayku. Payqa 
noqaykuta kamachiwasqayku, noqaykuwan khuskataj maqanakuman renqa, 
nispa. 

21Samuelqa israelitakunaj nisqankuta uyarispa, Tata Diosman willarqa. 

22Tata Diostaj kuticherqa: Mañasqankuta kasullay, kuraj kamachejta churapuy, 
nispa. Chantá Samuelqa israelitakunata nerqa: Nisqaykichejman jina kachun, 
nispa. Chantá paykunata llajtankuman kachaporqa. 

1 Samuel 9 

Samuelqa Saulwan tinkun 

1Benjamín jatun ayllupi uj runa karqa Cis sutiyoj. Pay Abielpa churin karqa, 
Abielpa tatantaj Seror karqa, Serorpa tatantaj Becorat karqa, Becoratpa tatantaj 
Afía. Cis sutiyoj runaqa tukuypaj manchay respetasqa karqa. 

2Paypata uj churin tiyaporqa, manchay alajitu waynuchu, sutintaj Saúl karqa. 
Israelitakuna ukhupi manapuni pipis Saúl jina alajitu karqachu. Payqa 
jatunkaray runa karqa, tukuypis lijrankamalla chayarqanku. 

3Ujpacha Cispa china burronkuna chinkasqanku, paytaj churin Saulta nisqa: 
Ujnin kamachita pusariykukuspa, burrokunata mask'amoj riy, nispa. 

4Saultaj Efraín jatun aylloj jap'iynin orqorara cheqanejman rispa, chayarqa 
Salisa chaynejkama, manataj burrokunata tarerqachu. Chaymanta Sagalinkama 
rillarqataj, chantá Benjamín jatun aylloj jap'iyninkama, nillataj chaypipis 
tarerqachu. 

5Suf chaynejman chayaspaña, Saulqa kamachinta nerqa: Jaku ripunachej, ichapis 
tatayqa burrokunamanta nisqaqa, noqanchejmanta astawan llakikushan, nispa. 

6Kamachitajrí kuticherqa: Kay llajtapi Diosmanta sut'inchaj tiyan. Payqa 
tukuypaj manchay respetasqa, imajtinchus tukuy imatapis nisqanqa 
junt'akunpuni. Jaku payman rina. Ichapis pay mayman mask'aj rinanchejta 
niwasunman, nispa. 

7Saultaj kuticherqa: Jaku ari. Chantá imatataj chay Diospa runanman 
apasunmanri? Manaña t'antapis wayaqanchejpi kanchu, nitaj jaywarinapaj 
imanchejpis kanñachu, nispa. 

8Chantá kamachin Saulman kuticherqa: Noqajta uj chhika qolqey tiyapuwan. 
Chayta Diosmanta sut'inchajman jaywasun, maymanchus mask'aj rinanchejta 
willanawanchejpaj, nispa. 

9Unaypachapi sichus mayqen israelita Diosta tapurikuyta munaj chayqa, kay 
jinata nej: Jaku rina yachaj runaman, nispa. Unay sut'inchajkunata: “Yachaj 
runa”, nispa nej kanku. Chaymantaqa: “Diosmanta sut'inchajkuna”, nispa 
rejserqanku. 

10Chantá Saulqa kamachinta nerqa: Allinta ninki, jaku rina, nispa. Iskayninkutaj, 
maypichus Diosmanta sut'inchaj tiyakorqa, chay llajtaman rerqanku. 

11Chay llajtaman rina wichayta rishaspa, yakuman rejkuna sipaskunawan 
tinkukorqanku, paykunatataj tapukorqanku: Kaypichu chay yachaj runaqa 
kashan? nispa. 

12Paykunataj kuticherqanku: Arí, payqa aswan jaqaypiraj kashan. Usqhayllata 
riychej. Kunallan kay llajtaman chayamun, imaraykuchus paykunaqa kunan 
p'unchay orqo patapi Tata Diosman uywa ñak'aspa q'olachinata jaywanqanku, 
nispa. 

13Jaqayman chayaytawankama, payta mask'aychej, amaraj orqo pataman 
mikhoj rishajtin. Runakuna mikhunankupaj paytaraj suyanqanku, 
imaraykuchus jaywanataqa paypuni saminchanqa. Chaymantaraj wajyasqa 
kajkuna mikhonqanku. Chayrayku usqhayllata riychej, chaypi payta 
taripankichej, nispa. 

14Chantá Saulwan, kamachinwan ima chay llajtaman rej ñanta risharqanku. 
Llajtaman chayashaspañarí, Samuelta paykuna cheqanejman jamushajta 
rikorqanku, imaraykuchus Samuelqa orqo patapi Diosta yupaychana cheqaman 
risharqa. 

15Saúl manaraj chayman chayashajtin, Tata Diosqa Samuelta mosqoypi jina kay 
jinata nisqaña: 

16Q'aya kunanta jina Benjamín jatun ayllumanta uj runata kachamusqayki, 
paytataj aceitewan jawinki, Israel aylluypa kuraj kamachejnin kananpaj. Payqa 
Israel aylluyta filisteokunaj makinkumanta kacharichenqa, imaraykuchus noqa 
aylluymanta khuyakuni, ñak'arisqankuta rikuspa, nispa. 

17Chantá Samuelqa Saulta rikojtinkama, Tata Diosqa payta nerqa: Kaymin chay 
runaqa, pimantachus parlarqayki, chay. Paymin aylluyta kamachenqa, nispa. 



591 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

18Ñapis llajtaman yaykuna punkuta yaykuykushajtinña, Saulqa Samuelman 
qayllaykuspa, tapurikorqa: Ama jinachu kay, willariway ari, maypichus yachajpa 
wasin kasqanta, nispa. 

19Samueltaj Saulman kuticherqa: Noqaqa chay runa kani. Jaku wicharina jaqay 
orqo patapi Diosta yupaychana cheqaman. Noqawan khuska chaypi mikhunki. 
Q'ayataj tutamanta willasqayki imatachus yachayta munasqaykita, 
chaymantataj ripullanki. 

20Kinsa p'unchaytaña chinkaj burrokunamanta ama llakikuychu, imaraykuchus 
tarinkuña. Chaywanpis, pipajtaj kanqa Israelmanta aswan sumaj kajrí? Manachu 
qanpaj, chantá aylluykipajpis? nispa. 

21Saultajrí kuticherqa: Noqaqa Benjamín jatun ayllumanta kani, Israel ukhupi 
aswan juch'uy kaj ayllumanta. Benjamín jatun ayllu ukhupitaj noqaj aylloyqa 
mana kasu ruwana. Imaraykutaj chayta niwankiri? nispa. 

22Chantá Samuelqa Saulta, kamachintawan jatun wasiman pusaykorqa, 
chaypitaj aswan ñawpajpi tiyacherqa. Wajyarisqa runakunaqa uj kinsa chunka 
jina karqanku. 

23Samueltaj wayk'oj runata nerqa: Waqaychanaykipaj jaywarqayki, chay 
aychata kayman apamuy, nispa. 

24Chantá wayk'ojqa usqhay usqhayta chakan aychata orqhomuspa, Saulman 
jaywarqa. Chantá Samuel nerqa: Chayqa qanpaj t'aqasqa karqa. Mikhurikuy, 
chaytaqa qanpajpuni t'aqacherqani, wajyarisqa runakunawan khuska 
mikhunaykipaj, nispa. Saultaj chay p'unchay Samuelwan khuska mikhorqa. 

25Chantá orqo patapi Diosta yupaychana cheqamanta llajtaman urayk'uspa, 
Samuelwan, Saulwan wasi patapi parlarikorqanku. 

26Saultaj chaypi puñorqa. Q'ayantin chhapu chhapullataraj, Saúl wasi 
patallapiraj kashajtin, Samuelqa payta wajyaspa, nerqa: Sayarikuy wasiykiman 
ripunaykipaj, nispa. Saultaj sayarikorqa. Chantá iskayninku jawaman 
llojserqanku. 

27Paykuna llajtamanta llojsejtinkuña, Samuelqa Saulta nerqa: Kamachiykita 
ñawparinanta niy, qantaj uj chhikatawan qheparikuy, Dios imatachus qanta 
ninasuyta niwarqa, chayta willasunaypaj, nispa. 

1 Samuel 10 

Samuel Saulta kuraj kamachej kananpaj churan 

1Saulpa kamachin ripojtinkama, Samuelqa Saulpa umanman aceitewan 
jich'aykorqa, much'aykuspataj, nerqa: Kunanmanta Tata Diosqa Israel suyunpi 
kuraj kamachejnin kanaykipaj ajllasunki. Paykunata kamachispa, 

muyuyninkupi kaj awqankukunaj makinkumanta kacharichinki. Tata Diosqa 
qanta kuraj kamachej kanaykipaj ajllasusqanmanta kaymin señal kanqa: 

2Kunanqa kaymanta ripushaspa, Raquelpa ayan p'ampasqa kashan chaynejpi, 
Selsa llajta qayllapi, iskay runakunawan tinkukunki. Chayqa Benjamín jatun 
aylloj jap'iyninpi kashan. Paykunataj nisonqanku mask'asharqanki chay 
burrokunata tarisqankutaña. Chantá nillasonqankutaj tataykeqa manaña 
burrokunamantachu llakisqa kashasqanta, manachayqa qankunamanta: 
Wawayta tarinaypaj, imatataj ruwaymanri? nispa. 

3Aswan jaqaymantaj, Taborpi encina sach'a chayman chayaspa, Betelman Diosta 
yupaychaj rejkunamanta kinsa runawan tinkukunki. Ujnenqa kinsa chivota 
apashanqa, ujnintaj kinsa t'antata, ujnintaj qara bota vinota. 

4Paykunaqa qanta napaykuytawan, iskay t'antata jaywarisonqanku. Qantaj 
jap'ikullanki. 

5Chaymantaqa Gabaapi Diospa orqon nisqaman chayanki, maypichus 
filisteokunajta soldadonkuna kashanku, chayman. Llajtaman yaykushaspataj, 
Diosmanta sut'inchajkunamanta uj t'aqawan tinkukunki. Paykunataj Diosmanta 
sut'inchaspa, orqopi Diosta yupaychana cheqamanta urayk'amushanqanku. 
Paykunaj ñawpaqenkutataj runakuna rishanqanku tamborankuta tocaspa, 
chantá panderetakunata, qenakunata, arpakunata ima tocaspa. 

6Chaypacha Tata Diospa Espíritun qanman jamuspa, kallpachasonqa, qantaj 
paykuna jinallataj Diosmanta sut'inchanki. Chantá mosoj sonqoyoj runaman 
tukunki. 

7Chay señalkuna qhatirisusqanta rikuspa, imatachus munasqaykita ruway, 
imajtinchus Tata Dios yanapasonqa. 

8Chantá Gilgal llajtaman ñawparishay. Chayamunaykama chaypi qanchis 
p'unchayta suyawanki. Noqataj jamusaj uywa ñak'asqata q'olachispa chantá 
allinyakuna jaywanatawan Tata Diosman jaywanaypaj. Chantá kuraj kamachej 
jina imatachus ruwanaykita nisqayki, nispa. 

9Saúl ripunanpaj Samuelmanta t'aqakapojtinkama, Diosqa Saulpa sonqonta waj 
jinaman tukucherqa. Chay p'unchaypachataj Samuelpa tukuy nisqan 
junt'akorqa. 

10Saulwan, kamachinwan ima Gabaa llajtaman chayajtinku, Diosmanta 
sut'inchajkuna paykunawan tinkukorqanku. Chaypacha Tata Diospa Espíritun 
Saulman jamorqa, Saultaj Diosmanta sut'inchajkuna jina paykunawan khuska 
Diosmanta sut'incharqa. 

11Pikunachus Saulta rejsejkuna Diosmanta sut'inchajkunatawan khuska 
rikuspa, ninakorqanku: Cispa churin, imanakuntajri? Saulpis Diosmanta 
sut'inchajllamantajchu tukupun? nispa. 

12Paykunamanta ujnin nillarqataj: Pitaj paykunaj tatankuri? nispa. 
Chaymantapacha runakuna nej kanku: Saulpis Diosmanta sut'inchajman 
tukupusqaqa, nispa. 

13Chantá Diosmanta sut'inchaj jina ruwananta tukuspa, Saulqa wasinman 
chayarqa. 

14Chantá ujnin tion payta, chantá kamachinta ima taporqa: Maymantaj 
rerqankichejri? nispa. Saultaj kuticherqa: Burrokunata mask'aj rerqayku. Mana 
tariyta atispataj, Diosmanta sut'inchaj Samuelta tapurikoj rerqayku, nispa. 

15Chantá tionqa Saulta tapullarqataj: Ima nisorqachejtaj Samuelri? Willariway 
ari, nispa. 

16Saultaj kuticherqa: Chinkaj burrokunata tarisqankutaña willawarqayku, 
nispa. Saulrí Samuel payman kuraj kamachej kananta nisqanmanta mana 
imatapis willarqachu. 

17Chay qhepata Samuelqa tukuy israelitakunata wajyacherqa, Mispá llajtapi 
Tata Diospa ñawpaqenpi tantakunankupaj. 

18Chaypitaj paykunata nerqa: Israelpa Tata Diosnin nisunkichej: Noqaqa 
qankunata Egiptomanta orqhomorqaykichej, paykunamantataj 
kacharicherqaykichej, jinataj tukuy ñak'arichisojkunamantapis. 

19Kunantajrí noqa Diosniykichejta manakajpaj qhawankichej. 
Kamachinasuykichejpaj kuraj kamachejta mañakuspa, tukuy imaymana 
llakiykunapi yanapasoj Diosta qhesachawankichej. Chayrayku kunanqa 
ñawpaqeyman qayllamuychej, sapa jatun ayllu, jinataj sapa wasi ayllu ima, 
nispa. 

20Chaymanta Samuelqa kamacherqa Israelmanta tukuynin jatun ayllukuna 
chimpaykunankuta. Chantá Benjamín jatun ayllu ajllasqa karqa. 

21Jinaspataj, Samuel kamacherqa Benjamín jatun ayllumanta kajkuna 
qayllanankuta. Chaypitaj Matrij wasi ayllun ajllasqa karqa, chay wasi 
ayllumantataj Cispa churin Saúl ajllasqa karqa. Chantá payta mask'arqanku, 
nitaj tarerqankuchu. 

22Chayrayku Tata Diosta ujtawan taporqanku, chaypi paykunawanchus 
manachus Saúl kashasqanta. Tata Diostaj paykunaman kuticherqa: Saulqa q'epi 
chawpipi pakasqa karishan, nispa. 

23Chaypacha usqhayta rispa, Saulta q'epi chawpimanta aysarqamuytawan, 
pusamorqanku. Paykuna chawpipi kajtintaj, jatunkaray runa kasqanta 
rikorqanku. Paykunaqa lijrankamalla chayarqanku. 

24Jinapi Samuelqa tukuyta nerqa: Tata Diospa ajllakusqanta rikuychej. Mana 
mayqenpis paymanqa jap'ikunchu, nispa. Chantá tukuy israelitakuna 
qhaparerqanku: Jallalla, jallalla kuraj kamachejqa, nispa. 

25Chantá chaypachapacha Samuelqa kuraj kamachej imaynachus kananmanta 
chantá imachus ruwananmanta israelitakunaman yachacherqa. Chaytataj uj 
qhelqaman qhelqaykuspa, Dioswan Tinkukuna Toldoman jallch'arqa. 
Chaymantataj Samuelqa tukuyninku wasinkuman kutipunankuta kamacherqa. 

26Saulpis Gabaapi wasinman ripullarqataj, paywantaj wapu runakuna 
rillarqankutaj, pikunatachus Tata Dios sonqomanta qhatinankuta munachisqa, 
chaykuna. 

27Wakin sajra sonqoyoj runakunarí alqorakuspa jina nerqanku: Kaychu 
noqanchejta yanapawayta atiwasunman? nispa. Paykunaqa Saulta manakajpaj 
qhawasqankurayku, mana imallatapis waqerinankupaj aparqankuchu. 
Chaywanpis Saulqa paykunata mana rikoj tukorqachu. 

1 Samuel 11 

Saulqa amonitakunata atipan 

1Amón suyoj kuraj kamachejnin Najasqa soldadonkunawan ima Galaadpi Jabés 
llajtaman rerqa, jap'inanpajtaj chay llajtata muyuykorqa. Jabés llajtayojkunarí 
nerqanku: Noqaykuwan uj tratota ruwana, noqaykutaj kamachiyniykipi 
kasqayku, nispa. 

2Chantá Amón suyumanta Najás kuticherqa: Ya, qankunawan uj tratota ruwasaj. 
Chaywanpis tratota ruwanaypajqa sapa ujmanta paña kaj ñawiykichejtaraj 
orqhosaj, jinamanta Israel suyuta p'enqaypi rikhurichinaypaj, nispa. 

3Chantá Jabés llajtamanta kurajkunaqa kay jinata kuticherqanku: Qanchis 
p'unchayta suyariwayku tukuy Israel jap'iyman willajkunata kachanaykupaj. 
Manachus pipis yanapayta munawasqayku chayqa, qanman k'umuykusqayku, 
nispa. 

4Jabés llajtamanta kachasqakuna Saulpa llajtan Gabaaman chayaspa, imachus 
kashasqanta tukuyman willarqanku. Chayrayku llajtayojkunaqa llakikuymanta 
sinch'ita qhaparispa, waqarqanku. 

5Chaypacha Saulqa bueyninkuna qhatirisqa llank'asqanmanta chayamusharqa. 
Chantá taporqa: Imataj tiyan, runa kay jinata waqanankupajri? nispa. Chantá 
Jabesmanta jamojkuna imatachus nisqankuta payman willarqanku. 

6Chayta Saúl uyarejtinkama, Diospa Espiritonqa Saulman jamorqa, Saultaj may 
sinch'itapuni phiñarikorqa. 

7Chantaqa iskay bueyta ñak'aspa, chhikan chhikanta khuchurarqa. Chaytataj 
tukuynin Israel jap'iyman kachakunawan apacherqa. Kachakunataj kay jinata 
nerqanku: Pikunachus Saulwan, Samuelwan ima mana rejkunaj bueyninkoqa 
ajina khuchurasqa kanqanku, nispa. Ajinata nejta uyarispa, Tata Diosmanta uj 
sinch'i manchachikuy israelitakunaman junt'aykorqa, chantá uj runa jinalla 
Saulwan ujchakoj rerqanku. 

8Chantá Saulqa Bezecpi tantakoj runakunata yuparqa: Israel jap'iymanta 
300.000 karqanku, Judá jap'iymantataj 30.000 karqanku. 

9Chaymanta Saulqa Jabesmanta jamoj kachasqakunata nerqa: Nimuychej 
Jabespi tiyakojkunaman q'aya chawpi p'unchayta jina kacharichiwasunchej, 
nispa. Kachasqakunataj kutispa, Jabespi tiyakojkunaman willamorqanku, 
paykunataj mayta kusikorqanku. 

10Paykunataj Najasman nerqanku: Q'aya qanman k'umuykoj jamusqayku, 
noqaykuwan munasqaykita ruwanaykipaj, nispa. 

11Chay q'ayantenqa Saúl soldadonkunata kinsaman t'aqarqa. Manaraj 
sut'iyamushajtintaj, amonitakunaj jarankuman yaykuykorqanku. Chawpi 
p'unchaykama amonitakunawan maqanakuspa, ashkhatapuni 
wañuracherqanku. Mana wañorqankuchu chaykunarí, tukuynejman 
ch'eqerarqanku, manataj iskayllapis khuskaqa qhepakorqachu. 

12Chantá israelitakunamanta wakinkuna Samuelta nerqanku: Pikunachus Saúl 
kuraj kamachejninchej kananta mana munaspa alqochakojkunata, kayman 
apamuwayku wañuchinaykupaj, nispa. 

13Saultajrí nerqa: Kunan mana pipis wañuchisqa kanqachu, Israel suyuta Tata 
Dios kacharichisqanrayku, nispa. 

14Chantá Samuel tukuyninkuta nerqa: Gilgalman rinachej. Chaypi kuraj 
kamachejniyoj kasqanchejmanta raymicharikamusunchej, nispa. 

15Chayrayku tukuynin israelitakuna Gilgal llajtaman kachaykukorqanku, 
chaypitaj Tata Diospa ñawpaqenpi Saulta kuraj kamachejninkuta jina 
tiyaykucherqanku. Chantá Tata Diosman allinyakuy jaywanata jaywarqanku. 
Saulwan, israelitakunawantaj mayta kusikorqanku. 

1 Samuel 12 

Samuel juez jina ruwananta tukun 

1Chaymanta Samuelqa tukuy israelitakunata nerqa: Noqaqa qankuna 
mañawasqaykichejta uyarerqaykichej, kunantaj kuraj kamachejta 
churapuykichej. 

2Kayqa kuraj kamachejniykichej, pichus qankunaj ñawpaqeykichejta purenqa, 
chay. Noqarí unayniyojña kani, chujchaypis yurajllaña, churiykunataj 
qankunawan kashanku. Noqaqa wayna kasqaymantapacha kunankama 
qankunata pusaykacharqaykichej. 

3Kunanqa kaypi qankunawan kashani. Sichus pejpa bueyninta, burrontapis 
jap'ikaporqani chayqa, chayrí pitapis tumparqani, llakicherqani, pimantapis 
lluk'ita jap'ikorqani chayqa, kunanpacha Tata Diospa ñawpaqenpi, ajllasqan 
kuraj kamachejpa ñawpaqenpipis uyaypi nipuwachun, noqataj kutichipusaj, 
nispa. 

4Chantá israelitakunaqa kuticherqanku: Mana jayk'ajpis q'otiyawarqaykuchu, 
nitaj waqachiwarqaykuchu, nillataj lluk'ita jap'ikorqankichu, nispa. 

5Chantá Samuelqa nillarqataj: Tata Dios yachan, jinallataj ajllakusqan kuraj 
kamachejpis yachallantaj, qankuna noqapi ni ima mana allintapis 
tarisqaykichejmanta, nispa. Israelitakunataj kuticherqanku: Ajinapuni, nispa. 

6Chay jawa Samuelqa israelitakunata nillarqataj: Tata Diosmin Moisestawan, 
Aarontawan ajllakorqa, paykunanejtataj ñawpa tataykichejkunata Egiptomanta 
orqhomorqa. Paymin yachan. 

7Chayrayku kunanqa uyariwaychej: Tata Diospa ñawpaqenpi 
uyanchasqaykichej. Tata Diosqa sumaj imakunata qankunapaj, jinataj ñawpa 
tataykichejkunapajpis ruwasqanmanta yuyarichisqaykichej. 

8Maypachachus Jacob aylluntin Egiptoman rerqanku chaypacha, Egipto 
llajtayojkuna paykunata ñak'aricherqanku, ñawpa tataykichejkunataj 
llakiyninkupi Tata Diosman qhaparikorqanku. Chantá Tata Dios Moisesta, 
Aarontawan kacharqa, paykunataj ñawpa tataykichejkunata Egipto suyumanta 
orqhomuspa, kay jallp'aman pusamorqanku. 

9Ñawpa tataykichejkunatajrí Tata Diosninkumanta qonqaporqanku, Tata 
Diostaj Jazor llajtamanta soldadokunata kamachej Sísaraj makinman paykunata 
jaywaykorqa. Chantá filisteokunaman, jinataj Moab suyoj kuraj 
kamachejninmanpis paykunata jaywaykullarqataj. Paykunaqa ñawpa 
tataykichejkunawan maqanakorqanku. 

10Chaypacha paykunaqa Tata Diosman qhaparikorqanku: Juchalliyku, 
imajtinchus qanta saqerparispa, Baal lantikunata, Astarot lantikunatawan 
yupaycharqayku. Awqaykukunaj makinkumanta kacharichiwayku, noqaykutaj 
qanllata yupaychasqayku, nispa. 

11Chayrayku Tata Diosqa Yerubaalta, Baracta, Jefteta, Samueltapis kachamorqa, 
awqaykichejkunaj makinkumanta kacharichinasuykichejpaj. Chayrayku 
qankunaqa mana imamanta manchachikuspa kawsakorqankichej. 

12Chaywanpis amonitakunaj kuraj kamachejninku Najás qankunawan 
maqanakoj jamushasqanta rikuspa, qankunaqa uj runata kuraj 
kamachejniykichejpaj churapunayta mañakuwarqankichej, Diosniykichej Tata 
Dios kuraj kamachejninchej kashajtinpis. 

13Kayqa, ajllakusqaykichej kuraj kamachejqa kaypi kashan. 
Mañakusqaykichejman jina Tata Diosmin payta qosunkichej. 

14Sichus Tata Diosta manchachikuspa, payllata yupaychankichej, sitajchus 
nisusqaykichejta uyarispa, kamachisqanta kasunkichej, chantá qankuna, jinataj 
kuraj kamachejniykichej ima Diosniykichej Tata Diospa munayninman jina 
kawsankichej chayqa, tukuy imapis allillanmin kanqa. 

15Sichus qankuna Tata Diosta mana uyarinkichejchu, kamachisqantataj mana 
kasunkichejchu chayqa, payqa ñawpa tataykichejkunata jina qankunata 
ñak'arichisonqachej. 

16Sumajta uyariwaychej: Kunan Tata Diospa t'ukuna ruwasqanta kikin 
ñawiykichejwan rikunkichej. 

17Kunan trigo oqharina tiempo kashan, manataj paray tiempochu, icharí? 
Chaywanpis noqa Tata Diosmanta mañasaj, paytaj kachaykamonqa qhon 
qhonkunata. Paratapis parachimonqa, qankuna yachanaykichejpaj, 
reparanaykichejpajtaj kuraj kamachejta mañakuspa, Tata Diospa contranpi 
juchallisqaykichejta, nispa. Ajinata Samuel israelitakunata k'amerqa. 

18Chantá Samuelqa chaypachapacha Tata Diosmanta mañakorqa, Tata Diostaj 
qhon qhonkunata, paratawan kachaykamorqa. Tukuy runataj Tata Diosta, 
jinataj Samuelta manchachikorqanku. 

19Chayrayku tukuyninku Samuelta nerqanku: Tata Diosniykimanta 
noqaykurayku mañaripuwayku ari, ama wañunaykupaj. Kuraj kamachejta 
mañakuspa, juchaykuman astawan yapaykukuyku, nispa. 

20Samueltaj kuticherqa: Ama manchachikuychejchu. Cheqamanta qankunaqa 
jatunta juchallerqankichej. Chaywanpis Tata Diosmanta ama t'aqakuychejchu, 
manachayqa tukuy sonqowan Tata Diosta yupaychaychej. 

21Ama qhasi manakaj dioskunata yupaychaychejchu. Chaykunaqa mana pitapis 
yanapayta atinkuchu, nitaj qhespichiytapis qhasi manakajlla kasqankurayku. 

22Tata Diosqa sutin yupaychasqa kananrayku mana saqerpasonqachejchu, 
imaraykuchus payqa ayllunpuni kanaykichejta munan. 

23Noqarí Tata Diosmanta mañapullasqaykichejpuni. Mana 
mañapuykichejmanchu chayqa, juchalliyman. Jinallataj qankunata 
yachachisqaykichej imaynatachus sumajta, cheqantataj purinaykichejta. 

24Qankunaqa Tata Diosta yupaychakuychej. Tukuy sonqowantaj payllata 
yupaychaychej, Tata Dios qankunarayku sumaj imakunata 
ruwapususqaykichejta yuyarikuspa. 

25Sichus mana allinta purispallapuni kawsankichej chayrí, qankuna, chantá 
kuraj kamachejniykichejpis chinkachisqa kankichej, nispa. 

1 Samuel 13 

Israelitakuna filisteokunata atipanku 

1Saulqa Israel suyuta iskay watataña kamachishaspa, 

2israelitakunamanta 3.000 soldadonkuna kanankupaj ajllakorqa. Iskay waranqa 
soldadokuna Micmaspi, chantá Betel orqo cheqapi paywan qhepakorqanku, 
Benjamín jap'iypi Gabaa llajtapitaj 1.000 soldadokuna churin Jonatanwan 
qhepakorqanku. Puchoj runakunatataj wasinkuman kutipunankuta 
kamacherqa. 

3Chantá Jonatanqa Gabaapi qhawasharqanku chay tukuy filisteo soldadokunata 
wañuracherqa, chaytataj filisteokuna uyarerqanku. Chaypacha Saúl 
kamacherqa tukuynin Israel suyupi putututa waqachinankuta: Tukuy 
israelitakuna uyarichunku, nispa. 

4Tukuy israelitakuna yacharqanku Saulqa filisteokunaj qhawaj 
soldadonkunawan maqanakuspa wañuchisqanta, chayraykutaj filisteokunaqa 
israelitakunata manchayta chejnikusqankuta. Chayrayku israelitakunaqa 
Gilgalpi Saulwan tantakorqanku. 

5Jinallataj filisteokunapis israelitakunawan maqanakunankupaj 
tantaykukorqanku. Filisteokunajpata 30.000 carretakuna karqa, 6.000 caballopi 
maqanakojkuna. Soldadokunataj mama qochaj t'iyun jina may chhikapuni 
karqanku. Chantá Micmas llajtaman kachaykukorqanku, chaypitaj Bet 
Avenmanta inti llojsimuynejpi jarakorqanku. 

6Filisteokuna tukuynejmanta maqanakoj sayaykusqankurayku, israelitakuna 
imatachus ruwanankuta mana yachashaj rikhurerqanku. Chayraykutaj chhanka 
jusk'uman, t'oqoman, qaqa k'ajllukunaman, allasqa jusk'ukunaman chantá 
ch'aki pujyukunaman ima pakakamorqanku. 

7Paykunamanta wakinkunataj Jordán mayuta chimpaspa, Gadman jinataj 
Galaad chaynejman ayqerqanku. Saulrí Gilgal llajtapi kasharqa, paywan kashaj 
soldadokunataj sinch'i mancharisqa kasharqanku. 

8Chaypi Saulqa qanchis p'unchayta suyarqaraj, imaynatachus Samuel 
nisqanman jina. Samueltajrí Gilgalman mana chayamorqachu, soldadokunataj 
ripuytaña qallarisharqanku. 

9Chantá Saúl kamacherqa: Uywakunata apamuychej wañuchispa q'olachinapaj, 
k'achata kawsakuy jaywanatawan Diosman jaywanaypaj, nispa. Chantá pay 
kikin uywa ñak'asqata q'olachispa jaywarqa. 

10Saúl Diosman jaywanata q'olachiyta tukusqantawankama, Samuel 
chayamorqa. Chantá Saulqa napaykunanpaj taripamorqa. 

11Samueltajrí Saulta nerqa: Imaraykutaj kayta ruwarqankiri? nispa. Saultaj 
kuticherqa: Soldadokuna ripurashasqankuta rikorqani, jinallataj qanpis 
señalasqa p'unchaypaj mana chayamusqaykita rikorqani. Filisteokunapis 
Micmaspi tantasqa kashasqankuta yacharqani. 

12Noqa yuyarqani Tata Dios yanapanawanta manaraj mañakushajtiy, 
filisteokuna Gilgalman maqanakoj jamunawankuta. Chayrayku mana 
munashaspapis Tata Diosman imatachus jaywanata noqa kikiy usqhayllata 
jaywarqani, nispa. 

13Chantá Samuel Saulman kuticherqa: Chaytaqa wampu jina ruwanki. Sichus 
Tata Diospa kamachisqanta kasuwaj karqa chayqa, payqa qanman, jinataj 
mirayniykiman ima Israel suyuta kamachinaykichejpaj wiñaypaj 
qosunkichejman karqa. 

14Kunanrí Tata Diospa kamachisusqanta mana kasusqaykirayku, kuraj 
kamachej jina kanaykeqa mana unaypajchu kanqa. Tata Diosqa paypa 
munasqanman ruwananpaj mask'anña. Ayllunta kamachinanpaj payta 
churanqa, nispa. 

15Chaypacha Samuelqa Gilgalmanta riporqa, Saultaj puchoj soldadokunawan 
Benjamín jatun aylloj jap'iyninpi Gabaa llajtaman riporqa. Chaypitaj Saulqa 
paywan kashaj soldadokunata yuparqa. Tukuyninpi 600 karqanku. 

16Saulwan, churin Jonatanwan, chantá paykunawan kashaj soldadokunapiwan 
Benjamín jap'iypi, Gabaa llajtapi qhepakorqanku. Filisteokunatajrí Micmaspi 
jarakorqanku. 

17Chantá kinsa tropa soldadokuna filisteokunaj jarankumanta maqanakoj 
llojsimorqanku. Ujnin tropaqa Sual nisqa chaynejpi Ofrá llajtaman rerqa. 

18Ujnin tropataj Bet Jorón chaynejman rerqa, kinsa kaj tropataj Zeboyin valle 
qhawarisqa orqoman rerqa. Chayqa ch'in pampa qayllapi kashan. 

19Chaypacha Israel suyupi fierro takajkuna mana ujllapis karqachu. Filisteokuna 
mana munarqankuchu israelitakuna fierro takayta yachanankuta, ama 
espadakunata, lanzakunatapis ruwakunankupaj. 

20Chayrayku israelitakunaqa llank'ana rejankuta, azadonninkuta, jachankuta, 
chayrí chujchukankutapis awsachinankupajqa filisteokunamanpuni rinanku 
karqa. 

21Rejakunata, chujchukakunata, azadonkunatawan awsasqankumanta pusaj 
gramo qolqeta pagananku karqa. Jachakunata, ayjonkunata 
awsasqankumantataj tawa gramo qolqeta pagananku karqa. 

22Chayrayku pikunachus Saulwan rerqanku chaykunamantaqa ni mayqenpis 
espadayojchu, nitaj lanzayojchu karqanku. Saulpata, Jonatanpata imalla 
kaporqa. 

23Chaykamataj filisteokunamanta uj tropa soldadokuna Micmas q'asaman 
chayamorqankuña. 

1 Samuel 14 

Jonatán filisteokunawan maqanakun 

1Uj kuti Saulpa churin Jonatán armanta apaykachapoj kamachinta nerqa: Jaku, 
jaqay chimpapi filisteo soldadokuna kashanku, chayman rinachej, nispa. 
Jonatanrí mana imatapis tatanman willarqachu. 

2Tatanrí Gabaa qaylla Migronpi uj orqo k'uchupi, granada sach'a urapi, jarasqa 
kasharqa, maynejpichus trigota trillaj kanku, chaypi. Payqa 600 
soldadokunawan khuska kasharqa. 

3Unkuta apaykachaj Ajiaspis chaypi kashallarqataj. Payqa Ajitobpa churin 
karqa, Icabodpa wawqentaj. Ajitobqa Finespa churin karqa, chantá Elíj 
allchhintaj. Eliqa Silopi Tata Diospa sacerdoten unayña kasqa. Chaypacha 
runakunaqa Jonatán llojsisqanta mana yacharqankuchu. 

4Chaykama Jonatanqa chimpapi filisteokuna kasharqanku, chayman 
chayasharqaña. Chimpana q'asaqa iskay jatuchaj qaqa chawpipi kasharqa, chay 
qaqakunaj sutinkutaj ujninpata Boses karqa, ujninpatataj Sene. 

5Ujnenqa wichaynejpi Micmas chimpaman qhawarisqa karqa, ujnintaj uranejpi 
Gabaa chimpanejman qhawarisqa. 

6Chantá Jonatanqa armanta apaykachapoj kamachinta nerqa: Jaku, Diosta mana 
manchachikoj runakunaman rinachej. Ichapis Tata Diosqa noqanchejnejta 
imatapis ruwanman. Paypajqa ashkha runawanpis, chayrí pisiwanpis 
atipaykuyta yanapanawanchej atikullan, nispa. 

7Armanta apaykachapoj kamachintaj nerqa: Imatachus yuyasqaykita ruway, 
noqataj imatachus ruwayta munasqaykipi yanapasqayki, nispa. 

8Jonatantaj kuticherqa: Jaku rina, jaqay runakuna kashanku chayman, paykuna 
rikunawanchejpaj. 

9Paykunachus niwasunchej: Chayllapi sayaychej qankunaman jamunaykukama, 
nispa chayqa, noqanchej kayllapi suyasunchej, manataj chimpasunchejchu. 

10Sitajchus niwasun: Jamuychej, nispa chayqa, risunchej. Ajinapi yachasun Tata 
Dios paykunata atipaykunanchejpaj jaywaykuwasqanchejta, nispa. 

11Ajinaqa iskayninku filisteo soldadokunawan rikuchikorqanku. Filisteokuna 
soldadokunataj paykunata rikuytawankama, nerqanku: Qhawaychej má, 
israelitakuna pakakushasqankumanta llojsiramushanku, nispa. 

12Filisteokunarí Jonatanta, kamachintawan rikuytawankama, 
qhaparimorqanku: Kayman wicharimuychej. Imatachá qankunaman 
willarisqayku, nispa. Chantá Jonatanqa kamachinta nerqa: Qhepayta 
wicharimuy, imaraykuchus Tata Diosqa filisteokunata atipaykuyta 
yanapawasunchej, nispa. 

13Chantá Jonatanqa ch'ipakuspa wicharerqa, qhepantataj kamachin 
wicharillarqataj. Chantá Jonatán soldadokunawan maqanakuspa, parti 
wañusqata paykunata saqerqa, kamachintaj paykunata wañucherqa. 

14Maqanakoj yaykusqankupi Jonatanwan, kamachinwan ima uj katupi jina iskay 
chunka soldadokunata wañucherqanku. 

15Chayrayku filisteokuna ukhupi jarapi kashajkuna, jinataj jawapi 
kashajkunapis mayta mancharikorqanku. Ajinallatataj jatun tropamanta kaj 
soldadokunapis wateqaj llojsisqanku, chaykunapis mancharillarqankutaj. 
Chantá chaypachapuni jallp'apis ikhakorqa, chayraykutaj filisteokunaqa 
manchay mancharisqa kasharqanku. 

16Benjamín jap'iypi Gabaa llajtapi Saulpa qhawaj soldadonkuna rikorqanku 
filisteokunaqa qhollpilla kayman jaqayman ayqeykachashasqankuta. 

17Chaypacha Saulqa paywan kashaj soldadonkunata nerqa: Watuychej, 
noqanchej ukhumanta pichus mana kaypichu kasqanta yachanapaj, nispa. 
Chantá watuspa yacharqanku Jonatán, chantá armanta apaykachapoj kamachin 
ima mana chaypichu kasqankuta. 

18Chaypacha Diospa arcanqa israelitakuna ukhupi kasharqa. Chayrayku Saulqa 
Ajiasta nerqa: Diospa arcanta kayman apamuy, nispa. 

19Sacerdotewan Saúl parlanankamaqa, filisteokunaj jarankupi astawan 
qhollpikusharqanku. Chayrayku Saulqa sacerdoteta nerqa: Amaña apamuychu, 
nispa. 

20Chantá Saulqa usqhayllata soldadonkunata tantaspa, maqanakoj 
kachaykukorqa. Chaykama filisteokuna ukhupeqa sinch'i musphaypuni karqa. 
Paykunapura wañuchinakuspa, tukuchinakusharqanku. 

21Chay jawa filisteokunawan unayña tiyakoj israelitakuna, filisteokunawan 
khuska maqanakuman jamojkunaqa Saulwan, jinataj Jonatanwan kashaj 
israelitakunaman k'askaporqanku. 

22Jinallataj Efraín jatun aylloj orqorara cheqanejpi pakakushaj israelitakunaqa 
filisteokuna ayqeshasqankuta yachaspa, maqanakoj llojsimullarqankutaj. 

23Maqanakoqa Bet Avén llajtakama chayarqa. Ajinata Tata Diosqa 
israelitakunata filisteokunaj makinkumanta kacharicherqa. 

Saulpa tilusqan 

24Chay p'unchaypi israelitakunaqa allin sayk'usqa kasharqanku. Mana pipis 
mikhunata llamillarqapischu, Saúl paykunata tiluchisqanrayku: Manaraj 
ch'isiyashajtin, manaraj awqaykunawan pagachikushajtiy, pillapis imata 
mikhojqa maldicisqa kachun, nispa. 

25Chantá soldadokuna monteman chayaspa, ashkha abeja misk'ita rikorqanku. 

26Soldadokuna monteman yaykuspa, abeja misk'ita pampaman sut'ushajta 
rikorqanku. Chaywanpis tilusqankuta manchachikusqankurayku manapuni 
pipis llamirerqachu. 

27Jonatantajrí tatan soldadokunata tiluchisqanta mana yachaspa, makinpi 
jap'isharqa, chay k'aspita abeja misk'iman sat'ispa llajwarqa, chantá askamalla 
kutiriyta qallarerqa. 

28Chantá ujnin soldado nerqa: Tatayki tukuynin soldadota tiluchispa, nerqa: 
Pillapis kunan p'unchay imallatapis mikhojqa maldicisqa kanqa, nispa. 
Chayrayku soldadokunaqa may sayk'usqa llawch'ipachalla kashanku mana 
mikhusqankurayku, nispa. 

29Jonatantajrí kuticherqa: Tatayqa tiluchispa runakunata mana allinman 
churan. Qhawaychej má, uj chhikan abeja misk'ita llamirisqaywan yuyayniyman 
kutirini. 

30Sichus awqanchejmanta qhechusqankumanta imatapis mikhunkuman karqa 
chayqa, astawanraj kallpachakunkuman karqa. Jina kanman karqa chayqa, 
filisteokunata may jinatarajchus t'ustiykusunman karqa, nispa. 

31Chay p'unchay israelitakunaqa filisteokunata Micmas llajtamanta Ayalón 
llajtakama qhatiykorqanku. Ajinata chay p'unchay israelitakunaqa 
filisteokunata atipaykorqanku. Jinapis israelitakunaqa sinch'i sayk'usqaña 
kasharqanku. 

32Chantá israelitakunaqa awqankumanta qhechusqanku uywakunata jap'ispa, 
ovejata, wakata, waka uñakunata ima ñak'arqanku, chantá aychata 
yawarnintillanta mikhuyta qallarerqanku. 

33Wakinkunataj Saulman willamorqanku: Soldadokunaqa aychata 
yawarnintillanta mikhuspa, Tata Diospa contranpi juchallishanku, nispa. 
Chaypacha Saulqa nerqa: Qankunaqa sajra sonqo runakuna kankichej. Uj jatun 
rumita tanqaspa, kayman apamuwaychej. 

34Chay jawaqa rispa, nimuychej tukuy runaman kayman apamunawankuta 
toronkuta, chayrí ovejankutapis, kaypi ñak'aspa mikhunaykichejpaj, 
yawarnintillanta aychata mikhuspa Tata Diospa contranpi ama 
juchallinaykichejpaj, nispa. Chay ch'isipachataj sapa ujninku toronkuta 
aparqanku, chaypitaj ñak'arqanku. 

35Saultaj Tata Diospaj uj altarta ruwaporqa. Chayqa ñawpaj kaj ruwasqan altar 
karqa. 

36Chaymantataj Saulqa nerqa: Kunan ch'isi urayk'uspa, filisteokunata 
tukuyninkuta wañurachispa tukuy imankuta qhechuykamunachej, nispa. 
Chantá tukuy kuticherqanku: Ruwallay imatachus munasqaykita, nispa. 
Sacerdotetajrí nerqa: Manaraj imata ruwashaspa, Tata Diostaraj tapurinachej, 
nispa. 

37Chaypacha Saulqa Diosta tapurerqa: Filisteokunata qhatiykuymanchu? 
Ujtawan atipaykunaykupaj yanapawasqaykuchu? nispa. Chay p'unchaypirí Dios 
mana imatapis kuticherqachu. 

38Chantá Saúl nerqa: Kayman soldadokunata tukuy kamachejkuna 
qayllamuychej, waturiychejtaj pichus kunan juchallisqanta. 

39Israelitakunata qhespichej Tata Dios yachan: Juchallejqa waway Jonatanpis 
kachun wañuchisqapuni kanqa, nispa. Soldadokunamantarí ni pi imatapis 
kuticherqachu. 

40Chayrayku Saulqa tukuy israelitakunata nerqa: Kay ladoman qankuna 
sayaychej, kay ladomantaj waway Jonatanwan, noqawan ima sayasqayku, nispa. 
Chantá soldadokuna kuticherqanku: Ruwallay imatachus munasqaykita, nispa. 

41Chaypacha Saulqa Tata Diosta nerqa: Israelpa Tata Diosnin, imaraykutaj 
tapusojtiy mana imatapis kutichiwarqankichuri? Suertepi llojsichun, pichus 
cheqamanta juchayoj kanman, chay, nispa. Suerteta choqajtinkutaj Saulpaj, 
chantá Jonatanpaj ima llojserqa. Israelitakunataj mana juchayoj rikhurerqanku. 

42Saultaj nerqa: Suerteta choqaychej waway Jonatanpaj, chantá noqapajwan, 
nispa. Chantá suerteqa Jonatanpaj llojserqa. 

43Chayrayku Saulqa Jonatanta nerqa: Imatachus ruwasqaykita willaway, nispa. 
Chantá Jonatán kuticherqa: Arí, jap'isharqani chay k'aspiwan uj chhikan abeja 
misk'ita llamirerqani. Chayraykuchu wañunay kanqa? nispa. 

44Saultaj kuticherqa: Manachus qan wañunki chayqa, Tata Dios sinch'ita 
ñak'arichiwachun, nispa. 

45Israelitakunatajrí Saulman kuticherqanku: Imaraykutaj Jonatán wañunman 
kasqari? Paynejta noqanchej filisteokunata mayta atipaykorqanchej. Mana 
wañunmanchu. Tata Diosrayku tiluyku: Mana uj chujchallanpis pampaman 

urmanqachu, imaraykuchus chay ruwasqanpi Dios payta yanaparqa, nispa. 
Ajinata israelitakunaqa Jonatán wañuchisqa kananmanta jark'akorqanku. 

46Saultajrí filisteokunata qhatiykuyta saqerpayarqa, filisteokunataj 
wasinkuman kutiraporqanku. 

47Israel suyuta kamachiyta qallarisqanmantapacha Saulqa muyuyninpi kaj 
tukuy awqakunawan maqanakorqa: Moabwan, Amonwan, Edomwan, Sobaj 
kuraj kamachejninwan, chantá filisteokunawan ima. Mayllamanpis maqanakoj 
risqanpi atipallarqapuni. 

48Ashkha soldadota tantaykuspa, amalecitakunatapis atipaykullarqataj. 
Ajinamanta israelitakunata suwajkunamanta kacharicherqa. 

49Saulpa churinkuna kaykuna karqanku: Jonatán, Isúi, Malquisúa ima. 
Ususinkunataj iskay karqanku: Kuraj kajpa sutin Merab karqa, sullk'ajtataj 
Mical. 

50Saulpa warmenqa Ajimazpa ususin Ajinoán karqa. Soldadonkunata 
kamachejtaj Nerpa churin Abner karqa. Nertaj Saulpa tion karqa. 

51Saulpa tatan Cis, chantá Abnerpa tatan Nerpis, iskayninku Abielpata 
churinkuna karqanku. 

52Saúl kuraj kamachej jina kanankamaqa filisteokunawan maqanaku manchay 
sinch'i karqa. Saultaj sumaj wapu qharita rikuspa, soldadon kananpaj 
churajpacha. 

1 Samuel 15 

Saúl amalecitakunawan maqanakun 

1Uj kuti Samuelqa Saulta nerqa: Tata Diosqa kachamuwarqa Israel suyupi kuraj 
kamachej kanaykipaj qanta churanaypaj. Chayrayku kunan uyariy Tata Dios 
imatachus kamachisusqanta. 

2Tukuy Atiyniyoj Tata Dios ajinata nin: Israelitakuna Egiptomanta 
llojsimushajtinku, amalecitakunaqa ñanta mana pasajta saqesqankurayku, 
paykunata jasut'isaj. 

3Chayrayku amalecitakunawan maqanakoj riy. Tukuy paykunata wañuchimuy, 
jinataj tukuy kapuyninkutapis phiriy, ama ni uj chhikanta paykunamanta 
khuyarikuspa. Wañurachiy qharikunata, warmikunata, wawakunata, ñuñoj 
wawakunatapis. Ajinallatataj wañuchiy tukuy wakankuta, ovejankuta, 
camellonkuta, burronkuta ima, nispa. 

4Chantá Saulqa tukuy soldadonkunata wajyachispa, Telayinpi paykunata 
yuparqa. Tukuyninkupi karqanku 200.000 soldadokuna, Judá jatun 
ayllumantataj 10.000 soldadokuna. 



605 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

5Chantá Saulqa soldadonkunawan Amalec suyoj jatun llajtanman 
kachaykukorqa, chayaspataj mayu chaynejpi soldadonkunata pakaykurarqa. 

6Chaynejmantapacha Saulqa quenitakunaman willachimorqa: Chay llajtamanta 
llojsiychej, ama qankunatapis paykunawan khuskata wañuchinaypaj. 
Israelitakuna Egiptomanta llojsimushajtinku, qankunaqa allinta paykunapaj 
ruwarqankichej, nispa. Quenitakunataj amalecitakunaj llajtankumanta 
riporqanku. 

7Chantá Saulqa maqanakuspa amalecitakunata atipaykorqa, Javilá 
llajtamantapacha Shur nisqa ch'in pampakama. Chayqa Egiptowan tinkuypiña 
kashan. 

8Amalecitakunaj kuraj kamachejninku Agagta jap'erqa, tukuy runatataj 
wañucherqa. 

9Chaywanpis Saúl, jinataj soldadonkuna ima kuraj kamachej Agagta mana 
wañucherqankuchu, nillataj sumachaj ovejakunata, torokunata, wira 
torillokunata, nitaj corderokunatapis wañucherqankuchu. Nillataj sumachaj kaj 
imakunatapis phirerqankuchu. Imatachus phirirarqanku, chaykunaqa mana 
walej, mana valorniyoj karqa. 

Tata Dios Saulta qhesachan 

10Chantá Tata Diosqa Samuelta nerqa: 

11Saulta kuraj kamachej kananpaj churasqaymanta sonqoy ukhupi sinch'ita 
llakikuni, imaraykuchus payqa noqamanta karunchakun, manataj nisqayta 
junt'anchu, nispa. Chantá Samuelqa sinch'i llakisqa qhepakorqa, tukuy 
tutantintaj Tata Diosmanta mañakorqa. 

12Q'ayantintaj payqa chhapu chhaputa Saulwan tinkukoj rerqa. Runakunataj 
payman willarqanku Saulqa Carmelman rispa, chaypi yuyarikuna rumi qotuta 
sutinpi sayarichisqanta, chaymanta kutirispataj Gilgalman ripusqanta. 

13Chantá Samuelqa maypichus Saúl kasharqa, chayman rerqa. Saultaj payta 
nerqa: Tata Dios qanta saminchasuchun. Noqaqa Tata Diospa kamachiwasqanta 
junt'aniña, nispa. 

14Samueltajrí taporqa: Chantá ima niytataj munan ovejakunaj, chantá torokunaj 
waqashasqankuri? nispa. 

15Saultaj kuticherqa: Soldadokuna Amalecmanta apamunku sumachaj 
ovejakunata, jinataj sumachaj torokunata Tata Diosniykiman q'olachispa 
jaywanapaj. Wakintatajrí wañucherqayku, nispa. 

16Samueltaj kuticherqa: Ch'in kay, noqataj willasqayki ch'isi imatachus Tata 
Dios niwasqanta, nispa. Saultaj kuticherqa: Parlallay, nispa. 

17Chantá Samuel nerqa: Qan kikiyki pisipaj qhawarikorqanki. Chaywanpis Tata 
Diosqa Israel suyuta kamachinaykipaj churasorqa. 

18Tata Diostaj sut'ita kamachisorqa juchasapa amalecitakunata 
chinkachinaykita, mana uj puchuyojtataj wañuchinaykita. 

19Chantá imaraykutaj Tata Diospa kamachisusqanta mana kasorqankichuri? 
Imaraykutaj amalecitakunaj sumachaj uywankukunata apakamporqankiri? 
Ajinata ruwaspa, Tata Diospa ñawpaqenpi nipuni allintachu ruwarqanki, nispa. 

20Saultajrí kuticherqa: Noqaqa Tata Diospa kamachisqanta kasorqani, paypa 
niwasqantataj junt'arqani. Amalec suyoj kuraj kamachejnin Agagta presota 
apamorqani, amalecitakunatatajrí tukuyninkuta wañucherqani. 

21Soldadokunatajrí, wañuchisqa kananku karqa, chaymanta aswan sumachajnin 
ovejakunata, torokunata apamorqanku, Gilgalpi Tata Diosniykiman q'olachispa 
jaywanapaj, nispa. 

22Chantá Samuel kuticherqa: Imataj astawan Tata Diospa sonqonta kusichinri? 
Uywata ñak'aspa q'olachinachu, chayrí kamachisqanta kasunachu? Cheqamanta 
aswan allin payta kasuna, uywata ñak'aspa q'olachinamanta nisqaqa. Jinataj 
nisqanta uyarina aswan allin, corderoj wiranta jaywanamanta nisqaqa. 

23Tata Diospa contranpi oqharikoyqa layqeriyo juchawan ninakun, Tata Diosta 
mana kasuytaj lanti yupaychana juchawan ninakullantaj. Imaynatachus qan 
Tata Diospa kamachisqanta qhesacharqanki, ajinallatataj paypis qanta amaña 
kuraj kamachej kanaykipaj qhesachasunki, nispa. 

24Chantá Saulqa Samuelta nerqa: Arí, juchallini, Tata Diospa kamachisqanta, 
niwasqaykitawan mana kasuta ruwaspa. Chaytaqa ruwarqani runata 
manchachikuspa, imatachus mañawasqankuta uyarisqayrayku. 

25Chaywanpis, ama jina kaspa juchallisqayta qhespichiway ari, noqawantaj Tata 
Diosta yupaychaj kutiriy, nispa. 

26Samueltajrí Saulman kuticherqa: Mana qanwanqa risajchu. Tata Diospa 
kamachisqanta qhesachasqaykirayku kunanqa pay qhesachasunkiña, amaña 
Israelpa kuraj kamachejnin kanaykipaj, nispa. 

27Jinapi Samuel ripunayashajtinña, Saulqa Samuelpa ponchonpa kantunmanta 
ch'ipakorqa, ponchontaj llik'irparikorqa. 

28Chantá Samuel Saulta nerqa: Ajinallatataj Tata Diospis qanmanta Israel suyupi 
kuraj kamachej kanaykita qhechusonqa, qanmanta aswan allin llajta 
masiykiman qopunanpaj. 

29Israelpa Tukuy Atiyniyoj Diosnenqa mana llullakunchu, nitaj sonqonta 
nanachikunchu. Payqa mana runachu imatachus nisqanmanta kutirinanpaj, 
nispa. 

30Chantá Saúl ujtawan nerqa: Noqa juchallini. Chaywanpis, ama jina kaspa, 
tukuy israelitakunaj ñawpaqenkupi, jinataj kurajkunaj ñawpaqenkupipis kuraj 
kamachejta jinallapuni qhawariway ari. Kutinalla, Tata Diosniykita noqawan 
yupaychamuna, nispa. 

31Chantá Samuelqa Saulwan rerqa. Saultaj Tata Diosta yupaycharqa. 

32Chaymanta Samuel kamacherqa: Amalec suyoj kuraj kamachejnin Agagta 
kayman pusamuway, nispa. Agagtaj may kusisqa Samuelpa ñawpaqenman 
jamorqa, manaña wañuchisqa kananta yuyaspa. 

33Samueltajrí Agagta nerqa: Qanqa ashkha warmita mana wawayojta 
saqerqanki. Kunanqa ajinallataj mamaykipis qhepakonqa, nispa. Chayta 
niytawantaj, Samuelqa Tata Diospa ñawpaqenpi kuraj kamachej Agagta 
wañuchispa, Gilgal llajtapi chhikan chhikanta khuchurarqa. 

34Chaymanta Samuelqa Ramá llajtaman riporqa. Saultaj Gabaa llajtapi 
wasinman kutiporqa. 

35Chantá Samuelqa manaña ujtawan Saulta rikorqachu. Mayta llakikuspa, 
Saulmanta waqarqa. Tata Diospis Israel suyupi kuraj kamachej kananpaj Saulta 
churasqanmanta sinch'ita llakikorqa. 

1 Samuel 16 

David kuraj kamachej kananpaj ajllasqa 

1Uj kuti Tata Dios Samuelta nerqa: Mayk'ajkamataj Saulmanta llakikunkiri? 
Noqaqa Israel suyupi kuraj kamachej kananmanta wijch'upuniña. Ajinaqa aceite 
apaykachanayki wajraman aceiteta churaspa, Belén llajtapi Yeséj wasinman riy, 
imaraykuchus ujnin kaj churinta kuraj kamachej kananpaj ajllaniña, nispa. 

2Samueltajrí taporqa: Imaynatataj riymanri? Saúl risqayta yachaspaqa, 
wañuchiwanqa, nispa. Chantá Tata Dios kuticherqa: Uj malta wakata 
aysariykukuspa, niy: Tata Diosman uywata ñak'aspa q'olachinata jaywaj jamuni, 
nispa. 

3Chantá uywa ñak'asqata q'olachispa jaywanaman Yeseta wajyay, noqataj 
nisqayki imatachus ruwanaykita. Kuraj kamachej kananpaj pitachus ajllasqayta 
qan aceitewan jawinki, nispa. 

4Samueltaj Tata Diospa kamachisqanta kikinta ruwarqa. Belenman 
chayashajtinñaqa, chay llajtamanta kurajkuna uj chhika mancharisqa taripaj 
llojsimuspa, Samuelta taporqanku: Allin sonqowanchu jamushawayku? nispa. 

5Samueltaj kuticherqa: Arí. Tata Diosman uywa ñak'asqata q'olachispa jaywaj 
jamushani. Wakichikuychej Diospa ñawpaqenpi llimphupaj qhawasqa 
kanaykichejpaj. Chantá noqawan khuska jamuychej Tata Diosman q'olachinata 

jaywaj, nispa. Chaymanta Samuelqa Yeseta, churinkunatawan llimphupaj 
qhawasqa kanankupaj ruwaytawan, Tata Diospaj q'olachinaman paykunatapis 
wajyallarqataj. 

6Chayamojtinkutaj, Samuelqa Eliabta rikuspa, sonqonpi nerqa: Kaychá kanqa 
Tata Diospa ajllasqan kuraj kamachejqa, nispa. 

7Tata Diostajrí nerqa: Ama allin rijch'ayninta qhawaychu, nitaj sayaynintapis. 
Mana noqaqa payta ajllakunichu. Noqaqa mana runa jinachu qhawani. Runaqa 
ñawinpa rikusqallanta qhawan, noqarí sonqota qhawani, nispa. 

8Chantá Yeseqa sullk'a kaj Abinadabta wajyaspa, Samuelman pusarqa. 
Samueltajrí nerqa: Nillataj paytapis Tata Diosqa ajllanchu, nispa. 

9Chaymanta Yeseqa Samatañataj pusarqa. Samueltajrí nerqa: Manallataj 
paytapis Tata Diosqa ajllanchu, nispa. 

10Yeseqa qanchis churinkunata Samuelman pusarqa, Samueltaj nerqa ni 
mayqenta Tata Dios ajllasqanta. 

11Chantá Samuelqa ujtawan tapullarqataj: Manachu astawan churiykikuna 
tiyan? nispa. Yesetaj kuticherqa: Uj aswan sullk'a kaj kanraj. Payqa ovejakunata 
michishan, nispa. Samueltaj nerqa: Payta pusachimuy. Pay mana 
chayamunankamaqa mana mikhoj tiyaykusunchu, nispa. 

12Chantá Yeseqa payta wajyachimorqa. Chay waynaqa alajitu karqa, k'acha 
ñawiyoj, allin rijch'ayniyojtaj. Chantá Tata Diosqa Samuelta nerqa: Kaymá chay 
ajllasqayqa. Kuraj kamachej kananpaj aceiteta paypa umanman jich'aykuy, 
nispa. 

13Chaypacha Samuelqa aceiteyoj wajrata jap'ispa, wawqenkunaj rikunanta 
Davidpa umanman jich'aspa jawiykorqa. Chaymantapachataj Tata Diospa 
Espíritun Davidman jamorqa. Chantá Samuelqa Ramá llajtaman kutiporqa. 

David Saulpaj arpata tocaripun 

14Chaypacha Tata Diospa Espíritun Saulmanta karunchakorqa, Tata Diospa 
kachamusqan uj millay espiritutaj payta ñak'arichisharqa. 

15Saulpa kamachinkunataj nerqanku: Wiraqochíy, Diospa kachamusqan uj 
millay espíritu qanta ñak'arichishasunki. 

16Chayrayku noqaykuta kachawayku, arpa tocayta yachajta mask'amunaykuta. 
Ajinamanta chay millay espíritu ñak'arichisojtin, arpata waqachispa sonqoykita 
tiyaykuchinman, nispa. 

17Saultaj kamachinkunata nerqa: Mask'apuwaychej ari pillatapis sumajta arpa 
tocayta yachajta, pusampuwaychejtaj, nispa. 



609 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

18Chantá ujnin kamachin nerqa: Noqa yachani Belén llajtapi Yeséj ujnin churin 
arpata sumajta tocayta yachasqanta. Payqa maqanakunapajpis wapu, maychus 
kajta parlaj, allin rijch'ayniyoj, Tata Diostaj paywan kashan, nispa. 

19Chaypacha Saulqa Yeseman kacharqa kay jinata ninankupaj: Ovejata michej 
churiyki Davidta kachamuway, nispa. 

20Yesetaj churin Davidta Saulman kacharqa. Chantá t'antata, uj bota vinota, uj 
chivota ima burroman chajnaykuspa, apachillarqataj. 

21Ajinata Davidqa Saulpa kamachinan wasiman chayarqa, chaypitaj Saulpa 
kamachin karqa. Saulqa maytapuni Davidta munakorqa, paytataj churarqa 
armanta apaykachapojnin kananpaj. 

22Chantá Saulqa Yeseman willacherqa: David kaypi qhepakuchun, noqata 
sirvinawanpaj, imaraykuchus manchay allinmin rijch'awan, nispa. 

23Ajinaqa Diospa kachamusqan millay espíritu Saulman jamojtinkama, Davidqa 
arpanta tocapoj. Arpata tocapojtintaj, Saulqa yuyayninman kutirej, walejyajtaj. 
Chay millay espiritutaj paymanta karunchakoj. 

1 Samuel 17 

Davidqa Goliatta wañuchin 

1Chaypacha filisteokunaqa israelitakunawan maqanakunankupaj 
soldadonkukunata tantarqanku. Soco llajta chaynejpi tantakuspa, Judá jatun 
aylloj jap'iyninpi, Efesdamín cheqanejpi jarakorqanku. Chayqa Socowan, 
Azecawan tinkuypi kashan. 

2Jinallataj Saulwan, israelitakunawan ima tantakullarqankutaj, Elá nisqa 
vallepitaj jarakorqanku. Chaypi filisteokunaj contrankupi maqanakunankupaj 
wakichikorqanku. 

3Filisteokunaqa uj orqopi kasharqanku, israelitakunataj chimpan orqopi, 
chawpinkupitaj uj valle karqa. 

4Jinallaman filisteokuna ukhumanta uj jatunkaray runa, Goliat sutiyoj, 
maqanakoj llojsimorqa. Chay runaqa kinsa metro jina sayayniyoj karqa. Payqa 
Gat llajtamanta karqa. 

5Umanpi monteraqa broncemanta ruwasqa karqa, pecheranpis 
broncellamantataj karqa. Chayqa phishqa chunka phishqayoj kilo jina pesarqa. 

6Chaki t'usunta jark'ananpis broncellamantataj karqa, jinallataj lijranpi apaj 
chay lanzanpis. 

7Lanzanpa k'aspintaj awana k'aspi jinapuni karqa, puntantaj fierromanta karqa. 
Chay puntataj sojta kilomanta astawanraj pesarqa. Paypa ñawpaqentataj 
jark'akunan escudota apaykachapojnin rej. 

8Goliattaj sayaykuspa, israelitakunata qhaparerqa: Imapajtaj maqanakoj 
sayaykamunkichejri? Noqaqa filisteo kani, qankunataj Saulpa kamachinkuna 
kankichej. Qankuna ukhumanta ujta ajllaychej noqawan maqanakoj 
jamunanpaj. 

9Sichus noqawan maqanakuspa atipawanqa chayqa, noqayku qankunaj wata 
runaykichej kasqayku. Noqachus payta atipaykusaj chayrí, qankuna noqaykoj 
wata runayku kankichej, nispa. 

10Chantá filisteoqa nillarqataj: Israelita soldadokuna, kunan niykichej: Noqawan 
maqanakunanpaj uj qharita kachamuwaychej, nispa. 

11Filisteo Goliatpa nisqanta uyarispa, Saulwan chantá tukuy israelitakunawan 
q'ewayarparerqanku, sinch'itataj mancharikorqanku. 

12Chaypacha Judamanta Belenpi Yesé sutiyoj runa tiyakusharqa. Payqa Saúl 
kawsashajtin unayniyojña karqa. Chay runajta pusaj churinkuna tiyaporqa, 
ujnin kaj churintaj David karqa. 

13Yeséj kinsa churinkunaqa Saulwan maqanakuman risqanku. Kuraj kajpata 
sutin Eliab karqa, sullk'anpatataj Abinadab, kinsa kajpatataj Samá sutin karqa. 

14Davidtaj aswan sullk'a kaj karqa. Ajinaqa kinsantin kurajkunaqa Saulwan 
risqanku. 

15Davidtajrí Saúl kasharqa, chayman sapa kuti rej, kutimojtaj Belenman tatanpa 
ovejankunata michej. 

16Jatunkaray filisteo soldadorí tutamanta, ch'isiyaytataj llojsimoj israelita 
soldadokunata maqanakuman wajyaspa. Tawa chunka p'unchay junt'ata 
ajinallatapuni ruwarqa. 

17Uj kuti Yeseqa churin Davidta nerqa: Uj arroba trigo jank'ata, chunka 
t'antawan apariykukuspa, jarapi kashaj wawqeykikunaman usqhayllata 
aparqoy. 

18Kay chunka quesotapis kamachejninkuman apallaytaj. Yachamuytaj 
wawqeykikuna imaynachus kashasqankuta. Chantá imallankutapis 
apamuwanki, allillan kashasqankuta yachanaypaj. 

19Kuraj kamachej Saulwan, wawqeykikunawan, chantá tukuy soldadonwan ima 
Elá nisqa vallepi filisteokunawan maqanakuspa kashanku, nispa. 

20Chay q'ayantintaj Davidqa tutamanta jatarikorqa, ovejankunata wajman 
mink'arikuspataj rerqa, tatan Yesé mikhunata wakichisqanta apaspa. Maqanaku 

jaraman chayashajtintaj, soldadokuna manchayta qhaparispa 
maqanakunankupaj wakichikusharqanku. 

21Israelitakunawan, filisteokunawanqa chimpan, chimpanpi 
maqanakunankupaj sayaykusharqanku. 

22David chayaspataj, q'epinta q'epita qhawaj soldadoman saqerikuspa, 
usqhayta soldadokuna ukhuman yaykuykorqa, wawqenkuna imaynachus 
kashasqankuta tapunanpaj. 

23Paykunawan parlashajtintaj, Gat llajtamanta Goliat filisteokunaj 
chawpinkumanta llojsimorqa. Ñawpajta jina, wapulla sayaspa, israelitakunata 
paywan maqanakunankupaj wajyarqa. Davidtaj chayta uyarerqa. 

24Chay runata rikuspa, israelitakunaqa manchayta mancharikorqanku, 
ayqerqankutaj. 

25Chantá israelitakuna nerqanku: Rikunkichejchu chay llojsimoj runata? Payqa 
wapulla sayaspa, israelitakunaj contranpi sayaykun. Kuraj kamachejninchejrí, 
pichus jaqay runata atipajman ashkha qolqeta qonqa, ususintawan 
casarachenqa. Chantá tukuy ayllunpis impuestota mana paganqankuchu, nispa. 

26Chaypacha David qayllanpi kajkunata tapurerqa: Jaqay filisteo runata 
wañuchejman imatataj qonqankuri? Imatataj qonqanku Israelta 
k'umuykachachejta chinkachejmanri? Pitaj kasqa chay mana diosniyoj runa, 
kawsaj Diospa soldadonkunaj contrankupi sayaykunanpajri? nispa. 

27Paykunataj, ñawpajta imatachus nisqankuta kikillantataj Davidman 
willarqanku, pichus Goliatta wañuchejman, kuraj kamachej imatachus qonanta 
nisqanta. 

28Davidpa kuraj kaj wawqen Eliabtajrí soldadokunawan parlasqanta uyarispa, 
Davidpaj phiñarikorqa, nerqataj: Imamantaj kayman jamorqankiri? Pimantaj 
pisi ovejakunata ch'in pampapi saqerqankiri? Noqa rejsiyki machu machu 
kasqaykita, sajra sonqo kasqaykitapis. Qanqa maqanakuta qhawanaykiraykulla 
jamunki, nispa. 

29Davidtaj kuticherqa: Kunan imatataj noqa ruwasqaniri? Manañachu 
parlarikullaytapis atiyman? nispa. 

30Chantá kuraj kaj wawqenmanta ithirispa, David wajtañataj tapurerqa. Chay 
soldadopis, ujkuna imatachus nisqankuta, kikillantataj nerqa. 

31Davidpa parlasqanta uyarejkunarí Saulman rispa willamorqanku, Saultaj 
payta wajyacherqa. 

32Chantá Davidqa Saulta nerqa: Ama jaqay filisteoraykoqa pipis 
manchachikuchunchu. Noqa jaqay runawan maqanakoj risaj, nispa. 

33Saultajrí Davidta nerqa: Jaqay filisteowan maqanakoj mana riyta atiwajchu. 
Qanqa majt'illullaraj kanki, payrí wayna kasqanmantapacha maqanakuyman 
yachasqa kashan, nispa. 

34Chantá David Saulman kuticherqa: Noqaqa tataypa ovejankunata michishajtiy, 
sichus león, chayrí jukumaripis ovejata jap'ispa apashaj chayqa, 

35qhepanta rispa, siminmanta ovejata qhechoj kani. Noqaman 
phinkiykamuwajtintaj, k'akinmanta jap'ispa, wañuchinaykama wajtaj kani. 

36Ajinata noqaqa leontapis, jinallataj jukumaritapis wañuchej kani. Kay mana 
diosniyoj filisteotapis kikillantataj ruwasaj, Tata Diospa soldadonkunaj 
contrankupi sayaykusqanrayku. 

37Davidqa nillarqataj: Tata Diosqa leonpa siminmanta, jinataj jukumarej 
siminmantapis qhespichiwarqa. Jinallatataj kay filisteoj makinmantapis 
qhespichiwanqa, nispa. Chantá Saúl nerqa: Riy ari, Tata Diostaj yanapasuchun, 
nispa. 

38Chantá Saulqa paypa maqanakunan p'achata Davidman p'achallichinankuta 
kamacherqa. Davidpa umanman broncemanta ruwasqa monterata 
churarqanku, uj unkutawan ima. 

39Chantá Davidqa chumpinman uj espadata wataykukorqa. Ajina p'achallisqa 
kaspataj, thaskiyta munarqa. Chaywanpis mana chayman yachasqa 
kasqanrayku, Saulta nerqa: Kay jina p'achawan mana puriyta atinichu, mana 
chayman yachasqa kasqayrayku, nispa. Chantá Davidqa churasqanku p'achata 
lluch'ukaporqa. 

40Chantá varanta oqhariykukuspa, wayq'omanta llosq'o rumita phishqata 
ajllakorqa, wayaqanmantaj churaykorqa. Chantá makinpi warak'an jap'irisqa 
jatunkaray filisteowan maqanakoj rerqa. 

41Jinallataj filisteo Goliatpis pisimanta pisi Davidwan maqanakoj 
qayllaykamullarqataj, jark'akuna escudonta apaykachapojnintaj ñawpaqenta 
risharqa. 

42Filisteo Goliattajrí, David waynallaraj chantá alajitu kasqanta rikuspa, 
manakajpaj qhawarqa. 

43Chantá Davidta nerqa: Noqaqa alqochu kani k'aspiwan maqanakoj 
jamunawaykipaj? nispa. Jinata niytawantaj, filisteoqa diosninpa sutinpi Davidta 
maldicerqa. 

44Filisteoqa nillarqataj: Jamuy kayman. Noqaqa aychaykita suwintukunaman, 
jinataj aychata mikhoj animalkunaman qaraykusaj, nispa. 

45Davidtajrí Goliatman kuticherqa: Qanqa espadawan, lanzawan, juch'uy 
lanzawan ima jamushawanki. Noqatajrí Tukuy Atiyniyoj Tata Diospa sutinpi 

jamushayki. Payqa Israelpa soldadonkunaj Diosnin. Paypaj má qanqa ajina 
millayta rimarqanki. 

46Kunanpacha Tata Diosqa qanta atipayta yanapawanqa, noqataj 
wañuchisqayki, umaykitataj qholurparisqayki. Jinataj tukuy filisteokunaj 
ayankuta suwintukunaman, aycha mikhoj animalkunamanwan qarasaj. 
Jinamanta tukuy yachanqanku Israel ukhupi Dios kasqanta. 

47Kaypi tukuy tantasqa runakunapis yachallanqankutaj Tata Diosqa mana 
espadawanchu, nitaj lanzawanchu atipachisqanta. Kay maqanakoyqa Tata 
Diospatamin, paytaj qankunata atipaykuyta yanapawasqayku, nispa. 

48Chantá filisteoqa Davidwan maqanakoj qayllaykorqa. Davidpis usqhayllata 
filisteowan maqanakoj phawarerqa. 

49Chantá Davidqa wayaqanmanta uj rumita orqhorqa, chay rumiwan 
warak'aspataj, filisteoj frentenpi jap'irparicherqa. Chay rumi frentenpi 
sat'ikojtintaj, filisteoqa uyamanta pampaman choqakorqa. 

50Ajinata Davidqa Goliatta atiparqa. Uj warak'allawan, uj rumillawan Davidqa 
payta wañurparicherqa. Mana espadayoj kasparí, 

51Davidqa filisteoj patanman phinkiykorqa. Chantá Goliatpa espadanta 
orqhoytawan, ujkama wañurparichispa, umanta qholurparerqa. Filisteokunaqa 
sumaj maqanakoj runankuta wañusqata rikuspa, ayqerikaporqanku. 

52Chantá Judá jatun ayllumanta, jinataj Israel suyumanta kajkunapis qhaparispa, 
Gat llajtaman yaykunakama chantá Ecronman yaykuna chaynejkama 
filisteokunata qhatiykorqanku. Sagarayinmantapacha Gatman, chantá 
Ecronman rina ñan patapi filisteokunaj ayanku wijch'u wijch'ulla kasharqanku. 

53Chantá israelitakunaqa filisteokunata qhatiykusqankumanta kutirimuspa, 
filisteokunaj jarankupi tukuy imankuta apakaporqanku. 

54Aswan qhepaman Davidqa Goliatpa umanta Jerusalenman aparqa, 
armankunatataj David jap'ikaporqa. 

55David chay filisteowan maqanakoj rishajtin, Saulqa soldadokunata kamachej 
Abnerta tapusqa: Abner, pitaj jaqay waynaj tatanri? nispa. 

56Abnertaj kutichisqa: Tiluyki kuraj kamachejníy, mana yachanichu, nispa. Kuraj 
kamachejtaj nisqa: Mana yachaspaqa, tapurakamuy pejpa churinchus kasqanta 
yachanaykipaj, nispa. 

57David filisteota wañuchiytawankama, chay runaj uman aysarisqa 
kutimushajtin, Abnerqa Davidta Saulman pusarqa. 

58Saultaj taporqa: Waynuchitu, pejpa churintaj kankiri? nispa. Davidtaj 
kuticherqa: Belenpi tiyakoj kamachiyki Yeséj churin kani, nispa. 



614 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

1 Samuel 18 

Jonatanwan, Davidwan ima uj tratota ruwanku 

1David Saulwan parlayta tukusqantawan, Jonatanqa Davidta mayta 
q'ayachakuyta qallarerqa. Chayrayku Davidta pay kikinta jinapuni munakorqa. 

2Saultaj, chay kikin p'unchaypacha Davidta payta yanapananpaj qhepacherqa, 
manañataj tatanpa wasinman kutipunanta munarqachu. 

3Chantá Jonatanwan, Davidwan ima uj tratota ruwarqanku, Jonatán Davidta 
may jinata munakusqanrayku. 

4Chay jawa Jonatanqa ponchonta, ujnin p'achantawan ima Davidman qorqa. 
Jinallataj espadanta, flechana arconta, qaramanta chumpintawan ima 
qollarqataj. 

5Davidqa, Saúl maymanchá kachaj, chayman rej, tukuy imatataj allintapuni 
ruwaj. Chayrayku Saulqa Davidta soldadonkunata kamachinanpaj churarqa. 
Davidtaj tukuy runapaj, jinallataj Saulpata soldadonkunata kamachejkunapajpis 
manchay munasqa karqa. 

Saulqa Davidta chejnikun 

6David jatunkaray filisteota wañuchisqanmanta qhepata soldadokuna 
kutimpushajtinku, tukuy llajtamanta warmikuna kuraj kamachej Saulta taripaj 
llojserqanku, kusiymanta takispa, tususpa, tukuy imaymana tocanakunata 
tocarispa ima. 

7Warmikunataj tusoj jina ajinata takerqanku: Saulqa waranqa runakunata 
wañucherqa, Davidtaj chunka waranqata, nispa. 

8Saulrí ajinata takejta uyarispa, sinch'ita phiñakuspa, nerqa: Davidta ninku 
chunka waranqa runakunata wañuchisqanta. Noqatarí niwanku waranqallata 
wañuchisqayta. Kuraj kamachejninkuta jina churaykukunallankuña kashan, 
nispa. 

9Chaymantapacha Saulqa Davidta sajra ñawiwan qhawayta qallarerqa. 

10Q'ayantin Diospa kachamusqan millay espiritoqa Saulman yaykorqa, paytaj 
kamachinan wasi ukhupi pawisqa jina purerqa. David ñawpaj kutipi jina arpata 
tocasharqa, Saultaj uj lanzata makinpi jap'isharqa. 

11Jinallaman Saulqa lanzata ujllata choqarqa, Davidta jap'ichispa perqaman 
sat'iykuyta yuyaspa. Davidtajrí iskay kutikama Saulpa choqasqan lanzamanta 
llusp'erqa. 

12Saultajrí, Dios payta saqerpayasqanta yachakuspa, Davidmanta 
manchachikorqa, imajtinchus Tata Diosqa Davidta yanapasqanta repararqa. 

13Chayrayku mana paywan khuska kananta munaspa, Davidta 1.000 
soldadokunata kamachinanpaj churarqa. Davidtaj soldadonkunawan 
maqanakuman rejtaj, kutimojtaj. 

14Chaywanpis Tata Dios Davidta yanapasqanrayku, tukuy ima ruwasqanpi 
allillanpuni rerqa. 

15Chayrayku Saulqa Davidta astawan manchachikorqa, tukuy imapi allin 
risqanrayku. 

16Chaywanpis israelitakuna, jinataj Judamanta kajkuna Davidta munakorqanku, 
pay kamachejninku jina maqanakuman llojsishajtinku chayrí kutimpushajtinku 
pusasqanrayku. 

David Saulpa ususinwan casaran 

17Uj kuti Saulqa Davidta nerqa: Kuraj kaj ususiy Merabwan casarachisqayki. 
Chaypajqa qan maqanakupaj wapu kanayki tiyan, Tata Diospa sutinpi 
maqanakupipis sumajta maqanakoj kanayki tiyan, nispa. Ajinata nispa, Saulqa 
yuyasharqa filisteokuna maqanakupi Davidta wañuchinankuta, manataj 
paychu. 

18Davidtajrí Saulman kuticherqa: Kuraj kamachejpa tolqan kanaypaj, noqaqa 
mana imachu kani, nitaj tataypa ayllunpis Israel suyupi ancha rejsisqachu, nispa. 

19Chaywanpis mayk'ajchus Merabta Davidwan casarachinan p'unchay 
chayamojtin, Saulqa ususinta Mejolá llajtamanta Adrielwan casaracherqa. 

20Saulpa ujnin kaj ususin Micaltajrí Davidta munakorqa. Chayta Saulman 
willajtinkutaj, payqa mayta kusikorqa. 

21Saúl yuyasharqa Davidta ususinwan casarachejtin, Davidqa filisteokunawan 
maqanakushajtin wañuchisqa kananta. Chayrayku Saulqa ujtawan Davidta 
nerqa: Kunanqa tolqaypuni kanki, nispa. 

22Chantá Saulqa kamachinkunata nerqa: Qankuna sapallanpi Davidta niychej: 
Kuraj kamachejqa maytapuni munakusunki, jinallataj tukuy kamachinkunapis. 
Kuraj kamachejpa tolqan kayta munallayña, nispa. 

23Saulpa kamachinkuna Davidman chay tukuyta willajtinku, David kuticherqa: 
Yuyankichejchu kuraj kamachejpa tolqan kayqa pujllakunalla kasqanta? Noqaqa 
pisi tiyapuyniyoj mana kasu ruwana kani, nispa. 

24Chantá Saulpa kamachinkunaqa David imatachus nisqanta Saulman 
willamorqanku. 

25Saulrí munasharqa filisteokuna Davidta wañuchinankuta, chayrayku nerqa: 
Willaychej ususiymanta mañaqata apamunawantaqa, pachaj filisteokunata 

wañuchispa, apamuwachun phichilunkumanta qaritanta khuchusqata, chaywan 
awqaykunamanta pagachikunaypaj, nispa. 

26Saulpa yanapajninkuna imatachus Saúl nisqanta Davidman willamorqanku. 
Davidtaj umachakorqa, ajinamanta kuraj kamachejpa tolqan kanaqa walej 
kasqanta. Chantá manaraj kuraj kamachej nisqan p'unchay chayamushajtin, 

27Davidqa soldadonkunata pusariykukuspa, iskay pachaj filisteokunata 
wañuchimorqa. Jinaspataj, phichilunkumanta llint'akoj qaranta khuchuspa, 
kuraj kamachejman aparqa, jaywarqataj tolqan kananpaj. Chantá Saulqa ususin 
Micalta Davidwan casaracherqa. 

28Saulqa repararqa Davidwan Tata Dios kasqanta, ususin Micaltaj sinch'ita 
munakusqanta ima. 

29Chayrayku Davidta astawan manchachikorqa. Saulqa wañunankama wiñaypaj 
Davidta awqanpaj qhawarqa. 

30Filisteokunaj kurajninkukuna sapa kuti maqanakoj llojsimojtinku, Saulpa waj 
kamachinkunamanta nisqaqa Davidpuni astawan paykunata atipaj. Chayrayku 
Davidqa tukuypaj manchay respetowan qhawasqapuni karqa. 

1 Samuel 19 

Saulqa Davidta wañuchiyta munan 

1Chantá Saulqa churin Jonatanta, tukuy yanapajninkunatawan ima kamacherqa 
Davidta wañuchinankuta. Jonatanrí Davidta mayta munakusqanrayku, 

2chayta payman willamorqa: Tatay Saulqa wañuchisuyta munan. Q'ayaqa allinta 
qhawakuspa purinki. Maynejllapipis sumajta pakakuy. 

3Noqataj tataywan khuska, maynejpichus qan kashanki, chaynejta 
puriykacharej jamusqayku. Chantá qanmanta paywan parlasaj, imachus 
kasqantataj qanman willasqayki, nispa. 

4Jinataj Jonatanqa Davidmanta allinta Saulman parlaspa, nerqa: Kuraj 
kamachejníy, kamachiyki Davidtaqa ama ima sajratapis ruwaychu, 
imaraykuchus payqa mana ima mana allintapis qantaqa ruwasunkichu. 
Astawanpis tukuy ruwasqanqa allinpuni qanpaj karqa. 

5Payqa wañuyta mana manchachikuspa, chay jatunkaray filisteota wañucherqa. 
Chay jinamanta Tata Diosqa tukuy israelitakuna filisteokunata atipananchejpaj 
yanapawarqanchej. Chayta rikuspa, mayta kusikorqanki. Chantá, imaraykutaj 
kunan mana juchayoj Davidta wañuchiyta munashankiri? nispa. 

6Chantá Saulqa churin Jonatanpa nisqanta uyarispa, qhaparerqa: Tata Diospa 
sutinrayku tiluni: Davidta mana wañuchisajchu, nispa. 

7Chaypacha Jonatanqa Davidta wajyaspa, imatachus parlasqankuta willarqa. 
Chaymantataj Saulman payta pusarqa. Ajinamanta ñawpajta jina Davidqa Saulta 
yanapaspallapuni karqa. 

8Ujtawan maqanaku qallarejtin, Davidqa filisteokunaj contrankupi maqanakoj 
llojserqa, paykunatataj atipaykorqa. Filisteokunaqa maytapuni 
atipaykuchikuspa, Davidmanta ayqerqanku. 

9Chantá Tata Diospa kachamusqan uj millay espíritu Saulman watej 
jamullarqataj. Saulqa wasinpi tiyasqa kasharqa, makinpi lanza jap'irisqa, 
Davidtaj arpata tocapusharqa. 

10Chantá Saulqa ujtawan Davidta lanzawan perqaman sat'iykuyta munarqa, 
Davidtajrí uj ladoman polqarqa. Lanzataj perqallaman sat'ikorqa. Chay kikin 
ch'isipachataj Davidqa ayqekorqa. 

Micalqa Davidta ayqeyta yanapan 

11Chantá chaypachapacha Saulqa kamachinkunata nerqa, Davidpa wasinman 
rispa, sumajta wateqanankuta, q'ayantin paqarin payta wañuchinankupaj. 
Warmin Micaltajrí Davidman willarqa: Manachus kunan ch'isi ayqekunki 
chayqa, q'ayapaj wañusqa rikhurinki, nispa. 

12Chantá usqhayllata Micalqa Davidta ventananejta urayk'ucherqa. Jinamanta 
David ayqerqa. 

13Chaymantataj Micalqa Davidpa puñunanman uj lantita churaykorqa, 
sawnananmantaj cabra millmamanta ruwasqata churaykorqa. Chantá uj 
qhatanawan qhataykorqa. 

14Maypachachus Saulpa kamachinkuna Davidta jap'inankupaj wasinman 
chayarqanku chaypacha, Mical nerqa, Davidqa onqosqa kashasqanta. 

15Chantá Saulqa runankunata watej Davidta mask'aj kachallarqataj: Onqosqapis 
kachun, kayman apamuwaychej kunanpacha wañuchinaypaj, nispa. 

16Saulpa kachasqankunataj Davidpa wasinman yaykuspa, puñunanpi uj 
lantillata tarerqanku, cabra millmamanta awasqawan uman chaypi 
sawnanaykuchisqata. 

17Chantá Saulqa ususin Micalta nerqa: Imaraykutaj kay jinata q'otiyawankiri? 
Imajtintaj awqayta ayqeyta yanaparqankiri? nispa. Micaltaj kuticherqa: Pay 
niwarqa: Ayqeyta yanapaway, manachayqa qanta wañuchisqayki, nispa. 

18Ajinata Davidqa Ramá llajtapi Samuelpaman ayqerqa, chantá Saúl payta 
imatachus ruwasqanta Samuelman willakorqa. Chantá Davidwan, 
Samuelwanqa Nayotman tiyakoj rerqanku. 

19Chantá runakuna Saulman willarqanku Davidqa Nayotpi Ramá llajtapi 
kashasqanta. 

20Chaypacha Saulqa Davidta jap'imunankupaj soldadokunata kacharqa. Saulpa 
kachasqankunatajrí Ramá llajtaman chayaspa, Samuelta, uj mashkha 
sut'inchajkunawan Diosmanta sut'inchashajta rikorqanku. Chay 
sut'inchajkunataqa Samuel pusaykachasharqa. Jinallaman Diospa Espiritonqa 
Saulpa kachasqankunamanpis jamorqa. Chantá paykunapis Diosmanta 
sut'inchajkuna jina sut'inchashallarqankutaj. 

21Saúl chayta yachaspa, waj soldadokunatañataj kacharqa. Paykunapis 
Diosmanta sut'inchajkuna jinallataj sut'incharqanku. Kinsa kaj kutipi Saulqa 
wajkunatañataj kachallarqataj. Paykunapis Diosmanta sut'inchajkuna jinallataj 
sut'incharqanku. 

22Chaymantaqa kikin Saulñataj Ramá llajtaman kachaykukorqa. Chantá Secupi 
jatun pujyu chaynejman chayashaspa, Saúl tapurikorqa: Samuelwan, Davidwan 
ima maypitaj kashankuri? nispa. Uj runataj kuticherqa: Ramá llajta qayllapi, 
Nayotpi kashanku, nispa. 

23Chantá Saulqa Ramá llajtapi Nayotman kachaykukorqa. Jinapi ñanta rishajtin, 
paymanpis Diospa Espíritun jamullarqataj. Chantá Saulqa Diosmanta sut'inchaj 
jina sut'inchaspa, Ramá llajtapi Nayotman chayanankama rillarqapuni. 

24Chaymantataj maypichus Samuel kasharqa, chayman chayaspa, Saúl p'achanta 
lluch'ukuspa, ukhu p'achallanwan qhepakorqa. Jinaqa tukuy p'unchaynintin, 
jinataj ch'isinpis Samuelpa ñawpaqenpi Diosmanta sut'inchaj jina sut'inchaspa 
karqa. Chaymantapacha kay jina nisqa karqa: Saulpis Diosmanta 
sut'inchajllatajchu tukupusqa? nispa. 

1 Samuel 20 

Jonatán Davidta yanapan 

1Chantá Davidqa Ramá llajtapi kaj Nayotmanta ayqespa, Jonatán kasharqa, 
chayman chayarqa. Chantá payta nerqa: Imatataj noqa ruwasqaniri? Imataj 
juchay kasqari? Imapitaj tataykej contranta juchallisqani wañuchiwayta 
munaspa mask'anawanpajri? nispa. 

2Chantá Jonatán kuticherqa: Chayqa mana jinachu kanqa. Mana 
wañuchisonqachu. Yachanayki tiyan, tatayqa mana imatapis ruwanchu mana 
willawaspaqa, juch'uypis kachun, chayrí jatunpis kachun. Imaraykutaj tatayqa 
kayta pakawanmanri? Chayqa mana jinachu kanqa, nispa. 

3Davidtajrí nillarqapuni: Tataykeqa yachan qanwan noqawan sumajta 
kawsakusqanchejta. Chayrayku mana willasunkichu ama qan llakikunaykipaj. 

Tata Diospa sutinrayku, qanpa sutiykiraykupis tiluni wañuy patapi kashasqayta, 
nispa. 

4Chantá Jonatán taporqa: Imatataj munanki qanpaj ruwapusunaytari? nispa. 

5Davidtaj Jonatanman kuticherqa: Q'aya p'unchayqa mosoj killa raymi kanqa, 
noqataj kuraj kamachejwan khuska mikhunay kashan. Ama jinachu kay, 
saqeriway ch'inman rispa, minchha tardekama pakakamunayta. 

6Tatayki noqata watukuwajtenqa, ninki: Nirikuwarqa saqenayta Belén 
llajtanman usqhayllata rinanpaj, chaypi tukuy ayllun sapa wata jaywanata 
Diosman jaywananku kasqanrayku, nispa. 

7Sichus walej, nisonqa chayqa, niyta munan walejlla kanayta. Phiñarikonqa 
chayrí, qan yachanki wañuchiwaytapuni munashasqanta. 

8Ajinaqa khuyaspa yanapaway kamachiyki kasqayrayku, Tata Diospa 
ñawpaqenpi noqawan qanwan tratota ruwasqanchejrayku. Noqajtapunichus 
juchay kashan chayrí, qan kikiyki wañuchiway. Ama tataykimanrajchu apaway, 
nispa. 

9Jonatantaj Davidman kuticherqa: Ama chaytaqa yuyallaypischu. Sichus tatay 
wañuchisuytapuni munashasqanta yachasaj chayqa, willasqayki, nispa. 

10Chantá David taporqa Jonatanta: Pitaj willawanqa, tatayki phiñasqa 
parlasojtinri? nispa. 

11Jonatantaj kuticherqa: Jaku, ch'innejman llojsina, nispa. Iskayninkutaj 
ch'innejman llojserqanku. 

12Chaypitaj Jonatanqa Davidta nerqa: Israelpa Tata Diosninpa uyarinanta 
tiluspa, niyki: Q'aya minchha kunanta jina willasqayki. Tatayta tapuspa, 
yachasajña imatachus ruwayta yuyashasqanta. Sichus qanpaj walejllata 
parlanqa chayqa, willachisqayki. 

13Sitajchus tatay wañuchisuytapuni munasqanta yachaspa, mana 
willaykimanchu, nitaj ayqeyta yanapaykimanchu chayqa, Tata Diosqa mana 
khuyarikuwaspa ñak'arichiwachun. Tata Diostaj yanapasuchun, imaynatachus 
tatayta yanaparqa, ajinata. 

14Chaykama kawsasajraj chayqa, imaynatachus qanta Tata Dios khuyasunki, 
ajinallatataj qanpis khuyarikuwanki. Wañupusaj chayrí, 

15wawaykunata khuyallankipuni. Tata Dios tukuynin awqaykikunata kay 
pachamanta chinkachinman chaypis, aylluyta ama qhawarparinkichu, nispa. 

16Chaypacha Jonatanqa Davidwan tratota ruwarqa: Tata Diosqa Davidpa tukuy 
awqankunamanta cuentata mañachun, nispa. 

17Chantá Jonatanwan, Davidwan ima ujtawan tilorqanku, imaraykuchus 
Jonatanqa Davidta pay kikinta jina munakorqa. 

18Jonatán nillarqataj: Q'ayaqa mosoj killa raymi kanqa, qanpa tiyanaykitaj 
ch'usajlla kajtin, watukusonqanku. 

19Kinsa kaj p'unchaypiraj astawan watukusonqanku. Chayrayku ripuy, qayna 
maypichus pakakorqanki, chayman. Q'aya minchhataj Ezel rumi qayllapi 
suyawanki. 

20Noqataj chaynejman rispa, arcowan kinsa flechakunata kacharisaj, imatapis 
jap'ichiyta munashayman jina. 

21Chantá uywaqeyta nisaj: Riy, flechakunata mask'amuy, nispa. Sitajchus noqa 
niyman: Qanmanta aswan kaynejllapi kashan. Oqharispa, apamuway, nispa 
chayqa, ama manchachikuspa jamunki, imaraykuchus mana ni imata 
manchachikunayki kanqachu. Kaytaqa Tata Diospa sutinrayku tiluyki. 

22Sitajchus uywaqeyta nisaj: Flechakunaqa aswan jaqaypi kashanku, nispa 
chayqa, chaypacha sayarispa ripunki, imaraykuchus Tata Diospuni ripunaykita 
munan. 

23Kay tratota ruwasqanchejmantaqa wiñaypaj Tata Diospuni testigonchej 
kachun, nispa. 

24Chantá Davidqa ch'inman pakakoj rerqa. Mosoj killa raymi chayamojtintaj, 
kuraj kamachej Saulqa mikhunanpaj tiyaykorqa. 

25Kuraj kamachejqa perqa qayllanejpi, maypichus tiyayta yachaj chaypi 
tiyaykukorqa. Jonatanrí kuraj kamachejpa chimpannejpi tiyaykorqa. Abnertaj 
Saulpa ladonpi tiyarikorqa. Davidpa tiyanantajrí ch'usajpacha karqa. 

26Chay p'unchaypi Saulqa mana imatapis nerqachu. Jinapis sonqonpi nisharqa: 
Ichapis juchallin, manataj llimphupajchu qhawasqa kaspa mana jamunchu, 
nispa. 

27Killa qallariymanta q'ayantinpis, Davidpa tiyananqa ch'usajllapuni kasharqa. 
Chaypacha Saulqa churin Jonatanta taporqa: Imaraykutaj Yeséj churin David 
mana qayna mikhoj jamunchu, nitaj kunanpisri? nispa. 

28Jonatantaj payman kuticherqa: Davidqa Belenman rejta saqerinayta 
maytapuni nirikuwarqa. 

29Pay niwarqa: Ama jinachu kay, Belenman rejta saqeriway, imaraykuchus 
llajtaypi aylloyqa uywa ñak'asqata q'olachispa jaywayta yachanku, wawqeytaj 
kamachiwarqa rinayta. Chayrayku aylluyta waturikoj rinaypaj 
kacharinawaykita nirikuyta munayki, nispa. Chayrayku kuraj kamachejníy, 
Davidqa qanwan mikhoj mana jamunchu, nispa. 

30Chantá Saulqa sinch'ita Jonatanpaj phiñarikuspa, nerqa: Qanqa qhencha 
warmej wawan kanki. Manachu noqa yachani Yeséj churin Davidwan 
manchayta kawsakusqaykichejta? Chayqa qanpaj p'enqay, jinataj 
mamaykipajpis. 

31Yeséj churin kay pachapi kawsanankamaqa, kawsanayki, jinataj kuraj 
kamachej kanaykipis mana yachakonqachu. Ajinaqa Davidta mask'amojta 
kachaspa kayman pusachimuy, imaraykuchus wañunanpuni tiyan, nispa. 

32Jonatantajrí tatan Saulman kuticherqa: Imaraykutaj pay wañonqari? 
Imatapunitaj ruwasqari? nispa. 

33Chantá Saulqa lanzanta oqharispa, Jonatanman choqaykorqa. Chayta rikuspa, 
Jonatanqa repararqa tatanqa Davidta wañuchiytapuni munashasqanta. 

34Chantá Jonatanqa manchay phiñasqa sayarerqa, manataj qhepan kaj raymi 
p'unchaypi imatapis mikhorqachu. Payqa Davidmanta sinch'ita llakikusharqa, 
tatan Saúl Davidpaj millayta rimasqanrayku. 

35Q'ayantin paqarintaj Jonatanqa uj majt'illo pusarisqa ch'innejman llojserqa, 
ima phanitachus Davidwan tinkunanku karqa, chayta jina. 

36Chantá majt'illota kamacherqa: Arcowan kay flechakunata kacharisqayta 
usqhayta t'ijuspa, mask'amunki, nispa. Chantá majt'illo phawarispa rishajtintaj, 
Jonatán sinch'itapuni arcowan flechata kacharerqa paymanta astawan karuman 
rinanpaj jina. 

37Chantá majt'illo, maypichus flecha kasharqa chayman chayashajtin, Jonatán 
jatunmanta qhaparerqa: Flechaqa qanmanta aswan jaqaypiraj kashan, nispa. 

38Uj kutitawan Jonatanqa majt'illota qhaparillarqataj: Aswan usqhayta riy, ama 
sayaychu, nispa. Jonatanpa uywasqantaj flechakunata oqharispa, patronnin 
Jonatanman apamorqa. 

39Majt'illoqa mana imatapis repararqachu. Jonatanwan, Davidllawan imachus 
kashasqanta yacharqanku. 

40Chantá Jonatanqa majt'illoman arconta, flechakunatawan jaywaspa, nerqa 
chaykunata apaspa, llajtaman kutipunanta. 

41Majt'illo ripojtinkama, Davidqa pakakusharqa, chaymanta llojsimuspa, 
Jonatanpa ñawpaqenpi kinsa kutita pampakama k'umuykukorqa. Chaymantataj 
ojllanaykukuspa, iskayninku waqanakorqanku, Davidpa sonqon 
tiyaykunankama. 

42Chaymanta Jonatanqa Davidta nerqa: Ama llakikuspalla ripuy. Tilusqanchejqa 
Tata Diospa ñawpaqenpimin karqa. Tata Dios chaymanta yachan qanwan 
noqawan wiñaypaj kawsakunanchejpaj, jinallataj qanpa mirayniykiwan, noqaj 
mirayniywanpis kawsakunankupaj, nispa. 

42b (21.1) Chantá Davidqa riporqa, Jonatantaj llajtaman kutiporqa. 

1 Samuel 21 

David Saulmanta ayqekun 

1 1 (2) Chaymanta Davidqa Nob llajtapi sacerdote Ajimelecpaman rerqa. Payqa 
mancharisqa Davidwan tinkukoj llojsimuspa, nerqa: Imaraykutaj sapallayki 
jamunki, nitaj pipis qanwan jamunchuri? nispa. 

2 2 (3) Davidtaj kuticherqa: Kuraj kamachejqa uj ruwanayojta kachamuwarqa, 
niwarqataj imapajchus kachamuwasqanta, jinallataj imatachus 
kamachiwasqantapis ni pi yachananta. Noqataj runaykunata maynejpichus 
suyanawankuta niniña. 

3 3 (4) Kunan, imataj mikhunapaj tiyapusunkiri? Qoriway ari phishqa t'antata, 
chayrí imachus kapususqanta, nispa. 

4 4 (5) Sacerdotetaj Davidman kuticherqa: Mikhuna t'antaqa mana kapuwanchu, 
Diospaj t'aqasqa t'antalla tiyan.  Jinatapis qosqayki sichus runaykikuna kay 
p'unchaykuna mana warmiwan puñuykorqanku chayqa, nispa. 

5 5 (6) Chantá David Sacerdoteman kuticherqa: Ama chaymanta llakikuychu. 
Sapa kuti maqanakoj llojsinaykupajqa warmiykuwan mana puñuykuykuchu. 
Kay kutipi noqayku mana maqanakojchu llojsimuyku chaypis, runaykunaqa 
mana warminkuwan puñuykorqankuchu. Chayrayku paykunaqa Diosman 
qayllanankupaj jina llimphuchasqa kashanku, nispa. 

6 6 (7) Ajinaqa sacerdote Tata Diospaj t'aqasqa t'antata Davidman jaywarqa, 
chay t'antalla chaypi kasqanrayku. Chay p'unchayllaraj altar chaymanta 
orqhomusqanku waj q'oñi t'antata churanankupaj. 

7 7 (8) Chaywanpis Saulpa ujnin kaj kamachin, Doeg sutiyoj, Diosta yupaychana 
toldopi chaypachallataj kashasqa, chaypi qhepakunan kasqanrayku. Payqa 
Edom llajtayoj karqa, Saulpa michejninkunatataj kamachej karqa. 

8 8 (9) Chantá Davidqa Ajimelecta tapullarqataj: Manachu lanza, chayrí 
espadallapis tiyapusunkiman? Kuraj kamachejpa kamachisqan usqhayllata 
kasuna kasqanrayku mana tiempo karqachu espadayta, nitaj armaytapis 
oqharikamunaypaj, nispa. 

9 9 (10) Sacerdotetaj kuticherqa: Elá nisqa vallepi filisteo Goliatta wañuchispa 
qhechusqayki espadalla kaypi kashan, unku wasapi uj llijllawan mayt'usqa 
kashan. Munanki chayqa, apakapuyta atinki. Chaylla tiyan, aswan mana kanchu, 
nispa. Chantá David kuticherqa: Chaymanta aswan sumajqa mana kanmanchu. 
Chayta qoway ari, nispa. 

10 10 (11) Chay p'unchaypacha Davidqa Saulmanta ayqespa, riporqa Gat 
llajtamanta kuraj kamachej Aquispaman. 

11 11 (12) Chantá kuraj kamachej Aquispa kamachinkuna nerqanku: Manachu 
payqa David, Israel suyoj kuraj kamachejnin? Manachu tususpa paymanta takej 
kanku: Saulqa waranqa runata wañucherqa, Davidtaj chunka waranqata, 
nispari? 

12 12 (13) Davidrí imatachus nisqankuta uyarispa, Gat llajtamanta kuraj 
kamachej Aquismanta sinch'ita manchachikorqa. 

13 13 (14) Chayrayku manapis yuyayninpichu kashajman jina tukorqa. Uma 
t'ojpisqaman tukuspa, wasi punkukunapi qhelqararqa, llawsantataj sunkhan 
chaynejta surucherqa. 

14 14 (15) Chaymanta kuraj kamachej Aquisqa kamachinkunata nerqa: Kay 
runata mana yuyayninpichu kashajta rikushaspaqa, imapajtaj 
pusamuwarqankichejri? 

15 15 (16) Mana yuyayninpi kashaj runakuna ashkha tiyan. Imapajtaj 
pusamuwankichej, mana yuyayninpi kashaj runa jina, imatapis ruwananpaj? 
Wasiymanta wijch'uychej, nispa. 

1 Samuel 22 

1Chantá Davidqa chaymanta ripuspa, Adulán chhanka jusk'uman pakakoj 
ayqerqa. Wawqenkuna, chantá tukuy ayllunpis chayta yachaspa, paywan 
ujchakoj rerqanku. 

2Paywan tantakullarqankutaj tukuy ñak'arichisqa kajkuna, manu kajkuna, 
llakiyniyoj kajkunapiwan. Davidtaj paykunaj kamachejninku karqa. Paywan 
khuska purej runakunaqa 400 jina karqanku. 

3Chaynejmantapacha Davidqa Moab suyupi Mispá llajtaman rispa, Moab suyoj 
kuraj kamachejninta nerqa: Ama jina kaspa, tataywan, mamaywan ima 
qankunawan tiyarikuchunku ari, imatachus Tata Dios noqawan ruwananta 
yachanaykama, nispa. 

4Ajinamanta Davidqa tatan mamanta Moab suyupi kuraj kamachejman pusarqa, 
paykunataj chaypi tiyakorqanku David chhanka jusk'upi kanankama. 

5Chaypacha Diosmanta sut'inchaj Gadqa Davidta yuyaycharqa: Chay chhanka 
jusk'upi amaña qhepakuychu. Puririy, ripuytaj Judá jatun aylloj jap'iyninman, 
nispa. Davidtaj chaymanta ripuspa, Jaret nisqa monteman chayarqa. 

Saulqa Nob llajtapi sacerdotekunata wañuchin 

6Chaykama Saulqa Gabaapi kashaspa, uyarerqa Davidwan, runankunawan ima 
maypichus kashasqankuta. Saulqa lanzata jap'ispa, moqo patapi uj tamarindo 
sach'a urapi tiyasharqa, muyuyninpitaj kamachinkuna kasharqanku. 

7Chantá paykunata nerqa: Benjamín jatun ayllumanta kajkuna, uyariwaychej: 
Yuyankichejchu Yesejpa churin David, tukuy qankunaman jallp'akunata, uva 
huertakunatapis qonasuykichejta, jinallataj kamachejkunata, capitankunatapis 
churanasuykichejta? 

8Qankunaqa tukuyniykichej contraypi oqharikunkichej, manataj pipis 
willawarqankichejchu Yesejpa churinwan wawaywan tratota 
ruwasqankumanta. Ni mayqenniykichej noqamanta llakikunkichejchu. Nillataj 
pipis niwanchu Davidta contraypi wawallaytaj churasqanta, wañuchiwayta 
munaspa wateqanawanpaj, imaynatachus kunan ruwashan, ajinata, nispa. 

9Chantá Saulpa kamachinkunamanta kurajninku Edom llajtayoj Doeg nerqa: 
Noqa Yesejpa churinta rikorqani, Nob llajtaman rispa Ajitobpa churin 
Ajimelecwan parlashajta. 

10Ajimelectaj Tata Diosta Davidrayku taporqa. Chantá mikhunata qorqa, 
qollarqataj filisteo Goliatpa espadantapis, nispa. 

11Chantá Saulqa Ajitobpa churin sacerdote Ajimelecta, tukuy ayllunta, Nob 
llajtamanta tukuy sacerdotekunatawan wajyacherqa. Tukuyninku 
jamojtinkutaj, 

12Saulqa Ajimelecta nerqa: Ajitobpa churin, allinta uyariway, nispa. Ajimelectaj 
kuticherqa: Wiraqochi kamachejníy, nillaway, munasqaykita ruwanaypaj kaypi 
kashani, nispa. 

13Saultaj taporqa: Imaraykutaj qanwan, chantá Yesejpa churinwan ima 
contraypi oqharikunaykichejpaj parlarqankichejri? Qanqa t'antata, chantá uj 
espadatawan payman qosqanki. Davidraykutaj Tata Diosta tapurisqanki, noqaj 
contraypi oqharikunanpaj, wañuchiwayta munaspa wateqanawanpaj, 
imaynatachus kunan ruwashan, ajinata, nispa. 

14Ajimelectajrí kuraj kamachejman kuticherqa: Mayqentaj tukuy 
yanapajniykikunamanta David jina mana wasanchaj runari? Payqa tolqayki 
kanpis, chay jawarí soldadokunaj kuraj kamachejninku, kamachinayki wasipitaj 
manchay respetowan qhawasqari? 

15Kunallanchu payrayku Diosta tapuriyta yachasqani? Chayqa mana jinachu. 
Chayrayku wiraqochíy, ama noqa kamachiykita, nitaj aylluytapis qhasimanta 
juchachaychu, imaraykuchus noqaqa mana imatapis chaymanta yachanichu, 
nispa. 

16Saultajrí nerqa: Mana, Ajimélec. Qanqa wañunkipuni, jinataj tukuy aylluykipis 
wañullanqankutaj, nispa. 

17Jinapi kuraj kamachejqa muyuyninpi kaj soldadokunata kamacherqa: Tata 
Diospa sacerdotenkunata wañuchiychej. Paykunapis Davidman kutisqa 
kashanku, imaraykuchus ayqeshasqanta yachashaspapis, mana 
willawarqankuchu, nispa. Soldadokunatajrí Tata Diospa sacerdotenkunata 
mana wañuchiyta munarqankuchu. 

18Chayrayku kuraj kamachejqa Edom llajtayoj Doegta kamacherqa: Paykunata 
wañuchiy, nispa. Doegtaj sacerdotekunaj contrankupi sayaykuspa, pusaj chunka 
phishqayojta wañucherqa. Paykunaqa linomanta ruwasqa unkuyoj 
kasharqanku. 

19Jinallataj Doegqa sacerdotekunaj llajtanku Nobman rispa, wañuchillarqataj 
qharikunata, warmikunata, wawakunata chantá ñuñoj wawakunatapis. 
Wañuchillarqataj bueykunata, burrokunata, ovejakunata ima. 

20Chaywanpis Ajimelecpa ujnin kaj churin Abiatarlla ayqekorqa, chayarqataj, 
maypichus David kasharqa, chayman. 

21Chantá Abiatarqa Davidman willarqa imaynatachus Saúl Tata Diospa 
sacerdotenkunata wañuchichisqanta. 

22Davidtaj Abiatarman kuticherqa: Noqa yacharqaniña Edommanta Doegqa 
Saulman willaykamunanta. Tukuy aylluyki wañusqankumanta noqamin 
juchayoj kani. 

23Kunanqa noqawan qhepakuy, amataj manchachikuychu. Pichus wañuchisuyta 
munajqa noqatapis wañuchiwayta munashallantaj. Noqawanqa mana pipis 
imanasonqachu, nispa. 

1 Samuel 23 

Davidqa Keila llajtata filisteokunamanta kacharichin 

1Uj kuti filisteokunaqa Keila llajtaman yaykuykuspa, eramanta trigota 
suwakaporqanku. Chaytataj Davidman willarqanku. 

2Davidtaj Tata Diosta tapurerqa: Filisteokunawan maqanakoj riymanchu? nispa. 
Tata Diostaj kuticherqa: Arí, rispa maqanakamuy, Keila llajtatataj 
kacharichimuy, nispa. 

3Davidpa soldadonkunatajrí nerqanku: Sichus kay Judá jap'iyllapiraj 
manchachikushanchej chayqa, astawanrajchari Keilaman rispa filisteokunaj 
contrankupi maqanakuspa manchachikusunman ari, nispa. 

4Chantá Davidqa ujtawan Tata Diosta tapullarqataj, Tata Diostaj kay jinata 
nerqa: Rillayña Keilaman, imaraykuchus noqaqa filisteokunata atipaykuyta 
yanapasqayki, nispa. 

5Davidtaj, soldadonkuna ima Keilaman purirerqanku. Chantá filisteokunaj 
contrankuta maqanakuspa, paykunata atipaykorqanku, tukuy 
uywankukunatataj qhechorqanku. Ajinata Davidqa Keilapi tiyakojkunata 
filisteokunaj makinkumanta kacharicherqa. 

6Chaykamarí Keila llajtapi Davidwan ujchakuyta munaspa, Ajimelecpa churin 
Abiatar Diospa munayninta watuna unkuta apariykukuspa rerqa. 

7Chaypachallataj Saulman willasqanku Davidqa Keilapi kashasqanta. Chayta 
uyarispa, Saulqa sonqonpi nerqa: Davidta jap'inaypaj Dios yanapashawan, 
imaraykuchus sumaj jatun punkuyoj llajtaman yaykun, manataj chaymanta 
ayqeyta atenqachu, nispa. 

8Chayrayku Saulqa tukuy soldadonkunata wajyacherqa, Keila llajtaman rispa, 
chaypi Davidta, soldadonkunata ima jap'inankupaj. 

9Davidtajrí Saúl payta jap'ej jamunayashasqanta yachaspa, sacerdote Abiatarta 
kamacherqa Tata Diosta tapuna unkuta apamunanta. 

10Davidtaj Tata Diosta nerqa: Tata Dios, Israelpa Diosnin, noqa yachani Saulqa 
Keila llajtaman jamunayashasqanta, noqarayku kay llajtapi tukuy tiyakojkunata 
wañuchinanpaj. 

11Saulqa mask'awaj jamonqapunichu? Chantá Keila llajtayojkuna payman 
jaywaykuwanqankuchu? Tata Dios, Israelpa Diosnin, mañakuyki 
willarinawaykita, nispa. Tata Diostaj kuticherqa: Saulqa jamonqapuni, nispa. 

12Chantá Davidqa Tata Diosta ujtawan tapullarqataj: Keila llajtayojkunaqa 
noqata, soldadoykunata ima Saulman jaywaykuwasqaykuchu? nispa. Tata 
Diostaj kuticherqa: Arí, jaywaykusonqachej, nispa. 

David ch'innejpi pakakun 

13Chaypacha Davidqa, tukuy soldadonkunawan ima Keila llajtamanta 
riporqanku chantá kaynejpi jaqaynejpi pakakuspa purerqanku. Tukuyninku 600 
jina karqanku. David Keila llajtamanta ayqesqanta Saulman willajtinku, manaña 
Keilaman rerqachu. 

14Chaymantapacha Davidqa Zif nisqa ch'innejpi, pakakunapaj jina orqorara 
cheqanejpi tiyakorqa. Saultaj sapa p'unchay payta mask'allarqapuni. 
Chaywanpis Diosqa tarinanta mana munarqachu. 

15Davidtajrí Zif nisqa ch'innejpi Horespi kashajtin, Saúl payta wañuchiyta 
munaspa jamushasqanta payman willarqanku. 

16Chaypacha Saulpa churin Jonatán Davidta watukoj Horesman rerqa, 
Diosllamanta jap'ikuspa kananta yuyaychananpaj. 

17Nerqataj: David, ama manchachikuychu. Tatayqa mana tariyta atisonqachu. 
Qanqa Israel suyupi kuraj kamachej kanayki tiyan, noqataj qanpa qhepaykipi 
kasaj. Chaytaqa tatay Saulpis yachan, nispa. 

18Chaypacha iskayninku Tata Diospa uyarinanta ujtawan tratota ruwarqanku. 
Chantá Jonatanqa wasinman kutiporqa, Davidtaj Horespi qhepakorqa. 

19Zif llajtayojkunarí Gabaa llajtaman rerqanku Saulwan parlanankupaj, chantá 
nerqanku: Davidqa noqaykoj jap'iyniyku ukhupi kashan. Jaquilá orqopi, Horeb 
chhankapi, ch'innejmanta uranejpi pakakushan. 

20Chayrayku kuraj kamachejniyku, sichus qan jamuyta munanki chayqa, 
jamullay, noqaykutaj Davidta jap'iysiyta yanapasqayku, nispa. 

21Saultaj kuticherqa: Tata Diosmin saminchasonqachej, noqata 
khuyakuwasqaykichejmanta. 

22Kunanqa riychej, allinta yachamuychej maynejpipunichus David 
pakakushasqanta, pichus payta rikusqantawan ima, imaraykuchus niwanku 
payqa manchay yuyayniyoj runa kasqanta. 

23Tukuy pakakunan jusk'uta allinta qhawankichej, walejta yachaspa 
willanawaykichejpaj. Chaymantaraj noqa qankunawan risaj. Chaynejpipunichus 
kashanman chayqa, jap'inaykama noqaqa tukuy Judá aylloj jap'iyninpi 
mask'asaj, nispa. 

24Chantá Zif llajtayojkunaqa Saulwan parlaytawan, llajtankuman kutiporqanku. 
Davidtajrí runankunawan ima Maón ch'innejpiña kasharqanku, uranejpi ch'in 
tiyan, chaypi. 

25Saulwan, soldadonkunawan ima payta mask'amoj rerqanku. Chayta Davidman 
willajtinkutaj, payqa Maón ch'in pampapi chhanka kashan, chayman urayk'orqa. 
Chayta yachaspataj, Saulqa Maón ch'in pampaman Davidta mask'aj rerqa. 

26Saulwan, soldadonkunapiwan ima orqoj uj lado kinrayninta risharqanku, chay 
orqoj wasantataj Davidwan, runankunapiwan, usqhay usqhayta 
rishallarqankutaj Saulmanta karunchakunankupaj. Chaywanpis Saulwan, 
soldadonkunawan ima Davidta, jinataj runankunatawan jap'inankupaj 
muyuykorqankuña. 

27Jinallapi uj runa Saulman willaj jamorqa: Kuraj kamachejníy, kunanpacha 
jamunayki tiyan, imaraykuchus filisteokunaqa Israel suyuman 
yaykuykamushanku, nispa. 

28Chantá Saulqa Davidta qhatiykachayta saqerparispa, filisteokunawan 
maqanakunanpaj kutiporqa. Chayrayku chay chhankaj sutenqa, Pakakuna 
chhanka, nisqa. 

29 29 (24.1) Chaymanta Davidqa Engadipi chhankarara cheqaman tiyakoj rerqa. 

1 Samuel 24 

Davidqa Saulta mana wañuchinchu 

1 1 (2) Saúl filisteokunata qhatiykusqanmanta kutimushajtin, willarqanku 
Davidqa Engadí ch'innejpiña kashasqanta. 

2 2 (3) Chantá Saulqa tukuy israelitakunamanta 3.000 soldadokunata ajllaspa, 
Davidta, chantá runankunatawan ima mask'aj kachaykukorqa. K'ita cabraj 
purinan orqopi mask'amorqa. 

3 3 (4) Purispa, oveja puñuchina kanchaman chayarqanku, chay qayllanejpitaj uj 
jatun qaqa jusk'u karqa. Chantá Saúl jisp'arikoj chay jusk'uman yaykuykorqa. 
Chayllapitaj Davidwan runankunawan ima pakakusharqanku. 

4 4 (5) Chantá Davidpa runankuna payta nerqanku: Kunan junt'akun: Awqaykita 
jaywaykusqayki, nispa Tata Dios nisusqanqa. Kunanqa Saulwan ruway 
imatachus munasqaykita, nispa. Davidtaj sayariytawan, misi chakillamanta 
qayllaykuspa, Saulpa ponchon jina qhatananmanta uj chhikanta k'uturparerqa. 

5 5 (6) Chaywanpis Davidta sonqon juchacharqa Saulpa p'achanta 
k'utusqanmanta. 

6 6 (7) Runankunatataj nerqa: Tata Diosqa amapuni munachunchu kuraj 
kamachejniypa contranpi oqharikunayta. Payqa Tata Dios ajllaspa 
churasqanrayku kuraj kamachej kashan, nispa. 

7 7 (8) Ajinata Davidqa Saulta ama wañuchinankupaj runankunata jark'arqa. 
Saultaj chay jusk'umanta llojsimuspa, ñanninta riporqa. 

8 8 (9) Chantá Davidqa Saulpa qhepanpacha llojsimuspa, jatunmanta 
qhaparerqa: Wiraqochíy, nispa. Saúl qhepaman qhawarejtintaj, Davidqa 
qonqoriykukuspa pampakama k'umuykorqa. 

9 9 (10) Chantá nerqa: Wiraqochíy, imaraykutaj kasuta ruwanki: Davidqa qanta 
mana allinta ruwasuyta munaspa mask'ashasunki, nispa nisqankutari? 

10 10 (11) Wiraqochíy, qan kikiyki rikunki, Tata Diosqa qanta imaynatachus 
makiyman churasusqanta. Chay jusk'upi kashajtiyki, noqaqa mana 
wañuchisuyta munarqanichu, aswanpis khuyarqayki: Kuraj kamachejtaqa mana 
wañuchiymanchu, imaraykuchus Tata Diospa churasqan, nispa. 

11 11 (12) Qhawariy tatáy, ponchoykimanta uj chhikanta k'utusqayta makiypi 
jap'ishani. Munaspaqa, qanta wañuchiykiman karqa. Kaywan qanqa 
umachakuy, wiraqochíy, noqaqa mana ima sajratapis ruwasuyta yuyasqayta, 
nitaj wasanchasusqaytapis, nillataj contraykipi juchallerqanichu. Chaywanpis 
qanqa wañuchinawaykipaj mask'awanki. 

12 12 (13) Qanwan noqawan pichus juchayoj kasqanchejta Tata Dioslla nichun. 
Imatachus ruwawasqaykimantaqa Tata Dioslla yachachun. Chaywanpis noqaqa 
mana jayk'ajpis kuraj kamachejniypa contranta makiyta oqharisajchu. 

13 13 (14) Ñawpa runakuna niyta yachanku: Sajra kajta ruwanaqa sajra 
runakunamanta jamun, nispa. Chayrayku noqaqa qanpa contraykipi ni jayk'aj 
oqharikusajchu. 

14 14 (15) Israel suyoj kuraj kamachejnin pejpa qhepantataj llojsimorqari? Pitataj 
qhatiykachashanri? Alqo wañusqatachu, chayrí pikitachu? Chaymin noqa kani. 

15 15 (16) Chayrayku Tata Dios iskayninchejmanta yachachun. Nichuntaj pichus 
juchayoj kasqanchejta. Payllataj qanmanta jark'akuwachun, nispa. 

16 16 (17) David parlayta tukojtin, Saulqa qhaparispa, nerqa: Qanqa waway 
Davidsina kankeqa, nispa. Chantá Saúl mayta waqarikorqa. 

17 17 (18) Saúl nillarqataj: Qanqa aswan cheqan runa kanki noqamanta nisqaqa. 
Sajra kajta ruwashasojtiypis, allin kajwan kutichishawanki. 

18 18 (19) Kunan yachayta qowanki noqaj allinniyta mask'asqaykita. Tata Dios 
makiykiman churashawajtinpis, qan mana wañuchiwarqankichu. 

19 19 (20) Cheqamanta ni pipis kanchu awqanta taripaspaña mana wañuchejqa. 
Chayrayku Tata Diosqa allin kajwan kutichipusuchun, noqawan kunan 
imatachus ruwasqaykimanta. 

20 20 (21) Kunantaj sut'ita yachani qan kuraj kamachej kanaykita, qan kuraj 
kamachej jina kashajtiykitaj, israelitakunata tukuy imapi allillan rinanta. 

21 21 (22) Tiluway ari Tata Diospa sutinrayku, qan mana wawaykunata, nitaj 
allchhiykunatapis wañuchinaykita, nitaj sutiytapis aylluy ukhumanta 
chinkachinaykita, nispa. 

22 22 (23) Davidtaj tilorqa, chaymantataj Saulqa wasiman kutiporqa. Davidwan, 
runankunawantaj pakakusharqanku, chay chhankaman ripullarqankutaj. 

1 Samuel 25 

Samuel wañupun 

1Samuel wañuporqa, chayraykutaj tukuy israelitakuna wañupusqanmanta 
waqanankupaj tantakorqanku. Ayantataj Ramá llajtapi kikin wasillanpitaj 
p'amparqanku. Chaymantataj Davidqa Parán nisqa ch'innejman riporqa. 

Nabal Davidta phiñachin 

2Maón llajtapi uj manchay qhapaj runa tiyakorqa, 3.000 ovejayoj, 1.000 cabrayoj. 
Jallp'antaj Carmel llajta qayllapi karqa. Chaypachataj Carmelpi ovejankunaj 
millmanta ruthuchisharqa. 

3Kay runaqa Calebpa ayllunmanta karqa, sutintaj Nabal. Payqa mana sonqoyoj 
runa, sajrataj karqa. Warmin Abigailtajrí allin yuyayniyoj, k'achita warmi karqa. 

4David ch'in pampapi kashaspa, uyarerqa Nabalqa Carmel llajtapi ovejankunata 
ruthuchishasqanta. 

5Chantá Davidqa kamachinkunamanta Carmelman chunkata kacharqa paypa 
sutinpi Nabalta napaykamunankupaj. 

6Kay jinatataj nicherqa: Kawsaqéy, allillan risuchun. Jinallataj qan, aylluyki, 
wasiykipi tukuy kaj chhikapis allillanta kawsakuychej. 

7Yachani millma ruthuypi kashasqaykita. Qanrí yachankiñachá michejniykikuna 
Carmelpi noqaykuwan kashajtinkoqa, mana imapi paykunata llakichisqaykuta, 
nitaj imatapis qhechusqaykuta. 

8Munaspaqa, michejniykikunata tapuriy. Paykuna astawan sut'inta 
willasonqanku. Chayrayku kunanqa kay waynakunamanta khuyarikunaykita 
mañarikuyki, imajtinchus raymi ruwanayki p'unchaypi chayamushasunku. Ama 
jina kaspa, kay waynakunaman, jinataj noqa wawayki jina Davidmanpis 
sonqoykej munasqanman jina imatapis qoriwayku, nispa. 

9Davidpa kamachinkunaqa Nabalman chayaspa, willarqanku Davidpa nisqanta, 
suyarqankutaj imatachus kutichinanta. 

10Nabaltajrí kuticherqa: Pitaj kasqa Davidri? Pitaj kasqa Yeséj churinri? Kunan 
tiempoqa ashkha wata runa patronninkumanta ayqerashanku. 

11Imaynatataj qoyman ruthojniykunapaj wakichisqay mikhunata, yakuta, 
aychata ima, maymantachus kasqankuta mana yachasqay runakunamanri? 
nispa. 

12Davidpa kamachinkunaqa ch'usaj makilla kutiporqanku. Davidman 
chayaspataj, Nabal imatachus nisqanta willarqanku. 

13Chantá Davidqa tukuynin runankunata kamacherqa: Tukuyniykichej 
armaykichejta oqharikuychej, nispa. Chay runakunataj David jina espadankuta 
chumpinkuman churakorqanku. Ajinamanta tawa pachaj runakuna Davidwan 
rerqanku, iskay pachajtaj tukuy imata qhawanankupaj qhepakorqanku. 

14Nabalpa ujnin kaj kamachintajrí rispa, Nabalpa warmin Abigailman 
willamorqa: Ch'in pampamantapacha Davidqa patronniyta napaykunankupaj 
kachakunata kachamorqa, paytaj manchay phiña simiwan paykunata 
kuticherqa. 

15Chay runakunaqa noqaykuwan manchay k'acha karqanku. Ch'in pampapi 
kashajtiyku, mana jayk'ajpis ima llakiyta qowarqaykuchu, nitaj imatapis 
qhechuwarqaykuchu. 

16Paykunaqa tutapis p'unchaypis noqaykuta, jinataj ovejaykukunatapis 
waqaychawaj kayku. 

17Qosaykirí ancha millay runa, mana ima nirina. Chayta qan umacharikuy, 
qhawaytaj imatachus ruwanaykita, manachayqa cheqamanta mana allin kaj 
payta, jinataj aylluntapis qhatirenqa, nispa. 

18Chantá usqhayllata Abigailqa 200 t'antata, iskay bota vinota, phishqa oveja 
aycha kankata, phishqa arroba trigo jank'ata, pachaj chhullchu uva k'isata, higo 
k'isamanta 200 tortillata ima q'epichakorqa. Chaykunatataj burrokunaman 
chajnaykucherqa. 

19Chantá kamachinkunata nerqa: Qankunaqa ñawpaykushaychej, noqataj 
aswan qhepata jamullasaj, nispa. Imatachus ruwashasqantarí qosan Nabalman 
mana willarqachu. 

20Chantá Abigailqa burroman lloq'aykuspa, orqoj wasallanta pakaymanta 
urayk'orqa. Chantá Davidta, runankunatawan ima jamushajta rikorqa, Abigailtaj 
paykunata tariparqa. 

21David jamushaspa, sonqonpi nisharqa: Qhasita Nabalpa tukuy kapuyninta 
ch'in pampapi waqaycharqayku, tiyapusqanmanta mana ni imata qhechuspa. 
Payqa allinta ruwasqayman sajrata kutichiwan. 

22Chayrayku tiluspa: Tata Dios sinch'ita ñak'arichiwachun, sichus q'aya 
sut'iyanankama Nabalta chantá ayllunmanta tukuy qharita mana wañuchisaj 
chayqa, nispa. 

23Abigailqa Davidta rikuytawankama, burronmanta urayk'uspa, pampakama 
k'umuykorqa. 

24Chantá Davidpa chakinnejman qonqoriykukuspa, nerqa: Qosaypa 
juchallisqanqa noqaj pataypi kachun, wiraqochíy. Ama jina kaspa, imatachus 
noqa kamachiyki parlasqasuyta uyaririway ari. 

25Nabalta ama kasuta ruwaychu. Payqa ancha sajra runa, sutinman jinataj ancha 
wampu runapuni. Imatapis wampu jinapuni ruwan. Noqarí kachamusqayki 
kamachiykikunata mana rikorqanichu. 

26Chaywanpis Tata Dios mana munarqachu qan makiykiwan justiciata ruwayta 
munaspa wañuchej jamunaykita. Tata Dios munachun tukuy qanpa 
awqaykikuna, mana allinta ruwayta munasojkunapis, Nabal jina ñak'arichisqa 
kanankuta. 

27Ama jina kaspa, kay apamususqay mikhunata jap'ikunawaykita, 
runaykikunamantaj rak'iykunaykita nirikuyki. 

28Noqa kamachiyki pantaykusqayta qhespirichiway ari. Tata Diosqa kuraj 
kamachej jina kanaykita sinch'ita sayachichun, Tata Diospa sutinpi 

maqanakushasqaykirayku. Mayk'ajkamachus kawsanki, chaykama ama ima 
sajrapis qhatirisuchunchu. 

29Pillapis qanta qhatiykachasojtin, chayrí wañuchiyta munasojtenqa, Tata Dios 
qanta waqaychasuchun. Awqaykikunatarí imaynatachus warak'awan rumita 
karuman wijch'unku, ajinata Tata Diosqa wijch'onqa. 

30Ajinaqa, Tata Dios qanman tukuy nisusqanta junt'anqa chayqa, Israel suyuta 
kamachinaykipaj churasonqa. 

31Ajina kajtenqa, qan mana llakikunkichu, nitaj sonqoykitapis nanachikunkichu 
mana juchayojkunata wañuchisqaykimanta, nitaj sajramanta sajrallatataj 
kutichisqaykimanta. Tata Diospa tukuy nisqan junt'akojtintaj, noqa 
kamachiykimanta ama qonqakuwankichu, nispa. 

32Chantá Davidqa Abigailman kuticherqa: Israelpa Tata Diosnin yupaychasqa 
kachun, pay noqata taripanawaykipaj kachamususqanmanta. 

33Dios qanta saminchasuchun, ajina allin yuyayniyoj kasqaykimanta. Qanmin 
jark'awarqanki mana juchayojkunata wañuchinaymanta, noqa kikin sajramanta 
sajrallawantaj kutichispa pagachikunaymanta ima. 

34Israelitakunaj Tata Diosninrayku tiluyki, pichus mana munarqachu ni ima 
sajratapis ruwasunayta, chayrayku: Manachus qan noqata taripawaj usqhayta 
jamuwaj karqa chayqa, q'ayakama mana uj qharillapis Nabalpa 
runankunamanta kawsashaj kanmanchu karqa, nispa. 

35Chantá Davidqa Abigailpa apamusqanta jap'ispa, nerqa: Kunanqa wasiykiman 
allillanta ripuy. Noqaqa niwasqaykita, mañarikuwasqaykitapis uyariykiña, 
nispa. 

36Chantá Abigaíl kutiporqa, maypichus Nabal kasharqa, chayman. Rikorqataj 
wasinpi sumaj raymita kuraj kamachejpaj jinapuni ruwashasqanta. Nabalqa 
may kusisqa phiri machasqataj kasharqa. Chayrayku Abigailqa q'ayantinkama 
mana imatapis nerqachu. 

37Q'ayantin paqarintaj Nabal machasqa kasqanmanta yuyayninman 
kutirejtinña, Abigailqa qosanman tukuy imachus kasqanta sut'inta willarqa. 
Nabaltaj uyarispa, wayraj jap'isqan jina mana kuyurej rikhurerqa. 

38Chunka p'unchayninmantaj Tata Diosqa Nabalta wañucherqa. 

David Abigailwan casaran 

39Davidqa Nabal wañusqanta yachaspa, nerqa: Tata Dios yupaychasqa kachun, 
imaraykuchus payqa Nabalta sonqoyta nanaykuchiwasqanmanta jasut'in. 
Diosqa sajrata ruwanaymanta jark'awarqa. Nabal mana allinta 
ruwawasqantaqa payllamantaj kuticherqa, nispa. Chantá Davidqa 

yanapajninkunamanta wakinta Abigailman kacharqa, paywan casarakuyta 
munasqanta willachispa. 

40Davidpa kachasqankuna Carmelman Abigailta parlapayaj chayaspa, 
nerqanku: David qanta pusajta kachamuwayku, qanwan casarayta munan, 
nispa. 

41Abigailtaj pampakama k'umuykukuspa, nerqa: Noqaqa paypa kamachinpis 
kasaj. Sichus kamachinkunaj chakinkuta mayllanayta niwanqa chayqa, noqa 
mayllasaj, nispa. 

42Chayta niytawan, Abigailqa usqhayta oqharikorqa. Phishqa warmi 
kamachinkunata pusariykukuspataj, uj burropi Davidpa kachasqankunaj 
qhepankuta rerqa. Chantá Davidwan casarakaporqa. 

43Davidqa casarakullarqataj Jezrel llajtamanta Ajinoán sutiyoj warmiwanpis, 
iskayninkutaj Davidpa warminkuna karqanku. 

44Saultajrí ususin Micalta, pichus Davidpa warmin karqa chayta, Galín llajtayoj 
Laispa churin Paltiwan casaracherqa. 

1 Samuel 26 

David Saulmanta khuyakuspa mana wañuchinchu 

1Chaymanta mana unaymanchu Zif llajtapi tiyakojkunaqa Gabaaman rispa, 
Saulman willaykamorqanku: Davidqa ch'in pampamanta inti llojsimuynejpi, 
Jaquilá orqopi pakasqa kashan, nispa. 

2Chantá Saulqa israelita soldadokunamanta, aswan wapu kajkunamanta 3.000 
pusariykukuspa kachaykukorqa, Zif ch'in pampaman Davidta mask'aj. 

3Saultaj Jaquilá orqopi toldonta sayacherqa. Chayqa ch'in pampamanta inti 
llojsimuynejpi, ñan patapi kashan. Davidtajrí ch'in pampapi kashaspa, 
reparakorqa Saulqa chaypi payta mask'ashasqanta. 

4Chayrayku Davidqa wateqajkunata kacharqa, yachanankupaj cheqatapunichus 
Saúl chayamusqanta. 

5Chantá Davidqa, maypichus Saúl jarasqa kasharqa, chaykama rispa qhawarqa 
Saulwan, Nerpa churin Abnerwan, maynejpichus puñushasqankuta. Abnerqa 
Saulpa soldadonkunajta kamachejninku karqa. Saulqa jara chawpipi jina 
puñusharqa, soldadonkunataj paypa muyuyninpi puñusharqanku. 

6Chantá Davidqa, jitita Ajimelecwan, Abisaywan ima parlarqa. Abisayqa Seruyáj 
churin karqa, Joabpa wawqentaj. Davidtaj nerqa: Pitaj noqawan Saulpa 
toldonman rinmanri? nispa. Abisaytaj kuticherqa: Noqa riysisqayki, nispa. 

7Chay ch'isipacha Davidwan, Abisaywan khuska jaraman rerqanku. Saulrí chay 
jara chawpipi puñusharqa. Uman chaynejpi lanzan pampaman sat'isqa 
kasharqa, Abnerwan, soldadonkunawan imataj Saulpa muyuyninpi 
puñushallarqankutaj. 

8Chantá Abisayqa Davidman chhichispa nerqa: Tata Diosqa awqaykita 
wañuchinaykipaj jaywaykusunki. Kunan kay kikin lanzallanwantaj Saulta 
t'ojsirpaspa pampatawan tinkurpachisaj. Ujllata mana ñak'arichispa 
wañurpachisaj, nispa. 

9Davidtajrí Abisayman kuticherqa: Ama wañuchiychu. Tata Dios 
juchachanqapuni pichus paypa ajllakusqan kuraj kamachejta wañuchejtaqa. 

10Tata Diospa sutinrayku tiluni: Mayk'ajchus wañunantaqa Tata Diosllamin 
yachan, wañunan tiempo chayamojtin, chayrí maqanakupi wañunanta. 

11Tata Dios jark'awachun paypa ajllasqan kuraj kamachejta wañuchinaymanta. 
Jinapis uman chaypi kashan, chay lanzata, yaku uypulantawan oqhariy, chantá 
ripunachej, nispa. 

12Chantá Davidqa lanzanta, uypulantawan Saulpa sawnanan chaynejmanta 
oqharispa, iskayninku riporqanku. Mana pipis rikorqachu, nitaj imatapis 
repararqachu, nillataj pipis rijch'arerqachu, imaraykuchus Tata Dios paykunata 
sinch'ita puñurpanankuta ruwasqa. 

13Chaymanta Davidqa chimpaman rispa, uj orqoman wicharerqa. Saúl kasharqa 
chaymanta, David kasharqa chaykama karuña karqa. 

14Chantá Davidqa Abnerman, soldadonkunamanwan sinch'ita qhaparispa, 
nerqa: Abner, uyariway, nispa. Abnertaj kutichispa, nerqa: Pitaj qan kanki kuraj 
kamachejta qhaparimunaykipajri? nispa. 

15Davidtaj kuticherqa: Abner, manachu qanqa israelita soldadokunamanta 
aswan sumaj soldado kanki? Imaraykutaj wiraqochiykita mana 
qhawarqankichuri? Uj runa payta wañuchiyta munaspa jaraman 
yaykuykamorqa. 

16Ruwasqaykeqa mana walejchu. Tata Diospa sutinrayku tiluykichej: 
Qankunaqa wañuchisqa kanaykichejpaj jina kankichej, Tata Diospa ajllasqan 
kuraj kamachejta mana allinta qhawasqaykichejrayku. Kunanqa kuraj 
kamachejpa lanzanta, sawnanan chaynejpi yaku uypulantawan mask'ay ari, 
nispa. 

17Chantá Saúl Davidpa kunkanta rejsiytawankama, nerqa: Qanqa waway 
Davidsina kankeqa, nispa. Davidtaj kuticherqa: Arí, wiraqochi kamachejníy, 
noqa kani. 

18Kuraj kamachejníy, imapajtaj kamachiykita qhatiykachawankiri? Imatataj 
ruwarqaykiri? Imataj juchayri? 

19Wiraqochi kamachejníy, ama jina kaspa, kunan parlarikusqayta uyaririway. 
Tata Dioschus noqaj contraypi kanaykita nisorqa chayqa, Tata Dios 
qhespichiwachun, uywata ñak'aspa q'olachisqaytataj jap'ikuwachun. 
Runallamantachus kanman chayrí, Tata Diosqa paykunata sinch'ita 
ñak'arichichun. Paykunaqa Tata Diospa jallp'anmanta wijch'uwaspa, waj 
dioskunata yupaychanaman tanqashawanku. 

20Noqaqa mana munaymanchu Tata Diosmanta karupi wañuyta. Imaraykutaj 
qan Israel suyuta kuraj kamachejqa pikita jina, chayrí orqopi yuthuta jina, 
wañuchinawaykipaj qhatiykachashawanki? nispa. 

21Saultaj kuticherqa: David, wawáy. Noqa juchayoj kani. Uj wampu runa jina 
ruwaspa, may jatunta pantani. Chayrayku kunanqa kutimpuy. Manaña ima 
sajratapis ruwasqaykichu, imaraykuchus kunan mana wañuchiwaspa, jatunpaj 
qhawawasqaykita yachayta qowanki, nispa. 

22Chantá David kuticherqa: Kuraj kamachejníy, kayqa lanzayki, ujnin kaj 
kamachiyki apakapoj jamuchun. 

23Tata Diostaj sapa ujman cheqan ruwasqanman jina, ch'uwa sonqoyoj 
kasqanman jina kutichipuchun. Tata Diosqa qan kuraj kamachejniyta makiyman 
jaywaykuwarqa chaypis, mana wañuchisuyta munarqanichu, imajtinchus qanqa 
Tata Diospa ajllakusqan kanki. 

24Imaynatachus kunan noqa kawsayniykita maypaj qhawarqani, ajinallatataj 
Tata Diosqa noqata maypaj qhawawachun, waqaychawachuntaj tukuy 
llakiymanta, nispa. 

25Chantá Saúl nerqa: David wawáy, saminchasqa kay. Qanta tukuy ima 
ruwasqaykipi allinpuni risonqa, nispa. Chaymantataj Saulqa wasinman 
kutiporqa, Davidtaj maymanchus rinanta ripullarqataj. 

1 Samuel 27 

Davidqa filisteokunawan tiyakun 

1Chaywanpis David sonqonpi nerqa: Saulqa mayk'ajllapis wañuchiwanman. 
Chayrayku, amaña tukuy Israel jap'iypi mask'anawanpaj, aswan allin kanman 
Filistea suyuman ayqekunay. Ajinata Saulmanta ayqekusaj, nispa. 

2Chantá Davidqa 600 runankunawan ima kuraj kamachej Aquispaman 
riporqanku. Aquisqa Maocpa churin karqa, Gat llajtaj kuraj kamachejnintaj. 

3David, chantá runankunantin ima Gat llajtapi Aquiswan tiyakorqanku, sapa 
ujpis ayllunkuwan ima. Davidwan khuska iskaynin warminkuna rillarqankutaj: 

Jezrel llajtamanta Ajinoán, chantá Carmelmanta wañoj Nabalpa warmin 
Abigailwan ima. 

4Maypachachus Saúl yacharqa David Gat llajtaman ayqesqanta chaypacha, 
manaña payta qhatiykacharqachu. 

5Chantá Davidqa Aquista nerqa: Kuraj kamachejníy, ama jina kaychu. Suyuykipi 
tiyakunaypaj mayqen llajtallapipis uj cheqata qoriwayku. Mana walejchu 
kanman noqayku kay kikin llajtaykipi qanwan khuska tiyakunaykoqa, nispa. 

6Chantá Aquisqa chay p'unchaypacha Siclag llajtata Davidman qorqa. Chayrayku 
kunankama Siclag llajtaqa Judá suyojta kashan. 

7Davidtaj uj wata tawa killayojta filisteokunawan tiyakorqa. 

8Davidqa soldadonkunawan ima Gesur llajtaman, Guezerman, chantá 
amalecitakunaman ima suwaj yaykorqanku. Chay llajtayojkunaqa 
Telayinmantapacha, Shur nisqa ch'innejpi, Egipto suyukama unaymantaña 
tiyakusqanku. 

9Davidqa chay cheqapi tiyakojkunawan maqanakuspa, qharikunata, 
warmikunata, tukuyninta wañuchej kanku. Chay jawa ovejakunata, 
wakakunata, burrokunata, camellokunata chantá p'achata ima apakampullajtaj 
kanku. Chantá Aquis maypichus tiyakorqa, chayman kutimoj kanku. 

10Chantá kuraj kamachej Aquisqa Davidta tapoj: May llajtamantataj kunan 
qhechuramorqankichejri? nispa. Davidtaj kutichej: Judapi kaj Néguev uraynejpi, 
chayrí Yeramelmanta uraynejpi, chayrí quenitakunaj jap'iynin uranejmanta 
qhechumorqayku, nispa. 

11Davidqa qharikunata, warmikunata, tukuyninta wañuchej, ama pipis Gatman 
rispa imatachus ruwasqanta willamunankupaj. Davidqa Filistea suyupi 
tiyakusqanmantapacha ajinallatapuni ruwaj. 

12Aquistaj Davidpi atinikuspa, sonqonpi nej: Davidqa israelitakunawan astawan 
chejnichikushan. Jina chayqa, tukuy tiempo kamachillaypuni kanqa, nispa. 

1 Samuel 28 

1Chaypachallataj filisteokunaqa israelitakunawan maqanakunankupaj 
soldadokunata tantaykorqanku. Chantá Aquisqa Davidta nerqa: Yachanki jina, 
qanwan, runaykikunawan ima noqawan khuska maqanakoj llojsinaykichej 
tiyan, nispa. 

2Davidtaj kuticherqa: Imarayku mana. Kuraj kamachejníy, kunan rikunki noqa 
imapajchus sumaj kasqayta, nispa. Chantá Aquis nerqa: Jina kajtenqa, 
kawsanaykama noqata qhawaj soldadoy kanaykipaj churasqayki, nispa. 

Saúl aysiri warmita tapukamun 

3Samuelqa ña wañupusqaña, tukuy israelitakunataj wañupusqanmanta 
waqasqanku. Chantá Ramá llajtanpi ayanta p'ampamusqanku. Jinallataj Saulqa 
Israel suyumanta tukuy yatirikunata, aysirikunata ima wijch'usqaña. 

4Chay qhepatataj filisteokuna tantakuspa, Sunén chaynejpi jarakorqanku. 
Saultajrí tukuy israelita soldadonkunata tantaykuspa, Gilboa cheqanejpi 
jarakorqanku. 

5Chaywanpis Saulqa filisteo soldadokunata rikuspa, sinch'ita manchachikorqa, 
kharkatitisharqataj. 

6Chantá Tata Diosta taporqa imatachus ruwananta. Tata Diostajrí mana ni 
mosqoypi jina, nitaj Urimnejtapis, nillataj Diosmanta sut'inchajkunanejtapis 
kuticherqachu. 

7Chayrayku Saulqa yanapajninkunata nerqa: Mask'aychej ari uj aysiri warmita, 
payman rispa tapurikamunaypaj, nispa. Yanapajninkunataj nerqanku: Endorpi 
uj aysiri warmi tiyan, nispa. 

8Chantá Saulqa ama rejsinanpaj waj jina p'achata churaykukorqa, iskay 
runakunatawan pusariykukuspataj, ch'isillan chay warmita watoj rerqa. 
Chayaspataj, nerqa: Ama jinachu kay, waturipuway chantá chayachimuway, 
pejpa almantachus chayachimunaykita munasaj, chayta, nispa. 

9Chay warmitajrí kuticherqa: Qan allinta yachanki, Saulqa Israel suyumanta 
yatirikunata, aysirikunatawan wijch'uchisqanta. Imamantaj churashawankiri? 
Wañuchichiytachu munashawanki? nispa. 

10Saultaj Tata Diospa sutinrayku tiluspa, nerqa: Tata Diospa sutinrayku tiluyki, 
nisqayta ruwasqaykirayku mana pipis imanasonqachu, nispa. 

11Chantá aysiri warmi taporqa: Pitataj munanki wajyapunasuytari? nispa. 
Saultaj kuticherqa: Samuelta wajyaripuway, nispa. 

12Warmitaj Samuelta rikuytawan, sinch'ita qhaparispa, Saulta nerqa: Imapajtaj 
q'otiyawankiri? Qanqa Saúl kasqankeqa, nispa. 

13Chantá kuraj kamachej nerqa: Ama mancharikuychu. Imatataj rikunkiri? 
nispa. Chay warmitaj kuticherqa: Uj diosta jina jallp'amanta llojsimushajta 
rikuni, nispa. 

14Saultaj taporqa: Imayna rijch'ayniyojtajri? nispa. Warmitaj kuticherqa: Uj 
machu runaman rijch'akun, ponchowan ponchuykusqa, nispa. Chantá Samuel 
kasqanta yachaspa, Saúl pampakama k'umuykorqa. 

15Chantá Samuel nerqa: Imapajtaj kakushajta jamuchiwanki, imapajtaj 
wajyawankiri? nispa. Saultaj kuticherqa: Sinch'i llakisqa kashani, imaraykuchus 
filisteokuna junt'aykamushawanku, Diosrí qonqarpariwan. Manaña 

parlawanchu, ni Diosmanta sut'inchajkunanejta, nitaj mosqoynejtapis. 
Chayrayku wajyacherqayki imatachus ruwanayta ninawaykipaj, nispa. 

16Samueltaj kuticherqa: Tata Diosqa saqerparisunkiña, jinataj contraykipiña 
kashan. Imaraykutaj chaymanta noqata tapuwankiri? 

17Tata Diosqa imatachus noqanejta nisusqanta junt'anña. Kuraj kamachej 
kanaykita qhechususpa, kawsaqeyki Davidman qopun. 

18Tata Dios ajinata ruwasunki, imaraykuchus Tata Diospa kamachisqanta mana 
kasorqankichu. Payqa sinch'i phiñakuyninpi amalecitakunata tukuchinaykita 
kamachisorqa. Chayrayku Tata Diosqa kayta ruwashasunki. 

19Chay jawataj Tata Diosqa qanta, jinataj israelitakunata filisteokunaj 
makinkuman jaywaykusonqachej. Q'aya qan, jinataj churiykikuna ima noqawan 
khuska kankichej. Ajinallatataj Tata Diosqa israelitakunata, qantawan khuska 
filisteokunawan atipaykuchisonqachej, nispa. Ajinata Samuel Saulta nerqa. 

20Samuelpa nisqanta uyarispa, Saulqa sinch'ita mancharikusqanrayku 
pampaman wijch'ukorqa, yuyaynintaj chinkarqa. Payqa llawch'ipacha kasharqa, 
uj p'unchayta, uj tutatawan mana mikhusqa kasqanrayku. 

21Warmeqa Saulta sinch'i mancharisqata rikuspa, payman qayllaykuspa nerqa: 
Noqaqa niwasqaykiman jina ruwarqani. Wañunayta mana manchachikuspa 
kamachiwasqaykita junt'ani. 

22Kunanqa, ama jina kaspa, kasunawaykita munani: Uj chhika mikhunata 
qorisqayki, tumpata kallpacharikuspa, ripunaykipaj, nispa. 

23Saulqa mana mikhuyta munarqachu. Chaywanpis chay warmi, jinataj Saulpa 
yanapajninkuna ima anchatapuni nejtinku, mikhunanta nerqa. Chantá 
pampamanta sayarispa, puñuna pataman tiyaykorqa. 

24Chaykamataj warmeqa paypata kaj wira torillonta ñak'acherqa, chantá jak'uta 
puñaspa, mana levadurayoj t'antata ruwarqa. 

25Chantá Saulman, jinataj yanapajninkunaman ima jaywarqa, paykunataj 
mikhuytawankama, chay ch'isipacha riporqanku. 

1 Samuel 29 

Filisteokunaqa Davidpi mana atinikunkuchu 

1Filisteokunaqa tukuy soldadonkuta Afecpi tantaykorqanku, chaykamataj 
israelitakunaqa Jezrelpi kaj yaku juturi chaynejpi tantakullarqankutaj. 

2Filisteo soldadokunaqa pachajmanta pachaj, waranqamanta waranqa 
kamachejninkuwan khuska risharqanku. Davidwan, soldadonkunawantaj 
Aquiswan khuska qhepallata risharqanku. 

3Jinallapi filisteokunamanta kurajkuna Aquista taporqanku: Kay israelitakuna 
imatataj kaypi ruwashankuri? nispa. Aquistaj kuticherqa: Kay runajtaqa David 
sutin. Payqa Israel suyoj kuraj kamachejnin Saulpa yanapajnin ñawpajta karqa. 
Kunantajrí wata kurajtaña noqawan kashan. Noqawan kasqanmantapacha 
paypi mana ni ima mana allinta tarinichu, nispa. 

4Chantá filisteokunaj kamachejninkukuna Aquispaj phiñakuspa, nerqanku: 
Kachapuy kay runata, maypichus jallp'ata qorqanki, chayman, amataj 
maqanakuman noqanchejwan richunchu. Pajtataj maqanakupi kashaspa, 
Davidqa awqanchejman kutiykukunman. Chantá kuraj kamachejninwan 
allinyakapuyta munaspa, soldadonchejkunaj umankuta qholuspa payman 
apanman. 

5Manachu warmikuna tususpa kay Davidmanta takej kanku: Saulqa waranqa 
runata wañucherqa, Davidtajrí chunka waranqata, nispa? 

6Chantá Aquisqa Davidta wajyaspa, nerqa: Tata Diospa sutinrayku tiluyki: 
Qanqa cheqan sonqoyoj runa kanki, jarapi imaynatachus purisqaykitaj mayta 
kusichiwan. Noqawan tiyakusqaykimantapachaqa mana ima mana allintapis 
qanpi tarinichu. Chaywanpis filisteokunaj kamachejninku mana allin 
ñawiwanchu qhawasunku. 

7Chayrayku kunanqa ch'inmanta kutipullay, filisteokunaj kamachejninkukunata 
ama phiñachinapaj, nispa. 

8Chantá Davidqa kuraj kamachej Aquisman kuticherqa: Noqa imatataj 
ruwasqaniri? Wiraqochi kamachejníy, imatataj qanwan kasqaymantapacha 
ruwasqani awqaykichejkunaj contrankuta ama maqanakuman rinaypaj jinari? 
nispa. 

9Aquistajrí kuticherqa: Noqa yachani qanqa Diospa angelnin jina allin runa 
kasqaykita. Chaywanpis filisteokunaj kamachejninkukunaqa mana 
munankuchu noqaykuwan khuska maqanakoj rinaykita. 

10Chayrayku, qan, chantá kuraj kamachej Saulpa kamachinkuna qanwan 
jamorqanku, chaykunantin q'aya paqarin sut'iyajtinkama kutipunkichej, nispa. 

11Ajinaqa Davidwan, soldadonkunawan ima q'ayantin paqarin Filistea suyuman 
kutiporqanku. Chaykamataj filisteokunaqa israelitakunawan 
maqanakunankupaj Jezrelman rishallarqankupuni. 

1 Samuel 30 

Davidqa Amalec llajtayojkunata atipaykun 

1Minchhantenqa Davidwan, chantá soldadonkunawan ima Siclag llajtaman 
chayarqanku. Chantá rikorqanku amalecitakuna Neguevman, jinataj Siclag 

llajtaman yaykuykamusqankuta, tukuyta phirispataj, ninawan 
jap'iykuchisqankuta. 

2Jinataj warmikunata, wawakunata chantá machu runakunata, wata runata jina 
apasqankuta rikullarqankutaj. Chaywanpis manataj pitapis wañuchisqankuchu. 

3Davidwan runankunapiwan chayaspa, amalecitakuna llajtata ninawan 
ruphaykuchisqankuta rikorqanku, jinallataj warminkunata, churinkunata, 
jinataj ususinkunatapis apakapusqankuta rikullarqankutaj. 

4Chantá Davidwan, runankunapiwan jatunmanta qhaparispa, manaña 
atinankukama waqarqanku. 

5Davidpa iskaynin warminkunatapis apallasqankutaj, Jezrelmanta Ajinoán 
sutiyoj warminta, jinataj Carmelmanta wañoj Nabalpa warmin Abigaíl 
warmintapis. 

6Davidqa sinch'i phutisqa kasharqa, imaraykuchus soldadonkunaqa payta 
rumiwan ch'anqaykuyta munarqanku. Tukuyninku wawankukunamanta 
manchay llakisqa kasharqanku. Chaywanpis Davidqa Tata Diosninmanta 
jap'ikuspa, kallpachakorqa. 

7Chantá Davidqa Ajimelecpa churin sacerdote Abiatarta nerqa: Ama jinachu kay, 
Diospa munayninta tapuna unkuta aparimuway, nispa. Abiatartaj unkuta 
Davidman jaywarqa. 

8Davidtaj Tata Diosta taporqa: Chay suwa runakunata qhatiykuymanchu? 
Taripayta atiymanchu? nispa. Tata Diostaj kuticherqa: Qhatiykullay, 
taripankiraj, apasqanku runakunatapis qhechukampunki, nispa. 

9Chaypachapacha Davidqa 600 runankunawan khuska kachaykukorqa, Besor 
wayq'omantaj chayarqanku. Chaypitaj wakin qhepakorqanku. 

10Chay wayq'opi 200 soldadokuna qhepakorqanku, sinch'i sayk'usqa kaspa 
wayq'ota mana chimpayta atisqankurayku. Tawa pachaj runakunawantaj 
Davidqa amalecitakunata qhatiykuspa rillarqapuni. 

11Pampanejman chayaspataj, Egipto llajtayoj uj runata tarerqanku. Chantá 
Davidman pusarqanku, chaypitaj payman mikhunata, yakutawan jaywarqanku. 

12Qollarqankutaj higo k'isamanta tortata, jinataj uva k'isamanta iskay 
tortatawan. Chayta mikhuykuytawan, Egipto llajtayojqa kutirerqa. Payqa kinsa 
p'unchayta, kinsa ch'isitawan mana imatapis mikhusqachu, nitaj ujyasqachu. 

13Chantá Davidqa payta taporqa: Pitaj patronniykiri? Maymantataj kankiri? 
nispa. Waynuchutaj kuticherqa: Egiptomanta kani, uj amalecitaj uywasqan. 
Patronneyqa onqoykusqayrayku kinsa p'unchayta jinaña ñanpi saqerpariwan. 

14Noqaykoqa cereteokunaj jap'iyninkumanta Neguevman, Judaman chantá 
Calebpa jap'iyninman ima qhechuramoj rerqayku. Siclag llajtamanpis ninata 
jap'iykuchillarqaykutaj, nispa. 

15Davidtaj taporqa: Pusarqowankimanchu, chay suwakuna maypichus 
kashanku, chayman? nispa. Egipto llajtayojtaj kuticherqa: Sichus Diosniykej 
sutinrayku tiluwanki mana wañuchinawaykita, nitaj patronniymanpis 
jaywaykunawaykita chayqa, paykunakama pusasqayki, nispa. 

16Chantá Egipto llajtayoj paykunata, maypichus suwakuna kasharqanku, 
chaykama pusarqa. Suwakunaqa tukuy pampapi ch'eqerasqa kusirikuspa 
kasharqanku. Mikhusharqanku, ujyasharqankutaj filisteokunamanta, jinataj 
Judamanta tukuy imata suwasqankumanta. 

17Chantá Davidqa tutamantapacha inti yaykunankama paykunawan 
maqanakorqa, tukuyninkutataj wañuracherqa. Amalecitakunamantaqa 400 
waynakunalla camellokunaman lloq'aykuspa, ayqerikaporqanku. 

18Davidqa amalecitakunaj tukuy suwasqankuta qhechukamporqa, iskaynin 
warminkunatapis pusakampullarqataj. 

19Amalecitakuna qhechuspa apakapusqankumantaqa mana imapis 
qhepakorqachu, ni juch'uy kajmanta, ni qhari wawakunamanta, nitaj warmi 
wawakunamantapis, ni kuraj runakunamantapis. Davidqa tukuyninta 
apakamporqa. 

20Chantá Davidqa ovejakunata, wakakunatapis jap'ikapullarqataj. Jap'isqanku 
uywakunata qhatejkunataj nisharqanku: Kayqa Davidpa qhechusqanmin, nispa. 

21Davidwan, runankunawan Besor wayq'opi chay 200 runakuna 
qhepakorqanku, chaykunaman chayarqanku. Paykunaqa ancha sayk'usqa 
kasqankurayku Davidwan khuska riyta mana atisqankuchu. Paykunataj 
Davidta, runankunatawan ima taripaj llojsimorqanku. Davidtaj paykunaman 
chayaspa, sumajta napaykorqa. 

22Wakinkunatajrí sajra sonqoyoj kasqankurayku, qhepakojkunapaj 
rimarqanku: Paykunaqa mana noqaykuwan rerqankuchu. Chayrayku 
qhechusqaykumanta paykunaman mana imatapis qoykumanchu. Manachayqa 
warminkuta, wawankutawan jap'ikapuchunku, chantá ripuchunku, nispa. 

23Davidtajrí nerqa: Munasqa wawqeykuna ama chayta ruwaychejchu. Tata 
Diosmin kay tukuy imata qowarqanchej. Paymin waqaychawarqanchej. 
Suwaspa qhechuwarqanchej, chaykunatapis atipaykuyta yanapawarqanchej. 

24Jinaqa, pitaj imatachus nisqaykichejta allillan kasqanta ninmanri? Jap'ispa 
apamusqanchejta rak'inakupeqa, maqanakuman rejkuna, q'epita qhawaspa 
qhepakojkunapis kikillantataj jap'enqanku, nispa. 

25Chaymantapacha kunankama Israel suyupi ajinata ruwanku. 

26Chantá David Siclag llajtaman chayaytawan, Judá jap'iypi kurajkunaman 
imatachus awqakunamanta qhechusqanmanta wakinta apacherqa: Kay t'inkata 
qankunaman apachimuykichej, Tata Diospa awqankunamanta 
qhechusqaykumanta uj chhikanta, nispa. 

27Ajinallatataj Betel llajtayojkunaman, Neguevpi Ramot llajtayojkunaman, Jatir 
llajtayojkunaman ima t'inkata apacherqa. 

28Apachillarqataj Aroerpi kajkunaman, Sifmotpi kajkunaman, Estemoapi 
kajkunaman, 

29Racalpi kajkunamanpis. Yeramelpi kajkunaman, chantá quenitakunaman ima 
apachillarqataj, 

30Jormapi kajkunaman, Corasanpi kajkunaman, Atacpi kajkunaman, 

31Hebronpi kajkunaman, chay tukuy maykunapichus paywan runankunapiwan 
ima purisqanku, chaykunaman t'inkata apacherqa. 

1 Samuel 31 

Saulwan, churinkunawan ima maqanakupi wañunku 

(1 Cr 10.1-12) 

1Filisteokunaqa israelitakunawan maqanakorqanku, israelitakunatajrí 
ayqerikaporqanku. Gilboa orqopitaj ashkhatapuni wañuykucherqanku. 

2Filisteokunaqa Saulta, churinkunatawan qhatiykuspa, wañucherqanku 
Jonatanta, Abinadabta, chantá Malquisuata ima. 

3Chaymantaqa Saúl kasharqa, chaynejman tukuynin filisteokuna maqanakoj 
qolluykukorqanku. Arcowan flechajkuna Saulta jap'irparichispataj, parti 
wañusqata saqerparerqanku. 

4Chayrayku Saulqa armanta apaykachapoj soldadota nerqa: Espadaykita 
orqhokuspa, wañuchiway, Diosta mana manchachikoj runakuna wañuchiwaspa 
ama alqochakunawankupaj, nispa. Armanta apaykachapojrí mana Saulpa 
nisqanta ruwarqachu, sinch'ita manchachikusqanrayku. Chayrayku Saulqa 
espadanta sayaykuchispa, patanman urmaykurparerqa. 

5Armanta apaykachapojtaj Saulta wañusqata rikuspa, paypis kikillantataj 
ruwarqa. Jinamanta Saulwan khuska wañorqa. 

6Ajinata chay p'unchay Saúl, jinataj kinsantin churinkuna, armanta 
apaykachapojnin, chantá tukuy soldadonkuna ima wañorqanku. 

7Chantá vallemanta chimpanpi tiyakoj israelitakuna, jinataj Jordán mayumanta 
inti llojsimuynejpi jina tiyakojkunapis yacharqanku israelita soldadokuna 

ayqesqankuta, Saulpis, churinkunapis wañusqankuta ima. Chayrayku 
llajtankuta saqerpaspa, paykunapis ayqellarqankutaj. Chantá filisteokuna 
chayamuspa, chay llajtakunapi tiyakorqanku. 

8Q'ayantenqa, filisteokuna wañojkunaj valorniyoj imankuta orqhoraj rerqanku. 
Gilboa orqopitaj Saulta, kinsantin churinkunatawan wañusqata tarerqanku. 

9Chantá Saulpa umanta qholorqanku, armantataj jap'ikaporqanku. Jinaspataj, 
tukuy Filistea jap'iyman willajkunata kacharqanku, lantikunata yupaychana 
wasikunapi tukuy runaman chayta willanankupaj. 

10Saulpa armankunata Astarot sutiyoj diosta yupaychananku wasiman 
churarqanku, ayantataj Betsán llajtaj perqaman warkhorqanku. 

11Chantá Galaadpi, Jabés llajtapi tiyakoj israelitakunaqa filisteokuna Saulpa 
ayanwan imatachus ruwasqankuta yacharqanku. 

12Chaypacha tukuy wapu runakuna parlanakuspa, tukuy tutantin purerqanku. 
Chantá Betsán llajtaman chayaspa, perqamanta Saulpa ayanta, chantá 
churinkunaj ayankuta ima orqhorqanku. Jabés llajtaman apamuspataj, chaypi 
ruphacherqanku. 

13Chantá tullunkuta Jabés llajtapi uj tamarindo sach'a uraman 
p'ampaykorqanku. Chantá qanchis p'unchay junt'ata mana mikhuspa, 
ayunarqanku, llakikusqankuta yachayta qospa. 

  



644 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

2 Samuel 

2 Samuel 1 

Davidqa Saúl wañusqanmanta yachan 

1Saúl wañusqanmanta qhepaman Davidqa amalecitakunata maqanakupi 
atipaytawan, Siclag llajtaman kuterqa, chaypitaj iskay p'unchayta qheparikorqa. 

2Chay minchhantin, Saulpa soldadonkunamanta ujnin chayamorqa, llik'isqa 
p'achayoj, umantaj jallp'awan qhalliykusqa. David kasharqa, chayman 
chayamuspataj, k'umuykorqa pampaman umanta chayachinankama. 

3Chantá David tapurerqa: Maymantataj jamushankiri? nispa. Chay runataj 
kuticherqa: Israelitaj maqanakunan jaramanta ayqemushani, nispa. 

4David tapullarqataj: Willariway ari. Imataj tiyanri? nispa. Chay runataj 
kuticherqa: Israelita soldadokuna maqanakumanta ayqekorqanku, ashkhataj 
wañuchisqa karqanku. Saulta, jinataj churin Jonatantapis filisteokuna 
wañuchillarqankutaj, nispa. 

5Chantá David chay soldadota tapurerqa: Imaynapitaj yachanki Saulwan, churin 
Jonatanwan wañusqankutari? nispa. 

6Chay runataj kuticherqa: Mana rinallamanta, Gilboa orqoman rerqani, 
chaypitaj rikorqani Saulta lanzanpi atiykusqata. Chaypachapunitaj 
filisteokunaqa carretapi maqanakojkuna, jinataj caballopi maqanakojkunapis 
payta taripaykushasqankutaña. 

7Chantá wasaman qhawarikamuspa, wajyamuwarqa, noqataj chimpaspa, 
taporqani: Imata ninki? nispa. 

8Pay tapuwarqa pichus kasqayta, noqataj nerqani: Amalecita kani, nispa. 

9Chaymanta niwarqa: Ujkama tukucharpariway, imaraykuchus ñak'arishaspa 
mana wañuyta atinichu, nispa. 

10Ajinaqa payman qayllaykuspa, tukucharparerqani, manaña kawsananpaj 
jinachu kasqanrayku. Chaymantataj pillunta orqhorqani umanmanta, 
makinmantataj brazaletenta, qanmantaj apamorqayki, wiraqochíy, nispa. 

11Chayta uyarispa, Davidwan, soldadonkunawan ima p'achankuta 
llik'irakorqanku, llakikusqankuta rikuchispa. 

12Maytataj waqarqanku Saulwan, churin Jonatanwan wañupusqankumanta, 
ajinallatataj Tata Diospa soldadonkuna maqanakupi wañusqankumanta. Chantá 
inti yaykuykama ayunarqanku. 

13Chaymanta Davidqa willaj soldadota taporqa: Qanrí maymantataj kanki? 
nispa. Paytaj kuticherqa: Mana kay llajtayojchu kani, amalecita kani, nispa. 

14Chantá David chay runata nerqa: Imaraykutaj mana manchachikorqankichu 
Tata Diospa ajllasqanpa contranpi makiykita oqhariytari? nispa. 

15Ujnin kamachinta wajyaspataj, Davidqa nerqa: Riy, wañuchimuy chay 
soldadota, nispa. Paytaj t'ojsispa, amalecitata wañurpacherqa. 

16Davidtaj nerqa: Qan kikiyki juchachakunki wañunaykipaj, simiykiwantaj 
ch'ataykukunki Tata Diospa ajllasqan kuraj kamachejta wañuchisqaykita 
rimarispa, nispa. 

Saulwan Jonatanwan wañusqankumanta aya takiy 

17Davidqa takerqa kay aya takiyta Saulwan, churin Jonatanwan 
wañusqankumanta. 

18Pay kamachillarqataj tukuy Judá jatun ayllu ukhupi kay aya takiyta 
yachachinankuta. Kay aya takeyqa Jaserpa qhelqanpi qhelqasqa kashan: 

19Israel ayllúy, may uyarisqa kasqaykeqa chay orqo cheqanejpi chinkachisqa 
karqa. Chay jinata chay wapu runakuna wañunku. 

20Chaytaqa ama willaychejchu Gat llajtapi, nillataj willaraychejchu Ascalón 
llajtapipis, ama chay filistea warmikuna kusikunankupaj, nitaj lantikunata 
qhatejkunaj ususinku kusiywan tusunankupaj. 

21Gilboa orqokunaqa amaña qankuna patamanqa parachunchu, nitaj 
chhullachunchu. Amañataj qankunapi imapis poqochunchu. Chaypi wapu 
soldadokunaj escudonku sarusqa karqa. Manaña Saulpa escudonpis 
lliphipinñachu. 

22Jonatanqa arconwan flechaspa wañuchejpuni, Saulpis espadanwan 
wañuchillajtaj. Wapu soldadokunata wañuchejpuni kanku. 

23Saulwan, Jonatanwanqa ancha munasqa karqanku. Mana t'aqanakorqankuchu 
kawsashaspa, nitaj wañushaspapis. Ankamanta aswan usqhayta phawaj kanku. 
Leonkunamantapis aswan kallpayoj karqanku. 

24Israel suyumanta warmikuna, Saulmanta waqaychej. Payqa kulli puka 
p'achawan p'achallichej kasunkichej. Ima k'achata p'achaykichejta qoriwan 
k'achanchasorqachej. 

25Chay jinata may wakichisqa runakuna maqanakupi wañorqanku. Jonatanqa 
pata orqoykikunapi wañuchisqa karqa. 

26Jonatán wawqéy, sinch'i llakisqa kashani. Noqaqa kikin wawqeymantapis 
astawan munakorqayki. Qanpa munakuyniykipis warmikunaj 
munakuyninkumantapis aswan karqa. 

27Imaynata wapu soldadokuna wañorqanku, maqanakupaj armankupis 
phirisqa karqa, nispa. Ajinata Davidqa aya takiyta wakicherqa Saulrayku, 
Jonatanrayku ima. 

2 Samuel 2 

David Judapi kuraj kamachej 

1Chay qhepata Davidqa Tata Diosta tapurerqa: Riyta atiymanchu Judá 
suyumanta mayqen llajtallamanpis? nispa. Tata Diostaj kuticherqa: Arí, riyta 
atillanki, nispa. Davidqa ujtawan taporqa: Maymantaj risajri? nispa. Tata Diostaj 
nerqa: Riy, Hebrón llajtaman, nispa. 

2Chantá Davidqa Hebrón llajtaman rerqa iskaynin warmin pusarisqa, Jezrel 
llajtamanta Ajinoán warminwan, chantá pichus Carmel llajtapi wañoj Nabalpa 
warmin Abigaíl karqa, chaypiwan. 

3Davidqa pusallarqataj soldadonkunatapis, sapa ujta aylluntinta. Jinamanta 
paykunaqa Hebrón cheqa llajtakunapi tiyakaporqanku. 

4Jinapi Judá jatun ayllumanta runakuna chayamorqanku. Chaypitaj aceitewan 
umanta jawispa, Davidta churarqanku Judá jatun ayllupi kuraj 
kamachej kananpaj. Chantá Davidman willarqanku Galaadpi Jabesmanta 
kajkuna Saulpa ayanta p'ampasqankuta. 

5Chaypacha Davidqa kachakunata Galaadpi Jabesman kacharqa, kay jinata 
nichispa: Tata Dios qankunata saminchachun Saulmanta 
khuyakusqaykichejrayku, ayanta jallp'aykichejpi p'ampasqaykichejmanta. 

6Tata Diostaj qankunata yanapachun, mana jayk'aj qankunata qonqaspa. 
Noqapis qankunapaj allin imakunata ruwasaj Saulta p'ampasqaykichejrayku. 

7Kunanqa kallpachakuychej, wapuchakuychejtaj. Saúl wañupunña chaypis, 
kunanqa kuraj kamachejpaj Judá jatun ayllumanta kajkuna noqata churawanku, 
nispa. 

Israel suyu Judá suyuwan maqanaku 

8Chantá Saulpa soldadonkunata kamachej Nerpa churin Abnerqa Saulpa churin 
Isbosetta Majanayin llajtaman pusarqa. 

9Chaypitaj kuraj kamachej kananpaj payta churarqa kay llajtakunapi 
kamachinanpaj: Galaadpi, Gesuripi, Jezrelpi, Efrainpi, Benjaminpi, jinataj tukuy 
Israel suyupi. 

10Isbosetqa Israel suyuta kamachiyta qallarishaspa, tawa chunka watayoj karqa. 
Chantá iskay watata kamacherqa. Judá jatun ayllumanta kajkunatajrí Davidta 
kuraj kamachejninkupaj rejsikaporqanku. 

11Jinamanta Davidqa Hebrón llajtamanta Judá jatun aylluta qanchis wata sojta 
killayojta kamacherqa. 

12Uj kuti Abnerqa llojserqa Majanayin llajtamanta Gabaón llajtaman, Saulpa 
churin Isbosetpa soldadonkunawan. 

13Chaypachallataj Seruyáj churin Joabpis, Davidpa soldadonkunapiwan 
Hebronmanta llojsillarqankutaj. Chantá Gabaón yaku qocha chaynejpi 
tinkorqanku, chaypitaj chimpan chimpanpi tiyasharqanku, Israelmanta 
soldadokunaqa ujnin chimpanpi, Judamanta soldadokunataj chay ujnin 
chimpanpi. 

14Chantá Abnerqa Joabta nerqa: Waynakunata maqanachina, nispa. Joabtaj 
kuticherqa: Arí, walej kanman, nispa. 

15Ajinaqa Benjamín jatun ayllumanta Saulpa churin Isbosetpamanta kajkuna 
llojserqanku chunka iskayniyoj soldadokuna, Davidpa soldadonkunamantapis 
chunka iskayniyojllataj llojserqanku. 

16Sapa ujninkutaj chujchankumanta jap'inaykukorqanku. Chantá espadawan 
wajtankupi t'ojsinakorqanku, jinamanta ujllapi tukuyninku 
wañuchinakorqanku. Chayrayku Gabaonpi chay cheqaqa “Espada pampa” 
sutiwan sutichasqa karqa. 

17Chay p'unchaypeqa may sinch'ipuni maqanaku karqa. Jinapi Abnerqa, Israelpa 
soldadonkuna ima atipachikorqanku Davidpa soldadonkunawan. 

18Chay maqanakupi kasharqanku Seruyáj kinsantin churinkunapis: Joab, 
Abisay, Asael ima. Asaelqa taruka jina may sinch'itapuni phawaj. 

19Paytaj Abnerpa qhepanta qhatiykorqa nitaj ni mayman ayqejta saqerqachu. 

20Abner qhepaman qhawarikamuspataj, qhaparerqa: Manachu qan Asael kanki? 
nispa. Paytaj kuticherqa: Arí, noqa kani, nispa. 

21Chantá Abnerqa kuticherqa: Amaña qhatiykachawaychu. Walej kanman 
mayqen soldadollatapis wañuchispa, tukuy kapuyninta jap'ikapunayki, nispa. 
Asaeltajrí mana uyarej tukuspa, qhatiykullarqapuni. 

22Jinapi Abnerqa watej Asaelta nillarqataj: Ama qhatiykachawayñachu, 
manachayqa wañurparichisqayki. Chaymantarí ima uyaywantaj wawqeyki 
Joabman chimpaymanri? nispa. 

23Chantá Asael mana t'aqakuspa qhatiykullajtinpuni, Abnerqa lanzanwan 
Asaelpa wijsanman sat'irparerqa wasanman pasachinankama. Asaeltaj chay 
kikinpi wañusqa choqakorqa. Chaynejman tukuy runakuna chayaspataj, 
Asaelpa ayanta qhawanankupaj sayarej kanku. 

24Joabwan, Abisaywantajrí Abnerta qhatiykullarqankupuni. Inti 
yaykupushajtinña, Amma nisqa orqoman chayarqanku. Chay orqoqa Guiaj 
chimpanpi, Gabaón ch'innejman rina ñan patapi kashan. 

25Chaypeqa Benjamín jatun ayllumanta kajkuna Abnerwan ujllaman 
tantaykukuspa, chay Amma orqo patapi maqanakunankupaj sayaykorqanku. 

26Chantá Abnerqa qhaparispa, Joabta nerqa: Mayk'akamataj 
maqanakullasunpuniri? Qan kamachiy soldadoykikunata amaña 
qhatinawaykuta. Wawqentin kanchej. Manachu yuyanki kayqa jatun llakiypi 
tukukunanta? nispa. 

27Joabtaj kuticherqa: Tata Diospa sutinpipuni tiluyki. Manachus ajinata 
qhaparimuwankiman karqa chayqa, soldadoykunaqa sut'iyanankama 
wawqenkunata qhatiykullankumanpuni karqa, nispa. 

28Chayta uyariytawankamataj Joabqa putututa waqacherqa. Chantá tukuy 
soldadonkuna manaña qhatiykorqankuchu israelitakunata, nitaj paykunawan 
maqanakorqankuñachu. 

29Chantá Abnerqa chay soldadonkunawan khuska tukuy tutantin Arabá 
pampanta rerqanku. Chay ñanllatapuni rispa, Jordán mayuta chimparqanku, 
Bitronnejta rispataj, Majanayinman chayarqanku. 

30Joabqa Abnerta qhatiykachasqanmanta kutimpuspa, tukuy soldadonkunata 
waturakorqa, chaypitaj yachakorqa Asael chantá Davidpa soldadonkunamanta 
chunka jisq'onniyoj imalla wañusqanku. 

31Davidpa soldadonkunatajrí 360 runakunata wañuchisqanku Abnerpa 
soldadonkunata, Benjaminpa soldadonkunatawan. 

32Chay qhepata Asaelpa ayanta aparqanku Belén llajtaman, tatanpa aya 
p'ampananpitaj p'ampaykorqanku. Joab, soldadonkuna imaqa tukuy tutantinta 
rispallapuni, sut'iyarqoshajtin Hebronman chayarqanku. 

2 Samuel 3 

1Saulpa ayllunmanta kajkunawan Davidpa ayllunwan maqanakoqa unayta 
karqa. Davidqa aswan atiyniyojman tukusharqa, Saulpamanta kajkunatajrí 
pisiyapusharqanku. 

Davidpa churinkuna 

(1 Cr 3.1-4) 

2Hebrón llajtapi David tiyakushajtin, wawankunaqa kaykuna karqanku: Jezrel 
llajtayoj Ajinoanpi kuraj churin Amnón, 

3Carmel llajtayoj wañoj Nabalpa warmin Abigailpa churin Quilab, Gesur llajtaj 
kuraj kamachejnin Talmaypa ususin Macáj churin Absalón ima. 

4Kallarqankutaj: Jaguitpa churin Adonías, Abitalpa churin Sefatías, 

5Eglaj churintaj Itreán ima. Chay tukuy wawankuna karqanku Hebrón llajtapi 
David tiyakushajtin. 

Abnerqa Davidwan tratota ruwan 

6Saulpa ayllunwan, Davidpa ayllunwan ima maqanakupi kashajtinku, 
Abnerqa  aswan atiyniyojman Saulpa ayllunpi tukusharqa. 

7Chantá Saulpata ujnin warmin karqa Rispá sutiyoj, Ayáj ususin. Abnertaj chay 
warmiwan puñuykakapusqa. Chayraykutaj Isbosetqa Abnerta k'amispa, nerqa: 
Imaraykutaj tataypa ujnin warminwan puñuykakaporqankiri? nispa. 

8Abnertaj Isboset k'amisqanmanta phiñakuspa, kuticherqa: Judá llajta alqochu 
kasqani ruwasqaymanta mana pagoyoj kanaypaj? Noqaqa sumajta yanaparqani 
tatayki Saulta, paypa ayllunta, kawsaqenkunatawan ima. Davidpa makinmanpis 
mana jaywaykorqaykichu. Qantaj juchachawankimanchu kasqa kay 
warmimanta? 

9Kunanqa Dios sinch'ita jasut'iwachun manachus Davidwan ruwayman Tata 
Diospa nisqanman jina chayqa. 

10Saulpa ayllunmanta kamachinanta qhechuspa, Davidta churasaj Israel ayllupi, 
jinataj Judá ayllupipis kuraj kamachej kananpaj, Dan llajtamanta Berseba 
llajtakama, nispa. 

11Isbosettajrí mana uj simillatapis Abnerman kutichiyta aterqachu, 
manchachikusqanrayku. 

12Chantá Abnerqa Davidman willacherqa: Pejpatataj kay suyu, manachu 
qanpata? Noqawan uj tratota ruwana, noqataj atisqayta ruwasaj tukuy Israel 
ayllu qanman kutimpunanpaj, nispa. 

13Davidtaj kuticherqa: Walej kanman qanwan tratota ruwananchej, kay 
nisusqayta ruwanayki kajtenqa: Jamuwaspaqa, pusamunawaykipuni tiyan 
Saulpa ususin Micalta, nispa. 

14Chay jawa Davidqa kachallarqataj Isbosetman kayta willanankupaj: 
Kutichipuway warmiy Micalta, imaraykuchus paymanta pachaj filisteokunajpa 
phichilunkoj ch'ulunta orqhospa pagarqani, nispa. 

15Chantá Isbosetqa kamacherqa Laispa churin Paltielmanta warmin Micalta 
qhechunankuta. 

16Paltieltaj warminpa qhepanta waqaspa rerqa Bajurín llajtakama. Chaypitaj 
Abnerqa Paltielta kamacherqa kutipunanta, jinataj payqa kutiporqa. 

17Aswan qhepanejta, Abnerqa parlarqa Israelpa kurajninkunawan: 
Ñawpajmantaña qankunaqa David jatun kamachiykichej kananta 
mask'asharqankichej. 

18Kunanqa Davidta kuraj kamachejniykichej kananpaj churaychej, 
imaraykuchus Tata Dios nerqapuni paynejta Israel suyuta kacharichinanta 
filisteokunaj makinkumanta, jinataj tukuy awqankumantapis, nispa. 

19Abnerqa parlallarqataj Benjamín ayllumanta kajkunawan. Chaymantataj 
rerqa Hebronkama Davidman willamunanpaj, Israel ayllu jinataj Benjamín 
ayllumanta kajkunapis imatachus ruwanayashasqankuta. 

20Abnerqa iskay chunka runakunawan Hebronman chayarqa, David kasharqa, 
chayman. Davidtaj paypaj, chay runankunapaj ima sumaj mikhuyta 
wayk'ucherqa. 

21Chantá Abnerqa Davidta nerqa: Kunanqa rinay tiyan tukuy Israel ayllumanta 
kajkunata tantamoj qanwan uj tratota ruwanankupaj. Jinamanta qan paykunata 
kamachinki munasqaykiman jina, nispa. Chantá Davidqa Abnerta 
kacharpayarqa, paytaj kusisqa riporqa. 

Joabqa Abnerta wañuchin 

22Joabtajrí Davidpa soldadonkunawan ima purisqankumanta chaypachapuni 
chayamushasqanku, tukuy imata maqanakupi qhechumusqankuta aparisqa. 
Abnerqa manaña Davidwanchu Hebronpi kasharqa. Payqa David 
kacharpayajtinkama ripusqa. 

23Joab tukuy soldadonkunawan khuska chayamojtinkama, payman willarqanku 
Nerpa churin Abnerqa kuraj kamachej Davidwan kasqanta, chantá David 
kacharpayajtin, ripullasqanta. 

24Chaypacha Joabqa kuraj kamachejta nerqa: Imatataj kayta ruwankiri, kuraj 
kamachejníy? Abnerqa qanman parlaj jamusqa, qanrí ripojta saqellasqanki. 

25Manachu yachakunki, Nerpa churin Abnerqa qanta ch'awkiyasoj 
jamususqanta, wateqasojtaj, maymanchus risqaykita, tukuy ruwasqaykitapis 
yachananpaj? nispa. 

26Jinapi Joabqa Davidwan parlasqanmanta llojsiytawan, Abnerta mask'achejta 
kacharqa, Davidpa mana yachasqallanta. Mask'ajkunataj Sira nisqa pujyumanta 
Abnerta kutichimorqanku. 

27Hebronman Abner chayamojtinkama, Joabqa llajta punkumanta wajnejman 
pusarqorqa sapallankupi parlanankupaj. Chaypitajrí Joabqa Abnerta wijsanpi 
t'ojsispa, wañurparicherqa, wawqen Asaelta wañuchisqanmanta vengakuspa. 

28David chayta yachaytawan, nerqa: Noqawan, israelitakunawanpis Nerpa 
churin Abner wañusqanmantaqa Tata Diospa ñawpaqenpi mana juchayojchu 
kayku. 

29Tata Diosqa Joabta, aylluntawan kay juchamanta ñak'arichichun. Ayllunpi 
kallachunpuni yawar apay onqoywan, llejti onqoywan, chayrí wist'u chaki 
kaywan onqojkuna. Wañuchisqa kachunku, chayrí yarqhaymanta 
ñak'arichunku, nispa. 

30Joabwan, Abisaywan Abnerta wañuchisqanku, Gabaón maqanakupi 
wawqenku Asaelta wañuchisqanrayku. 

31Chaymantaqa David kamacherqa Joabta, paywan kaj runankunata ima: 
P'achaykichejta llik'irakuspa, qhashqa p'achata churakuychej, Abner 
wañusqanmantataj waqaychej, nispa. Kuraj kamachej Davidtaj Abnerpaj ayan 
qhepanta rerqa. 

32Abnertaqa Hebrón llajtapi p'amparqanku. Abnerpa ayanta p'ampashajtinku, 
Davidqa mayta waqarqa, tukuy runapis waqallarqankutaj. 

33Chaypacha Davidqa kay aya takiyta takerqa: Abner, imaraykutaj mana 
yuyayniyoj runa jina wañunayki karqari? 

34Makiykeqa mana watasqachu karqa, nitaj chakiykipis t'inkisqachu. 
Imaynatachus runakuna wañuchejkunaj makinkupi wañunku, ajinallatataj 
qanpis wañorqanki, nispa. Tukuy runapis Abnermanta waqashallarqankupuni. 

35Chantá tukuy runakuna Davidman jamuspa, imallatapis mikhurikunanta 
nerqanku. Davidtajrí tiluspa, paykunata nerqa: Tata Dios sinch'ita 
jasut'iwachun, manaraj ch'isiyamushajtin t'antata, chayrí imallatapis 
mikhuyman chayqa, nispa. 

36Runakuna chayta yachaspa, allinmin nerqanku, kuraj kamachejpa tukuy 
ruwasqantaj allinpuni paykunaman rijch'arqa. 

37Chay p'unchaypi tukuy israelitakunaqa cheqamanta yacharqanku kuraj 
kamachej Davidqa Nerpa churin Abnerpa wañusqanmanta mana juchayoj 
kasqanta. 

38Chantá kuraj kamachejqa yanapajninkunata nerqa: Qankuna yachankichej 
jina, Israel ayllu ukhupi uj kuraj kamachej, jatun qhawasqa runa wañupusqanta. 

39Diospa churasqan kuraj kamachej kani chaypis, mana kallpayoj jina kashani, 
Seruyáj churinkuna chay millayta ruwasqankurayku. Tata Diosqa chay 
juchankuman jina kutichipuchun ruwajkunamanqa, nispa. 

2 Samuel 4 

Isbosetta wañuchinku 

1Saulpa churin Isbosetqa Hebronpi Abner wañusqanta yachaspa kharkarqa, 
Israel suyupi tukuy runataj manchachikuyta qallarerqanku. 

2Isbosetpataqa tiyarqa iskay yanapajninkuna, chaykunataj suwajkunaj 
kamachejninku karqanku. Ujninpata Baná sutin karqa, ujninpatataj Recab. 
Paykunaqa Berot llajtamanta Rimonpa churinkuna karqanku. Berot llajtaqa 
Benjaminpa jap'iyninpi karqa. 

3Berotmanta kajkunaqa ayqesqanku Guitayin llajtaman, chaypitaj kunankama 
karu llajtayoj runakuna jina tiyakushanku. 

4Saulpa churin Jonatanpata uj churin karqa Mefiboset sutiyoj. Payqa wist'u 
chakiyoj karqa. Mefiboset phishqa watayoj kashajtin, Saulwan, Jonatanwan 
wañusqanku Jezrelpi yachakorqa. Chaypacha uywaqenqa Mefibosetta jap'ispa, 
paywan ayqerqa. Usqhayta ayqeshajtinkutaj, wawata pampaman atipachikorqa. 
Chaymantapachataj wist'u chaki karqa. 

5Berotmanta Rimonpa churinkuna Recabwan, Banawan Isbosetpa wasinman 
chayarqanku chawpi p'unchayta sinch'i ruphay kashajtin. Isboset wasinpi 
samarikoj jina puñukusharqa. 

6Wasi qhawaj warmi trigota wayrachishaspa, puñurparisqa. Chantá Recabwan, 
Banawan wasiman yaykorqanku mana rikuchikuspalla. 

7Jinaqa wasiman yaykuytawan, Isboset puñushajtin wañurparichiytawan, 
umanta qholurparerqanku. Chantá Isbosetpa umanta apariykukuspa, Arabá 
ñanninta tukuy tutantinta rerqanku. 

8Hebronman chayaspataj, kuraj kamachej Davidman Isbosetpa umanta 
rikucherqanku: Kuraj kamachejníy, kayqa Saulpa churin Isbosetpa uman. Saulqa 
mana allinpajchu qhawasorqa, wañuchiyta munasoj. Kunantaj Tata Dios qan 
Saulmanta vengakunaykita munan, jinataj mirayninmantapis, nispa. 

9Davidtajrí Recabta wawqen Banata, chay Berotmanta Rimonpa churinkunata 
nerqa: Tata Dios, pichus tukuy ñak'ariymanta librawarqa, paypa sutinrayku 
tiluspa, niykichej: 

10Saulpa wañusqanta willawajta jap'ichispa, Siclagpi wañuchicherqani. 

11Kunanqa chaymanta astawanraj qankuna sajra runakunawanqa ruwasaj, chay 
mana juchayoj runata wasinpi puñukushajta wañuchisqaykichejrayku. 
Chayrayku qankunatapis wañuchillasqaykichejtaj, kay pachamantataj 
chinkachisqaykichej, nispa. 

12Chaymanta Davidqa yanapajninkunata kamacherqa chay runakunata 
wañuchiytawan, makinkuta, chakinkutawan khuchunankuta, ayankutataj 

warkhunankuta Hebrón yaku qocha chaynejpi. Chaymantataj Isbosetpa umanta, 
Hebrón llajtapi Abner p'ampasqa karqa, chayman p'ampaykamorqanku. 

2 Samuel 5 

David Israel suyuta Judá suyutawan kamachin 

(1 Cr 11.1-3) 

1Chaymanta qhepata Israelmanta tukuy jatun ayllukuna Hebronpi tantakuspa, 
Davidwan parlarqanku: Noqaykoqa yawar masiyki kayku, aylluykitaj. 

2Cheqamanta Saúl kuraj kamachejniyku kashajtinpis, qanpuni israelitakunataqa 
maqanakupi kamachej jina pusaykacharqanki. Chay jawaqa Tata Dios nisorqa: 
Qanpuni tukuy Israel aylluyta michinki, kamachinkitaj, nispa. 

3Chaypacha Israelmanta tukuy kurajkuna rerqanku Hebronman kuraj kamachej 
Davidwan parlaj. Davidtaj Tata Diospa ñawpaqenpi chay kuraj runakunawan uj 
tratota ruwarqa. Paykunataj Israel suyupi kuraj kamachej kananpaj Davidta 
umanman aceitewan jawerqanku. 

4Kamachiyta qallarishaspa, Davidqa kinsa chunka watayoj karqa, tawa chunka 
watatataj kamacherqa. 

5Judá aylluta Hebronmanta qanchis wata sojta killayojta kamacherqa. 
Chaymantataj Jerusalenpi kamacherqa Israel aylluta jinataj Judá ayllutapis kinsa 
chunka kinsayoj watata. 

David Sión llajtata jap'in 

(1 Cr 11.4-9) 

6Chay qhepata kuraj kamachej Davidqa soldadonkunawan khuska 
Jerusalenman maqanakoj rerqanku, chaypi tiyakojkuna jebuseokunawan. Chay 
jebuseokunataj mana yuyarqankuchu David chay llajtaman yaykuspa 
jap'ikapunanta. Chayrayku alqokachakuspa, nerqanku: Qanqa mana kay 
llajtataqa jap'ikapuyta atinkichu. Ñawsakuna, suchukuna ima mana 
yaykuchimusonqankuchu, nispa. 

7Chaywanpis Davidqa Sión pukarata atipaspa, jap'erqa. Chayrayku kunankama 
“Davidpa llajtan” nisqa kashan. 

8David chay kutipi nisqa: Pichus jebuseokunata wañurachej yaykojqa, yaku 
larq'anta yaykuspa wañurachimuchun chay ñawsakunata jinataj suchukunata 
ima, imaraykuchus paykunata sinch'ita chejnikuni, nispa. Chaymantapachataj 
nej kanku: Ni ñawsakuna nitaj suchukuna Tata Diospa Temploman yaykuyta 
atinkuchu, nispa. 

9Chaymantataj Davidqa pukara kamachinan wasita sayacherqa, chay llajtatataj 
“Davidpa llajtan”, nispa suticharqa. Muyuyninmantaj Milo chaynejmantapacha 
ukhu ladoman perqaykucherqa. 

Jiranqa Davidta yanapan 

(1 Cr 14.1-2) 

10Tukuy Atiyniyoj Tata Dios paywan kasqanrayku, Davidqa astawanpuni 
kallpachakusharqa. 

11Chayrayku Tiro sutiyoj llajtata kuraj kamachej Jiranqa kacharqa runankunata 
parlapayamunankupaj. Chay jawa kachallarqataj carpinterokunata, jinataj rumi 
ch'eqojkunatapis. Paykunaqa pino kurkukunata apaspa, Davidpa kamachinan 
wasita ruwarqanku. 

12Ajinamanta Davidqa cheqamanta yacharqa Tata Dios payta Israel suyupi kuraj 
kamachej kananpaj churasqanta, llajtanta munakuspa suyuntapis 
jatunyachisqanta. 

Davidpa wakin wawankuna 

(1 Cr 3.5-9; 14.3-7) 

13Hebronmanta Jerusalenman jampusqanmantaña, Davidqa ashkha warmiwan 
casarakullarqataj, jinallataj waj warminkunapis kallarqankutaj. Chay 
warmikunapitaj astawan churinkuna jinataj ususinkunapis kallarqankutaj. 

14Jerusalenpi paqarikojkuna kaykuna karqanku: Samúa, Sobab, Natán, Salomón, 

15Ibejar, Elisúa, Nefeg, Jafía, 

16Elisama, Eliada, Elifelet ima. 

Davidqa filisteokunata atipan 

(1 Cr 14.8-17) 

17Maypachachus filisteokuna uyarerqanku Davidqa Israel ayllupi kuraj 
kamachej churasqa kasqanta chaypacha, tukuyninku Davidwan 
maqanakunankupaj tantaykukorqanku. Davidtajrí chayta yachaspa, pukaraman 
yaykorqa. 

18Chaypacha filisteokunaqa astawan ñawpajman rispa, Refayin pampaman 
junt'aykorqanku. 

19Chayraykutaj Davidqa Tata Diosta taporqa: Filisteokunawan maqanakoj 
riymanchu? Paykunawan maqanakojtiyrí, atipayta yanapawankimanchu? nispa. 
Tata Diostaj kuticherqa: Arí, maqanakoj rillay. Noqa yanapasqayki 
atipanaykipaj, nispa. 

20Chantá Davidqa Baal Perasinman rispa, filisteokunata atipaykorqa. Chayrayku 
David nerqa: Tata Diosqa ashkha yaku jina awqaykunata ñawpaqeymanta 
chinkarpachin, nispa. Chay cheqatataj Baal Perasín sutiwan suticharqa. 

21Chay jawataj filisteokunaqa lantinkukunata saqerpayarqanku, Davidwan, 
soldadonkunawantaj chaykunata apakaporqanku. 

22Chaywanpis filisteokunaqa watejmanta Refayin pampaman 
junt'aykamullarqankutaj. 

23Watejmanta Davidqa Tata Diosta tapullarqataj, Tata Diostaj nerqa: Ama 
paykunawan maqanakoj ñawpaqenkuta riychu. Manachayqa chay bálsamo 
sach'akunanejman chayaytawan, muyuykuspa qhepallankumanta maqanakoj 
yaykunki. 

24Maypachachus uyarinki sach'akuna patapi runapis purishanman jina, 
chaypacha maqanakoj yaykunki, imaraykuchus chay niyta munan noqa Tata 
Dios ñawpaqeykita rishasqayta filisteokunaj soldadonkunata wañurachispa, 
nispa. 

25Chantá Davidqa Tata Diospa nisqanman jina ruwaspa, filisteokunata 
atipaykorqa Geba llajtamantapacha Guézer llajtakama. 

2 Samuel 6 

Davidqa Diospa arcanta Jerusalenman apayta munan 

1Davidqa watej Israel ayllumanta 30.000 ajllasqa soldadokunata 
tantaykullarqataj. 

2Jinaspataj, Judá jap'iypi chay Baalá llajtamanta purirerqanku Davidwan, tukuy 
runankunawan, Diospa arcanta apamunankupaj. Arcaqa Tukuy Atiyniyoj Tata 
Diospa sutinwan sutichasqa karqa. Payqa arcapi querubinkuna chawpipi 
tiyakushan. 

3Orqo patapi kasharqa Abinadabpa wasinpi, chaymanta Tata Diospa arcantaqa 
mosoj carretaman churaykorqanku. Jinapi Abinadabpa churinkuna Uzawan, 
Ajiowan ima Tata Diospa arcanta apaj carretata pusayserqanku. 

4Abinadab churin Ajiotaj Diospa arcaj ñawpaqenta risharqa. 

5Chaykama Davidwan, tukuy israelitakunawanqa risharqanku, Tata Diospa 
ñawpaqenpi tukuy kallpankuwan takispa, tususpa ima. Tocasharqankutaj 
arpakunata, lirakunata, panderetakunata, qenakunata, platillokunata ima. 

6Jinallapi Naconpa eran nisqa, chayman chayamojtinku, Uzaqa Tata Diospa 
arcanta makinwan jap'erqa, bueykuna misk'ajtinku mana carretamanta 
urmaykunanpaj. 

7Chaypacha Tata Diosqa Uzapaj phiñakorqa, chay arcata mana manchachikuspa 
jap'iykusqanmanta. Diosqa chay kikinpi Uzata wañurparicherqa. Uzataj Diospa 
arcan qayllapi wañusqa choqakorqa. 

8Chantá Davidqa ujinayarqa, Tata Dios chay jinata Uzata 
wañurparichisqanrayku. Chayrayku chay cheqata “Peres Uzá” sutiwan 
suticharqa, chay sutiwantaj kunankama kashan. 

9Chaypacha Davidqa Tata Diosta sinch'i manchachikuspa, nerqa: Imapajtaj 
yuyallaymanpis Tata Diospa trato ruwasqan arcata wasiyman apaytari? nispa. 

10Diospa trato ruwasqan arcata Davidqa manaña llajtanman apayta munaspari, 
kamacherqa Gat llajtamanta Obed Edompa wasinman apanankuta. 

11Jinataj Tata Diospa trato ruwasqan arcaqa Obed Edompa wasinpi kinsa killata 
qhepakorqa. Tata Diostaj payta, aylluntawan samincharqa. 

Davidqa Diospa arcanta Jerusalenman apan 

(1 Cr 15.1—16.6) 

12Chantá Davidman willarqanku Tata Diospa arcan Obed Edompa wasinpi 
kasqanrayku, Tata Diosqa paypa ayllunta, tukuy kapuynintawan 
saminchasqanta. Chantá Davidqa Obed Edompa wasinman rerqa chaymanta 
jatun kusiywan Diospa arcanta Davidpa llajtanman apamunanpaj. 

13Tata Diospa arcanta apamojkunaqa sojtata thaskejtinku, Davidqa uj torota, uj 
wira corderotawan ñak'aspa, Tata Diosman jaywarqa. 

14Davidqa linomanta unku p'achawan p'achallisqa risharqa, Tata Diospa 
ñawpaqenpi tukuy kallpanwan tusurispa. 

15Ajinata Davidwan, tukuynin israelitakunawanqa Tata Diospa arcanta 
aparqanku may kusiywan qhaparispa, cornetakunata waqarichispataj. 

16Tata Diospa arcan Davidpa llajtanman chayajtin, Saulpa ususin Micalqa wasi 
ventananmanta qhawarimuspa, kuraj kamachej Davidta tusushajta, 
phinkiykachashajtataj Tata Diospa ñawpaqenpi rikorqa. Chayta rikuspataj, 
Micalqa sonqonpi Davidta pisipaj qhawarqa. 

17Tata Diospa arcantaqa chaypajpuni Davidpa wakichisqan toldo ukhuman 
churarqanku. Chantá Davidqa Tata Diospa ñawpaqenpi q'olacherqa uywa 
ñak'asqakunata jinataj allinyakunapaj jaywanakunatawan. 

18Chaykunata jaywayta tukuspañarí, Davidqa tukuy israelitakunata Tukuy 
Atiyniyoj Tata Diospa sutinpi samincharqa. 

19Jinapi David chaypi kajkunaman mikhunankupaj qorqa sapa ujman uj t'antata, 
uj chhikan aycha kankata, palma poqoymanta t'antata, chantá uva k'isata ima. 
Chaymantataj tukuyninku wasinkuman kutiporqanku. 

20Chantá David ayllu masinta saminchananpaj kutipojtin, Saulpa ususin Mical 
payta taripaj llojsimuspa, nerqa: Mana p'enqayniyoj runa, Israelpa kuraj 
kamachej kashaspa chay kamachiyki imillakunaj rikunankuta sikiyki 
rikhurishajta tususqayki qanpajqa allinchu? nispa. 

21Davidtajrí Micalman kuticherqa: Arí, tusorqani, Tata Diosta yupaychaspa 
tusorqani, imaraykuchus payqa ajllawarqa tataykej cuentanmanta jinataj tukuy 
aylluykejmanta ima, Israel ayllunta kamachinaypaj. Chayrayku Tata Diospa 
ñawpaqenpi tusullasajpuni. 

22Jinapis astawanraj kunanmanta nisqaqa ruwasaj, ninki jina noqapaj p'enqay 
kasqanta. Chaywanpis chay sipaskunaqa pikunamantachus parlanki, chaykuna 
allinpaj qhawawanqanku, nispa. 

23Saulpa ususin Micaltaj wañupunankama mana uj wawatapis rejserqachu. 

2 Samuel 7 

Diosqa Davidta saminchananta nin 

(1 Cr 17.1-27) 

1Kuraj kamachej Davidqa kamachinan wasipiña tiyakushajtin, Tata Diosqa 
muyuyninpi kaj awqankunawan ch'ajwata chinkacherqa. 

2Chaypacha kuraj kamachej Davidqa Diosmanta sut'inchaj Natanta nerqa: 
Qhawariy, noqaqa sumaj pinomanta ruwasqa wasipi tiyarikushani, Diospa 
arcantajrí toldollapi kashan, nispa. 

3Natantaj kuticherqa: Ruwallay tukuy imatachus yuyashanki, chayta. Tata 
Diosqa yanapasonqa, nispa. 

4Chay ch'isipachataj Tata Diosqa Natanta nerqa: 

5Riy, parlamuy kamachiy Davidwan, willaytaj noqa Tata Dios imatachus payman 
nisqayta: Mana qanchu noqapajqa uj templota ruwanki chaypi tiyakunaypaj. 

6Egiptomanta orqhomorqani israelitakunata, chaymantapacha kunankama 
mana mayqen wasipichu tiyakorqani, manachayqa toldollapi tiyakuspa, 
kayman jaqayman purerqani. 

7Israelitakunawan purisqaymantapachaqa, pikunatachus churarqani Israel 
ayllupi kamachinankupaj, chaykunamanta mana mañarqanichu pinomanta 
templota ruwapunawankutaqa, nispa. 

8Chayrayku kamachiy Davidta niy: Ajinata Tukuy Atiyniyoj Tata Dios nisunki: 
Noqa ovejakunaj qhepanmanta orqhomorqayki, Israel aylluypaj kamachejnin 
kanaykipaj. 

9Tukuy puriyniykipi qanllawanpuni karqani, awqaykikunata tukuchispa. Sumaj 
uyarisqa runaman tukuchiyki kay pachapi may uyarisqa runakunata jina. 

10Chay jawaqa wakichillarqanitaj uj cheqata Israel aylluypaj, chaypitaj 
paykunata churarqani kikin jallp'ankupi tiyakunankupaj. Ajinamanta mana 
pipis paykunawan chejninakonqankuchu, nitaj chay sajra ruwaj runakunapis 
ñawpajpi jina paykunata llakichenqankuchu, 

11imaynatachus paykunata ruwarqanku juez nisqa kamachejkunata 
churashajtiy, ajinata. Manallataj saqesajchu awqaykikuna imatapis ruwasojta. 
Chantapis noqa ruwasaj wawaykikunamanta Israel suyuta kamachej 
kanallantapuni. 

12Wañupojtiyki, wawaykikunallamantataj kuraj kamachej kananpaj churaspa, 
kamachinaykita sinch'ita sayachisaj. 

13Paymin templota ruwapuwanqa, noqataj wiñaypaj kamachinanta sayachisaj. 

14Noqaqa paypaj tata jina kasaj, paytaj waway jina kanqa. Imapi 
juchallikojtinpis, noqa payta wanananpaj jasut'isaj, imaynatachus uj tata 
wawanta jasut'in, jinata. 

15Chaywanpis paymanta khuyakullasajpuni, manataj Saulta jinachu saqerpasaj. 
Saulta wijch'uspa, qanta churarqayki. 

16Mirayniykita, kamachinaykitapis noqa wiñaypaj waqaychasaj, ajinallatataj 
wiñaypaj churasqa kanqa, nispa. 

17Natanqa chay tukuyta Davidman willarqa, imaynatachus mosqoypi jina 
rikusqanta, uyarisqantapis. 

Davidqa Tata Diosta pachis nin 

18Chaypacha kuraj kamachej Davidqa Tata Diospa ñawpaqenman yaykuspa, 
nerqa: Tukuyta Kamachej Tata Dios, pitaj noqa kasqani, pitaj aylluypis kasqa, 
kayta noqawan ruwanaykipaj? 

19Chaypis mana chayllachu. Tata Dios, noqa kamachiykej miraynin imayna 
kananmantapis parlallawankitaj. Mana pipis qan jina ruwajqa kanchu. 

20Imatawantaj niykiman, Tukuyta Kamachej Tata Dios? Qanqa noqa 
kamachiykitaqa sumajta rejsiwanki. 

21Tukuy kay t'ukuna imakunata qanpuni ruwarqanki nisqaykiman, 
munasqaykiman jinataj, noqaman yachachinawaykipaj. 

22Chayraykumin jatunchasqa kanki, Tukuyta Kamachej Tata Diosníy. Mana pipis 
qan jinaqa kanchu, manataj qanmanta jawaqa waj dios kanchu, noqayku 
uyarisqaykuman jinaqa. 

23Kay pachapi Israel aylluyki jinaqa mana waj ayllu kanchu. Qan, Diosníy, 
aylluyki kananpaj preciota pagaspa Israelta kacharicherqanki, may uyarisqa 
kanantataj ruwarqanki, payrayku jatuchaj may t'ukuna k'acha imakunata 
ruwaspa. Egiptomanta orqhomorqanki, chay aylluykej ñawpaqenmantataj qan 
chay waj runakunata, diosninkutawan wijch'orqanki. 

24Qan churarqanki Israelta wiñaypaj aylluyki kananpaj, Tata Diosnin 
kanaykipajtaj. 

25Ajinaqa, Tata Diosníy, noqa kamachiykiman, mirayniymanpis nisqaykitaqa 
wiñaypaj junt'ay, nisqaykiman jinataj ruway. 

26Sutiykeqa jatunchasqapuni kachun, nichunkutaj Tukuy Atiyniyoj Tata Dios 
Israelpa Diosnin kasqaykita. Noqaj mirayneyqa ñawpaqeykipi sumaj sayachisqa 
kachun. 

27Qan, Israelpa Tukuy Atiyniyoj Tata Diosnin, niwarqanki mirayniymanta 
churiykunaqa kamachinallankutapuni, chayrayku kayta mañarikuyki. 

28Qanqa Tukuyta Kamachej Tata Dios kanki, nisqaykeqa cheqanpuni. Noqa 
kamachiykiman chay jina k'acha imakunata niwanki. 

29Kunanqa aylluyta saminchay qanpa ñawpaqeykipi wiñaypaj kanallanpajpuni. 
Qan, Tukuyta Kamachej Tata Diosníy, niwarqanki: Qanpa mirayniykeqa 
wiñaypaj saminchasqa kanqa, nispa. 

2 Samuel 8 

David awqankunata atipan 

(1 Cr 18.1-13) 

1Chaymanta Davidqa filisteokunata atiparqa, tukuy jallp'ankuta qhechuspataj, 
atiyninman churarqa. Qhechullarqataj Méteg Amma nisqa cheqatapis 
filisteokunaj makinkumanta. 

2Ajinallataj moabitakunatapis atipallarqataj. Paykunataqa pampaman 
winkuchispa, q'aytuwan tupucherqa. Chantá pikunachus q'aytuwan iskay 
tupusqa ukhupi kajkunataqa wañucherqanku, uj tupusqa ukhupi kajkunatataj 
mana wañucherqankuchu. Ajinamanta chay kawsaj moabitakunaqa Davidpa 
makinpi karqanku, paymantaj impuestota pagarqanku. 

3Davidqa atipallarqataj Hadad Ezerta. Pay karqa Rejobpa churin, Soba suyoj 
kuraj kamachejnin. Davidqa Hadad Ezerta atiparqa Éufrates mayu chaynejman, 
jallp'anta watej jap'ikapoj rishajtin. 

4Chaykunamanta Davidqa presocharqa 1.700 caballopi maqanakoj 
soldadokunata, jinataj chakillapi purej soldadokunamantataj iskay chunka 

waranqata. Jinataj carretakunata qhatataj, chay caballokunaj chaki ankunta 
p'itirarqa. Pachaj carretapaj jinalla caballokunata paypaj puchucherqa. 

5Chaymantaqa Damascomanta arameokuna chayamorqanku Sobaj kuraj 
kamachejnin Hadad Ezerta yanapaj. Davidtajrí arameokunatapis atipallarqataj, 
paykunamantataj 22.000 wañucherqa. 

6Chaymantataj Damasco llajtapi Davidqa soldadonkunata churarqa. Jinamanta 
arameokunapis paypa makinpi karqanku, impuestotataj pagaj kanku. Ajinata 
ari, Tata Diosqa Davidtaqa mayman maqanakoj rejtinpis yanapallarqapuni. 

7Chaymanta Davidqa Hadad Ezerpa soldadonkunata kamachejninkoj qori 
escudonkukunata qhechuspa, Jerusalenman apakaporqa. 

8Ajinallatataj kuraj kamachej Davidqa Hadad Ezerpa Betaj llajtanmanta, Berotay 
llajtanmantawan ima ashkha bronceta apakaporqa. 

9Jamat llajtaj kuraj kamachejnin Toy uyarerqa David kuraj kamachej Hadad 
Ezerpa soldadonkunata atipasqanta. 

10Chayrayku qolqe metalmanta, qorimanta, broncemantawan ruwasqa 
imakunatawan apachispa, churin Joranta kacharqa kuraj kamachej Davidta 
napaykuchejta: Allinpuni Hadad Ezerta maqanakupi atipasqaykeqa, nispa. 
Ajinata ruwarqa, imaraykuchus ñawpajpi Toypis Hadad Ezerwan 
maqanakullasqataj. 

11Chantá Davidqa tukuy apamusqankuta Tata Diosman qoporqa, waj suyumanta 
apamusqankumanta qolqe metalta, qorita ima chaykunatawan khuska qorqa. 
Chaykunataqa kay atipasqan suyukunamanta apamorqanku: 

12Siriamanta, Moabmanta, Amonmanta, filisteokunamanta, jinataj 
amalecitakunamantapis. Sobaj kuraj kamachejnin Rejobpa churin Hadad 
Ezermanta qhechusqantapis Diosman qollarqataj. 

13Davidqa may uyarisqa karqa. Arameokunata atipasqanmanta 
kutimushaspataj, Kachi nisqa vallepi wañuchillarqataj 18.000 edomitakunata. 

14Chaymantaqa qhawaj soldadokunata churallarqataj tukuy Edom jallp'aman, 
edomitakunataj Davidpa kamachinkunaman tukorqanku. Ajinamanta Davidqa 
mayman risqanpipis Tata Diospa yanapayninwan atipallarqapuni. 

Davidpa yanapajninkuna 

(2 S 20.23-26; 1 Cr 18.14-17) 

15Davidqa tukuy Israel suyupi cheqan kajta ruwaspa kamacherqa. 

16Soldadonkunata kamachejqa Seruyáj churin Joab karqa. Ajiludpa churin 
Josafattaj Israel suyoj qhelqerin karqa. 

17Ajitobpa churin Sadoc, chantá Abiatarpa churin Ajimélec imaqa 
sacerdotekuna karqanku. Seraiastaj Davidpa qhelqerin karqa. 

18Joyadáj churin Benaiastaj quereteokunaj, peleteokunaj kamachejninku karqa. 
Davidpa churinkunataj sacerdotekuna karqanku. 

2 Samuel 9 

Davidqa Mefibosetta yanapan 

1Uj kuti Davidqa taporqa: Saulpa ayllunmanta pillapis kawsashanrajchu, 
Jonatanpa sutinpi payta yanapanaypaj? nispa. 

2Saulpata uj kamachin Sibá sutiyoj karqa, paytataj wajyarqanku Davidman 
rinanpaj. Sibá jamojtintaj, kuraj kamachej taporqa: Qanchu Sibá kanki? nispa. 
Sibataj kuticherqa: Arí, noqa kani, kuraj kamachejníy, nispa. 

3Chaypacha kuraj kamachejqa Sibata taporqa: Saulpa ayllunmanta pillapis 
qhepakunchu? Tata Diosqa sonqoyman churawan payta khuyarikunaypaj, 
nispa. Sibataj kuticherqa: Kashanrajmin, Jonatanpa uj churin. Payqa iskaynin 
chakinmanta suchu, nispa. 

4Davidtaj nerqa: Maypitaj kashanri? nispa. Sibataj kuticherqa: Lodebar llajtapi, 
Amielpa churin Maquirpa wasinpi tiyakushan, nispa. 

5Chantá Davidqa Lodebar llajtamanta, Amielpa churin Maquirpa wasinmanta 
Jonatanpa churinta pusamunankuta kamacherqa. 

6Saulpa allchhin, Jonatanpa churin Mefibosetqa Davidpa ñawpaqenman 
chayamuspa, pampakama k'umuykukorqa. Davidtaj nerqa: Qanchu kanki 
Mefiboset? nispa. Paytaj kuticherqa: Kaypi kashani, munayniykitapuni 
ruwanaypaj, kuraj kamachejníy, nispa. 

7Davidtaj nerqa: Ama manchachikuychu. Noqaqa cheqamanta tatayki Jonatanta 
munakusqayrayku qhawasqayki. Jinataj jatun tataykej Saulpa jallp'anta 
kutichipusunankuta kamachisaj, wasiypitaj sapa p'unchay mikhunki, nispa. 

8Chaypacha Mefibosetqa ujtawan pampakama k'umuykuspa, nerqa: Kuraj 
kamachejníy, pitaj noqa kasqani wañusqa alqo jina mana sirvej kashajtiy 
yuyarikunaykipajri? nispa. 

9Chantá kuraj kamachejqa Saulpa ñawpa kamachin Sibata wajyaspa, nerqa: 
Qopushani uywaqeyki Saulpa allchhinman, imakunachus Saulpata, jinataj 
ayllunpata karqa, chay tukuy kapuyninta. 

10Chayrayku qanwan, wawaykikunawan, kamachiykikunawan ima paypa 
jallp'anpi llank'ankichej, chantá paypaj poqoykunata jallch'apunkichej. 
Chaywan uywaqeyki Saulpa allchhin kawsanqa. Mefibosettajrí noqawan 

khuskapuni wasiypi mikhonqa, nispa. Sibajtaqa chunka phishqayoj churinkuna 
karqa, iskay chunka kamachinkunataj. 

11Sibataj kuraj kamachejman kuticherqa: Kuraj kamachejníy, kay tukuy 
kamachisqaykitaqa ruwasajpuni, nispa. Mefibosettajrí Davidpa 
mikhunanmantapuni ujnin wawanpis kanman jina mikhorqa. 

12Chay jawa Mefibosetpataqa uj juch'uy qhari wawan karqa Micaías 
sutiyoj. Sibá, jinataj tukuy wasinpi tiyakojkunapis Mefibosetpa kamachinkuna 
karqanku. 

13Mefibosetqa Jerusalenpi tiyakorqa, kuraj kamachejwan khuskapunitaj mikhoj. 
Payqa iskaynin chakinmanta suchu karqa. 

2 Samuel 10 

David arameokunata amonitakunata ima atipan 

(1 Cr 19.1-19) 

1Mana ancha unayninmanchu amonitakunaj kuraj kamachejninku Najás 
wañuporqa, paypa cuentanmantataj churin Janún kamacherqa. 

2Chaypacha Davidqa sonqonpi nerqa: Noqaqa Najaspa churin Janunwan k'acha 
kasaj, imaynatachus tatan noqawan k'acha karqa, ajinata, nispa. Chayrayku 
yanapajninkunamanta wakinta kacharqa, tatan wañupusqanmanta Janunta 
sonqochanankupaj. Davidpa kachasqan amonitakunaj llajtankuman 
chayajtinkurí, 

3chay amonitakunaj kuraj kamachejninkoqa kuraj kamachejninku Janunta 
nerqanku: Qan kuraj kamachejníy, yuyankichu David chay runankunata 
kachamusqanta tataykej wañupusqanmanta qanta sonqochanasunpaj? Payqa 
kachamun sumajta kay llajtata qhawaranankupaj, wateqanankupajtaj, chantá 
jamuspa llajtanchejta jap'inankupaj, nispa. 

4Chayrayku Janunqa kamacherqa Davidpa kachasqankunata jap'inankuta, 
chantá sunkhankuta khuskanmanta k'uturparinankuta, p'achankunatapis siki 
patankunakama k'uturparinallankutataj. Jinaspataj, paykunata 
kacharpayaporqa. 

5Paykunaqa sinch'i p'enqasqa kasharqanku. Davidtaj chayta yachaspa, 
kamachinkunata kacharqa: Jericó llajtapi sunkhaykichej wiñanankama 
qhepakuychej, chaymantataj kutimpunkichej, nispa. 

6Amonitakunaqa yachakorqanku Davidqa paykunapaj phiñasqa kashasqanta. 
Chayrayku qolqeta pagaspa mink'akorqanku 20.000 soldadokunata Siriamanta, 
Bet Rejobpi kajkunamanta, chantá Sobapi kajkunamantawan. 

Mink'akullarqankutaj kuraj kamachej Macamanta 1.000 soldadonkunata, 
Istobmantataj 12.000 soldadokunatawan. 

7Chayta yachaspa, Davidqa Joabta tukuynin soldadonkunatawan kacharqa. 

8Amonitakunaqa llojsispa, kikin llajta yaykunapi maqanakunapaj 
wakichikorqanku. Chaykamataj arameo soldadokunaqa Sobamanta kajkuna, 
Rejobmanta kajkunapiwan, Istobmanta soldadokunawan, Macamanta kajkuna 
soldadokunapiwan imaqa chay pampakunapi wakichikorqanku. 

9Joabqa maypachachus ñawpajmanta jinataj qhepamantapis 
maqanakunankupaj muyuykusqankuta yachaspa, israelitakunamanta aswan 
sumachaj kaj soldadokunata ajllarqa, arameokunawan maqanakunanpajtaj 
wakichikorqa. 

10Wakin soldadokunatataj wawqen Abisaypa kamachiyninman churarqa 
amonitakunawan maqanakunanpaj. 

11Paytaj nerqa: Sichus arameokuna noqata atipanayawashankuman chayqa, 
jamuspa yanapawanki. Sitajchus amonitakuna qanta atipanayashasunkuman 
chayqa, noqa jamuspa yanapasqayki. 

12Kallpachakuy, suyunchejrayku, jinataj Diosninchejpa llajtankunarayku 
sinch'ita awqanchejwan maqanakunachej. Tata Diostaj munasqanman jina 
ruwachun, nispa. 

13Joabqa, soldadonkunawan khuska arameokunawan maqanakoj rerqa. 
Paykunataj Joabpa ñawpaqenta ayqerikaporqanku. 

14Amonitakunataj arameokunamanta kaj soldadokuna ayqesqankuta 
rikuytawan, paykunapis Abisaypata ñawpaqenta ayqellarqankutaj. 
Llajtankuman ayqekuspataj, pakakorqanku. Chantá Joabqa amonitakunawan 
manaña maqanakorqachu, Jerusalenmantaj kutiporqa. 

15Arameokunaqa israelitakunawan atipachikusqankuta yachaspa, watejmanta 
tantakullarqankutaj. 

16Chantá Hadad Ezerqa Éufrates mayu chimpapi kajkuna arameokunata 
wajyachimorqa, paykunataj Jelanman jamorqanku. Hadad Ezerpa 
soldadonkunata kamachejninku Sobactaj ñawpaqenkuta rerqa. 

17Chay imakunata Davidman willajtinku, payqa tukuy israelitakunata 
tantaykorqa. Jordán mayuta chimpaspataj, Jelanman chayarqa. Chaypitaj 
arameokunaqa Davidwan maqanakorqanku. 

18Chay kutipipis arameokunaqa israelitakunaj ñawpaqenkumanta 
ayqellarqankutaj. Chaypacha Davidqa tukuypi wañucherqa 40.000 caballopi 
maqanakoj soldadokunata, jinallataj 700 maqanakuna carretakunatapis 

phiriykullarqataj. Chay jawaqa arameo soldadokunaj kamachejninku Sobactapis 
David chaypi wañuchillarqataj. 

19Hadad Ezerta yanapaj kuraj kamachejkunaqa israelitakunawan 
atipaykuchikusqankuta rikuspa, israelitakunawan allinyakorqanku. Jinamanta 
israelitakunaj kamachinkupi karqanku. Chaymantapachataj arameokunaqa 
amonitakunata yanapayta manchachikorqanku. 

2 Samuel 11 

David juchallin 

1Chay qhepan wata paray mit'a kashajtin, kuraj kamachejkuna maqanakuman 
llojsej kanku, chaypacha, Davidqa maqanakuman kacharqa Joabta, 
yanapajninkunata, chantá tukuy soldadontawan. Paykunaqa amonitakunata 
maqanakupi atipaykorqanku, Rabá llajtatataj jap'inankupaj muyuykorqanku. 
Davidtajrí Jerusalenllapi qhepakorqa. 

2Uj tarde Davidqa puñusqanmanta jatarispa, kamachinan wasi alto patapi 
puriykachasharqa. Chantá jinallaman uj k'achita warmita mayllakushajta 
rikuykorqa. 

3Chaypacha Davidqa pichus chay warmi kasqanta tapojta kacharqa, chay 
tapumojkunataj nerqanku Elianpa ususin, jitita Uriaspa warmin Betsabé 
kasqanta. 

4Chaypacha Davidqa kamacherqa chay warmita pusamunankuta. Chantá 
paywan puñuykorqa, chaymantataj warmeqa wasinman riporqa. Chay warmitaj 
chaypachallaraj killa yawarninmanta llimphuchakusqa. 

5Chantá chay warmi wijsallisqa rikhurispa, Davidman willacherqa: Qanpajmin 
onqoj kashani, nispa. 

6Chayta uyarispa, Davidqa kamacherqa Joabman, jitita Uriasta kachamunanta 
paywan parlarinanpaj. Joabtaj Uriasta payman kachamorqa. 

7Urías chayamojtintaj, David taporqa Joab jinataj soldadokunapis imaynachus 
kashasqankuta, jinataj maqanaku imaynachus rishasqanta. 

8Chaymantataj Uriasta kamacherqa: Wasiykiman rispa, samarikamuy, nispa. 
Davidpa kamachinan wasimanta Urías llojsejtinkamataj, kuraj kamachejqa uj 
sumaj mikhuyta t'inkata jina payman apacherqa. 

9Uriastajrí wasinman ripunantaqa, kamachina wasi punkupi chay ch'isi qhawaj 
soldadokunawan khuska puñorqa. 

10Q'ayantin Davidman willajtinku Urías wasinman mana ripusqanta, Davidqa 
payta taporqa: Imaraykutaj wasiykiman mana puñoj riporqankichuri? nispa. 

11Chantá Uriasqa Davidman kuticherqa: Tata Diospa arcan, Israelmanta jinataj 
Judamanta soldadokunapis sach'a thansamanta ruwasqa ch'ujllakunallapi 
kashanku. Jinallataj Joabpis, kamachiykikunapis q'ara pampallapi puñushanku. 
Noqataj riymanchu kasqa wasiyman mikhoj, ujyaj, warmiywan puñukamojtaj? 
Qanrayku tiluni: Mana chaytaqa ruwasajchu, nispa. 

12Chantá Davidqa Uriasta kamacherqa: Kunantawan qhepakuyraj, q'ayalla 
kachapusqayki, nispa. Ajinamanta Uriasqa Jerusalenpi q'ayantinkama 
qhepakorqa. 

13Davidtaj mikhuyta jinataj ujyanata machaykuchinankama qorqa. 
Ch'isiyaykuytañataj, Uriasqa llojsiporqa. Chaywanpis kamachina wasita qhawaj 
soldadokunawan puñukaporqa, manapunitaj wasinman rerqachu. 

14Davidqa q'ayantin paqarin Joabman uj cartata qhelqaspa, Uriaswan 
apacherqa. 

15Chay cartapitaj nerqa: Uriasta ñawpaj puntapi sinch'i maqanaku kashan, 
chayman churaychej, chantá sapanta saqerpariychej chaypi wañuchinankupaj, 
nispa. 

16Jinataj israelita soldadokuna maqanakunankupaj chay llajtata 
muyuykojtinkoqa, Joabqa awqanmanta aswan wapu soldadokuna maypichá 
kasharqanku, chayman Uriasta churarqa. 

17Llajtata jark'ajkunamanta soldadokuna llojsimuytawan, Joabpa contranpi 
maqanakorqanku. Chaypitaj wañorqanku wakin Davidpa soldadokuna, 
chaykunawan khuskataj jitita Uriaspis wañullarqataj. 

18Chantá Joabqa Davidman tukuy imaynachus maqanakupi rishasqanta 
willacherqa. 

19Chay kachanmantaj kay jinata yachaykucherqa: Maypachachus kuraj 
kamachejman maqanakumanta willaykojtiykikama, 

20ichapis kuraj kamachejqa phiñakuspa, tapusunkiman: Imaraykutaj anchata 
llajtaman qayllaykorqankichejri? Manachu yachankichej paykunaqa perqa 
patamanta tukuy imata choqamusqankuta? 

21Pitaj Yerubaalpa churin Abimelecta wañucherqa? Manachu uj warmilla perqa 
patamanta uj kutana rumita choqamuspa, Tebespi payta wañurparicherqa? 
Imaraykutaj ari perqaman anchatapuni qayllaykorqankichejri? nispa. Chayta 
tapusunki chayqa, qan kay jinata kutichinki: Jitita Urías kamachiykipis 
wañullantaj, nispa. 

22Chay kachaqa Davidman chayaspa, willarqa tukuy imatachus Joab willananta 
kamacherqa, chayta. 

23Chay kachataj Davidta nerqa: Chay llajtamanta llojsimoj soldadokuna 
noqaykuwan anchata maqanakorqanku. Chaywanpis noqaykoqa llajta 
punkukama ithiricherqayku. 

24Chaypachataj perqa patamanta soldadokuna arcowan flechamuspa, wakinta 
wañucherqanku. Urías jititatapis wañuchillarqankutaj. 

25Davidtaj chay kachaman kuticherqa: Niy Joabman ama chhikata llakikunanta. 
Maqanakupeqa mana yachanchejchu mayqen wañunanta. Chayrayku llajtaj 
contranpi astawan sinch'ita maqanakuchun jap'inankama. Qantaj 
kallpachaykuy, nispa. 

26Chantá Uriaspa warmenqa qosan wañupusqanta yachaytawan, lutokorqa. 

27Chay lutokusqan pasajtinñarí, David kamacherqa warmita kamachinan 
wasiman pusamunankuta, paywantaj casarakorqa. Chantá chay warmeqa uj 
qhari wawata paqarichikorqa. Tata Diospajrí Davidpa chay jina ruwasqanqa 
mana allinchu karqa. 

2 Samuel 12 

Natán Davidta k'amin 

1Tata Diosqa sut'inchajnin Natanta Davidman kacharqa. Wasinman yaykuspataj, 
Natanqa Davidta nerqa: Uj llajtapi iskay runakuna tiyakusqanku. Ujnenqa 
qhapaj kasqa, ujnintaj wajcha. 

2Chay qhapaj runajtaqa ovejankuna, wakankuna ima ashkha tiyapusqa. 

3Wajcha runajtarí rantikusqan uj k'ata ovejitallan kapusqa. May munasqata 
uywakusqa, ovejitataj paywan, wawankunawan khuska wiñasqa. 
Mikhunanmanta mikhuchisqa, ujyananmantataj ujyachisqa, ojllayninpitaj 
puñuchisqa. Chay runaqa uj warmi wawanta jina ovejitanta munakusqa. 

4Uj kuti uj ñan purej chay qhapaj runaj wasinman chayakusqa. Chay qhapaj 
runataj chayakoj runaman mikhuyta jaywarinanpaj, mana munasqachu ni 
wakanmanta nitaj ovejanmantapis ñak'achiyta. Manachayqa chay wajcha runaj 
ovejitanta qhechuspa ñak'achisqa, wasinman chayakamoj runaman 
jaywarinanpaj, nispa. 

5Chayta uyariytawankama, Davidqa qhapaj runapaj manchayta phiñakorqa. 
Natantataj nerqa: Tata Diospa sutinrayku tiluni: Chay runaqa wañunanpuni 
tiyan. 

6Chantapis tawa ovejaj precionta kutichinan tiyan, mana uj chhikanta 
khuyakuspa ruwasqanrayku, nispa. 

7Chantá Natanqa Davidta nerqa: Qanmin chay runaqa kanki. Chayrayku Tata 
Dios nisunki: Israelpaj kuraj kamachejnin kanaykipaj noqa ajllakorqayki, Saulpa 
atiyninmantapis waqaycharqayki. 

8Kuraj kamachej wañoj Saulpa wasinta, warminkunatawan qorqayki. Jinataj 
Israel suyupi Judá suyupi kuraj kamachej kanaykipaj churallarqaykitaj. 
Chaychus pisi kanman karqa chayqa, astawanraj qoykiman karqa. 

9Imajtintaj nisqayta pisipaj qhawarqanki, mana munasqayta ruwaspari? Qan 
wañucherqanki jitita Uriasta. Amonitakunawan payta wañuchichispa, 
warminwan warmichakorqanki. 

10Chayrayku noqata pisipaj qhawawaspa, jitita Uriaspa warminta 
jap'ikapusqaykirayku, aylluyki ukhupi wañuchinakoqa kallanqapuni. 

11Noqa Tata Dios nini: Aylluyki ukhullamantataj mana allinta jatarichisaj. 
Aylluykimanta ujninman warmiykikunata jaywaykusaj, paytaj tukuypa 
rikunanta p'unchaypi puñuykonqa. 

12Noqatajrí, pakaypi ruwasqaykitaqa Israel runakunaj rikunanta, sut'i 
p'unchaypi rikuchisaj, nispa. 

13Chantá Davidqa Natanman kuticherqa: Tata Diospa contranpi juchallikuni, 
nispa. Natantaj kuticherqa: Tata Diosqa juchaykita pampachan. Chay jucharayku 
mana wañunkichu. 

14Chaywanpis Tata Diosta pisipaj qhawasqaykirayku, wawaykeqa 
wañonqapuni, nispa. 

15Natán wasinman kutipojtinkama, Tata Diosqa, Uriaspa warminpi Davidpa 
wawan karqa, chayta sinch'ita onqoykucherqa. 

16Chaypacha Davidqa wawanrayku Tata Diosmanta mañapuspa, ayunarqa, sapa 
ch'isitaj q'ara pampapi puñorqa. 

17Kamachinan wasipi tiyakoj kurajkuna rerqanku pampamanta sayarichiyta 
munaspa. Davidtajrí mana sayarikuyta munarqachu, nitaj paykunawan 
mikhorqachu. 

18Qanchis p'unchayninman wawaqa wañuporqa, Davidpa kamachinkunataj 
willamuyta manchachikuspa, ninakorqanku: Wawa kawsashajtillanraj, 
parlapayasqanchejta mana uyariwarqanchejchu. Kunantaj wawan 
wañupojtinñaqa, imaynatataj willasunmanri? Ichapis payqa imatapis 
ruwakunman, nispa. 

19Davidtajrí parlanakojta rikuspa, yacharqa wawan wañupusqantaña. 
Chayrayku paykunata taporqa: Wawayqa wañupunchu? nispa. Paykunataj 
kuticherqanku: Arí wañupun, nispa. 

20Chaypacha Davidqa pampamanta jatarikuspa, mayllakorqa, sumaj q'apashaj 
jawinawan jawikorqa. P'achantapis wajta churakorqa. Chantá Dioswan 
Tinkukuna Toldoman Tata Diosta yupaychaj yaykorqa. Chaymantataj wasinman 
kutipuytawan, mikhunata mañakuspa, mikhorqa. 

21Jinapi kamachinkuna taporqanku: Kuraj kamachejniyku, imatataj 
ruwashankiri? Wawa kawsashajtillanrajqa, mana mikhuyta munarqankichu, 
payraykutaj waqarqanki. Kunantaj wawayki wañupojtinñarí, jatarikuspa, 
mikhushanki, nispa. 

22Davidtaj kuticherqa: Waway kawsashajtillanraj, ayunarqani, waqarqanipis, 
yuyaspa: Ichapis Tata Diosqa noqamanta khuyakuspa, wawayta kutirichinman, 
nispa. 

23Kunantaj wañupojtinñarí, imapajñataj ayunasajri? Ni chaywan ni imawan 
kawsarichimusajñachu. Mana payqa noqaman kutimonqañachu. Aswanpis noqa 
payman risaj, nispa. 

Salomón paqarisqan 

24Chay qhepata Davidqa warmin Betsabeta sonqocharqa. Chantá paywan 
puñuykorqa, Betsabetaj wijsallikorqa. Jinataj uj qhari wawata paqarichikorqa, 
paytataj Salomón sutiwan suticharqa. Tata Diosrí chay wawata mayta 
munakorqa. 

25Chayrayku Tata Diosqa sut'inchaj Natannejta willacherqa chay wawata 
Jedidías sutiwan sutichanankuta. 

David Rabá llajtata jap'in 

(1 Cr 20.1-3) 

26Chaykama Joabqa amonitakunaj llajtanku Rabaman maqanakoj 
kachaykukuspa, kuraj kamachejpa tiyakunan llajtataj jap'iykusharqanña. 

27Chayrayku Joabqa Davidman willacherqa: Rabá llajtata muyuykuspa, yaku 
pujyuta jap'iniña. 

28Kunanqa qan, kuraj kamachejníy, wakin soldadokunata tantaykuytawan, chay 
llajtata jap'iy, ama noqa jap'ejtiy sutiyta churanankupaj, nispa. 

29Chaypacha Davidqa tukuy soldadonkunata tantaykuspa, Rabáj contranpi 
maqanakoj rerqa, yaykuykuspataj, jap'erqa. 

30Chantá chay llajtaj kuraj kamachejpa umanmanta pilluta qhechuspa, 
Davidman churaykorqanku. Chay pilloqa qorimanta karqa, k'acha 
rumikunawantaj k'achanchasqa, chantapis kinsa chunka kinsayoj kilo jina 
pesarqa. Davidqa apakapullarqataj chay llajtamanta waj valorniyoj 
imakunatawan. 

31Chay llajtamanta runakunatataj orqhomuspa, sinch'ita llank'acherqa 
sierrawan, chujchukawan, jachawan ima. Wakintataj ladrillota ruwachispa 
llank'acherqa. Chaymantaqa jinallatataj tukuy amonitakunata 
llank'achillarqataj. Chantá Davidqa Jerusalenman tukuy soldadonkunawan 
kutiporqa. 

2 Samuel 13 

Amnonqa Tamarta alqochakun 

1Davidpa churin Absalonpata ujnin panan karqa may k'achitapuni, Tamar 
sutiyoj. Davidpa ujnin churin Amnonrí Tamarta sinch'itapuni munapayarqa. 

2Panan Tamartajrí mana qharita rejsej sipas karqa. Chayrayku Amnonqa 
paywan mana imatapis ruwayta atispa, llakiywan onqoykorqa. 

3Amnonpatarí uj kawsaqen Jonadab sutiyoj tiyaporqa. Davidpa wawqen Simeaj 
churin karqa, paytaj ch'awkiyanapaj wapu karqa. 

4Chantá uj kuti Jonadab taporqa: Kuraj kamachejpa churin, imaraykutaj jinata 
astawan tulluyashankiri? Manachu willariwankiman? nispa. Amnontaj 
kuticherqa: Mayta munakuni wawqey Absalonpa panan Tamarta, nispa. 

5Chantá Jonadabqa payta umacharqa: Puñunaykiman yaykuspa, onqosqaman 
tukuy. Tatayki watukusoj jamojtintaj, ninki kacharimusunanta panayki 
Tamarta, wayk'upusunanpaj. Rikushajtiyki wayk'upusuchun, 
mikhuchisuchuntaj, nispa. 

6Jinapi Amnonqa puñunanman yaykupuspa, onqosqaman tukorqa. Kuraj 
kamachej payta watukoj jamojtintaj, Amnonqa nerqa: Ama jinachu kay, panay 
Tamarta kacharimuway, iskay t'antitata ruwarqospa mikhuchinawanpaj, nispa. 

7Chantá Davidqa Tamarta nerqa: Turayki Amnonpa wasinman rispa, mikhuyta 
wayk'orqampuy, nispa. 

8Jinataj Tamarqa Amnonpa wasinman rerqa, Amnontaj puñunanpi kasharqa. 
Tamarqa jak'uta puñaytawan, turan rikushajtin t'anta ruwasqanta hornopi 
chayacherqa. 

9Chaymantataj chayachisqan t'antata orqhomuspa, payman jaywarqa. 
Amnontajrí mana mikhuyta munarqachu, kamacherqataj chaypi tukuy kajkuna 
llojsinankuta. 

10Tukuy llojsejtinkukamataj, Amnonqa Tamarta nerqa: Apamuway chay 
mikhuyta kay puñunayman, makiykimanta mikhunaypaj, nispa. Tamartaj chay 
ruwasqan t'antata turan Amnonpa puñunanman aparqa, 

11Tamar mikhuchinanpaj, qayllaykojtintajrí Amnonqa payta jap'iykuspa, nerqa: 
Jamuy panáy, puñusunchej, nispa. 

12Tamartaj kuticherqa: Ama turáy, ama honrayta t'akachiwaychu. Chaytaqa 
Israel ayllu ukhupi mana ruwanachu. Ama chay jina millaytaqa noqawan 
ruwaychu. 

13Chay p'enqayniywan maymantaj riymanri? Qanrí, Israel ayllu ukhupi khuchi 
runapaj qhawasqa kawaj. Ama jina kaspa, kuraj kamachejwan parlay. Payqa 
casarananchejta mana jark'akonqachu, nispa. 

14Amnontajrí Tamarpa nisqanta mana uyarerqachu. Kallpanman atinikuspa, 
paymanta alqochakorqa. 

15Chaymantataj Amnonqa sinch'ita chejniyta qallarerqa, Tamartaqa 
munakusqanmanta astawanraj chejnikorqa. Chayrayku kamacherqa: Kunanqa 
llojsiy kaymanta, nispa. 

16Tamarqa kuticherqa: Mana, turáy, ama jinataqa wijch'uwaychu. Sichus 
imatachus ruwawasqayki millay chayqa, kaymanta wijch'uwasqaykeqa aswan 
millayraj kanman, nispa. Amnontajrí mana uyariyta munarqachu, 

17kamachinta wajyaspataj, nerqa: Jawaman kay warmita wijch'uspa, sumajta 
punkuta wisq'aykuy, nispa. 

18Chantá chay kamacheqa Tamarta jawaman wijch'orqa, chaymantataj sumajta 
punkuta wisq'aykorqa. Tamarqa sumaj qhoysu p'achawan p'achallisqa 
kasharqa, kuraj kamachejpa ususin qharita mana rejsej imaynatachus 
p'achallikunku, ajina. 

19Chaypacha Tamarqa umanman ushphata qhalliykukorqa, p'achantataj 
llik'irakorqa. Makinta umanman churaykukuspataj, sinch'ita qhaparispa 
wasinman kutiporqa. 

20Chantá turan Absalonqa payta taporqa: Turayki Amnonchu chayta 
ruwasorqa? Kunanqa ch'inlla kay panáy, payqa turayki kasqanrayku. Ama 
chaymantaqa chhikata llakikuychu, nispa. Tamartaj turan Absalonpa wasinpi 
may llakisqa qhepakorqa. 

21Kuraj kamachej Davidtaj chay tukuymanta yachaspa, mayta phiñakorqa. 
Chaywanpis mana Amnonta k'amerqachu kuraj kaj churin kasqanrayku, 
munakusqanraykutaj. 

22Absalonpis manallataj imatapis Amnontaqa nerqachu. Chaywanpis payta 
sinch'ita chejnikorqa, panan Tamarpa honranta t'akasqanmanta. 

Absalón Amnonta wañuchin 

23Iskay wata qhepaman Absalonqa Efraín llajta qayllapi, Baal Jasor orqopi, 
ovejankunata ruthuchisharqa. Chaymantaj kuraj kamachejpa tukuy 
churinkunata mikhunankupaj wajyarerqa. 

24Chay jawa Absalonqa kuraj kamachejta watukoj rispa, nerqa: Kunan 
kamachiykunaqa ovejaykunata ruthushanku, munaymantaj qan, chantá yanapaj 
runaykikuna ima waturikunawaykichejta, nispa. 

25Kuraj kamachej Davidtajrí kuticherqa: Mana, wawáy, mana tukuyniyku riyta 
atiykumanchu, ama chhika gasto kanaykupaj, nispa. Chaywanpis Absalonqa 
rinankuta nillarqapuni, kuraj kamachejtaj mana riyta munarqachu. Jinapi: 
Walejlla risuchun, nispa, Absalonta samincharqa. 

26Chantá Absalonqa nerqa: Mana riyta atejtiykeqa, wawqey Amnonllapis 
jamurinawanta niy ari, nispa. Kuraj kamachejtaj nerqa: Imaraykutaj Amnón 
rinanta munankiri? nispa. 

27Absalón kutin kutinta nisqanrayku, kuraj kamachejqa saqerqa Amnón, chay 
wakin churinkunapiwan rinankuta. Absalontaj sumaj mikhunata kuraj 
kamachejpaj jina wayk'ucherqa. 

28Absalonqa kamachinkunata yachaykuchisqa: Sumajtamin Amnonta 
qhawankichej. Machaykojtinkama, noqa nisqaykichej wañuchinaykichejta, 
qankunataj payta wañuchinkichej. Ama manchachikuychejchu nisqayman jina 
ruwaytaqa. Kallpachakuychej, wapuchakuychejtaj, nispa. 

29Chayrayku Absalonta kasuspa, kamachinkunaqa Amnonta wañucherqanku. 
Chantá kuraj kamachejpa chay waj churinkunaqa chayta rikuspa, 
mulankuman lloq'aykuytawan, ayqerqanku. 

30Chay ayqejkuna ñanllapiraj kashajtinku, Davidman willarqanku tukuynin 
churinkunata Absalón wañuchisqanta. 

31Chaypacha kuraj kamachejqa tiyananmanta sayarispa, p'achanta llik'irakorqa, 
pampamantaj choqakorqa. Chantá payta yanapajkunapis p'achankuta 
llik'irakullarqankutaj. 

32Chantá Davidpa wawqen Simeaj churin Jonadabqa Davidta nerqa: Kuraj 
kamachejníy, ama yuyaychu tukuy churiykikunata wañuchisqankuta, 
manachayqa Amnonllata wañuchinku. Ajinatapuni Absalonqa ruwananta 
umachakorqa, Amnonqa panan Tamarpa honranta t'akachisqanrayku. 

33Chayrayku, kuraj kamachejníy, mana tukuy churiykikunachu wañun. 
Amnonllata wañuchinku, nispa. 

34Absalón ayqeshanankamataj, qhawaj soldadoqa Joronayin ñanninta ashkha 
runakuna jamushasqankuta rikorqa. Chantá qhawaj soldadoqa kuraj 

kamachejman willamorqa Joronayin ñanninta, ashkha runakuna 
jamushasqanta. 

35Jonadabtaj kuraj kamachejta nerqa: Jamushankuña churiykikuna, kuraj 
kamachejníy, noqa nisqayman jina, nispa. 

36Chayta nejtinkama, kuraj kamachejpa churinkuna chayamorqanku, sinch'ita 
qhaparispataj, waqarqanku. Ajinallatataj kuraj kamachejpis, kamachinkuna ima 
mayta waqarqanku. 

37-38Absalontajrí ayqespa, Gesurmanta kuraj kamachej Amiudpa churin 
Talmaypaman riporqa, kinsa wata junt'atataj chaypi qhepakorqa. Davidtajrí 
sapa p'unchay Amnonmanta waqaj karqa. 

39Jinapis churin Amnón wañusqanmanta sonqon tiyaykurejtinña, Davidqa 
churin Absalonta maytapuni rikuyta munarqa. 

2 Samuel 14 

Joab Absalonta kutichimun 

1Seruyáj churin Joabqa yacharqa kuraj kamachej Davidqa manchaytapuni 
Absalonta watukusqanta. 

2Chayrayku, payqa Tecoa llajtamanta uj sumaj yuyaysapa warmita 
pusachimorqa. Nerqataj: Llakiyniyoj warmiman tukuy, luto p'achatataj 
churakuy. Amataj sumaj q'apashaj jawinawan jawikunkichu, piniyki 
wañusqanmanta may unayñapis llakisqa kashawaj jina. 

3Chaymantataj kuraj kamachejpaman rispa, kay imatachus nisqayki, chay 
kikinta nimunki, nispa. Joabtaj yachacherqa imatachus chay warmeqa kuraj 
kamachejman ninanta. 

4Chantá Tecoamanta warmeqa kuraj kamachejpaman rispa, ñawpaqenpi 
pampakama k'umuykuspa, nerqa: Yanapariway ari, kuraj kamachejníy, nispa. 

5Chantá David taporqa: Imataj qhatirisunkiri? nispa. Warmitaj kuticherqa: 
Noqaqa qosay wañupusqanrayku warmisapa kani. 

6Noqajtaqa iskay churiykuna karqanku. Paykunaqa campopi maqanakusqanku, 
mana pipis t'aqaj kajtintaj, ujnin kaj chay ujninta maqaspa, wañurparichisqa. 

7Kunantaj tukuy aylluykuna contraypi oqhariykukuspa, munanku pichus 
wawqenta wañuchejta jaywanayta, wañuchisqanmanta wañuchinankupaj, pay 
sapallan chayaqeta jap'inan kasqanrayku. Mana wawayoj qhepakunayqa mana 
imallachu paykunapajqa. Qosay mana piniyoj qhepakojtin, kay pachapi manaña 
sutinta pipis apaj kanqachu, nispa. 

8Chantá kuraj kamachejqa chay warmiman kuticherqa: Wasiykiman ripullay. 
Noqa qanpa llakiyniykimanta yachasaj, nispa. 

9Chay warmitajrí kuticherqa: Kuraj kamachejníy, sichus pipis juchachasqa 
kanqa chayqa, noqa aylluywan ima juchachasqa kasqayku. Manataj qan kuraj 
kamachejniychu nitaj kamachiyniykipis juchayojchu kanqa, nispa. 

10Kuraj kamachejtaj kuticherqa: Pichus contraykipi imata ruwayta munajta 
kayman pusamuwanki, manañataj ujtawan imanasonqachu, nispa. 

11Chay warmirí nillarqataj: Kuraj kamachejníy, Tata Diosmanta mañay, ama 
aylluy astawan llakiyta yapanawanta vengakuspa, ujnin kaj wawaytawan 
wañuchispa. Kuraj kamachejtaj nerqa: Tata Diospa sutinrayku tiluni: 
Wawaykitaqa mana pipis imananqankuchu, nispa. 

12Chay warmitaj nillarqapuni: Kuraj kamachejníy, ama jina kaspa, ujsitutawan 
nirikusqayta uyariway, nispa. Kuraj kamachejtaj nerqa: Parlallay, nispa. 

13Chantá warmeqa nerqa: Kuraj kamachejníy, Diospa ayllunpa contranpi 
imaraykutaj qan kay jinallatataj ruwayta munashankiri? Chay nisqaykirayku 
qanllataj juchayoj rikhurinki, pichus wijch'usqa wawaykita mana kutimpunanta 
saqespa. 

14Tukuypis wañunanchejpuni kashan. Imaynatachus yaku pampaman 
jich'akojtin, mana ujtawan oqhariyta atikunñachu ajina noqanchej kanchej. 
Chaywanpis Tata Diosqa mana pitapis wañuchinchu, aswanpis payqa 
wijch'usqa kajkuna karu llajtamanta kutimunanpaj wakichin. 

15Wiraqochíy, ajinamanta noqa jamorqani kayta qanman nisoj runakuna 
manchachiwasqankurayku. Chayrayku noqa kamachiyki qanman jamorqani 
kayta willasunaypaj: Ichapis kuraj kamachejqa mañakusqayta uyariwanman, 
nispa. 

16Kuraj kamachejníy, uyariwanki chayqa, Diospa jallp'anmanta wawaytawan, 
noqatawan chinkachiyta munajmanta waqaychawasqayku. 

17Kuraj kamachejníy, noqa suyashani imatachus ninawaykita, sonqoy 
tiyaykunanpaj. Qanqa Diospa angelnin jina, yachanki imachus allin, mana allin 
kasqantapis. Tata Diostaj qanwanpuni kakuchun, nispa. 

18Chantá kuraj kamachej David kuticherqa: Imatachus tapusqayta ama 
llullakuspa cheqanta willaway, nispa. Warmitaj kuticherqa: Kuraj kamachejníy, 
parlarillay, nispa. 

19Jinataj kuraj kamachejqa taporqa: Manachu kay tukuy imataqa Joab 
umachaykusunki? nispa. Warmitaj kuticherqa: Qan kuraj kamachejniyrayku 
tiluni chay nisqaykeqa cheqanpuni kasqanta. Qanpa yanapajniyki Joabpuni 
kachamuwarqa, payllataj yachachiwarqa kay tukuy imata qanman nisunayta. 

20Chay tukuyta kamachiyki Joab ruwarqa mana allin kajta allinyachiyta 
munaspa. Chaywanpis, qan, kuraj kamachejníy, sumaj yachayniyoj kanki. Diospa 
angelnin jina tukuy imachus llajtanchejpi kashasqanta yachanki, nispa. 

21Chaypacha kuraj kamachejqa Joabta wajyachispa nerqa: Ñapis imatachus 
ruwanayta niniña. Rispa, wayna Absalonta kutichimuy, nispa. 

22Chantá Joabqa pampakama k'umuykuspa, kuraj kamachejta samincharqa: 
Kuraj kamachejníy, kunan yachani qan khuyawasqaykita, imaraykuchus 
nisusqayta ruwashanki, nispa. 

23Jinamanta Joabqa Gesur llajtaman rerqa Absalonta Jerusalenman 
pusamunanpaj. 

24Kuraj kamachejtajrí kamacherqa Absalonqa wasinman cheqanta ripunanta. 
Chayrayku Absalonqa wasinman riporqa, manataj kuraj kamachejpa wasinman 
yaykorqachu. 

25Absalonqa chaki puntanmanta uma puntankama ima munay junt'asqa karqa. 
Tukuynin Israel ayllu ukhupi pay jina alajitoqa mana karqachu. Paytaj sumaj 
uyarisqa runa karqa. 

26Chujchanta sapa wata tukukuyllapi k'utukoj ancha jatun kasqanrayku. 
K'utusqa chujchantaj iskay kilo kuraj pesaj. 

27Absalonpataqa kinsa churinkuna tiyarqa, ususintaj ujlla karqa, Tamar sutiyoj. 
Pay may alajitapuni karqa. 

28Iskay watata Absalonqa Jerusalenpi tiyakorqa, manataj kuraj kamachejta 
watukoj riyta atejchu. 

29Chantá Absalonqa Joabta wajyacherqa paypa sutinpi kuraj kamachejta 
watumunanpaj. Joabtajrí mana riyta munarqachu. Uj kutitawanpis Absalonqa 
nillarqataj Joabqa kuraj kamachejman rinanta. Chay kutipipis Joabqa manallataj 
rerqachu. 

30Chantá Absalonqa kamachinkunata nerqa: Qhawaychej, Joabpa jallp'anqa 
noqaj jallp'aywan tinkuypi kashan, cebada chajrayoj. Rispa, cebadanman ninata 
jap'iykuchimuychej, nispa. Absalonpa kamachinkunataj rispa, Joabpa cebada 
chajranman ninata jap'iykuchimorqanku. 

31Chaymanta Joabqa Absalonpa wasinman rispa, payta taporqa: Imaraykutaj 
kamachiykikuna chajrayman ninata jap'iykuchinkuri? nispa. 

32Absalontaj kuticherqa: Wajyachimorqayki kayman jamunaykita kuraj 
kamachejman kachasunaypaj, niripunawaykipaj: Imapajtaj Gesur llajtamanta 
kutichimuwarqanki? Noqamantaqa aswan walej kanman karqa chayllapi 
qhepakunay, nispa. Kuraj kamachejwan tinkuytapuni munani. Sichus imapi 
juchayoj kayman chayqa, wañuchiwachun, nispa. 

33Chantá Joabqa kuraj kamachej Davidman rispa, Absalonpa nisqanta 
willamorqa, kuraj kamachejtaj Absalonta wajyacherqa. Absalonqa kuraj 
kamachejpa ñawpaqenman yaykuspa, pampakama k'umuykukorqa. Kuraj 
kamachejtaj Absalonta much'aykorqa. 

2 Samuel 15 

Absalonqa Davidpa contranpi oqharikun 

1Chaymanta mana unayninmanchu, Absalonqa carretata ruwachikorqa, 
caballokunata ima rantikorqa. Ñawpaqenta purinankupajtaj phishqa chunka 
runatawan mink'akorqa. 

2Chantá tuta tutamanta jatarispa, ñan kantuman rej, llajta punkunejman jina. 
Jinataj pillapis kuraj kamachejta mask'aj jamojtin, justiciata ruwananta 
munaspa, Absalonqa chay runata wajyaspa, maymantachus kasqanta tapoj. 
Sichus chay runa Israelpa ujnin kaj ayllumanta kasqanta nej chayqa, 

3Absalonqa kay jinata nej: Cheqamanta quejakusqaykeqa walejpuni, maychus 
kajtaj kashan. Chaywanpis mana pipis kuraj kamachejpa churasqan kanchu 
justiciata ruwaj, nispa. 

4Nillajtaj: Imaynapichus noqata churawankuman kay suyupi juezninku 
kanaypaj. Chaypacha noqaman jamuwankuman tukuy quejakunayoj kajkuna, 
noqataj justiciata ruwayman, nispa. 

5Chay jawarí, pillapis k'umuykuspa napaykojtenqa, Absalonqa q'apirej, 
ojllaykoj, much'aykojtaj. 

6Chay jinata Absalonqa ruwaj llajtaman yaykoj tukuy israelitakunawan, 
justiciata mask'aspa kuraj kamachejta watukoj rejkunawan. Ajinata ruwaspataj, 
tukuy israelitakunaj sonqonkuta suwarqa. 

7Tawa wataman jinataj, Absalonqa kuraj kamachejta nerqa: Kuraj kamachejníy, 
ama jina kaychu Hebrón llajtaman rejta saqerillaway, Tata Diosman imatachus 
qosaj nisqayta junt'amunaypaj. 

8Noqa kamachiykeqa Siria suyupi Gesur llajtapiraj tiyakushaspa, Tata Diosman 
nerqani, sichus pay Jerusalenman kutichimuwanman chayqa, noqa payta 
yupaychanayta, nispa. 

9Kuraj kamachejtaj kuticherqa: Rillay, allillantaj risuchun, nispa. Chantá 
Absalonqa Hebrón llajtaman riporqa. 

10Chaypachallataj tukuy Israel ayllukunaman kachakunata kacharqa 
willanankupaj: Putututa waqajta uyarejtiykichejkama, willaychej Hebrón 
llajtapi Absalón kuraj kamachej kananpaj churasqa kasqanta, nispa. 

11Chay jawa Absalonqa Jerusalenmanta 200 runakunata wajyakorqa. Paykunarí 
mana imata yachaspa rerqanku. 

12Ajinallataj Absalonqa Gilo llajtamanta wajyachimorqa Davidpa umachajnin 
Ajitofelta, Tata Diosman uywa ñak'asqa q'olachinata jaywashajtin, paywan 
khuska kananpaj. Jinamanta kuraj kamachej Davidpa contranpi kajkuna 
astawan kasharqanku. Absalonwan sayasqa kajkunaqa 
yapakushallarqankupuni. 

David Jerusalenmanta ayqekun 

13Uj runaqa Davidman willaj rerqa israelitakuna Absalonman 
k'askakapushasqankuta. 

14Chaypacha Davidqa kamacherqa tukuy Jerusalenpi kaj kamachinkunata: 
Kunanpacha ayqenachej, manachayqa Absalonmanta ayqeyta mana atisunchu. 
Jakuchej usqhayta. Pajtataj taripaspa, sinch'i llakiyta ruwawasunman, llajtapi 
tiyakojkunatataj wañurachinman, nispa. 

15Paykunataj kuraj kamachejman kuticherqanku: Noqaykoqa wakisqaña 
kashayku imatachus qanpa kamachisqaykita ruwanaykupaj, nispa. 

16Ajinata kuraj kamachej Davidqa kamachinan wasimanta tukuy ayllunwan 
khuska llojserqa. Wasita qhawanankupaj chay ujnin warminkunamanta 
chunkallata saqerqa. 

17Kuraj kamachejwan, runankunapiwan llojsishaspa, llajta kantu wasipiraj 
samarikorqanku. 

18Kuraj kamachejpa ladonman tukuy kamachinkuna sayarqanku. Chantá kuraj 
kamachejta qhawaj soldadokuna quereteomanta, peleteomantapis paypa 
ñawpaqenta pasarqanku. Jinallataj 600 geteokunapis pasallarqankutaj, 
pikunachus Gat llajtamantapacha kuraj kamachejwan khuska jamusqanku, 
chaykuna. 

19Chantá kuraj kamachejqa Gat llajtamanta kaj Itayta nerqa: Imaraykutaj qanpis 
noqaykuwan jamunkiri? Kutipuy, chay mosoj kuraj kamachejwan qhepakamuy, 
imaraykuchus qanqa mana kay llajtayojchu kanki, llajtaykimantapis 
wijch'umusqa kanki. 

20Qaynallaraj chayamorqanki. Imaynatataj nisqayki noqawan rinaykitari? Mana 
yachanichu maymanchus rinaytapis. Kutipullay, kay llajta masiykikunatawan 
pusakapuy. Tata Diostaj khuyakususpa waqaychasuchun, nispa. 

21Itaytajrí kuticherqa: Tata Diospa sutinrayku, qanpa sutiykiraykutaj tiluni: 
Mayllamanpis rejtiykeqa, noqaqa qanwanpuni kasaj, nispa. 

22Chantá David nerqa: Jina kajtenqa, jamuy noqaykuwan, nispa. Ajinamanta 
Itayqa Davidwan rerqa, tukuy runankunawan, tukuy ayllunkunawan khuska. 

23Davidta runankunawan ripojta rikuspa, tukuyninku jik'un jik'unta 
waqarqanku. Davidqa chantá runankunawan Cedrón wayq'ota 
chimpajtinkukama, tukuy runakuna rerqanku ch'innejman rej ñanninta. 

24Sadocpis Diospa arcanta apajkuna levitakunawan khuska rillarqataj. Chantá 
Abiatarpa ladonman arcata saqerqanku tukuy runakuna llajtamanta 
llojsinankukama. 

25Jinapi kuraj kamachejqa Sadocta nerqa: Diospa arcanta llajtaman 
kutichipullay. Sichus Tata Dios khuyawanqa chayqa, pay munanqa kutimunayta 
arcanta rikunaypaj, jinallataj maypichus kashan, chay cheqatapis. 

26Sichus niwanqa: Mana qanwanqa sonqo junt'asqachu kani, nispa chayqa, 
noqawanqa imatachus munasqanta ruwachun, nispa. 

27Kuraj kamachejqa sacerdote Sadocta nillarqataj: Qanwan, Abiatarwan, 
churiyki Ajimazwan, Abiatarpa churin Jonatanwan ima llajtaman kutillaychej. 

28Chaykama noqaqa kay ch'innejpi qhepakusaj, imachus kasqanta 
willachimunawaykichejkama, nispa. 

29Chantá Sadocwan, Abiatarwanqa Diospa arcanta Jerusalenman 
kuticherqanku, chaypitaj qhepakorqanku. 

30Davidtajrí Olivos orqo wichayta q'ara chakilla, waqaspa, umanta 
qhataykukuspataj wicharerqa. Tukuy paywan kajkunapis umankuta 
qhataykukuspa, waqaspallataj wicharerqanku. 

31Maypachachus Davidman willarqanku Ajitofelpis Absalonman kutisqa 
kasqanta chaypacha, Davidqa Tata Diosmanta mañakorqa Ajitofelpa 
umachasqanta pantachinanpaj. 

32Maypichus Diosta yupaychaj kanku, chay orqo puntaman David chayajtinñaqa, 
arquitakunaj ayllunmanta Jusayqa chaypi paywan tinkumoj rerqa, p'achan 
llik'isqa, umantaj jallp'awan qhalliykusqa. 

33Davidtajrí Jusayta nerqa: Sichus qan noqawan jamuwaj chayqa, mana 
yanapawankimanchu. 

34Sitajchus Jerusalenman kutispa, Absalonman kay jinata niwaj: Kuraj 
kamachejníy, noqaqa qanta yanapasqayki, imaynatachus tataykita yanaparqani, 
ajinata, nispa. Ajinamanta yanapawankiman Ajitofelpa umachasqanta 
pantachispa. 

35Chaypi qanwan kashanqanku sacerdote Sadoc, Abiatarwan ima. Chayrayku, 
paykunaman willarinki imatachus kamachina wasipi uyarisqaykita. 

36Jinallataj Sadocpa churin Ajimaz, Abiatarpa churin Jonatanpis chayllapitaj 
kashanqanku. Ajinaqa tukuy uyarisqaykichejtaqa paykunanejta 
willachimuwankichej, nispa. 

37Ajinapeqa Davidpa kawsaqen Jusayqa Jerusalenman chayarqa, Absalón chay 
llajtaman yaykushajtin. 

2 Samuel 16 

Davidqa Sibawan parlan 

1David orqota wasaykusqantawankama, Mefibosetpa kamachin Sibá 
llojsimorqa Davidta taripamoj. Payqa cargayoj iskay burrota qhatimorqa, 
chaypitaj 200 t'antata aparqa, pachaj kilo uva k'isata, pachaj higo k'isamanta 
t'antata, jinataj uj qara bota vinotawan. 

2Kuraj kamachejqa payta taporqa: Imapajtaj kayta apamunki? nispa. Sibataj 
kuticherqa: Kay burrokunaqa kuraj kamachejpa wawankuna rinankupaj, t'anta, 
jinataj poqoykunapis soldadokuna mikhunankupaj, vinotaj ch'innejpi 
sayk'ojkuna ujyanankupaj, nispa. 

3Chantá kuraj kamachej taporqa: Maypitaj kashan uywaqeykej allchhinri? nispa. 
Sibataj kuticherqa: Jerusalenpi qhepakun. Payqa yuyan israelitakunaqa kuraj 
kamachej kananpaj churanankuta, nispa. 

4Kuraj kamachejtaj nerqa: Mefibosetpata tukuy imanchus karqa, chayqa 
kunanmanta qanpata, nispa. Sibataj kuraj kamachej ñawpaqenpi k'umuykuspa, 
nerqa: Walej kanman qanpa khuyakuyniykeqa noqallawanpuni kanan, nispa. 

Simeyqa Davidta maldicin 

5Kuraj kamachej Davidqa Bajurín llajtaman chayamojtinkama, Saulpa 
ayllunmanta uj runa llojsimorqa Davidta taripamoj. Pay karqa Geraj churin 
Simey, paytaj Davidta maldicispa risharqa, 

6jinallataj Davidta, soldadonkunata, yanapajninkunata ima rumiwan 
ch'anqaraspa. Kuraj kamachejqa soldadonkunanejta, runankunanejta ima 
waqaychasqa kasharqa. 

7Simey sutiyoj runaqa kay jinata maldicispa nerqa: Llojsiy kaymanta, runa 
wañuchi, sajra runa. 

8Tata Dios jasut'ishasunki Saulpa ayllunmanta kajkunata 
wañurachisqaykimanta, paypa cuentanmanta kamachinaykipaj. Kunantaj Tata 
Diosqa kamachinaykita churiyki Absalonman jaywan. Kunanqa ruwasqaykiman 
jina llakiyman chayanki, imaraykuchus runa wañuchi kanki, nispa. 

9Chaypacha Seruyáj churin Abisayqa kuraj kamachejta nerqa: Imaraykutaj kay 
alqo wañusqa runa qanpa contraykipi qhayqeyakushanri? Kunanpacha umanta 
qholurpamusaj, nispa. 

10Kuraj kamachejtajrí kuticherqa: Kayqa mana qankunapajchu. Paychus jinata 
nishan chayqa, Tata Dios kamachisqanraykuchá nishan. Jina kajtenqa, pitaj 
ninman: Imaraykutaj chayta ruwashanki? nispa. 

11Chantá Davidqa Abisayman, jinataj yanapajninkunatapis nerqa: Wawallaytaj 
wañuchiyta munashawan, Benjamín jatun ayllumanta kajqa astawanraj 
munanman. Saqeychej jinata contraypi parlajta. Tata Dioschá jinata kamachin. 

12Ichapis Tata Diosqa kay llakiyniyta rikuspa, maldiciwasqanta saminchayman 
tukuchinman, nispa. 

13Davidwan, runankunawanqa rillarqankupuni, Simeytaj chay orqoj uj lado 
kinrayninta Davidta maldicispallapuni risharqa, rumiwan ch'anqaraspa, 
jallp'ata qhalliraspa ima. 

14Kuraj kamachej, paywan risharqanku runakuna ima may sayk'usqa kaspa, 
Jordán mayupi samarikorqanku. 

Absalón Jerusalenman yaykun 

15Chaykamataj Absalonqa israelitakunawan, jinataj Ajitofelwan ima 
Jerusalenman yaykorqa. 

16Chantá Davidpa kawsaqen Jusay arquitaqa Absalonwan tinkumoj rispa, 
qhaparerqa: Jallalla kachun, jallalla kachun kuraj kamachejqa, nispa. 

17Chantá Absalonqa Jusayta nerqa: Ajinatachu kawsaqeykita saqerparinki? 
Imaraykutaj mana paywan riporqankichu? nispa. 

18Jusaytaj kuticherqa: Mana riyta atiymanchu. Noqaqa, pitachus Tata Dios 
ajllakorqa kuraj kamachej kananpaj, jinataj Israel ayllupis ajllakorqa, chaywan 
kanay tiyan. 

19Pejpa kamachinninpi kanman? Manachu Davidpa churinpa kamachinpi 
kanmanri? Imaynatachus tataykej kamachinpi karqani, ajinata qanpaj 
kamachiykipi kasaj, nispa. 

20Aswan qhepanejman Absalonqa Ajitofelta taporqa: Imatataj ruwanaykuta 
umachawaykumanri? nispa. 

21Ajitofeltaj Absalonman kuticherqa: Tatayki kamachinan wasita 
qhawanankupaj saqerqa, chay ujnin warminkunawan puñuykamuy. Ajinamanta 
tukuy israelitakuna tataykiwan phiñanakusqaykita yachanqanku. Jinamanta 
astawan kallpachakonqanku qanman kutisqa kashanku, chaykunaqa, nispa. 

22Chantá altopata wasi patiopi uj toldota Absalonpaj churaporqanku, chaypitaj 
tukuy Israel ayllu rikunanta, tatanpa waj warminkunawan puñuykakaporqa. 

23Chay p'unchaypeqa Ajitofelpa umachasqanta jap'ikoyqa Diospa simi nisqanta 
jap'ikuywan ninakorqa. Chayrayku Ajitofelpa yuyaychasqanqa Davidpaj, jinataj 
Absalonpajpis kasunapaj jina karqa. 

2 Samuel 17 

Jusayqa Ajitofelpa umachasqanta pantachin 

1Chay qhepata Ajitofelqa Absalonta nerqa: Saqeway 12.000 soldadokunata 
ajllanayta, kunan ch'isipacha Davidpa qhepanta llojsinaypaj. 

2Pay llawch'iyasqa pisi kallpa kashajtin, noqaqa kaymanta jinalla chayaspa 
manchariykuchisaj, paywan kashaj runankunataj ayqerikaponqanku. Kuraj 
kamachejllatataj wañuchisaj. 

3Chaymantataj chay tukuy runata qanwan allinyachisqayki, imaynatachus uj 
warmi qosanwan allinyakun ajinata. Qanqa uj runaj wañunallanta mask'anki, 
tukuy runapajtaj mana ima llakiypis kanqachu, nispa. 

4Ajitofelpa yuyaychasqanqa Absalonman, jinataj israelitakunaj 
kurajninkukunamanpis sumaj rijch'arqa. 

5Chaywanpis Absalonqa kamachillarqataj arquita Jusayta wajyanankuta, 
imachus yuyasqanta ninanpaj. 

6Jusay chayamojtintaj, Absalonqa payta nerqa: Ajitofelqa kay jinata yuyan. 
Ruwasunmanchu chayta, chayrí amachu? Qan ima ninkitaj? Niwayku ari, nispa. 

7Jusaytaj Absalonman kuticherqa: Kay kutipi Ajitofelpa yuyaychasqanqa mana 
walejchu. 

8Qanqa yachanki tatayki, chay runankuna ima kallparara wapu kasqankuta. 
Kunantaj imaynatachus china jukumarimanta uñanta qhechojtinku phiñarikun, 
jinatachari phiña kashanku. Chay jawaqa tataykeqa maqanakuyman yachasqa, 
runankunawan khuskataj mana uj ch'isitapis puñushanchu. 

9Kunanpis uj chhanka jusk'upichari pakakushan, chayrí may cheqanejpichus. 
Chay jawarí ñawpaj kutipi runaykikunamanta wañurasqankuta 
uyariytawankama, wakinkunaqa yuyanqanku Absalonpa soldadonkuna 
atipachikusqankuta. 

10Aswan phiña león jina runakunapis sinch'ita iskayrayanqanku, imaraykuchus 
tukuy Israel ayllupi yachanku tatayki jina soldadonkunapis wapu kasqankuta. 

11Kunanqa yuyaychaykiman tukuynin israelitakunata Danmantapacha Berseba 
llajtakama qanwan tantakunankuta, tukuy tantakuspataj mama qocha kantupi 

t'iyu jina mana yupay atina kanqanku. Qan kikiykitaj maqanakupi paykunata 
kamachiwaj. 

12Jinamanta tataykiwanqa maqanakoj wakiykusunchej, maypichá taripasun, 
chaypi. Imaynatachus chhulla pampaman urmamun, ajinata paykunawan 
maqanakoj yaykusunchej. Ajinata payta, soldadonkunata ima tukuyninta 
wañuchisunchej. 

13Sichus mayqen llajtapipis pakakunman chayqa, tukuy israelitakuna waskhata 
apasqayku chay llajtaj perqantataj thuñisqayku. Jinaspataj, tukuy ruminta 
wayq'oman wijch'umusqayku, chaypi mana uj rumillapis puchunankama, nispa. 

14Absalón, tukuy israelitakuna imaqa yuyarqanku Jusay arquitaj nisqan aswan 
allin kasqanta Ajitofelpa yuyaychasqanmanta nisqaqa. Tata Diosqa nisqaña 
Ajitofelpa yuyasqanqa mana ruwakunanta, Absalonpa patanman llakiyta 
apachimunanpaj. 

15Jinapi Jusayqa sacerdote Sadocman, Abiatarman ima willarqa Absalonman, 
jinataj Israelmanta kurajkunamanpis Ajitofel imatachus yuyaychasqanta, 
jinallataj paypis imatachus yuyaychasqanta ima. 

16Jinamanta nerqa usqhayllata kuraj kamachej Davidman kay jinata 
willamunankuta: Ama chay ch'innejpi puñunkichejchu, manachayqa Jordán 
mayuta chimpaychej, Absalonpa soldadonkuna qanta jinataj soldadoykikunata 
ama wañuchinankupaj, nispa. 

17Jonatanwan, Ajimazwanqa Roguelpi kasharqanku, imaraykuchus llajtaman 
yaykushajtinku runa mana rikunanta munarqankuchu. Chantá uj warmi 
kamachi rispa, paykunaman willamorqa, chay ratopachataj paykunaqa kuraj 
kamachej Davidman willaj kachaykukorqanku. 

18Chaywanpis uj waynuchu paykunata rikuspa, Absalonman willaykamorqa. 
Chantá Jonatanwan, Ajimazwanqa usqhayta rispa, Bajurín llajtapi uj runaj 
wasinman chayarqanku, pakaykukorqankutaj pationpi kaj pujyuman. 

19Chay wasiyojpa warmintaj pujyoj siminman uj mantawan qhataykuspa, chay 
patanman trigota churaykorqa. Manataj pipis repararqachu. 

20Chantá Absalonpa runankuna chayaspa, chay warmita taporqanku: Maypitaj 
kashanku Ajimazwan, Jonatanwanri? nispa. Chay warmitaj kuticherqa: Kayninta 
mayunejman rerqanku, nispa. Chaypacha Absalonpa runankunaqa paykunata 
mask'amorqanku, mana tarispataj, Jerusalenman kutiporqanku. 

21Chay runakuna ripusqankutawantaj, Ajimazwan, Jonatanwanqa pujyumanta 
llojsiytawankama, usqhayta rispa Davidman willamorqanku: Usqhayta mayuta 
chimpaychej, imaraykuchus Ajitofelqa contraykichejpi chay jinata umachan, 
nispa. 

22Chantá Davidqa tukuy runankunawan usqhayta Jordán mayuta 
chimparqanku. Q'ayantin paqarintaj Jordán mayuta mana chimpajqa ni ujpis 
qhepakorqachu. 

23Ajitofelqa Absalón yuyaychasqanta mana kasusqanta rikuspa, burronta 
sinchaykuytawan, llajtanpi wasinman riporqa. Wasinpi tukuy kajta 
allinchaytawan, sipirparikorqa. Chantá ayllunkunaqa ayanta tatanpa 
covachanman p'ampamorqanku. 

Davidqa Majanayin llajtaman chayan 

24Davidqa Majanayin llajtaman chayarqa, chaykamataj Absalonqa Jordán 
mayuta tukuynin israelita soldadonkunawan chimparqa. 

25Absalonqa soldadokuna kamachejta ismaelita Itraj churin Amasata churarqa, 
pay Joabpa cuentanmanta kamachinanpaj. Itraqa Najaspa ususin Abigailwan 
casarakusqa, payqa Joabpa maman Seruyáj ñañan karqa. 

26Absalonqa Galaad jap'iypi israelitakunawan khuska jarakorqa. 

27David Majanayin llajtaman chayarqa chaypacha, Najaspa churin Sobi payta 
taripaj llojsimorqa. Pay karqa Amonpi Rabá llajtamanta. Jinallataj Lodebar 
llajtamanta Amielpa churin Maquir, chantá Galaadpi Roguelín llajtamanta 
Barzilaypis Davidta taripaj llojsimullarqankutaj. 

28Paykuna apamorqanku phullukunata, yurukunata, mankakunata, jinataj 
trigota, cebadata, jak'uta, cebada jank'ata, jabasta, lentejata, 

29abeja misk'ita, ñojñuta, waka quesota, oveja quesota ima. Chayta 
apamorqanku David, jinataj paywan rejkuna mikhunankupaj, imaraykuchus 
yuyasqanku: Ch'innejmanta chayamuspaqa sayk'usqa, yarqhasqa, yakumanta 
ch'akisqataj chayamonqanku, nispa. 

2 Samuel 18 

Absalón wañun 

1Davidqa tukuy soldadonkunata tantaykuspa, waranqa waranqamanta, jinataj 
pachaj pachajmanta t'aqararqa, sapa t'aqamantaj kamachejkunata churarqa. 

2Tukuynin soldadota kinsaman t'aqarqa. Ujnin t'aqata Joab kamacherqa, 
ujnintataj Seruyáj churin Joabpa wawqen Abisay kamacherqa, chay ujnin 
t'aqatataj Gatmanta Itay kamacherqa. Tukuynin soldadonkunatataj David 
nerqa: Noqa qankunawan khuska maqanakoj risaj, nispa. 

3Paykunatajrí kuticherqanku: Ama qanqa noqaykuwan riychu. Paykunaqa 
ayqesqaykuta chayrí wañusqaykuta mana qhawanqankuchu. Qanqa 
noqaykumanta nisqaqa 1.000 soldadokuna jina valenki. Chayrayku walej 

kanman kay llajtapi qhepakunallayki, kaymantapacha yanapajkunata 
kachamunawaykupaj, nispa. 

4Kuraj kamachejtaj paykunata nerqa: Ruwasaj imachá aswan allin 
rijch'asunkichej, chayta, nispa. Chantá llajta yaykuna punkumanta uj ladoman 
sayaspa, soldadokunata waranqa waranqamanta, jinataj pachaj pachajmanta 
llojsejta qhawarqa. 

5Chay jawaqa kuraj kamachejqa Joabta, Abisayta, Itayta ima kamacherqa: 
Noqata munakuwasqaykichejrayku, chay wayna Absalonta khuyayllawan 
qhawaychej, nispa. Tukuy soldadokunataj uyarerqanku kuraj kamachej 
imatachus kurajkunaman Absalonmanta kamachisqanta. 

6Ajinata ari Davidpa soldadonkunaqa llojserqanku Israel soldadokunawan 
maqanakamunankupaj. Efraín jatun aylloj jap'iynin montepi maqanakorqanku, 

7Israelmanta kajkunataj atipachikorqanku Davidpa soldadonkunawan. Chay 
p'unchaypeqa may ashkhapuni wañuchisqa karqanku. Tukuypi 20.000 jina 
wañorqanku. 

8Maqanakoqa tukuynejpi karqa, kay kutipitaj monte ukhupi chinkasqa 
wañusqankoqa aswan ashkha karqa espadawan wañuchisqa kajkunamanta 
nisqaqa. 

9Absalontajrí mulapi rishaspa, Davidpa soldadonkunawan tinkukorqa. Jinapi 
Absalón ayqekushajtin, chay mulaqa uj jatun encina sach'a uraman 
yaykuykorqa, Absalonpa chujchantaj encina sach'aman ch'ipaykukorqa. Paytaj 
warkhusqa qhepakorqa, mulataj cheqanta riporqa. 

10Uj soldadotaj chayta rikuspa, Joabman willamorqa: Absalonta rikorqani uj 
encina sach'api warkhusqata, nispa. 

11Joabtaj kuticherqa: Rikusparí, imaraykutaj chay kikinpi mana 
wañucherqankichuri? Noqaqa kusiywan chunka qolqeta, uj chumpitawan 
t'inkata qoykiman karqa, nispa. 

12Chay runatajrí Joabman kuticherqa: Waranqa qolqeta qoshawajtiykipis, kuraj 
kamachejpa churinpa contranpeqa mana makiytaqa oqhariymanchu. 
Tukuyniyku uyarerqayku kuraj kamachej imatachus kamachisqanta qanman, 
Abisayman, jinataj Itaymanpis, churin Absalonta ama imatapis 
ruwanaykichejmanta. 

13Chaytachus ruwayman karqa chayqa, noqaj contrallaypajtaj kanman karqa, 
imaraykuchus kuraj kamachejpajqa mana imapis pakasqaqa kanchu. Qantaj 
kuraj kamachejmanta jark'akunawaykipaj mana imatapis ruwawajchu karqa, 
nispa. 

14Joabtaj kuticherqa: Mana astawan tiempoyta usuchiymanchu qanwan 
parlaspa, nispa. Chantá kinsa lanzata oqhariykukuspa, maypichus Absalón 

kasharqa, chayman rerqa. Chantá Absalonman chay kinsa lanzata sat'iykorqa 
encina sach'api warkhusqa kashajtin. 

15Chaymantataj Joabpa chunka armanta apajkuna soldadonkuna Absalonta 
muyuykuspa, tukucharparerqanku. 

16Chantá Joabqa kamacherqa cornetata waqachinankuta, soldadokunataj 
manaña astawan israelitakunata qhatiykorqankuñachu, Joab paykunata 
sayachisqanrayku. 

17Chaypacha Absalonpa ayanta, chay montepi uj jatun jusk'u karqa, chayllaman 
wijch'uykorqanku, patanmantaj rumita may chhikata qolluykorqanku. Tukuy 
israelita soldadokunataj sapa uj wasinkuman ayqerqanku. 

18Absalonqa kawsashaspallaraj, paymanta yuyarikunankupaj uj jatun sayantata 
rumimanta jatarichisqa “Kuraj Kamachejpa Vallen” nisqapi. Chay sayantamantaj 
sutinta churasqa, mana uj churillanpis sutinta apananpaj kasqanrayku. 
Kunankamataj chayqa sutichasqa kashan “Absalonpa Rumi Sayantan” nisqa. 

19Chantá Sadocpa churin Ajimazqa Joabman nerqa: Mañarikuyki, 
saqenawaykita kuraj kamachejman usqhayta rispa willamunayta Tata Dios 
justiciata ruwasqanta, awqanpa atiyninmanta kacharichispa, nispa. 

20Joabtajrí kuticherqa: Kunanqa mana walejchu kanman kuraj kamachejman 
churin wañusqanmanta willaj rinaykeqa. Waj kutipi rinki, nispa. 

21Chantá Joabqa Etiopiamanta uj soldadota nerqa: Riy qan kuraj kamachejman 
willamuy imatachus rikusqaykita, nispa. Etiopiamanta runataj Joabpa 
ñawpaqenpi k'umuykukuytawan, usqhayta rerqa. 

22Sadocpa churin Ajimazrí Joabta nillarqapuni: Imapis kachun, etíopej qhepanta 
risaj, nispa. Joabtaj kuticherqa: Imapajtaj riyta munanki, wawáy? 
Willamusqaykimantaqa mana ima t'inkatapis jap'inkichu, nispa. 

23Ajimaztajrí kuticherqa: Munajtiyki, mana munajtiykipis, usqhayta risajpuni, 
nispa. Joabtaj kuticherqa: Riypis á, nispa. Chaypacha Ajimazqa vallenta usqhayta 
rispa, etíope runata atiparqa. 

24Chaykama Davidqa llajta yaykuna punku chawpipi tiyarikusharqa, chay llajta 
qhawaj soldadotaj perqa patapi kasharqa, chay llajtaman yaykuna punku 
chaynejpi. Qhawarispataj, chay soldadoqa rikorqa uj runata sinch'ita 
corremushajta. 

25Kuraj kamachejmantaj qhaparispa willarqa. Kuraj kamachejtaj nerqa: 
Sapallanchus jamushan chayqa, walej willayta apamushan, nispa. Chay runa 
astawan qayllamushajtintaj, 

26chay qhawaj soldadoqa waj runata corremushajta rikullarqataj, 
qhaparerqataj, punkupi kasharqa, chay soldadoman: Waj runapis 

jamushallantaj, nispa. Kuraj kamachejtaj kuticherqa: Walej willaytachá 
apamushallantaj, nispa. 

27Chay soldadoqa astawan nillarqataj: Ñawpaj kaj runaj purisqanqa Sadocpa 
churin Ajimazman rijch'akun, nispa. Kuraj kamachejtaj kuticherqa: Payqa sumaj 
runa. Cheqamanta walej willaytachá apamushan, nispa. 

28Ajimazqa karullapiraj kashaspa, qhaparispa napaykorqa. Chantá kuraj 
kamachejpa ñawpaqenman chayaytawan, pampakama k'umuykuspa nerqa: 
Saminchasqa kachun Tata Diosniyki, qanpa contraykipi oqharikojkunata 
chinkachisqanrayku, nispa. 

29Davidtajrí taporqa: Walejllachu kashan wayna Absalonqa? nispa. Ajimaztaj 
kuticherqa: Kamachiyki Joab kachamushawajtenqa, rikorqani ashkha runata 
qhollpirakushajta, manataj yacharqanichu imachus kasqanta, nispa. 

30Chaypacha kuraj kamachejqa kamacherqa: Ithiriy uj ladoman, chaypitaj 
qhepakuy, nispa. Ajimaztaj kuraj kamachejpa nisqanta ruwarqa. 

31Chayllapi etíope runapis chayamuspa, nillarqataj: Kuraj kamachejníy, uyariy 
kay sumaj willayta: Kunan Tata Diosqa justiciata ruwasunki, kacharichisuspa 
contraykipi karqanku, tukuy chaykunamanta, nispa. 

32Kuraj kamachejqa chay etiopeta taporqa: Absalón waynaqa walejllachu 
kashan? nispa. Chay etiopetaj kuticherqa: Chay wayna jina tukukuchunku 
contraykipi oqharikojkunaqa, qanpaj sajra kajta mask'apusunku, chaykunapis, 
nispa. 

33 33 (19.1) Chayta uyariytawan, kuraj kamachejqa sinch'i llakiywan chay llajta 
punku patapi wasi kasharqa, chayman wicharispa, waqayta qallarerqa. 
Puriykachaj jinataj nisharqa: Absalón wawáy, Absalón wawáy. Qan 
wañunaykimantaqa noqa wañuyman karqa. Wawáy, Absalón wawáy, nispa. 

2 Samuel 19 

1 1 (2) Kuraj kamachejqa churin Absalón wañusqanmanta sinch'i llakiyta 
waqasqanta Joabman willamorqanku. 

2 2 (3) Jinamanta chay p'unchaypi atipasqankumanta kusikuyninkoqa llakiyman 
tukorqa. 

3 3 (4) Chay kutimoj soldadokunapis llajtaman pakayllamanta yaykorqanku, 
maqanakumanta ayqekamoj p'enqasqa soldadokuna jina. 

4 4 (5) Kuraj kamachejtajrí uyanta jap'iykukuspa, mayta waqarqa: Wawáy 
Absalón. Wawáy, wawitáy, nispa. 

5 5 (6) Chantá Joabqa kuraj kamachejpa wasinman rispa, nerqa: Qan kuraj 
kamachejniykoqa soldadoykikunata p'enqaypi rikhurichinki. Paykunaqa 

wañunaykimanta jark'akusorqanku, jinallataj churiykikunata, ususiykikunata, 
warmiykikunata, waj warmiykikunatawan ima. 

6 6 (7) Kunanrí qanqa rikuchishawayku kamachejniykikunata, 
yanapasojkunatapis mana allinpaj qhawasqaykita. Qanqa chejnikusojkunata 
munakunki, munakusojkunatatajrí chejninki. Kunan yachani qanpajqa aswan 
walej kanman karqa Absalón kawsananqa, noqaykutaj tukuyniyku wañunayku. 

7 7 (8) Kunan llojsispa, kamachiykikunata sonqochamuy, manachayqa Tata 
Diospa sutinrayku tiluni: Kunan ch'isi kutimojkunamanta mana uj runallapis 
qanwan qhepanqachu. Chayqa aswan jatun llakiy kanman qanpaj, wayna 
kasqaykimantapacha tukuy llakiykuna qhatarisusqanmantaqa, nispa. 

8 8 (9) Chantá kuraj kamachej Davidqa llajtaj punkunman rispa, tiyakamorqa. 
Tukuy soldado punkupi tiyakushasqanta yachaspa, payman rerqanku. 
Israelitakunatajrí tukuyninku wasinkuman ayqerqanku. 

David Jerusalenman kutipun 

9 9 (10) Israelitakuna siminakusharqanku: Kuraj kamachej Davidqa awqanchej 
filisteokunamanta kacharichiwarqanchej. Chaywanpis Absalonrayku karuman 
ayqerqa. 

10 10 (11) Kuraj kamachej churasqanchej Absalonqa maqanakupi wañun. 
Imatataj suyashanchej, kuraj kamachej Davidta mana kutichimunanchejpajri? 
nispa. 

11 11 (12) Davidtaj tukuy parlasqankuta uyarerqa. Chaypacha Davidqa sacerdote 
Sadocman, Abiatarman ima kay jinata willacherqa: Qankuna parlaychej Judá 
jatun ayllumanta kurajkunawan, tapuychejtaj imaraykuchus qhepakushanku 
kamachinay wasiman mana kutichiwaspa. 

12 12 (13) Nillaychejtaj: Kikin aylluykichejmanta kashajtiy, qankuna imatataj 
suyashankichej mana kutichiwanaykichejpajri? nispa. 

13 13 (14) David kamachillarqataj Amasaman ninankuta: Qanqa yawar masiy 
kanki. Jinaqa kunanmanta ñawpajmanqa Joabpa cuentanmanta soldadoykunaj 
kuraj kamachejninku kanki. Manachus nisusqayta junt'asaj chayqa, Tata Dios 
sinch'ita jasut'iwachun, nispa. 

14 14 (15) Ajinamanta Davidqa Judá jatun ayllumanta runakunaj sonqonkuta 
suwarqa, tukuyninkutaj uj runa jinalla kuraj kamachejta chantá 
yanapajninkunata wajyachikamporqanku. 

15 15 (16) Chaypacha kuraj kamachejqa Jordán mayukama jamorqa. Chay jawataj 
Judamanta kajkunaqa taripaj Gilgalman rerqanku, mayuta chimpayta 
yanapanankupaj. 

16 16 (17) Jinallataj Benjamín ayllumanta, Bajurín llajtamanta Geraj churin 
Simeypis, Judamanta runakunawan khuska usqhayllata urayk'amorqa kuraj 
kamachej Davidta taripamunanpaj. 

17 17 (18) Paywantaj Benjamín jatun ayllumanta 1.000 runakuna jamorqanku. 
Jinallatataj Saulpa uywaqen Sibapis chunka phishqayoj wawankunawan, iskay 
chunka kamachinkunawan ima rispa, Jordán mayuman chayarqanku manaraj 
kuraj kamachej chayashajtin. 

18 18 (19) Chay mayuta chimparqanku kuraj kamachejpa ayllunta 
chimpachimunankupaj, allin qhawasqa kananpaj. Maypachachus kuraj 
kamachej Jordán mayuta chimpananpaj wakichikushajtin, Geraj churin Simeyqa 
kuraj kamachejpa ñawpaqenpi k'umuykuspa, 

19 19 (20) nerqa: Kuraj kamachejníy, mañarikuyki pantakusqayta 
qonqapunaykita, manañataj yuyanaykita Jerusalenmanta llojsimushajtiyki, 
sajra kajta contraykipi ruwasqaymanta. Amataj phiñapayawaychu. 

20 20 (21) Noqa yachakuni juchallisqayta, chayrayku tukuynin Joséj ayllunmanta, 
noqaqa aswan ñawpajta, kuraj kamachejniyta taripaj llojsimuni, nispa. 

21 21 (22) Chaypacha Seruyáj churin Abisay nerqa: Simeyqa manachu wañunan 
tiyan, Tata Diospa ajllakusqan kuraj kamachejta maldicisqanmanta? nispa. 

22 22 (23) Davidtajrí kuticherqa: Ni ima ruwanay kanchu qankunawan, Seruyáj 
churinkuna. Imaraykutaj churanakuwankichejri? Kunan cheqamanta yachani 
Israelpa kuraj kamachejnin kasqayta. Chayrayku kunan p'unchayqa mana pipis 
Israelpi wañuchisqachu kanqa, nispa. 

23 23 (24) Chaymantataj kuraj kamachejqa Simeyta nerqa mana wañuchinanta. 

24 24 (25) Jinapi Saulpa allchhin Mefibosetpis llojsillarqataj kuraj kamachejta 
taripamunanpaj. Kuraj kamachej llojsisqanmantapacha walejlla 
kutimpunankama, Mefibosetqa chakinta mana mayllakusqachu, nitaj 
sunkhantapis k'utukusqachu, nillataj p'achantapis t'ajsakusqachu. 

25 25 (26) Chantá Jerusalenmanta taripaj jamorqa chaypacha, kuraj kamachejqa 
payta nerqa: Mefiboset, imaraykutaj noqawan mana rerqankichuri? nispa. 

26 26 (27) Mefibosettaj kuticherqa: Kuraj kamachejníy, kamachiy mana 
kasuwarqachu. Mana puriyta atisqayrayku, kamacherqani uj burrota 
sinchapunawanta, chayman lloq'aykuspa qanwan rinaypaj. 

27 27 (28) Jinallataj payqa qanman qhasimanta ch'ataykuwan. Chaywanpis qan 
kuraj kamachejneyqa Diospa angelnin jina kanki. Imachus allin rijch'asusqanta 
noqawan ruway. 

28 28 (29) Tataypa tukuy ayllonqa wañunan karqa. Chaywanpis noqa 
kamachiykitaqa wajyachiwarqanki qanwan khuskallapuni wasiykipi 
mikhunaypaj. Imatawantaj mañakuyman qan kuraj kamachejniymantari? nispa. 

29 29 (30) Kuraj kamachejtaj kuticherqa: Manaña kanchu imapis parlanaqa. 
Kamachini qanwan, Sibawan jallp'ata rak'inakunaykichejta, nispa. 

30 30 (31) Mefibosettaj kuticherqa: Paylla tukuynin jallp'ata jap'ikapuchun. Qan, 
kuraj kamachejníy, walejllata kutimpunki kamachinayki wasiman, nispa. 

31 31 (30) Galaadmanta Barzilaypis Roguelín llajtamanta urayk'amorqa Jordán 
mayuta kuraj kamachejwan khuska chimpananpaj, chaypitaj Davidta 
kacharpayapunanpaj. 

32 32 (33) Payqa allin machuña karqa, pusaj chunka watayojña. Majanayin 
llajtapi kuraj kamachej David kashanankama, tukuy imata kuraj kamachejman 
jaywasqa may qhapaj kasqanrayku. 

33 33 (34) Kuraj kamachejqa chaypacha Barzilayman nerqa: Jerusalenman 
noqawan ripuna. Chaypi noqa uywasqayki, nispa. 

34 34 (35) Barzilaytajrí kuticherqa: Manaña unaytachu noqaqa kawsasaj, 
Jerusalenman qanwan ripunaypajqa. 

35 35 (36) Pusaj chunka watayojña kani. Manaña yachanichu imachus allin mana 
allin kajpatapis. Manaña sumajta mikhunichu nitaj ujyanipischu. Manañataj 
uyariyta atinichu takejkunatapis. Kuraj kamachejníy, imamanñataj qanpa 
llakiyniyki kanaypaj riymanri? 

36 36 (37) Qanwan Jordán mayumanta aswan jaqaynejkamalla risaj. Imaraykutaj 
qan kuraj kamachej t'inkachiwankimanri? 

37 37 (38) Kuraj kamachejníy, mañarikuyki llajtayman kutipunayta 
saqenawaykita, chaypi wañupunaypaj, tataykunaj covachankupi ayayta 
p'ampanawankupaj. Chaywanpis, kuraj kamachejníy, kaypi kashan churiy 
Quimán. Pay qanwan richun, qantaj paypaj ruway, imachus allin rijch'asunki, 
chayta, nispa. 

38 38 (39) Kuraj kamachejtaj kuticherqa: Quimán noqawan richun, noqataj 
imatachus munasqaykita paywan ruwasaj. Imatachus mañawasqaykita 
qosqayki, nispa. 

39 39 (40) Chantá tukuy runakuna Jordán mayuta chimparqanku, kuraj 
kamachejtaj mayuta chimpaspaña, Barzilayta samincharqa, much'aykuspataj 
kachaporqa. Barzilaytaj wasiman kutiporqa. 

40 40 (41) Kuraj kamachejtaj Gilgal llajtaman Quimanwan khuska rerqa, jinataj 
Judamanta kaj tukuy runawan. Israelitakunamanta khuskan jina runakunapis 
paywan rillarqankutaj. 

41 41 (42) Chaypacha tukuynin israelitakuna kuraj kamachejta watukoj rispa, 
nerqanku: Imaraykutaj Judá jatun ayllumanta kaj wawqeykukunalla qan kuraj 
kamachejniykuta jap'ikapunkumanri? Paykunallachu qanta, aylluykita, 
soldadoykikunatapis chawpillankupi Jordán mayuta chimpachisunkuman? 
nispa. 

42 42 (43) Judá jatun ayllumanta kajkunatajrí israelitakunaman kuticherqanku: 
Imaraykuchus kuraj kamachejqa noqaykoj qaylla aylluyku. Imaraykutaj 
chayllamanta phiñakuwajchejri? Noqaykutaqa kuraj kamachejchu 
mikhuchiwayku, chayrí payqa imatachu noqaykuman qowashayku? nispa. 

43 43 (44) Jinapi israelitakunaqa kutichillarqankutaj: Noqayku aswan ashkha 
kayku qankunamanta nisqaqa, chayraykutaj kuraj kamachej Davidqa 
noqaykuwanrajmin kanan kashan. Jinaqa imaraykutaj manakajpaj 
qhawawaykuri? Manachu noqaykoqa qankunamanta aswan ñawpajta 
mañarqayku kuraj kamachej kutimpunanta? nispa. Chaywanpis Judá jatun 
ayllumanta kajkunaqa phiñarikuspa aswan sinch'ita parlarqanku 
israelitakunamanta nisqaqa. 

2 Samuel 20 

Sebaqa Davidpa contranpi oqharikun 

1Chaypacha Gilgal llajtapi kasharqa Benjamín jatun ayllumanta uj millay runa 
Sebá sutiyoj. Payqa Bicrij churin karqa. Sebaqa putututa waqachispa, nerqa: 
Yeséj churin Davidwanqa ni ima ruwananchej kanchu. Israelitakuna, 
wasiykichejman ripuychej, nispa. 

2Tukuy israelitakunaqa Davidta saqerparispa, Bicrij churin Sebata 
qhatinankupaj rerqanku. Judamanta kajkunatajrí Jordán mayumanta 
Jerusalenkama kuraj kamachejman sayakuspallapuni kasharqanku. 

3Davidqa Jerusalenpi kamachinan wasiman kutipuspa, kamachinan wasi 
qhawajkuna chunka waj warminkunata, uj wasiman wisq'aykucherqa, 
soldadokunawan qhawachispa. Chaypitaj paykunata mikhuchillarqapuni. 
Chaywanpis manañataj ujtawan paykunawanqa puñuykorqachu. Ajinata chay 
warmikunaqa wisq'asqa qhepakorqanku warmisapa jina wañupunankukama. 

4Chantá kuraj kamachejqa Amasata kamacherqa: Judamanta kaj runakunata 
wajyamuy, kinsa p'unchaymantawantaj kaypi paykunawan kanayki tiyan, nispa. 

5Chantá Amasaqa Judamanta kajkunata tantamoj rerqa. Chaywanpis kuraj 
kamachej nisqanmanta astawan qheparikorqa. 

6Chaypacha Davidqa Abisayta nerqa: Bicrij churin Sebaqa Absalonmanta 
astawanraj uma nanayta qowasunman. Chayrayku soldadoykunata 

pusariykukuspa, qhepanta kachaykukuy. Pajtataj wakin jark'achasqa llajtata 
tarispa, pakakuwasunman, nispa. 

7Joabpa soldadonkuna, kamachina wasipi qhawajkuna quereteokuna, 
peleteokuna ima Bicrij churin Sebata mask'aj rerqanku. Jinallataj wapu kaj 
soldadokunapiwan, Jerusalenmanta Abisaywan khuska llojserqanku. 

8Gabaonpi jatun chhanka chaynejpiña kashajtinkurí, Amasa paykunata taripaj 
llojserqa. Joabqa maqanakuna p'achan churasqa kasharqa, sumaj chumpisqa, uj 
ladonpitaj espadayoj. Thaskirejtinkamataj, espadan uraman urmarparqa. 

9Chaypachataj Joabqa espadanta oqhariytawan, chimpaykorqa Amasaman, 
sunkhanta paña makinwan jap'ispa much'aykoj jina, taporqa: Walejchu risunki, 
wawqéy? nispa. 

10Amasatajrí mana qhawarikorqachu Joab makinpi espadata jap'ishasqanta. 
Jinallamanta Joabqa chaywan Amasaj wijsanta khallarparerqa, tukuynin 
ch'unchulantaj pampaman thallikamorqa. Amasa wañurpapojtinkama, Joabqa 
manaña ujtawan t'ojserqachu. Chaymantataj Joabwan, wawqen Abisaywan 
imaqa Bicrij churin Sebatañataj qhatiykorqanku. 

11Jinapi Joabpa ujnin kaj soldadonqa, Amasa wijch'urayasharqa, chayman 
qayllaykuspa, nerqa: Pichus Joabman Davidmanwan kutisqa kajqa Joabta 
qhatichun, nispa. 

12Chaykama Amasaqa chay ñan chawpipi yawarnin patapi sunt'ishallarqaraj. 
Jinapi tukuynin chaynejta rejkuna sayaykukuspa, Amasata anchata 
qhawajtinku, chay soldadoqa ayanta ñan kantuman ithirichispa, qhataykorqa. 

13Ñan kantuman ithirichejtintaj, Joabwan tukuy rejkunaqa cheqanta rerqanku 
Bicrij churin Sebata qhatiykunankupaj. 

14Sebaqa Israel tukuy jatun ayllukunanejta Abel Betmacá chaynejkama rerqa. 
Chantá Bicrij tukuy ayllunkuna tantakuspa, paypa qhepanta llajtaman 
yaykorqanku. 

15Joabpa soldadonkunataj Abel Betmacaman chayaspa, llajtaj perqanmanta 
qayllanpi jallp'ata qolluykorqanku, chaymantapacha llajtaman maqanakoj 
yaykunankupaj. Chantá tukuyninku perqata urmachiyta munashallarqankutaj. 

16Jinallamanta uj yuyaysapa warmi llajtaj perqanmantapacha qhaparimorqa: 
Uyariwaychej, uyariwaychej. Ama jina kaspa Joabman willaripuwaychej, 
paywan parlarikuyta munani, nispa. 

17Joab qayllajtintaj, chay warmeqa taporqa: Qanchu Joab kanki? nispa. Paytaj 
kuticherqa: Arí, noqa kani, nispa. Chantá warmitaj nerqa: Noqa kamachiyki 
parlasqayta ama jina kaspa uyariway, nispa. Joabtaj kuticherqa: Uyarishayki, 
nispa. 

18Chantá warmeqa nerqa: Unayqa nej kanku: Pillapis imallatapis yachayta 
munajqa Abel llajtapi tapukamuchun, nispa. Ajinamanta imatapis allinchaj 
kanku. 

19Noqaykoqa kay llajtapi allin sonqoyoj runakuna kayku. Jinapis qanqa Israelpa 
maman jina kaj llajtata thuñiykuyta munashanki. Imaraykutaj chinkachiyta 
munanki Tata Diospa chayaqen llajtatari? nispa. 

20Joabtaj kuticherqa: Chaytaqa mana yuyallanipischu. Mana noqaqa yuyanichu 
kay llajtata chinkachiyta nitaj phiriyta. 

21Chayqa mana jinachu, manachayqa Efraín jatun aylloj jap'iynin orqonejmanta 
Bicrij churin Sebá sutiyoj runaqa kuraj kamachej Davidpa contranpi oqharikun. 
Pusamuwaychej pay sapallanta, noqataj kay llajtamanta ithiripusaj, nispa. Chay 
warmitaj Joabman kuticherqa: Kay perqa patamantapacha umanta 
wijch'umusqayku, nispa. 

22Chaypachapacha warmeqa llajtapi tukuy runata yachayninwan umachaj 
rerqa. Paykunataj Bicrij churin Sebáj umanta qholuspa, Joabman 
wijch'uykorqanku. Chaypacha Joabqa putututa waqacherqa soldadokuna 
llajtamanta jataripunankupaj, sapa ujtaj wasinkuman riporqanku. Joabtajrí 
kuraj kamachejwan parlaj Jerusalenman kutiporqa. 

Davidta yanapajkuna 

(2 S 8.15-18; 1 Cr 18.14-17) 

23Joabqa tukuy Israel ayllumanta soldadokunata kamachinanpaj churasqa 
karqa. Joyadáj churin Benaiastaj quereteokuna, jinataj peleteokuna 
soldadokunata kamachej karqa. 

24Adoranqa runakunata llank'achinanpaj churasqa karqa. Kuraj kamachejpa 
qhelqerintaj Ajiludpa churin Josafat karqa. 

25Sevapis qhelqerillataj karqa. Sadocwan Abiatarwantaj sacerdotekuna 
karqanku. 

26Yaír llajtamanta Irataj Davidpa sacerdotellantaj karqa. 

2 Samuel 21 

David Gabaón llajtayojkunawan 

1David kuraj kamachej kashajtin, kinsa wata junt'ata yarqhay karqa. Chaypacha 
Davidqa Tata Diosta tapurerqa, Tata Diostaj kuticherqa: Chay yarqhayqa kashan 
Saúl, jinataj ayllunkunapis gabaonitakunata wañuchisqankumanta, nispa. 

2Chantá Davidqa gabaonitakunata wajyaspa, paykunawan parlarqa. 
Gabaonitakunaqa mana Israel ayllumantachu karqanku, manachayqa 
amorreokunamanta puchojkuna karqanku. Chaykunawantaj israelitakunaqa 

tratota ruwasqanku. Saulqa gabaonitakunata Israelmanta, Judamanta ima 
mayta sientespa, tukuchiyta munarqa. 

3Davidtaj paykunata tapurerqa: Imanasajtaj qankunawanri? Imatataj ruwasaj 
allinyananchejpaj, jinamanta Tata Diosqa ayllunta saminchananpajri? nispa. 

4Gabaonitakunataj kuticherqanku: Saulwan, aylluntinwan ch'ajwaqa mana 
qolqemantachu, nitaj qorimantachu, nillataj munaykuchu mayqen israelita 
wañunantapis, nispa. Davidtaj paykunata nerqa: Niwaychej ari imatachus 
munankichej qankunarayku noqa ruwanayta, nispa. 

5Chantá paykuna kuticherqanku: Chay runaqa chinkachiyta munawarqayku, 
wakichikorqataj noqaykuta tukuchiyta munaspa, amaña kay Israel suyupi 
tiyakunaykupaj. 

6Chayrayku chay runaj ayllunmanta munayku qanchis qharikunata 
qonawaykuta, noqaykutaj chaykunata Tata Diospa ñawpaqenpi warkhusqayku 
Tata Diospa ajllasqan kuraj kamachej Saulpa llajtan Gabaapi, nispa. Kuraj 
kamachejtaj nerqa: Qosqaykichej, nispa. 

7Chaywanpis Davidqa Saulpa allchhin, Jonatanpa churin Mefibosetta khuyarqa, 
paywan Jonatanwan Tata Diospa ñawpaqenpi uj tratota ruwasqankurayku. 

8Jinapis jap'icherqa Ayáj ususin Rispáj iskaynin churinkunata. Chaykuna Saulpa 
wawankuna karqanku, Armoni jinataj Mefiboset sutiyoj. Ajinallatataj 
jap'icherqa Saulpa ususin Micalpa phishqa churinkunatawan, paykunaj 
tatankutaj karqa Mejolamanta Barzilaypa churin Adriel. 

9Chaykunataqa Gabaonpi tiyakojkunaman jaywaykorqa, paykunataj Tata 
Diospa ñawpaqenpi chay orqo patapi sipirarqanku. Ajinamanta wañorqanku 
ujllapi qanchisnintin, cebada oqhariy qallarikushajtin jina. 

10Chantá Ayáj ususin Rispaqa qhashqa luto p'achawan p'achalliykukuspa, uj 
chhanka pataman mast'aykukorqa. Chaypitaj qhepakorqa cebada 
oqharikuymantapacha paray tiempo chayamunankama, jark'aspa suwintukuna 
chay ayakunaman p'unchaypi ama tiyaykunankupaj, jinallatataj ch'isinpis k'ita 
animalkuna ama qayllanankupaj. 

11Chantá Davidman willamorqanku Saulpa ujnin warmin, Ayáj ususin Rispá 
imatachus ruwashasqanta. 

12Chaypacha Davidqa Galaad jap'iypi Jabés llajtaman rispa, Saulpa tullunta, 
jinataj churin Jonatanpa tulluntapis oqharimorqa. Jabés llajtayojkunaqa aya 
warkhurayashajta Betsán plazamanta suwamusqanku, maypichus filisteokuna 
Saulta Gilboapi atipaykuspa warkhusqanku, chaymanta. 

13Jinataj David kamacherqa Saulpata, Jonatanpatawan tullunkuta 
apamunankuta, jinallataj sipisqa karqanku, chaykunajtapis. 

14Saulpa tullunta, jinataj Jonatanpatapis p'amparqanku Saulpa tatan Cispa 
covachanpi, Benjaminpa jap'iyninpi, Selá nisqa llajtapi. Tukuy imatataj kuraj 
kamachej kamachisqanman jina ruwarqanku. Chayta ruwasqankuraykutaj 
Diosqa israelitakunamanta khuyakorqa, tukuy imataj watejmanta poqorqa. 

Abisayqa Davidta wañuchisqa kananmanta jark'an 

15Filisteokuna watej israelitakunaj contranpi oqharikorqanku. Chaypacha 
Davidqa, soldadonkuna ima paykunawan maqanakoj llojserqanku. 
Maqanakuspataj, David sinch'ita sayk'urparerqa. 

16Jinapi uj jatunkaray runataj Isbibenob sutiyoj Davidta wañuchiyta munaspa, 
qayllaykorqa. Chay runaj lanzanpa umanqa kinsa kilo khuskanniyojmanta 
astawanraj karqa, chumpinpitaj uj mosoj espadata apasharqa. 

17Seruyáj churin Abisaytajrí Davidta yanapaj rispa, chay filisteota 
wañurparicherqa. Chaypacha Davidpa soldadonkunaqa mañarqanku pay 
amaña paykunawan khuska maqanakuman llojsinanta, jinamanta Israelpa kuraj 
kamachejnin ama wañuchisqa kananpaj. 

Jatunkaray runakunawan maqanaku 

(1 Cr 20.4-8) 

18Chaymanta Gob llajtapi filisteokunawan uj maqanaku kallarqataj. Chay 
kutipeqa Sibecay husatitaqa Saf sutiyoj runata wañurparicherqa. Chayqa 
jatunkaray runaj mirayninkumanta karqa. 

19Waj maqanaku filisteokunawan Gob llajtapi kallarqataj, chaypachataj 
Belenmanta Yaredpa churin Eljananqa Gatmanta Goliatta wañucherqa. Goliatpa 
lanzanqa manchay jatun karqa, jap'inantaj awana k'aspi chhikanpuni karqa. 

20Gatpipis waj maqanaku kallarqataj. Chaypi kallarqataj uj jatunkaray runa. 
Ruk'ananqa iskay chunka tawayoj karqa, sojtakama sapa chakinpi, jinallataj 
sojtakama sapa makinpi. Chay runapis jatunkaray ayllullamantataj karqa. 

21Payqa israelitakunaj contrankuta sayaykojtin, Davidpa wawqen Simeaj churin 
Jonatanqa payta wañucherqa. 

22Tawa jatunkaray runakunaqa chay Gat llajtamanta, Refaj mirayninmanta 
karqanku, chaykunatataj Davidwan, yanapajninkunawan wañucherqanku. 

2 Samuel 22 

Davidpa takiynin 

(Sal 18) 

1Davidqa kay takiyta Tata Diospaj takiporqa, maypachachus Tata Diosqa 
waqaycharqa Saulpa makinmanta jinataj awqankunamantapis, chaypacha. 

2Kay jinata nerqa: Qan, Tata Dios, pakakunay chhanka kanki, jark'akuwajniy, 
kacharichiwajniytaj. 

3Diosníy, qan kanki pakakunay chhanka, jark'akuwajniytaj. Atiyniykiwan 
qhespichiwanki, alto patapi sumaj pakakunaytaj kanki. Qanlla mana allin 
ruwajkunamanta jark'akuwanki. 

4Qanqa, Tata Dios, yupaychanapaj jina kanki. Qanta qhaparikamojtiy, 
awqaykunamanta kacharichiwanki. 

5Wañoyqa waskhawan jina ch'ipaykuwarqa, wasaykoj mayu jina 
mancharichiwarqa. 

6Wañoyqa ukhu pachaj waskhanwan ch'ipaykuwarqa. Wañuypa tojllanpi 
rikhurerqani. 

7Tata Diosta wajyakorqani, may llakiyniypi kashaspa. Diosniy yanapanawanta 
mañakorqani, paytaj templonmantapacha uyarimuwarqa. Qhaparikusqaytaj 
ninrinman chayarqa. 

8Chaypacha jallp'aqa sinch'ita kharkaterqa, janajpa cimientonkunapis 
kharkatiterqanku. Tata Diospa phiñakuyninrayku kuyuchisqa karqanku. 

9Senqanmantaqa q'oshñi llojsimorqa, siminmantataj tukuy imata q'olaj nina 
llojsimullarqataj, k'ajarishaj nina brasataj t'akarikamorqa. 

10Janajta llik'iraspa, pay urayk'amorqa. Chakin urapitaj laqhayarishaj yana 
phuyu karqa. 

11Lijrayoj querubinman lloq'aykuspa, wayraj chawpinpi rikuchikorqa. 

12Pakaykukorqataj sinch'i laqhayaj muyuyninpi, yanayarishaj phuyu chawpipi. 

13Uj sinch'i k'anchay ñawpaqenmanta llojserqa, phuyumantataj nina k'aja 
paramorqa. 

14Patapi Kaj Tata Diosqa janaj pachamanta illapa jina parlasqanta 
uyarichimorqa. 

15Flechankunata, lliuj lliujninkunatawan kachaykorqa, awqaykunatataj 
tukuynejman ch'eqeracherqa. 

16Tata Diosníy, k'amisqaykiwan mama qochaj ukhun rikhurerqa. Sinch'i 
samayniykiwantaj kay pachaj cimientonkunapis rikhurillarqataj. 

17Patamantapacha Diosqa makinta jaywamuwarqa. Ukhu mama qochamanta 
orqhowarqa. 

18Chay jina atiyniyoj awqaykunamanta kacharichiwarqa, chejnikuwarqanku 
chaykunamanta, noqamanta aswan kallpayoj kajkunamanta. 

19Sinch'i llakiypi kashajtiy, paykuna maqaj wakiykuwarqanku. Chaywanpis Tata 
Diosqa yanapawarqapuni, 

20kacharichiwarqataj. Noqata munakuwasqanrayku qhespichiwarqa. 

21Tata Diosqa t'inkata qowan, llimphu purisqayman jina. 

22Noqaqa Tata Diosta kasuspa purini. Mana jayk'ajpis Diosniymanta 
karunchakunichu sajra kajta ruwanaypaj. 

23Kamachisqanqa sonqoypi kashan. Ni jayk'ajpis kamachisqanmantaqa 
karunchakunichu. 

24Paypa ñawpaqenpi mana pantaspa purerqani. Sajra ruwanamanta 
waqaychakuni. 

25Chayrayku Tata Diosqa t'inkata qowan, paypa ñawpaqenpi llimphu sonqoyoj 
kasqayman jina. 

26Qanqa, Tata Dios, khuyakojtaqa khuyallankitaj. Cheqan runawanpis 
cheqanllataj kanki. 

27Ch'uya sonqoyojwanqa ch'uya sonqollataj kanki. Millayta ruwajpajrí, 
phiñakuyniykita rikuchinki. 

28Llamp'u sonqoyojkunata qan kacharichinki, uma oqharejtarí, k'umuykuchinki. 

29Qan, Tata Dios, k'anchayniymin kanki. Qan, Tata Dios, laqha kayniyta 
k'anchapuwanki. 

30Yanapawasqaykiwan awqayta atipasaj, Diosniywantaj may chhikachaj 
perqakunatapis wasaykusaj. 

31Diospa ñannenqa cheqanmin. Tata Diospa nisqanqa jap'ikunapaj jinapuni. 
Diosqa paymanta jap'ikojkunata waqaychanpuni. 

32Pitaj Diosmanta aswan jatunri? Waj dios kanmanchu chhankapi jina 
pakakunanchejpaj? 

33Dioslla noqataqa kallpachawan. Paylla ni pejpa k'aminanta kawsachiwan. 

34Paymin tarukata jina phawachiwan. Orqo patapi sinch'ita sayachiwan. 

35Paymin maqanakupaj sumajta yachachiwan. Paymin kallpata qowan 
broncemanta arcota mat'ita kacharinaypaj. 

36Qan waqaychawanki, kacharichiwankitaj. K'acha kayniykiwan jatunchawanki. 

37Ñanniyta pichapuwanki, chakiy ama llusk'ananpaj. 

38Awqaykunata qhatiykuspa wañucherqani. Tukuyninkuta tukuchisparaj 
kutimporqani. 

39Tukuyninkuta tukucherqani amaña ujtawan jatarinankupaj. Chakiy uraman 
wañusqa urmarqanku. 

40Qan maqanakupaj kallpachawarqanki. Awqaykunata ñawpaqeypi 
k'umuykucherqanki. 

41Awqaykunata ñawpaqeymanta ayqecherqanki. Ajinamanta 
chejnikuwajkunata wañucherqani. 

42Yanapayta mañakorqanku, nitaj pipis yanaparqachu. Tata Diosta 
wajyakorqanku, paytajrí mana uyarerqachu. 

43Ñut'u jallp'ata jina paykunata ruwarqani. Ñan patapi t'uruta jina paykunata 
sarorqani. 

44Ch'ajwa sayarichej llajtakunamanta qan kacharichiwarqanki. Suyukunata 
kamachinaypaj churawarqanki, kunantaj mana rejsisqay runakuna 
kamachiykuna kanku. 

45Waj llajtayojkuna qonqorikuwanku. Kamachisqayta uyarispa kasuwanku. 

46Waj llajtayojkuna q'ewarakunku. Pakakusqankumanta kharkatitispa 
llojsimunku. 

47Jatunchasqa kachun Tata Diosqa. Waqaychawajqa saminchasqa kachun. 
Jatunchasqa kachun kacharichiwaj Diosneyqa. 

48Diosqa awqaykunawan pagachikonqa. Payqa waj llajtakunawan kasuchiwan. 

49Awqaykunamantapis pay kacharichiwan, contraypi oqharikojkunamantataj 
aswan pataman churawan. Qan, Tata Dios, maqanakuta mask'aj runakunamanta 
jark'akuwanki. 

50Chayrayku suyukuna ukhupi qanta yupaychayki. Sutiykita yupaychaspa 
takisaj. 

51Qanqa noqa ajllakusqayki kuraj kamachejta may chhika kutita maqanakupi 
atipacherqanki. Munakuspa noqa Davidta, miraynintawan wiñaypaj 
waqaychanki, nispa. Ajinata Davidqa Tata Diosta jatuncharqa. 

2 Samuel 23 

David wañupunan qayllata parlasqan 

1David manaraj wañupushaspa, kay jinata nerqa: Noqaqa Yeséj churin David 
kani, pitachus Diosqa mayta jatuncharqa, pitachus Jacobpa Diosnin kuraj 
kamachej kananpaj ajllakuwarqa, pichus Israelpi ima munayta takej ima kay 
jinata nini: 

2Tata Diospa Espíritun noqanejta parlan. Nisqanqa simiy puntapi kashan. 

3Israelpa Diosnin parlarqa, Israelpa waqaychajnintaj niwan: Pichus cheqanta 
ruwaspa runakunata kamachin, pichus Diosta manchachikuspa kamachej, 

4payqa sut'iyaymanta llojsimoj inti jina, mana phuyusqa p'unchaypi inti 
k'anchaynin jinataj, qhorata wiñachej para jina kanqa, nispa. 

5Chayrayku mirayneyqa Diospi sinch'i sayasqa kashan. Paymin noqawan 
wiñaypaj tratota ruwan, sumaj cheqan ruwasqata, sumaj sayachisqatataj. Payqa 
yanapallawanqapuni, tukuy imatachus munasqaytataj ruwanqapuni. 

6Tukuy sajra ruwaj runakunatajrí khishka jina wijch'usqa kanqanku, mana pipis 
makinwan jap'iyta munanchu. 

7Oqhariyta munajqa ruthunapaj josewan, chayrí k'aspiwan oqharenqa, ninaman 
wijch'uykunanpaj tukuynin q'olananpaj, nispa. 

Davidpa wapu soldadonkuna 

(1 Cr 11.10-47) 

8Davidpa aswan wapu kaj soldadonkunaj sutinkoqa kaykuna kanku: 
Tacmonmanta Yoseb Basébet, payqa kinsa kaj wapu soldadokunata kamachej 
karqa. Uj kuti 800 runakunata lanzallanwan wañucherqa. 

9Qhepantaj Ajoj ayllunmanta Dodoj churin Eleazar karqa. Paypis chay kinsa 
wapu soldadokunamanta ujnin kaj karqa. Payqa Pasdaminpi Davidwan 
kasharqa, filisteokuna maqanakupaj tantasqa kashajtinku. Chaypitaj paykunalla 
maqanakoj sayaykorqanku, chay israelitakunataj ayqerqanku. 

10Eleazarrí mana iskayrayaspa maqanakullarqapuni, filisteokunatataj 
wañuracherqa makin espadanman k'askaykunankama. Chay p'unchaypeqa Tata 
Diosqa filisteokunata Eleazarwan atipasqata atipaykucherqa. Chaymantataj 
soldadokunaqa Eleazarpa qhepanta rerqanku awqankoj imankuta 
oqharikojllaña. 

11Kinsa kajtaj aratmanta Agej churin Samá karqa. Filisteokuna maypachachus 
Lehí llajtapi tantakorqanku, lenteja tarpusqa kasharqa chaypi, chaypacha 
israelitakunaqa paykunamanta ayqerqanku. 

12Samatajrí chajra chawpipi sayaykukuspa, paykunata jark'arqa, jinamanta 
filisteokunata atipaykorqa. Tata Diosqa chay p'unchaypi filisteokunata 
Samawan atipasqata atipaykucherqa. 

13Uj kuti, mikhuy oqharina mit'api, kinsa chunka wapu soldadokunamanta kinsa 
ukhu Davidwan Adulán nisqa chhanka jusk'upi parlaj rerqanku. 
Filisteokunamanta soldadokunataj Refayin vallepi jarasqa kasharqanku. 

14Davidqa chhanka jusk'upi kasharqa, maypachachus filisteokunamanta uj t'aqa 
soldadokuna Belenpi kasharqanku, chaypacha. 

15Jinapi Davidqa yakumanta ch'akisqanrayku nerqa: Imaynapichus pillapis 
yakuta jaywariwanman, Belén llajta punkupi kashan, chay pujyumanta, nispa. 

16Chantá chay kinsantin wapu runakunaqa filisteokunaj jarankuman 
yaykuykuspa, Belén llajtaman yaykuna pujyumanta yakuta orqhomorqanku, 
chantá Davidman aparqanku. Davidman jaywajtinkutajrí, payqa mana 
ujyarqachu, manachayqa pampaman jich'arqa, Tata Diosman ofrendata jina 
jaywaspa. 

17Pay nerqa: Tata Dios jark'awachun kay yakuta ujyaykunamanta. Ujyayman 
chayqa, kay runakunaj yawarninkutapis ujyashayman jina kanman, 
imaraykuchus kay yakuta wañuyta mana manchachikuspa apamorqanku, nispa. 
Chayrayku mana ujyayta munarqachu. Chaytaqa chay kinsa wapu soldadokuna 
ruwarqanku. 

18Seruyáj churin Joabpa wawqen Abisayqa chay kinsa chunka wapu 
soldadokunaj kamachejninku karqa. Uj kuti maqanakoj sayaykuspa, lanzanwan 
300 runakunata wañuracherqa. 

19Ajinamanta chay kinsa chunka runakuna ukhupi may uyarisqa kamachejninku 
karqa. Chaywanpis manapuni chay kinsa wapu soldadokunamanqa 
jap'ikorqachu. 

20Cabsel llajtamanta Joyadáj churin, Benaías sutiyojpis wapu soldadollataj 
karqa. Paypis t'ukunata ruwallarqataj. Moabmanta Arielpa iskaynin 
churinkunata pay wañucherqa. Uj kutitaj, maypachachus rit'isharqa chaypacha, 
uj t'oqoman yaykuspa, uj leonta wañucherqa. 

21Wañuchillarqataj uj jatunkaray Egipto llajtayoj runata, pay lanzanta 
jap'ishajtin. Benaiasrí k'aspillawan chimpaykuspa, lanzanta qhechurparerqa 
chantá kikin lanzallanwantaj wañucherqa. 

22Joyadáj churin Benaiasqa chayta ruwasqanrayku, chay kinsa chunka runakuna 
ukhupeqa may uyarisqa karqa. 

23Paykuna ukhupi aswan uyarisqa karqa. Chaywanpis manapuni chay kinsa 
wapu soldadokunaman jap'ikorqachu. Davidtaj Benaiasta qhawaj 
soldadokunata kamachinanpaj churarqa. 

24Kinsa chunka wapu soldadokunaqa kaykuna karqanku: Joabpa wawqen Asael, 
Belenmanta Dodoj churin Eljanán, 

25Harod llajtamanta Samá, Elicawan ima, 

26Heles llajtamanta paltita, Tecoa llajtamanta Iquespa churin Ira, 

27Anatot llajtamanta Abiezer, Husá llajtamanta Sibecay, 

28Ajoj llajtamanta Salmón, Netofa llajtamanta Maray, 

29Banaj churin Jéleb, chaypis Netofallamantataj karqa, Benjamín ayllupi 
Gabaamanta Ribaypa churin Itay, 

30Piratonmanta Benaías, Gaas mayumanta Hiday, 

31Arbamanta Abí Albón, Barhummanta Azmavet, 

32Salbonmanta Elijaba, jinataj Jasenpa churinmanta Jonatán, 

33Ararmanta Samá, Sararpa churin Ajían, paypis Ararllamantataj karqa, 

34Macamanta Ajasbaypa churin Elifelet, Gilomanta Ajitofelpa churin Elián, 

35Carmel llajtamanta Jesray, Arbamantataj Paray, 

36Soba llajtamanta Natanpa churin Igal, Gad llajtamanta Bani, 

37Amonmanta Selec, Berotmanta Najaray, payqa Seruyáj churin Joabpa 
yanapajnin karqa, 

38Jatirmanta Ira, Garebwan ima, 

39jitita Uriaspiwan. Tukuyninkupi kinsa chunka qanchisniyoj karqanku. 

2 Samuel 24 

David israelitakunata yupachin 

(1 Cr 21.1-17) 

1Tata Diosqa israelitakunapaj watejmanta sinch'ita phiñakuspa, paykunaj 
contrankupi Davidta yuyaycharqa, Israel aylluta, Judá ayllutawan yupachinanta. 

2Chaypacha Joabta chantá soldadonkunata kamachejkunamanwan ima 
kamacherqa: Tukuy Israel suyuta Danmantapacha Bersebakama purimuychej, 
chay runakunatataj yupamuychej, mashkhachus tukuypi kasqankuta noqa 
yachanaypaj, nispa. 

3Joabtajrí kuraj kamachejta nerqa: Kuraj kamachejníy, Tata Diosniyki uj pachaj 
jinatawan kamachisqayki runakunata mirachichun kunan kasqanmanta 
nisqaqa, qantataj chayta rikunaykipaj kawsachisuchun. Chaywanpis imapajtaj 
israelitakunata yupachiyta munankiri? nispa. 

4Jinapis kuraj kamachejpa kamachisqanqa aswan atiyniyoj karqa, Joabpa jinataj 
soldadokunata kamachejkunajmanta nisqaqa. Chayrayku Joabqa jinataj 
soldadokunata kamachejkunapis kuraj kamachejpa ñawpaqenmanta 
llojserqanku israelitakunata yupamunankupaj. 

5Jordán mayuta chimpaspa, valle chawpipi kasharqa Aroer llajta chaymanta 
qallarerqanku, Gaadman, jinataj Jazer cheqanej puriyman. 

6Chaymantataj Galaadman chantá Cadesman ima rerqanku, chayqa jititakunaj 
jap'iyninku karqa. Chaymantataj Danman chayarqanku, Dan chaynejmantataj 
Sidón chayninta muyuykamorqanku. 

7Chaymantataj Tiro llajtapi pukaraman rerqanku, heveokunajpata chantá 
cananeojpata tukuynin llajtankuman. Judamanta uranejmantaj llojsimorqanku, 
Berseba chaynejpitaj tukorqanku. 

8Jisq'on killa iskay chunka p'unchayniyojpi tukuynin suyuta 
muyumuytawankama, Jerusalenman kutimorqanku. 

9Chantá Joabqa kuraj kamachejman willarqa yupasqankuman jina mashkhachus 
runa kasqanta. Yachakorqataj Israel suyupi tukuyninpi 800.000 qharikuna 
maqanakuman rinankupaj jina kasqankuta. Willallarqataj Judapi 500.000 
qharikuna kasqankuta. 

10Chantá Davidqa israelitakunata yupachispa, juchallisqanta reparakorqa, Tata 
Diosmantaj juchanta rimarerqa: May jatunta juchallikuni chay imakunata 
ruwaspa. Chayrayku Tata Dios, mañarikuyki juchayta pampachanaykita. 
Noqaqa wampu jina chaytaqa ruwarqani, nispa. 

11Q'ayantin David jatarikushajtin, Tata Dios sut'inchaj Gadta nerqa: 

12Riy Davidman, nimuytaj kay kinsa imakunamanta, imatachus noqa ruwanayta 
chijllakunanpaj, nispa. 

13Gadtaj Davidman rispa, taporqa: Mayqentataj munanki: Kay suyupi qanchis 
wata yarqhay kanantachu, kinsa killa junt'ata awqaykimanta 
ayqeykachanaykitachu, chayrí kinsa p'unchayta kay suyuman wañuchej onqoy 
jamunantachu? Unanchakuspa, niway kunan imatachus kachamuwajman 
willamunayta, nispa. 

14Davidtaj Gadman kuticherqa: Imatachus ninayta mana yachanichu. 
Chaywanpis aswan walej kanman kikin Tata Diospa makinman urmanayku, 
paypa khuyakuynin may jatun kasqanrayku, amataj runaj makinman 
urmanaykupaj, nispa. 

15Chantá Tata Diosqa Israel suyuman millay onqoyta kachamorqa, chay 
paqarinmantapacha mayk'ajkamachus kanan karqa, chaykama. 
Danmantapacha Bersebakama 70.000 runakuna wañorqanku. 

16Onqoyta apamoj angelqa Jerusalén llajtata tukuchinanpaj kashajtin, Tata Dios 
sinch'ita llakikorqa chay jina ñak'arichisqanrayku. Chayrayku Tata Dios chay 
angelta kamacherqa: Chaykamalla, amaña ñak'arichiychu, nispa. Tata Diospa 
angelnenqa jebuseo Arauna maypichus trigota trillasharqa, chaynejpi kasharqa. 

17Jinallapi Davidqa runakunata wañurachisharqa chay angelta rikuspa, Tata 
Diosta nerqa: Noqa juchallini. Noqamin juchayoj kani. Kay runakunarí ima 

juchayojtaj kankuri? Paykunata ñak'arichinaykitaqa, mañakuyki noqata, 
aylluytawan ñak'arichinawaykuta, nispa. 

Davidqa altarta ruwan 

(1 Cr 21.18-27) 

18Chay p'unchaypacha Gadqa Davidta watukoj rispa, nerqa: Maypichus jebuseo 
Arauna trigota trillashasqa chaynejpi, Tata Diospaj uj altarta ruwapuy, nispa. 

19Chaypacha Davidqa Diosmanta sut'inchaj Gad imatachus nisqanta 
ruwamorqa, Tata Diospa kamachisqanman jina. 

20Araunaqa kuraj kamachejta, runankunatawan ima wasinman jamushajta 
rikuspa, phinkirispa kuraj kamachej ñawpaqenman rerqa. Pampakama 
k'umuykuspataj, 

21Arauna nerqa: Imaraykutaj qan kuraj kamachejniy noqa kamachiykita 
watukoj jamushankiri? nispa. Davidtaj kuticherqa: Chay trigo oqharina eraykita 
rantikapusuyta munani, chaypi Tata Diosman uj altarta ruwapunaypaj, kay 
llajtanchejmanta millay onqoy chinkananpaj, nispa. 

22Araunataj kuticherqa: Qan, kuraj kamachejníy, Diosman q'olachispa 
jaywanaykipaj jap'ikapullay, imachari allin rijch'asunki, chayta. Kaypi tiyan 
bueykuna ñak'aspa q'olachinapaj, jinallataj trigo trillana k'ullupis, kay 
yuntakunaj yugonkupis. Chaykunaqa walej kanman llant'apaj. 

23Kay tukuyta qan kuraj kamachejniyman qopuyki, nispa. Chantapis Araunaqa 
nillarqataj: Chay jaywasqaykita Tata Dios kusisqa jap'ikuchun, nispa. 

24Kuraj kamachejtajrí Araunaman kuticherqa: Chaykunataqa jinalla mana 
jap'iykimanchu. Rantisunaypuni tiyan valesqanta pagasuspa. Mana 
jaywaymanchu Tata Diosmanqa mana rantispa jap'isqaytaqa, nispa. Jinamanta 
Davidqa chay erata ranterqa, jinataj chay bueykunatawan phishqa chunka 
qolqekunawan. 

25Chaypitaj Davidqa Tata Diospaj uj altarta ruwaporqa, altar patapitaj uywa 
ñak'asqata q'olachispa jaywarqa, jinataj allinyakuna jaywanatapis. Chantá Tata 
Dios uyarerqa suyunrayku David mañapusqanta, chay millay onqoytaj Israel 
suyumanta chinkaporqa. 

1 Reyes 

1 Reyes 1 

Kuraj kamachej David machuyan 

1Kuraj kamachej Davidqa machu runaña karqa, unayniyojtaj. Chayrayku ashkha 
phulluwan qhataykojtinkupis, manaña q'oñikuyta atejchu. 

2Chantá kamachinkuna payta nerqanku: Wiraqochiyku, noqayku qanpaj qharita 
mana rejsej sipasta mask'apusqayku qhawasunanpaj, qanwan khuska puñuspa 
q'oñichisunanpaj, nispa. 

3Paykuna tukuynin Israel suyupi mask'aspataj, Sunén llajtamanta Abisagta 
tarerqanku, chantá kuraj kamachejman pusamorqanku. 

4Chay sipas may alajita karqa, paytaj kuraj kamachejta qhawarqa, chantá 
kamachinpi karqa. Chaywanpis kuraj kamachejqa mana payta llankharqachu. 

Adonías kuraj kamachej kayta munan 

5Chantá Davidpa ujnin warmin Jaguitpa churin Adoniasqa tatan Davidpa 
contranpi oqharikorqa: Kunanqa noqa kamachisaj, nispa. Chayrayku Adoniasqa 
wakichikorqa carretakunata, caballopi purej runakunata ima paywan khuska 
purinankupaj. Phishqa chunka runakunatawan mink'allarqataj paypa 
jark'akojninkuna jina ñawpaqenpi purinankupaj. 

6Chaykama Adoniaspa tatan Davidqa ni jayk'aj imamantapis k'amisqachu: 
Imaraykutaj chay jinata ruwashanki? nispa. Adoniastaj allin rijch'ayniyoj karqa, 
Absalonpa sullk'an. 

7Chantá Adoniasqa Seruyáj churin Joabwan, sacerdote Abiatarwan ima uj 
tratota ruwarqa, paykunataj Adoniasta yanaparqanku. 

8Chaywanpis sacerdote Sadoc, Joyadáj churin Benaías, Diosmanta sut'inchaj 
Natán, Simey, chantá Davidpa wapu soldadonkuna imaqa mana Adoniasman 
sayasqachu karqanku. 

9Chantá Adoniasqa jatun mikhuyta wayk'ucherqa, Zojélet chhanka chaynejpi, 
Roguel pujyu qayllanejpi, chaypajtaj ovejakunata, sumaj wirayachisqa 
wakakunatawan ñak'acherqa. Chaymantaj wajyarqa kuraj kamachejpa 
churinkunata, pikunachus paypata wawqenkunallataj karqanku, Judá jatun 
ayllumanta pikunachus kuraj kamachejpaj kamachinkuna karqanku, 
chaykunatawan. 

10Chaywanpis mana wajyarqachu Diosmanta sut'inchaj Natanta, Benaiasta, 
Davidpa wapu soldadonkunata, nillataj wawqen Salomontapis. 

11Chantá Natanqa Salomonpa maman Betsabeman nerqa: Manachu yachanki 
Jaguitpa churin Adonías kuraj kamachejpa kamachinan tiyanapi tiyakuyta 



703 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

munashasqanta Israelta kamachinanpaj? Chaytataj David wiraqochinchejqa 
mana yachanchu. 

12Kunanqa uyariway kay yuyaychasusqayta, churiyki Salomón, qanwan ima 
ama wañuchisqa kanaykichejpaj. 

13Kuraj kamachej Davidpaman yaykuspa, niy: Kuraj kamachejníy, manachu 
noqa kamachiykiman tiluspa niwarqanki: Noqaj qhepaytaqa churiyki Salomón 
kamachenqa, kamachinay tiyanaman tiyaykuspa, nispa? Imaraykutaj kunanqa 
Adonías kuraj kamachej jina chaypi tiyaykuyta munashanri? nispa. 

14Chantapis Natanqa nillarqataj: Kuraj kamachejwan parlashajtillaykiraj, 
noqapis qhepaykita yaykumuytawan, cheqapuni kasqanta nisaj, nispa. 

15Chaypacha Betsabeqa kuraj kamachejpa puñuna cuartonman yaykorqa, 
maypichus Sunenmanta Abisag kuraj kamachejta qhawasharqa ancha machuña 
kasqanrayku, chayman. 

16Kuraj kamachejman chimpaspataj, Betsabeqa pampakama k'umuykorqa, 
kuraj kamachejtaj payta nerqa: Imataj tiyanri? nispa. 

17Betsabetaj kuticherqa: Kuraj kamachejníy, qan Tata Diospa sutinrayku noqa 
kamachiykiman tiluspa, niwarqanki: Noqaj qhepaytaqa Salomón churiyki kuraj 
kamachej kanqa, kamachinay tiyanapi tiyaykuspa, nispa. 

18Kunantajrí Adoniasqa kuraj kamachej jina tiyaykuyta munashan, qantaj mana 
chaytaqa yachashankichu. 

19Bueykunata, wirayachisqa torillokunata, ashkha ovejatawan ñak'achispa, 
mikhunankupaj tukuynin churiykikunata, sacerdote Abiatarta, soldadokunaj 
kurajninku Joabtawan wajyachin. Kamachiyki Salomontarí mana wajyachinchu. 

20Kunantaj, kuraj kamachejníy, tukuy israelitakuna suyashanku willanaykita, 
kamachinayki tiyanapi pichus tiyaykuspa kamachinanta. 

21Mana jina kanman chayqa, qan kuraj kamachejniy wañupojtiykeqa, noqawan, 
Salomón churiywan ima wañuchisqa kasqayku, nispa. 

22Jinata Betsabé kuraj kamachej Davidwan parlashajtillanraj, Diosmanta 
sut'inchaj Natán chayaykamorqa. 

23Jinataj kuraj kamachejpa kamachinkuna payman willarqanku Diosmanta 
sut'inchaj Natán chayamusqanta. Natantaj kuraj kamachejpa ñawpaqenpi 
yaykuspa pampakama k'umuykukorqa. 

24Natantaj nerqa: Kuraj kamachejníy, qanchu nerqanki: Noqaj qhepaypi Adonías 
kamachenqa, kamachinay tiyanapi tiyaykuspa? nispa. 

25Kunantaj Adoniasqa bueykunata, wirayachisqa torillokunata, ashkha 
ovejatawan ñak'achin, mikhunankupajtaj wajyachin qanpa churiykikunata, 

soldadokunaj kurajninkukunata, sacerdote Abiatartawan. Paykunaqa 
mikhushanku, ujyashankutaj Adoniaspa ñawpaqenpi, qhaparirishankutaj: Kuraj 
kamachej Adonías jallalla jallalla, nispa. 

26Chaywanpis mana wajyachiwarqaykuchu noqata, sacerdote Sadocta, Joyadáj 
churin Benaiasta, nitaj wawayki Salomontapis. 

27Kuraj kamachejníy, ajinatapunichu kamacherqanki, kamachiykikunaman 
mana willaspalla, pichus qhepaykita kamachinanta? nispa. 

David nin Salomón kuraj kamachej kananta 

28Chantá kuraj kamachej Davidqa Betsabeta wajyamunankuta kamacherqa. 
Paytaj kuraj kamachejman chimpaykuspa, ñawpaqenpi sayarqa. 

29Kuraj kamachejtaj tiluspa, nerqa: Tata Diospa sutinrayku tiluni, pichus tukuy 
llakiymanta qhespichiwarqa, payrayku: 

30Kunanqa Salomón churiykipuni noqaj cuentaypi kamachenqa, paytaj 
tiyaykonqa kamachinay tiyanapi, imaynatachus Israelpa Tata Diosninpa 
sutinrayku tiluspa nerqaykiña, chayman jina, nispa. 

31Chantá Betsabeqa kuraj kamachejpa ñawpaqenpi pampakama k'umuykuspa, 
nerqa: Kuraj kamachejníy David, wiñaypaj kawsanaykita Dios munachun, nispa. 

32Kuraj kamachej David kamachillarqataj: Wajyamuychej sacerdote Sadocta, 
Diosmanta sut'inchaj Natanta, Joyadáj churin Benaiastawan, nispa. Paykuna 
chayamojtinkutaj, 

33kuraj kamachejqa paykunata nerqa: Qankunawan, kamachiykunapiwan 
khuska noqaj mulaypi Salomonta Guijonman pusaychej. 

34Jaqaypeqa sacerdote Sadoc, Diosmanta sut'inchaj Natanwan Salomonpa 
umanman aceitewan jawenqanku Israelpa kuraj kamachejnin kananpaj. 
Putututa waqachispataj, qhapariychej: Kuraj kamachej Salomón jallalla, jallalla, 
nispa. 

35Chaymanta qankunaqa qhepanta jamunkichej, paytaj kamachinay tiyanapi 
tiyaykuspa, noqaj cuentaypi kamachenqa. Noqa paytaqa ajllani Israelpi, 
Judapiwan kamachinanpaj, nispa. 

36Chantaqa Joyadáj churin Benaiasqa kuraj kamachej Davidta nerqa: Ajina 
kachun, kuraj kamachejníy. Tata Diosniyki ajina kananta kamachichun. 

37Chantá imaynatachus Tata Dios qanwan karqa, ajinallatataj Salomonwanpis 
kachun. Paytaj Salomonpa kamachiynintapis qanpa kamachiyniykimanta aswan 
jatuntaraj ruwachun, nispa. 

38Chaymantataj sacerdote Sadoc, Diosmanta sut'inchaj Natán, Joyadáj churin 
Benaiaswan, quereteokunawan, peleteokunapiwan ima urayk'orqanku. 

Salomontataj kuraj kamachej Davidpa mulanman lloq'aykuchispa, Guijonman 
pusarqanku. 

39Sacerdote Sadoctaj Dioswan Tinkukuna Toldomanta uj wajrapi aceiteta 
apamuspa, Salomonpa umanman jawiykorqa. Sadoc putututa waqachejtintaj, 
chaypi tantasqa israelitakuna qhaparerqanku: Kuraj kamachej Salomón jallalla, 
jallalla, nispa. 

40Chaymantaqa tukuyninku kuraj kamachej Salomonpa qhepanta putututa 
waqachispa rerqanku. May jatun kusiywan ch'ajwarispa, jallp'atapis kuyurichej 
jinapuni karqanku. 

41Adoniasqa tukuy wajyasqa karqanku, chaykunawan mikhuyta 
tukusqankumantaña, runaj ch'ajwasqankuta uyarerqanku. Joabtaj putututa 
waqashajta uyarispa, nerqa: Imajtintaj llajtapi chay jinatapuni ch'ajwashankuri? 
nispa. 

42Joab parlashajtillanraj, sacerdote Abiatarpa churin Jonatán chayamorqa. 
Adoniastaj payta nerqa: Qanqa jatunpaj qhawasqa runa kanki. Yaykumuy ari, 
sumaj willaykunatachá apamushanki, nispa. 

43Chantá Jonatanrí Adoniasman willarqa: Mana allintachu willasqaykichej. 
Kuraj kamachej Davidqa Salomonta kuraj kamachej kananpaj churan. 

44Chantá kuraj kamachej Davidpuni Salomontawan khuska sacerdote Sadocta, 
Diosmanta sut'inchaj Natanta, Joyadáj churin Benaiasta kacharqa, jinallataj 
quereteokunata, peleteokunatawan ima. Paykunaqa kuraj kamachej Davidpa 
mulanpi Salomonta lloq'aykucherqanku. 

45Chantá Diosmanta sut'inchaj Natán, sacerdote Sadocwan Guijonpi Salomonta 
kuraj kamachej kananpaj aceitewan jawiykorqanku, chaymantataj kusisqa 
kutimorqanku. Chayrayku ari chay jinata tukuy israelitakuna mayta 
kusikushanku, chayta qankunapis uyarerqankichej. 

46Chay jawa Salomonqa kamachina tiyanapi tiyaykunña. 

47Kuraj kamachej Davidpa kamachinkunapis Davidta napaykoj rispa, nishanku: 
Diosqa sutiykimanta nisqaqa astawanraj Salomonpa sutinta uyarisqata 
ruwachun. Kamachiynintapis ajinallatataj qanpa kamachiykimanta nisqaqa 
aswan jatuntaraj ruwachun, nispa. Jinallataj kuraj kamachej Davidpis Diosta kay 
jinata yupaychan: 

48Israelpa Tata Diosnenqa yupaychasqa kachun, aylluymanta ujnin kajta 
kamachinay tiyanapi tiyashajta rikuchiwasqanrayku, nispa. 

49Jinapi Adoniaspa wajyakusqankuna manchaywan kharkatirispa, sapa 
ujninkupis ñanninkuta riporqanku. 

50Adoniastaj kuraj kamachej Salomonta manchachikuspa, altarpa wajranmanta 
jap'iykakamorqa. 

51Chaytataj Salomonman willarqanku: Adoniasqa qanta manchachikususpa, 
altarpa wajrankunamanta jap'iykuspa kashan, nintaj: Tiluwachun kuraj 
kamachej Salomonqa mana wañuchinawanta, nispa. 

52Salomontaj nerqa: Sichus payqa allin runa jina purenqa chayqa, mana pipis 
imananqachu. Sitajchus mana allinta ruwanqa chayrí, wañuchisqa kanqa, nispa. 

53Chantá kuraj kamachej Salomonqa Adoniasta altarmanta pusamunankupaj 
kacharqa. Chaymantataj Adoniasqa Salomonpa ñawpaqenman rispa, 
pampakama k'umuykorqa. Salomontaj payta nerqa: Ripullay wasiykiman, nispa. 

1 Reyes 2 

Davidpa qhepa kaj kamachisqan 

1Davidpa wañupunan p'unchay qayllapiña kashajtin, Davidqa churin Salomonta 
kamacherqa: 

2Kunanqa noqa wañupusaj, tukuypis wañunku jinata. Qantajrí kallpachakuy, 
qhari jinataj puriy. 

3Tata Diosniykej kamachisqanta junt'ay, munasqanman jina ruwaspa. Chantá 
Diospa tukuy kamachisqanta kasuypuni, imaynachus Moisespa kamachisqanpi 
qhelqasqa kasqanman jina, tukuy ima ruwasqaykipi, tukuy imata ruwaj 
churakusqaykipipis allin risunanpaj. 

4Ajinamanta Tata Diosqa tukuy ima niwasqanta junt'anqa. Pay niwarqa: Sichus 
churiykikuna allinta ruwaspa purenqanku, ñawpaqeypi cheqan kajta ruwaspa 
tukuy sonqonkuwan, tukuy yuyayninkuwantaj chayqa, mirayniykimanta kajqa 
kallanqapuni Israelpa kamachinan tiyanapi tiyakuspa, Israelta 
kamachinanpaj, nispa. 

5Qanqa yachankiña imatachus Seruyajpa churin Joabqa ruwawasqanta. Mana 
maqanaku kashajtinpis, payqa iskay kamachej soldadokunata wañucherqa: 
Nerpa churin Abnerta, Jeterpa churin Amasatawan ima. Chayta ruwasqa 
maqanakupi wañusqakunamanta vengakuspa, chaymantataj noqapis 
juchachasqa rikhurerqani paylla juchayoj kajtinpis. 

6Chayrayku qhawasqaykiman jina ruwanki, amataj allillanpi machuyaspa 
wañupojta saqenkichu. 

7Galaadmanta Barzilaypa churinkunatarí khuyarinki, wasiykipitaj mikhuchinki, 
imaraykuchus paykunaqa khuyawarqanku wawqeyki Absalonmanta 
ayqekushajtiy. 



707 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

8Chay jawaqa, qanllawantaj kashan Benjamín jatun ayllupi Bajurinmanta, Geraj 
churin Simey. Payqa chay jinatapuni qhenchachawarqa, noqa 
Majanayinman rishajtiy. Chantá payllataj Jordán mayuman taripamuwaj 
jamorqa, noqataj payman tilorqani Tata Diospa sutinrayku: Mana 
wañuchichisqaykichu, nispa. 

9Paytaqa amapuni khuyankichu, imaraykuchus qanqa sumaj yachayniyoj runa 
kanki, yachankitajchá paywan imatapis ruwayta, machuyaspa ama allin 
wañuypi wañunanpaj, nispa. Ajinata Davidqa Salomonta yuyaycharerqa. 

David wañupun 

(1 Cr 29.26-30) 

10Chantá Davidqa wañuporqa, tatankunaj aya p'ampananpitaj p'amparqanku, 
Davidpa llajtan nisqapi. 

11Davidqa Israel suyupi tawa chunka watata kamacherqa: Qanchis watata 
Hebronpi, kinsa chunka kinsayoj watatataj Jerusalenpi. 

12Salomonqa tatan Davidpa kamachinan tiyanapi tiyaykukorqa, paypa 
kamachiynintaj sinch'i sayasqa karqa. 

Adoniasta wañuchinku 

13Uj kuti Davidpa ujnin warmin Jaguitpa churin Adoniasqa Salomonpa maman 
Betsabejpaman rerqa. Betsabetaj taporqa: Allin sonqowanchu jamushanki? 
nispa. Paytaj kuticherqa: Arí, allin sonqowan, nispa. 

14Chaymantataj nerqa: Ujta nisuyta munani, nispa. Betsabetaj nerqa: Nillaway, 
nispa. 

15Chantá Adonías nerqa: Qan yachanki jina, noqapuni kuraj kamachej kanay 
karqa, tukuy israelitakunataj noqa kamachinayta suyasharqanku. Chaywanpis 
kamachina tiyanaqa wawqey Salomonman qosqa karqa, imaraykuchus Tata 
Dios ajinata nerqa. 

16Kunantajrí ujllata mañakusuyta munani, amataj ama niwankichu, nispa. 
Betsabetaj nerqa: Parlallay, nispa. 

17Chantá Adoniasqa nerqa: Noqa mañakuyki kuraj kamachej Salomonman 
parlapunawaykita, Sunén llajtayoj Abisagwan casarachinawanta, imaraykuchus 
qantaqa uyarisonqapuni, nispa. 

18Betsabetaj nerqa: Walejlla, kuraj kamachejta noqa parlapayapusqayki, nispa. 

19Jinataj Betsabeqa kuraj kamachej Salomonpaman rerqa Adoniaspaj 
parlapayapoj. Kuraj kamachejqa mamanta rikuspa sayarikorqa, 
k'umuykuspataj, payta napaykorqa. Jinaytawantaj, kamachinan tiyanapi watej 
tiyaykukuspa, mamanpaj uj jatun tiyanata churachiporqa. Mamantaj kuraj 
kamachejpa paña ladonpi tiyaykuspa, 

20payta nerqa: Qanmanta kaysituta mañakusuyta munayman. Ama mana 
niwankichu, nispa. Kuraj kamachejtaj payta nerqa: Mamáy, mañakullaway, 
mana, mana nisqaykichu, nispa. 

21Chantá Betsabé nerqa: Wawqeyki Adoniasta Sunén llajtayoj Abisagtawan 
casarachiy, nispa. 

22Salomonrí mamanman kuticherqa: Imaraykutaj Sunén llajtayoj Abisagta 
Adoniaspaj mañapunkiri? Kamachinay suyutapis paypajqa mañapullaytaj ari, 
pay kuraj wawqey kasqanrayku. Chantapis paywanña kashanku sacerdote 
Abiatar, chantá Seruyáj churin Joabpiwan, nispa. 

23Chaymantataj kuraj kamachej Salomonqa Tata Diospa sutinrayku tilorqa: 
Sichus kayta mañachiwasqanmanta Adoniasta mana wañuchichinichu chayqa, 
Dios sinch'ita jasut'iwachun. 

24Tata Diospa sutinrayku tilullanitaj, pichus tatay Davidpa kamachinan tiyanapi 
allinta tiyachiwan, mirayniytapis sumajta sayachenqa, chay Diosrayku: 
Adoniasqa kunanpacha wañuchisqa kanqa, nispa. 

25Chantá kuraj kamachej Salomonqa Joyadáj churin Benaiasta kamacherqa 
Adoniasta wañuchimunanta. Paytaj rispa, Adoniasta wañurparicherqa. 

26Chantá Salomonqa sacerdote Abiatarta kamachillarqataj: Anatot llajtaykiman 
ripuy. Qanqa wañuchisqa kanaykipaj jina kanki. Chaywanpis mana 
wañuchisqaykichu, Tukuyta Kamachej Tata Diospa trato ruwasqan arcata tatay 
Davidpa ñawpaqenta apasqaykirayku, chantapis tataywan khuska tukuy 
llakiyninpi purisqaykirayku, nispa. 

27Ajinata Salomonqa Abiatarta Tata Diospa sacerdoten kasqanmanta 
wijch'orqa, jinamanta Tata Diospa nisqan junt'akunanpaj, Elíj ayllunmanta 
Silopi parlasqanman jina. 

28Joabqa mana Absalonwan khuskachakusqachu Davidpa contranta 
oqharikusqanpi. Chaywanpis Adoniaswan khuskachakusqa Salomonpa 
contranta oqharikusqanpi. Chantá Adoniasta wañuchisqanmanta yachaspa, 
Joabqa Tata Diospa Toldonman ayqekuspa, chaypi altarpa wajranmanta 
jap'iykukorqa. 

29Kuraj kamachej Salomonmantaj willarqanku Tata Diospa Toldonman Joab 
ayqekusqanta, altar chaynejpitaj kashasqanta. Chantá Salomonqa Joyadáj 
churin Benaiasta kacharqa, Joabta wañuchimunanpaj. 

30Benaiasqa Tata Diospa Toldonman pationman yaykuspa, Joabta nerqa: Kuraj 
kamachej kamachisunki llojsimunaykita, nispa. Joabtajrí kuticherqa: Mana, 
kayllapi wañusaj, nispa. Chantá Benaiasqa kutispa, kuraj kamachejman Joab 
imatachus kutichisqanta willarqa. 

31Chantá kuraj kamachejqa Benaiasta nerqa: Ruway nisqanman jina, 
wañuchispataj, p'ampaykuy. Ajinamanta tataypa wasinmanta, 
ñawpaqeymantawan Joab mana juchayoj runakunata wañuchisqanmanta 
juchata chinkachinki. 

32Tata Diosmin runakunata wañuchisqanmanta jasut'enqa. Joabqa chay iskay 
runakunata wañucherqa, paymanta aswan sumaj cheqan kajkunata, tatay 
Davidpa mana yachasqallan: Nerpa churin Abnerta, pichus israelitakunaj 
soldadonkunata kamachejninku karqa, chayta. Wañuchillarqataj Jeterpa churin 
Amasatawan, pichus Judamanta soldadokunaj kamachejninku karqa, 
chaytawan. 

33Chay ruwasqanmantaqa Joabwan mirayninkuna ima jasut'isqapuni kanqanku. 
Tata Diosmanta allin kawsaytajrí Davidpa ayllunwan, chantá kamachiyninpi 
wiñaypaj kallachunpuni, nispa. 

34Chantá Joyadáj churin Benaiasqa rispa, Joabta wañucherqa. Ch'innejpitaj 
wasin, chaypi ayanta p'amparqanku. 

35Kuraj kamachejtaj Joabpa cuentanmanta Joyadáj churin Benaiasta 
soldadokunata kamachinanpaj churarqa, sacerdote kananpajtaj Sadocta 
churarqa Abiatarpa cuentanmanta. 

36Chaymanta kuraj kamachejqa Simeyta wajyachimuspa, nerqa: Uj wasita 
Jerusalenpi ruwakuy chaypi tiyakunaykipaj, chaymantataj ama maymanpis 
llojsinkichu. 

37Sichus kaymanta llojsispa, Cedrón wayq'ota chimpawaj chayqa, 
wañuchisqapuni kanki, wañunaykipajqa qanlla juchayoj kanki, nispa. 

38Simeytaj kuraj kamachejta nerqa: Niwasqaykeqa allinpuni. Imaynatachus 
wiraqochi kuraj kamachejniy kamachishawanki, ajinata ruwasaj, nispa. Ajinata 
Simeyqa unayta Jerusalenpi tiyakorqa. 

39Kinsa wata qhepatataj Simeypa wata runankunamanta iskay ayqekusqanku, 
Macáj churin Gatmanta kuraj kamachej Aquispaman. Simeymantaj willarqanku: 
Wata runaykikunaqa Gatpi kashanku, nispa. 

40Chantá Simeyqa burronta caronaykuspa, Gatmanta kuraj kamachej 
Aquispaman chayarqa, wata runankunata mask'aspa. Jinataj Simeyqa Gatmanta 
wata runankunata pusakaporqa. 

41Jinapi Salomonman willarqanku Simeyqa Jerusalenmanta Gatman risqanta, 
chaymantataj kutimusqantaña. 

42Chantá kuraj kamachejqa Simeyta wajyachimuspa, nerqa: Manachu Tata 
Diospa sutinrayku tiluchispa, nerqayki: Sichus kaymanta maymanpis llojsinki 

chayqa, wañuchisqa kanki? nispa. Qantaj niwarqanki: Niwasqaykeqa allin. Noqa 
kamachiyki kasusqayki, nispa. 

43Imaraykutaj mana junt'arqankichu Tata Diosman tilusqaykita, noqaj 
nisqaytapis? nispa. 

44Chantapis kuraj kamachejqa Simeyman nillarqataj: Qanqa sonqoykipi sumajta 
yachanki tukuy ima sajratachus tatay Davidpa contranpi ruwasqaykita. 
Kunanqa sajra ruwasqaykita Tata Dios qanpa pataykiman kutichimusunki. 

45Tata Diosqa noqa kuraj kamachej Salomonta saminchawachun. Chantá kuraj 
kamachej Davidpa mirayninmanta pipis kallachunpuni Israelta wiñaypaj 
kamachinanpaj Tata Diospa ñawpaqenpi, nispa. 

46Chantá Salomonqa Joyadáj churin Benaiasta kamacherqa, paytaj rispa, 
Simeyta wañucherqa. Chaymanta kamachinan suyoqa Salomonpa makinpi 
sumaj sayachisqa karqa. 

1 Reyes 3 

Salomonqa faraonpa ususinwan casarakun 

1Salomonqa Egiptomanta kuraj kamachej faraonwan aylluchakorqa, ususinwan 
casarakuspa. Chantá payta pusamorqa Davidpa llajtan nisqaman, kamachinan 
wasi ruwayta tukuchinankama, Tata Diospa Templonta, jinataj Jerusalenta 
tukuyninta perqawan muyuykuchinankama. 

2Chaykama israelitakunaqa loma pata chay altarkunallapiraj uywa ñak'asqata 
jaywaj kanku, imaraykuchus chaykama Tata Diospa sutinpi Templo manaraj 
ruwasqachu karqa. 

Salomón yuyayniyoj kayta yachayniyoj kayta ima Diosmanta mañakun 

(2 Cr 1.1-13) 

3Salomonqa Tata Diosta munakoj, tatan Davidpa kamachisqanman jina purispa. 
Chaywanpis payqa loma pata altarkunapi uywa ñak'asqata jaywajraj, 
inciensotapis q'oshñichejraj. 

4Salomontaj Gabaón lomaman rerqa, imaraykuchus chaypi jatun kaj altar 
kasharqa, chaypitaj uywakunata ñak'aspa Tata Diosman jaywarqa. Salomonqa 
1.000 uywakunata ñak'aspa, chay altar patapi q'olacherqa. 

5Uj ch'isi Tata Diosqa Gabaonpi Salomonman mosqoypi rikhurispa, payta nerqa: 
Mañakuway imatachus munasqaykita, noqataj qosqayki, nispa. 

6Chantá Salomón nerqa: Qanqa tatay David kamachiykita mayta munakorqanki, 
imaraykuchus payqa cheqanta purerqa qanpa ñawpaqeykipi, cheqantapuni 
ruwaspa, cheqan sonqowantaj. Qantaj mayta khuyaspa, uj wawanta qorqanki 
kamachinan tiyanapi tiyananpaj, imaynachus kunan p'unchay kashan jina. 

7Kunantaj, Tata Diosníy, tatay Davidpa cuentanpi churawanki noqa 
kamachiykita kuraj kamachej jina kamachinaypaj. Noqarí waynallaraj kani, 
manataj yachanirajchu imaynatachus kamachinayta. 

8Ajllakusqayki aylluykita kamachinay kashan, paykunaqa may chhika mana 
yupay atina, nitaj mashkhachus kasqankupis yachana jinachu kanku, ashkha 
kasqankurayku. 

9Chayrayku jatun sonqota qoway, jatun yachaytawan, aylluykita allinta 
kamachinaypaj jina, sajra kajta, allin kajtapis reparanaypaj. Manachayqa, pitaj 
kay chhikan aylluykita kamachiyta atinmanri? nispa. 

10Salomonpa mañakusqanqa Tata Diospaj may allinpuni karqa. 

11Tata Diostaj nerqa: Qanqa mana mañakuwankichu unayta kawsayta, nitaj 
qhapaj kaytachu, nillataj awqaykikuna wañuchisqa kanankutachu. Manachayrí 
sumaj yachayniyoj kayta mañakuwanki, kay aylluyta sumajta kamachinaykipaj. 

12Chayrayku imatachus mañakuwasqaykita ruwasajpuni. Qosqayki sumaj 
yachayta, jatun sonqotawan, yuyayniyoj kaytapis. Ajinaqa mana ujpis karqachu 
qan jinaqa, nitaj qanmanta qhepamanpis kanqachu. 

13Chaywanpis mana mañakuwasqaykitapis qollasqaykitaj qhapajyayta, 
atiytawan. Ajinamanta mana uj kuraj kamachejpis qan jinaqa kanqachu 
kawsanaykikama. 

14Sitajchus munayniyta ruwaspa kawsanki, yachachisqaykunata, 
kamachisqaykunatapis kasuspa, imaynatachus tatayki David purerqa, ajinata 
chayqa, unayta kawsachisqayki, nispa. Ajinata Tata Diosqa Salomonta nerqa. 

15Chantá Salomonqa puñushasqanmanta rijch'arispa, repararqa mosqoylla 
kasqanta. Jerusalenman kutimuspataj, Diospa trato ruwasqan arca kasharqa, 
chayman rerqa, chaypitaj uywakunata ñak'aspa, Tata Diosman q'olacherqa. 
Jaywallarqataj allinyakuna jaywanakunatapis. Jinaspataj, tukuynin 
kamachinkunaman uj sumaj mikhuyta mikhuracherqa. 

Salomonpa yachaynin 

16Chaymanta mana unayninmanchu, iskay sajra purikoj warmikuna kuraj 
kamachejman rerqanku. 

17Ujnin kaj warmeqa nerqa: Uyariway, wiraqochíy. Noqawan, kay warmiwan 
ima uj wasillapi tiyakuyku. Chantá noqaqa wawayta paqarichikorqani, pay 
noqawan wasipi kashajtin. 

18Paqarichikusqaymanta kinsa p'unchayninman, kay warmipis uj wawitata 
paqarichikullarqataj. Iskaynillayku kasharqayku, manataj pipis chay wasipeqa 
karqachu. 

19Uj ch'isitaj kay warmej wawan wañusqa, imaraykuchus wawanpa patanman 
puñuykusqa. 

20Chantá payqa chawpi tutata jatarispa, noqa puñunaykama, noqaj wawayta 
puñunanman apakapusqa, chay wañusqa wawantataj puñunayman 
churaykamusqa. 

21Jinapi noqa tutamanta rijch'ariytawan, wawayta ñuñuchej churakuspa, 
wañusqallataña tarerqani. Allin sut'iyamojtintaj qhawaykorqani, manataj 
paqarichikorqani, chay wawachu kasqa, nispa. 

22Chay ujnin kaj warmitajrí nerqa: Mana, noqaj wawayqa kawsashaj, qanpata 
wañusqa kaj wawaqa, nispa. Chantá ujnin kaj warmitaj kuticherqa: Mana, 
wañusqa wawa qanpata, noqajtataj chay kawsashaj wawa, nispa. 

23Chantá kuraj kamachejqa nerqa: Kay warmeqa nin: Noqajta kawsashaj 
wawaqa, qanpatataj wañusqa wawaqa, nispa. Chay ujninpis kikillantataj nin: 
Mana, qanpata wañusqa wawaqa, noqajtataj kawsashaj wawaqa, nispa. 

24Chantá kuraj kamachejqa nerqa: Apamuychej uj espadata, nispa. Kuraj 
kamachejmantaj uj espadata apamorqanku. 

25Espadata apamojtinkutaj, kuraj kamachejqa nerqa: Chay kawsashaj wawata 
iskayman khuchuychej, sapa ujninmantaj khuskantakama qopuychej, nispa. 

26Chantá chay kawsashaj wawaj mamanqa wawanrayku maytapuni llakikuspa, 
kuraj kamachejta nerqa: Wiraqochi kuraj kamachejníy, ama wañuchiychejchu 
chay kawsashaj wawata. Kay warmiman qopuychej, nispa. Chay uj warmitajrí 
nerqa: Wañuchiychej, ni paypaj ni noqapaj kachunchu. Iskayman 
khuchurpariychej, nispa. 

27Chantá kuraj kamachejqa kuticherqa: Jaqay ujnin warmiman chay kawsashaj 
wawata qopuychej, imaraykuchus paypuni mamanqa, nispa. 

28Israelmanta tukuy runakunaqa chay jina cheqan justiciata ruwasqanta 
uyarispa, kuraj kamachej Salomonta may jatunpaj qhawarqanku, imaraykuchus 
paykuna repararqanku Diosmanta yachayniyoj kayqa paypi kasqanta, cheqanta 
ruwananpaj. 

1 Reyes 4 

Salomonpa yanapajninkuna 

1Salomonqa tukuynin Israel suyuta kamacherqa. 

2Kuraj yanapajninkunataj kaykuna karqanku: Sacerdoteqa Sadocpa churin 
Azarías karqa. 

3Sisaj churinkuna Elijoref, Ajiaswan qhelqerikuna karqanku. Ajiludpa churin 
Josafattaj kuraj kamachejpa kuraj kaj yanapajnin karqa. 

4Joyadáj churin Benaías soldadokunata kamachej karqa. Sadocwan, Abiatarwan 
sacerdotekuna karqanku. 

5Natanpa churin Azarías kurajkunaj jilaqatanku karqa, sacerdote Natanpa 
churin Zabudtaj kuraj kamachejpata yuyaychajnin karqa. 

6Ajisar sutiyojqa kamachina wasipi mayordomo karqa, Abdaj churin 
Adonirantaj mit'ankunaj jilaqatanku karqa. 

7Kuraj kamachej Salomonqa tukuynin Israel suyupi chunka iskayniyoj 
jilaqatakunata churarqa, chaykunataj tukuy ima mikhunata kuraj kamachejpaj, 
ayllunpaj, kamachejwan kajkunapajwan churachimoj kanku. Sapa ujtaj sapa 
watapi uj killata churaj kanku. 

8Chay chunka iskayniyoj jilaqatakunaj sutinku kaykuna karqa: Ben Jurqa Efraín 
orqonejpi churasqa karqa. 

9Ben Decarqa Macaspi, Sagalbinpi, Bet Semespi, Elonpi, Bet Jananpiwan 
churasqa karqa. 

10Ben Jesedqa Arubotpi, Socopi tukuynin Jefer cheqanejpi churasqa karqa. 

11Ben Abinadabqa tukuynin Dor jap'iypi churasqa karqa. Paypa warmenqa 
Salomonpa ususin Tafat karqa. 

12Ajiludpa churin Banaqa Tanacpi, Meguidopiwan churasqa karqa, tukuynin Bet 
Seanpi, Saretán qayllapi, Jezrelmanta aswan urapi, Bet Seanmanta Abel Mejolá 
chaykama, chantá Jocmeanmanta chay uj ladokama churasqallataj karqa. 

13Ben Gueberqa Galaadmanta Ramotpi churasqa karqa. Paypa 
kamachiynillanpitaj karqa Galaadpi Manasespa churin Yairpa llajtankunapis, 
Basanmanta Argob cheqapis. Chaynejpeqa sojta chunka jatuchaj llajtakuna 
karqanku, sumaj perqawan muyuykuchisqa, punkunkunapis broncemanta 
aldabayoj karqanku. 

14Iddoj churin Ajinadabqa Majanayinpi churasqa karqa. 

15Neftalí jap'iypitaj Ajimaz churasqa karqa, pichus casarakusqa Salomonpa 
ususin Basematwan, chay. 

16Jusaypa churin Banaqa Aserpi, Alotpiwan churasqa karqa. 

17Paruajpa churin Josafatqa Isacar jap'iypi churasqa karqa. 

18Eláj churin Simeyqa Benjamín jap'iypi churasqa karqa. 

19Urij churin Gueberqa Galaad jap'iypi churasqa karqa, mayqenchus karqa 
amorreokunaj kuraj kamachejninku Sijonpa suyun, jinataj Basanmanta kuraj 

kamachej Ogpa suyunwan, chaypi. Jinallataj tukuy Israel suyupi uj kamachej 
jilaqata kallarqataj. 

Salomonpa yachaynin, qhapajyaynintaj 

20Judapi, Israelpiwan ima ashkha runapuni karqanku, mama qochaj kantunpi 
t'iyu jina, may chhika. Paykunapajqa mana piserqachu mikhuna nitaj ujyana, 
kusikuspataj chhika patapi kawsakusharqanku. 

21 21 (5.1)Salomontaj tukuynin waj suyukunatapis kamachillarqataj Éufrates 
mayumantapacha filisteokunaj suyunkukama. Mojonninkunapis Egipto 
chaykama karqa. Payman impuestota pagarqanku, kuraj kamachej Salomón 
kawsanankama kamachinpi karqanku. 

22 22 (5.2) Salomonpa kamachinan wasipi kajkuna mikhunankupaj sapa 
p'unchay kay imakunata churamoj kanku: 6.600 kilo yuraj jak'uta, 15.200 kilo 
trigo jak'utawan. 

23 23 (5.3) Sumaj wirayachisqa chunka torokunata, pastowan uywasqa iskay 
chunka torokunata, pachaj ovejakunata, ashkha tarukakunata mana yupaspalla, 
wallpakunatawan ima. 

24 24 (5.4) Ajinata churaj kanku, imaraykuchus Salomonqa chay tukuynin suyuta 
kamacherqa, Éufrates inti yaykuynejmanta, Tifesajmanta Gaza chaynejkama, 
chay tukuy suyupitaj allin kawsay karqa. 

25 25 (5.5) Salomón kawsanankama Judapi, Israelpiwan runakunapis allin 
kawsayllapitaj tiyakorqanku, sapa ujninku uva sach'anku urapi, higo sach'anku 
urapipis, Danmantapacha Berseba chaynejkama. 

26 26 (5.6) Chay jawataj Salomonpata tiyaporqa 4.000 caballo wisq'ana wasikuna 
carreta aysaj caballokunapaj, 12.000 caballokunataj soldadokunapaj karqa. 

27 27 (5.7) Chay jilaqatakunaqa kuraj kamachej Salomonpaj tukuy mikhunata 
churamoj kanku, Salomonpa wasinpi kajkunapajwan. Sapa jilaqata sapa wata uj 
killatakama, mana imata pisichispa apamoj kanku. 

28 28 (5.8) Apachimullajtaj kanku cebadata, pajatawan caballokunapaj, cargata 
chajnana uywakunapajwan. Sapa ujninku mit'ankupi maymanchus apananku 
karqa, chayman apaj kanku. 

29 29 (5.9) Diosqa jatun yachayta, yuyayta, jatun sonqotawan Salomonman 
qorqa, tukuy imata yachananpaj jinapuni. 

30 30 (5.10) Salomonpa yachaynenqa inti llojsimuynejpi yachaysapa 
runakunamanta, jinataj Egiptopi yachaysapa runakunamantapis aswanpuni 
karqa. 

31 31 (5.11) Tukuy yachaysapakunamantapis aswan yachayniyoj karqa: 
Ezrahmanta Etán, Majolpa churinkunamantapis: Hemán, Calcol, Darda ima. 
Tukuy muyuynin suyukunapi yachaynenqa may uyarisqapuni karqa. 

32 32 (5.12) Jinataj pay qhelqarqa 3.000 allin yachaywan nisqakunata, 1.005 
yarawi takiykunatawan. 

33 33 (5.13) Jinallatataj parlarqa sach'akunamantapis, Libanopi pino sach'amanta 
qallarispa, chay juch'uy hisopo qhora perqapi wiñan, chaypi tukuspa. 
Parlallarqataj tukuy uywakunamanta, p'isqokunamanta, pampata 
qhatatakojkunamanta, challwakunamantawan ima. 

34 34 (5.14) Salomonpa yachayninmanta uyarinankupaj runakuna tukuy 
llajtamanta, tukuy suyumanta ima jamoj kanku, maykamachus Salomón 
yachayniyoj kasqanta uyarerqanku, chaymantapacha. 

1 Reyes 5 

Salomonqa Jiranwan tratota ruwan 

(2 Cr 2.1-18) 

1 1 (15) Tiromanta kuraj kamachej Jiranqa Davidpa churin Salomón kuraj 
kamachej jina churasqa kasqanta yachaspa, kamachinkunata kacharqa 
Salomonpa tatan Davidwan k'achatapuni kawsakusqanrayku. 

2 2 (16) Chantá Salomonqa kuraj kamachej Jiranman kay jinata nichimorqa: 

3 3 (17) Qanqa yachankiña imaynatachus tatay David uj templota Tata Diosninpaj 
mana ruwayta atisqanta, maqanaku ch'ajwallapi kasqanrayku, Tata Dios tukuy 
awqankunata chakin uraman churanankama. 

4 4 (18) Kunanrí Tata Diosneyqa tukuynejpi allin kawsayta qowan, manañataj 
awqaykunapis kanñachu, nitaj imata manchachikunapis. 

5 5 (19) Noqataj niniña uj templota Tata Diosniypaj ruwanayta, tatay Davidman 
Tata Dios nisqanman jina: Qanpa churiyki, pitachus cuentaykimanta 
kamachinayki tiyanaman tiyaykuchisaj, paymin noqaj sutiypi uj templota 
ruwapuwanqa, nispa. 

6 6 (20) Kunanqa kamachiy ari Libanomanta pino sach'akunata 
k'utupunawankuta. Noqaj kamachiykunaqa qanpa kamachiykikunata 
yanapanqanku, noqataj kamachiykikunaj ruwasqankumanta mashkhatachus 
niwasqaykita qopusqayki, imaraykuchus qanqa yachanki, noqaykoqa 
sidoniokuna jina sach'a k'utuyta mana yachaykuchu, nispa. 

7 7 (21) Jirantaj chay jinata Salomón willachisqanta uyarispa, maytapuni 
kusikorqa, nerqataj: Tata Diosqa yupaychasqa kachun, imaraykuchus payqa 

sumaj yachayniyoj churita Davidman qorqa chay chhika jatun suyuta 
kamachinanpaj, nispa. 

8 8 (22) Chantá Jiranqa Salomonman nicherqa: Uyariniña imatachus 
willachimuwasqaykita. Chay tukuy nisqaykiman jina ruwaspa, cedro 
sach'akunata, pino sach'akunatawan k'uturachisaj, chaymantataj qanman 
apachimusqayki. 

9 9 (23) Noqaj kamachiykunaqa Libanomantapacha mama qocha kantukama 
chay k'utusqa kurkuta apamonqanku, chaymantataj qochanejta balsapi jina 
apachimusqayki, maymanchá qan nimuwanki, chaykama. Chaypitaj 
phaskaraspa, qanqa apakapunki. Chantá nisqayman jina mikhunata aylluypaj 
apachimuwanki, nispa. 

10 10 (24) Ajinamanta Jiranqa pino maderatawan, cedro maderatawan 
Salomonman qorqa Salomón munasqanman jina. 

11 11 (25) Salomonpis Jiranpa kamachinan wasipi kajkunapaj mikhunata qorqa, 
20.000 carga trigota, 4.400 litro sumajnin kaj olivo aceitetawan. Chay imakunata 
Salomonqa sapa wata Jiranman qoj. 

12 12 (26) Ajinata Tata Diosqa nisqanman jina Salomonman sumaj yachayta 
qorqa. Jiranwan, Salomonwan uj tratota ruwarqanku. Ajinamanta paykuna 
ukhupeqa mana ima ch'ajwapis karqachu. 

13 13 (27) Salomonqa kamacherqa tukuynin Israelmanta 30.000 ajllasqa 
runakuna mit'api ruwanankupaj. 

14 14 (28) Chay ajllasqa kajkunamanta chunka waranqata Libanoman sapa killa 
kacharqa, mit'ankuman jina. Chaykunaqa uj killata Libanopi qhepakamoj kanku, 
iskay killatataj wasinkupi. Adonirantaj mit'api llank'ajkunata qhawananpaj 
churasqa karqa. 

15 15 (29) Salomonpata 70.000 cargata apaj runakuna tiyapullarqataj, 80.000 
runakunataj orqopi rumita ch'eqojkuna kallarqataj. 

16 16 (30) Salomonpa churasqan 3.300 kurajkuna kallarqataj, pikunachus mit'api 
llank'ajkunata kamachej kanku. 

17 17 (31) Kuraj kamachejqa Diospa Templonpaj cimientonman churanankupaj, 
jatuchaj ch'eqosqa rumikunata k'ajtichispa, ch'eqonankuta kamacherqa. 

18 18 (32) Salomonpa chantá Jiranpa albañilninkuna jinataj Gebalpi tiyakojkuna 
ima Diospa Templonta ruwanankupaj k'ullukunata llajllarqanku, rumitataj 
ch'eqorqanku. 

1 Reyes 6 

Salomón Diospa Templonta ruwachin 

(2 Cr 3.1-14) 

1Israelitakuna Egipto suyumanta llojsimpusqankumanta 480 wataña kashajtin, 
Salomontaj Israel suyupi tawa watataña kamachishajtin, Zif nisqa iskay kaj 
killapi Salomonqa Tata Diospa Templonta ruwachiyta qallarerqa. 

2Salomón templota Tata Diospaj ruwacherqa, chayqa kay jina karqa: 
Sayt'unman iskay chunka qanchisniyoj metro karqa, anchonman jisq'on metro, 
sayayninmantaj chunka kinsayoj metro khuskanniyoj karqa. 

3Diospa Templonpa ñawpaqenpi corredorqa anchonman jisq'on metroyoj 
karqa, Temploj anchon kikillantaj. Chay Temploj ñawpaqenqa anchonman tawa 
metro khuskanniyoj karqa. 

4Temploj ventanankunatataj rejillayojta ruwacherqa. 

5Temploj puraj lado muyuyninpi, Diosllapaj T'aqasqa Cheqapiwan wasikunata 
muyurisqata ruwacherqa, Temploj perqanman k'askasqata. 

6Ura kaj pisoqa anchonman iskay metro uj cuarta kurajniyoj karqa. Chawpi 
pisotaj iskay metro kinsa cuarta kurajniyoj karqa, pata kaj pisotaj kinsa metro 
iskay t'ajlliyoj karqa. Chayqa jawannejman juch'uyachisqa karqa, Temploj 
perqanta jatuchaj k'aspita churaspa ama jusk'uranankupaj. 

7Chay wasita ruwashajtinku, fierromanta mana ima herramientaj 
sonarisqallanpis uyarikorqachu, ni martillokuna, ni jachakuna, imaraykuchus 
chay tukuy rumikunata churaykunankupajpacha ruwasqallataña apamorqanku. 

8Ura kaj pisoj punkonqa Temploj paña ladonpi karqa. Chaymanta iskay kaj, 
jinallataj kinsa kaj pisomanpis wicharinapajqa muyu escalera karqa. 

9Salomonqa Temploj perqanta tukuchaytawan, chay wasi ukhoj patanta 
warawayojta pino tablawan qhataykorqa. 

10Ruwallarqataj wasikunata, Temploj tukuynin muyurisqata. Chay wasikunaj 
sayaynin iskay metro uj cuarta kurajniyoj karqa, chaykunataj pino k'aspiwan 
Temploj perqanman jap'ichisqa karqanku. 

11Chantá Tata Diosqa Salomonta nerqa: 

12Kay wasita ruwayta qallarisqaykirayku, kayta nisqayki: Sichus 
yachachisqayman jina ruwanki, nisqayman jinataj purinki, kamachisqaytataj 
kasuwanki chayqa, noqapis tatayki Davidman qosaj nisqayta junt'allasajtaj: 

13Israelitakunawan tiyakusaj, manataj Israel aylluytaqa saqerpayasajchu, nispa. 

14Ajinata Salomonqa Templota ruwayta tukucherqa. 

15Temploj ukhunta, tukuynin perqanta, pinomanta tablawan tablayaykucherqa, 
pampamanta patakama. Patantapis pinomanta tablawan mast'aykorqa. 

16Ajinallatataj Temploj ukhu k'uchu ladonta pino tablawan pampamanta 
patakama tablayaykucherqa, chaytaj jisq'on metroyoj karqa. Chayqa karqa 
Diosllapaj T'aqasqa Cheqa. 

17Diosllapaj T'aqasqa Cheqa sayt'unman chunka pusajniyoj metroyoj karqa. 

18Chay wasi ukhoqa pino tablawan tablayasqa, k'acha llajllasqa karqa, k'ita 
lakayoteman rijch'asqa, chantá t'ika muk'ituman rijch'asqa warawakunawan 
ima. Tukuynin pino tablawan tablayasqa kaspaqa, mana ima rumipis 
rikukorqachu. 

19Temploj ukhunpitaj wakicherqa Diosllapaj T'aqasqa Cheqata, Tata Diospa 
trato ruwasqan arcata chayman churananpaj. 

20Diosllapaj T'aqasqa Cheqaqa sayayninman, anchonman, sayt'unmanpis jisq'on 
metroyoj karqa. Chaypa ñawpaqenpitaj Salomonqa pinomanta uj altarta 
ruwarqa, chaytataj sumaj qoriwan lluch'iykorqa. 

21Ajinata Salomonqa Temploj tukuy ukhunta qoriwan lluch'iykorqa. Diosllapaj 
T'aqasqa Cheqaj ñawpaqenmantaj qorimanta cadenawan telaykorqa. 

22Tukuynin Templota patamanta urakama qoriwan lluch'iykorqa. Ajinallatataj 
ruwarqa Diosllapaj T'aqasqa Cheqaj ñawpaqenpi kaj altartapis. 

23Diosllapaj T'aqasqa Cheqapaj ruwachillarqataj iskay querubín nisqa 
lijrayojkunata olivo k'aspimanta, sapa ujtaj sayayninman tawa metro 
khuskanniyoj karqa. 

24Querubinpa sapa uj lijrantaj iskay metro cuarta kurajniyoj karqa. Ajinamanta 
lijranqa ujnin kaj puntanmanta ujnin kajpa puntankamaqa tawa metro 
khuskanniyoj karqa. 

25Ajinallatataj chay ujnin kaj querubinpis tawa metro khuskanniyoj karqa. 
Chaykunapis kikinkamallataj ruwasqa karqanku. 

26Ajinaqa iskaynin querubinpa sayaynin tawa metro khuskanniyoj karqa. 

27Chaykunata Diosllapaj T'aqasqa Cheqa ukhuman churarqa. Lijrankunataj sapa 
ujninpata aysarparisqa karqanku. Ujninpata uj lado lijranqa perqaman 
chayarqa, chay ujninpa lijrantaj uj lado perqaman. Ajinamanta iskayninkoj 
lijrankunaqa khuskan wasipi tinkunakorqanku lijrapura. 

28Chay querubinkunataqa qorillawantaj lluch'iykorqa. 

29Chay tukuy perqakunapi muyurisqata t'illmirarqa querubinkunata, 
palmerakunata, t'ika muk'ukunatawan. Ukhu kaj wasipi, jawa kaj wasipipis 
ajinallatataj ruwarqa. 

30Temploj pampantataj qoriwan lluch'erqa jawanta, ukhuntapis. 

31Diosllapaj T'aqasqa Cheqapajqa olivo k'aspimanta punkunta ruwarqa. Punku 
pata k'aspinkuna, sayantankunapis phishqa esquinayoj karqa. 

32Iskaynin punkoqa olivo maderamanta karqa, chay punkukunapitaj t'illmerqa 
querubinkunaman rijch'akojta, palmerakunata, t'ikakunatawan, chay 
tukuynintataj qoriwan lluch'iykorqa. 

33Jinallatataj olivo k'aspimanta tawa esquinayoj sayantata Temploj punkunman 
yaykunapaj ruwacherqa. 

34Chantá iskaynin punkukuna pino maderamanta karqanku, chay punkukunataj 
kikillanpi muyurinanpaj kijuyoj karqa mayqen ladomanpis muyunanpaj. 

35Kikin punkukunapitaj t'illmerqa querubinkunaman rijch'akojta, 
palmerakunata, t'ika muk'ukunatawan, chaykunatapis sillp'a qoriwan 
lluch'iykorqa. 

36Ukhu patiopi uj perqata kinsa sinruta ch'eqosqa rumikunawan ruwallarqataj, 
chay patanmantaj uj sinruta pino tablawan muyuykucherqa. 

37Tawa watataña Salomón kamachishajtin, Zif nisqa chay killapi, Tata Diospa 
Temploj ñawpaj kaj cimientonkunata churayta qallarerqanku. 

38Chunka ujniyoj watataña kamachishajtintaj, Bul nisqa pusaj kaj killapi, tukuy 
imanta ruwayta tukorqanku. Salomonqa qanchis watapi chay Templota 
ruwacherqa. 

1 Reyes 7 

Salomón wasinta ruwachin 

1Chantá Salomonqa kamachinan wasitañataj ruwachikorqa, chaytataj chunka 
kinsayoj watapi tukucherqa. 

2Jinallataj “Cedromanta Kamachina Wasi” nisqatapis ruwachillarqataj, chay 
wasitaj kay jina karqa: Sayt'unman tawa chunka phishqayoj metro karqa, 
anchonman iskay chunka iskayniyoj metro khuskanniyoj, sayayninmantaj 
chunka kinsayoj metro khuskanniyoj karqa. Tawa sinru pino kurkumanta 
sayantakuna patapi sayachisqa karqa, patanpitaj pino kurkukuna churasqa 
karqa. 

3Chaykunaqa tawa chunka phishqayoj karqanku, kinsaman rak'isqa, sapa 
t'aqapitaj chunka phishqayoj kurkukuna karqa, sayanta patapi churasqa. Chay 
kurkukuna patataj pino tablawan tablayasqa karqa. 

4Kinsa sinru ventanakuna karqa, sapa ujtaj chimpanpura karqanku. 

5Tukuy punkukuna tawa esquinayoj karqanku, kinsa sinru ventanataj sapa uj 
chimpanpura karqanku. 

6Chay wasej ñawpaqenpi uj corredorta sayantakunayojta ruwallarqataj. Chayqa 
sayt'unman karqa iskay chunka iskayniyoj metro khuskanniyoj, anchonmantaj 
chunka kinsayoj metro khuskanniyoj. Chaypa ñawpaqenpitaj waj corredorpis 
kallarqataj. 

7Ruwallarqataj “Justicia Ruwana Wasi” nisqata, chaypi kuraj kamachej justiciata 
ruwananpaj. Pino maderawantaj pampamantapacha patakama 
tablayaykucherqa. 

8Salomonpa tiyakunan waseqa wasa ladonpi patioyoj karqa, chaypis kikin 
ruwasqallataj karqa. Salomonqa faraonpa ususinpaj, mayqenchus warmin 
karqa, chaypajpis uj wasita ruwachipullarqataj chay kikin corredorta jinallataj. 

9Tukuy ruwachisqan wasikunaqa sumaj rumiwan ruwasqa karqa, medidanman 
jina k'utusqa karqa, ch'eqosqa, jawanpis ukhunpis. Tejsinmantapacha patakama 
sumaj ruwasqa karqa. 

10Chay wasej cimientonkunaqa sumaj jatuchaj rumimanta karqa. Wakinkunaqa 
tawa metro khuskanniyoj karqa, wakintaj kinsa metro khuskan kurajniyoj 
karqa. 

11Chay perqaj patanpipis ajina ch'eqosqa rumillawantaj ruwasqa karqa, 
medidaman jina k'utusqa, pino maderawan ima. 

12Jatun patioj perqantataj ch'eqosqa rumikunawan kinsa sinruta 
muyuykucherqa, patanmantaj pino kurkuta uj sinruta churaykorqa, 
imaynatachus Tata Diospa Templon ukhu patiopi ruwarqa, Temploj 
corredorninpipis, ajinallatataj ruwarqa. 

Salomonqa Tiro llajtamanta Jiranta mink'an 

(2 Cr 2.13-14; 3.15-17) 

13Chantá kuraj kamachej Salomonqa Tiromanta Jirán sutiyoj runata 
pusachimorqa. 

14Jiranqa Neftalí jatun ayllumanta uj warmisapaj churin karqa, tatantaj 
Tiromanta karqa. Payqa broncemanta tukuy imata ruwayta yacharqa. Jinallataj 
Jiranpis sumaj yachayniyoj, yuyayniyojtaj karqa, broncemanta tukuy 
imaymanata ruwananpaj. Paytaj kuraj kamachej Salomonpaman jamuspa, tukuy 
imata ruwarqa. 

15Bronceta unuyachiytawan, iskay sayantakunata ruwarqa. Chaykunaqa sapa uj 
sayayninman pusaj metroyoj karqa, rakhunmantaj phishqa metro khuskanniyoj 
karqa. 

16Ruwallarqataj broncemanta iskay pilluta jina, chay sayantakunaj patanman 
churanankupaj. Sapa pilloqa phatunman iskay metro uj cuarta kurajniyoj karqa. 

17Ruwallarqataj iskay simp'asqa mallata jina, chay sayantakunaj patankupi 
pilluta muyuykuchinanpaj, uj malla simp'asqa sapa uj pillupaj karqa. 

18Ruwallarqataj iskay sinru granadata chay mallaj simp'asqa muyuyninpi 
churaspa, chaykunawan sayantakunaj patapi pilluta k'achanchananpaj. 
Kikillantataj chay uj kaj sayantapajpis ruwarqa. 

19Chay sayantakunaj puntanpi pilloqa lirio t'ika jina karqa, sayayninmantaj 
iskay metroyoj karqa. 

20Iskaynin sayantakunaj patanpi phukuchu jina karqa, chaypi mallaj simp'asqa 
qayllanpi 200 granadakunata churarqa, sapa ujpi iskay sinrukama muyurisqa 
karqa. 

21Chay sayantakunatataj Jiranqa Diospa Templonman yaykuna punkuman 
churarqa. Paña ladopi kaj sayantata sayachispataj “Jaquín”, nispa suticharqa. 
Lloq'e ladopi kajta sayachispataj “Boaz”, nispa suticharqa. 

22Chay sayantakunaj umanman lirio t'ikaman rijch'akoj ruwasqata churarqa. 
Ajinata sayantakunata ruwayta tukorqa. 

Templopi kaj imakuna 

(2 Cr 4.1—5.1) 

23Jiranqa broncemanta unuyachispa, uj jatun yaku churanata ruwarqa, chaytaj 
muyu karqa. Uj kantunmanta ujnin kantunkama tawa metro khuskanniyoj 
karqa, sayayninmantaj iskay metro kurajniyoj karqa, tukuy muyuynintaj chunka 
kinsayoj metro khuskanniyoj karqa. 

24Chay jatun yaku churanaj simin urapitaj broncemanta lakayoteman 
rijch'asqata ruwarqa. Sapa khuskan metropi iskay sinrupi chunka karqa, 
chaykunataj jatun yaku churanawan khuska ujllapi jich'asqa karqa. 

25Chayqa chunka iskayniyoj broncemanta ruwasqa torokuna patapi churasqa 
karqa. Kinsaqa patanejta qhawasharqanku, kinsataj uranejta, kinsataj inti 
llojsimuynejta, kinsataj inti yaykuynejta. Ajinamanta torokunaj chakinku ukhu 
ladopi karqanku. 

26Yaku churanaqa phatunman uj t'ajlli karqa, kantuntaj lirioj t'ikanman 
rijch'akorqa. Chaymantaj 44.000 litro yaku yaykoj. 

27Chantá Jiranqa broncemanta chunka chukukunata ruwallarqataj, sapa ujtaj 
sayt'unman uj metro tawa cuartayoj karqa. Anchonman kikillantaj karqa, 
sayayninmantaj uj metro iskay cuartayoj karqa. 

28Chay chukukunaqa kay jina ruwasqa karqanku: Chawpinpi tablayoj jina, 
marcoyoj jina k'achanchasqa karqa. 

29Marcokunapi t'illmisqa karqa, wakenqa leonkunaman rijch'akoj, wakintaj 
torokunaman, wakinrí angelkunaman. Chay marcokunaj uranpi, patanejpiwan, 

jinallataj leonkunaj, torokunaj uranpi patanejpiwan pillu jina warawakuna 
churasqa karqa. 

30Sapa chukoqa broncemanta tawa ruedayoj karqa, imapichus muyunankupis 
broncellamantataj karqa. Chay yaku churanaj tawantin sapa esquina urapi 
broncemanta jap'inayoj karqa, chaykunataj t'ikanchasqa karqanku, chaymanta 
jap'ispa apaykachanankupaj. 

31Yaku churanaj simenqa jap'inamanta pataman khuskan metro jinalla karqa. 
Simintaj muyu karqa. P'ukunmanta pataman kinsa cuarta kurajniyoj karqa. 
Kallarqataj siminpi warawakuna ruwasqa, chaykunataj tawa esquinayoj 
karqanku, mana muyuchu. 

32Tawantin ruedaqa marcokunaj uranpi karqa, imapichus muyunantaj kikin 
chukullamantataj llojsimorqa. Sapa uj ruedajta sayayninman kinsa cuarta 
t'ajlliyoj jina karqa. 

33Ruedakunaqa carreta ruedaman rijch'akorqa, muyunan, radion, aron, rueda 
jap'inanpis, tukuyninku broncellamantapuni ruwasqa karqanku. 

34Tawantin esquinapi jap'inapaj ninrinpis chukuwan ujlla karqanku. 

35Chukoj patanpi p'alta muyu karqa. Chayqa phatunman cuarta kurajniyoj 
karqa. Chay chukoj patanpi marcoqa tablerowan ima chay chukuwan ujlla 
karqa. 

36Jiranqa chay marcokunapi, tablerokunapi ima, lijrayojkuna querubinkunata 
t'illmerqa, leonkunata, palmerakunatawan, campo kasqanman jina, chaykunaj 
muyuyninpitaj waj k'achanchanatawan churarqa. 

37Ajinata chay chunka chukukunataqa broncemanta unuyachispa, uj rijch'ajllata 
chhikachajkamata ruwarqa. 

38Broncemanta chunka yaku churanata ruwallarqataj. Sapa uj yaku churana uj 
metro tawa cuartayoj jina karqa, chaymantaj yakoqa 880 litro junt'aj, sapa ujtaj 
chunka chuku pataman ujtakama churasqa karqa. 

39Temploj paña ladonman phishqa chukuta churarqa, phishqa chukutataj 
lloq'enejman. Jatun yaku churanatataj Temploj pañanejman churarqa, uraynej 
inti llojsimuynejman. 

40Jinallataj Jiranqa mankakunata, lampakunata, yurukunatawan ruwarqa. 
Ajinata Salomonpa nisqanman jina, Tata Diospa Templonpaj tukuy imata 
ruwayta tukorqa: 

41Iskay sayantakunata, umanpaj muyu pillukunata, k'achanchanapaj iskaynin 
simp'asqa mallatawan, pillukunata qhataykunapaj. 

42Ruwallarqataj iskaynin simp'asqa mallakunapaj 400 granadakunata, iskay 
sinruta sapa simp'asqa mallapaj, chaykunawan sayantakunaj umanta 
k'achanchananpaj. 

43Ruwallarqataj chunkantin chukukunata, chunka yaku churanatawan. 

44Jinallataj ruwarqa jatun yaku churanata, uranpi kasharqa, chay chunka 
iskayniyoj torokunatawan. 

45Ruwallarqataj mankakunata, lampakunata, yurukunatawan. Jiranqa kuraj 
kamachej Salomón kamachisqanrayku chay tukuy imata broncemanta Tata 
Diospa Templonpaj ruwarqa. 

46Chay tukuyta kuraj kamachejqa Jordán pampanejpi unuyachispa ruwacherqa, 
Sucotwan, Saretanwan tinkuypi, chaypi sumaj llink'i jallp'a kasqanrayku. 

47Salomonqa broncemanta ruwachisqan manchay ashkhapuni kasqanrayku 
mana pesacherqachu. 

48Chantá Salomonqa tukuy imata ruwachillarqataj Tata Diospa Templonpaj: 
Qorimanta uj altarta, qorimanta uj mesatawan chayman churanankupaj Tata 
Diospaj t'aqasqa t'antakunata. 

49Payqa qorimanta chunka candelerokunatapis ruwachillarqataj, phishqata 
paña ladoman, phishqatataj lloq'e ladoman churanankupaj Diosllapaj T'aqasqa 
Cheqaj ñawpaqenpi. Qorimanta ruwachillarqataj t'ikakunatawan, 
lamparakunatawan, tenazakunatawan. 

50Ajinallatataj ruwacherqa yurukunata, pábilo k'utunata, vasokunata, juch'uy 
wisllakunata, incienso q'oshñichinata ima. Chay tukuynin qorimanta ruwasqa 
karqanku. Diosllapaj T'aqasqa Cheqaj punkoj jap'ichinanpis qorillamantataj 
karqa, jinallataj Temploj punkunpa jap'ichinanpis. 

51Ajinata kuraj kamachej Salomonqa Tata Diospa Templonpaj tukuy ruwanata 
tukucherqa. Chaymantataj Salomonqa Tata Diospa Templonman apamorqa, 
imatachus tatan David qolqe metalmanta, qorimantawan ruwachispa Tata 
Diospaj t'aqasqa, chay tukuyta. Chaykunataqa Tata Diospa Templonpi 
valorniyoj imakunata waqaychana wasiman churarqa. 

1 Reyes 8 

Salomonqa Diospa arcanta Temploman apan 

(2 Cr 5.2-14) 

1Chantá Salomonqa tukuynin Israelmanta kurajkunata, jatun ayllukunamanta 
kurajkunata, wasi ayllumanta kurajkunatawan ima Jerusalenpi tantacherqa, 
Davidpa llajtan Sionmanta Tata Diospa arcanta apamunankupaj. 

2Tukuynin Israelmanta runakunataj qanchis kaj killa, Etanim sutiyoj killapi, 
kuraj kamachej Salomonwan tantakorqanku. Chaypachataj may jatun raymita 
ruwarqanku. 

3Israelmanta tukuynin kurajkuna chayamojtinku, sacerdotekunaqa Diospa 
arcanta oqharerqanku, lijrariykukuspataj aparqanku. 

4Dioswan Tinkukuna Toldotapis apallarqankutaj, chaypi imakunachus karqa, 
chaykunata ima. Apajkunaqa sacerdotekuna, levitakunawan karqanku. 

5Kuraj kamachej Salomón, tukuynin Israelmanta runakunapiwan Diospa 
arcanpa ñawpaqenpi tantasqa kasharqanku. Paykuna ovejakunata, 
torokunatawan ñak'aspataj, Diosman jaywasharqanku. Jaywanapaj chay chhika 
kasqanraykutaj mana yupana atikorqachu. 

6Sacerdotekunataj Tata Diospa arcanta Templo ukhuman apaykorqanku, 
churarqankutaj Diosllapaj T'aqasqa Cheqaman, querubinkunaj lijranku uraman. 

7Chay querubinkunaj lijrankoqa chay arca patapi aysarparisqa kasharqanku. 
Ajinamanta lijrankunawan arcata, k'aspinkunatawan pakaykorqanku. 

8Wantuna k'aspinkunaqa jatun kasqankurayku, Diospaj T'aqasqa 
Cheqamantapacha rikukorqa, mayqenchus Diosllapaj T'aqasqa Cheqaj 
ñawpaqenpi karqa, chaymanta. Chaywanpis aswan jawamantaqa mana 
rikukorqañachu. Chaypi kunankama chay wantuna k'aspikunaqa kakushan. 

9Arcapeqa iskay p'alta rumikunalla kasharqa, Horebpi Moisespa churasqan. 
Chayqa Egiptomanta llojsimushajtinku israelitakunawan Diospaj trato 
ruwasqan karqa. 

10Diospaj T'aqasqa Cheqamanta sacerdotekuna llojsimojtinkukama, Tata 
Diospa Templonman phuyu junt'aykorqa. 

11Sacerdotekunataj manaña chaypi yupaychanankupaj qhepakuyta 
aterqankuchu phuyu kasqanrayku, imaraykuchus Tata Diospa llimphu kayninpa 
lliphipiynin Temploman junt'aykorqa. 

Salomonqa Templota Diosman jaywapun 

(2 Cr 6.1—7.10) 

12Chantá Salomón nerqa: Qan, Tata Dios, nerqanki laqhayaypi tiyakusqaykita. 

13Noqataj sumaj Templota ruwapuyki, wiñaypaj chaypi tiyakunaykipaj, nispa. 

14Chantá kuraj kamachejqa tukuynin israelitakuna sayasharqanku, 
chaykunaman kutirikuspa, paykunata samincharqa. 

15Paytaj nerqa: Jatunchasqa kachun Israelpa Tata Diosnin, pichus tatay 
Davidman parlasqanta kunan junt'an kay jina nisqanta: 

16Israel aylluyta Egiptomanta orqhomorqani, chay p'unchaymantapacha 
tukuynin Israel ayllukunamanta ni mayqen llajtata ajllakorqanichu chaypi 
tiyakunaypaj templota ruwapunawankupaj. Chaywanpis Davidta Israel aylluyta 
kamachinanpaj ajllakorqani, nispa. 

17Tatay Davidtaj Israelpa Tata Diosninta yupaychanapaj, uj templota ruwayta 
sonqonpi yuyarqa. 

18Chantá Tata Diosqa tatay Davidta nerqa: Noqapaj templota ruwapuyta 
yuyaspaqa, allinta ruwanki. 

19Chaywanpis mana qanchu ruwanki, manachayqa churiyki noqapaj templotaqa 
ruwapuwanqa, nispa. 

20Tata Diosqa kunan nisqanta junt'an, imaraykuchus noqa tatay Davidpa 
cuentanpi Israelpa kamachinan tiyanapi kashani, Tata Diospa nisqanman jina. 
Jinataj uj templota Israelpa Tata Diosninpaj ruwapuni. 

21Chaypitaj Tata Diospa arcanpaj uj cheqata wakichini, Egiptomanta 
llojsimushajtinku Diosqa ñawpa tatanchejkunawan trato ruwasqan, chay 
arcapaj. 

22Chantá tukuynin israelitakuna rikushajtinku, Salomonqa Tata Diospa 
altarninpa ñawpaqenpi sayarikorqa, makinta janaj pachaman oqharispataj, 
nerqa: 

23Israelpa Tata Diosnin, mana qan jina Diosqa janaj pachapi kanchu, nitaj kay 
pachapipis. Qanqa tratoykita junt'anki, khuyakuyniykitapis kamachiykunaman 
rikuchinki, qanta tukuy sonqo kasuspa purejkunaman. 

24Kamachiyki tatay Davidman nisqaykita junt'arqanki, nisqaykiman jina kunan 
ruwaspa. 

25Israelpa Tata Diosnin, junt'allaytaj kay imatachus tatay Davidman nisqaykita: 
Noqaj ñawpaqeypi kallanqapuni mirayniykimanta uj runa Israelpa kamachinan 
tiyanapi tiyaykojqa. Ajina kanqa sichus churiykikuna kamachisqayta 
junt'anqanku, allintataj kawsanqanku chayqa, imaynatachus qanpis noqaj 
ñawpaqeypi purerqanki, ajinata, nispa. 

26Kunantaj, Israelpa Diosnin, kamachiyki tatay Davidman chay nisqaykita 
junt'ay ari. 

27Chaywanpis cheqapunichu Diosqa kay pachapi tiyakunman? Janaj, aswan 
patapi janaj pachakunapis mana wakisuyta atishajtin, imaynatataj kay wasita 
ruwapususqaypi tiyakuyta atiwajri? 

28Chay tukuywanpis, qanqa mañakusqaytaqa uyarillawaypuni ari. Tata Diosníy, 
noqa kamachiyki qhaparikususpa mañakususqaytapis uyariway ari. 

29Tuta p'unchay kay wasita qhawarillaypuni, imaraykuchus qanqa nerqanki: 
Noqa chaypi kasaj, nispa. Kaypi mañakususqayta uyariway ari. 

30Kay Templo qhawarisqa, noqa kamachiykej mañakusqayta, Israel aylluykej 
mañakusqantapis uyariy ari. Janaj pachapi tiyakunki, chaymantapacha 
uyariwayku, juchaykutataj pampachay. 

31Pillapis runa masinpa contranpi juchallikojtin, sichus tiluchinkuman kay 
Temploj altarninpa ñawpaqenpi chayqa, 

32qanqa janaj pachamantapacha uyarimuspa, kamachiykipaj justiciata ruwanki. 
Juchayojtaqa juchanman jina jasut'inki, juchanpis payllamantaj urmanqa. Mana 
juchayojmantajrí allin ruwasqanman jina qopunki. 

33Ichapis aylluyki awqankukunawan atipachikunkuman contraykipi 
juchallikusqankurayku. Chantá qanman kutirikuspa, sutiykita jatunchaspa 
oqharinkuman, kay wasipitaj tukuy sonqo mañakusunkuman. 

34Jina chayqa, qan janaj pachamanta uyarimuspa, Israel aylluykej juchankuta 
pampachanki, ñawpa tatankuman jallp'a qosqaykimantaj paykunata 
kutichimpunki. 

35Qanpa contraykipi juchallikusqankurayku, ichapis mana paramunmanchu. 
Sichus Templo qhawarisqa mañakusunkuman qan llakichisqaykirayku, 
juchankumanta kutirikuspataj, chantá sutiykita yupaychaspa 
mañakusunkuman chayqa, 

36janaj pachamanta uyarimuspa, kamachiykikunaj juchankuta pampachay. 
Chantá paykunata yachachiy allinta purinankuta. Paratapis parachimuy, 
aylluykiman chayaqenkupaj qorqanki, chay jallp'aman. 

37Ichapis kay jallp'api yarqhay, onqoy kanman, chajrapi phinki phinki, t'una 
khuru, piki pikipis kanman. Chayrí ichapis awqanku llajtankukunata 
muyuykuspa sayaykunkuman, jinataj ima llakiypis, onqoypis rikhurinman. 

38Sichus mayqen israelitallapis, chayrí tukuynin Israel aylluyki 
mañakusunkuman, sapa uj sonqonpi phutisqa kasqanman jina, makinkutataj 
kay Templo cheqanejman oqharinkuman chayqa, 

39qan janaj pachamanta uyariy, maypichus tiyakunki, chaymantapacha. Chantá 
juchankuta pampachay sapa ujninkuman ruwasqankuman jina qospa, 
imaraykuchus qanllamin tukuy runaj sonqonkuta, tukuy yuyasqankutapis 
rejsinki. 

40Ajinamanta qanllata jatunchasonqanku, ima jallp'atachus ñawpa 
tataykukunaman qorqanki, chaypi kawsanankukama. 

41Ajinallatataj ichapis waj llajtayoj mana israelita runapis sutiykimanta 
uyarispa, karu suyumanta jamunman, 

42imaraykuchus uyarenqanku sutiyki, atiyniykipis manchay jatun kasqanta. 
Sichus kay Temploykiman mañakusoj jamusunkuman chayqa, 

43qanqa janaj pachamanta uyarimuy, maypichus tiyakunki, chaymantapacha, 
ruwaytaj karu llajtayojpa mañakususqanta. Chay jinamanta tukuy suyu 
rejsisonqanku, sutiykitataj manchachikonqanku Israel aylluyki jina. Ajinamanta 
yachanqanku kay ruwapususqay Templopi sutiyki may oqharisqa kasqanta. 

44Ichapis aylluyki maqanakuman llojsinkuman awqankunaj contranpi, 
mayllamanpis kachawaj, chaypi. Sichus qanmanta mañakusunkuman kay 
ajllakusqayki llajta qhawarisqa, jinataj ruwapususqay Templo qhawarisqa 
chayqa, 

45qanqa janaj pachamantapacha may llakiywan mañakusqankuta uyarispa, 
paykunata khuyarikuy, yanaparillaytaj. 

46Mana kanchu uj runallapis mana juchallejqa. Chayrayku ichapis contraykipi 
juchallikunkuman, qantaj paykunaj contranpi phiñakuspa, karuman chayrí 
qayllamanpis awqankoj makinman jaywaykuwaj, presota waj suyuman 
apanankupaj. 

47Paykunataj maypichus preso kashaspa, yuyayninkuman churakunkuman, 
chantá qanman kutirikamuspa, chaypitaj mañakuspa nisunkuman: Noqayku 
juchalliyku, mana allin kajta ruwaspa. Juchayojpuni kayku, nispa. 

48Paykuna tukuy sonqonkuwan, tukuy almankuwan qanman 
kutirikamusunkuman, maymanchus awqanku presota aparqa, chaypi. Sichus 
qanmanta mañakamusunkuman, ñawpa tatankunaman qorqanki, kay 
jallp'aman qhawarisqa, ajllakorqanki kay llajtaman, sutiykipi noqa 
ruwaporqayki kay Templo cheqanejman qhawarisqa chayqa, 

49qanqa janaj pachamanta uyarimuy chay mañakusqankuta, maypichus 
tiyakunki, chaymantapacha, jinataj paykunamanta kutisqa kay. 

50Chantá qanpa contraykita aylluyki juchallikusqanta, tukuy imaymana 
pantasqankuta ima pampachay. Jinataj, pikunachus presota apajkunaj 
sonqonkuman churay aylluykita khuyarinankupaj. 

51Chayta ruwanki, imaraykuchus paykunaqa aylluyki kanku, chayaqeykitaj. 
Paykunataqa Egiptomanta, fierro unuyachina hornomanta jina orqhomorqanki. 

52Uyarillaway noqaj mañakusqayta, jinallataj Israel aylluykej 
mañakusqankutapis. Uyarillawayku qhaparispa qanmanta mañakusqaykutapis. 

53Qanqa tukuy suyu ukhumanta, chayaqeyki kananpaj Israel aylluykita 
ajllakorqanki. Ajinata kamachiyki Moisesnejta ñawpa tataykunata Egiptomanta 
orqhomuspa nerqanki, nispa. Ajinata kuraj kamachej Salomonqa Dioswan 
parlarqa. 

54Salomonqa altarpa ñawpaqenpi Tata Diosman mañakuyta tukuspa, janaj 
pachaman makinta oqharisqa qonqorikusqanmanta sayarikorqa. 

55Chantá tukuynin tantasqa israelitakunata jatunmanta parlaspa, paykunata 
samincharqa: 

56Tata Diosqa yupaychasqa kachun Moisesnejta nisqanman jina allin kawsayta 
Israel ayllunman qosqanmanta. Imatachus nisqanmanta mana ujpis mana 
junt'asqanqa kanchu. 

57Tata Diosninchejqa noqanchejwanpuni kachun, imaynatachus ñawpa 
tatanchejkunawan karqa, ajinata. Payqa manapuni saqerpariwasunchu nitaj 
qhesachawasunchu. 

58Tata Diosqa kasukoj sonqoyoj kananchejta ruwachun, munayninta 
ruwananchejpaj, kamachisqanta chantá nisqanta ima kasunanchejpaj, ñawpa 
tatanchejkunaman kamacherqa, chaykunata. 

59Kunan kay mañakusqayta Tata Diosqa tuta p'unchay ama qonqachunchu, noqa 
kamachintapis, Israel aylluntapis qhawarinawanchejpaj, pisichikusqanchejman 
jina yanapanawanchejpaj. 

60Ajinamanta kay pachapi tukuy suyu yachanqanku Tata Dioslla cheqa kaj Dios 
kasqanta, manataj waj kasqanta. 

61Tata Diosninchejwan sonqoykichej cheqanpuni kachun, nisqanpi purispa, 
kunan jina tukuy kamachisqanta kasuspa, nispa. 

62Chantá kuraj kamachejqa, tukuynin israelitakunapiwan uywa ñak'asqakunata 
Tata Diosman jaywarqanku. 

63Salomontaj Tata Diosman allinyakuy jaywanakunatapis qollarqataj, 22.000 
torokunata, 120.000 ovejakunatawan. Ajinata kuraj kamachejqa, tukuy 
israelitakunapiwan Templota Tata Diosman jaywaporqanku. 

64Chaypacha kuraj kamachejqa Tata Diospa Templonpa ñawpaqenpi kasharqa, 
chay patiota Tata Diospaj t'aqarqa, imaraykuchus chaypi uywa ñak'asqata 
q'olachispa jaywarqa, ch'aki mikhuy jaywanakunatawan, allinyakuy jaywana 
wirakunatawan. Chay q'olachinakunawan, ch'aki mikhuy jaywanakunawan, 
allinyakuy jaywanakunawan ima may chhika kasqanrayku Diospa ñawpaqenpi 
broncemanta chay altarqa mana tukuyninpaj wakerqachu. 

65Chaypacha Salomonqa tukuynin israelitakunawan khuska jatun raymita 
ruwarqanku. Ashkhapuni tantakamorqanku, Jamat chaymantapacha Egipto 
mayu chaynejkama. Chay raymita Tata Diospa ñawpaqenpi qanchis p'unchayta 
ruwarqanku, chantá uj qanchis p'unchaytawanraj ruwallarqankutaj. 
Tukuyninpi chunka tawayoj p'unchayta ruwarqanku. 

66Q'ayantintaj kuraj kamachejqa tukuy runata kacharpayaporqa. Paykunataj 
kuraj kamachejta saminchaspa, manchay kusisqa, sonqo junt'asqataj 
wasinkuman riporqanku, Tata Diosqa kamachin Davidta, Israel aylluntawan 
saminchasqanmanta. 

1 Reyes 9 

Diosqa Salomonwan tratota ruwan 

(2 Cr 7.11-22) 

1Salomonqa Tata Diospa Templonta, kamachinan wasitapis, chantá tukuy 
imatachus munarqa, chaykunata ruwayta tukucharqa. 

2Jinapi Tata Diosqa Salomonman uj kutitawan rikhurerqa, imaynatachus 
ñawpajpi Gabaonpi rikhurerqa, ajinallatataj. 

3Tata Diostaj payta nerqa: May jinata mañakuwasqaykita uyariykiña. 
Ruwapuwasqayki Templotapis noqapaj t'aqakuniña, chaypi suteyqa wiñaypaj 
yupaychasqa kananpaj. Kay Templota waqaychasajpuni, manataj qonqasajchu. 

4Kunantaj qan tatayki David jina cheqan sonqowan puriy, mana k'amina, tukuy 
ima nisqaytataj junt'ay, kamachisqayta, nisqaytawan kasuspa. 

5Ajinatachus ruwanki chayqa, Israel suyuta kuraj kamachejqa mirayniykimanta 
wiñaypaj kallanqapuni. Imaynatachus tatayki Davidman nerqani: 
Mirayniykimanta Israel suyuta kuraj kamachejqa kallanqapuni nispa, chayman 
jina kanqa. 

6Chaywanpis sichus qankuna, wawaykichejkunapis noqamanta 
karunchakuwajchej, mana kasuspa kamachisqayta, yachachisqayta ima, 
sitajchus waj dioskunata qonqorikuspa yupaychankichej, chayqa, 

7noqaqa kay jallp'ata qorqaykichej, chaymanta qharqosqaykichej. Kay Templota 
noqapaj t'aqakusqaytapis qhesachallasajtaj. Israel suyutaj, tukuy suyoj 
asipayasqan kanqa. 

8Kay Templota raqayllamanña tukusqata rikuspa, chayninta tukuy rejkuna 
t'ukuspa, asikonqanku: Imajtintaj Tata Diosqa kay Templota, Israel suyutapis 
kay jinata ruwanri? nispa. 

9Chantá kutichenqanku: Paykunaqa, pichus ñawpa tatankukunata Egiptomanta 
orqhomorqa, chay Tata Diosninkuta saqerparerqanku. Waj dioskunaman 
makinkuta oqharerqanku, qonqorikuspataj, paykunata yupaycharqanku. 
Chaymantamá Tata Diosqa paykunaman kay tukuy sajra imakunata apachimun, 
nispa. 

Salomonpa waj imakunata ruwasqan 

(2 Cr 8.1-18) 

10Salomonqa iskay chunka watapi Tata Diospa Templonta, paypa wasintawan 
ima tukucherqa. 

11Chaykunapaj Tiromanta kuraj kamachej Jiranqa pinomanta, cedromantawan 
kurkukunata apachimusqa. Qoritapis mashkhatachus munasqanta Salomonman 
qosqa. Chaymantataj kuraj kamachej Salomonqa Jiranman iskay chunka 
llajtakunata Galilea chaynejpi qorqa. 

12Tiromanta kuraj kamachej Jiranqa chay llajtakunata qhawaj rerqa, manataj 
payman allinchu rijch'arqa. 

13Chantá Salomonta nerqa: Wawqéy, imapaj kay jina mana allin llajtakunata 
noqaman qowankiri? nispa. Suticharqataj “Cabul cheqa”, nispa. Chay 
sutiwanpuni kunankama qhepakunku. 

14Jirantaj kuraj kamachejman apachimusqa 3.960 kilo qorita. 

15Kuraj kamachej Salomonqa runakunata mit'api ruwacherqa Tata Diospa 
Templonta, paypa wasintawan, Jerusalenpa perqantawan ruwanankupaj. 
Chantá Jazorta, Meguidota, Guézer llajtakunatapis sayachillarqataj. 

16Egipto suyumanta kuraj kamachejqa Guézer llajtata maqanakupi jap'ispa, 
ninawan kanaykusqa, chay llajtapi cananeo tiyakojkunatataj wañurachisqa. 
Aswan qhepamantaj chay llajtata chayaqeta jina ususinman qoporqa, pichus 
Salomonpa warmin karqa, chayman. 

17Chayrayku Salomonqa Guézer llajtata, ura kaj Bet Jorón llajtatawan 
watejmanta oqharicherqa. 

18Jinallataj Judá suyupi ch'innejpi Baalat llajtata, Tadmor llajtatawan 
oqharichillarqataj. 

19Ajinallatataj maypichá Salomón chajra poqoyta waqaychachej, chay 
llajtakunata jallch'acherqa. Chantá carretakunata waqaychana llajtakunata, 
caballo uywana llajtakunatawan watejmanta oqharicherqa. Imakunatachá 
Salomón ruwayta munarqa, chay tukuyninta Jerusalenpi, Libanopi, 
maykunapichá kamacherqa, chay tukuyninpi ruwacherqa. 

20Chay llajtakunamanta qhepakojkuna karqankuraj amorreokuna, jeteokuna, 
ferezeokuna, heveokuna, jebuseokuna ima. Paykunaqa mana israelitakunachu 
karqanku. 

21Chaykunaj mirayninkumanta chay jallp'api qhepakojkuna, 
mayqenkunatachus israelitakunaqa mana tukuchiyta atisqankuchu, chay 
tukuyninkuta Salomón sinch'i ruwanaman churarqa, kunankamataj ajinallapuni 
kashan. 

22Israelitakunaj mirayninkumantarí Salomonqa mana mayqenninkutapis wata 
runamanta churarqachu. Paykuna karqanku soldadokuna, kurajkuna, 



731 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

soldadokunata kamachejkuna, carretakunata apaykachajkuna, caballopi purej 
soldadokuna ima. 

23Salomonqa ruwajkunata kamachinankupaj 550 churarqa. Chaykunaqa tukuy 
ima ruwanapi llank'ajkunata qhawaj kanku. 

24Faraonpa ususenqa Davidpa llajtan nisqamanta astakamporqa Salomonpa 
ruwachipusqan wasinman. Chantá Salomonqa llajtaj inti llojsimuynej wayq'ota 
jallp'awan junt'acherqa. 

25Tata Diospa Templon tukukusqanmanta Salomonqa watapi kinsa kutita Tata 
Diosman jaywaj, allinyakuy jaywana ñak'asqa uywakunata. Jinataj 
q'olachinatawan jaywaj Tata Diospaj altarta ruwasqan patapi. Chay patallapitaj 
inciensota q'oshñichej Tata Diospa ñawpaqenpi. 

26Salomonqa Ezión Gueberpi Puka Mama Qocha nisqa kantupi jatuchaj 
barcokunatapis ruwachillarqataj, Elat nisqa, chaypi. Chayqa Edom jap'iypi 
kashan. 

27Tiromanta kuraj kamachej Jirantaj chay jatuchaj barcokunapi wakin 
kamachinkunata kacharqa, qochata sumajta rejsejkunata, Salomonpa 
kamachinkunatawan khuska. 

28Paykunataj Ofirman chayaspa, 14.000 kilo qorita kuraj kamachej Salomonman 
apamorqanku. 

1 Reyes 10 

Sabamanta qoyaqa Salomonta watukun 

(2 Cr 9.1-12) 

1Salomonqa manchay uyarisqa karqa Tata Dios yachayta qosqanrayku. Chayta 
uyarispa, Sabá suyumanta qoyaqa mana kutichiy atina tapuykunawan jamorqa. 

2Payqa Jerusalenman ashkha runanwan chayamorqa. Camellokunapi 
chajnaykuspa, sumaj q'apashaj jawinata apamorqa, ashkha qorita, valorniyoj 
k'acha rumikunatawan. Salomonman chayamuspataj, qoyaqa imatachus 
sonqonpi yuyarqa, chay tukuyta taporqa. 

3Chantá Salomonqa tukuy tapusqanman kuticherqa, manataj imapis mana 
kutichiyta atisqan karqachu. 

4Chantá Sabá suyumanta qoyaqa Salomonpa tukuy yachayninta rikuspa, 
jinallataj wasita ruwachisqantapis rikuspa, t'ukorqa. 

5Rikullarqataj Salomonpa wasinpi sumaj mikhuykunata, yanapajninkunaj 
wasinkukunatawan, kamachinkunaj p'achankutawan, vino jaywajkunatawan, 

Tata Diospa Templonpi uywa ñak'asqa q'olachiykunatawan ima. Chayta 
rikuspataj, t'ukushaj qhepakorqa. 

6Kuraj kamachejmantaj nerqa: Llajtaypi kashaspa, uyarerqani 
ruwasqaykimanta, yachayniykimantawan. Cheqapuni kasqa chay uyarisqayqa. 

7Manataj noqaqa creerqanichu, noqa kikiy jamuspa ñawiywan rikunaykama. 
Chaywanpis mana khuskallantapis niwasqankuchu. Yachayniykeqa, 
kapuyniykipis uyarisqaymanta aswanraj kasqa. 

8Yachayniykimanta sapa p'unchay uyarispa, warmiykikuna, runaykikuna, 
kamachiykikunapis ima manchay kusisqachá kashanku. 

9Tata Diosniyki yupaychasqa kachun, pichus qanwan kusisqa kaspa Israel 
suyuta kamachinaykipaj churasunki, chay. Israel suyuta wiñaypaj 
munakusqanrayku payqa kuraj kamachej kanaykipaj, cheqa kajtataj 
ruwanaykipaj churasunki, nispa. 

10Chantá payqa kuraj kamachej Salomonman 3.960 kilo qorita, ashkha sumaj 
q'apashaj jawinata, ashkha valorniyoj rumikunatawan qorqa. Mana jayk'ajpis 
chay chhika sumaj q'apashaj jawinata Israel suyuman apamojchu kanku, kuraj 
kamachej Salomonman Sabamanta qoya qosqan jinataqa. 

11Tiromanta kuraj kamachej Jiranpa jatuchaj barconkunapis Salomonpaj 
apamullarqataj Ofirmanta qorita, sandalomanta ashkha k'aspita, valorniyoj 
rumikunatawan. 

12Chay sándalo k'aspimantataj Salomonqa Tata Diospa Templonpaj 
wicharinakunapi jap'ikunapaj ruwacherqa, jinallataj kamachej wasinpajpis. 
Takejkunapajpis chay kurkumanta arpakunata, waj tocanakunawan ima 
ruwachillarqataj. Manataj jayk'ajpis chay chhika sándalo k'aspitaqa apamojchu 
kanku, nitaj ujtawanpis kunankama rikukunñachu. 

13Salomontaj Sabá suyumanta qoyaman tukuy mañasqanta qorqa. Salomonpa 
qosqanqa wajllaraj karqa. Chantá Sabá suyumanta qoyaqa tukuynin 
kamachinkunawan ima llajtanman kutiporqa. 

Salomonpa yachaynin, qhapajyasqantaj 

(2 Cr 9.13-24) 

14Salomonpa sapa wata qori jap'isqanqa 22.000 kilo karqa. 

15Wajllaraj karqa ranqherokuna, Arabiamanta tukuynin kuraj kamachejkuna, 
Israel suyumanta kurajkunapiwan impuestota qoripi pagasqanku. 

16Kuraj kamachej Salomonqa qorimanta 200 escudokunata ruwacherqa, sapa 
escudomantaj sojta kilo qori yaykorqa. 

17Ruwachillarqataj 300 juch'uychaj escudokunatawan, sapa escudomantaj 
yaykorqa uj kilo khuskanniyoj qori. Chantá Cedromanta Kamachina wasi 
nisqaman chay escudokunata churacherqa. 

18Jinallataj marfilmanta uj jatun kamachina tiyanata ruwacherqa, chaytataj 
qoriwan lluch'iykucherqa. 

19Chay tiyanaqa sojta patillayoj karqa, wasa atikunantaj muyulla karqa, puraj 
ladonpitaj maki atikunayoj. Chaykunaj qayllanpi iskay leonkuna churasqa 
karqa. 

20Chunka iskayniyoj leonkuna sapa ladopi sojtakama kallarqataj. Mana ni 
mayqen suyupipis chayman rijch'akoj kasqachu. 

21Kuraj kamachej Salomonpa tukuynin ujyananqa qorimanta karqa. Ajinallataj 
Cedromanta Kamachina wasi nisqapi chuwankunapis qorillamantataj karqa. 
Manataj qolqe metalmanta imapis karqachu. Salomonpa tiemponpi qolqe 
metalqa pisipaj qhawasqa karqa. 

22Salomonpa jatuchaj barconkunaqa Jiranpa barconkunawan khuska, sapa 
kinsa watamanta uj kutita Tarsismanta chayamoj kanku, kay imakunata 
apamuspa: Qorita, qolqe metalta, marfilta, k'usillukunata, pavo realkunatawan 
ima. 

23Ajinata kuraj kamachej Salomonqa kay pachapi tukuynin kuraj 
kamachejkunata yachaypi, qhapaj kaypipis atiparqa. 

24Tukuy runataj Salomonta rejsiyta munaj kanku, chay sumaj yachayta Dios 
payman qosqanta uyarinankupaj. 

25Tukuytaj kay imakunata payman apamoj kanku: Qolqe metalta, qorita, 
p'achata, armata, sumaj q'apashaj jawinata, caballota, mulata ima. 

Salomonqa caballokunata, carretakunatawan ranqheyan 

(2 Cr 1.14-17; 9.25-28) 

26Salomonqa tantaykullarqataj carretakunata, caballopi purejkunatawan. 
Paypata tiyaporqa 1.400 carretakuna, 12.000 caballopi purej soldadokuna ima. 
Chaykunata churarqa carretakunata waqaychana llajtaman, wakintaj 
Jerusalenpi kuraj kamachejwan qhepakunankupaj. 

27Kuraj kamachejtaj Jerusalenpi qolqe metalta rumita jinapuni tantaykorqa, 
pino kurkutapis k'ita higota jinapuni. 

28Salomonpajqa Egiptomanta caballokunata apamoj kanku, imaraykuchus kuraj 
kamachej rantejninkukunaqa Ciliciakama rantej rej kanku. 

29Egiptomanta apamusqa carretaqa 600 qolqe valej, caballokunataj sapa uj 150 
qolqe valej. Salomonpa ranqheronkunamanta tukuy jeteokunaj kuraj 
kamachejninku, Siriamanta kajkunapis chay imakunata rantikoj kanku. 

1 Reyes 11 

Salomón lantikunata yupaychan 

1Kuraj kamachej Salomonqa faraonpa ususin warmin kashajtinpis, waj llajtayoj 
ashkha warmikunawan casarakorqa: Amonitakunamanta, moabitakunamanta, 
edomitakunamanta, sidoniokunamanta, jititakunamanta kajkunawan ima. 

2Chay runakunamanta Tata Diosqa israelitakunaman nisqa: Ama 
paykunawanqa casarakunkichejchu, nitaj paykunapis qankunawan 
casarachunkuchu, imaraykuchus paykuna diosninkukunaman sonqoykichejta 
aysasonqachej, nispa. Chaywanpis Salomonqa chay waj llajtayoj 
warmikunawan casaraykorqa paykunata munakusqanrayku. 

3Tukuyninpi warminkunaqa 700 karqanku, waj warminkunataj 300. Chay 
warminkunataj paypa sonqonta Tata Diosmanta karunchacherqanku. 

4Salomón machu runaña kashajtin, warminkunaqa waj dioskunaman sonqonta 
kutiricherqanku. Ajinamanta payqa mana tatan David jinachu tukuy sonqowan 
Tata Diosta qhatikorqa. 

5Salomonqa sidoniokunaj diosninku Astoretta, amonitakunaj chay millay 
lantinku Milcontawan yupaycharqa. 

6Ajinamanta Salomonqa sajratapuni ruwarqa Tata Diospa ñawpaqenpi, manataj 
tatan David jinachu tukuy sonqowan Tata Diosta qhatikorqa. 

7Chantá Salomonqa Moabpa millay lantin Quemospaj uj altarta Jerusalenpa 
chimpan orqopi ruwacherqa. Amonitakunaj chay millay lantinku Molocpajpis 
altarta ruwachillarqataj. 

8Ajinallatataj chay tukuy waj llajtayoj warminkunapajpis altarkunata 
ruwachiporqa. Paykunataj chay altarkunapi inciensota q'oshñichispa, uywa 
ñak'asqatawan diosninkukunaman jaywaj kanku. 

9Chayrayku Tata Diosqa Salomonpaj phiñakorqa, paypa sonqon israelitakunaj 
Tata Diosninkumanta karunchakusqanrayku, pichus payman iskay kutita 
rikhurisqa, chaymanta. 

10Astawanpis Tata Dios kamachisqa waj dioskunata yupaychaspa ama 
purinanta, Salomontajrí mana kasorqachu. 

11Chayrayku Tata Diosqa Salomonta nerqa: Mana allinta ruwasqaykirayku, 
kamachisqaytapis mana kasusqaykirayku, kamachishanki chay suyuta 
qhechususpa, ujnin kamachiykiman qopusaj. 

12Chaywanpis mana qan kawsashajtiykichu chayta ruwasaj, tatayki Davidta 
munakusqayrayku. Churiykimanta qhechusaj, 

13mana tukuynin suyutachu. Uj ayllullata paykunaman saqepusaj, kamachiy 
Davidta munakusqayrayku, Jerusalén llajtata ajllakusqayraykutaj, nispa. 

14Jinataj Tata Diosqa uj awqata Salomonpa contranpi jataricherqa Hadad 
sutiyojta. Payqa Edommanta kuraj kamachejpa mirayninmanta karqa. 

15David kawsashasparaj, Edom llajtayojkunata maqanakupi atipaykusqa. 
Chantá soldadonkunaj kurajninku Joabqa wañusqakunata p'ampaj risqa. 
Chaypacha Edommanta tukuynin qharikunata wañuchisqanku. 

16Joabqa tukuynin israelitakunawan sojta killata Edompi tiyakusqanku, Edom 
llajtayoj qharikunata tukuchinankukama. 

17Chaywanpis edomita Hadadqa juch'uyllaraj kashajtin, tatanpa wakin 
kamachinkunawan Egiptoman ayqekusqa. 

18Madianmanta llojsispataj, Paranman chayasqanku, chaymanta runakunata 
kamachinkupaj jap'ispataj, paykunawan Egiptoman ripusqanku. Chantá kuraj 
kamachej faraonpaman risqanku, paytaj wasita, mikhunata, llank'ana 
jallp'akunatawan qosqa. 

19Hadadqa faraonwan mayta munachikorqa, paytaj Hadadta cuñadanwan 
casaracherqa, Tapenespa ñañanwan. 

20Tapenespa ñañantaj Hadadpaj uj wawata paqarichikorqa, suticharqataj 
Genubat sutiwan. Chay wawa januk'asqa kajtin, faraonpa kamachinan wasipi 
uywasqa karqa, faraonpa wawankunawan khuska. 

21Chantá Hadad Egiptopi kashaspa, David wañupusqanta, soldadokunaj 
kurajninku Joabpis wañusqanta yacharqa. Chayrayku Hadadqa faraonta nerqa: 
Llajtayman kutipuyta munayman, nispa. 

22Faraontajrí kuticherqa: Imaraykutaj llajtaykiman ripuyta munankiri? 
Imamantataj kaypi pisichiykiri? nispa. Hadadtaj nerqa: Mana imapis 
pisiwanchu. Chaywanpis mañakuyki kutipojta saqenawaykita, nispa. 

23Diosqa Salomonpa contranpi Eliadaj churin Rezón sutiyojta jatarichillarqataj. 
Payqa Soba suyumanta kuraj kamachej Hadad Ezerpa kamachin kashaspa 
ayqesqa. 

24Rezonqa suwakunata tantaykusqa, chantá paykunaj kamachejninkutaj kasqa. 
Maypachachus David Sobamanta kajkunata atipaykusqa chaypacha, Rezonqa 

Damasco llajtaman tiyakapoj ripusqa. Paykunataj kuraj kamachejninkupaj 
churasqanku. 

25Salomón kawsanankama Rezonqa Israelpa contranpi karqa. Siriata kuraj 
kamachej Hadadwan khuska Salomonta mana allintachu ruwarqa. 

26Efraín ayllumanta Seredá llajtamanta, Nabatpa churin Jeroboanpis kuraj 
kamachejpa contranpi oqharikullarqataj. Payqa Salomonpa yanapajnin karqa, 
mamantaj uj warmisapa Serúa sutiyoj karqa. 

27Pay kuraj kamachejpa contranpi oqharikunanpaj kay karqa: Salomonqa Milopi 
tatan Davidpa llajtanpa inti llojsimoj cheqanejpi wayq'ota jallp'awan 
junt'achisharqa, perqantataj oqharichisharqa. 

28Jeroboán sumaj kallpayoj wapu runa kasqanta chantá sumaj k'uchi kasqanta 
ima rikuspa, Salomonqa payta churarqa Joséj mirayninmanta jatun ayllumanta 
mit'api ruwajkunata qhawananpaj. 

29Jinataj uj kuti Jeroboanqa Jerusalenmanta jamushaspa, Silomanta Diosmanta 
sut'inchaj Ajiaswan tinkukorqa. Ajiasqa mosoj poncho jina qhatanawan 
churaykusqa kasharqa. Paykunataj iskaynillanku campopi kasharqanku. 

30Chantá Ajiasqa chay mosoj ponchota jina qhatananta jap'ispa, chunka 
iskayniyojman k'uturarqa. 

31Jeroboantataj nerqa: Kay k'utusqaymanta chunkata jap'ikuy. Israelitakunaj 
Tata Diosnin kay jinata nisunki: Noqa Salomonpa kamachiynin suyuta 
qhechusaj, qanmantaj chunka jatun ayllukunata qosqayki. 

32Paytaj uj jatun ayllullawan qhepakonqa, kamachiy Davidta, Jerusalentawan 
munakusqayrayku, mayqentachus tukuynin Israel ayllukunamanta 
ajllakorqani, chay. 

33Chayta ruwasaj, imaraykuchus Salomonqa noqata saqerpariwaspa, 
yupaychan sidonioj diosninku Astoretta, Moabpa diosnin Quemosta, 
amonitakunaj diosninku Moloctawan ima. Paypa ruwasqanqa mana sonqoypa 
munasqanman jinachu, kamachisqayta mana kasuwarqachu, nitaj nisqayta 
cheqanta ruwarqachu, imaynatachus tatan David junt'arqa, jinataqa. 

34Chaywanpis paymanta mana tukuynin suyutachu qhechusaj. Aswanpis 
kawsanankama kamachinanta saqellasaj, kamachiy Davidta munakusqayrayku. 
Payta ajllakorqani, paytaj kamachisqayta, nisqaytawan kasuspa junt'arqa. 

35Salomonpa churinmanta kamachinan suyutaqa qhechusaj, qanmantaj chunka 
jatun aylluyta qosqayki. 

36Salomonpa churinmantajrí uj jatun ayllullata qosaj, kamachiy Davidpa 
ayllunmanta Jerusalenpi uj kuraj kamachej kanallanpajpuni, chay llajtata noqa 
ajllakorqani, chaypi sutiy yupaychasqa kananpaj. 

37Noqataj qanta kamachinaykipaj churasqayki, munasqaykiman jina 
kamachinaykipaj, qantaj tukuy Israel suyupi kuraj kamachej kanki. 

38Sichus kay tukuy kamachisusqayta uyariwanki, munasqayman jinataj purinki, 
cheqanta ruwaspa, kamachisqayta, nisqaytawan kasuspa, kamachiy David 
junt'arqa jinata chayqa, noqaqa qanwan kasaj. Aylluykimanta kuraj 
kamachejkunaqa kanqankupuni, imaynachus Davidpa ayllunmanta kanku 
ajinata, Israel suyutataj qanman jaywasqayki. 

39Chayrayku noqaqa Davidpa mirayninta ñak'arichisaj, jinapis mana 
wiñaypajchu, nispa. Ajinata Tata Dios Ajiasnejta nerqa. 

40Chaynejta Salomonqa Jeroboanta wañuchiyta munarqa. Chantá Jeroboanqa 
Egiptoman ayqekorqa, kuraj kamachej Sisacpaman, chaypitaj Salomón 
wañupunankama qhepakorqa. 

Salomón wañupun 

(2 Cr 9.29-31) 

41-42Salomonqa Jerusalenpi tawa chunka kinsayoj watata Israel suyuta 
kamacherqa. Chantá tukuy ruwasqan, yachayninpis Salomonpa ruwasqanmanta 
willaj qhelqapi qhelqasqa kashan. 

43Salomón wañupojtintaj, tatan Davidpa llajtan nisqapi ayanta p'amparqanku, 
qhepantataj churin Roboán kamacherqa. 

1 Reyes 12 

Israel suyoqa iskayman t'aqakun 

(2 Cr 10.1—11.4) 

1Roboanqa Sichem llajtaman rerqa, tukuynin israelitakunataj payta kuraj 
kamachejta jina churanankupaj, chay llajtaman tantakorqanku. 

2Nabatpa churin Jeroboanrí Egiptopi kashaspa, chayta yuyarerqa. Payqa 
Salomonmanta ayqekuspa chaypi tiyakushasqa. 

3Tukuy israelitakuna Jeroboanman sayasqa kajkunaqa payta 
wajyachimorqanku, jinataj paywan tantaykukuspa, Roboanwan kay jinata parlaj 
rerqanku: 

4Tataykeqa sinch'i ruwanaman churawarqayku. Kunanqa qan pisiyarichiy ari 
chay jina sinch'i ruwanata, chay chhika llasa yugota jina pataykuman 
churawasqaykumanta, noqaykutaj qanpa kamachiykipi kasqayku, nispa. 

5Chantá Roboanqa paykunata nerqa: Kunanqa ripullaychej, kaymanta kinsa 
p'unchaymantaj kutimunkichej, nispa. Chantá paykunaqa riporqanku. 

6Chaymanta kuraj kamachej Roboanqa, pikunachus tatan Salomonta 
yanaparqanku, chay kurajkunata tapurerqa: Imaynatataj qankuna 
yuyaychawankichejman kay runakunaman kutichinaypaj? nispa. 

7Paykunataj kay jinata kuticherqanku: Sichus k'acha kuraj kamachej jina 
paykunata yanapawaj, k'achatataj parlaykuwaj chayqa, paykunaqa wiñaypaj 
qanpa kamachiykipi kanqanku, nispa. 

8Chaywanpis Roboanqa kurajkunaj umachasqankuta mana kasorqachu. 
Aswanpis payqa, pikunachus paywan khuska wiñarqanku, paytataj 
yanaparqanku, chay waynuchukunata umachanankuta mañakorqa: 

9Imaynatataj yuyaychawankichej kay runakunaman kutichinaytari? Paykunaqa 
kay jinata niwanku: Pisiyachiy ari, tatayki chay chhika llasa yugota jina 
noqaykuman churawasqaykuta, nispa. 

10Chantá chay paywan khuska wiñaj waynuchukunaqa kuticherqanku: 
Pikunachus nisunku: Tataykeqa noqaykuman anchata yapaykuwarqayku 
ashkha ruwanata llasa yugota jina, qantaj pisiyarichiy ari, nispa, chaykunaman 
kay jinata ninki: Makiypa sullk'a ruk'ananqa tataypa ñañu wasanmanta aswan 
rakhuraj. 

11Tatayqa llasa yugota jina churasorqachej. Noqatajrí astawanraj 
yapaykusqaykichej. Sichus tatay seq'onawan seq'osorqachej chayqa, noqaqa 
puntanpi titi bolayoj seq'onawan seq'osqaykichej, nispa. 

12Israelitakunaqa imaynatachus kuraj kamachej Roboán nisqanman jina, kinsa 
p'unchayman kutimorqanku, Jeroboanpis paykunawan khuska kutimullarqataj. 

13Kuraj kamachejtaj kurajkunaj yuyaychasqankuta qhesachaspa, sinch'i 
simiwan israelitakunaman kuticherqa. 

14Imaynatachus chay waynuchukuna umachasqankuman jina kuticherqa: 
Tatayqa sinch'i ruwanaman churasorqachej, noqatajrí astawanraj 
yapaykusqaykichej. Tatayqa seq'onawan seq'osorqachej, noqatajrí puntanpi titi 
bolayoj seq'onawan seq'osqaykichej, nispa. 

15Ajinamanta kuraj kamachej Roboanqa runakunaj mañakusqankuta mana 
uyarerqachu, imaraykuchus Tata Diospuni ajina kananta nisqa, Tata Dios 
Silomanta Ajiasnejta Nabatpa churin Jeroboanman imatachus nisqan 
junt'akunanpaj. 

16Tukuy runaqa kuraj kamachej paykunata mana uyariyta munasqanta 
reparaspa, nerqanku: Davidwan mana imapis ruwananchej kanchu. Yeséj 
churinwanqa mana ima chayaqenchejpis kanchu. Israelitakuna, 
wasiykichejman ripuychej. Davidpa ayllonqa ayllullanpi kamachichun, nispa. 
Jinaspa, israelitakunaqa wasinkuman riraporqanku. 

17Roboantaj Judá suyupi tiyakoj israelitakunallata kamacherqa. 

18Chaymantataj kuraj kamachej Roboanqa mit'api ruwajkunata qhawaj 
Adoranta Israel suyuman kacharqa. Chaypi tiyakoj israelitakunarí rumiwan 
ch'anqaykuspa, payta wañucherqanku. Chayta uyariytawan, Roboanqa 
carretanman wicharispa, usqhayllata Jerusalenman ayqekorqa. 

19Ajinamanta Israelqa Davidpa mirayninmanta t'aqakaporqa kunankama. 

20Chantá tukuynin israelitakunaqa Jeroboán kutimusqanta yachaytawan, 
tantaykukorqanku, chayman payta wajyachimuspataj, Israel suyupi 
kamachinanpaj churarqanku. Ni uj ayllupis Davidpa ayllunta qhatejqa karqachu, 
manachayqa Judá jatun ayllumanta kajkunalla. 

21Roboantajrí Jerusalenman jamuspa, Judá jatun ayllumanta, Benjamín jatun 
ayllumantawan 180.000 runakunata ajllaspa, maqanakunanpaj tantaykorqa. 
Paykunaqa Israel suyoj contranpi maqanakoj riyta yuyarqanku, ajinamanta 
tukuynin suyuta Salomonpa churin Roboanman kutichimunankupaj. 

22Chantá Tata Diosqa nisqanta willaj runa Semaiasta nerqa: 

23Judáj kuraj kamachej Salomonpa churin Roboanman, Judamanta 
Benjaminpamanta kajkunamanwan, chantá chay wakin runakunamanwan kay 
jinata niy: 

24Tata Dios ajinata nisunkichej: Ama israelita wawqeykichejkunaj contrankupi 
maqanakoj riychejchu. Sapa ujniykichej wasiykichejman kutipuychej, 
imaraykuchus kaytaqa noqapuni ruwani, nispa. Paykunataj Tata Diospa 
nisqanta kasuspa, wasinkuman kutiporqanku. 

Jeroboán lantikunata ruwachin 

25Israelta kuraj kamachej Jeroboanqa Efraín orqopi Sichem llajtata watejmanta 
sayacherqa, chaypitaj tiyakorqa. Chaymanta Penuel llajtatañataj watejmanta 
sayachillarqataj. 

26Jeroboantaj sonqonpi nerqa: Davidpa ayllunmanta kajkunaqa watej 
kamachina suyuta jap'inkuman, 

27sichus sapa kuti kay kamachisqay runakuna Jerusalenpi Tata Diospa 
Templonpi uywa ñak'asqata Tata Diosman jaywamoj renqanku chayqa. Jinapi 
kay runakunaqa Judamanta kuraj kamachej Roboanman k'askapunkuman, 
noqata wañuchiwaspataj, kuraj kamachej Roboanman kutiripunkuman, nispa. 

28Chayrayku yuyaychajninkunawan parlarikuspa, qorimanta iskay waka uña 
lantikunata ruwacherqa. Chantá israelitakunata nerqa: Ashkha kutitaña 
qankuna Jerusalenman rinkichej. Kaykunamin Egiptomanta orqhomoj 
diosniykichejkunaqa, nispa. 

29Chantá ujnin waka uñata Betel llajtaman churarqa, ujtataj Dan llajtaman. 

30Chay jawa israelitakunaqa Betelkama chantá Dankama chay lantita yupaychaj 
rispa, Diospa contranpi juchallerqanku. 

31Jeroboán ruwachillarqataj loma patapi yupaychana wasikunata, chantá mana 
levitakuna kajkunamanta sacerdotekunatapis churallarqataj. 

32Chantá Jeroboanqa pusaj kaj killapi, chunka phishqayoj p'unchay kajpi 
kamacherqa Betelpi uj raymita ruwanankuta, imaynatachus jatun raymita 
Judapi ruwaj kanku, ajinata. Jinataj altar patapi waka uña lanti ruwasqaman 
uywa ñak'asqata jaywarqa. Kamachillarqataj loma patapi yupaychana 
wasikunata ruwachisqanpaj sacerdote kanankuta. 

33Pusaj kaj killapi, chunka phishqayoj p'unchayta, Betelpi altarta ruwachisqa, 
chay patapitaj uywa ñak'asqata jaywarqa. Payllamanta qhawarispa, chay killapi 
israelitakunapaj raymita ruwarqa, pay kikintaj altarpi inciensota q'oshñicherqa. 

1 Reyes 13 

Diosmanta sut'inchajqa Jeroboanta k'amin 

1Jeroboanqa chay altarpi inciensota q'oshñichinan kashajtin, Tata Diospa 
kachamusqan sut'inchaj uj runa Judá suyumanta Betelman chayamorqa. 

2Paytaj Tata Diospa kamachisqanrayku altarpa contranpi qhaparerqa: Altar, 
altar, Tata Dios ajinata nin: Davidpa mirayninmanta uj wawa Josías sutiyoj 
paqarikonqa. Orqo patapi kaj yupaychana wasikunapi sacerdotekuna kayman 
jamuspa, pataykipi inciensota q'oshñichinku. Chay Josiasrí qanpa pataykipi 
paykunata ñak'aspa, tullunkukunata chaypi ruphachillanqataj, nispa. 

3Chaypachallataj Diosmanta sut'inchajqa nerqa: Tata Dios cheqantapuni 
parlasqanmanta kaymin señal kanqa: Kay altarqa thuñikonqa, patanpi 
ushphapis qhallikonqa, nispa. 

4Diosmanta sut'inchaj Betelpi altarpa contranta parlasqanta uyarispa, kuraj 
kamachej Jeroboanqa altarmantapacha makinta oqharispa, kamacherqa: Payta 
presochaychej, nispa. Chantá sut'inchajpa contranpi Jeroboán makinta 
oqharishajtin, makenqa kikinpi ch'akiykorqa, manañataj oqharikusqanmanta 
makinta aysayta aterqachu. 

5Jinallapi altarpis thuñikullarqataj, patanpi ushphapis qhallikorqa. Tata 
Diosmanta sut'inchaj runaj nisqanman jina chay junt'akorqa. 

6Chantá kuraj kamachej Jeroboanqa Diosmanta sut'inchajta nerqa: Mañakuyki 
Tata Diosniykimanta mañapunawaykita kay makiy qhaliyapunanpaj, nispa. 
Diosmanta sut'inchajtaj Tata Diosmanta mañarqa, kuraj kamachejpa makintaj 
qhaliyaporqa. 

7Chantá kuraj kamachejqa Diosmanta sut'inchajta nillarqataj: Jaku wasiyman 
mikhumunaykipaj, noqataj uj t'inkata qosqayki, nispa. 

8Diosmanta sut'inchajrí kuticherqa: Wasikiykipi kajmanta khuskanninta 
qowankiman chaypis, manapuni qanwanqa riymanchu. Kay cheqapeqa mana 
t'antata mikhusajchu nitaj yakutapis ujyasajchu, 

9imaraykuchus Tata Diosqa ajinata kamachiwarqa: Ama chaypi mikhunkichu, 
nitaj yakutapis ujyankichu, nitaj risqayki, chay ñanllatataj kutimpunkichu, nispa. 

10Jinataj Diosmanta sut'inchajqa waj ñannejta kutiporqa, manataj Betel 
llajtaman jamusqan ñannejtachu. 

11Chaypachaqa Betel llajtapi uj machu runa Diosmanta sut'inchaj tiyakorqa, 
churinkunataj payman willarqanku, Judá suyumanta Diosmanta sut'inchaj runa 
Betel llajtapi imatachus ruwasqanta. Willallarqankutaj imakunatachus kuraj 
kamachejman nisqantapis. 

12Tatankutaj nerqa: Mayqen ñannejtataj ripunri? nispa. Churinkunataj 
rikucherqanku, Judá suyumanta Diosmanta sut'inchaj mayqen ñantachus 
ripusqanta. 

13Jinapi payqa churinkunata nerqa: Burrota caronapuwaychej, nispa. 
Paykunataj uj burrota caronaykorqanku. Paytaj lloq'aykuytawan, 

14Diosmanta sut'inchajpa qhepanta kachaykukorqa. Chantá uj encina nisqa 
sach'a urapi tiyashajta taripaspa, nerqa: Qanchu kanki Judamanta jamoj 
Diosmanta sut'inchajqa? nispa. Paytaj nerqa: Arí, noqa kani, nispa. 

15Chantá Betel llajtamanta Diosmanta sut'inchajqa nerqa: Jaku wasiyman, 
imallatapis mikhurimunki, nispa. 

16Judá suyumanta Diosmanta sut'inchajrí nerqa: Qanwan kutiytaqa mana 
atiymanchu, nitaj kay cheqapeqa imatapis mikhuymanchu, nitaj yakutapis 
ujyaymanchu. 

17Tata Dios niwarqa: Jaqaypeqa ama t'antata mikhunkichu, nitaj yakutapis 
ujyankichu, nillataj kutimunkichu risqayki ñanllatatajqa, nispa. 

18Machu runatajrí nerqa: Noqapis qan jina Diosmanta sut'inchajllataj kani, Tata 
Diospa uj angelnintaj kamachiwan: Rispa, Diosmanta sut'inchajta wasiykiman 
pusamuy mikhunanpaj, ujyananpaj, nispa. Chaywanpis machu runaqa 
llullakushasqa. 

19Chantá paywan khuska wasinman kutimuspa, Judá suyumanta Diosmanta 
sut'inchajqa t'antata mikhorqa, yakutapis ujyarqa. 

20Ajinallapi paykuna mikhushajtinku, Tata Diosqa pichus kutichimorqa, chay 
sut'inchaj machu runaman uj willayta nerqa. 

21Chantá Judamanta Diosmanta sut'inchaj machu runaqa jatunmanta 
qhaparispa, nerqa: Qanqa Tata Diospa kamachisqanta mana kasorqankichu 
nitaj junt'arqankichu. 

22Manachayqa kutirispa, t'antata mikhorqanki, yakutapis ujyarqanki, Tata Dios 
may cheqapichus mana mikhunaykita nitaj ujyanaykitapis nisorqa, chaypi. 
Chayrayku kunanqa ayaykipis mana tataykikunaj covachanpichu p'ampasqa 
kanqa, nispa. 

23Judá suyumanta Diosmanta sut'inchaj mikhuyta, ujyaytapis tukojtin, chay 
machu runaqa burronta caronaykaporqa. 

24Chantá Judá suyumanta sut'inchaj purirerqa. Ñanpi purishajtintaj, uj león 
wañurparicherqa. Ayanqa ñan patapi wijch'urayasharqa, burrowan, leonwantaj 
ayaj ladonpi kasharqanku. 

25Jinapi ñanta purejkunaqa ayata wijch'usqata rikorqanku, leontapis wañusqaj 
ladonpi kashajta. Jinataj, maypichus Diosmanta sut'inchaj tiyakorqa, chay 
llajtaman chayaspa, rikusqankuta willarqanku. 

26Ñanmanta kutichimojtaj chay jinata uyarispa, nerqa: Chayqa Judá suyumanta 
mana kasukoj Tata Diosmanta sut'inchaj. Tata Diosqa leonman jaywaykorqa 
payta wañuchinanpaj. Ajinata Tata Diospa nisqan junt'akorqa, nispa. 

27Chantá machu runaqa churinkunata nerqa: Uj burrota caronaykapuwaychej, 
nispa. Paykunataj burrota caronaykorqanku. 

28Rispataj, payqa ñanpi chay uj sut'inchajpa ayanta wijch'urashajta tariparqa. 
Leonwan, burrowantaj chay ayaj qayllanpi kasharqanku, manataj leonqa 
wañusqata mikhusqachu, nillataj burrotapis imanasqachu. 

29Chantá Judá suyumanta jamoj Diosmanta sut'inchajpa ayanta burropi Betel 
llajtaman apamorqa, mayta waqarikuspa p'ampananpaj. 

30Ayata covachaman p'ampaykuspataj, waqarqa: Ay, wawqéy, nispa. 

31Chay wañusqata p'ampaykojtinku, Diosmanta sut'inchaj machu runaqa 
churinkunata nerqa: Noqa wañupojteyqa, maypichus p'ampasqa kashan Judá 
suyumanta Diosmanta sut'inchaj, chayllamantaj p'ampaykuwankichej, 
tulluytapis paypa tulluntawan khuska churapuwankichej. 

32Paynejta Tata Diospa Betel llajtapi altarpa contranta nisqanqa junt'akunpuni. 
Jinallataj Samaria llajtapi loma patapi yupaychana wasikunaj contranpiwan 
nisqanqa junt'akullanqataj, nispa. 

33Chay tukuywanpis Jeroboanqa mana allin ruwanata mana saqerqachu. 
Astawanpis watejmanta mana levitakunallamanta sacerdotekunata 
churallarqataj. Chay loma pata altarkunapaj, pitachus munasqallanta sacerdote 
kanankupaj churarqa. 

34Ajinata ruwaspa Jeroboanqa mirayninta juchallicherqa, chayraykutaj aswan 
qhepaman tukuy ayllun wañuchisqa karqanku. 

1 Reyes 14 

Ajiasqa Jeroboanpa contranta parlan 

1Chaypachallataj Jeroboanpa churin Abías onqoykorqa. 

2Chantá Jeroboanqa warminta nerqa: Diosmanta sut'inchaj Ajiasqa Silopi 
tiyakun, pichus noqata niwarqa kay llajtaj kuraj kamachejnin kanayta. Silo 
llajtaman riy, uj jina p'achata churaykukuspa, ama pipis rejsisunankupaj noqaj 
warmiy kasqaykita. 

3Chunka t'antata, wakin tortillakunatawan, uj yuritupi abeja misk'itawan 
apapuy. Paywan tinkuspataj, tapukuy imaynachus kay wawanchej kananmanta, 
nispa. 

4Jeroboanpa warmenqa kikinta ruwaspa, Siloman Ajiaspa wasinman rerqa. 
Ajiasqa manaña rikuyta aterqachu, machu runaña kasqanrayku, ñawenqa 
chharpuña karqa. 

5Tata Diostajrí ñapis Ajiasta nisqaña: Kunanqa Jeroboanpa warmin jamusonqa 
uj jinamanta p'achallisqa, churin onqosqa kasqanmanta tapukusoj. Qantajrí kay 
jinata ninki, nispa. 

6Punkuta warmi yaykumushajtin, thaskisqanta uyarispa, Ajías nerqa: 
Jeroboanpa warmin, yaykumuy. Imaraykutaj uj jinaman tukuspa jamunkiri? 
Jatun llakiyta willasunayta Tata Dios niwan. 

7Kutispa, willamuy Jeroboanman: Israelitakunaj Tata Diosnenqa ajinata nin: 
Noqaqa runakunaj chawpinmanta oqharerqayki, churarqaykitaj Israel aylluyta 
kamachinaykipaj. 

8Davidpa ayllunmanta qhechuspa, qanman qorqayki. Qantajrí mana kamachiy 
David jinachu kanki. Payqa tukuy kamachisqayta kasuspa, tukuy sonqowan 
noqaj ñawpaqeypi cheqanta ruwaspa purerqa. 

9Qanmanta ñawpaj kaj kuraj kamachejkunamanta nisqaqa aswan sajra 
kajllatapuni ruwarqanki. Jinallataj metalmanta waj dioskunata, lantikunatawan 
ruwakuspa, wasanchawarqanki. 

10Chayrayku kunanqa aylluykita ñak'arichisaj. Mirayniykimanta tukuynin 
qharikunata tukuy Israel suyupi q'opata jina chinkachisaj. 

11Jeroboanpa ayllunmanta llajtapi wañojtinku ayankuta alqokuna 
mikhonqanku, campopi wañojkunatataj suwintukuna mikhonqanku, 
imaraykuchus ajinata nin Tata Diosqa, nispa. 

12Chantá Ajiasqa Jeroboanpa warminman nillarqataj: Qanrí, ripuy wasiykiman. 
Llajtaman yaykojtiykikama, wawayki wañuponqa. 

13Chantá tukuynin israelitakuna waqaspa, ayanta p'ampanqanku. Jeroboanpa 
ayllunmantaqa paylla Tata Diospa ñawpaqenpi allinpaj qhawarisqa karqa. 
Chayrayku pay sapallan p'ampasqa kanqa. 

14Tata Diosqa Israel suyupi waj kuraj kamachejta churanqa, paytaj Jeroboanpa 
ayllunta chinkachenqa. Chayta kunanpacha ruwanqa. 

15Imaynatachus t'uturata purej yaku thalarin, ajinata Tata Diosqa 
israelitakunata thalarparenqa. Payllataj israelitakunata wijch'onqa, kay chhika 
sumaj jallp'ata tatankuman qorqa, chaymanta. Éufrates mayumantapis aswan 
jaqaymanraj paykunata wijch'onqa, k'ullumanta Asera lantikunata ruwakuspa, 
Tata Diosta wasanchasqankurayku. 

16Tata Diosqa Jeroboán juchallisqanrayku chantá israelitakunata 
juchallichisqanrayku ima Israel suyuta ch'eqerachenqa, nispa. 

17Chantá Jeroboanpa warmenqa Tirsa llajtaman riporqa. Wasinman 
yaykushajtintaj, churin wañuporqa. 

18Tukuynin israelitakunataj waqaspa, wawaj ayanta p'amparqanku, Diosmanta 
sut'inchaj Ajiasnejta Tata Dios nisqanman jina. 

19Jeroboán kamachishaspa wakin ruwasqan, waj suyukunawan maqanakusqan, 
kamachisqan imaqa, Israel suyumanta kuraj kamachejkunaj ruwasqankumanta 
willaj qhelqapi qhelqasqa kashan. 

20Jeroboanqa iskay chunka iskayniyoj watata Israel suyupi kamacherqa, 
wañupojtintaj, churin Nadab cuentamanta kamacherqa. 

Roboán Judá suyuta kamachin 

(2 Cr 12.1-16) 

21Chaykama Salomonpa churin Roboanqa Judá suyupi kamachisharqa. 
Kamachiyta qallarishaspa, Roboanqa tawa chunka ujniyoj watayoj karqa, 
Jerusalenmantapachataj chunka qanchisniyoj watata kamacherqa. Chay llajtata 
Tata Diosqa Israelpa tukuynin llajtamanta ajllakorqa, chaypi sutin yupaychasqa 
kananpaj. Roboanpa mamanqa Amón suyumanta Noamá sutiyoj karqa. 

22Judá suyumanta kajkunaqa Tata Diospa ñawpaqenpi mana allintachu 
ruwarqanku, sinch'itataj payta phiñacherqanku. Ñawpa tatankoj 
juchallisqankumantapis astawanraj juchallerqanku. 

23Paykunaqa loma patapi altarkunata ruwarqanku. Chantá Asera lantikunata 
tukuynej orqo patapi, jatuchaj thansa sach'a urapipis sayachillarqankupuni. 



745 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

24Tukuy suyupi chay lantikunata yupaychana wasikunapi khuchichakoj 
qharikuna kallarqataj. Chantapis Tata Diosqa israelitakunaj ñawpaqenkumanta 
wijch'orqa, chaykunaj millay ruwasqankuta paykunapis ruwallarqankutaj. 

25Chaypacha Roboán phishqa watata kamachisqanmantaña, Egiptomanta kuraj 
kamachej Sisac sutiyoj Jerusalenpa contranpi maqanakoj jamorqa. 

26Chantá ima valorniyoj imakunachus Tata Diospa Templonpi, jinataj Roboanpa 
kamachinan wasipi ima waqaychasqa karqa, chay tukuyta jap'ispa, apakaporqa. 
Salomón qori purumanta escudokunata ruwachisqa, chaytapis 
apakapullarqankutaj. 

27Kuraj kamachej Roboantaj qorimanta karqa, chay escudokunaj cuentanpi 
broncemanta escudokunata ruwacherqa, kamachina wasita qhawaj 
soldadokunamantaj jaywarqa paykuna jallch'anankupaj. 

28Tata Diospa Templonman kuraj kamachej sapa kuti rejtin, soldadokunaqa 
chay escudokunata apaj kanku, chaymantataj qhawajkuna soldadokunaj 
wasinkuman saqej kanku. 

29Roboán kamachishaspa wakin ruwasqan, tukuy ima ruwasqanpiwan, 
qhelqasqa kashan Judá suyumanta kuraj kamachejkunaj ruwasqankumanta 
willaj qhelqapi. 

30Roboanwan, Jeroboanwanqa tukuy tiempo maqanakuspallapuni karqanku. 

31Roboán wañupojtintaj, ayantaqa p'amparqanku jatun tatan Davidpa llajtan 
nisqapi. Mamanqa Amonmanta Noamá sutiyoj karqa. Roboán wañupojtintaj, 
qhepanta churin Abián kamacherqa. 

1 Reyes 15 

Abián Judá suyuta kamachin 

(2 Cr 13.1-22) 

1Nabatpa churin Jeroboán chunka pusajniyoj watataña Israel suyupi 
kamachishajtin, Abián Judapi kamachiyta qallarerqa. 

2Kamacherqataj Jerusalenpi kinsa watata. Mamanqa Abisalompa ususin Macá 
sutiyoj karqa. 

3Payqa tatanpa ruwasqan kikin juchallatataj ruwarqa, paypa sonqontaj Tata 
Dioswan mana cheqanchu karqa, imaynachus ñawpa tatan Davidpata karqa, 
jina. 

4Chaywanpis Tata Diosqa kamachin Davidta munakusqanrayku, paypa 
mirayninmanta kamachinan tiyanaman tiyaykucherqa, jinataj Jerusalén llajtata 
waqaycharqa. 

5Chayta ruwarqa imaraykuchus Davidqa Tata Diospa ñawpaqenpi cheqanta 
ruwasqa. Wañupunankama Tata Diospa nisqanmanta mana karunchakusqachu, 
manachayqa jitita Uriasta wañuchichispa, juchallikusqallan karqa. 

6Roboanwan, Jeroboanwanqa tukuy tiempo maqanakuspallapuni karqanku. 

7Jinallataj Jeroboanwan, Abianwanpis tukuy tiempo maqanakuspallapuni 
karqanku. Abián kamachishaspa wakin ruwasqan, tukuy ima ruwasqanpiwan, 
qhelqasqa kashan Judá suyumanta kuraj kamachejkunaj ruwasqankumanta 
willaj qhelqapi. 

8Abián wañupojtintaj, Davidpa llajtan nisqapi ayanta p'amparqanku, Chantá 
cuentanmantataj churin Asa kamacherqa. 

Asa Judá suyuta kamachin 

(2 Cr 14.1-5; 15.16-19) 

9Jeroboán iskay chunka watataña Israel suyupi kamachishajtin, Judá suyupi Asa 
kamachiyta qallarerqa. 

10Jerusalenmantapacha tawa chunka ujniyoj watata kamacherqa. Jatun 
mamantaj Abisalompa ususin Macá sutiyoj karqa. 

11Tata Diospa ñawpaqenpi Asaqa cheqanta ruwarqa, jatun tatan David jina. 

12Payqa Judá suyumanta chay lantikuna yupaychana wasikunapi khuchichakoj 
tukuy qharita wijch'orqa. Wijch'ullarqataj ñawpa tatankunaj tukuy lanti 
ruwasqankuta. 

13Ajinallatataj jatun maman Macatapis qoya kayninmanta orqhoporqa, 
k'ullumanta Asera lantita ruwachisqanrayku. Asaqa chay lantita phirispa, 
Cedrón wayq'opi ruphaykucherqa. 

14Loma patapi altarkunataqa mana phirerqachu. Chaywanpis Asaqa 
wañupunankama Tata Diosta mana wasancharqachu. 

15Tatan jinataj paypis imakunatachus Tata Diospaj t'aqasqanku, chay tukuyta 
Tata Diospa Templonman churaykaporqa: Qorita, qolqe metalta, tukuy 
imaymana k'acha imakunatawan. 

Asaqa Ben Adadwan uj tratota ruwan 

(2 Cr 16.1-10) 

16Israelta kuraj kamachej Basawan Asawanqa tukuy tiempo 
maqanakuspallapuni karqanku. 

17Jinapi Israel suyumanta kuraj kamachej Basaqa Judáj contranpi maqanakoj 
jamorqa. Ramá llajtata jap'ispataj, jark'aykucherqa ama pipis Asaj kamachisqan 
suyuman yaykunanpaj nitaj pipis chaymanta llojsinanpaj. 

18Chay ajina kasqanta yachaytawan, Asaqa Tata Diospa Templonpi kaj qorita, 
qolqe metalta ima jap'ispa, Damasco llajtaman kamachinkunanejta apacherqa. 
Chaypi Siriamanta Tabrimonpa churin, Hezionpa allchhin kuraj kamachej Ben 
Adad tiyakusharqa. Chantá Ben Adadta nicherqa: 

19Qanwan, noqawan tratota ruwanachej, imaynatachus qanpa tataykiwan noqaj 
tataywan tratota ruwarqanku, ajinata. Qolqe metalta, qoritawan uj t'inkata jina 
apachimushayki Israel suyumanta kuraj kamachej Basawan ruwasqayki tratota 
p'akinaykipaj. Ajinamanta pay noqamanta karunchakonqa, nispa. 

20Ben Adadqa kuraj kamachej Asaj nisqanta uyarikorqa, Israel suyoj 
contranpitaj soldadokunaj kamachejninkunata kacharqa. Paykunataj 
maqanakuspa, kay llajtakunata jap'erqanku: Iyonta, Danta, Abel Betmacatawan, 
tukuynin Cineretta, tukuynin Neftalí jatun aylloj jap'iynintawan. 

21Basataj chayta yachaspa, Ramá llajtata manaña perqacherqañachu, 
Tirsamantaj kutiporqa. 

22Chantá kuraj kamachej Asaqa Judá suyumanta tukuy runata wajyacherqa, 
Ramaman riytawantaj, phaskaraspa rumikunata, k'aspikunatawan 
apakamporqanku, imawanchus Basaqa Ramá llajtata perqachisharqa, chay 
tukuyta. Asataj chaykunawan Benjaminpi Geba llajtata, Mispatawan sayacherqa. 

Asa wañupun 

(2 Cr 16.11-14) 

23Asa kamachishaspa wakin ruwasqan, tukuy atiynin, imatachus ruwasqan, 
llajtakunata ruwachisqan imaqa Judá suyumanta kuraj kamachejkunaj 
ruwasqankumanta willaj qhelqapi qhelqasqa kashan. Machuyayninpitaj 
chakinmanta onqoykorqa. 

24Chantá Asa wañuporqa, runankunataj ayanta ñawpa tatan Davidpa llajtan 
nisqapitaj p'amparqanku. Chaymantataj churin Josafat cuentanmanta 
kamacherqa. 

Nadab Israel suyuta kamachin 

25Judá suyupi kuraj kamachej Asa iskay watataña kamachishajtin, Jeroboanpa 
churin Nadabqa Israel suyupi kamachiyta qallarerqa, iskay watataj kamacherqa. 

26Payqa mana Tata Diospa munasqanman jinachu ruwarqa. Tatan jina 
juchallikuspa israelitakunatapis juchallicherqa. 

27Chantá Isacar jatun ayllumanta Ajiaspa churin Basaqa Nadabpa contranpi 
oqharikorqa, Basataj Gibetonpi Nadabta wañucherqa. Chayqa filisteokunaj 
llajtanku karqa, Nadabtaj tukuynin israelitakunawan Gibetonta 
muyuykusqanku. 

28Judá suyumanta kuraj kamachej Asa kinsa watataña kamachishajtin, Basaqa 
Nadabta wañucherqa. Chantá paypa qhepanpi kamacherqa. 

29Kamachiyta qallarishaspa, Basaqa Jeroboanpa ayllunmanta kajkunata 
tukuyninkuta wañuracherqa, Diosmanta sut'inchaj Silomanta Ajiasnejta Tata 
Diospa parlasqanman jina. 

30Chay karqa, Jeroboán juchallisqanrayku, chantá israelitakunata 
juchallichisqanrayku. Ajinamanta Jeroboanqa Israelpa Tata Diosninta 
phiñachisqa. 

31Nadab kamachishaspa wakin ruwasqan, tukuy ima ruwasqanpiwan qhelqasqa 
kashan Israel suyumanta kuraj kamachejkunaj ruwasqankumanta willaj 
qhelqapi. 

32Asawan, Israelta kuraj kamachej Basawanqa tukuy tiempo maqanakullapipuni 
karqanku. 

Basá Israel suyuta kamachin 

33Judá suyumanta kuraj kamachej Asa kinsa watataña kamachishajtin, Ajiaspa 
churin Basaqa Tirsa llajtapi tukuynin Israel suyuta kamachiyta qallarerqa, iskay 
chunka tawayoj watatataj kamacherqa. 

34Payqa mana Tata Diospa munayninman jinachu ruwarqa. Jeroboanpa millay 
ruwasqan jinallataj ruwaspa, israelitakunata juchallicherqa. 

1 Reyes 16 

1Tata Diosqa Jananíj churin Jehuman parlarqa Basáj contranta ninanpaj: 

2Qan ni pejpa kasu ruwanan kashajtiyki, noqa Israel aylluyta kamachinaykipaj 
churarqayki. Qantajrí Jeroboán jina juchallerqanki, Israel aylluytataj 
juchallichinki. Chay juchaykiwantaj noqata phiñachiwanki. 

3Chayrayku qanta, aylluykitawan chinkachisqaykichej, mirayniykitataj Nabatpa 
churin Jeroboanpata jina ruwasaj. 

4Aylluykimanta llajtapi wañojkunataqa alqokuna mikhonqanku, campopi 
wañojkunatataj suwintukuna mikhonqanku, nispa. 

5Basá kamachishaspa wakin ruwasqan, tukuy ima ruwasqanpiwan, qhelqasqa 
kashan Israel suyumanta kuraj kamachejkunaj ruwasqankumanta willaj 
qhelqapi. 

6Basá wañupojtintaj, Tirsapi ayanta p'amparqanku, paypa qhepantataj churin 
Elá kamacherqa. 

7Tata Diosqa Jananíj churin Diosmanta sut'inchaj Jehunejta parlarqa, Basáj 
chantá ayllunpa contranpiwan, mana Tata Diospa munayninman jina 

ruwasqankurayku. Basaqa Tata Diosta phiñacherqa Jeroboanpa ayllun jina 
mana allinta ruwaspa. Chayrayku Diosqa Jeroboanpa ayllunta jina Basáj ayllunta 
tukucherqa. 

Elawan, Zimriwan Israel suyuta kamachinku 

8Judapi kuraj kamachej Asa iskay chunka sojtayoj watataña kamachishajtin, 
Basáj churin Elaqa Israelpi kamachiyta qallarerqa. Paytaj iskay watata Tirsapi 
kamacherqa. 

9Chaywanpis Zimriqa, pichus kuraj kamachejpa maqanaku carretankunamanta 
khuskanninta kamachej karqa, chay runaqa Eláj contranta oqharikorqa. Uj kuti 
Elaqa Tirsapi mayordomon Arsaj wasinpi ujyaspa machaykorqa. 

10Chantá Zimriqa ujllata yaykuspa, payta wañurparicherqa. Judá suyupi kuraj 
kamachej Asa iskay chunka qanchisniyoj watataña kamachishajtin, Zimriqa Eláj 
qhepanta kamachiyta qallarerqa. 

11Zimriqa kamachiyta qallariytawankama, Basáj tukuynin ayllunta 
wañurachicherqa, manataj ni uj qharillapis, wawqe masillanpis, ni kawsaqenpis 
qhepakorqachu. 

12Ajinata Zimriqa Basáj tukuy ayllunta tukucherqa, imaynatachus Tata Diosqa 
Jehunejta Basajpa ayllunpa contranpi parlasqanman jina. 

13Ajinata Tata Diosqa Basata chantá churin Elata tukucherqa paykunaj 
juchallisqankurayku, chantá israelitakunata juchallichisqankurayku ima. 
Lantikunata yupaychasqankuwan Israelpa Tata Diosninta mayta 
phiñachisqanku. 

14Elá kamachishaspa wakin ruwasqan, tukuy ima ruwasqanpiwan, qhelqasqa 
kashan Israel suyumanta kuraj kamachejkunaj ruwasqankumanta willaj 
qhelqapi. 

15Judá suyupi Asa iskay chunka qanchisniyoj watataña kamachishajtin, Zimriqa 
Tirsapi Israelta kamachiyta qallarerqa. Chaywanpis chaypi pay qanchis 
p'unchayllata kamacherqa. Chaykamataj Israelmanta soldadokunaqa 
filisteokunaj llajtanku Gibetonpa contranpi muyuykuspa kasharqanku. 

16Chay soldadokunaqa uyarerqanku Zimri oqharikuspa, kuraj kamachej Elata 
wañuchisqanta. Chantá Israelmanta soldadokunaqa chay kikinpacha Omrita 
churarqanku Israel suyupi kamachinanpaj. Payqa soldadokunaj kamachejninku 
karqa. 

17Omritaj tukuynin israelitakunawan Gibetonmanta llojsimuspa, Tirsata 
muyuykorqanku maqanakunankupaj. 

18Jinapi Zimriqa llajtata jap'iykusqankuta rikuspa, kamachinan wasiman 
yaykuykuspa, wasiman ninata jap'iykucherqa, chaypitaj pay wañorqa. 

19Zimriqa mana Tata Diospa munayninman jinachu ruwasqa, astawanpis 
Jeroboán jina juchallisqa. Israelitakunatapis juchallichillasqataj, chayrayku 
payqa ajinata wañorqa. 

20Zimri kamachishaspa wakin ruwasqan, tukuy ima ruwasqanpiwan, qhelqasqa 
kashan Israel suyumanta kuraj kamachejkunaj ruwasqankumanta willaj 
qhelqapi. 

Omri Israel suyuta kamachin 

21Chantá israelitakunaqa iskay yuyayniyoj karqanku. Wakinkuna Ginatpa 
churin Tibnita kuraj kamachejta churayta munarqanku, wakintaj Omrita. 

22Omrita qhatejkunarí atiparqanku Ginatpa churin Tibnita qhatejkunata. Chantá 
Tibnita wañucherqanku, Omritataj kuraj kamachej kananpaj churarqanku. 

23Judá suyumanta kuraj kamachej Asa kinsa chunka ujniyoj watataña 
kamachishajtin, Omriqa Israel suyupi kamachiyta qallarerqa, chunka iskayniyoj 
watatataj kamacherqa. Chay chunka iskayniyoj watamanta sojta watata Tirsapi 
kamacherqa. 

24Omritaj Semer sutiyoj runamanta Samariapi orqota sojta chunka sojtayoj kilo 
qolqe metalwan ranterqa. Chaypitaj Samaria sutiyoj llajtata jataricherqa, chay 
orqoj ñawpa dueñon Semer sutiyoj kasqanrayku. 

25Omriqa mana Tata Diospa munayninman jinachu ruwarqa, manachayqa, 
paymanta ñawpajta kamacherqanku, chaykunamanta nisqaqa astawanraj 
juchallerqa. 

26Nabatpa churin Jeroboanpa ruwasqan kikin juchata ruwarqa, chayllawantaj 
israelitakunatapis juchallicherqa. Lantikunata yupaychaspa, Israelpa Tata 
Diosninta phiñacherqa. 

27Omri kamachishaspa wakin ruwasqan, tukuy ima ruwasqanpiwan qhelqasqa 
kashan Israel suyumanta kuraj kamachejkunaj ruwasqankumanta willaj 
qhelqapi. 

28Omri wañojtintaj, Samariapi ayanta p'amparqanku, paypa qhepantataj churin 
Ajab sutiyoj kamacherqa. 

Ajab Israel suyuta kamachin 

29Judá suyupi kuraj kamachej Asa kinsa chunka pusajniyoj watataña 
kamachishajtin, Omrij churin Ajabqa Israelpi kamachiyta qallarerqa. Payqa 
Israel suyuta Samariapi iskay chunka iskayniyoj watata kamacherqa. 

30Omrij churin Ajabqa manapuni Tata Diospa munayninman jinachu ruwarqa. 
Paymanta ñawpajta kamacherqanku, chaykunamanta nisqaqa astawanraj 
juchallerqa. 

31Payqa Nabatpa churin Jeroboanpa jucha ruwasqanmantapis astawanraj 
juchallerqa. Casarakorqataj sidoniokunaj kuraj kamachejninku Etbaalpa ususin 
Jezabelwan. Chantá manaraj imapi Baal lantita yupaycharqa. 

32Baal sutiyoj lantipaj uj altarta, yupaychana wasitawan Samaria llajtapi 
ruwachiporqa. 

33Ajabqa Asera nisqa lantitapis ruwachillarqataj. Paymanta ñawpajta 
kamacherqanku, chaykunamanta nisqaqa aswan millaytapuni ruwarqa, ajinata 
ruwaspataj, Israelpa Tata Diosninta mayta phiñacherqa. 

34Ajab kamachishajtin, Betelmanta Jielqa Jericó llajtata watejmanta 
jataricherqa. Chay llajtata jatarichiyta qallarishajtin, kuraj kaj churin Abirán 
wañorqa. Llajtaj punkunta churashajtintaj, sullk'a kaj churin Segub 
wañullarqataj. Ajinata Nunpa churin Josuenejta Tata Diospa nisqan junt'akorqa. 

1 Reyes 17 

Elías ch'aki wata kananta sut'inchan 

1Diosmanta sut'inchaj Eliasqa Galaad jap'iypi Tisbé llajtayoj karqa. Uj kuti payqa 
kuraj kamachej Ajabta nimorqa: Israelpa Tata Diosninpa sutinpi, pejpa 
kamachinpichus noqa kashani, chaypa sutinpi niyki: Mana kay jamoj 
watakunapi paramonqachu nitaj chhullamonqachu, noqa ujtawan ninaykama, 
nispa. 

2Chantá Tata Dios Eliasta nerqa: 

3Ripuy kaymanta. Inti llojsimoj ladoman, Jordán mayu chimpaman, Querit 
wayq'omantaj pakaykakamuy. 

4Chay wayq'omanta yakuta ujyanki, mikhunkitaj imatachus noqa 
churapusqayki, chayta, imaraykuchus qharqañakunata kamachiniña 
mikhuchisunankupaj, nispa. 

5Eliasqa Tata Diospa kamachisqanta kasuspa, Jordán mayu chimpanejpi, Querit 
wayq'opi tiyakamorqa. 

6Qharqañakunataj sapa paqarin, ch'isintawan t'antata, aychatawan apaj kanku. 
Chay wayq'omantataj Eliasqa yakuta ujyarqa. 

7Chaywanpis mana unayninmanchu chay wayq'opi yakoqa ch'akiporqa, mana 
paramusqanrayku. 

Elías warmisapaj wasinpi mikhun 

8Chaymantaqa Tata Dios Eliasta nerqa: 

9Sidón suyupi Sarepta llajtaman ripuy chaypi tiyakamunaykipaj. Noqaqa uj 
warmisapata niniña qanta mikhuchisunanta, nispa. 

10Jinataj Eliasqa Sarepta llajtaman riporqa. Llajta punkuman chayaspataj, uj 
warmisapata llant'ata pallakushajta rikorqa. Jinapi Eliasqa payta wajyaspa, 
nerqa: Ama jinachu kay, uj vaso yakuta qoriway, nispa. 

11Chay warmi apamunanpaj rishajtinña, Elías watejmanta nillarqataj: Ama 
jinachu kay, uj chhikan t'antatawan aparimpuway, nispa. 

12Chay warmisapatajrí kuticherqa: Tata Diosniykipis yachan, mana t'antay 
kanchu. Wich'ipi uj chhika jak'ulla tiyapuwan, yurupi uj chhika aceitewan ima. 
Kunanqa uj chhika llant'ata pallakusharqani wawaypaj, noqapajwan chayta 
chayarqochinaypaj. Chantá mikhuyta tukuytawan, chaymantaqa yarqhaymanta 
wañupusqaykupischari, nispa. 

13Chantá Elías nerqa: Ama llakikuychu. Rispa, nisqaykiman jina ruwamullay. 
Chaywanpis ñawpajta uj t'antata ruwaytawan, noqapajraj apamuway. Chantá 
wawaykipaj, qanpajpis ruwallanki. 

14Israelpa Tata Diosnin kay jinata nin: Wich'ipi jak'oqa, yurupi aceitepis mana 
tukukonqachu, noqa parachimunaykama, nispa. 

15Chantá chay warmisapaqa rispa, Elías nisqanman jina ruwamorqa. Chantá 
Eliaspaj, warmisapapaj, wawanpaj ima unaypaj mikhuna karqa. 

16Tata Dios Eliasnejta nisqanman jina, wich'ipi jak'oqa mana tukukusqachu, 
yurupi aceitepis mana pisiyasqachu. 

17Chaymanta aswan qhepamanqa warmisapaj wawan anchatapuni onqoykuspa, 
wañuporqa. 

18Warmisapataj Eliasta nerqa: Diospa kamachin, imanaykitaj noqa qantari? 
Juchaymanta sut'inchajchu jamuwarqanki, chaymanta wawaypis 
wañunanpajri? nispa. 

19Chantá Elías nerqa: Wawaykita apamuway, nispa. Eliastaj mamanpa 
marq'ayninmanta wawata jap'ispa, altopata wasi puñunanman siriykucherqa. 

20Chantá Tata Diosmanta mañakuspa, nerqa: Tata Diosníy, kay warmisapaj 
wasinpi tiyakushajtiy, payta llakichinkichu wawanta wañuchispa? nispa. 

21Jinaspataj, Eliasqa chay wawaj patanman kinsa kutita winkuykorqa, Tata 
Diosmanta mañakuspataj, nerqa: Tata Diosníy, mañakuyki kay wawata 
kawsarichinaykita, nispa. 

22Chantá Tata Diosqa Eliaspa mañakusqanta uyarispa, chay wawata 
kawsaricherqa. 

23Chaymanta Eliasqa chay wawata urayk'uchispa, mamanman jaywaporqa: 
Kayqa, wawaykeqa kawsashan, nispa. 

24Chantá chay warmeqa Eliasta nerqa: Kunanqa yachani qanqa cheqatapuni 
Diospa kamachiyninpi kasqaykita, parlasqaykipis Tata Diospa nisqan kasqanta, 
nispa. 

1 Reyes 18 

Eliasqa Ajabwan parlan 

1Kinsa watanman Tata Diosqa Eliasta nerqa: Ajabpa wasinman riy, 
imaraykuchus noqaqa ña parachimusajña, nispa. 

2Chantá Eliasqa Ajabwan parlaj rerqa. Chaypacha Samariapi yarqhayqa 
anchañapuni karqa. 

3Chantá Ajabqa mayordomon Abdiasta wajyarqa. Abdiasqa maytapuni Tata 
Diosta tukuy respetowan yupaychaj. 

4Tata Diosmanta sut'inchajkunata Jezabel wañuchishajtin, Abdiasqa pachaj 
sut'inchajkunata, phishqa chunkamanta phishqa chunka, chhanka 
jusk'ukunaman pakaykamorqa. Chaypitaj paykunaman mikhunata, yakutawan 
qorqa. 

5Ajabtaj Abdiasta nerqa: Jaku rinachej, Israel suyuta purimusunchej tukuynin 
wayq'okunata, yaku juturikunatawan qhawaspa. Ichapis caballokunapaj, 
mulakunapajwan pastota tarisunman, manachayqa mana uywayoj 
qhepakusunchej, nispa. 

6Ajinata ari Israel suyuta purimunankupajqa iskayman t'aqakuspa, rerqanku: 
Ajabqa waj ñanta rerqa, Abdiaspis waj ñanta rillarqataj. 

7Abdiasqa ñanta rishaspa, Eliaswan tinkorqa. Eliasta rejserqapacha, pampaman 
k'umuykuspataj, taporqa: Manachu qanqa wiraqochiy Elías kanki? nispa. 

8Eliastaj kuticherqa: Noqa kani. Kaypi kashasqayta kuraj kamachejman 
willamuy, nispa. 

9Abdiastajrí kuticherqa: Imapitaj juchallikuni Ajabman jaywaykuspa, 
wañuchichinawaykipaj? 

10Tata Diospa sutinrayku tiluyki: Wiraqocheyqa tukuy suyupi mask'achisunki. 
Tukuypis ninku: Eliasqa mana kaypichu, nispa. Chay jawataj tukuy 
mask'asojkunata tilucherqa manapuni rikususqankuta. 

11Kunanrí qan niwanki: Kaypi kashasqayta wiraqochiykiman willamuy, nispa. 

12Noqa rejtiykamataj, Tata Diospa Espíritun mana yachasqay cheqaman 
pusasonqa. Noqa Ajabman willamojtiytaj, qanta mana taripasuspa, payqa 
wañuchiwanqa ari. Noqaqa juch'uymantapacha Tata Diosta kasuspa purikuni. 

13Wiraqochíy, Jezabel Tata Diosmanta sut'inchajkunata wañuchishajtin, 
imatachus ruwasqayta manachu pipis willasorqa? Noqa Diosmanta 
sut'inchajkunata pachajta, chhanka jusk'ukunapi phishqa chunkamanta phishqa 
chunka pakaykorqani, chaypitaj mikhunata, yakutawan qorqani. 

14Kunantaj qan nishawanki: Wiraqochiykiman willamuy kaypi kashasqayta, 
nispa, pay noqata wañuchinawanpaj, nispa. 

15Chantá Elías kuticherqa: Tukuy Atiyniyoj Tata Diospa ñawpaqenpi kashani, 
chaypa sutinrayku tiluyki: Kunanpacha Ajabwan parlasaj, nispa. 

16Chaymantataj Abdiasqa rispa, Ajabman chay tukuyta willamorqa, Ajabtaj 
Eliaswan parlaj jamorqa. 

17Ajabqa Eliasta rikuytawan, nerqa: Kaypi kasqankeqa. Qanrayku Israel suyoqa 
sinch'i llakiypi kashan, nispa. 

18Eliastajrí kuticherqa: Mana noqachu Israel suyuta sinch'i llakiyman churani. 
Aswanpis qanwan, tataykej ayllunwan Tata Diospa kamachisqanta 
saqerpayankichej, Baal nisqa lantita yupaychaspataj, Israel suyuta sinch'i 
llakiyman churankichej. 

19Kunanqa tukuynin israelitakunata Carmelo orqoman tantakamunankuta 
kamachiy. Wajyallaytaj Baalpa 450 sut'inchajninkunata, Aseraj 400 
sut'inchajninkunatawan ima, pikunachus Jezabelpa mikhunanmanta mikhunku, 
chaykunata, nispa. 

Eliasqa Baalta yupaychajkunawan tinkun 

20Ajabqa tukuynin israelitakunata wajyacherqa, Carmelo orqopitaj Baalmanta 
sut'inchajkunata tantaykorqa. 

21Chantá Eliasqa tukuy runaman chimpaykuspa, nerqa: Mayk'ajkamataj 
iskayrayaspa kankichejri? Sichus Tata Diosqa cheqa kaj Dios kanman chayqa, 
payta qhatiychej. Baal cheqa kaj dios kajtinrí, paypa ruwananpi kaychej, nispa. 
Runakunatajrí mana imatapis kuticherqankuchu. 

22Chantá Eliasqa runakunata nillarqapuni: Tata Diosmanta sut'inchajqa noqalla 
qhepakuni, Baalmanta sut'inchajkunarí 450 kanku. 

23Kunanqa kayman iskay torokunata aysamuwayku. Ujninta paykuna 
ajllakuchunku, ñak'aspataj, juch'uy juch'uyta khuchurachunku. Jinataj llant'a 
pataman churaspapis, ama ninata jap'ichichunkuchu. Chantá noqañataj chay 
ujnin torota ñak'aspa, llant'a pataman churallasajtaj. Noqapis ninata mana 
jap'ichillasajtajchu. 

24Chaymantataj diosniykichejmanta mañakunkichej, noqapis Tata Diosmanta 
mañakullasajtaj. Mayqenchari ninata kachaykamonqa, chaymin cheqa kaj Dios 
kanqa, nispa. Tukuy runataj kuticherqanku: Chay nisqaykeqa sumaj, nispa. 

25Chantá Eliasqa Baalpa sut'inchajninkunata nerqa: Qankuna ujnin kaj torota 
ajllakuspa, ñawpajta wakichiychej, ashkha kasqaykichejrayku. Chantá 
diosniykichejmanta mañakunkichej, amataj ninata jap'ichinkichejchu, nispa. 

26Paykunaqa ujnin torota jap'iytawan, ñak'arqanku. Chantá chawpi 
p'unchaykama Baalmanta mañakorqanku: Baal, uyariwayku, nispa. Manataj ima 
parlayllapis uyarikorqachu, nitaj kutichejpis karqachu. Chaykama paykunaqa 
ruwasqanku altarpa muyuyninpi phinkiykachaspa tususharqanku. 

27Chantá chawpi p'unchayta Eliasqa paykunamanta alqorakuspa jina nerqa: 
Aswan jatunmanta qhapariychej ari, imaraykuchus payqa dioschari. Ichá imata 
ruwashan, jisp'arikojchus rin, chayri ñan puriypichus kashan. Ichapis puñushan. 
Rijch'arichiychej ari, nispa. 

28Paykunataj aswan jatunmanta qhaparerqanku, usunkuman jinataj 
cuchillokunawan, lanzakunawan, yawar pukalla kanankukama 
khuchurakorqanku. 

29Chawpi p'unchaypis pasarqaña, paykunatajrí yuyay chinkasqa jina 
phinkiykachaspa aswan jatunmanta qhaparishallarqankupuni q'olachina phani 
chayamunankama. Chaywanpis mana ima parlayllapis uyarikorqachu, nitaj 
pipis kutichej nitaj uyarejpis karqachu. 

30Chantá Eliasqa tukuy runata nerqa: Chimpamuychej noqaman, nispa. Tukuy 
runakuna payman chimpaykojtinkutaj, payqa, Tata Diospa altarnin urmasqa 
kasharqa, chayta allinchaykorqa. 

31Chantá Eliasqa chunka iskayniyoj rumikunata oqharerqa, Jacobpa churinkuna 
mashkhachus karqanku, chayman jina. Chay Jacobtaqa Tata Dios nisqa: 
Sutiykeqa Israel kanqa, nispa. 

32Chay rumikunawantaj uj altarta Tata Diospaj ruwarqa. Chay jawa altarpa 
muyuyninpi uj larq'ata allallarqataj, iskay chunka litro jina yaku yaykunanpaj. 

33Chantá llant'ata altar pataman tawqaykorqa. Torota ñak'aspataj, juch'uy 
juch'uyta khuchuraspa, llant'a pataman churaykorqa. 

34Chantá runakunata nerqa: Tawa p'uñu yakuwan jich'aykuychej q'olachina 
uywa ñak'asqaman, llant'a patamanpis, nispa. Nillarqataj: Ujtawan jinata 
ruwallaychejtaj, nispa. Paykunataj ujtawan jinata ruwallarqankutaj. 
Nillarqapuni: Ujtawanpis yakuwan jich'aykullaychejtaj, nispa. Paykunataj kinsa 
kutitawan altarman yakuta jich'aykorqanku. 

35Ajinamanta yakoqa altarpa muyuyninta purirerqa. Larq'ata ruwarqa, 
chaymanpis junt'aykorqa. 

36Chantá q'olachispa jaywana phani chayamojtenqa, Diosmanta sut'inchaj 
Eliasqa altarman chimpaykuspa, nerqa: Abrahampata, Isaacpata, Israelpatawan 
Tata Diosnin, kunan yachachunku qan israelitakunaj Tata Diosnin kasqaykita, 

noqataj kamachiyki kasqayta, qanpa kamachisqaykirayku tukuy imata 
ruwasqayta ima. 

37Uyariway Tata Dios, uyariway ari, kay runakuna yachanankupaj qanlla Tata 
Dios kasqaykita, qanman kutirikuspa, yupaychasunankupaj, nispa. 

38Jinallapi Tata Diosmanta nina urayk'amuspa, ujllata q'olaykorqa chay 
ñak'asqa torota, llant'ata, rumikunata, jallp'ata ima. Larq'api yakutapis 
ch'akirpayacherqa. 

39Tukuy runataj chayta rikuytawan, qonqorikuspa pampakama 
k'umuykorqanku, qhaparerqankutaj: Tata Diosllamin Diosqa, Tata Diosllamin 
Diosqa, nispa. 

40Chantá Eliasqa nerqa: Baalpa sut'inchajninkunata jap'iychej, amataj ujpis 
ayqechunchu, nispa. Chantá runakunaqa paykunata jap'erqanku, Eliastaj Cisón 
wayq'oman pusaspa, chaypi Baalpa sut'inchajninkunajpa umankuta qholurarqa. 

Elías parananta mañakun 

41Chantá Eliasqa Ajabta nerqa: Riy, mikhumuy, ujyamuytaj, imaraykuchus 
paramunanpaj jinaña kashan, nispa. 

42Ajabqa mikhoj, ujyajtaj riporqa. Eliastajrí Carmelo orqoman wicharerqa. 
Chaypitaj qonqoriykukorqa, uyan moqonman chayanankama. 

43Kamachinmantaj nerqa: Wicharispa, mama qochanejta qhawarimuy, nispa. 
Kamachintaj wicharispa qhawarerqa, kutimuspataj, nerqa: Mana imapis 
kanchu, nispa. Eliastaj qanchis kutita ajinallatapuni nerqa: Rispa, qhawarqamuy, 
nispa. 

44Qanchis kaj kutipitaj kamachenqa nerqa: Uj juch'uy phuyuta rikuni, maki 
t'ajlluta jina, mama qochamanta llojsimojta, nispa. Chantá Eliasqa nerqa: Rispa, 
Ajabman nimuy: Carretaykiman yaykuspa usqhayta ripuy, ñanpi ama para 
jark'asunanpaj, nispa. 

45Jinallapi phuyu laqhayaykamorqa, wayrataj wayramorqa, chantá paraqa 
sinch'ita jich'akamorqa. Ajabtaj carretanman wichariytawan, Jezrelman 
riporqa. 

46Chaypacha Eliasqa p'achanta sumajta chumpiykukuytawan, Jezrel llajtaman 
phawaspa, Ajabmanta aswan ñawpajta chayarqa, Tata Dios kallpata 
qosqanrayku. 

1 Reyes 19 

Eliasqa Horebman ayqekun 

1Ajabqa warmin Jezabelman Eliaspa tukuy ima ruwasqanta, chantá 
imaynatachus Baalpa tukuy sut'inchajninkunata wañurachisqanta ima willarqa. 

2Chantá Jezabelqa Eliaspaman ujnin kamachinta kachaspa, nicherqa: Qanqa 
Baalpa sut'inchajninkunata wañucherqanki. Chayrayku sichus q'aya kunanta 
jina, mana qanta wañuchiyki chayqa, diosniykuna noqata wañuchiwachunku, 
nispa. 

3Chayta uyarispa, Eliasqa manchachikorqa, wañuchinankuta yuyaspataj 
ayqekorqa. Judá suyupi Berseba llajtakama chayaspataj, chaypi kamachinta 
saqerqa. 

4Chantá ch'innejman ripuspa, uj p'unchay puriyta jina rerqa. Chaypitaj 
retama sach'a uraman tiyaykukuytawan, wañupuyta munaspa, nerqa: 
Kaykamalla kachun, Tata Dios, pusakapullawayña. Noqaqa mana ñawpa 
tataykunamanta aswan allinchu kani, nispa. 

5Chantá Eliasqa retama sach'a urapi winkuspa, puñurparerqa. Chaymantataj 
Tata Diospa uj angelnin chimpaykuspa, nerqa: Rijch'ariy, mikhuytaj, nispa. 

6Eliasqa muyuyninta qhawarispa, uman qayllapi uj t'antata nina k'ajaypi 
chayasqata, uj yurupi yakutawan rikorqa. Mikhuykuspa, ujyaykuspataj, watej 
puñukapullarqataj. 

7Tata Diospa angelnin ujtawan kutimuspataj, nerqa: Rijch'arispa mikhuy, 
imaraykuchus karuraj rinaykeqa, nispa. 

8Puñusqanmanta rijch'ariytawantaj, Elías mikhorqa, ujyarqataj. Jinapi chay 
mikhusqanwan kallpachakuspa, tawa chunka p'unchayta, tawa chunka 
tutatawan purerqa, Diospa orqon Horebman chayanankama. 

9Chaypi uj chhanka jusk'uman yaykuspa, chay tuta puñorqa. 

Tata Diosqa Eliaswan parlan 

Chantá Tata Dios nerqa: Elías, imata kaypi ruwashankiri? nispa. 

10Paytaj kuticherqa: Tukuy Atiyniyoj Tata Diosníy, noqaqa anchatapuni 
qanmanta sienteni, imaraykuchus israelitakunaqa paykunawan tratota 
ruwasqaykita wasanchaspa, altarniykita urmarachinku. Qanmanta 
sut'inchajkunatapis wañurachinku. Noqallaña qhepakuni. Chaywanpis 
noqatapis wañuchinawankupaj mask'ashawanku, nispa. 

11Tata Diostaj nerqa: Llojsimuy jawaman, kay orqo patapitaj ñawpaqeypi sayay, 
nispa. Chantá chaypacha Tata Diosqa chaynejta pasarqa. Uj sinch'i wayra 
orqokunata lajraspa, chhankata urmaracherqa. Tata Diostajrí mana chay 
wayrapichu kasharqa. Chay wayraj qhepantataj jallp'a ikhakuy karqa. Tata 
Diostajrí manallataj chay jallp'a ikhakuypichu kasharqa. 

12Chay jallp'a ikhakuypa qhepantataj nina lawrayñataj karqa. Tata Diostajrí 
manallataj chay nina lawraypichu karqa. Chay nina lawraj qhepantataj 
alliysitullamanta wayrasqan uyarikorqa. 

13Eliasqa chayta uyarispa, ponchon jina qhatananwan uyanta pakaykukorqa. 
Chay chhanka jusk'umanta llojsimuspataj, punkupi sayarqa. Chaypitaj payman 
parlajta uyarerqa: Elías, imata kaypi ruwashankiri? nispa. 

14Eliastaj kuticherqa: Tukuy Atiyniyoj Tata Diosníy, noqaqa anchatapuni 
qanmanta sienteni, imaraykuchus israelitakunaqa paykunawan trato 
ruwasqaykita saqerparinku. Altarniykita urmachinku, qanmanta 
sut'inchajkunatapis wañurachinku. Noqallaña qhepakuni. Chaywanpis 
noqatapis wañuchinawankupaj mask'ashawanku, nispa. 

15Chantá Tata Diosqa Eliasta nerqa: Maynintachus jamusqaykita kutirispa, 
Damasco ch'innejman riy. Chayman chayaspataj, Jazael sutiyoj runata Siria 
suyuta kamachinanpaj churanki. 

16Jinallataj Nimsij allchhin Jehutapis Israel suyuta kamachinanpaj churanki. 
Abel Meholamanta Safatpa churin Eliseotataj qanpa cuentaykipi Diosmanta 
sut'inchaj kananpaj churallankitaj. 

17Pichus Jazaelpa wañuchinanmanta ayqekojtaqa Jehú wañuchenqa, Jehúj 
wañuchinanmanta ayqekojtataj Eliseo wañuchenqa. 

18Chaywanpis noqaqa Israel suyupi 7.000 runakunata puchuchisaj, pikunachus 
Baal lantiman mana qonqorikorqankuchu, nitaj much'arqankuchu, chaykunata, 
nispa. 

Diosqa Eliseota wajyan 

19Eliasqa chaymanta ripuspa, Safatpa churin Eliseota tarerqa. Payqa chunka 
iskayniyoj yuntawan llank'achisharqa, chaykunamanta ujnin yuntawantaj 
qhepallata risharqa. Jinallapi Eliasqa ponchon jina qhatananta Eliseoj patanman 
choqaykorqa. 

20Chantá Eliseo chay yuntata saqerparerqa, Eliaspa qhepanta usqhayta rispataj, 
nerqa: Mañarikuyki ari, tatayta, mamayta saqeykamojta 
kacharinawaykita, chantataj qanta qhatisqayki, nispa. Eliastaj payta nerqa: 
Rillay, amataj qonqaychu imatachus qanwan ruwasqayta, nispa. 

21Chaymanta wasinman kutispataj, Eliseoqa iskay bueykunata ñak'arqa, 
llank'anan aradowantaj chay aychata kankaspa, tukuy runaman mikhunankupaj 
qorqa. Chantá Eliaswan puriyta qallarerqa, paypa kamachintaj karqa. 

1 Reyes 20 

Ajabqa Siria suyuta atipan 

1Chaymanta qhepaman Siriata kuraj kamachej Ben Adadqa tukuy 
soldadonkunata tantaykorqa. Paywan kinsa chunka iskayniyoj kuraj 
kamachejkuna rerqanku ashkha caballokunawan, carretakunawan ima. 
Chaykunawan rispataj, Samaria llajtata muyuykuspa, maqanakorqankupacha. 

2Israelmanta kuraj kamachej Ajabmanpis runakunata kachaspa, nicherqa: 

3Ben Adadqa ajinata nisunki: Qolqeyki, qoriykipis noqajta. Warmiykikunapis, 
may munasqa wawaykikunapis noqajllatataj, nispa. 

4Israel suyumanta kuraj kamachejtaj kutichispa, nerqa: Imaynatachus 
nisqaykiman jina, wiraqochíy, noqa qanpata kani, jinallataj tukuy imaypis, nispa. 

5Chay kachasqakuna ujtawan Ajabman kutimuspa, nillarqankutaj: Ben Adadqa 
kayta nisunki: Kamachiykunata qanman kachaspa, willacherqaykiña qolqe 
metalniykita, qoriykita, warmiykikunata, wawaykikunatawan qopunawaykita, 
nispa. 

6Chaywanpis, q'aya kunanta jina kamachiykunata kachamusqayki, tukuy ima 
wasiykipi kajta, kamachiykikunaj wasinkupi kajtawan ima qhawanankupaj. 
Chantá apakaponqanku tukuy imatachus munasqankuta, nispa. 

7Jinallataj Israel suyumanta kuraj kamachejqa tukuynin 
kurajkunata wajyachispa, nerqa: Reparaychej kayta: Warmiykunata, 
wawaykunatapis, qoriytapis, qolqe metalniytapis qopusqayki nishajtiy, kuraj 
kamachej Ben Adadqa astawan mana allin kajta ruwayta munashawanchej. 

8Chantá tukuynin kurajkunaqa, runakunawan ima payta nerqanku: Ama 
uyariychu, amallataj kasuychu, nispa. 

9Jinapi Ajabqa Ben Adadpa kachamusqankunata nerqa: Wiraqochiyman niychej: 
Ñawpaj kamachiwasqaykita tukuyninta ruwasaj. Kunan kamachiwasqantarí 
mana atiymanchu, nispa. Kachasqa kajkunataj kutiytawan, ajinata Ben Adadman 
willamorqanku. 

10Chantá Ben Adadqa ujtawan Ajabman nichillarqataj: Samaria llajtata thuñisaj, 
manataj uj maki jallp'allapis wakenqachu soldadoykunaman qonaypaj. Sitajchus 
mana jinata ruwasaj chayqa, diosniykuna jasut'iwachunku, nispa. 

11Chaymanta Israelpa kuraj kamachejnintaj kuticherqa: Ama 
wapuykachayrajchu manaraj maqanakushaspaqa, nispa. 

12Ajabpa kutichisqanta payman willajtinku, Ben Adadqa waj kuraj 
kamachejkunawan toldokunapi machakuspa kasharqa. Chayta uyariytawantaj, 
kamachinkunata nerqa: Israelpa contranta maqanakunapaj wakichikuychej, 
nispa. Paykunataj chay llajtaj contranpi maqanakunankupaj wakichikorqanku. 

13Chaypachallataj Israelmanta kuraj kamachej Ajabman Diosmanta uj sut'inchaj 
jamuspa, nerqa: Tata Dios ajinata nin: Rikunkichu chay chhika runakunata? 

Kunanqa noqa maqanakupi atipachisqayki, yachankitaj noqa Tata Dios 
kasqayta, nispa. 

14Ajabtaj kuticherqa: Piwantaj atipachiwanqari? nispa. Diosmanta sut'inchajtaj 
nerqa: Tata Dios ajinata nin: Juch'uychaj llajtakunapi kamachejkunaj yanapajnin 
waynakunawan, nispa. Ajabtaj taporqa: Pitaj paykunawan maqanakunapaj 
ñawpanqari? nispa. Diosmanta sut'inchajtaj nerqa: Qan qallarinki, nispa. 

15Chantá Ajabqa chay waynakunata wakicherqa, paykunataj 232 karqanku. Chay 
jawaqa wakichillarqataj Israel suyumanta soldadokunata, chaykunataj 
tukuyninpi 7.000 karqanku. 

16Paykunaqa chawpi p'unchayta llojserqanku. Chaykamataj Ben Adadqa jinataj 
chay kinsa chunka iskayniyoj kuraj kamachejkuna payta yanapaj jamusqanku, 
chaykunawan machakusharqa. 

17Juch'uychaj llajtakunapi kamachejkunaj yanapajnin waynakuna ñawpajta 
llojsimorqanku. Jinapi Ben Adadman Samariamanta soldadokuna 
llojsimusqankuta willarqanku. 

18Chantá pay nerqa: Sichus paykuna mana maqanakojchu llojsimushanku 
chayqa, kawsashajta jap'iychej, nispa. 

19Juch'uychaj llajtapi kamachejkunaj yanapajnin waynakuna Samaria 
llajtamanta llojsimorqanku, paykunaj qhepantataj soldadokuna 
llojsimullarqankutaj. 

20Sapa ujtaj wañucherqanku paypa contranpi jamojta. Siriokuna 
ayqerikapojtinkutaj, Israelmanta soldadokuna paykunata qhatiykorqanku. 
Siriamanta kuraj kamachej Ben Adadpis caballonman lloq'aykuspa, caballopi 
wakin soldadonkunawan khuska ayqekullarqataj. 

21Israelmanta kuraj kamachejrí siriokunaj caballonkukunata, 
carretankukunatawan jap'ikaporqa. Ajinamanta siriokunata sonqo nanayta 
atipaykorqa. 

22Chantá Diosmanta sut'inchaj jamuspa, Ajabta nerqa: Riy, sumajta 
wakichikamuy, imatachus ruwanaykita umallikuytaj, imaraykuchus uj 
watamantawan Siriamanta kuraj kamachej Ben Adadqa ujtawan contraykipi 
jamullanqataj, nispa. 

Asiriokuna ujtawan Israelwan maqanakunku 

23Chaymanta qhepaman Siriamanta kuraj kamachejpa yanapajninkunaqa payta 
nerqanku: Israelitakunaj diosninkoqa orqonejmanta dioskuna kanku. 
Chayrayku paykuna atipawarqanchej. Sichus paykunawan pampapi 
maqanakusunman chayrí, atipaykusunman. 

24Qanqa kayta ruwawaj: Kuraj kamachejkunata orqhospa, soldadokuna 
kamachejkunata churay. 

25Chaymanta waj soldadokunata tantay, ñawpaj maqanakupi karqa, chay 
chhikallatataj. Jinallataj caballokunatapis, carretakunatapis mashkhachus karqa 
chay chhikallatataj tantay. Chantá paykunawan pampapi maqanakusunchej, 
atipasunchejtaj, nispa. Ben Adad yuyaychasqankuta uyarispataj, kikinta 
ruwarqa. 

26Chantá Ben Adadqa uj wataman jina Siria suyumanta soldadokunata 
tantaykuspa, Afec llajtaman rerqanku israelitakunawan maqanakoj. 

27Israelitakunapis soldadonkukunata wakichillarqankutaj. Jinapi mikhunata 
apariykukuspa, siriokunawan maqanakoj purirerqanku. Siriamanta 
soldadokunaj ñawpaqenpi israelitakunaqa iskay tropa cabra jinalla 
jarakorqanku. Siriamanta soldadokunatajrí pampaman junt'aykorqanku. 

28Chaypacha Diosmanta sut'inchajqa Israelpa kuraj kamachejninta nerqa: Tata 
Dios ajinata nin: Siriamanta kajkunaqa ninku: Tata Diosqa orqo cheqanejmanta 
Dioslla, manataj pampamanta Dioschu, nispa. Chayrayku kunanqa yanapasqayki 
atipanaykipaj chay chhika soldadokunata. Ajinapi yachanki noqa Tata Dios 
kasqayta, nispa. 

29Qanchis p'unchayta chimpapura Israelmanta soldadokuna Siriamanta 
soldadokunawan jarasqa kasharqanku. Chantá qanchis kaj p'unchaypi 
maqanaku qallarerqa. Israelitakunarí chay p'unchay 100.000 Siriamanta 
soldadokunata wañuracherqanku. 

30Wakin soldadokunataj Afec llajtaman ayqekorqanku. Chantá chay llajtaj 
perqanqa 27.000 soldadokunaj patankuman urmaykorqa. Ben Adadpis chay 
llajtaman ayqellarqataj, wasimanta wasi pakakuspataj, purerqa. 

31Chantá Ben Adadpa yanapajninkuna payta nerqanku: Noqaykoqa uyariyku 
Israelmanta kuraj kamachejkuna khuyakuyniyoj kasqankuta. Chayrayku 
kunanqa qhashqa p'achawan p'achallikunachej, kunkanchejmantaj waskhawan 
wataykukunachej. Jinaspataj, rinachej Israelpa kuraj kamachejninman. Ichapis 
mana wañuchiwasunmanchu, nispa. 

32Jinataj Ben Adadpa yanapajninkuna qhashqa p'achakunata p'achallikorqanku, 
kunkankumantaj waskhata watakorqanku. Chantá Israelpa kuraj 
kamachejninman qayllaykuspa, nerqanku: Kamachiyki Ben Adadqa nisunki: 
Ama wañuchiwaychu ari, nispa. Ajabtaj kuticherqa: Pay kawsashanrajchu? 
Payqa wawqey jina, nispa. 

33Chay kachasqakuna chayta uyarispa, yuyarqanku allin kananta. Chayrayku 
usqhayllata nerqanku: Wawqeyki Ben Adadqa kawsashan, nispa. Ajabtaj nerqa: 

Riychej, pusamuychej, nispa. Chantá Ben Adadqa Ajabman chimparqa, paytaj 
carretanman Ben Adadta wicharicherqa. 

34Ben Adadtaj payta nerqa: Tatay ima llajtakunatachus Israelmanta qhechusqa, 
chaykunata kutichipusqayki, nispa. Jinataj Damascopi qhatuna wasikunata 
ruwakuy, imaynatachus tataypis Samariapi ruwakorqa, ajinata, nispa. Ajabtaj 
kuticherqa: Noqataj kacharipusqayki trato ruwasqanchejman jina, nispa. 
Ajinata Ben Adadwan tratota ruwaytawan, kacharipullarqa. 

35Chaykama wajnejpi Diosmanta uj sut'inchajqa sut'inchaj masinta nerqa: 
Maqaway, nispa. Paytajrí mana maqayta munarqachu. 

36Chantá pay nerqa: Tata Diospa kamachisqanta mana kasusqaykirayku, uj león 
wañuchisonqa, nispa. Paymanta sut'inchaj masin karunchakusqantawantaj, uj 
león wañurparicherqa. 

37Chantá chay Diosmanta chay sut'inchajqa uj runawanñataj tinkuspa, nerqa: 
Maqaway, nispa. Chay runataj sumajta maqarparerqa. 

38Chantá Diosmanta sut'inchajqa kuraj kamachejta ñanpi suyaj rerqa. Mana 
pipis payta rejsinanpajtaj llikha thantawan ñawinta wataykorqa. 

39Kuraj kamachej ñanta pasashajtintaj, Diosmanta sut'inchajqa jatunmanta 
qhaparispa, nerqa: Wiraqochiy noqa maqanakupi kasharqani. Jinallapi uj 
soldado uj presota apamuwaspa, niwarqa: Kay presota allinta qhawanki. Sichus 
ayqenman chayqa, qanmin wañuchisqa kanki, manachayrí 3.000 qolqeta 
paganki, nispa. 

40Chantá noqa waj imakunata ruwanaykama presochasqa soldadoqa 
chinkapusqa, nispa. Ajinata Diosmanta chay sut'inchajqa kuraj kamachej 
Ajabman willarqa. Chantá kuraj kamachejqa nerqa: Qan kikiyki imatachus 
ruwanata rimarinki, rimarisqaykiman jinataj juchachasqa kanki, nispa. 

41Chaypachapacha Diosmanta sut'inchajqa, ñawinpi watasqa kasharqa, chay 
thantata phaskarakorqa, kuraj kamachejtaj Diosmanta sut'inchaj kasqanta 
rejsirparerqa. 

42Chantá Diosmanta sut'inchajqa nerqa: Tata Dios ajinata nisunki: 
Wañuchinapaj juchachasqa runata qan kacharisqaykirayku paypa 
cuentanmanta wañunki, aylluykiwantaj paypa ayllunmanta paganki, nispa. 

43Israelmanta kuraj kamachejqa Diosmanta sut'inchajpa nisqanta uyariytawan, 
Samariapi wasinman llakisqa, phiñasqataj riporqa. 

1 Reyes 21 

Nabotpa huertan 

1Jezrel llajtayoj Nabotpata Samariapi uj huertan tiyaporqa. Chay huerta karqa 
kuraj kamachej Ajabpa kamachinan wasi qayllapi. 

2Uj kuti Ajabqa Nabotta nerqa: Wasiy qayllapi kasqanrayku, uva huertaykita 
qopuway chaypi tarpukunaypaj. Noqataj wajnejpi kay huertaykimanta aswan 
sumaj huertata qopusqayki. Munajtiykeqa, huertaj valorninta qolqeta 
pagapusqayki, nispa. 

3Nabottajrí Ajabman kuticherqa: Amapuni Tata Dios munachunchu tataypa 
qowasqan chayaqe huertata qanman qopusunaytaqa, nispa. 

4Chantá Ajabqa wasinman llakisqa, phiñasqataj riporqa, Jezrelmanta Nabot kay 
jinata payman nisqanmanta: Tataypa qowasqan huertaytaqa mana qanman 
qoykimanchu, nispa. Jinapi puñunanman perqa ladoman qhawarisqa 
siriykukorqa, manataj mikhuytapis munarqachu. 

5Chantá Jezabel warmenqa Ajabman qayllaykuspa, taporqa: Imamantataj chay 
jina llakisqa kashanki, nitaj mikhuytapis munankichuri? nispa. 

6Ajabtaj kuticherqa: Jezrelmanta Nabotwan parlarqani, nerqanitaj uva 
huertanta qopunawanta qolqepipis, chayrí munajtenqa, wajnejpi uj sumaj 
huertata qonayta. Paytajrí kutichiwarqa: Mana atiymanchu huertayta 
qopusuytaqa, nispa. 

7Jezabeltaj nerqa: Manachu qanqa kuraj kamachej kanki, imataj? Jatarikuy, 
mikhumuy, noqataj Jezrelmanta Nabotpa huertanta qosqayki, nispa. 

8Chantá Jezabelqa Ajabpa sutinpi cartakunata qhelqarqa, Ajabpa anillonwan 
sellaykuspataj, apacherqa, Nabotpa llajtanpi tiyajkunaj tukuynin kurajkunaman, 
kamachejkunamanwan ima. 

9Chay cartapi kay jinata nerqa: Ayunanapaj kamachiychej. Chantá Nabotta tukuy 
runaj ñawpaqenman tiyachiychej. 

10Chantá iskay runakunata mask'aychej paypa contranpi llullakuspa, 
ch'ataykunankupaj: Qanqa Diospa contranpi sajrata parlanki, kuraj kamachejpa 
contranpi ima, nispa. Chantá jawaman orqhoytawan, rumiwan ch'anqaykuspa, 
wañuchiychej, nispa. 

11Chantá Nabotpa llajtanpi kurajkuna, kamachejkunapiwan Jezabelpa chay 
cartapi kamachisqanman jina ruwarqanku. 

12Ayunaspa, chantá tantakuspa, Nabotta runakunaj ñawpaqenman 
tiyaykucherqanku. 

13Chaymantataj iskay millay runakuna jamorqanku, Nabotpa ñawpaqenpitaj 
tiyaykukuspa, tukuy runaj ñawpaqenpi llullakuspa Nabotta ch'ataykorqanku: 
Payqa Diospa contranta parlarqa, kuraj kamachejpa contrantawan, nispa. 

Llajtamanta jawaman aysaytawantaj, paykuna rumiwan ch'anqaspa, Nabotta 
wañucherqanku. 

14Chantá Jezabelman willajta kacharqanku: Nabotqa rumiwan ch'anqasqa 
wañun, nispa. 

15Jezabelqa Nabotpa wañusqanta uyarispa, Ajabman nerqa: Riy, Jezrelmanta 
Nabotpa huertanta jap'ikampuy, pay mana vendesuyta munarqachu, chayta. 
Imaraykuchus Nabot wañunña, nispa. 

16Ajabtaj Jezrelmanta Nabot wañusqanta yachaspa, Nabotpa uva huertanta 
jap'ikapoj rerqa. 

17Chantá Tata Dios Tisbemanta Eliasta nerqa: 

18Samariapi Israelmanta kuraj kamachej Ajabman riy. Payqa Nabotpa uva 
huertanpi kashan, chay huertata jap'ikapunanpaj rin. 

19Paytataj ninki: Tata Dios nisunki: Nabotta wañuchichispa uva huertanta 
qhechusqaykirayku, maynejpichus Nabotpa yawarninta alqokuna 
llajwarqanku, chayllapitaj yawarniykitapis alqokuna llajwanqanku, nispa. 

20Eliasqa Ajabman chimpaykojtin, Ajab nerqa: Awqay kashaspapis, 
jamullankiñatajchu? nispa. Eliastaj kuticherqa: Arí, noqa mask'ashayki, 
imaraykuchus Tata Diospa ñawpaqenpi qanqa millayta ruwaspa purinki. 

21Chayrayku Tata Dios nisunki: Jatun llakiyta qanman chayachimusqayki, tukuy 
aylluykitataj chinkachisaj. Mirayniykimanta qhari kajkunata tukuchisaj Israel 
ukhumanta. 

22Israelitakunata juchallichispa phiñachiwasqaykirayku, qanwan ruwasaj 
imaynatachus ruwarqani Nabatpa churin Jeroboanpa mirayninta, Ajiaspa 
churin Basáj miraynintawan, ajina, nispa. 

23Warmiyki Jezabelmantapis Tata Dios nin: Jezabelpa ayantaqa Jezrelpi 
alqokuna mikhonqanku. 

24Qanpa aylluykimanta pikunachus llajtapi wañojkunataqa alqokuna 
mikhullanqankutaj, pikunachus campopi wañojkunatataj suwintukuna 
mikhuranqanku, nispa. 

25Mana ujpis karqachu Ajab jina Tata Diospa ñawpaqenpi millay ruwanaman 
qokojqa, imaraykuchus Jezabel warmin paytaqa chayman tanqaykorqa. 

26Payqa millaytapuni ruwarqa, amorreokuna jina lantikunata yupaychaspa. 
Paykunata Tata Diosqa israelitakunaj ñawpaqenkumanta wijch'usqa. 

27Kuraj kamachej Ajabrí Diosmanta sut'inchajpa nisqanta jap'ikorqa. Chayrayku 
sinch'i llakisqa kasqanmanta yachayta qospa, p'achanta llik'ikorqa, qhashqa 

p'achata churakuspataj, mana imatapis mikhorqachu. Ajina qhashqa p'achayoj 
puñorqa, phutisqataj purerqa. 

28Chantá Tata Diosqa Tisbemanta Eliasta nerqa: 

29Rikunkichu Ajabqa k'umuykamuwasqanta? Mana allinta ruwasqanmanta 
noqaman kutirikamuwasqanrayku, kawsanankama mana nisqay llakiyta 
apachimusajchu. Manachayqa churin kuraj kamachej kajtin, chay llakiyta tukuy 
mirayninman apachimusaj, nispa. 

1 Reyes 22 

Micaías nin Ajab atipachikunanta 

(2 Cr 18.1-34) 

1Israelitakunawan siriokunawanqa kinsa watata mana maqanakorqankuchu. 

2Jinataj kinsa watanman, Judamanta kuraj kamachej Josafatqa Israelpa kuraj 
kamachejnin Ajabta watukoj rerqa. 

3Israelmanta kuraj kamachejtaj yanapajninkunata nerqa: Manachu 
yachankichej Galaadmanta Ramotqa noqanchejpata kasqanta? Noqanchejtajrí 
mana imatapis ruwashanchejchu siriokunamanta qhechukapunanchejpaj, 
nispa. 

4Chantá Ajabqa Josafatta taporqa: Galaadmanta Ramotpa contranpi maqanakoj 
riysiwankimanchu? nispa. Josafattaj kuticherqa: Qanwan noqawanqa llajta 
masintin kanchej. Soldadoykunawan, caballoykunawan ima, qanwan khuska 
maqanakoj risqayku, nispa. 

5Chaywanpis Josafatqa Ajabta nillarqapuni: Manaraj maqanakoj rishaspa, Tata 
Diosta ñawpajta tapuriwaj, nispa. 

6Chantá Israelpa kuraj kamachejnenqa Diosmanta sut'inchajkunata tawa 
pachajta jina tantaykorqa, chantá paykunata taporqa: Galaadmanta Ramotpa 
contranpi maqanakoj risajchu, amachu? nispa. Paykunataj nerqanku: Rillay, 
imaraykuchus Tata Diosqa chay llajtata jap'inaykipaj yanapasonqa, nispa. 

7Josafattajrí nerqa: Kaypi Tata Diosmanta sut'inchaj waj kanmanrajchu paynejta 
tapurichinapaj? nispa. 

8Chantá Ajab kuticherqa: Arí, uj kanraj, paynejta Tata Diosta tapurinapaj, Imlaj 
churin Micaías sutiyoj. Chaywanpis payta noqa chejnini, manapuni jayk'aj allin 
kajta sut'inchawasqanrayku, nispa. Josafattaj nerqa: Ama jinata parlaychu, 
nispa. 

9Chantá Israelmanta kuraj kamachejqa ujnin kamachinta wajyaspa, nerqa: Imlaj 
churin Micaiasta usqhayllata pusamuway, nispa. 

10Israelmanta kuraj kamachej Ajabwan, Judamanta kuraj kamachej Josafatwan 
ima kamachinanku tiyanakunapi tiyasharqanku, kuraj kamachejkuna jina 
p'achallisqa Samaria llajtaman yaykuna plazapi. Diosmanta tukuy 
sut'inchajkunataj paykunaj ñawpaqenkupi sut'inchasharqanku. 

11Chaypacha Quenanáj churin Sedequiasqa fierromanta wajrakunata 
ruwakusqa, chantá nerqa: Tata Dios ajinata nin: Kaykunawan siriokunata 
wajraspa wañurachinki, nispa. 

12Diosmanta chay waj sut'inchajkunapis kikillantataj sut'inchasharqanku: 
Galaadmanta Ramotman riy, imaraykuchus Tata Diosqa yanapasonqa 
maqanakuspa chay llajtata jap'inaykipaj, nispa. 

13Pichus Micaiasta wajyaj risqa, chay kachaqa Micaiasta nerqa: Chay tukuy 
Diosmanta sut'inchajkunaqa Ajab atipananta uj similla ninku. Qanpis paykuna 
jinallataj allin kajta parlay ari, nispa. 

14Micaiastajrí nerqa: Tata Diospa sutinrayku tiluni: Imatachá pay niwanqa, 
chayllata noqaqa nisaj, nispa. 

15Micaías kuraj kamachejman jamojtintaj, Ajab taporqa: Micaías, Galaadmanta 
Ramot llajtaj contranpi maqanakoj risqaykuchu, amachu? nispa. Micaiastaj 
kutichispa, nerqa: Rillay, maqanakuspa chay llajtata jap'inki, imaraykuchus Tata 
Diosqa atipanaykipaj yanapasonqa, nispa. 

16Ajabtajrí payta nerqa: Mashkha kutitataj nisqayki Tata Diospa sutinpi 
cheqanta ninawaykitari? nispa. 

17Chantá Micaías nerqa: Noqaqa israelitakunata rikorqani orqo cheqanejpi 
ch'eqerasqata, mana michejniyoj ovejakuna jina. Tata Diostaj nerqa: Kaykunaqa 
mana michejniyoj kanku. Sapa ujninku wasinkuman allillanta ripuchunku, 
nispa. 

18Chantá Israelta kuraj kamachej Ajabqa Josafatta nerqa: Uyarinkichu? Kay 
runaqa mana jayk'ajpis allin kajta sut'inchawanchu, manachayqa mana allin 
kajllatapuni, nispa. 

19Chantá Micaías nillarqataj: Chayta nisqaykirayku Tata Diospa nisqanta uyariy 
ari: Noqaqa Tata Diosta rikorqani kamachinan tiyanapi tiyasqata, paña ladonpi, 
lloq'e ladonpiwan angelkunata ima. 

20Tata Diostaj nerqa: Pitaj Ajabta ch'awkiyaspa pusanman, Galaadpi Ramot 
llajtaman rispa, maqanakupi wañuchisqa kananpaj? nispa. Angelkunamantataj 
ujnin uj jinata nerqa, ujkunataj waj jinata nerqanku. 

21Chantá uj espíritu Tata Diosman qayllaykuspa, nerqa: Noqa payta pusarisaj, 
nispa. Tata Diostaj tapurerqa: Imaynatataj chayta ruwankiri? nispa. 

22Chay espiritutaj nerqa: Noqaqa rispa, kuraj kamachejpa tukuynin 
sut'inchajninkunata llullata parlachisaj, nispa. Tata Diostaj nerqa: Rispa, 
nisqaykiman jina Ajabta q'otiyamuy. Chayta ruwaspa, pusayta atinki, nispa. 

23Chayrayku Tata Diosqa sut'inchajniykikunata llullakunankuta nin. Paytaj 
ninña maqanakupi mana allin risunanta, nispa. 

24Chantaqa Quenanáj churin Sedequiasqa chimpaykuytawan, Micaiasta uyanpi 
laq'aspa, nerqa: Maynintataj Tata Diospa Espíritun noqamanta llojserqa 
qanman parlasunanpajri? nispa. 

25Micaiastaj kuticherqa: Maypachachus wasimanta wasi pakakuspa 
ayqekushanki, chaypacha yachanki, nispa. 

26Chantá Israelmanta kuraj kamachejqa kamacherqa: Micaiasta jap'ispa, llajtata 
kamachej Amonpaman, chantá churiy Joaspamanwan presota apaychej. 

27Paykunata niychej: Ajabqa kamachisunkichej kay runata carcelman 
wisq'aykunaykichejta, chaypitaj uj chhika t'antallawan, pisi yakullawan ima 
kachinaykichejta, asiriokunawan maqanakumanta atipaspa kutimunaykama, 
nispa. 

28Micaiastajrí nerqa: Sichus maqanakupi atipaspa kutimunki chayqa, sut'i kanqa 
Tata Diosqa manamin noqaj simiynejtachu parlarqa, nispa. 

Ajab wañun 

29Chantá Israelmanta kuraj kamachej Ajabqa Judamanta kuraj kamachej 
Josafatwan khuska rerqanku Galaadpi Ramot llajtaj contranpi maqanakoj. 

30Ajabtaj Josafatta nerqa: Noqaqa waj p'achata churakuspa maqanakoj yaykusaj. 
Qantajrí kikin kuraj kamachej jina p'achallaykiwan yaykuy, nispa. Chay jinaqa 
Israelpa kuraj kamachejnenqa waj p'achata churaykukuspa, maqanakoj 
yaykorqa. 

31Chaypacha Siriamanta kuraj kamachejqa kinsa chunka iskayniyoj carretapi 
purej soldadokunaj kamachejninkukunata nisqa: Ama piwanpis 
maqanakunkichejchu, manachayqa Israelta kuraj kamachejpa contrallanpi, 
nispa. 

32Chayrayku carretawan maqanakojkunaj kamachejninkukunaqa Josafatta 
rikuspa, nerqanku: Israelta kuraj kamachejqa kaypunichá, nispa. Chayrayku 
payta muyuykorqanku. Chantá Josafatqa qhaparikorqa. 

33Chay carretawan maqanakojkunaj kamachejninkoqa mana Israelpa kuraj 
kamachejninchu kasqanta reparaspa, waj ladoman riporqanku. 

34Siriamanta kaj uj soldadorí arcowan wayrallaman flechata kacharerqa, chaytaj 
Israelta kuraj kamachejpa pecheranpa tinkuyninta yaykorqa. Ajabtaj, carretanta 

purichejta nerqa: Kutirichiway, kaymantataj orqhoway, imaraykuchus wañuy 
patapiña kashani, nispa. 

35Chay p'unchayqa may sinch'itapuni maqanakorqanku. Ajabrí carretanpi 
sayasqallapuni karqa soldadonkunawan siriokunawan 
maqanakushanankukama. Jinapis yawarnenqa carretanpa pampanman 
sut'urerqa, ch'isiyaykuynejtataj wañorqa. 

36Inti yaykuytataj Israelpa soldadokuna ukhupi yachakorqa kuraj kamachej 
wañupusqan, chayrayku ninakorqanku: Sapa uj llajtaykichejman, 
wasiykichejman ima ripuychej. 

37Kuraj kamachejninchejqa wañupunña, nispa. Chantá Samariaman Ajabpa 
ayanta apakapuspa, chaypi p'amparqanku. 

38Chantá carretanta Samaria qochapi mayllarqanku, maypichus khuchi 
warmikuna mayllakoj kanku, chaypi, yawarnintataj alqokuna llajwarqanku Tata 
Diospa nisqanman jina. 

39Ajab kamachishaspa tukuy imata ruwasqan, marfilmanta wasita 
ruwachikusqan, tukuy llajtata ruwachisqanpiwan qhelqasqa kashan Israel 
suyumanta kuraj kamachejkunaj ruwasqankumanta willaj qhelqapi. 

40Ajab wañupojtintaj, churin Ocozías kamacherqa. 

Josafat Judá suyuta kamachin 

(2 Cr 20.31-37) 

41Kuraj kamachej Ajabqa Israelpi tawa watataña kamachishajtin, Asaj churin 
Josafatqa Judapi kamachiyta qallarerqa. 

42Josafat kamachiyta qallarishaspa, kinsa chunka phishqayoj watayoj karqa, 
Jerusalenmantapacha iskay chunka phishqayoj watata kamacherqa. Mamanqa 
Siljíj ususin Azura karqa. 

43 43 (44) Payqa tatan Asa jina allinta purerqa, Tata Diospa ñawpaqenpi 
cheqanta ruwaspa. Chay tukuywanpis orqo patapi yupaychana wasikunata 
mana thuñicherqachu. Runakunaqa chaypi uywa ñak'asqata jaywajraj kanku, 
inciensotapis q'oshñichejraj kanku. 

44 44 (45) Israelmanta kuraj kamachej Ajabwan Josafatqa uj tratota ruwarqa 
allinta kawsanankupaj. 

45 45 (46) Josafat kamachishaspa tukuy ima ruwasqan, waj suyukunawan chay 
chhika maqanakusqan ima qhelqasqa kashan Judá suyumanta kuraj 
kamachejkunaj ruwasqankumanta willaj qhelqapi. 

46 46 (47) Jinallatataj Judá suyumanta qharqorqa lanti wasikunapi khuchichakoj 
qharikunata, tatan Asaj tiemponmantapacha qhepakusqanku, chaykunata. 

47 47 (48) Chaypacha Edompi mana kuraj kamachej karqachu, uj llajta 
kamachejlla karqa. 

48 48 (49) Josafattaj jatuchaj barcokunata ruwacherqa Ofirman rispa qorita 
apamunanpaj. Chaywanpis Ezión Gueberpi chay barcokuna 
phirikusqankurayku, mana rerqankuchu. 

49 49 (50) Ñawpajta Ajabpa churin Ocoziasqa Josafatta nisqa: Manachu munawaj 
noqaj barco purichej runaykunawan qanpa runaykikunawan khuska rinankuta? 
nispa. Josafattajrí mana munarqachu. 

50 50 (51) Josafat wañupojtin, ñawpa tatan Davidpa llajtan nisqapi ayanta 
p'amparqanku, paypa qhepantataj churin Jorán kamacherqa. 

Ocozías Israel suyuta kamachin 

51 51 (52) Judamanta kuraj kamachej Josafat chunka qanchisniyoj watataña 
kamachishajtin, Ajabpa churin Ocoziasqa Israel suyuta kamachiyta qallarerqa. 
Samaria llajtamantapacha iskay watata kamacherqa. 

52 52 (53) Ocoziasqa manapuni Tata Diospa munayninman jinachu ruwarqa. 
Tatanpa mamanpa mana allin ruwasqankuta ruwaspa, israelitakunata 
juchallicherqa. Nabatpa churin Jeroboanpa ruwasqantapis ruwallarqataj. 

53 53 (54) Baal lantita yupaycharqa, ajinamanta Israelpa Tata Diosninta 
phiñachispa, imaynatachus tatanpis ruwarqa, ajinata. 

2 Reyes 

2 Reyes 1 

Ocozías wañupun 

1Kuraj kamachej Ajab wañusqanmanta qhepata, Moab llajtayojkuna 
israelitakunaj contranpi oqharikorqanku. 

2Israelpi kuraj kamachej Ocoziasrí, Samariapi altopata wasinpa ventananmanta 
urmaykamusqanrayku, allin nanasqa kasharqa. Chayrayku kamachinkunata 
kacharqa Ecrón llajtayojkunaj diosninku Baal Zebubta tapunankupaj, 
onqoyninmanta kutirenqachus manachus, chayta yachayta munaspa. 

3Chantá Tata Diospa angelnenqa Tisbé llajtayoj Eliasta nerqa: Samariamanta 
kuraj kamachej kachankunata taripaj rispa, paykunata ninki: Ecrón 
llajtayojkunaj diosninku Baal Zebubta tapukamunaykichejtaqa, imarayku mana 
Israel suyupi kaj Diosta tapukamunkichejchuri? 

4Chayrayku Tata Diosqa kay jinata nisunki: Puñunaykimanta mana 
sayarinkichu, wañupunkipuni, nispa. Eliastaj rispa, kuraj kamachejpa 
kachankunaman kikinta willarqa. 

5Chantá kachakuna kuraj kamachejpaman kutimpojtinku, pay taporqa: 
Imaraykutaj kutimpunkichejri? nispa. 

6Paykunataj kuticherqanku: Ñanpi uj runawan tinkorqayku, paytaj niwarqayku: 
Kutispa, kachamusorqachej chay kuraj kamachejman kay jinata niychej: Ajinata 
Tata Dios nisunki: Ecrón llajtayojkunaj diosninku Baal Zebubta 
tapuchikamunaykipaj, manachu Israel suyupi Dios tiyan? Chayrayku kunanqa 
puñunaykimanta mana sayarinkichu, wañupunkipuni, nispa. 

7Chantá kuraj kamachej paykunata taporqa: Imayna rijch'ayniyojtaj karqa, 
chayta nisorqachej, chay runari? nispa. 

8Paykunataj kuticherqanku: Chay runaqa qaramanta p'achayoj, qaramanta 
chumpiyoj ima karqa, nispa. Chantá kuraj kamachej nerqa: Chayqa Tisbé 
llajtamanta Elías karqa, nispa. 

9Chaypacha kuraj kamachej Ocozías phishqa chunka soldadokunata, 
capitannintawan ima kacharqa. Chay capitantaj orqo pataman wicharerqa, 
maypichus Diosmanta sut'inchaj Elías tiyasqa kasharqa, chayman. Chantá 
nerqa: Diosmanta sut'inchaj, kuraj kamachej nisunki, noqaykuwan kuraj 
kamachejpaman rinaykita, nispa. 

10Eliastajrí capitanta nerqa: Sichus Diosmanta sut'inchaj kani chayqa, janaj 
pachamanta nina urayk'amuspa, qanta, soldadoykikunatawan ruphaykusuchun, 

nispa. Ninataj janaj pachamanta urayk'amuspa, capitanta, chantá 
soldadonkunatawan ima ruphaykuspa wañuracherqa. 

11Chantá kuraj kamachejqa waj capitanta, phishqa chunka soldadokunatawan 
ima kachallarqataj. Capitantaj Eliasta nerqa: Diosmanta sut'inchaj, kuraj 
kamachej nisunki: Kunanpacha noqaykuwan kuraj kamachejpa ñawpaqenman 
rinayki tiyan, nispa. 

12Eliastajrí kuticherqa: Sichus Diosmanta sut'inchaj kani chayqa, janaj 
pachamanta nina urayk'amuspa, qanta, soldadoykikunatawan ima 
ruphaykusuchun, nispa. Chantá janaj pachamanta ujllata nina urayk'amuspa, 
capitanta, soldadokunatawan ima ruphaykorqa. 

13Chaymanta kuraj kamachej ujtawan phishqa chunka soldadokunata, 
capitannintawan ima kachallarqataj. Kaytawanqa kinsa kutitaña kacharqa. Chay 
capitanrí Eliaspaman chayaspa, qonqoriykukuytawan mañakorqa: Diosmanta 
sut'inchaj, mañakuyki, noqata chantá kay phishqa chunka soldadoykunatawan 
ima ama wañuchinawaykuta. 

14Yachani ñawpajta jamoj capitankunata, soldadonkunantinta ima janaj 
pachamanta nina urayk'amuspa ruphaykusqanta. Chayrayku ari mañarikuyki 
khuyarikunawaykuta, nispa. 

15Jinapi Tata Diospa angelnenqa Eliasta nerqa: Paywan rillay, amataj 
manchachikuychu, nispa. Eliastaj urayk'uspa, capitanwan kuraj kamachejpa 
ñawpaqenman rerqa. 

16Kuraj kamachejpaman chayaspataj, Elías payta nerqa: Tata Dios ajinata 
nisunki: Qanqa Ecrón llajtayojkunaj diosnin Baal Zebubta tapumojta 
kacharqanki, manapis Israel suyupi Dios kanmanchu karqa jina. Chayrayku 
kunanqa mana qhaliyankichu, wañupunkipuni, nispa. 

17Ajinata Tata Dios Eliasnejta nisqanman jina, kuraj kamachej Ocozías 
wañuporqa. Ocoziaspa churinkuna mana ujpis kasqanraykutaj, paypa 
cuentanmanta wawqen Jorán kamacherqa, Josafatpa churin Jorán Judá suyupi 
iskay watataña kamachishajtin. 

18Ocozías kamachishaspa tukuy imata ruwasqan, jinataj waj imakunata 
ruwasqanpiwan, Israel suyuta kuraj kamachejkunaj ruwasqankumanta willaj 
qhelqapi qhelqasqa kashan. 

2 Reyes 2 

Tata Dios Eliasta janaj pachaman pusakapun 

1Tata Diosqa Eliasta uj muyoj wayrapi janaj pachaman pusakapunan p'unchay 
qayllamushajtin, Eliaswan Eliseowan ima Gilgalmanta llojsimorqanku. 

2Chantá Eliasqa Eliseota nerqa: Kaypi qhepakuy, imaraykuchus Tata Diosqa 
Betelman kachashawan, nispa. Eliseotajrí nerqa: Tata Diospa sutinrayku chantá 
sutiykirayku ima tiluni: Mana sapaykita rejta saqesqaykichu, nispa. Chantá 
iskayninku Betelman rerqanku. 

3Betelman chayashajtinku, Betelpi tiyakoj sut'inchajkunaqa Eliseota taripaj 
llojsimuspa, payta nerqanku: Yachankichu Tata Diosqa yachachejniykita kunan 
pusakapunanta? nispa. Eliseotaj kuticherqa: Arí, yachaniña. Ch'inlla kaychej, 
nispa. 

4Chantá Eliasqa Eliseota ujtawan nillarqataj: Eliseo, kaypi qhepakuy, 
imaraykuchus Tata Dios Jericoman kachashawan, nispa. Eliseotajrí kuticherqa: 
Tata Diospa sutinrayku, chantá sutiykirayku ima tiluni: Mana sapaykita rejta 
saqesqaykichu, nispa. Chantá iskayninku Jericoman rerqanku. 

5Chantá Jericoman chayashajtinku, Jericopi tiyakoj sut'inchajkunaqa Eliseota 
nillarqankutaj: Yachankichu Tata Dios kunan yachachejniykita pusakapunanta? 
nispa. Eliseotaj kuticherqa: Arí, yachaniña. Ch'inlla kaychej, nispa. 

6Chantá Elías ujtawan Eliseota nillarqataj: Ama jina kaspa, kaypi qhepakuy ari, 
imajtinchus Tata Diosqa Jordán mayumanñataj kachashawan, nispa. Eliseotajrí 
kuticherqa: Tata Diospa sutinrayku, chantá sutiykirayku ima tiluni: Mana 
sapaykita rejta saqesqaykichu, nispa. Jinapi iskayninku rerqanku. 

7Chantá sut'inchajkunamanta phishqa chunka chayamuspa, paykunamanta 
karunejpi sayarqanku. Eliaswan, Eliseowantajrí Jordán mayu patapi 
sayallarqankutaj. 

8Chantá Elías ponchonta jina qhatananta jap'ispa suk'aytawan, mayuta 
wajtarqa, wajtasqantawankamataj mayupi yaku iskayman 
t'aqarparikorqa. Jinataj paykunaqa ch'aki pampata jina mayuta chimparqanku. 

9Chantá mayuta chimpajtinkukama, Elías Eliseota nerqa: Qanpaj imatataj 
ruwapusunayta munankiri? Imatachus munasqaykita mañakuway, manaraj 
qayllaykimanta oqharisqa kashajtiy, nispa. Eliseotaj kuticherqa: Mañakuyki, 
espirituykimanta uj jinatawan qonawaykita, noqa qanpa cuentaykimanta 
Diosmanta sut'inchaj jina qhepakunaypaj, nispa. 

10Chantá Elías nerqa: Mana ruway atinata mañakunki. Chaywanpis sichus 
qayllaykimanta oqharisqa kashajta rikuwanki chayqa, mañakusqaykiman jina 
kanqa, manachayrí mana, nispa. 

11Paykuna ajinata parlaspa rishajtillanku, nina carreta, nina caballokunayoj 
ujllata rikhurimuspa,  paykunata t'aqarparerqa. Chantá Eliasta kawsashajta 
janaj pachaman uj muyoj wayra oqharerqa. 

12Eliseotaj Eliasta ripojta rikuspa, qhaparerqa: Tatáy, tatáy, qanqa 
israelitakunapaj carretakunamantapis, chantá caballopi purej 

soldadokunamantapis aswan atiyniyoj karqanki, nispa. Eliseotaj manaña 
jayk'ajpis ujtawan Eliasta rikorqañachu. 

Eliseo Eliaspa cuentanmanta qhepakun 

Chantá Eliseoqa p'achanta jap'iytawan, iskayman llik'erqa, llakisqa kashasqanta 
yachayta qonanpaj. 

13Chantá Elías oqharisqa kashajtin, poncho jina qhatanan urmaykamusqa, 
Eliseo chayta oqharerqa. Kutispataj, Jordán mayu kantupi sayarqa. 

14Chantá Eliaspa ponchonwan mayuta wajtarqa: Maypitaj Eliaspa Tata Diosnin 
kashanri? nispa. Wajtasqantawantaj, yakoqa iskayman t'aqarparikorqa. Chantá 
Eliseoqa mayuta ch'aki pampata jina chimparqa. 

15Chaypacha Jericomanta sut'inchajkuna Jordán mayoj chimpanmanta chayta 
qhawamusharqanku. Jinataj ninakorqanku: Eliseoqa Eliaspa cuentanpi 
qhepakun, nispa. Chantataj paykunaqa Eliseota taripaj rerqanku, 
qayllaykuspataj, pampakama k'umuykorqanku. 

16Chantá Eliseota nerqanku: Noqaykuwan phishqa chunka wapu qharikuna 
kashanku. Paykuna yachachejniykita mask'amuchunku. Ichapis Tata Diospa 
Espíritun payta oqharispa, orqo patamanchus, chayrí pampamanchus 
wijch'uykun, nispa. Eliseotajrí nerqa: Ama kachaychejchu, nispa. 

17Chaywanpis anchatapuni nejtinku, Eliseo kuticherqa: Kachaychejpis ari, nispa. 
Chantá chay sut'inchajkunaqa phishqa chunka runata Eliasta mask'ajta 
kacharqanku. Kinsa p'unchayta mask'arqanku, chaywanpis manapuni 
tarerqankuchu. 

18Jericó llajtallapiraj Eliseo kashajtin, Eliasta mask'amojkuna kutimorqanku. 
Chantá Eliseo paykunata nerqa: Manachu nerqaykichej: Ama riychejchu? nispa. 

Eliseo Jericopi yaku juturita misk'iyachin 

19Chaymantá Jericó llajtayojkunaqa Eliseota nerqanku: Wiraqochi rikunki jina, 
kay llajtaqa sumaj cheqapi jatarichisqa kashan. Chaywanpis yakonqa mana 
walejchu, jallp'anpis t'ajra jallp'a, nispa. 

20Chantá Eliseo nerqa: Uj mosoj yuruta kachiyojta apamuwaychej, nispa. 
Paykunataj nisqanta apamorqanku. 

21Eliseotaj yaku juturiman rispa kachita jich'aykamorqa, nerqataj: Tata Diosqa 
ajinata nin: Kay yakutaqa noqa misk'i yakuman tukuchini. Manaña jallp'ata 
t'ajrayachenqachu, nitaj runatapis onqochenqañachu, nispa. 

22Chaymantapacha Eliseoj nisqanman jina yakoqa kunankama misk'i yaku 
kashan. 

23Chaymanta llojsispa, Eliseoqa Betelman rerqa. Ñannejta rishajtintaj, 
llajtamanta ashkha majt'illokuna llojsimuspa, paymanta alqorakuspa nerqanku: 
P'ajla llojsiy kaymanta. P'ajla, llojsiy kaymanta, nispa. 

24Chantá Eliseo kutirispa, majt'illokunata qhawarqa, Tata Diospa sutinpitaj 
paykunata maldicerqa. Jinallaman sach'akuna ukhumanta iskay osokuna 
llojsimuspa, chay majt'illokunamanta tawa chunka iskayniyojta wañucherqa. 

25Chantá Eliseoqa Betelmanta Carmelo orqoman rerqa, chaymantataj 
Samariaman kutimorqa. 

2 Reyes 3 

Jorán Israel suyuta kamachin 

1Kuraj kamachej Josafat Judá suyuta chunka pusajniyoj watataña 
kamachishajtin, Ajabpata churin Jorán, Israel suyuta kamachiyta qallarerqa. 
Chantá Samaria llajtamantapacha Israel suyuta chunka iskayniyoj watata 
kamacherqa. 

2Payqa mana Tata Diospa munasqanman jinachu purerqa. Chaywanpis mana 
tatan maman jinapunichu ruwarqa, imaraykuchus payqa tatanpa rumimanta 
ruwachisqan Baal lantita wijch'orqa. 

3Chaywanpis Nabatpata churin Jeroboán imata ruwaspachus israelitakunata 
juchallicherqa, chay jinallatataj paypis ruwarqa. 

Eliseoqa Moab suyuta atipanankuta sut'inchan 

4Moab suyuta kuraj kamachej Mesaqa ovejata uywaspa kawsarqa. Paytaj Israel 
suyuta kuraj kamachejman sapa wata 100.000 ovejakunata, 100.000 millmayoj 
corderokunatawan ima impuestota jina pagaj. 

5Maypachachus kuraj kamachej Ajab wañuporqa chaypacharí, Moab suyuta 
kuraj kamachejqa Israel suyuta kuraj kamachejpa contranpi oqharikorqa. 

6Chayrayku kuraj kamachej Joranqa Samariamanta llojsispa, Israel suyumanta 
tukuynin soldadota tantaykorqa. 

7Chantá Judá suyuta kuraj kamachej Josafatman willachejta kacharqa: Moab 
suyuta kuraj kamachejqa noqaj contraypi oqharikun. Noqawan khuska Moabta 
kuraj kamachejwan maqanakoj riwajchu? nispa. Josafattaj kuticherqa: Imarayku 
mana. Noqa, jinataj soldadoykuna, caballoykunapis qanta yanapanaykupaj 
kashayku, nispa. 

8Chantá Josafat tapullarqataj: Maqanakoj mayqen ñantataj risunchejri? nispa. 
Kutichispataj, Jorán nerqa: Edompa ch'in pampannejta risunchej, nispa. 

9Chantá Israelmanta, Judamanta, Edommanta, kinsantin kuraj kamachejkuna 
purirerqanku. Qanchis p'unchaytaña ch'innejman rej ñanta muyuspa 

purisqankumantaña, soldadokunapaj chantá uywakunapaj ima yaku 
pisiyaykorqa. 

10Chayrayku Israel suyuta kuraj kamachej nerqa: Ay, Tata Diosqa kinsantinchej 
kuraj kamachejkunata moabitakunaman jaywaykunawanchejpajchu kayman 
pusamuwanchej, nispa. 

11Josafattajrí nerqa: Manachu kaypi Tata Diosmanta sut'inchaj tiyan, paynejta 
Tata Diosta tapurikunapaj? nispa. Chantá israelita soldadokunata 
kamachejmanta ujnin nerqa: Safatpa churin Eliseo kaypi kashan. Payqa Eliaspa 
kamachin karqa, nispa. 

12Chantá Josafat nerqa: Pay Tata Diospa nisqanta willawasunchej, nispa. Chantá 
usqhayllata kinsantin kuraj kamachejkunaqa Eliseoman rerqanku. 

13Eliseotajrí Israel suyuta kuraj kamachej Joranta nerqa: Noqaqa mana qanwan 
ni ima ruwanay kanchu. Riy ari, tataykej mamaykej sut'inchajninkunata 
tapukamuy, nispa. Chantá kuraj kamachej Jorán kuticherqa: Mana paykunata 
tapukamusajchu, imaraykuchus Tata Diosmin moabitakunaman 
jaywaykunawaykupaj kinsantiykuta tantaykuwayku, nispa. 

14Chantá Eliseo nerqa: Tukuy Atiyniyoj Tata Diospa sutinpi tiluni, pejpa 
kamachinpichus kani, chayrayku: Manachus Judá suyuta kuraj kamachej 
Josafatta jatunpaj qhawayman karqa chayqa, mana qanta uyariykimanchu 
karqa, nitaj qhawarillaykimanpischu karqa. 

15Jinapis arpata tocaj runata pusamuwaychej, nispa. Arpata tocaj tocashajtin, 
Tata Diosqa Eliseoman jamorqa. 

16Eliseotaj nerqa: Tata Dios ajinata nin: Kay vallepi qochakunata ruwaychej, 

17imajtinchus mana wayrata, nitaj paratapis rikunkichejchu. Chaywanpis kay 
valleqa yakuwan junt'a kanqa. Chaymantataj qankuna, jinataj tukuy 
uywaykichejkuna ima chay yakumanta ujyankichej. 

18Chaywanpis chayqa Tata Diospaj ni imapischu, imajtinchus payqa 
moabitakunatapis atipayta yanapasonqachej. 

19Qankunaqa phatu perqawan muyuykuchisqa llajtankukunata, sumaj 
llajtankukunatawan ima raqayman tukuchinkichej. Poqoj sach'ankutapis 
k'uturankichej, yaku juturikunatapis ch'akichinkichej, sumajta poqoj 
jallp'ankutapis rumiwan junt'aykuchinkichej, nispa. 

20Jinataj karqa. Q'ayantin tutamanta, uywata ñak'aspa jaywana phanita jina, 
Edom chaynejmanta yaku chayamuspa, tukuy chay cheqanejta junt'aykorqa. 

21Chaykamataj moabitakunaqa chay kinsantin kuraj kamachejkuna 
paykunawan maqanakoj jamushasqankuta yachaytawan, tukuy maqanakuyta 

atejkuna, waynakuna, machu runakunapis tantaykukorqanku. Chantá suyunkoj 
jap'iyninpi mojón karqa, chayman sayaykamorqanku. 

22Chantá moabitakunaqa tutamanta jatarispa, yakuta pukayashajta rikorqanku, 
imaraykuchus tutamanta intej k'anchasqanwan yaku pukayarerqa. Chayta 
rikuspataj, yawarta rikushasqankuta yuyarqanku. 

23Chantá ninakorqanku: Jaqayqa yawar, kuraj kamachejkunachari paykunapura 
maqanakuspa wañuchinaykukunku. Jaku imatachus moabitakuna 
saqesqankuta oqharikampoj rinachej, nispa. 

24Israelitakunaj jarankuman chayajtinkutajrí, israelitakuna oqharikuspa, ujllata 
moabitakunawan maqanakoj sayaykorqanku. Ayqekushajtinkutaj, israelitakuna 
qhatiykuspa, ashkhata wañuracherqanku. 

25Llajtakunata raqayman tukucherqanku, tukuynin sumaj jallp'amantaj rumita 
junt'aykucherqanku. Jinallataj tukuy yaku juturikunatapis ch'akicherqanku, 
poqoj sach'akunatapis k'uturarqanku. Quir Jaréset llajtallata mana 
thuñerqankuchu. Chaywanpis warak'awan maqanakojkuna muyuykuspa, chay 
llajtata jap'erqanku. 

26Jinapis, Moab suyuta kuraj kamachejqa israelitakuna atipaykushasqankuta 
rikuspa, espadawan maqanakuyta yachajkunamanta 700 soldadokunata 
tantaykorqa, Edom suyuta kuraj kamachejpa contranta maqanakoj rinanpaj, 
nitaj aterqachu. 

27Chantá Moab suyuta kuraj kamachejqa kuraj kaj churinta, paypa cuentanpi 
kamachinan karqa, chayta wañuchiytawan, perqa patapi q'olachispa 
diosninman jaywarqa. Chayrayku israelitakunaj contrankuta sinch'ita 
phiñakorqanku. Chantá israelitakunaqa chaymanta karunchakuspa, 
llajtankuman kutimporqanku. 

2 Reyes 4 

Mana tukukoj aceite 

1Uj kuti, Diospa sut'inchajninkunamanta ujninpa warmisapan waqaspa, 
Eliseoman willakorqa: Qosay wañupun. Yachanki jina payqa Tata Diosta 
kasuspa purerqa, qantapis yanapasorqa. Kunantaj manuriwarqayku chay runa, 
iskaynin wawaykunata wata runanpaj apakapuyta munashan, nispa. 

2Eliseotaj taporqa: Yanapasunaypaj imatataj ruwapusunayta munankiri? Imataj 
wasiykipi tiyapusunki? nispa. Warmisapataj kuticherqa: Wasiypeqa mana 
imapis kanchu. Uj yuritupi pisi aceitellay tiyan, nispa. 

3Chantá Eliseo nerqa: Rispa, llajta masiykikunamanta ashkha ch'usaj 
yurukunata mañarikamuy, atisqaykitataj tantay. 

4Chantá wawaykikunawan khuska wasiykiman yaykuspa, punkuta 
wisq'aykakamuy. Jinaspataj, chay yurukunaman aceiteta jich'ay, 
junt'achiytawantaj, wajnejman churanki, nispa. 

5Chantá warmisapaqa wawankunawan khuska wasinman ripuspa, punkuta 
wisq'aykamorqa, chantá wawankuna yurukunata jaywasqankuman aceiteta 
jich'arqa. 

6Tukuy yurukunaman junt'ajtintaj, ujnin kaj wawanta nerqa: Astawan yuruta 
jaywaway, nispa. Wawantaj nerqa: Manaña yuru kanchu, nispa. Chantá aceite 
manaña ashkhayarqachu. 

7Chantá warmisapaqa Diospa sut'inchajnin Eliseoman rispa, chayta willarqa. 
Paytaj nerqa: Rispa, chay aceiteta vendemuy, manuykimantaj pagampuy. Puchoj 
qolqetaj, qanpaj chantá wawaykikunapaj ima kachun, nispa. 

Eliseo uj wawata kawsarichin 

8Uj kuti Eliseo Sunén llajtanejta pasashajtin, uj qhapaj warmi Eliseota may jinata 
nerqa wasinman mikhoj rinanta. Eliseotaj sapa kuti Sunén llajtanejta pasaspa, 
chay warmej wasinman mikhoj riyta yachaj. 

9Chantá warmeqa qosanta nerqa: Sapa kuti wasinchejman mikhoj jamun, chay 
runaqa Diosmanta sut'inchajpunichá. 

10Manachu wasinchej patapi uj cuartota ruwachipusunman paypaj? Chaymantaj 
churapusunman uj puñunata, mesata, sillata, uj candelerotawan, mayk'ajpis 
noqanchejta watukoj jamuspa, chaypi puñukunanpaj, nispa. Ajinatataj 
ruwarqanku. 

11Ujpacha Eliseo chaynejta jamuspa, cuartota ruwachipusqankupi puñukorqa. 

12Chantá kamachin Guejazita nerqa: Sunenmanta warmita wajyamuy, nispa. 
Wajyamojtintaj, chay warmeqa usqhayllata Eliseoman jamorqa. 

13Chantá Eliseo kamachin Guejazita nerqa: Wasiyoj warmita kay jinata niy: 
Qanqa tukuy imata ruwaspa noqaykuta yanapawayku. Qanta yanapanaykupaj, 
imatataj ruwapuykumanri? Kuraj kamachejta, chayrí soldadokunata 
kamachejta parlapayapunaykuta munawajchu? nispa. Warmitaj kuticherqa: 
Mana imapis pisiwanchu, llajtaypi allillan tiyakushani, nispa. 

14Eliseotaj kamachinta nerqa: Imatataj paypaj ruwapusunmanri? nispa. 
Guejazitaj kuticherqa: Kay warmejta mana wawan kanchu, qosanpis machu 
runaña, nispa. 

15Chantá Eliseo nerqa: Payta wajyamuy, nispa. Pay wajyamojtintaj, warmeqa 
wasi punku chaynejllapi sayarikorqa. 

16Eliseotaj warmita nerqa: Wata kunanta jina, uj wawata q'epirikunki, nispa. 
Warmitajrí kuticherqa: Wiraqochíy, Diosmanta sut'inchaj ama ajinata nispa 
llullakuwaychu ari, nispa. 

17Chaywanpis warmeqa onqoj rikhurerqa. Watanpajtaj, Eliseoj nisqanman jina, 
uj wawata paqarichikorqa. 

18Chay wawataj wiñarqa. Uj kuti wawaqa, tatan chajrata ruthojkunawan 
kasharqa, chayman rerqa. 

19Jinapi tatanta nerqa: Ay, umallay, umay nanawan, nispa. Tatantaj ujnin 
kamachinta nerqa: Mamanman kay wawata pusapuway, nispa. 

20Kamacheqa wawata mamanman pusarqa, mamantaj arphin patapi chawpi 
p'unchaykama tiyacherqa, chantataj wawa wañuporqa. 

21Chantá warmeqa wawanta Diosmanta sut'inchaj Eliseoj cuartonman apaspa, 
puñunan pataman churaykorqa. Punkuta wisq'aykuytawantaj, llojsiporqa. 

22Chantá qosanta wajyaspa, nerqa: Uj kamachiwan uj china burrota 
aysachimuway, Diosmanta sut'inchajpaman rerqonaypaj. Chantá usqhayllata 
kutimpusaj, nispa. 

23Qosantaj nerqa: Imaraykutaj kunan paywan parlaj riyta munankiri? Mana killa 
rikhuriy jatun p'unchaychu, nitaj samarina p'unchaychu, nispa. Paytajrí nerqa: 
Ama imamantapis llakikushaychu, nispa. 

24Chantá burrota caronaykuchiytawan, kamachita nerqa: Jaku, ñawpaqeyta riy. 
Noqa nisunaykama ama sayachispa usqhayta pusaway, nispa. 

25Chantá warmeqa, Diosmanta sut'inchaj Carmelo orqopi kasharqa, chayman 
rerqa. Eliseotaj karumanta paykunata rikuspa, kamachin Guejazita nerqa: Sunén 
llajtayoj warmi jamushan. 

26Usqhayta rispa, tariparqamuy, chantá tapuriy: Walejllachu kashanki? 
Qosaykirí allillanchu kashan, wawaykipis allillanchu? nispa. Guejazí 
tapumojtintaj, warmeqa kuticherqa: Allillan kashanku, nispa. 

27Chaywanpis maypichus Diosmanta sut'inchaj kasharqa, chayman 
chayaytawan, chay warmeqa Eliseoj chakinmanta ch'ipaykukorqa. Chantá 
Guejazí chimpaykuspa, sayarichiyta munarqa. Eliseotajrí nerqa: Saqellay, 
imaraykuchus sonqon manchay phutisqa kashan, Tata Diostaj imamantachus 
llakisqa kashasqanta manaraj sut'inchawanchu, nispa. 

28Chantá chay warmi nerqa: Wiraqochi noqaqa mana wawata 
mañakorqaykichu. Manachu nerqayki, mana q'otiyanawaykita? nispa. 

29Chaymanta Eliseoqa kamachin Guejazita nerqa: Oqharikuy, varayta 
apariykukuspataj riy. Piwanpis ñanpi tinkuspaqa, ama napaykunkichu. Pi 

napaykusojtinkupis, ama uyarinkichu. Chayaspataj, kay varayta wawaj 
uyanman churaykunki, nispa. 

30Chantá wawaj mamanqa Eliseota nerqa: Tata Diospa sutinrayku, qanpa 
sutiykirayku ima tiluni: Mana qanwanqa manapuni ripusajchu, nispa. Eliseotaj 
chay warmej qhepanta rerqa. 

31Guejaziqa paykunamanta ñawpajta rispa, wawaj uyanman Eliseoj varanta 
churaykorqa. Wawajtarí mana samaynillanpis karqachu. Chayrayku 
saqerparispa, Eliseota taripaj kuterqa. Chantá nerqa: Wawaqa mana kutirinchu, 
nispa. 

32Wasiman Eliseo chayananpajqa, wawaqa paypa puñunan patapi wañusqa 
wijch'urayasharqa. 

33Eliseo wasiman yaykuspataj, punkuta wisq'aykakamuytawan, Tata Diosmanta 
mañakorqa. Chaypeqa paywan, chay wawawan imalla kasharqanku. 

34Chantá puñunaman wicharispa, wañusqa wawaj patanman winkuykorqa. 
Siminta wawaj siminman churarqa, ñawintapis ñawin pataman, makintapis 
wawaj makin pataman. Eliseoj ukhun wawaj ukhunman chayajtinkama, wawaj 
ukhun q'oñitatayta qallarerqa. 

35Chantá Eliseo jatarispa, wasi ukhupi kayman jaqayman puriykacharqa. Chantá 
ujtawan wawaj patanman winkuykullarqataj. Chaypachataj wawaqa qanchis 
kutita achhiytawan, ñawinta kicharerqa. 

36Chantá Eliseoqa Guejazita wajyaspa, nerqa: Wasiyoj sunamita warmita 
wajyay, nispa. Paytaj wajyamorqa. Warmi yaykumojtintaj, Eliseo nerqa: Kayqa 
wawayki, apakapuy, nispa. 

37Warmitaj qayllaykuspa, Eliseoj chakinman wijch'uykukorqa, chantá 
pampakama k'umuykorqa. Chaymantataj wawanta marq'ariykukuspa, riporqa. 

Eliseo mikhunata qon 

38Chaymanta Eliseoqa Gilgalman kutimorqa. Chaypacha chay cheqanejpi 
manchay yarqhay kasharqa. Uj kuti Eliseoqa Diosmanta sut'inchajkunawan 
khuska tiyashaspa, kamachinta nerqa: Mikhunata wayk'unaykipaj jatun 
mankata churamuy, nispa. 

39Jinapi Diosmanta sut'inchajkunamanta ujnin campoman q'omerkunata 
pallakoj rispa, lakayoteman rijch'akojta tarerqa. Chayta pallaspa, ashkhata 
t'impimorqa. Chayamuspataj, q'alluytawan mankaman churaykorqa, mana 
yachaspalla imachus kasqanta. 

40Chantá sut'inchajkunaman mikhunankupaj jaywarqa. Mikhuyta 
llamiriytawantaj, jatunmanta qhaparerqanku: Diosmanta sut'inchaj, kay 
mikhunaqa venenoyoj, nispa. Chantá manaña chay mikhunata mikhorqankuchu. 

41Eliseotajrí nerqa: Jak'uta apamuwaychej, nispa. Chantá jak'uta mankaman 
t'akaykuspataj, nerqa: Kunanqa mikhunankupaj qaraychej, nispa. Chantá 
mikhorqanku, manataj onqocherqachu. 

42Waj kuti uj runa Baal Salisamanta jamuspa, wayaqanpi mosoj cebadamanta 
iskay chunka t'antata Diosmanta sut'inchaj Eliseopaj apamorqa. 
Chaypachallaraj ruthusqa trigotapis espigantillanta apamullarqataj. Chantá 
Eliseo nerqa: Kay runakunaman jaywaychej mikhunankupaj, nispa. 

43Kamachintajrí kuticherqa: Kay uj chhikitalla imaynatataj pachaj runakunapaj 
wakinmanri? nispa. Eliseotajrí nerqa: Paykunaman jaywaychej mikhunankupaj, 
imaraykuchus Tata Diosqa nin: Mikhonqanku, puchonqarajtaj, nispa. 

44Chantá Guejazí jaywajtin, mikhorqanku, Tata Diospa nisqanman jinataj 
puchorqaraj. 

2 Reyes 5 

Namán llejti onqoymanta thañipun 

1Uj runa Namán sutiyoj, Siria suyumanta soldadokunata kamachej karqa. Payqa 
Siriapi kuraj kamachejpaj manchay respetowan qhawasqa karqa, imaraykuchus 
paynejta Tata Diosqa Siria suyu atipananpaj yanapasqa. Chay runa 
maqanakunapaj may jina wapu kashaspapis, llejtiwan onqosqa karqa. 

2Uj kuti, Siriamanta soldadokuna Israel suyuman suwaraj yaykuspa, uj malta 
sipasta jap'ispa apasqanku. Chay sipastataj Namanpa warminpa kamachin 
kananpaj qorqanku. 

3Jinapi chay sipasqa patronanta nerqa: Sichus wiraqochiy Namanqa 
Samariaman rispa, Diosmanta sut'inchajpa ñawpaqenman chayanman chayqa, 
sut'inchajqa llejti onqoyninmanta qhaliyachinman, nispa. 

4Chayta uyarispa, Namanqa kuraj kamachejpaman rispa, warminman sipas 
imatachus nisqanta willarqa. 

5Siriamanta kuraj kamachejtaj Namanta nerqa: Rillay, noqataj Israel suyuta 
kuraj kamachejman cartata apachisqayki, nispa. Jinataj Namán rerqa, 30.000 
qolqeta, 6.000 qori phisuta, chunka mosoj p'achatawan ima apariykukuspa. 

6Jinallataj Israel suyuta kuraj kamachejpaj uj cartata aparqa. Chay cartapitaj 
ajinata nisqa: Maypachachus apachimususqay cartata jap'inki chaypacha, 
yachanki kamachiy Namanta noqa kachamususqayta, llejti onqoyninmanta 
qhaliyachipunaykipaj, nispa. 

7Chantá Israel suyuta kuraj kamachej cartata ñawiriytawankama, p'achanta 
llik'irakuspa, nerqa: Noqa Dioschu kasqani, runata wañuchinaypaj, 

kawsachinaypajpis, noqa chay runata qhaliyachinaypaj kachamunawanpajri? 
Qankuna allinta reparaychej: Kay runaqa maqanakuta mask'ashan, nispa. 

8Eliseorí Israel suyuta kuraj kamachej p'achanta llik'irakusqanta uyarispa, 
willajta kacharqa: Imaraykutaj qan p'achaykita llik'ikunkiri? Chay runata 
noqaman kachamuway. Jinamanta pay yachanqa Israel suyupi Diosmanta 
sut'inchaj kasqanta, nispa. 

9Jinapi Namanqa caballokunawan, carretanwan ima rispa, Eliseoj wasin 
punkupi sayarqa. 

10Eliseotajrí uj runata kacharqa ajinata ninanpaj: Jordán mayuman rispa, 
qanchis kutita p'ultikamuy, ukhuykitaj llejti onqoymanta llimphu rikhurenqa, 
nispa. 

11Chayta uyariytawanrí, Namanqa manchay phiñasqa riporqa: Noqa yuyarqani 
pay kikin llojsimuspa, Tata Diosmanta mañapunawanta, makinta ukhuyman 
churaspataj llejti onqoyniymanta qhaliyachinawanta. 

12Damascopi Abana mayu, Farfar mayuwan ima Israelpi mayukunamanta 
nisqaqa aswan sumaj mayu kanku. Sichus chaykunapi mayllakuyman chayqa, 
manachu qhaliyapuyman? nispa. Chantá chaymanta manchay phiñasqa riporqa. 

13Kamachinkunataj payman chimpaspa, nerqanku: Wiraqochíy, sichus 
Diosmanta sut'inchaj ruway mana atinata nisunkiman karqa chayqa, manachu 
ruwawaj karqa? Mayllakamuy, qhaliyapunkitaj, nispa nishasojtin, manachu 
kasullawaj? nispa. 

14Chantá Namanqa Jordán mayuman rispa, Diospa sut'inchajninpa nisqanman 
jina qanchis kutita p'ultiykakamorqa. Chaypipachataj ukhonqa wawaj 
ukhunman jina tukorqa, llimphuyachisqataj karqa. 

15Chaymanta Namanqa paywan tukuy rejkuna ima Eliseojpaman kutirerqanku. 
Chantá Eliseoj wasinman chayaspa, Namán nerqa: Kunan yachani kay 
pachantinpi mana waj Dios kasqanta, manachayqa Israel suyullapi. Chayrayku 
ama jina kaspa, apamusqaymanta waqeta jap'ikuway, nispa. 

16Eliseorí kuticherqa: Tata Diosrayku tiluni, pejpa kamachinpichus kani, 
chayrayku: Mana imatapis jap'ikuykimanchu, nispa. Namanqa munarqapuni 
imallatapis jap'ikunanta. Eliseorí manapuni jap'ikorqachu. 

17Jinallataj Namán nerqa: Ama jinachu kay, kay llajtaykimanta jallp'ata iskay 
mula apananta jina qoriway ari. Kunanmanta jaqaymanqa manaña waj 
dioskunaman uywa ñak'asqa q'olachisqata, nitaj jaywanata jaywasajchu, 
manachayqa Tata Diosllamanña jaywasaj. 

18Chaywanpis maypachachus wiraqochi kuraj kamachejneyqa diosnin Rimonpa 
yupaychana wasinman yupaychaj yaykuspa, noqapi atikonqa chaypachaqa, 

paywan khuska qonqorikusaj. Chay ruwasqayta Tata Dios pampachawachun ari, 
nispa. 

19Chantá Eliseo nerqa: Ama imamanta llakikuspa, walejllata ripuy, nispa. Namán 
manaraj karuta rishajtintajrí, 

20Eliseoj kamachin Guejazí sonqonpi nerqa: Wiraqocheyqa chay sirio runa 
Namán apamusqanmanta mana imatapis jap'ikuyta munaspa kachapullan. Tata 
Diospa sutinrayku tiluni: Usqhayta rispa, taripamusaj. Ichapis imallatapis 
qowanman, nispa. 

21Chantá Guejaziqa Namanta taripaj kachaykukorqa. Namantaj Guejazita paypa 
qhepanta jamojta rikuspa, carretanmanta urayk'uspa, payta taripaj rerqa. 
Chantá taporqa: Imataj tiyanri? nispa. 

22Guejazitaj kuticherqa: Tukuy imapis allillan kashan. Jinapis wiraqochiy 
kachamuwan nisunaypaj: Efraín jatun aylloj jap'iyninpi, orqorara cheqanejpi 
sut'inchajkunamanta iskay waynakuna chayamunku. Ama jina kaspa, 3.000 
qolqeta, iskay mosoj p'achatawan apachimuway ari, nispa. 

23Chantá Namán nerqa: Ama jina kaspa, 6.000 qolqeta apay ari, nispa. Ajinata 
nispataj, Namanqa iskay costalman qolqeta wakiykucherqa, mosoj p'achatapis 
chayllamantaj churaykorqa. Chantá Guejaziwan khuska, iskay 
kamachinkunawan apacherqa. 

24Orqoman chayajtinkutaj, Guejazí kamachikunamanta jap'ispa, wasinman 
waqaychaykorqa, jinaspataj Namanpa kamachinkunata kachaporqa. 

25Chay qhepatataj wiraqochinman kutiporqa. Chantá Eliseo payta taporqa: 
Guejazí, maymantataj jamushankiri? nispa. Paytaj kuticherqa: Noqa mana 
maytapis rerqanichu, nispa. 

26Chantá Eliseo nerqa: Uj runa carretanmanta urayk'amuspa qanman 
chimpamushasojtin, noqa sonqoypi yacharqaniña. Mana kunanchu qolqeta 
jap'inapaj tiempo. Manallataj kunanchu p'achata, olivo huertata, uva huertata, 
ovejakunata, wakakunata, wata runakunata rantina tiempoqa. 

27Chayrayku Namanpa qosqanta jap'ikusqaykirayku, llejti onqoynin qanman 
wiñaypaj chimpaykusonqa, jinataj mirayniykimanpis, nispa. Jinamanta 
Guejaziqa Eliseoj ñawpaqenmanta llejti onqoyniyoj, rit'i jina yurajlla llojserqa. 

2 Reyes 6 

Eliseo jachata tuytuchin 

1Uj kuti Diosmanta sut'inchajkuna Eliseota nerqanku: Maynejpichus qanwan 
tiyakushayku, chaynejqa ancha k'iski. 

2Chayrayku Jordán mayuman kachawayku, sapa uj sach'ata k'utuspa kurkuta 
apamunaykupaj, wasita ruwaspa chaypi tiyakunanchejpaj, nispa. Eliseotaj 
nerqa: Rillaychej, nispa. 

3Chantá paykunamanta ujnin kaj Eliseota nerqa: Qanpis noqaykuwan riy ari, 
nispa. Paytaj kuticherqa: Ya, risunchej, nispa. 

4Jinaqa Eliseopis paykunawan rerqa. Chantá Jordanman chayaspa, sach'ata 
k'utuyta qallarerqanku. 

5Jinapi, ujnin kaj sach'ata k'utushajtin, jachan mayuman urmaykorqa. Paytaj 
qhaparerqa: Wiraqochíy, chay jachaqa mañarisqalla karqa, nispa. 

6Chantá Eliseo taporqa: Maymantaj urmaykunri? nispa. Paytaj maymanchus 
urmaykusqanta rikucherqa. Chantá Eliseo uj k'aspita k'utuytawan, chaynejman 
choqaykorqa, jachataj tuytumorqa. 

7Eliseotaj nerqa: Oqharikapuy, nispa, paytaj oqharikaporqa. 

Eliseo Siriamanta soldadokunata jap'ichin 

8Siriamanta kuraj kamachejqa israelitakunawan maqanakusharqa. Chantá 
soldadonkunata kamachejkunata tantaykuspa, nerqa: Jaqaynejpi, kaynejpitaj 
soldadokunata churasunchej, nispa. 

9Diosmanta sut'inchaj Eliseotajrí Israel suyuta kuraj kamachejman 
willachimorqa: Ama chaynejta rinkichu, imaraykuchus Siriamanta soldadokuna 
chaynejman rishanku, nispa. 

10Chantá Israel suyuta kuraj kamachejqa Eliseoj nisqanman jina, soldadokunata 
chaynejta qhawamunankuta kacharqa. Ajinata Diosmanta sut'inchaj Eliseo 
ashkha kutita kuraj kamachejman willarqa, paytaj paykunamanta llusp'erqa. 

11Chayrayku Siriamanta kuraj kamachejqa manchayta phiñakorqa, 
soldadokunata kamachejkunata wajyaspataj, nerqa: Niwaychej, pitaj noqanchej 
ukhumanta Israelta kuraj kamachejman sayasqa kashan? nispa. 

12Chantá ujnin kaj kamachej nerqa: Mana pipis, wiraqochíy. Manachayqa Eliseo 
Israel suyupi kashan, paymari Israel suyuta kuraj kamachejman sonqoykipi 
imatachus yuyasqaykita sut'inchashan, nispa. 

13Chantá Siria suyuta kuraj kamachej nerqa: Rispa, maypichus Eliseo 
kashasqanta yachamuychej jap'ichimunaypaj, nispa. Chantá nerqanku: Eliseoqa 
Dotán llajtapi kashan, nispa. 

14Jinataj kuraj kamachejqa chay llajtaman ashkha soldadokunata kacharqa, 
carretakunata, chantá caballopi maqakoj soldadonkunantinta ima. Paykunataj 
tutan jamuspa, Dotán llajtata muyuykorqanku. 

15Chantá q'ayantin paqarin Eliseoj kamachin tutamanta sayarispa, ashkha 
soldadota, caballopi maqanakoj soldadokunata, carretakunata ima llajtaj 
muyuyninpi kashajta rikorqa. Chantá Diosmanta sut'inchaj Eliseota nerqa: Ay, 
wiraqochíy, kunan imatataj ruwasunri? nispa. 

16Eliseotajrí nerqa: Ama mancharikuychu, imaraykuchus noqanchejwan 
kajkunaqa aswan ashkha kanku paykunawan kajkunamanta nisqaqa, nispa. 

17Chantá Eliseoqa Tata Diosmanta mañakorqa: Tata Dios, mañakuyki kay 
kamachiypa ñawinta kicharinaykita, nispa. Chantá Tata Diosqa Eliseoj 
kamachinpa ñawinta kicharerqa, paytaj qhawarispa, tukuy orqonejpi may 
chhika soldadokunata, caballontinta chantá nina carretantinta ima Eliseoj 
muyuyninpi rikorqa. 

18Siriamanta soldadokuna Eliseota jap'inankupaj jamushajtinku, Eliseoqa Tata 
Diosmanta mañakorqa: Tata Diosníy, mañakuyki kay runakunaj ñawinkuta 
laqhayachinaykita, nispa. Chantá Tata Diosqa Eliseo mañakusqanman jina, 
paykunaj ñawinkuta laqhayarparicherqa. 

19Chantá Eliseo chay soldadokunata nerqa: Mana kaychu ñanqa, nitaj kaychu 
chay llajtapis. Qhatiwaychej, noqataj pitachus mask'ashankichej chaykama 
pusasqaykichej, nispa. Chayta niytawan, soldadokunata Samaria llajtallaman 
pusaykorqa. 

20Samaria llajtaman chayajtinkutaj, Eliseo Diosmanta mañakorqa: Tata Dios, kay 
runakunaj ñawinkuta qhawarichiy ari, nispa. Soldadokunaj ñawinkuta Tata Dios 
kicharejtintaj, Samaria llajta ukhupi kasqankuta repararqanku. 

21Chantá Israel suyuta kuraj kamachejqa Siriamanta soldadokunata rikuytawan, 
Eliseota nerqa: Tatáy, kay runakunata wañuchichisajchu? nispa. 

22Eliseotajrí kuticherqa: Ama paykunata wañuchiychu. Maqanakupi jap'isqayki 
runakunata wañuchiwajchu? Mikhunata, yakutawan qoy, chantataj 
kamachejninkuman kachapuy, nispa. 

23Chantá Israel suyuta kuraj kamachejqa sumaj mikhuyta wayk'ucherqa. 
Siriamanta soldadokuna mikhuykojtinku, ujyaykojtinkutaj, llajtankuman 
kachaporqa. Paykunataj kamachejninkuman kutiporqanku. Chaymantapacha 
Siriamanta soldadokunaqa manaña ujtawanpis Israel suyoj contranpi 
jamorqankuchu. 

Samaria llajtapi yarqhay 

24Chaykuna qhepatataj, Siriata kuraj kamachej Ben Adad tukuynin 
soldadonkunata tantaykuspa, Samaria llajtata jap'inanpaj muyuykorqa. 

25Chay jinata muyuykusqankurayku Samaria llajtapi manchay yarqhay karqa. Uj 
burro umata pusaj chunka qolqewan rantej kanku, joq'ori akaman rijch'asqa 
chuwitataj khuskan librata phishqa qolqewan rantej kanku. 

26Uj kuti Israel suyuta kuraj kamachej perqa patanta pasarqoshajtin, uj warmi 
qhaparispa, nerqa: Wiraqochi kuraj kamachejníy, yanapariway ari, nispa. 

27Paytaj kuticherqa: Sichus Tata Dios mana yanapasunkichu chayqa, 
imaynatataj noqa yanapaykimanri? Ni trigo, nitaj vinopis qosunaypaj 
tiyapuwanchu, nispa. 

28Chantá kuraj kamachej taporqa: Imanantajri? nispa. Warmitaj kuticherqa: Kay 
warmi masiy niwarqa: Apamuy wawaykita mikhunanchejpaj, q'ayataj 
noqajtañataj mikhusunchej, nispa. 

29Chantá noqaj wawayta wayk'uspa, mikhorqayku. Q'ayantintaj nerqani: 
Wawaykita apamuy payta mikhunanchejpaj, nispa. Kunantajrí pay wawanta 
pakaykamun, nispa. 

30Chantá kuraj kamachej chay warmej nisqanta uyariytawan, p'achanta 
llik'irakorqa. Perqa patanejta pasashajtintaj, runakuna rikorqanku kuraj 
kamachejqa ukhunpi qhashqa p'acha churaykusqa kashasqanta. 

31Chantá nerqa: Manachus kunanpacha Safatpa churin Eliseoj umanta 
qholuchisaj chayqa, Tata Dios sinch'ita ñak'arichiwachun, nispa. 

32Chaypacha Eliseoqa wasinpi kurajkunawan khuska tiyasharqa, kuraj 
kamachejtaj payman uj runata kacharqa. Manaraj chay kacha chayamushajtin, 
Eliseoqa kurajkunata nerqa: Runa wañuchejpa churenqa uj runata kachamun 
umayta qholuchinawanpaj. Jinaqa chay kacha chayamojtinkama, punkuta 
sumajta wisq'aykunkichej. Amataj yaykumojta saqenkichejchu, imajtinchus 
paypa qhepanta kikin kuraj kamachej jamushan, nispa. 

33Ajinata Eliseo paykunawan parlashajtillanraj, kachaqa chayamorqapacha. 
Chantá kuraj kamachejpa kachamusqan nerqa: Cheqapuni kay tukuy llakeyqa 
Tata Diosmanta jamun. Tata Dios yanapanawanchejta manaña suyaymanchu, 
nispa. 

2 Reyes 7 

1Chantá Eliseo nerqa: Tata Diospa nisqanta uyariychej: Q'aya, kunanta jina, 
Samaria llajta punkupi uj arroba jak'u uj qolqellapi vendekonqa, iskay arroba 
cebadapis, uj qolqellapitaj, nispa. 

2Kuraj kamachejpa yanapajnintajrí Diosmanta sut'inchajninta nerqa: Tata Dios 
janaj pachata kicharispa jich'aykamunman chaypis, mana nisqayki jinaqa 
kanmanchu, nispa. Eliseotaj kuticherqa: Qan chayta kikin ñawiykiwan rikunki. 
Jinapis, mana chaymanta mikhunkichu, nispa. 

3Chaypachallataj Samaria llajtaj punkunpi tawa llejtiwan onqosqa runakuna 
kasharqanku. Chaykunataj paykunapura ninakorqanku: Imatataj kaypi 
ruwashanchej wañupunanchejta suyaspari? 

4Sichus llajtaman yaykusunman chayqa, yarqhaymanta wañusunchej. Kay 
kikinpi qhepakusunman chayrí, wañullasuntaj. Siriokunaj jarankuman jaku 
rinachej. Sichus mana wañuchiwasun chayqa, kawsasunchej. Wañuchiwasun 
chaypis, wañusunchej, nispa. 

5Jinataj ch'isiyajtinkama Siriamanta soldadokunaj jarankuman rerqanku. 
Chantá siriokunaj jaranku qayllaman chayaspa, mana pipis chaypichu kasqanta 
repararqanku. 

6Ajina karqa, imaraykuchus siriokunaj jarankupi Tata Diosqa ashkha soldadoj 
purisqankuta, ashkha caballo, ashkha carreta ima purishasqankuta jina 
uyarichisqa. Chayta uyarispataj, siriokunaqa ujkuna ujkuna ninakorqanku: 
Israelitakunaqa jititakunata, Egiptomanta kamachejkunatawan mink'akuspa 
kachaykamushawanchej contranchejpi maqanakunankupaj, nispa. 

7Chayrayku ama wañuchisqa kanankupaj, paykunaqa tutayaykamojtinkama 
ayqekusqanku, toldonkukunata, caballonkukunata, chantá burronkukunata ima 
pachanpi saqerpayaspa. 

8Llejti onqoyniyoj runakunarí siriokunaj jarankuman chayaspa, uj toldoman 
yaykorqanku, chaypitaj mikhorqanku, ujyarqanku ima. Chaymantataj qolqeta, 
qorita, p'achakunatawan apakuspa, pakaykamorqanku. Chantá kutimuspa, uj 
toldomanñataj yaykorqanku, jinallataj tukuy kaj chhikata orqhospa 
pakaykamullarqankutaj. 

9Chantá paykunapura ninakorqanku: Mana allintachu ruwashanchej. Kunan 
sumaj kashan kayta willanapaj, noqanchejtaj ch'inlla kashanchej. Sichus 
sut'iyamunankama suyasun chayqa, juchachasqa kasunchej. Jaku ari, kuraj 
kamachejman willamunachej, nispa. 

10Paykunataj llajtaman kutiytawan, llajta punkuta qhawaj soldadokunata 
wajyaspa, willarqanku: Noqaykoqa siriokunaj jarankuman rerqayku, chaypitaj 
mana pitapis rikorqaykuchu. Ni runaj parlasqallanpis uyarikorqachu. Pachanpi 
caballokunalla, burronkukunapiwan watasqa kashanku. Jarankupis imaynachus 
karqa, jinapacha saqerpayasqa kashan, nispa. 

11Chantá punkuta qhawajkunaqa chayta uyariytawan, qhaparispa kuraj 
kamachejpata kamachinan wasipi kajkunaman willarqanku. 

12Kuraj kamachejtaj tutapacha jatarispa, capitankunata nerqa: Noqa 
nisqaykichej siriokuna imatachus ruwayta munashasqankuta. Paykuna 
yachanku noqanchej yarqhasqa kashasqanchejta. Chayrayku, toldonkumanta 
llojsispa, mayllamanchá pakaykakamunku. Ichapis nishanku: Israelitakuna 

llajtamanta llojsimojtinku, kawsashajllata jap'isunchej, chantataj llajtaman 
yaykuspa, jap'ikapusunchej, nispa. 

13Chantá ujnin kaj kamachej nerqa: Kashankuraj, chaykunamanta phishqa 
caballopi qhawamojkunata kachana, imachus kasqanta yachanankupaj. 
Wañonqanku, kawsanqanku chaypis, kikillanpuni kanqa. Sichus kayllapi 
qhepakonqanku chayqa, wañullanqankutaj, imaynatachus israelitakunamanta 
ashkhaña wañunku, ajinallatataj, nispa. 

14Chantá kuraj kamachejqa iskay carretaman caballokunata wataspa, siriokunaj 
jarankuta qhawamunankupaj soldadokunata kacharqa: Rispa, imachus 
kasqanta allinta yachamuychej, nispa. 

15Paykunataj qhatiykuspa, Jordán mayukama rerqanku, ñanpitaj p'achata 
wijch'urasqata, waj imakunatapis t'akarasqata rikorqanku. Siriamanta 
soldadokuna usqhayta ayqesqankupi tukuy imankuta t'akarasqanku. Chantá 
kachakuna kutimuytawan, imatachus rikusqankuta kuraj kamachejman 
willarqanku. 

16Chayta uyarispa, llajtapi kajkunaqa siriokunaj jarankuman rispa, tukuy 
imachus karqa, chaykunata apakamporqanku. Chantá Tata Diospa nisqanman 
jina, uj arroba jak'u uj qolqepi vendekorqa, iskay arroba cebadapis, uj 
qolqellapitaj vendekorqa. 

17Kuraj kamachejrí yanapajninta llajtaman yaykuna punkuta qhawananta nisqa. 
Chay runakunatajrí tanqanakuspa punkuta llojsishaspa, punku qhawajta 
wañunankama sarusqanku. Ajinata Diosmanta sut'inchaj Eliseojpa nisqan 
junt'akorqa, maypachachus kuraj kamachej payta watukoj risqa, chaypacha. 

18Diospata sut'inchajnin kuraj kamachejman nisqa: Samaria llajtaman yaykuna 
punkupi, q'aya kunanta jina uj arroba jak'u, uj qolqellapi vendekonqa, iskay 
arroba cebadapis uj qolqellapitaj, nispa. 

19Eliseoj nisqanmantaj kuraj kamachejpata yanapajnin kay jinata kutichisqa: 
Sichus Tata Dios janaj pachata kicharispa jich'aykamunman chaypis, chayqa 
mana jinachu kanman, nispa. Eliseotaj kutichisqa: Chaytaqa kikin ñawiykiwan 
rikunki. Chaywanpis, mana chaymanta mikhunkichu, nispa. 

20Ajinapunitaj karqa: Runa k'iskinakuspa, llajtaman yaykuna punkupi kuraj 
kamachejpa yanapajninta sarurparerqanku, jinapitaj wañorqa. 

2 Reyes 8 

Sunén llajtayoj warmiman jallp'anta kutichipunku 

1Sunenpi tiyakoj warmej wawanta Eliseo kawsarichisqa, chay warmiman Eliseo 
aswan qhepaman nisqa: Tata Dios nin kay suyupi qanchis watata manchay 

yarqhay kananta. Chayrayku qanwan, tukuy aylluykiwan ima kaymanta 
ripuychej, maymanchá munankichej, chayman, nispa. 

2Chantá warmeqa tukuy ayllunwan ima Diosmanta sut'inchajpa nisqanman jina 
Filistea suyuman riporqa. Chaypitaj qanchis watata tiyakamorqa. 

3Qanchis watamanta jina chay warmeqa Filistea suyumanta kutimporqa. 
Chayamuytawantaj, payqa kuraj kamachejpaman rispa, wasinta, jallp'antawan 
kutichipunanta mañakorqa. 

4Chaypacha kuraj kamachejqa Diosmanta sut'inchaj Eliseoj kamachin 
Guejaziwan parlasharqa: Willaway ari, Eliseoj manchay t'ukuna 
ruwasqanmanta, nispa. 

5Chantá Guejazí kuraj kamachejman willasharqa, Eliseo imaynatachus 
wañusqamantaña uj warmej wawanta kawsarichisqanmanta. Chayllaman chay 
warmi rikhurimorqa, kuraj kamachejman chimpaspataj, mañakaporqa wasinta, 
jallp'antawan ima kutichipunankuta. Chantá Guejazí kuraj kamachejta nerqa: 
Wiraqochi kamachejníy, kaymin chay warmeqa, kaytaj Eliseoj kawsarichisqan 
chay wawapis, nispa. 

6Chantá kuraj kamachejqa chay warmita taporqa, paytaj tukuy imata willarqa. 
Chaymantataj kuraj kamachejqa ujnin kaj yanapajninta kamacherqa: Kay 
warmiman tukuy imanta, chantá jallp'anpa poqoyninta ima kutichipuchunku, 
maypachachus riporqa chaymantapacha kunankama, nispa. 

Jazael Siria suyuta kamachin 

7Chay qhepata Eliseoqa Damascoman rerqa. Chaypacha Siria suyuta kuraj 
kamachej Ben Adad onqosqa kasharqa, chantá payman willarqanku Diosmanta 
sut'inchaj chayman jamusqanta. 

8Chantá Ben Adadqa kamachin Jazaelta nerqa: T'inkata apariykukuspa, 
Diosmanta sut'inchajpaman riy. Chantá Tata Diosta tapuripunawanta ninki, kay 
onqoyniymanta qhaliyapusajchus chayrí manachus, chayta, nispa. 

9Jazaelqa Damascomanta aswan sumachaj imakunata tawa chunka 
camellokunaman chajnaykukuspa, Eliseota taripaj rerqa. Eliseo kasharqa, 
chayman chayaspataj, nerqa: Siria suyuta kuraj kamachej Ben Adadqa qanta 
tatanta jina qhawakusunki. Payqa qanta tapusunaypaj kachamuwan: Kay 
onqoyniymanta kutirisajchu, chayrí manachu? nispa. 

10Eliseotaj nerqa: Qhaliyapullanki, nispa nimullay. Chaywanpis Tata Diosqa 
ñapis willawanña payqa wañunantapuni, nispa. 

11Chantá Diosmanta sut'inchajqa Jazaelta qhawallarqapuni, Jazaelpa uyan 
p'enqaymanta pukayarinankama. Chantá Eliseo waqayta qallarerqa. 

12Jazaeltajrí payta taporqa: Wiraqochíy, imaraykutaj waqashankiri? nispa. 
Eliseotaj kuticherqa: Israelitakunata mana allinta ruwaspa ñak'arichinaykita 
yachaniña: Perqawan muyurichisqa llajtakunata kanaykunki, waynakunata 
wañuchinki, wawakunatapis ch'allparanki, onqoj warmikunaj wijsankutapis 
khallaranki, nispa. 

13Jazaeltajrí nerqa: Noqaqa imataj kasqaniri? Noqaqa uj alqo jinalla kani. 
Imaynata noqa chay jinata ruwaymanri? nispa. Eliseotaj nerqa: Ñapis Tata 
Diosqa niwanña, qanqa Siria suyuta kamachinaykita, nispa. 

14Chantá Jazaelqa kuraj kamachejninman kutiporqa. Kuraj kamachejtaj taporqa: 
Ima nisunkitaj Eliseori? nispa. Jazaeltaj kuticherqa: Qhaliyapullanqa nisunki, 
nispa. 

15Q'ayantenqa uj phulluta joq'ochaykuspa, chaywan Ben Adadpa uyanta 
qhataykorqa. Ajinamanta pay wañorqa, cuentanpitaj Jazael kuraj kamachej jina 
kamachina tiyanapi tiyaykorqa. 

Jorán Judá suyuta kamachin 

(2 Cr 21.1-20) 

16Ajabpa churin Jorán Israel suyuta phishqa watataña kamachishajtin, Josafatpa 
churin Jorán Judá suyupi kamachiyta qallarerqa. 

17Kamachiyta qallarishaspa, kinsa chunka iskayniyoj watayoj karqa, 
Jerusalenmantapachataj pusaj watata kamacherqa. 

18Josafatpa churin Joranqa Israel suyuta kuraj kamachejkuna jina, jinataj Ajabpa 
ayllun jina Diosta mana kasuspa purerqa, imaraykuchus Ajabpa ujnin ususin 
paypa warmin karqa. Joranqa manapuni Tata Diospa munasqanman jinachu 
ruwarqa. 

19Chay tukuywanpis Tata Diosqa mana Judá suyuta chinkachiyta munarqachu, 
kamachin Davidta munakusqanrayku. Tata Diosqa Davidman nisqa, 
mirayninmanta kamachinanpaj tiyaykoj kanallantapuni. 

20Jorán Judapi kamachishajtin, Edom suyumanta kajkuna kuraj kamachejta 
churakuspa, Judá suyoj contranpi oqharikorqanku. 

21Chantá Joranqa tukuynin soldadonkunawan, carretankunawan ima Sairman 
rerqa. Edomitakunarí paykunata muyuykorqanku. Jorantajrí carretata 
purichejkunata kamachejkuna ima, tutan sayarispa, edomitakunawan 
maqanakorqanku, ayqecherqankutaj. 

22Ajinata edomitakunaqa Judá suyoj makinmanta kacharichikorqanku, 
kunankamataj ajina kashan. Chaypachallataj Libnamanta kajkunapis Judá suyoj 
makinmanta kacharichikullarqankutaj. 



790 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

23Jorán kamachishaspa, tukuy ima ruwasqan, chantá waj imakunata ruwasqan 
ima Judá suyuta kuraj kamachejkunaj ruwasqankumanta willaj qhelqapi 
qhelqasqa kashan. 

24Jorán wañupojtintaj, ñawpa tatan Davidpata llajtanpi ayanta p'amparqanku. 
Paypa cuentanmantataj churin Ocozías kamacherqa. 

Ocozías Judá suyuta kamachin 

(2 Cr 22.1-6) 

25Ajabpa churin Jorán Israel suyuta chunka iskayniyoj watataña kamachishajtin, 
Joranpa churin Ocozías Judá suyuta kamachiyta qallarerqa. 

26Ocozías kamachiyta qallarishaspa, iskay chunka iskayniyoj watayoj karqa, 
Jerusalén llajtamantapachataj uj watata kamacherqa. Paypa mamanqa Israel 
suyuta kuraj kamachej Omrijpa ususin Atalía sutiyoj karqa. 

27Ocozías Ajabpa ayllunwan aylluchakusqanrayku, paykuna jinallataj Tata 
Diospa ñawpaqenpi millayta ruwarqa. Chayrayku imatachus ruwasqanqa mana 
Tata Diospa munasqanman jinachu karqa. 

28Ocoziasqa Ajabpa churin Joranwan ujchakorqa, Siria suyuta kuraj kamachej 
Jazaelpa contranpi, Galaadpi Ramot llajtaman maqanakoj rinankupaj. 
Siriamanta soldadokunatajrí maqanakuspa, Joranta wañuy patapi 
saqerparerqanku. 

29Chayrayku kuraj kamachej Joranqa Jezrel llajtaman kutimporqa, Siriata kuraj 
kamachej Jazaelpa soldadokuna Ramotpi k'iriykusqankumanta 
jampichikunanpaj. Judá suyuta kuraj kamachej Ajab churin Ocoziastaj Jezrelman 
payta watukoj rerqa. 

2 Reyes 9 

Jehú Israel suyuta kamachin 

1Ujpacha Eliseoqa Diospa sut'inchajnin kanapaj yachakojkunamanta ujninta 
wajyaspa, nerqa: Puririnaykipaj wakichikuy, aceite yuruta oqharispataj, 
Galaadpi Ramot llajtaman riy. 

2Jaqayman chayaspataj, Nimsij allchhin, Josafatpa churin Jehuta mask'anki. 
Payta kawsaqenkunaj chawpinmanta wajyaspataj, waj wasiman pusaykunki. 

3Chantá yurupi aceite apasqaykita paypa umanman jich'aykuspa, ninki: Tata 
Dios, ajinata nisunki: Israel suyuta kamachinaykipaj noqa churayki, nispa. 
Jinaspataj, punkuta kichariytawan, mana sayarispa ayqemunki, nispa. 

4Chantá sut'inchajkunamanta chay waynaqa Galaadpi Ramot llajtaman rerqa. 

5Chayaspataj, soldadokunata kamachejkuna tantakuspa parlashajta tariparqa. 
Chantá nerqa: Wiraqochíy, ujta nisuyta munashani, nispa. Jehutaj taporqa: 
Mayqenniykuwantaj parlayta munankiri? nispa. Paytaj nerqa: Qanwan, 
wiraqochíy, nispa. 

6Chantá Jehú sayarispa, wasiman yaykorqa. Diospa sut'inchajnintaj Jehúj 
umanta aceitewan jawiykuspa, nerqa: Israelpa Tata Diosnin ajinata nisunki: 
Noqaqa Israel suyuta kamachinaykipaj churayki. 

7Wiraqochiyki Ajabpa ayllunta tukuyninta wañuchispa tukuchinki. Ajinata 
pagachikusaj Jezabel noqamanta sut'inchajkunata, jinataj kamachiykunata 
wañuchisqanmanta. 

8Ajabpa ayllunmanta qharikunata, kamachikunata, mana kamachikunatawan 
ima, tukuyninkuta Israel suyumanta chinkachisaj. 

9Imaynatachus Nabatpata churin Jeroboanpa ayllunwan ruwarqani, jinataj 
Ajiaspa churin Basáj ayllunwanpis, ajinallatataj Ajabpata ayllunwan ruwasaj. 

10Jezabelpa ayantaqa Jezrelpa jallp'anpi alqokuna mikhonqanku, manataj pipis 
paytaqa p'ampaj kanqachu, nispa. Chayta niytawan, waynaqa punkuta 
kicharispa, ayqerikaporqa. 

11Chantá Jehú llojsimojtin, wiraqochinta yanapajkuna taporqanku: Tukuy 
imapis allillanchu kashan? Imamantaj chay uman t'ojpisqa jamusqari? nispa. 
Paytaj nerqa: Qankuna chay runata rejsinkichej, imatachus parlasqantapis 
yachallankichejtaj, nispa. 

12Paykunataj kuticherqanku: Llullakushanki. Cheqanta willawayku, nispa. 
Chantá Jehú nerqa: Kay jinata niwan: Tata Dios kay jinata nisunki: Israel suyuta 
kamachinaykipaj noqa churayki, nispa. 

13Chantá paykunaqa usqhayllata poncho jina qhatanankuta orqhokuspa, 
wicharina pataman mast'aykorqanku. Chantá chay pataman Jehuta 
tiyaykucherqanku, putututa waqachispataj qhaparerqanku: Jallalla, kuraj 
kamachejninchejqa Jehú, nispa. 

Jehú Joranta wañuchin 

14Ajinata Nimsij allchhin, Josafatpa churin Jehú, Joranpa contranpi oqharikorqa. 
Joranrí tukuy israelita soldadonkunawan Galaadpi Ramot llajtata 
jark'asharqanku, Siriata kuraj kamachej Jazael chay llajtata jap'iyta munaspa, 
contrankupi maqanakoj jamusqanrayku. 

15Joranqa Jezrelman kutipusqa, Siriata kuraj kamachej Jazaelpa contranta 
maqanakoj risqanpi k'iriykusqankumanta jampichikunanpaj. Jehutaj paywan 
kashajkunata nerqa: Sichus qankuna kuraj kamachej kanayta munankichej 

chayqa, sumajta qhawaychej, kay llajtamanta ama pipis ayqespa Joranman 
willamunanpaj, nispa. 

16Chantá Jehuqa carretanman wichariytawan, Jezrelman kachaykukorqa, 
maypichus Jorán onqosqa kasharqa, chayman. Judá suyuta kuraj kamachej 
Ocoziaspis Joranta watukoj rillasqataj. 

17Chantá Jezrel llajtapi torre patamanta qhawaj soldadoqa Jehujpa 
soldadonkunata jamushajta rikuspa, qhaparerqa: Ashkha soldado jamushajta 
rikushani, nispa. Kuraj kamachej Jorantaj kamacherqa: Uj caballopi soldadota 
kachay, allin sonqochus manachus jamushasqanta yachamunanpaj, nispa. 

18Chantá chay soldadoqa Jehuta taripaspa, nerqa: Kuraj kamachej tapusojta 
kachamuwan, allin sonqochus manachus jamushasqaykita, nispa. Jehutaj nerqa: 
Allinpis, imapis kachun, qanpata ima ruwanayki tiyan? Noqawan khuska kutiriy, 
nispa. Chantá torre patamanta qhawaj soldadoqa kuraj kamachejman willarqa: 
Kachasqanchejqa taripanankama chayan, manataj kutimunchu, nispa. 

19Chantá kuraj kamachejqa wajtañataj kacharqa, paytaj Jehuta taripaytawan, 
taporqa: Kuraj kamachej yachayta munan, allin sonqochus jamushasqaykita, 
nispa. Jehutaj nerqa: Allinpis, imapis kachun, qanpata ima ruwanayki tiyan? 
Noqawan khuska kutiriy, nispa. 

20Chantá torre patamanta qhawaj soldadoqa kuraj kamachejman willallarqataj: 
Paypis chayallantaj, manataj kutimunchu. Carretata purichejrí Nimsij allchhin 
Jehuman rijch'akun, imaraykuchus imata jina phawamushan, nispa. 

21Chantá Jorán nerqa: Carretayman caballokunata wataychej, nispa. Carretan 
ñapis watachisqaña kajtin, Joranwan, chantá Judá suyuta kuraj kamachej 
Ocoziaswan ima sapa ujninku carretankupi Jehuta taripaj llojserqanku. Paytataj 
Jezrelmanta Nabotpata jallp'anpi tariparqanku. 

22Chantá Joranqa Jehuta taporqa: Allin sonqowanchu jamushanki? nispa. 
Paytajrí kuticherqa: Imaynatá allin sonqo jamushayman, mamayki Jezabel 
lantikunata yupaychaspallapuni, chantá layqeriyoman qokuspallapuni 
kashajtinri? nispa. 

23Chantá Joranqa carretanta muyurichiytawan ayqerqa, Ocoziasman 
qhaparispataj, nerqa: Wasanchawanchej Ocozías, ayqena, nispa. 

24Chantá Jehuqa flechana arconta orqhokuytawan, uj flechata kachaykorqa. 
Chaytaj Joranpa wasanman sat'ikuspa, sonqonnejta llojserqa, kikin 
carretanpitaj wañusqa wijch'ukorqa. 

25Jehutaj yanapajnin Bidcarta nerqa: Joranpa ayanta oqharispa, Jezrelpi 
Nabotpa jallp'anman wijch'umuy. Yuyariy, qanwan noqawan tatan Ajabpata 
carretankunata purichishajtinchej, Tata Dios kay jinata nisqanta: 

26Qayna Nabotta, chantá wawankunata ima kaypi wañuchisqaykita rikorqani. 
Noqarí sut'ita niyki: Kay kikin cheqallapitaj qanmanta vengakusaj, nispa. 
Chayrayku Ajabpa churin Joranpa ayanta Nabotpa jallp'anman wijch'uykuy, 
ajinata Tata Diospa nisqan junt'akunanpaj, nispa. 

Jehú Ocoziasta wañuchin 

(2 Cr 22.7-9) 

27Judá suyuta kuraj kamachej Ocoziastajrí imachus kashasqanta rikuspa, Bet 
Hagán llajtaman rej ñannejta ayqekorqa. Chantá Jehú payta qhatiykuspa, 
soldadonkunata nerqa: Paytapis wañuchillaychejtaj, nispa. Ocozías Ibleam llajta 
qayllapi, Gur sutiyoj wichayta carretanpi ayqeshajtin, paykuna arcowan 
flechaspa, parti wañusqata saqerparerqanku. Ocoziastaj Meguido llajtaman 
ayqekuspa, chaypi wañorqa. 

28Chantá kamachinkunaqa ayanta uj carretapi Jerusalenman apakaporqanku, 
jaqaypitaj ñawpa tatankunaj covachanpi, Davidpata llajtan nisqapi ayanta 
p'amparqanku. 

29Ajabpa churin Jorán chunka ujniyoj watataña kamachishajtin, Ocoziasqa Judá 
suyuta kamachiyta qallarisqa. 

Jezabelta wañuchinku 

30Chaymantataj Jehuqa Jezrelman rerqa. Jezabeltaj chayta yachaytawan, 
ñawinta pintaykukorqa, chujchantapis sumajta simp'aykukorqa. Jinaytawantaj, 
qhawananpaj ventanaman qayllaykorqa. 

31Jehú llajtaman yaykumushajtintaj, Jezabel payta qhaparerqa: Kuraj 
kamachejniykita wañuchej Zimri, imaynataj kashanki? nispa. 

32Jehutajrí ventanata qhawaspa, taporqa: Pikunataj noqawan kashankichejri? 
nispa. Chantá kamachina wasipi ruwanayoj kajkunamanta iskaychus kinsachus, 
ventanamanta qhawamorqanku. 

33Jehutaj paykunata kamacherqa: Uraman chay warmita wijch'uykamuychej, 
nispa. Paykunataj Jezabelta uraman wijch'uykamorqanku. Jezabelpa 
yawarnintaj perqaman chantá caballokunaman ch'altarqa. Caballokunataj 
Jezabelta sarurparerqanku. 

34Chantá Jehuqa wasi ukhuman yaykorqa. Mikhuyta, ujyayta tukuytawantaj, 
nerqa: Millayta ruwaj warmita qhawamuychej. Kuraj kamachejpata ususin 
kasqanrayku p'ampamuychej, nispa. 

35Kamachikuna p'ampamoj rispatajrí, t'ojlunta, chantá chakinpata, 
makinpatapis tullullantaña tarerqanku. 

36Kutimuspataj, Jehuman willarqanku. Paytaj nerqa: Kaywan Tata Diospa 
nisqan junt'akun, Tisbé llajtayoj Elías sut'inchasqanman jina. Pay nerqa: Jezrel 
jallp'api Jezabelpa ayanta alqokuna mikhukaponqanku. 

37Jezabelpa ayantaj Jezrel jallp'api wanu jina qhallisqa kanqa, mana ni pipis 
niyta atinanpaj: Kayqa Jezabel, nispa. 

2 Reyes 10 

Jehuqa Ajabpa ayllunta wañuchin 

1Samariapi Ajabpata churinkunaqa qanchis chunka karqanku. Jehutaj chay 
llajtapi kamachejkunaman, Jezrelmanta kurajkunaman, Ajabpa churinkunata 
yachachejkunaman ima cartata apacherqa, ajinata nispa: 

2Qankuna wiraqochiykichej Ajabpa churinkunata uywashankichej, jinallataj 
caballonkunata, carretankunata jap'ishankichej, perqawan muyuykuchisqa 
llajtapitaj kashankichej, armankunapis qankunawan kashan. Chayrayku kay 
cartata jap'ispa ñawiriytawan, 

3wiraqochiykichejpa churinkunamanta ajllaychej aswan sumaj kajta kuraj 
kamachejniykichej kananpaj, tatanpa kamachinan tiyanaman 
tiyaykuchinaykichejpaj. Chantá wiraqochiykichejpa ayllunrayku contrayta 
maqanakuychej, nispa. 

4Chay kurajkunarí maytapuni mancharispa, ninakorqanku: Paytaqa iskay kuraj 
kamachejkuna mana atipayta aterqankuchu. Imaynatataj paywan maqanakoj 
sayaykusunmanri? nispa. 

5Jinapi Ajabpa wasinta qhawaj, llajtata kamachej, kurajkuna, wawakunata 
yachachejkunapiwan ima Jehuman kachaspa, nicherqanku: Noqaykoqa qanpa 
kamachiyki kayku. Imatachá kamachiwasqaykuta ruwasqayku, manataj waj 
kuraj kamachejta churasqaykuchu. Imatachá munasqaykita ruwallay ari, nispa. 

6Chantá Jehuqa ujtawan cartata apachillarqataj: Sichus noqajta kankichej 
chayqa, Ajabpata churinkunaj umankuta qholuraspa, q'aya kunanta jina 
Jezrelman apamuwaychej, nispa. Chaypacha Ajabpata qanchis chunka 
wawankunaqa llajtamanta kurajkunawan kasharqanku, paykunaj uywasqanku 
kasqankurayku. 

7Kurajkunaj makinkuman chay carta chayajtinkama, Ajabpata churinkunata 
wañucherqanku. Chantá umankuta qholuspa canastaman churaytawan, 
Jezrelman apacherqanku. 

8Chantá uj kacha chayaspa Jehuman willarqa: Ñawpa kuraj kamachejpata 
churinkunaj umankuta kayman chayachimunku, nispa. Jehutaj nerqa: Llajtaman 

yaykuna punkuman iskay qotuta churaychej, chaypitaj q'aya paqarinkama 
saqellaychej, nispa. 

9Q'ayantin paqarin Jehú llojsiytawan, tukuy runata nerqa: Qankunaqa mana 
juchayojchu kankichej. Noqamá wiraqochiypa contranpi oqharikuspa, payta 
wañucherqani. Chaywanpis kay qanchis chunkatarí, pitaj wañuchinri? 

10Kayta yachaychej: Tata Dios imatachus Ajabpa ayllunpa contranta 
parlasqanmanta mana imapis mana junt'akuspaqa kanqachu. Kamachin 
Eliasnejta parlasqanta Tata Diosqa junt'anqapuni, nispa. 

11Chayta niytawantaj, Jehuqa Jezrelpi Ajabpa ayllunmanta qhepakojkunata 
tukuyninkuta wañucherqa. Wañuchillarqataj Ajabta yanapajkunata, 
kawsaqenkunata, sacerdotenkunata ima, manataj ujtapis kawsashajta 
saqerqachu. 

12Chantá Jehú Samariaman rerqa, ñanta rishaspataj, Oveja Michejkunaj 
Tantakunanku nisqa wasiman chayarqa. 

13Chaypitaj Judá suyuta kuraj kamachej Ocoziaspa wawqenkunawan 
tinkukuspa, Jehú taporqa: Pikunataj qankuna kankichejri? nispa. Paykunataj 
kuticherqanku: Noqaykoqa Ocoziaspa wawqenkuna kayku. Jamorqaykutaj 
kuraj kamachej Ajabpata chantá warmin Jezabelpata ima wawankunata 
waturikoj, nispa. 

14Chantá Jehuqa kamachinkunata kamacherqa: Paykunata jap'iychej, nispa. 
Jap'iytawantaj, Oveja Michejkunaj Tantakunanku wasi chaynejpi, yaku pujyu 
qayllapi, tawa chunka iskayniyoj qharikunaj umankuta qholurparerqanku. 
Mana ujtapis kawsashajta saqerqankuchu. 

15Chaymanta ripuspa, Jehuqa Recabpa churin Jonadabwanñataj tinkukorqa. 
Jonadabqa Jehuta watukoj jamushasqa. Chantá Jehú napaykuspa, nerqa: Qanqa 
noqapaj allin sonqochu kashanki, imaynachus noqa qanpaj allin sonqo kashani, 
ajinata? nispa. Jonadabtaj nerqa: Arí, ajinapuni kashan, nispa. Chantá Jehú 
nerqa: Jina kajtenqa, q'apiriway, nispa. Jonadabtaj Jehuta q'apiykurerqa. Chantá 
Jehuqa Jonadabta carretanpi pusarqa. 

16Nerqataj: Jaku noqawan, rikunkitaj imaynachus Tata Diospaj sonqoy kasqanta, 
nispa. Jinaspataj, carretanpi pusarqa. 

17Jehutaj Samariaman chayaytawan, Ajabpata ayllunmanta kawsashajraj 
puchojkunata tukuyninkutapuni wañucherqa, Tata Dios Eliasnejta 
sut'inchasqanman jina. 

Jehú Baalta yupaychanata chinkachin 

18Chaymantataj Jehuqa tukuy llajtantinta tantaykuchispa, nerqa: Ajabqa 
pisillata Baal sutiyoj diosta yupaycharqa. Noqarí astawanraj yupaychasaj. 

19Chayrayku Baalpa tukuynin sut'inchajninkunata, yupaychajninkunata, 
tukuynin sacerdotenkunata ima wajyaychej, imaraykuchus Baalpaj ashkha 
jaywanata wakichini. Ama ujpis mana jamuspa kachunchu. Pichus mana 
jamojqa wañuchisqa kanqa, nispa. Jehuqa ajinata nispa q'otiyananta 
yuyaychakusqa, Baalta tukuynin yupaychajkunata wañuchinanpaj. 

20Chantá Jehú nillarqataj: Baalpa sutinpi jatun raymita ruwanapaj uj p'unchayta 
ajllaychej, nispa. Paykunataj chay p'unchaypaj runakunata wajyacherqanku. 

21Chantá Jehuqa tukuynin Israel suyuman willajkunata kacharqa. Baalta 
yupaychajkunataj tukuypuni tantakamuspa, Baalta yupaychana wasiman 
junt'aykorqanku. 

22Jinataj Jehuqa pichus p'achata waqaychajta nerqa: Baalta tukuy 
yupaychajkunapaj p'achata orqhomuy, nispa. Paytaj kasuspa, p'achata 
orqhomorqa Baalta tukuy yupaychajkuna chaywan p'achallikunankupaj. 

23Chaymanta Jehuwan, Recabpata churin Jonadabwan ima Baalta yupaychana 
wasiman yaykorqanku. Chantá Jehuqa Baalta yupaychajkunata nerqa: Allinta 
qhawaychej, Tata Diosta yupaychajkunamanta ama ujpis kaypi kanankumanta. 
Kaypeqa Baalta yupaychajkunalla kananchej tiyan, nispa. 

24Chantá Baalta yupaychajkunaqa uywa ñak'asqata q'olachispa jaywanankupaj 
yupaychana wasinman yaykorqanku. Chaykamataj Jehuqa jawaman pusaj 
chunka soldadokunata churaspa, paykunata kamacherqa: Sichus pillapis kay 
runakunamanta ujllatapis kawsashajta saqenqa chayqa, pay wañuchisqa kanqa, 
nispa. 

25Chantá Jehú uywa ñak'asqata jaywayta tukuspa, qhawaj soldadokunata chantá 
kamachejkunata ima nerqa: Yaykuspa, chaykunata wañuchiychej. Ama ujtapis 
kawsashajta saqenkichejchu, nispa. Paykunataj Baalta yupaychajkunata 
espadawan wañuchispa, pampapi mast'allata saqerqanku. Chantá Baalta 
yupaychana wasiman yaykuspa, 

26yupaychana k'ullukunata ruphaykuchinankupaj orqhomorqanku. 

27Chantá Baalpa lantinta, yupaychana wasintapis thuñirparerqanku. Chay 
cheqataj jisp'akunallapajña karqa, kunankamataj ajina kashan. 

28Ajinata Jehuqa Israel suyumanta Baal sutiyoj diosta yupaychanata 
chinkacherqa. 

29Chay tukuywanpis Jehuqa Nabatpata churin Jeroboán jina, juchallispallapuni 
purerqa. Jehuqa israelitakunata juchallicherqa, imajtinchus Betelpi, Danpi ima 
qorimanta waka uña lantita yupaychallarqapuni. 

30Chantá Tata Diosqa Jehuta nerqa: Allinta ruwasqaykirayku, Ajabpa aylluntapis 
nisqayman jina chinkachisqaykirayku, wawaykikuna, allchhiykikuna, 
allchhiykikunaj wawanku ima Israel suyuta kamachenqankupuni, nispa. 

31Chay tukuywanpis Jehuqa Israel suyoj Tata Diosninpata kamachisqanta mana 
tukuy sonqochu kasorqa. Manachayqa Jeroboán imata ruwaspachus 
israelitakunata juchallicherqa, chaymanta mana karunchakorqachu. 

32Chaymantapacha Tata Diosqa Israel suyoj jap'iyninta pisimanta pisi 
juch'uyyachiyta qallarerqa. Siria suyuta kuraj kamachej Jazaelqa Israel suyuman 
tukuynejmanta yaykuykamorqa. 

33Inti llojsimuynejman, Jordán mayumantapacha, tukuy Galaad jap'iyta, Gad, 
Rubén, Manasés jatun ayllukunaj jap'iyninkuta ima maqanakupi atipaspa, 
jap'erqa. Jinallataj Aroer cheqaman, Arnón wayq'omantapacha, Galaadkama 
chantá Basankama chayarqa. 

34Jehú kamachishaspa tukuy ruwasqan, chantá waj ruwasqan, chay jina wapu 
kasqan ima Israel suyuta kuraj kamachejkunaj ruwasqankumanta willaj 
qhelqapi qhelqasqa kashan. 

35Jehú wañupojtintaj, Samariapi ayanta p'ampaykorqanku. Paypa 
cuentanmantataj churin Joacaz kamacherqa. 

36Jehuqa Samaria llajtamantapacha iskay chunka pusajniyoj watata Israel 
suyuta kamacherqa. 

2 Reyes 11 

Atalía sutiyoj warmi Judá suyuta kamachin 

(2 Cr 22.10—23.21) 

1Ocoziaspa maman Atalia churin wañusqanta yachaspa, kuraj kamachejpa 
tukuy ayllunta wañuchicherqa. 

2Kuraj kamachej Joranpata ususin Yosebarí, turan Ocoziaspa churin Joasta 
pakayllamanta ayqechispa, uywajnin warmitawan puñuna wasiman 
Ataliamanta pakaykamorqa. Ajinamanta Joasta mana wañucherqankuchu. 

3Jinapi chay uywajnin warmiwan Joasqa Tata Diospa Templonpi sojta watata 
pakasqa karqa. Chaykamataj Ataliaqa Judá suyuta kamacherqa. 

4Qanchis kaj watapitaj sacerdote Joyadaqa soldadokunata, kamachejkunata, 
chantá kamachina wasita qhawaj soldadokunatawan ima Tata Diospa 
Templonman wajyacherqa. Chaypi tiluchispataj, paykunawan uj tratota 
ruwarqa. Chaymantataj kuraj kamachej Ocoziaspa churin Joasta 
rikhurichimorqa. 

5Chantá paykunata kamacherqa: Qankuna kayta ruwanaykichej tiyan. Ujnin kaj 
t'aqaqa samarina p'unchaypi kuraj kamachejpa wasinta qhawankichej. 

6Ujnin kaj t'aqataj uranej punkuta qhawankichej. Ujnin kaj t'aqataj soldadokunaj 
tiyananku wasanejta qhawankichej. Ajinata ama pipis yaykumunanmanta 
qhawankichej. 

7Qankunamanta iskay t'aqa samarina p'unchaypi llojsejkunaqa Tata Diospa 
Templonta qhawankichej. 

8Sapa ujniykichejtaj arma oqharisqa kuraj kamachejpa muyuyninpi kankichej. 
Pillapis qankuna ukhuman qayllaykamojqa wañuchisqa kachun. Kuraj kamachej 
llojsichunpis, yaykuchunpis qankunaqa paywanpuni kankichej, nispa. 

9Chantá soldadokunata kamachejkunaqa sacerdote Joyadáj kamachisqanman 
jina ruwarqanku. Sapa ujtaj soldadonkuna pusarisqa, samarina p'unchaypi 
qhawaj yaykojkuna, chantá llojsejkunapiwan ima sacerdote Joyadaman 
jamorqanku. 

10Soldadokunata kamachejkunamantaj sacerdote Joyadaqa Davidpa 
ruwachisqan escudokunata, lanzakunata ima jaywarqa. Chaykunaqa Tata 
Diospa Templonpi waqaychasqa karqanku. 

11Qhawaj soldadokunaqa sapa uj arma jap'irisqa sinrulla sayaspa, Tata Diospa 
Templonpa pañannejpi, lloq'ennejpi, chantá altar qayllanejpi ima kuraj 
kamachejpa muyuyninpi karqanku. 

12Chantá sacerdote Joyadá kuraj kamachejpa churin Joasta orqhomuytawan, 
umanman pilluta churarqa, jinataj kuraj kamachej imachus ruwananmanta 
qhelqasqatawan jaywarqa. Chantá aceitewan umanman jich'aykuspa, kuraj 
kamachej kananpaj churarqa. Chaymantataj tukuyninku t'ajllarikuspa, 
qhaparerqanku: Jallalla, jallalla kuraj kamachej, nispa. 

13Templota qhawaj soldadokunata chantá runakunata ima ch'ajwashajta 
uyarispa, Ataliaqa Tata Diospa Templonman rerqa. 

14Chantá kuraj kamachej Joasta sayanta qayllapi sayashajta rikorqa, kuraj 
kamachejta churanapaj usunkuman jina. Kuraj kamachejpa qayllanpitaj 
kurajkuna, trompetata tocajkunawan ima kasharqanku. Jinallataj trompetata 
waqachispa, mayta kusikusharqanku. Chayta rikuspa, Ataliaqa sinch'ita 
qhaparerqa, p'achantataj llik'ikorqa: Wasanchawanku, wasanchawanku, nispa. 

15Chantá sacerdote Joyadaqa soldadokunata kamacherqa: Ataliata Temploj 
pationmanta jawaman orqhoychej. Chantá paytawan, pichus payman 
kutikojtawan wañuchiychej, nispa. Ajinata ruwarqanku, imaraykuchus 
sacerdote kamachisqa ama Tata Diospa Templonpi Ataliata wañuchinankuta. 

16Chayrayku Ataliata jap'iytawan, caballokunaj yaykunan punkumanta kuraj 
kamachejpa wasinman rej ñanta pusarqanku, chantá chaypi wañucherqanku. 

17Chaymanta Joyadaqa Judamanta kajkunawan, kuraj kamachejwan ima Tata 
Dioswan uj tratota ruwarqa, Tata Diosta kasuspallapuni kawsanankupaj. 
Jinallataj kuraj kamachejwan, Judamanta kajkunawan ima uj tratotawan 
ruwallarqankutaj. 

18Chantá tukuyninku Baalta yupaychana wasiman rispa, thuñiykorqanku. 
Altarnintapis, lantinkunatapis phirerqanku. Baalpa sacerdoten Matantapis altar 
qayllapi wañuchillarqankutaj. Chantá Joyadá sacerdoteqa Tata Diospa 
Templonta qhawanankupaj soldadokunata churarqa. 

19Chaymantataj soldadokuna kamachejkuna, kamachina wasita qhawaj 
soldadokuna, chantá tukuy runawan ima kuraj kamachejta pusarqanku Tata 
Diospa Templonmantapacha kamachina wasikama. Qhawaj soldadokuna 
yaykunku chay punkunejta yaykuspataj, Joasta kamachina tiyanaman 
tiyaykucherqanku, 

20tukuy runataj maytapuni kusikorqanku. Atalía kamachina wasi chaynejpi 
wañuchisqa kasqanmanta qhepanejmantaj, Jerusalén llajtapi allin kawsay 
karqa. 

21 21 (12.1) Joás kamachiyta qallarishaspa, qanchis watayojllaraj karqa. 

2 Reyes 12 

Joás Judá suyuta kamachin 

(2 Cr 24.1-27) 

1Israel suyupi Jehú qanchis watataña kamachishajtin, Joasqa Judá suyupi 
kamachiyta qallarerqa. Jerusalenmantapacha tawa chunka watata kamacherqa. 
Paypa mamantaj Bersebamanta Sibiá sutiyoj karqa. 

2Sacerdote Joyadá yuyaychasqanrayku, Joasqa Tata Diospa munasqanman jina 
allin kajta ruwaspa purerqa. 

3Chay tukuywanpis, orqo patapi lanti yupaychana altarkunata mana 
thuñerqachu. Runaqa chaykunapi uywa ñak'asqata jaywallajpuni kanku, chantá 
inciensotawan q'oshñichej kanku. 

4Uj kuti Joasqa sacerdotekunata nerqa: Tata Diospa Templonman runakunaj 
apamusqanku tukuy ofrendata tantaychej: Sapa uj paymanta paganan kajta, 
sonqomanta munaspa churasqanku ofrendatapis. 

5Sacerdotekunataj qolqe jallch'ajkunamanta qolqeta jap'ichunku, Diospa 
Templonta allinchanankupaj, nispa. 

6Chaywanpis Joás iskay chunka kinsayoj watata kamachinankama, 
sacerdotekunaqa manarajpuni Diospa Templonta allinchasqankuchu. 

7Chayrayku Joasqa kuraj kaj sacerdote Joyadata, chantá waj 
sacerdotekunatawan wajyachispa, nerqa: Imaraykutaj Diospa Templonta 
kunankama mana allinchankichejchuri? Kunanmantaqa jallch'ajkunamanta 
amaña qolqeta jap'iychejñachu, aswanpis jap'isqaykichej qolqeta qoychej, 
pikunachus Diospa Templonta allinchashanku, chaykunaman, nispa. 

8Chantá sacerdotekunaqa Joasta kasukuspa, manaña qolqeta runamanta 
jap'erqankuchu, nitaj Diospa Templonta allinchanapis makinkupichu karqa. 

9Sacerdote Joyadataj uj cajata jap'ispa, kirpananta jusk'orqa, chantá altar 
qayllanman, Tata Diospa Templonman yaykuna punkupi pañanejman churarqa. 
Chantá punkuta qhawaj sacerdotekunaqa Diospaj apamusqanku tukuynin 
qolqeta chay cajaman churarqanku. 

10Cajapi ashkhataña qolqeta rikuspa, kuraj kamachejpa qhelqerin, kuraj kaj 
sacerdotewan ima, Tata Diospa Templonpi mashkhachus qolqe karqa, chayta 
yupaykuspa waqaychaj kanku. 

11Chantá Diospa Templonta allinchachejkunaman qolqeta jaywarqanku. 
Paykunataj k'aspita llajllajkunaman, Tata Diospa Templonpi waj imakunata 
allinchajkunaman ima pagarqanku. 

12Jinataj albañilkunaman, rumita ch'eqojkunaman ima pagarqanku. Jinallataj 
kurkuta, ch'eqosqa rumita, waj imakunata ima rantinankupaj qolqeta qorqanku, 
chaywan Tata Diospa Templonta allinchanankupaj. 

13Qolqeta Tata Diospa Templonman apamusqankumantaqa mana vasokunata, 
pábilo k'utunata, jatuchaj vasokunata, nitaj trompetakunata ima 
ruwarqankuchu. Manallataj qorimanta, qolqe metalmanta waj imakunatapis 
Tata Diospa Templonpaj ruwarqankuchu. 

14Chay qolqetaqa Tata Diospa Templonta allinchajkunaman qorqanku, chaywan 
Templota allinchanankupaj. 

15Templota jallch'aspa llank'ajkunaman pagajkunamantaqa mana cuentata 
mañajchu kanku, imaraykuchus paykunaqa tukuy imata cheqanta ruwarqanku. 

16Chaywanpis israelitakuna juchanku pampachasqa kananpaj chantá 
juchallisqankumanta, apasqanku qolqetaqa mana Tata Diospa Templonman 
apajchu kanku. Chayqa sacerdotekunapaj karqa. 

17Chaypachata Siriamanta kuraj kamachej Jazael Gat llajtaj contranpi 
maqanakoj jamuspa, chay llajtata jap'erqa. Chay jawataj Jazaelqa Jerusalenpa 
contranpiñataj maqanakoj rerqa. 

18Chayrayku Judamanta kuraj kamachej Joasqa tantarqa, ima valorniyoj 
kajtachus ñawpa kuraj kamachejkuna Josafat, Jorán, Ocoziaspiwan ima Diosman 
qosqanku, chayta. Chantá imatachus paypis Diosman qollasqataj, chayta 
yaparispa, chay tukuyta Siriamanta kuraj kamachej Jazaelman apacherqa. 
Apachillarqataj Tata Diospa Templonpi, chantá kuraj kamachejpa wasinpiwan 
waqaychasqa karqa, chay qoritawan. Ajinamanta Jazaelqa Jerusalenta 
jap'inanpaj manaña maqanakorqachu. 

19Joás kamachishaspa imaynatachus kawsasqan, jinataj imatachus ruwasqan 
imaqa Judá suyuta kuraj kamachejkunaj ruwasqankumanta willaj qhelqapi 
qhelqasqa kashan. 

20Joás Silaman urayk'amushajtin, yanapajninkunallataj contranpi oqharikuspa, 
Milo nisqa wasi qayllapi wañucherqanku. 

21Joasta wañuchejkunaqa Simeatpata churin Josacar chantá Somerpata churin 
Jozabadwan ima karqanku. Runakunataj Joasta p'amparqanku ñawpa tatan 
Davidpa llajtan nisqapi. Paypa cuentanmantataj churin Amasías kuraj kamachej 
jina kamacherqa. 

2 Reyes 13 

Joacaz Israel suyuta kamachin 

1Judá suyupi Ocoziaspa churin Joás iskay chunka kinsayoj watataña 
kamachishajtin, Jehúj churin Joacaz Israel suyuta kamachiyta qallarerqa. 
Samariamantapachataj chunka qanchisniyoj watata kamacherqa. 

2Joacazqa mana Tata Diospa munasqanman jinachu ruwarqa, imajtinchus 
Nabatpa churin Jeroboán imata ruwaspachus israelitakunata juchallicherqa, 
chay jinallatataj ruwarqa. Mana chaykunamanta karunchakorqachu. 

3Chayrayku Tata Diosqa israelitakunapaj sinch'ita phiñakorqa, jinataj Siria 
suyuta kuraj kamachej Jazaelman, chantá churin Ben Adadman ima unaypaj 
israelitakunata jaywaykorqa. 

4Chantá Joacazqa Tata Diosmanta mañakorqa. Diostaj mañakusqanta uyarerqa, 
imaraykuchus Siria suyuta kuraj kamachej, israelitakunata imaynatachus 
ñak'arichisqanta rikorqa, chayrayku. 

5Jinaspa Tata Diosqa israelitakunaman uj kacharichejta kachamorqa, paywantaj 
Siria llajtayojkunaj makinkumanta kacharichikorqanku. Ajinamanta 
israelitakunaqa, ñawpajta jina, wasinkupi mana imamanta manchachikuspa 
tiyakorqanku. 

6Chaywanpis israelitakunaqa manapuni saqerqankuchu, Jeroboanpa ayllun 
imata ruwaspachus israelitakunata juchallichisqa, chaykunata. Aswanpis Asera 
sutiyoj diospa lantenqa Samariapi kakushallarqapuni. 

7Joacazpa soldadonkunaqa manaña ashkhachu karqanku. Phishqa chunka 
caballopi purej soldadokuna, chunka carretakuna, chantá 10.000 soldadokuna 
imallaña karqanku, imaraykuchus Siriata kuraj kamachej Jazael tukuynintapuni 
wañuchichispa, erapi pajata jina chinkarparichisqa. 

8Joacaz kamachishaspa imaynatachus kawsasqan, imatachus ruwasqan, chantá 
may jina wapupuni kasqanmantawan Israel suyuta kuraj kamachejkunaj 
ruwasqankumanta willaj qhelqapi qhelqasqa kashan. 

9Joacaz wañupojtintaj, Samariapi ayanta p'amparqanku, paypa 
cuentanmantataj churin Joás kamacherqa. 

Joás Israel suyuta kamachin 

10Judá suyupi kuraj kamachej Joás kinsa chunka qanchisniyoj watataña 
kamachishajtin, Joacazpa churin Joás Israel suyupi kamachiyta qallarerqa. 
Samaria llajtamantapacha chunka sojtayoj watata kamacherqa. 

11Paypis manallataj Tata Diospa munasqanman jinachu ruwarqa, imajtinchus 
Nabatpa churin Jeroboán, imata ruwaspachus israelitakunata juchallicherqa, 
chaymanta mana karunchakorqachu. Payqa chay juchallapipuni purerqa. 

12Joás kamachishaspa imaynatachus kawsasqan, imatachus ruwasqan, chantá 
mana manchachikuspa Judá suyuta kuraj kamachej Amasiaswan maqanakusqan 
ima Israel suyuta kuraj kamachejkuna imatachus ruwasqankumanta willaj 
qhelqapi qhelqasqa kashan. 

13Joás wañupojtintaj, Samariapi Israel suyuta kuraj kamachejkunaj 
covachankupi ayanta p'amparqanku. Paypa cuentanmantataj Jeroboán 
kamachinan tiyanapi tiyaykukorqa. 

Eliseo wañupun 

14Eliseo onqoykuspa, wañupunan patapiña kasharqa. Chayrayku Israel suyuta 
kuraj kamachej Joasqa payta watukoj rerqa, waqaspataj, Eliseota nerqa: Tatáy, 
tatitáy. Qanqa Israel suyupaj carretakunamanta, caballokunamanta nisqa aswan 
karqanki, nispa. 

15Chantá Eliseo Joasta nerqa: Jap'iy flechana arcota, flechakunatawan, nispa. 
Joastaj arcota, flechakunatawan jap'erqa. 

16Chantá Eliseo nerqa: Flechana arcota jap'iy, nispa. Paytaj arcota jap'erqa. 
Chantá Eliseo kuraj kamachejpa makin pataman paypa makinta churarqa. 

17Chantá nerqa: Kunantaj inti llojsimuynej qhawarisqa ventanata kichariy, 
nispa. Paytaj ventanata kicharerqa. Eliseotaj nerqa: Flechata kachariy, nispa. 

Kuraj kamachejtaj arcowan flechata kacharerqa. Chantá Eliseo qhaparerqa: 
Chay flechaqa Tata Diospa señalninmin. Paymin Siria suyuta atipanaykipaj 
yanapasonqa. Afecpi siriokunata atipanki, paykunata tukuchinaykikama, nispa. 

18Chantá Eliseo watej kuraj kamachejta nillarqataj: Flechakunatañataj oqhariy, 
nispa. Joás oqharejtintaj, payta nerqa: Kunanqa pampata wajtay, nispa. Paytaj 
pampata kinsa kutita wajtaspa, manaña astawan wajtarqachu. 

19Chantá Diosmanta sut'inchaj Eliseo phiñakuspa kuraj kamachej Joasta nerqa: 
Sichus phishqata, sojtatapis pampata wajtawaj karqa chayqa, siriokunata 
tukuchinaykikama atipaykuwaj karqa. Kunanrí, kinsa kutillata siriokunata 
atipanki, nispa. 

20Chantá chay qhepata Eliseo wañuporqa, ayantataj p'amparqanku. Sapa wata 
Moab suyumanta suwa runakunaqa Israel suyuman yaykumoj kanku. 

21Uj kuti, israelitakuna uj runata p'ampashaspa, Moabmanta suwakuna 
jamushajta rikorqanku. Chayrayku chay ayata Eliseoj covachanman 
choqaykuytawan, ayqekorqanku. Chantá chay aya Eliseoj tullunman 
llankharispa, chaypacha kawsarispa sayarerqa. 

22Joacaz kawsanankama Siriata kuraj kamachej Jazaelqa israelitakunata 
ñak'arichillarqapuni. 

23Chaywanpis Tata Diosqa paykunamanta khuyakorqa, Abrahamwan, Isaacwan, 
Jacobwan ima tratota ruwasqanraykutaj, israelitakunata mana 
saqerpayarqachu. Chayrayku Tata Diosqa ñawpaqenmanta mana paykunata 
wijch'uyta, nitaj chinkachiytapis munarqachu. Kunankama ajina kashan. 

24Siria suyuta kuraj kamachej Jazael wañupojtin, paypa cuentanmanta churin 
Ben Adad kuraj kamachej jina tiyaykorqa. 

25Joacazpa churin Joastaj, Jazaelpa churin Ben Adadmanta, tatan Joacazta 
maqanakupi atipaspa qhechusqan llajtakunata qochikaporqa. Joasqa kinsa 
kutita Ben Adadta atipaspa, chay llajtakunata watej jap'ikaporqa. 

2 Reyes 14 

Amasías Judá suyuta kamachin 

(2 Cr 25.1-28) 

1Joacazpa churin Joás Israel suyuta iskay watataña kamachishajtin, Joaspa 
churin Amasías Judá suyupi kamachiyta qallarerqa. 

2Kamachiyta qallarishaspa, iskay chunka phishqayoj watayoj karqa. Jerusalén 
llajtamantapachataj Judá suyuta kamacherqa iskay chunka jisq'onniyoj watata. 
Paypa mamantaj Jerusalenmanta Yoadán karqa. 

3Amasiasqa tatan Joás jina Tata Diospa munasqanman jina allinta ruwarqa, 
manapis ñawpa tatan David jinapunichu ruwarqa. 

4Chaywanpis, orqo patapi lanti yupaychana altarkunata mana thuñerqachu. 
Runaqa chaykunapi uywa ñak'asqata chantá inciensotawan q'oshñichispa 
jaywashallarqankupuni. 

5Amasías kamachiyninta sumajtaña sayachiytawan, tatanta wañuchejkunata 
tukuyninkuta wañucherqa. 

6Tatanta wañuchejkunaj wawankukunatarí mana wañucherqachu, 
imaraykuchus Tata Dios Moisesnejta nisqa: Tatakunataqa mana wawankoj 
juchankurayku wañuchinkichejchu, nitaj wawakunatapis tatankoj 
juchankumanta wañuchinkichejchu. Aswanpis sapa runa juchanmanta 
wañuchisqa kachun, nispa. 

7Jinallataj Amasiasqa Kachi valle nisqapi, Edom llajtayojkunamanta chunka 
waranqata wañuykucherqa, maqanakupi atipaspataj Sela llajtata jap'erqa. 
Suticharqataj “Yoctel”, nispa. Kunankama chay llajtaqa chay sutiwan rejsisqa 
kashan. 

8Chantá chay qhepata Amasiasqa Israel suyuta kuraj kamachej Joasman 
kachakunata kacharqa. Joasqa Joacazpa churin karqa, Jehujpa allchhintaj. 
Paykunanejtataj kay jinata nerqa: Noqawan maqanakoj llojsimuy, nispa. 

9Israel suyuta kuraj kamachej Joastajrí Judata kuraj kamachej Amasiasman 
kuticherqa: Uj kuti ithapalloqa Libanopi jatun cedro sach'aman nichimusqa: 
Ususiykita churiytawan casarachina, nispa. Chaywanpis Libanomanta k'ita 
animal chayninta purispa, ithapalluta sarurparisqa. 

10Yachani edomitakunata atipasqaykita, chayraykutaj runaykachashasqaykita. 
Walejpacha, runaykachallay ari. Chaywanpis wasillaykipi qhepakunayki aswan 
walej kanman. Imapajtaj maqanakuyta mask'awajri? Chayqa qanpajpis, Judá 
suyupajpis llakiyllata apamonqa, nispa. 

11Judá suyuta kuraj kamachej Amasiasrí mana kasuta ruwarqachu. Chayrayku 
Israel suyuta kuraj kamachej Joasqa maqanakoj llojsimorqa, Judá suyupitaj Bet 
Semes cheqanejpi maqanakorqanku. 

12Chantá israelita soldadonkunaqa Amasiaspa soldadonkunata atipaykorqanku. 
Chayrayku Judamanta soldadokuna sapa uj wasinkuman ayqerqanku. 

13Israel suyuta kuraj kamachej Joasqa Bet Semespi Judá suyuta kuraj kamachej 
Amasiasta jap'ispa, Jerusalenman rerqa. Amasiasqa Joaspa churin chantá 
Ocoziaspa allchhin karqa. Kuraj kamachej Joasqa Jerusalén llajtaj perqanta, 
Efraín nisqa punkunmantapacha, Esquina nisqa punkukama, 180 metrota jina 
thuñiykorqa. 

14Chantá Tata Diospa Templonpi tukuynin qorita, qolqe metalta, jinataj tukuy 
imachus kajta, jinallataj kuraj kamachejpa wasinpi kaj imakunatawan 
apakaporqa. Chantá wakin runakunata jap'ispa, Samariaman kutiporqa. 

15Joás kamachishaspa tukuy imatachus ruwasqan, atiyniyoj kasqan, Judá suyuta 
kuraj kamachej Amasiaswan maqanakusqan ima Israel suyuta kuraj 
kamachejkunaj ruwasqankumanta willaj qhelqapi qhelqasqa kashan. 

16Joás wañupojtintaj, Samaria llajtapi, Israel suyuta kuraj kamachejkunaj 
covachankupi ayanta p'amparqanku. Paypa cuentanmantataj churin Jeroboán 
kuraj kamachej jina tiyaykorqa. 

17Joacazpa churin Israel suyuta kuraj kamachej Joás wañupusqanmanta, Joaspa 
churin Judá suyuta kuraj kamachej Amasiasqa chunka phishqayoj watatawanraj 
kawsarqa. 

18Amasías kamachishaspa tukuy imatachus ruwasqan Judá suyuta kuraj 
kamachejkunaj ruwasqankumanta willaj qhelqapi qhelqasqa kashan. 

19Jerusalenpi wakinkunaqa Amasiaspa contranpi oqharikorqanku, paytaj 
Laquis llajtaman ayqekorqa. Chaywanpis oqharikojkunaqa Laquiskama payta 
qhatiykuspa, chaypi wañucherqanku. 

20Chantá ayanta caballopi Jerusalenman apamuspa, Davidpata llajtan nisqapi 
p'amparqanku. 

21Chaymantataj Judá suyumanta tukuy runaqa Amasiaspa churin Azariasta 
kuraj kamachejninkupaj churarqanku. Azarías tatanpa cuentanmanta 
kamachinanpaj tiyaykushaspa, chunka sojtayoj watayojllaraj karqa. 

22Azariastaj tatanpa wañupusqanmanta qhepata, Elat llajtata watejmanta 
sayarichispa, chay llajtata Judá suyuman kutichimporqa. 

Joaspa churin Jeroboán Israel suyuta kamachin 

23Joaspa churin Amasías Judá suyuta chunka phishqayoj watataña 
kamachishajtin, Joaspa churin Jeroboán Samaria llajtamantapacha Israel suyuta 
kamachiyta qallarerqa. Kamacherqataj tawa chunka ujniyoj watata. 

24Jeroboanqa mana Tata Diospa munasqanman jinachu ruwarqa, imajtinchus 
Nabatpata churin Jeroboán jinallataj ruwaspa, israelitakunata juchallicherqa. 

25Payqa Israel suyoj jap'iyninpa mojonninta, Jamatman yaykunamanta Arabá 
mama qochakama watej jatunyacherqa. Ajinata ruwarqa Amitaypa churin 
Diospa sut'inchajnin Jonasman, Tata Dios willasqanman jina. Jonasqa Gat Jéfer 
llajtamanta karqa. 

26Tata Diosqa israelitakunata sonqo nanayta ñak'arishasqankuta rikorqa, 
manataj pipis paykunata yanapaj karqachu. 

27Tata Diosqa israelitakunata kay pachamanta chinkachinanta manaraj 
nisqachu. Chayrayku paykunata Joaspa churin Jeroboannejta kacharicherqa. 

28Jeroboán kamachishaspa tukuy imatachus ruwasqan, wapu kasqan, chay 
chhika maqanakusqan, imaynatachus Damascota, Jamatta ima Judá suyumanta 
qhechuspa, Israel suyuman kutichimusqan imaqa Israel suyuta kuraj 
kamachejkunaj ruwasqankumanta willaj qhelqapi qhelqasqa kashan. 

29Jeroboán wañupojtintaj, Israel suyuta kuraj kamachejkunaj covachankupi 
ayanta p'amparqanku. Paypa qhepantataj churin Zacarías kuraj kamachej jina 
tiyaykorqa. 

2 Reyes 15 

Azarías Judá suyuta kamachin 

(2 Cr 26.3-5,16-23) 

1Jeroboán iskay chunka qanchisniyoj watataña Israel suyuta kamachishajtin, 
Amasiaspa churin Azarías Judá suyuta kamachiyta qallarerqa. 

2Azarías kamachiyta qallarishaspa, chunka sojtayoj watayoj karqa. Jerusalén 
llajtamantapachataj phishqa chunka iskayniyoj watata kamacherqa, mamantaj 
Jerusalenmanta Jecolías karqa. 

3Azariasqa Tata Diospa munasqanman jina, tatan Amasías jinallataj cheqan 
kajta ruwarqa. 

4Chay tukuywanpis, orqo patapi waj dioskunata yupaychana altarkunata mana 
thuñerqachu. Chay altarkunapi runakunaqa uywata ñak'aspa, diosninkuman 
jaywashallarqankupuni, inciensotapis q'oshñichishallarqankupuni. 

5Tata Diostajrí Azariasta llejti onqoywan onqoykucherqa 
wañupunankama. Azariasqa sapan uj wasipi tiyakorqa, churin Yotantaj 
kamachinan wasita, jinataj tukuy suyuta sutinpi kamacherqa. 

6Azarías kamachishaspa imatachus ruwasqan, waj ruwasqanpis Judá suyuta 
kuraj kamachejkunaj ruwasqankumanta willaj qhelqapi qhelqasqa kashan. 

7Azarías wañupojtintaj, ayanta Davidpa llajtan nisqapi p'amparqanku. Paypa 
qhepantataj churin Yotán kuraj kamachej jina tiyaykorqa. 

Zacarías Israel suyuta kamachin 

8Judá suyuta kuraj kamachej Azarías kinsa chunka pusajniyoj watataña 
kamachishajtin, Jeroboanpa churin Zacarías Samariamantapacha Israel suyuta 
kamachiyta qallarerqa. Payqa sojta killallata kamacherqa. 

9Zacariasqa mana Tata Diospa munasqanman jinachu ruwarqa, manachayqa 
ñawpa tatankuna jinallataj ruwarqa. Payqa, Nabatpa churin Jeroboán imatachus 
ruwaspa israelitakunata juchallicherqa, chaymanta mana karunchakorqachu. 

10Chantá Jabespa churin Salunqa Zacariaspa contranpi oqharikuspa, Ibleampi 
payta wañurparicherqa. Jinaspataj, paypa cuentanmanta kamacherqa. 

11Zacarías kamachishaspa imatachus ruwasqan, waj imakunata ruwasqan ima 
Israel suyuta kuraj kamachejkunaj ruwasqankumanta willaj qhelqapi qhelqasqa 
kashan. 

12Ajinata Jehuman Tata Diospa nisqan junt'akorqa: Wawaykikuna, 
allchhiykikuna, allchhiykej wawankuna, chantá paykunaj wawankuna imalla 
Israel suyuta kamachenqanku, nispa. 

Salún Israel suyuta kamachin 

13Judá suyuta kuraj kamachej Uzías kinsa chunka jisq'onniyoj watataña 
kamachishajtin, Jabespa churin Salún Israel suyupi kamachiyta qallarerqa. 
Samariamantapacha uj killallata kamacherqa, 

14imajtinchus Gadij churin Menajén Tirsamanta jamuspa, Samariaman 
yaykorqa. Chantá Jabespa churin Salunta wañurparicherqa, cuentanmantataj 
pay kamacherqa. 

15Salún kamachishaspa imatachus ruwasqan, jinataj waj imakunata ruwasqan, 
Zacariaspa contranpi oqharikusqanpis Israel suyuta kuraj kamachejkunaj 
ruwasqankumanta willaj qhelqapi qhelqasqa kashan. 

16Chantá Menajenqa Tirsamanta qallarispa, Tifesajpi tiyakojkunata chantá 
muyuyninnejpi tiyakojkunatawan tukuyninkuta wañucherqa, llajtankoj 
punkunta mana kicharisqankurayku soldadonkunawan yaykuykunanpaj. 
Jinallataj onqoj warmikunaj wijsankutapis khallararqa. 

Menajén Israel suyuta kamachin 

17Judá suyuta kuraj kamachej Azarías kinsa chunka jisq'onniyoj watataña 
kamachishajtin, Gadij churin Menajén Israel suyuta kamachiyta qallarerqa. 
Samaria llajtamantapacha chunka watata kamacherqa. 

18Payqa manapuni Tata Diospa munasqanman jinachu ruwarqa, imajtinchus 
Nabatpa churin Jeroboán imata ruwaspachus israelitakunata juchallicherqa, 
mana chaymanta karunchakorqachu. 

19Chaypachataj Asiria suyuta kuraj kamachej Pul sutiyojqa Israel suyuman 
yaykuykorqa. Israel suyuta kuraj kamachej Menajentaj Pulman 33.000 kilo 
qolqe metalta apacherqa, kuraj kamachej jina kamachiyninta sumajta 
sayachiyta yanapananpaj. 

20Menajén Asiria suyuta kuraj kamachejman qolqe metalta pagananpaj, tukuy 
qhapajkunata kamacherqa khuskan kilo kuraj qolqeta paganankuta. Chantá 
chay qolqeta jap'ispa, Asiriata kuraj kamachej llajtanman kutiporqa, manañataj 
astawan Israel suyuman yaykumorqachu. 

21Menajén kamachishaspa imatachus ruwasqan, waj imakunata 
ruwasqanpiwan ima Israel suyuta kuraj kamachejkunaj ruwasqankumanta 
willaj qhelqapi qhelqasqa kashan. 

22Chaymantataj Menajén wañuporqa. Paypa cuentanmantataj churin Pecajías 
kamacherqa. 

Pecajías Israel suyuta kamachin 

23Judá suyuta kuraj kamachej Azarías phishqa chunka watataña kamachishajtin, 
Menajenpa churin Pecajías Israel suyuta kamachiyta qallarerqa. Samaria 
llajtamantapacha iskay watata kamacherqa. 

24Paypis manallataj Tata Diospa munasqanman jinachu ruwarqa, imajtinchus 
Nabatpa churin Jeroboán imata ruwaspachus israelitakunata juchallicherqa, 
chaymanta mana karunchakorqachu. 

25Chantá soldadokunata kamachejmanta ujnin, Remaliaspa churin Pecaj sutiyoj 
Pecajiaspa contranpi oqharikorqa. Argobwan, chantá Ariewan ima, jinallataj 
Galaadmanta phishqa chunka runakunawan yanapachikuspa, Pecajiasta 
Samaria llajtapi kamachinan wasipi wañucherqa. Chantá Pecajqa Pecajiaspa 
cuentanmanta Israel suyupi kamacherqa. 

26Pecajías kamachishaspa imatachus ruwasqan, waj imakunata ruwasqanpiwan 
ima Israel suyuta kuraj kamachejkunaj ruwasqankumanta willaj qhelqapi 
qhelqasqa kashan. 

Pecaj Israel suyuta kamachin 

27Judá suyuta kuraj kamachej Azarías phishqa chunka iskayniyoj watataña 
kamachishajtin, Remaliaspa churin Pecaj sutiyojqa Israel suyuta Samaria 
llajtamantapacha kamachiyta qallarerqa. Chaypi iskay chunka watata 
kamacherqa. 

28Pay manapuni Tata Diospa munasqanman jinachu ruwarqa, imajtinchus 
Nabatpata churin Jeroboán, imata ruwaspachus israelitakunata juchallicherqa, 
mana chaymanta karunchakorqachu. 

29Israel suyuta Pecaj kamachishajtin, Asiria suyuta kuraj kamachej Tiglat Piléser 
jamuspa, israelitakunamanta kay llajtakunata qhechorqa: Iyonta, Abel 
Betmacata, Yanojata, Cedesta, Jazorta, Galaadta, Galileata, chantá tukuynin 
Neftalí jatun aylloj jap'iynintawan ima jap'erqa. Chay llajtakunapi 
tiyakojkunatataj presota jina Asiriaman aparqa. 



809 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

30Uziaspa churin Yotán Judá suyuta iskay chunka watataña kamachishajtin, Eláj 
churin Oseasqa Remaliaspa churin Pecaj contranpi oqharikuspa, payta 
wañucherqa. Chantá paypa cuentanmanta kamacherqa. 

31Pecaj kamachishaspa imatachus ruwasqan, waj imakunata ruwasqanpiwan 
ima Israel suyuta kuraj kamachejkunaj ruwasqankumanta willaj qhelqapi 
qhelqasqa kashan. 

Yotán Judá suyuta kamachin 

(2 Cr 27.1-9) 

32Israel suyuta Remaliaspa churin Pecaj iskay watataña kamachishajtin, Uziaspa 
churin Yotán Judá suyuta kamachiyta qallarerqa. 

33Yotán kamachiyta qallarishaspa, iskay chunka phishqayoj watayoj karqa, 
Jerusalenmantapachataj chunka sojtayoj watata kamacherqa. Mamanqa 
Sadocpata ususin Jerusa karqa. 

34Yotanqa tatan Uzías jinallataj Tata Diospa munasqanman jina cheqan kajta 
ruwarqa. 

35Payqa Tata Diospa Templonpa wichaynej punkunta ruwacherqa. Chay 
tukuywanpis, orqo patapi waj dioskunata yupaychana altarkunata mana 
thuñerqachu. Chayrayku runakunaqa chaykunapi uywata ñak'aspa 
jaywashallarqankupuni, inciensotapis q'oshñichishallarqankupuni. 

36Yotán kamachishaspa imatachus ruwasqan, waj imakunata ruwasqanpiwan 
ima Judá suyuta kuraj kamachejkunaj ruwasqankumanta willaj qhelqapi 
qhelqasqa kashan. 

37Chaypachata Tata Diosqa Judá suyoj contranta Siria suyuta kuraj kamachej 
Resinta, jinataj Remaliaspa churin Pecajtawan kachaykuyta qallarerqa. 

38Yotán wañupojtintaj, Davidpa llajtan nisqapi, ñawpa tatankunaj covachanpi 
ayanta p'amparqanku. Paypa qhepantataj churin Ajaz kuraj kamachej jina 
tiyaykorqa. 

2 Reyes 16 

Ajaz Judá suyupi kamachin 

(2 Cr 28.1-27) 

1Remaliaspa churin Pecajqa Israel suyuta chunka qanchisniyoj watataña 
kamachishajtin, Yotanpa churin Ajaz Judá suyupi kamachiyta qallarerqa. 

2Ajaz kamachiyta qallarishaspa, iskay chunka watayoj karqa. 
Jerusalenmantapachataj chunka sojtayoj watata kamacherqa. Payqa mana Tata 

Diospa munasqanman jinachu ruwarqa, mana ñawpa tatan David jinachu 
purisqanrayku. 

3Manachayqa Israel suyuta kuraj kamachejkuna jina paypis ruwallarqataj. 
Ajazqa churinta q'olachispa, waj diosman jaywarqa. Ajina millayta ruwarqa, 
Tata Dios pikunatachus israelitakunaj ñawpaqenkumanta wijch'usqa, chay 
runakunaj usunkuman jina. 

4Ajinallatataj orqokuna patapi, moqokuna patapi, jinataj tukuy thansarara 
sach'a urapipis uywa ñak'asqata q'olachispa waj dioskunaman jaywarqa, 
inciensotapis q'oshñicherqa. 

5Chaypachata Siria suyuta kuraj kamachej Resinwan, Israel suyuta kuraj 
kamachej Remaliaspa churin Pecajwan ima Ajazpa contranta maqanakoj 
rerqanku. Chantá Jerusalenta muyuykorqanku, jinapis mana jap'iyta 
aterqankuchu. 

6Chaypachallataj Siria suyuta kuraj kamachej Resinqa Elat llajtata jap'erqa. 
Chantá chaymanta judiokunata wijch'uspa, chay llajtapi edomitakuna 
tiyakorqanku. Kunankamataj chaypi tiyakushanku. 

7Chantá Ajazqa Asiria suyuta kuraj kamachej Tiglat Pileserman kachakunata 
kachaspa, nicherqa: Noqaqa ñawpaqeykipi k'umuykukuni, churiyki jinataj kani. 
Chayrayku jamuspa, Siria suyuta kuraj kamachejpa makinmanta, chantá Israel 
suyuta kuraj kamachejpa makinmantawan kacharichikunaypaj yanapariway, 
imaraykuchus paykunaqa noqawan maqanakoj jamushanku, nispa. 

8Jinallataj Ajazqa Tata Diospa Templonmanta, chantá kuraj kamachejpa 
wasinmanta ima tukuynin qolqe metalta, qoritawan Asiria suyuta kuraj 
kamachejman t'inkata apacherqa. 

9Asiria suyuta kuraj kamachejtaj Ajazta uyarispa, Damasco llajtaj contranta 
maqanakoj rerqa, chantá chay llajtata jap'erqa. Chay llajtayojkunatataj presota 
jina Quir llajtakama aparqa. Jinallataj kuraj kamachej Resintapis 
wañuchillarqataj. 

10Chaymanta Judá suyuta kuraj kamachej Ajazqa Asiria suyuta kuraj kamachej 
Tiglat Pileserwan tinkumoj Damascoman rerqa. Ajaztaj Damascopi uj altarta 
rikorqa, kikinta dibujaspataj sacerdote Uriasman apachimorqa, kikisitunta 
ruwananpaj. 

11Sacerdote Uriastaj kuraj kamachej Ajaz dibujasqata apachimusqanman jina, 
altarta kikisitunta ruwarqa. Kuraj kamachej Damascomanta kutimunanpajtaj 
altarqa ruwasqaña karqa. 

12Ajaz Damascomanta chayamuytawan, altarta ruwasqata rikuspa, chaypi 
uywata ñak'aspa jaywarqa. 

13Chay altarpi uywata ñak'aspa q'olacherqa, jinallataj ch'aki mikhuy 
jaywasqantapis q'olachillarqataj, chantá jaywasqan pataman vinota 
jich'aykorqa. Jinallataj, k'acha kawsakuy jaywanamanta uywaj yawarnintapis 
altarman ch'ajchuykullarqataj. 

14Chantá Ajazqa Tata Diospa Templonpa ñawpaqenpi kaj altarta oqharichispa, 
patanejman apacherqa. Chaymantaj ruwachisqan altarta churarqa. Jinamanta 
ñawpa altarqa ruwachisqan altarwan, Templowan chay chawpinejpi jina karqa. 

15Chaymantataj Ajazqa sacerdote Uriasta kamacherqa: Jatun altarpi tutamanta 
uywa ñak'asqa q'olachinata, tardentaj ch'aki mikhuy jaywanata jaywanki. 
Jaywallankitaj kuraj kamachejpa q'olachinanta, ch'aki mikhuy jaywasqantapis. 
Jaywallankitaj tukuy runaj uywa ñak'asqata jaywaspa q'olachinankuta, ch'aki 
mikhuy jaywanankuta, vino jaywasqankutawan ima. Chayllapitaj ch'ajchunki 
q'olachinapaj uywa ñak'asqaj yawarninta, jaywanapaj ñak'asqa uywakunaj 
yawarninkutawan. Broncemanta altarrí kanqa chaypi noqa Tata Diosta 
imamantapis tapunaypaj, nispa. 

16Chantá sacerdote Uriasqa kuraj kamachej Ajazpa kamachisqanman jina 
ruwarqa. 

17Chaymantataj Ajazqa broncemanta yaku churanata orqhorqa, broncemanta 
torokunaj patanpi churasqa kasharqa, chay jatun kaj yaku churanatapis 
orqhollarqataj. Chantá rumiwan losasqa pataman churaykucherqa. 

18Jinallataj, Tata Diospa Templonpi samarina p'unchaypi kuraj kamachejpa 
tiyananta churanapaj corredortapis phaskacherqa. Phaskachillarqataj kuraj 
kamachejpa yaykunan punku karqa, chaytapis. Ajinata ruwarqa Asiria suyuta 
kuraj kamachejpa sonqonta suwananpaj. 

19Ajaz kamachishaspa imatachus ruwasqan, jinataj waj imakunata 
ruwasqanpiwan Judá suyuta kuraj kamachejkunaj ruwasqankumanta willaj 
qhelqapi qhelqasqa kashan. 

20Kuraj kamachej Ajaz wañupojtintaj, ayanta Davidpa llajtan nisqapi, ñawpa 
tatankunaj covachanpi p'amparqanku. Paypa cuentanmantataj churin Ezequías 
kamacherqa. 

2 Reyes 17 

Asiriamanta soldadokuna israelitakunata atipanku 

1Kuraj kamachej Ajaz Judá suyuta chunka iskayniyoj watataña kamachishajtin, 
Eláj churin Oseas Israel suyupi kamachiyta qallarerqa. Samaria 
llajtamantapachataj jisq'on watata kamacherqa. 

2Oseasqa mana Tata Diospa munasqanman jinachu ruwarqa. Jinapis payqa 
mana paymanta ñawpajta Israelta kuraj kamachejkuna jina sajrapunichu karqa. 

3Chantá Asiria suyuta kuraj kamachej Salmanasar jamuspa, Oseaspa contranta 
maqanakorqa. Chantá atipaykuspa, kamachinman tukucherqa, impuestotapis 
munajta mana munajta pagacherqa. 

4Aswan qhepanejmanrí Asiria suyuta kuraj kamachejqa Oseas paypa contranpi 
oqharikushasqanta jap'erparerqa. Oseasqa Egipto suyuta kuraj kamachej So 
sutiyojman kachakunata kachasqa yanapananta mañakunanpaj. Chantapis 
impuestota manaña Asiriaman pagasqachu, imaynatachus sapa wata pagaj, 
jinataqa. Chayrayku Asiria suyuta kuraj kamachejqa Oseasta jap'ichispa, 
carcelman wisq'aykucherqa. 

5Chantá Asiria suyuta kuraj kamachejqa soldadonkunawan tukuynin Israel 
suyuman junt'aykorqa. Samaria llajtaman chayaspataj, chay llajtata jap'inanpaj 
kinsa watata muyuykorqa. 

6Oseas jisq'on watataña kamachishajtin, Asiria suyuta kuraj kamachejqa 
Samariata jap'erqa, chaypi tiyakoj israelitakunatataj Asiriaman aparqa. Chaypi 
paykunata Jalajman, Jaborman, Gozán mayu qayllaman, medokunaj 
llajtankuman ima churarqa. 

7Ajina karqa israelitakuna Tata Diosninkoj contranpi juchallisqankurayku. Tata 
Diosqa Egipto suyuta kuraj kamachej faraonpa makinmanta paykunata 
kacharichisqa. Israelitakunatajrí waj dioskunata yupaycharqanku. 

8Chantá Tata Dios paykunaj ñawpaqenkumanta wijch'usqa, chay runakunaj 
usunkuta ruwallarqankutaj. Jinallatataj Israel suyuta kuraj kamachejkuna, ima 
usutachus apaykamorqanku, chaytapis ruwallarqankutaj. 

9Chantá israelitakunaqa mana allinta ruwaspa purisqankuta Tata Diosmanta 
pakayta munarqanku. Tukuy llajtapi, torrekunapi chantá perqayoj jatun 
llajtakunapipis waj dioskunata yupaychanankupaj altarkunata ruwakorqanku. 

10Chantá tukuy orqokunapi, tukuy thansarara sach'a urapi ima rumimanta 
lantikunata, Asera lantikunata ima sayacherqanku. 

11Jinallataj inciensota q'oshñicherqanku, pikunatachus Tata Dios paykunaj 
ñawpaqenmanta wijch'usqa, chaykuna jinallataj q'oshñicherqanku. 
Israelitakunaqa ancha millayta ruwaspa, Tata Diosta k'arajta phiñacherqanku. 

12Chay jawa, lantikunata yupaychanankuta Tata Dios mana munashajtinpis, 
paykunaqa yupaychallarqankupuni. 

13Tata Diosqa israelitakunata, jinataj Judá suyupi tiyakojkunata ima 
sut'inchajkunanejta k'amichisqa: Millayta ruwaspa purisqaykichejmanta 
noqaman kutirikamuychej. Chantá tataykichejkunaman qosqay 

kamachisqaykunata, yachachisqaykunatapis kasuychej. Chaykunata noqamanta 
sut'inchajkunanejta willacherqaykichej, nispa. 

14Paykunarí mana kasorqankuchu, astawanpis ñawpa tatankukuna jina 
sonqonkuta rumiyacherqanku, pikunachus Tata Diospi mana atinikusqankuchu, 
chaykuna jina. 

15Tata Diospa nisqanta, ñawpa tatankukunawan trato ruwasqanta, tukuy 
k'amisqantawan ima qhesacharqanku. Qhasi manakaj lantikunata yupaychaspa, 
manakajman tukorqanku. Paykunaqa muyuyninkupi tiyakojkuna jina 
kikillantataj ruwarqanku, Tata Dios manapuni chayta ruwanankuta nejtinpis. 

16Tata Diosninkoj tukuy kamachisqanta mana kasuspa, qorita unuyacherqanku. 
Chantá waka uñaman rijch'akoj iskay lantikunata ruwakorqanku. Asera nisqa 
lantikunatapis ruwakullarqankutaj. Chay jawaqa Baalta, chantá janajpi tukuy 
ch'askakunatawan yupaychallarqankutaj. 

17Chantá qhari wawankuta, warmi wawankutapis q'olachispa diosninkuman 
jaywarqanku. Jinallataj layqeriyoman, qhepanejman imachus kananmanta 
watunaman ima qokullarqankutaj. Tata Diospa rikunanta ajina millayta 
ruwanaman qokuspa, payta sinch'ita phiñacherqanku. 

18Chayrayku Tata Diosqa israelitakunaj contrankupi sinch'ita phiñakuspa, 
karuman presota jina apacherqa. Judá jatun ayllumanta kajkunalla Judá suyupi 
qhepakorqanku. 

19Chaywanpis Judá suyupi tiyakojkunapis manallataj Tata Diosninkoj 
kamachisqanta kasorqankuchu. Aswanpis israelitakuna imatachus 
apaykamusqankuta, chay jinallatataj ruwarqanku. 

20Chayrayku Tata Diosqa israelitakunata qhesachaspa ñak'aricherqa, chantá 
awqankuwan atipaykuchispa, ñawpaqenmanta karuman wijch'orqa. 

21Maypachachus Tata Dios Davidpa mirayninmanta Israel suyuta t'aqarqa 
chaypacha, paykunaqa Nabatpa churin Jeroboanta kuraj kamachejninkupaj 
churasqanku. Jeroboantajrí israelitakunata juchallinaman apaykuspa, Tata 
Diosmanta karunchacherqa. 

22Israelitakunaqa Jeroboán imata ruwaspachus juchallerqa, chayllatataj 
ruwaspa purerqanku, manataj chayta saqerqankuchu. 

23Chantá Tata Diosqa paymanta sut'inchajkunanejta nisqanman jina, 
israelitakunata ñawpaqenmanta wijch'orqa. Israelitakunaqa Asiria suyuman 
preso jina apasqa karqanku. Chaypitaj kunankama kashanku. 

Samariaman waj llajtayojkunata apamunku 

24Chaymanta qhepaman Asiria suyuta kuraj kamachej Babiloniamanta, 
Cutamanta, Avamanta, Jamatmanta, chantá Sefarvayinmanta ima runakunata 

Samariaman apamorqa. Israelitakunaj cuentankumantataj Samariapi 
llajtakunaman paykunata churarqa. Ajinata chay runakunaqa Samariamanta 
dueñochakaporqanku, llajtakunapitaj tiyakorqanku. 

25Paykuna chaypi tiyakuyta qallarispa, Tata Diosta mana yupaychajchu kanku. 
Chayrayku Tata Diosqa paykunaj contrankupi leonkunata kachaykorqa. Chay 
leonkunataj paykunamanta wakinta wañuracherqanku. 

26Chayrayku Asiria suyuta kuraj kamachejta nerqanku: Samaria llajtaman 
tiyakunankupaj kacharqanki, chaykunaqa chay suyoj Diosninta imaynatachus 
yupaychanata mana yachankuchu. Chayraykumin chay Diosqa paykunaman 
leonkunata kachaykun. Chaykunataj paykunata wañurachishanku, nispa. 

27Chantá Asiria suyuta kuraj kamachej nerqa: Chay llajtamanta kayman 
apamusqaykichej sacerdotekunamanta ujninta jaqayman kutichiychej, jaqaypi 
tiyakuspa, Diosninpa kamachisqanta chaypi tiyakojkunaman yachachinanpaj, 
nispa. 

28Jinapi Samariamanta apasqanku, chaykunamanta ujnin kaj sacerdote jamuspa, 
Betelpi tiyakorqa. Paytaj Tata Diosta imaynatachus yupaychanankuta 
yachacherqa. 

29Chaywanpis pikunachus waj suyukunamanta Samariaman tiyakoj 
jamusqanku, chaykunamanta sapa ujninku llajtankoj diosninkuta Samaria 
llajtayojkuna orqo patapi ruwasqanku altarkunaman churarqanku. 

30Babilonia llajtayojkunaqa Sucot Benot sutiyoj diosninkoj lantinta 
ruwakorqanku. Cutá llajtayojkunataj Nergal sutiyoj diosninkoj lantinta 
ruwakorqanku, Jamat llajtayojkunataj Asima sutiyoj diosninkoj lantinta. 

31Avá llajtayojkunataj Nibejaz sutiyoj diosninkoj lantinta, chantá Tartac sutiyoj 
diosninkoj lantintawan ruwakorqanku. Sefarvayin llajtayojkunataj Adramelec, 
chantá Anamelec sutiyoj diosninkuta yupaychaspa, wawankukunata 
q'olachispa jaywarqanku. 

32Chay jawa Tata Diosta yupaychaj kanku chaypis, paykuna ukhumanta 
sacerdotekunata churakorqanku, orqo patapi waj diosta yupaychana 
altarkunapi ruwanayoj kanankupaj. 

33Ajinaqa Tata Diosta yupaychaj kanku chaypis, diosninkukunatapis 
yupaychallajtaj kanku, imaynatachus llajtankupi ruwaj kanku, ajinallatapuni. 

34Paykunaqa unay ruwaj kanku, jinata kunankamapis ruwashallankupuni. Tata 
Diosta mana yupaychankuchu, nitaj nisqanta, kamachisqanta, yachachisqanta 
ima kasunkuchu. Israel sutiwan sutichasqa Jacobpa mirayninman Tata Dios 
kamachisqakunata qosqanta, jinataj yachachisqanta mana kasunkuchu. 

35Paykunawan Tata Dios tratota ruwaspa, kamachisqa: Ama waj dioskunata 
yupaychankichejchu, nitaj jatunchankichejchu, nillataj uywa ñak'asqata 
q'olachispa jaywankichejchu. 

36Manachayqa noqa Diosnillaykichejta yupaychawaychej, uywa ñak'asqa 
q'olachisqatapis jaywawaychej, imaraykuchus noqamin Egiptomanta tukuy 
atiyniywan orqhomorqaykichej. 

37Chayrayku kasuychejpuni yachachisqaykunata, kamachisqaykunata, 
yuyaychasqaykunata, qhelqaspa qorqaykichej, chaykunata. Amataj waj 
dioskunata yupaychaychejchu. 

38Qankunawan trato ruwasqayta ama qonqapunkichejchu, amataj waj 
dioskunaman k'umuykunkichejchu. 

39Astawanpis noqa Tata Diosnillaykichejta jatun respetowan maypaj 
qhawawankichej. Noqallamin tukuynin awqaykichejkunamanta 
kacharichisqaykichej, nispa. Ajinata Tata Dios paykunawan tratota ruwasqa. 

40Paykunatajrí manapuni uyarikorqankuchu, astawanpis ñawpa usunkuta 
ruwaspallapuni kawsarqanku. 

41Chay runakunaqa Tata Diosta yupaychaj kanku chaypis, lantikunatapis 
yupaychashallajtaj kanku. Wawankupis, allchhinkupis, imaynatachus 
tatankukuna ruwaj kanku, ajinallatapuni kunankamapis ruwashanku. 

2 Reyes 18 

Ezequías Judá suyuta kamachin 

(2 Cr 29.1-2) 

1Eláj churin Oseas Israel suyuta kinsa watataña kamachishajtin, Ajazpa churin 
Ezequías Judá suyuta kamachiyta qallarerqa. 

2Kamachiyta qallarishaspa, iskay chunka phishqayoj watayoj karqa, 
Jerusalenmantapachataj iskay chunka jisq'onniyoj watata kamacherqa. 
Mamanqa Zacariaspa ususin Abí karqa. 

3Ezequiasqa ñawpa tatan David jinallataj, Tata Diospa munasqanman jina 
cheqanta ruwarqa. 

4Payqa orqo patapi waj dioskunata yupaychana altarkunata thuñiykorqa, 
rumimanta lantikunata p'akerqa, k'ullumanta ruwasqa lantikunapis 
llant'arparerqa. Jinallataj Moisespa broncemanta ruwasqan kataritapis 
p'akillarqataj, imajtinchus israelitakunaqa chay katarita diosta jina qhawaspa, 
inciensota q'oshñicherqanku. Jinataj broncemanta katarita Nejustán, nispa 
suticharqanku. 

5Ezequiasqa israelitakunaj Tata Diosninpi tukuy sonqo atinikorqa. Judá suyuta 
tukuy kuraj kamachejkunamanta, ni qhepata, nitaj ñawpajtapis, mana pay jina 
ujwanpis karqachu. 

6Payqa Tata Diosta kasuspapuni purerqa, manataj paymanta 
karunchakorqachu. Jinataj Tata Dios Moisesnejta qosqan kamachisqakunata 
tukuyninta junt'arqa. 

7Tata Diospis paywan karqa, chayrayku imatachus ruwasqanpi allinpuni rerqa. 
Ezequiasqa Asiria suyuta kuraj kamachejpa contranpi oqharikorqa, manañataj 
payta kasorqachu. 

8Jinallataj filisteokunawan maqanakuspa, Gaza llajtapi chantá chay llajtaj 
mojonnin chaypi atipaykorqa. Chantá qhawana torrekunapi, phatu perqawan 
muyuykuchisqa llajtakunapipis atipallarqataj. 

Asiriata kuraj kamachejqa Samaria llajtata jap'in 

9Ezequías tawa watataña kamachishajtin, Eláj churin Oseaspis Israel suyuta 
qanchis watataña kamachishajtin, Asiria suyuta kuraj kamachej Salmanasarqa 
Samaria llajtata muyuykorqa. 

10Kinsa watamantaj Samaria llajtata jap'erqa. Chay karqa Ezequías sojta 
watataña kamachishajtin, Israel suyuta kuraj kamachej Oseaspis jisq'on 
watataña kamachishajtin. 

11Chantá Asiria suyuta kuraj kamachejqa israelitakunata presochaspa, Asiria 
suyuman aparqa, chaypitaj paykunata Jalajman, Gozán mayu kantupi Jaborman, 
Media llajtayojkunaj llajtankuman ima churarqa. 

12Israelitakunata chay jina llakiy qhatirerqa, Tata Diosninkoj nisqanta mana 
kasusqankurayku. Aswanpis paypa trato ruwasqanta p'akisqanku. Imatachus 
Tata Diospa kamachin Moisés paykunaman kamachisqanta mana 
uyarikorqankuchu, nitaj ruwarqankuchu. 

Senaquerib Judá suyuman yaykuykun 

(2 Cr 32.1-19; Is 36.1-22) 

13Ezequías Judá suyuta chunka tawayoj watataña kamachishajtin, Asiria suyuta 
kuraj kamachej Senaqueribqa Judá suyumanta phatu perqawan muyuykuchisqa 
llajtakunata, tukuyninta jap'erqa. 

14Chantá Judata kuraj kamachej Ezequías Laquis llajtaman uj runata kacharqa, 
Asiria suyuta kuraj kamachejman ajinata nichispa: Noqaqa pantaykuni. Ama 
noqawan maqanakoj jamuychu, noqataj pagasqayki, mashkhatachá niwanki, 
chayta, nispa. Chantá Asiria suyuta kuraj kamachej Ezequiasta nerqa: 9.900 kilo 
qolqe metalta, 990 kilo qoritawan pagaway, nispa. 

15Chayrayku Ezequiasqa Tata Diospa Templonmanta, chantá wasinpi tukuy 
waqaychasqa qolqeta qorqa. 

16Jinallataj Judata kuraj kamachej Ezequiasqa Tata Diospa Templonpa 
punkunkunamanta, sayantakunamanta ima qorita orqhochispa, Asiria suyuta 
kuraj kamachejman qorqa. Chay punkukunata, chantá sayantakunata ima pay 
kikin qoriwan lluch'iykuchisqa. 

17Chaymanta Asiria suyuta kuraj kamachejqa Ezequiaspa contranpi 
kamachejkunata kacharqa: Tartanta, Rabsarista, Rabsacesta, chantá ashkha 
soldadotawan ima. Laquismantapacha Jerusalenta jap'ej rerqanku. 
Jerusalenman chayaspataj, pata estanqueman yaku pusana larq'a chaynejpi, 
awa t'ajsanaman ñan rejpi jarakorqanku. 

18Chantá Ezequiasta wajyacherqanku, paytaj mana rerqachu, manachayqa 
Hilciaspa churin, mayordomon Eliaquinta, qhelqerin Sebnata, kamachejta 
yanapaj Asafpa churin Yoajta ima kacharqa. 

19Chantá Asiriamanta soldadokunata kamachejqa paykunata nerqa: Ezequiasta 
ajinata niychej: Asiriamanta kuraj kamachej nisunki: Imapitaj qan 
atinikushankiri? 

20Qan nishanki. Maqanakunapaj sumaj wakichisqa kashani, ashkha 
soldadoykunapis tiyan, nispa. Chayqa yanqhata parlaylla. Imamanta 
jap'ikuspataj contraypi oqharikushankiri? 

21Qanqa Egipto yanapananpi atinikushanki. Egiptorí p'akisqa soqoso jina, 
pichus chaypi atikojtaqa makinta t'ojsispa pasarparenqa. Egipto suyuta kuraj 
kamachej faraonqa ajinamin paymanta jap'ikojkunapajqa. 

22Sichus niwankichejman: Noqaykoqa Tata Diosnillaykupi atinikuyku, nispa 
chayqa, noqa nisqaykichej: Manachu orqopi altarkunata Ezequías urmachispa 
kamacherqa: Judá suyupi chantá Jerusalenpi tiyakojkuna Jerusalenpi kaj 
altarllapi Diosta yupaychankichej? nispa. 

23Kunanqa Asiria suyuta kuraj kamachej wiraqochiywan uj tratota ruwaychej: 
Sichus 2.000 soldadokunata tariwaj chayqa, noqa 2.000 caballokunata qosqayki 
chayman lloq'aspa, maqanakunankupaj. 

24Imaynatataj qan sayaykuyta atiwaj kamachejniypa mana kasu ruwana 
kamachinkunallamanpisri? Qanqa Egiptomanta carretakunata, caballokunata 
jap'iyta suyashanki. 

25Manachu noqapis Tata Dios kachamuwasqanrayku kay suyuta 
chinkachinaypaj jamushani? Tata Diosmin niwarqa: Riy, chay suyuta 
chinkachimuy, nispa. 

26Chantá Hilciaspa churin Eliaquinwan, Sebnawan, Yoajwan ima kamachej 
Rabsacesta nerqanku: Ama jina kaspa, arameo rimaypi parlawayku, 

imaraykuchus noqayku chayta yachayku. Ama hebreo rimaypi parlaychu, 
imajtinchus perqa patapi kashajkuna uyarishanku, nispa. 

27Asiriamanta soldadokunata kamachejrí nerqa: Wiraqocheyqa mana 
qankunaman, nitaj kamachejniykichejman willanallaypajchu kachamuwan. 
Manachayqa perqa patapi kashanku, chaykunaman willanaypaj kachamuwarqa. 
Paykunapis qankunawan khuska jatun jisp'ayninkuta mikhukaponqanku, 
jinallataj yaku jisp'ayninkutapis ujyakaponqanku, nispa. 

28Chantá soldadokunata kamachejqa sayariytawan, hebreo rimaypi jatunmanta 
qhaparispa, nerqa: Asiria suyuta kuraj kamachejpa nisqanta tukuy uyariychej. 
Pay nisunkichej: 

29Ezequiaswan ama q'otiyachikuychejchu. Payqa makiymanta manapuni 
kacharichisuyta atisonqachejchu. 

30Ezequías nisonqachej: Tata Diosllapi atinikunachej, paytaj yanapawasunchej. 
Asiria suyuta kuraj kamachejqa mana kay llajtata jap'enqachu, nispa. 

31Qankunarí ama payta uyariychejchu. Manachayqa Asiria suyuta kuraj 
kamachej ajinata nisunkichej: Noqawan allinyakuychej, noqamantaj 
k'umuykamuychej. Ajinata ruwankichej chayqa, sapa ujniykichej uva 
sach'aykichejmanta, higo sach'aykichejmantapis mikhunkichej. Sapa ujtaj kikin 
pujyuykichejmanta yakuta ujyankichej. 

32Chaymanta qhepamantaj payqa qankunata uj sumaj jallp'aman 
pusasonqachej, qankunaj jallp'aykichej jinallamantaj. Chaypeqa trigo poqon, 
uva huerta tiyan, olivomanta aceite ruwanapaj chantá abeja misk'i ima. Chaypi 
sumajta tiyakunkichej, manataj wañuchisqachu kankichej. Ezequiastarí ama 
uyariychejchu. Tata Dios kacharichiwasunchej, nispalla payqa qankunata 
q'otiyashasunkichej. 

33Mayqen suyoj diosnintaj llajtanta Asiria suyuta kuraj kamachejpa makinmanta 
kacharichiyta aterqari? 

34Jamatpata, Arfadpatawan, maypitaj diosninku kashanri? Maypitaj kashan 
Sefarvayinpata, Henajta, Guivajtawan diosninkukunari? Paykunaqa Samariata 
makiymanta kacharichiyta aterqankuchu? 

35Tukuy suyoj diosninkumanta mayqentaj makiymanta llajtanta kacharichiyta 
aterqari? Imaraykutaj yuyankichej Tata Diosqa makiymanta Jerusalenta 
kacharichinantari? nispa. Ajinata Asiria suyuta kuraj kamachejpa kachan nerqa. 

36Chaywanpis runakunaqa mana imatapis kuticherqankuchu, imaraykuchus 
kuraj kamachej nisqa: Ama imatapis kutichinkichejchu, nispa. 

37Chantá Hilciaspa churin kamachejpa mayordomon Eliaquín, qhelqerin Sebna, 
kamachejta yanapaj Asafpata churin Yoaj ima p'achankuta llik'irakuspa, 

kamachej Ezequiasman rerqanku, Asiria soldadokunata kamachej, imatachus 
nisqanta willaj. 

2 Reyes 19 

Tata Dios Judá suyuta kacharichin 

(2 Cr 32.20-23; Is 37.1-38) 

1Kuraj kamachej Ezequías chayta uyarispa, p'achanta llik'irakorqa, qhashqa 
p'achata churaykukuspataj, Tata Diospa Templonman rerqa. 

2Jinallataj kamachejqa qhashqa p'achawan p'achallisqata mayordomon 
Eliaquinta, qhelqerin Sebnata, sacerdotekunaj kurajninkutawan Diospa 
sut'inchajnin, Amozpa churin Isaiasman kacharqa. 

3Chantá Isaiasta nerqanku: Kuraj kamachej Ezequías kay jinata nisunki: Kunan 
p'unchay jatun llakiypi kashanchej, p'enqachisqa, 
k'umuykachachisqataj, imaynatachus onqoj warmi paqarichikunanpajña 
kashajtin mana kallpan kanchu, ajina. 

4Ichapis Tata Diosniykeqa soldadokunata kamachej Rabsacespa parlasqanta 
uyarinña. Asiria suyuta kuraj kamachejqa payta kachamorqa kawsaj Diosmanta 
millayta parlananpaj. Tata Diosniyki imatachus nisqanmanta payta jasut'ichun. 
Kunanqa kaypi qhepakojkunarayku Diosmanta mañapuy ari, nispa. 

5Kuraj kamachej Ezequiasta yanapajkuna Isaiaswan parlaj rejtinku, 

6Isaías nerqa: Wiraqochi kamachejniykichejman kay jinata ninkichej: Tata Dios 
ajinata nin: Asiria suyuta kuraj kamachejta yanapajkuna imatachus 
nisqankumanta ama manchachikuychu. Paykunaqa noqaj contrayta parlanku. 

7Noqarí llakiy willayta uyarinanta ruwasaj, chayta uyarispataj, payqa suyunman 
kutiponqa. Chaypitaj espadawan payta wañuchichisaj, nispa. 

8Jinapi Asiriamanta soldadokunata kamachejqa uyarerqa Asiriapi kuraj 
kamachej Senaquerib Laquismanta ripusqanta. Chayrayku pay Jerusalenmanta 
usqhayta kutiporqa, chantá kuraj kamachej Senaqueribta Libna llajtaj contranpi 
maqanakushajta tariparqa. 

9Chaywanpis qhepanejman Asiria suyuta kuraj kamachej Senaquerib Etiopía 
suyuta kuraj kamachej Tiracá paywan maqanakoj llojsimusqanta uyarerqa. 
Chayrayku yanapajninkunawan uj cartata Ezequiasman apachispa, kay jinata 
nerqa: 

10Judá suyuta kuraj kamachej Ezequiasta ninkichej: Diosniyki nishasunki: Asiria 
suyuta kuraj kamachejqa Jerusalenta mana jap'enqachu, nispa. Ajinata 
nisqanwan ama q'otiyachikuychu. 

11Qan yachankiña Asiria suyuta kuraj kamachej tukuy jap'isqan suyukunata 
imatachus ruwasqanta, imaynatatajchus chinkachisqanta ima. Chantá 
qanpunichu ayqewaj? 

12Ñawpa tataykuna Gozán suyuta, Jaranta, Resefta chantá Edenpi tiyakojkunata 
chinkachishajtinku, diosninku paykunata makinkumanta kacharichiyta 
aterqankuchu? 

13Jamatpata, Arfadpata, Sefarvayinpata, Henajta, Guivajpata ima, kuraj 
kamachejninku maypitaj kashankuri? nispa. 

14Chantá Ezequías kachakunamanta cartata jap'ispa, ñawirerqa. Jinaspataj, Tata 
Diospa Templonman rerqa, chaypitaj Tata Diospa ñawpaqenpi chay cartata 
churarqa. 

15Chantá payqa Tata Diosmanta ajinata mañakorqa: Israelpa Tata Diosnin, 
querubinkunaj chawpinkupi tiyakoj, qanllamin kay pachapi tukuy suyoj Diosnin 
kanki. Qanlla janaj pachata, kay pachatawan ruwarqanki. 

16Tata Dios, uyariway ari, ñawiykita kicharispa qhawarimuy, Senaqueribpa 
parlasqantapis uyariy. Payqa kawsaj Diospa contranta parlan. 

17Tata Dios, cheqapuni Asiria suyuta kuraj kamachejkunaqa suyukunata 
chinkacherqanku. 

18Diosninkutapis ninaman enqhaykorqanku, imaraykuchus chaykunaqa mana 
dioschu kanku. Chay lantikunaqa k'ullumanta, rumimantawan runaj 
ruwasqallan kanku. Chayrayku paykuna chaykunata phiriykorqanku. 

19Tata Diosniyku, mañarikuyku makinkumanta kacharichinawaykuta, tukuy 
suyoj qanlla Tata Dios kasqaykita yachanankupaj, nispa. 

20Chantá Amozpa churin Isaías Ezequiasta nicherqa: Israelpata Tata Diosnin 
ajinata nin: Asiria suyuta kuraj kamachej Senaquerib jawa imatachus 
mañakuwasqaykita uyarini, nispa. 

21Chayrayku kuraj kamachej Senaqueribmanta Tata Dios ajinata nin: 
Senaquerib, Sión llajtaqa uj sipas jina asikuspa qanta pisipaj qhawasunki. 
Jerusalentaj ayqekushajta rikususpa, umanta khiwirispa qhepaykimanta 
alqorakusunki. 

22Pimantataj mana allinta parlaspa sonqonta nanacherqankiri? Pejpa 
contranpitaj qan chay jinata qhaparqacharqankiri? Pejpa contranpitaj mayta 
runaykacharqankiri? Israel suyoj may llimphu kaj Diosninpa contranta chayta 
ruwarqanki. 

23Qanqa kachaykikunanejta Diosmanta alqorakuspa, nerqanki: Mana yupay 
atina carretaykunawan orqo pataman wicharini. Libanomanta mana wichariy 
atina orqokunaman wicharini. Jatuchaj cedro sach'ankuta k'utorqani, ajllasqa 

pino sach'ankutawan. Aswan jatun orqo patakama chayarqani, sach'arara 
cheqakunamanpis. 

24Waj suyukunapi pujyuta allarqani, yakuntataj ujyarqani. Chakiywan 
saruspataj, Egiptoj mayunkunata ch'akicherqani, nispa. 

25Manachu yacharqanki noqa, Tata Dios chay tukuy imata wakichisqayta? 
Unaymantapacha imatachus ruwanayta nerqani, kunantaj chayta junt'ashani. 
Chayrayku, sumaj perqawan muyuykuchisqa llajtakunata thuñiykuspa, 
raqayllamanña tukuchishanki. 

26Chaypi tiyakojkunaqa mana imanayta atispa, mancharichisqa, p'enqachisqataj 
kanku. Paykunaqa pampa qhora jina kanku, q'omer ch'iki jinataj. Wasi patapi 
wiñaj qhora jina manaraj wiñashaspa ch'akirapunku. 

27Noqaqa purisqaykita yachani, yaykusqaykita, llojsisqaykitapis. Noqapaj 
phiñakusqaykitapis yachallanitaj. 

28Noqaj contraypi phiñakusqaykirayku, chhikata jatunchakusqayki ninriyman 
chayamun. Chayrayku senqaykiman ganchota churasqayki, simiykimantaj 
frenota. Chantá maynejtachus jamusqallaykitataj kutichisqayki, nispa. 

29Chaymanta Isaiasqa Ezequiasta nillarqataj: Imachus kananmanta kaymin 
señal kanqa: Qankunaqa kay wata, qhepan watatawan ima pachanmanta 
poqojllata mikhunkichej. Kinsa kaj watapitajrí, tarpuyta atinkichej, 
tarpusqaykichejtapis oqhariyta. Uva huertatapis churankichej, poqosqantapis 
mikhunkichej. 

30Judá suyumanta kawsashaj qhepakojkunaqa sach'a jina kanqanku. Ukhuman 
saphiykuspataj poqonqanku. 

31Jerusalenpi mana tukuychu wañonqanku. Sión orqopipis kawsajkuna 
kanqankuraj. Ajinata Tukuy Atiyniyoj Tata Dios ruwanqa, may jinata 
munakusqanrayku. 

32Chayrayku Tata Diosqa Asiria suyuta kuraj kamachejmanta ajinata nin: Mana 
Jerusalén llajtaman yaykumonqachu, manataj arcowan uj flechallatapis 
kacharenqachu. Escudonwan maqanakoj mana jamonqachu, manataj perqa 
wasarina moqotapis ruwanqachu. 

33May ñantachus jamorqa, chayllatataj kutiriponqa, manataj kay llajtaman 
yaykumonqachu. Noqa Tata Diosmin chaytaqa nini. 

34Noqa kay llajtata waqaychasaj. Noqarayku, chantá kamachiy Davidta 
munakusqayrayku, kay llajtata kacharichisaj, nispa. 

35Chantá chay ch'isipacha Tata Diospa angelnin rispa, asiriokunaj 
soldadonkunamanta 185.000 runakunata wañucherqa. Q'ayantin 
sut'iyananpajtaj tukuy wañusqa rikhurerqanku. 

36Chaymanta Asiria suyuta kuraj kamachej Senaqueribqa Nínive llajtaman 
kutiporqa, chantá chaypi qhepakorqa. 

37Jinataj, uj kuti Senaqueribqa diosnin Nisrocpa yupaychana wasinman 
yupaychaj yaykorqa. Diosninta yupaychashajtintaj, churinkuna Adramelec, 
Sarezer ima payta wañucherqanku. Chantá Ararat cheqanejman ayqekorqanku. 
Paypa cuentanmantataj churin Esarjadón kuraj kamachej jina tiyaykorqa. 

2 Reyes 20 

Ezequías onqosqanmanta qhaliyapun 

(2 Cr 32.24-26; Is 38.1-8) 

1Uj kuti kuraj kamachej Ezequías sinch'itapuni onqoykusqanrayku wañuy 
patapiña kasharqa. Chantá Amozpa churin sut'inchaj Isaías payta watukoj rispa, 
nerqa: Tata Diosqa ajinata nisunki: Imachus allinchanaykita, allinchay, 
imaraykuchus wañupunki. Mana qhaliyapunkichu, nispa. 

2Chantá Ezequías perqanejman tijrarikuspa, Tata Diosmanta mañakorqa: 

3Tata Dios, noqamanta yuyarikuy, imaynatachus cheqanta, allin sonqowantaj 
ñawpaqeykipi purisqaymanta, munayniykiman jina ruwaspa, nispa. Chantá 
Ezequías manchay llakisqa waqarikorqa. 

4Isaías kuraj kamachejpa wasinmanta ripushaspa, manaraj chawpi patioman 
chayashajtintaj, Tata Dios ujtawan payman parlapayarqa: 

5Kutispa, aylluypa kurajnin Ezequiasta nimuy: Ñawpa tatayki Davidpa Tata 
Diosnin ajinata nisunki: Mañakuwasqaykita uyarini, imaynatachus 
waqasqaykitapis rikullanitaj. Onqoyniykimanta thañichisqayki, kaymanta kinsa 
p'unchaymantaj Tata Diospa Templonman rinki. 

6Chunka phishqayoj watatawanraj kawsachisqayki. Asiria suyuta kuraj 
kamachejpa makinmantapis qanta, kay llajtatawan ima kacharichisqaykichej. 
Kay llajtata ajinata waqaychasaj, noqaj sutiyrayku, kamachiy Davidta 
munakusqayraykutaj, nispa. 

7Chantá Isaiasqa kuraj kamachejpa kamachinkunata nerqa: Higota 
q'aperqoychej, nispa. Higota q'aperqospataj, chaywan Ezequiaspa ch'upunman 
laq'aykorqanku, chaywantaj thañikaporqa. 

8Chantá Ezequías Isaiasta nerqa: Tata Dios qhaliyachinawanta, chantá kinsa 
p'unchaymantaj Tata Diospa Templonman rinayta, imaynamantataj yachasajri? 
Ima señaltaj kanqari? nispa. 

9Chantá Isaías kuticherqa: Tata Dios nisqasunta junt'ananmanta kay señalta 
qosonqa: Munawajchu inti watanaj llanthun chunka patillata ñawpajman 
rinanta, chayrí qhepaman kutirinantachu? nispa. 

10Ezequiastaj kuticherqa: Llanthu chunka patillata ñawpajman rinanqa 
atikullan. Qhepaman kutirinanrí mana atikoj jinallachu, nispa. 

11Chantá Diospa sut'inchajnin Isaías Tata Diosmanta mañakorqa, Tata Diostaj 
Ajazpa inti watananpi llanthuta chunka patillata jina qhepaman kutiricherqa. 

Ezequías Babilonia suyumanta chayamojkunata wajyarikun 

(2 Cr 32.27-31; Is 39.1-8) 

12Chaypachallataj Babilonia suyuta kuraj kamachej Baladanpa churin Merodac 
Baladán Ezequías onqosqa kashasqanta uyarispa, kamachinkunata 
kachamorqa. Paykunawantaj waqeta chantá cartatawan apachimorqa. 

13Ezequiastaj paykunata manchay kusisqa wasinman wajyarikorqa, chantá 
wasinpi tukuy imanchus kaj chhikata rikucherqa: Qorita, qolqe metalta, sumaj 
q'apashaj jawinata, k'achata q'apaj aceiteta, armakunata jallch'ana wasita, 
chantá imakunachá wasinpi waqaychasqa karqa, chaykunatawan. Wasinpi, 
jinataj tukuy suyupi mana imapis karqachu Ezequiaspa mana rikuchisqanqa. 

14Chantá paykuna ripojtinku, Diospa sut'inchajnin Isaías kuraj kamachej 
Ezequiasman jamuspa, taporqa: Maymantataj chay runakuna kankuri? Ima 
nisunkutajri? nispa. Ezequiastaj kuticherqa: Paykunaqa karumanta, 
Babiloniamantapacha jamusqanku, nispa. 

15Chantá Isaías ujtawan tapullarqataj: Imatataj wasiykipi rikorqankuri? nispa. 
Ezequiastaj kuticherqa: Paykunaqa wasiypi tukuy kaj chhikata rikorqanku. 
Tukuy imachus tiyapuwasqanmanta mana imatapis pakarqanichu, nispa. 

16Chantá Isaías Ezequiasta nerqa: Uyariy Tata Diospa nisqanta: 

17Qhepanejman, wasiykipi tukuy kaj chhikata, jinataj kunankama ñawpa 
tataykikuna mashkhatachus jallch'arqanku, chay tukuyninta Babiloniaman 
apakaponqanku. Mana ni ima qhepakonqachu. Tata Dios ajinata nin. 

18Wawaykikunamanta wakinta Babiloniaman apanqanku, jaqaypitaj paykunata 
capanqanku kuraj kamachejpa kamachinkuna kanankupaj, nispa. 

19Chantá Ezequiasqa Isaiasman kuticherqa: Tata Diospa nisqanta 
willawasqaykeqa allillan, nispa, imaraykuchus sonqonpi yuyarqa: 
Kawsanaykamallapis allin kawsayta rikusaj, nispa. 

Ezequías wañupun 

(2 Cr 32.32-33) 

20Ezequías kamachishaspa imatachus ruwasqan, wapu kasqan, imaynatachus 
estanqueta ruwachisqan, larq'ata allachisqan chayninta llajtaman yakuta 
apananpaj imaqa Judá suyuta kuraj kamachejkunaj ruwasqankumanta willaj 
qhelqapi qhelqasqa kashan. 

21Ezequías wañupojtintaj, paypa cuentanmanta churin Manasés kuraj kamachej 
jina tiyaykorqa. 

2 Reyes 21 

Manasés Judá suyuta kamachin 

(2 Cr 33.1-20) 

1Manasés kamachiyta qallarishaspa, chunka iskayniyoj watayoj karqa. Jerusalén 
llajtamantapachataj phishqa chunka phishqayoj watata kamacherqa. Mamantaj 
Hepsibá sutiyoj karqa. 

2Payqa manapuni Tata Diospa munasqanman jinachu ruwarqa, imajtinchus 
Tata Dios pikunatachus israelitakunaj ñawpaqenkumanta wijch'usqa, chay 
runakuna jinallataj millayta ruwarqa. 

3Tatan Ezequías orqo patapi waj diosta yupaychana altarkunata thuñisqanta 
Manasés watej ruwachillarqataj. Baal sutiyoj diospaj altarkunata ruwarqa, 
jinallataj kuraj kamachej Ajab jina Aseraj lantinta ruwallarqataj. Ajinallataj 
janajpi kaj chhika ch'askakunaman qonqorikuspa, yupaycharqa. 

4Manasesqa Tata Diospa Templonpipis altarkunata ruwachillarqataj. Chay 
Templomanta Tata Dios nisqa: Noqaqa Jerusalén llajtapi yupaychasqa kasaj, 
nispa. 

5Jinallataj Tata Diospa Templonpa iskaynin pationpipis janajpi tukuy 
ch'askakunapaj altarkunata ruwachillarqataj. 

6Chay jawa churintapis q'olachispa diosninkunaman jaywarqa. Sajra 
espiritukunata wajyanaman qokorqa, jinallataj suerteta qhawanaman, 
aysiriman, layqeriyoman ima qokullarqataj. Ajinata Tata Diospa rikunanta 
millaytapuni ruwasqanwan Diosta sinch'ita phiñacherqa. 

7Asera sutiyoj diospa lantinta ruwaspa, Tata Diospa Templonpi sayacherqa. 
Chay wasimanta Tata Diosqa Davidman, chantá churin Salomonta nisqa: Kay 
Templopi sutiy wiñaypaj yupaychasqa kanqa, imaraykuchus tukuynin Israel 
jatun ayllukunamanta Jerusalén llajtata ajllakuni. 

8Sichus Israel aylluy tukuy kamachisqayta, kamachiy Moisespa 
kamachisqantawan kasonqanku chayqa, noqaqa mana paykunata wijch'usajchu 
ñawpa tatankuman qosqay jallp'amanta, nispa. 

9Paykunarí mana uyarikorqankuchu. Manasesqa astawan millayta ruwaspa 
purinaman israelitakunata apaykorqa. Tata Dios israelitakunaj 
ñawpaqenkumanta waj llajtayojkunata wijch'usqa, chaykunamantapis astawan 
millaytaraj ruwarqa. 

10Chayrayku Tata Diosqa paypa sut'inchajninkunanejta israelitakunata nerqa: 

11Judá suyuta kuraj kamachej Manasés may jina millaytapuni ruwaspa, 
paymanta ñawpajta amorreokuna karqanku, chaykunamantapis astawan 
millaytapuni ruwan. Judá suyumanta kajkunatapis lanti ruwasqanta 
yupaychachispa juchallicherqa. 

12Chayrayku noqa Israel suyoj Tata Diosnin nini: Kunanmin Jerusalenta chantá 
Judá suyutapis sinch'i ñak'arinaman churasaj. Chay jinata ñak'arisqankumanta 
pillapis uyarispaqa, t'ukushaj, titipacha qhepakonqa. 

13Jerusalentaqa Samariata jina chinkarparichisaj, Ajabpa ayllunta jinataj 
ñak'arichisaj. Jerusalentaqa chuwata jina mayllasaj. Imaynatachus chuwata 
mayllaspa k'umpunchej, ajinata ruwasaj. 

14Aylluymanta kawsashaj qhepakojkunatapis saqerparillasajtaj. Awqankukunaj 
makinkumantaj aylluyta jaywaykusaj, paykunamanta suwaspa q'arallata mana 
imayojta rikhurichinankupaj. 

15Ajinata ruwasaj, noqaj ñawpaqeypi mana allinkunata ruwasqankurayku. 
Paykunaqa ñawpa tatankukuna Egiptomanta llojsimusqankumantapacha 
kunankama phiñachiwanku, nispa. 

16Chay jawa Manasesqa mana juchayojkunamanta ashkhata wañuchicherqa, 
Jerusalenpi yawar mayu purinankama. Chayqa wajlla karqa, Tata Diospa 
ñawpaqenpi Judá suyumanta kajkunata imata ruwaspachus juchallicherqa, 
chaymanta nisqaqa. 

17Manasés kamachishaspa imatachus ruwasqan, waj imakunata ruwasqan, 
jinataj juchallisqan imaqa Judá suyuta kuraj kamachejkunaj ruwasqankumanta 
willaj qhelqapi qhelqasqa kashan. 

18Manasés wañupojtintaj, Uzá sutiyoj huertanpi, ayanta p'amparqanku. Paypa 
qhepantataj churin Amón kamacherqa. 

Amón Judá suyuta kamachin 

(2 Cr 33.21-25) 

19Amón kamachiyta qallarishaspa, iskay chunka iskayniyoj watayoj karqa. 
Jerusalenmantapachataj iskay watata kamacherqa. Mamanqa Jotbamanta 
Jaruspa ususin Mesulemet karqa. 

20Amonqa imaynatachus tatan Manasés ruwarqa, ajinallatataj mana Tata Diospa 
munasqanman jinachu ruwarqa. 

21Tatanpa ruwasqanta jina paypis ruwallarqataj. Chayrayku tatanpa 
yupaychasqan lantikunata paypis yupaychallarqataj, chaykunamantaj 
qonqorikorqa. 

22Ñawpa tatankunaj Tata Diosninkuta saqespa, mana Tata Diospa 
munasqanman jinachu ruwarqa. 

23Uj kuti payta yanapajkunallataj contranpi oqharikuspa, Amonta kamachinan 
wasipi wañucherqanku. 

24Chantá Judá suyumanta kajkunaqa kuraj kamachej Amonta wañuchejkunata 
tukuyninkuta wañucherqanku, cuentanmantataj churin Josiasta kuraj 
kamachejta jina tiyaykucherqanku. 

25Amón kamachishaspa imatachus ruwasqan, jinataj waj imakunata 
ruwasqanpiwan Judá suyuta kuraj kamachejkunaj ruwasqankumanta willaj 
qhelqapi qhelqasqa kashan. 

26Chantá Amonpa ayanta Uzá sutiyoj huertapi p'amparqanku, paypa 
qhepantataj churin Josías kamacherqa. 

2 Reyes 22 

Josías Judá suyuta kamachin 

(2 Cr 34.1-2) 

1Josías kamachiyta qallarishaspa, pusaj watayojllaraj 
karqa. Jerusalenmantapachataj kinsa chunka ujniyoj watata kamacherqa. 
Mamantaj Yedidá sutiyoj karqa. Payqa Boscat llajtamanta Adaiaspa ususin 
karqa. 

2Josiasqa Tata Diospa munasqanman jina cheqanta ruwarqa, imajtinchus tukuy 
imata ñawpa tatan David jina ruwaspa purerqa. 

Diospa kamachisqanmanta qhelqasqata tarinku 

(2 Cr 34.8-33) 

3Josías chunka pusajniyoj watataña kamachishaspa, Mesulanpa allchhin, Azalíaj 
churin Safanta Tata Diospa Templonman kacharqa. Payqa kamachejpata 
qhelqerin karqa. Chantá nerqa: 

4Kuraj kaj sacerdote Hilciasman rispa, ninki: Runakuna mashkha qolqetachus 
Tata Diospa Templonman apamuspa, punkuta qhawajkunaman qosqanku, chay 
tukuyta tantay. 

5Chantá Tata Diospa Templonta allinchachejkunaman chay qolqeta jayway, 
Templota allinchajkunaman paganankupaj. 

6Jinallataj k'aspi llajllajkunaman, albañilkunaman, waj imakunata 
ruwajkunaman ima pagachunku. Chantá Tata Diospa Templonta 
allinchanankupaj kurkuta, ch'eqosqa rumitawan chay qolqewan rantichunku, 
nispa. 

7Hilciasman nillankitaj: Chay qolqemanta ama cuentata mañankichu, 
imaraykuchus paykunaqa mana suwakuyta yachankuchu, nispa. 

8Chantá kuraj kaj sacerdote Hilcías qhelqeri Safanta nerqa: Tata Diospa 
Templonpi Diospa kamachisqanmanta qhelqata tarini, nispa. Chantá Hilciasqa 
chay qhelqata Safanman jaywarqa, paytaj ñawirerqa. 

9Chaymantataj qhelqeri Safán rispa, tukuy ima ruwasqanmanta kuraj 
kamachejman willarqa: Kamachiykikunaqa Tata Diospa Templonpi tukuynin 
qolqe tantasqankuta Templota allinchajkunaman qonkuña, nispa. 

10Chantá qhelqeri Safán nillarqataj: Kuraj kaj sacerdote Hilcías kay qhelqata 
jaywawarqa, nispa. Chantá Safanqa kuraj kamachej uyarinanta ñawirerqa. 

11Kuraj kamachej Josiasqa chay tarisqanku qhelqasqa imatachus nisqanta 
uyarispa, p'achanta llik'irakorqa. 

12Jinaytawantaj, pay sacerdote Hilciasta, Safanpata churin Ajicanta, Micaiaspa 
churin Acborta, qhelqeri Safanta, chantá kamachin Asaiastawan ima kay jinata 
kamacherqa: 

13Rispa, noqarayku, runakunarayku, chantá tukuynin Judá suyurayku ima kay 
tarisqa qhelqapi imatachus nisqanmanta Tata Diosta tapuriychej, imaraykuchus 
Tata Diosqa contranchejpi sinch'i phiñasqa kashan. Ñawpa tatanchejkunaqa 
manamin kay qhelqapi imatachus nisqanta kasorqankuchu, noqanchejpis 
manallataj chayman jina ruwashanchejchu, nispa. 

14Chantá sacerdote Hilcías Ajicanwan, Acborwan, Safanwan, Asaiaswan ima 
Diospa sut'inchajnin Julda sutiyoj warmita watukoj rerqanku. Payqa Salunpata 
warmin karqa, Saluntaj Ticvaj churin karqa, Jarjaspa allchhintaj. Jarjasqa Diospa 
Templonpi sacerdotekuna churakunanku p'achata jallch'ananpaj churasqa 
karqa. Juldaqa Jerusalenpi mosoj wasikuna tiyan, chaynejpi tiyakorqa. Chantá 
paywan parlarqanku. 

15Juldataj paykunata nerqa: Israelitakunaj Tata Diosnin ajinata nin: Rispa, 
kachamusorqachej chay runaman kay jinata willamuychej. 

16Ajinata Tata Dios nin: Judá suyuta kuraj kamachej chay qhelqapi 
ñak'ariykunamanta imatachus ñawirisqaykita kay llajtaman, jinataj kaypi 
tiyakojkunaman apachimusaj. 

17Paykunaqa noqata qhesachawaspa waj dioskunaman inciensota 
q'oshñicherqanku. Tukuy imaymanata ruwaspataj noqata phiñachiwarqanku. 
Phiñakuyneyqa kaypi tiyakojkunaj contranpi k'ajarenqa, manataj thasnusqachu 
kanqa. 

18Chaywanpis pichus Tata Diosta tapojta kachamusoj Judá suyuta kuraj 
kamachejman kay jinata ninkichej: Israelitakunaj Tata Diosnin ajinata nisunki: 
Qhelqapi imatachus nisqayta tukuy sonqo uyarerqanki. 

19Chantá kay llajta jinataj chaypi tiyakojkuna maldicisqa kanankuta, chantá 
ch'inman tukuchisqa kanankuta nisqayrayku, sonqoykita wawayachispa 

ñawpaqeypi k'umuykorqanki, jinallataj p'achaykita llik'irakuspa waqarqanki. 
Chayta noqa uyariyki, nispa Tata Diosqa nisunki. 

20Chayrayku Tata Dios nillantaj: Kawsanaykikama kay llajtata sinch'i llakiywan 
ñak'arichisqayta mana rikunkichu, nispa. Paykunataj kutispa, kuraj 
kamachejman kikinta willamorqanku. 

2 Reyes 23 

1Chantá kuraj kamachej Josías Judá suyumanta, Jerusalenmantawan tukuy 
kurajkunata kamacherqa paywan tantakunankuta. 

2Chaymantataj kuraj kamachejqa Judamanta runakunawan, Jerusalenpi 
tiyakojkunawan, Diosmanta sut'inchajkunawan, sacerdotekunawan, jinallataj 
tukuy israelitakuna, wawakunapis, machu runakunapis Tata Diospa 
Templonman rerqanku. Chaypitaj kuraj kamachej Josiasqa paykunaj 
uyarinankuta, Templopi tarisqanku trato ruwasqamanta qhelqata ñawirerqa. 

3Chantá kuraj kamachejqa sayanta qayllapi sayaspa, Tata Diospa uyarinanta 
tratota ruwarqa, tukuy sonqomanta Tata Diosta kasuspa purinankupaj, 
kamachisqanta junt'anankupaj, nisqanta ruwanankupaj ima. Chantá tukuy 
runakuna chay tratota junt'anankuta nerqanku. 

Josías Templota allinchan 

(2 Cr 34.3-7) 

4Chantá kuraj kamachej Josías kuraj kaj sacerdote Hilciasta, paypa 
kamachiyninpi kaj sacerdotekunata, punkuta qhawajkunata ima kamacherqa 
Baalta, Aseraj lantinta chantá ch'askakunata yupaychanapaj imachus karqa, 
chaykunata Tata Diospa Templonmanta orqhonankuta. Chantá chaykunata 
Jerusalenmanta jawaman orqhospa, Cedrón vallepi ruphaykucherqa, 
ushphatataj Betelman apacherqa. 

5Chantá Judá suyuta kuraj kamachejkuna, pikunachus orqopi inciensota 
q'oshñichinankupaj churasqanku, chay sacerdotekunata wijch'orqa. Orqo 
patapi altarkuna karqa Judá suyumanta tukuy llajtapi, Jerusalenpi, chantá 
muyuyninpi ima. Jinallataj Baalman, intiman, killaman, ch'askakunaman, janajpi 
kaj chhika ch'askakunaman ima inciensota q'oshñichej sacerdotekunatapis 
wijch'ullarqataj. 

6Jinaytawantaj, Josías Tata Diospa Templonmanta Aseraj lantintapis 
Jerusalenmanta jawaman, Cedrón wayq'oman wijch'ucherqa. Chaypitaj 
ushphaman tukunankama ruphaykucherqa, ushphatataj wajcha runakunaj 
ayanta p'ampana cheqaman qhallirpayacherqa. 

7Tata Diospa Templonpi lantita yupaychaspa qharipura khuchichakojkunaj 
wasinkutapis urmacherqa. Chaypipis warmikunaqa Asera lantipaj p'achakunata 
awallajtaj kanku. 

8Chantá kuraj kamachej Josiasqa Judá suyumanta tukuynin sacerdotekunata 
wajyacherqa. Jinallataj Gebamantapacha Bersebakama orqo patapi tukuy 
altarkunata thuñiykorqa, maypichus sacerdotekuna inciensota q'oshñichej 
kanku, chaykunata. Urmachillarqataj llajtata kamachej Josuéj wasin punkupi kaj 
altarkunata. Chay kamachina waseqa llajtaman yaykunamanta lloq'ennejpi 
karqa. 

9Pikunachus orqokunapi inciensota q'oshñichej kanku, chay sacerdotekuna 
Jerusalenpi Tata Diospa altarninman manaña chimpayta aterqankuchu. 
Chaywanpis sacerdote masinkunawan mana levadurayoj t'antata mikhullaj 
kanku. 

10Jinallatataj kuraj kamachej Josiasqa Ben Jinón vallepi jaywanata q'olachina 
cheqata millachikunaman tukuchillarqataj, amaña pipis qhari wawanta, chayrí 
warmi wawanta chaypi q'olachispa Moloc nisqaj lantinman jaywananpaj. 

11Chantá Judá suyuta kuraj kamachejkuna intita yupaychanapaj t'aqasqanku 
caballokunatapis wijch'ullarqataj. Chaykunaqa Tata Diospa Templonman 
yaykunapi karqanku Natán Melecpa wasin chaynejpi. Jinallataj kuraj kamachej 
Josiasqa intipaj t'aqasqa carretakunatapis ruphaykuchillarqataj. 

12Jinallataj payqa Judá suyuta kuraj kamachejkuna Ajazpa wasin patapi 
ruwasqanku altarkunatapis phirillarqataj. Tata Diospa Templonpa iskaynin 
pationkunapi kuraj kamachej Manasés altarkunata ruwasqantapis ñut'uta 
kutarparichispa, Cedrón wayq'oman wijch'uchimorqa. 

13Ajinallatataj kuraj kamachej Josiasqa Jerusalén llajtaj chimpanpi orqo patapi 
altarkunatapis millachikunaman tukuchillarqataj. Chantá Olivoyoj orqoj 
pañannejpi kaj altarkunapis millachikunaman tukuchillarqataj. Chay 
altarkunata Israelta kuraj kamachej Salomonqa millay lantikunata 
yupaychanapaj ruwachisqa, sidoniokunaj lantinku Astoretpaj, moabitakunaj 
lantinku Quemospaj, chantá amonitakunaj lantinku Milconpajwan ima. 

14Aseraj lantinkunatapis phirerqa, jinaspataj, chay lantikuna maypichus 
karqanku, chayman runa tulluta junt'aykucherqa. 

15Jinallataj Josiasqa Betelpi kasharqa, chay altartapis phirispa 
ruphaykuchillarqataj, chantá Aseraj lantintapis ruphaykuchillarqataj. Chay 
altarkunata Nabatpa churin Jeroboán ruwaspa, israelitakunata juchallichisqa. 

16Josías Betelmanta kutimushaspa, orqo patapi covachakunata rikorqa. Chantá 
chayman runata kachaspa, runa tulluta orqhochimorqa. Altarkuna 

millachikunapaj qhawasqa kananpaj chay patapi runa tulluta ruphaykucherqa. 
Ajinata Diospa sut'inchajninpa parlasqan junt'akorqa. 

17Chantá Josías taporqa: Rikushani chay, pejpa covachantajri? nispa. 
Llajtayojkunataj kuticherqanku: Kay covachaqa Diospata sut'inchajnin pichus 
Judamanta jamusqa, chaypata. Betelpi altar patapi imatachus ruwasqaykita, pay 
nerqaña, nispa. 

18Chantá Josías kamacherqa: Saqellaychej, ama Diospata sut'inchajninpa 
tullunta t'ojpiychejchu, nispa. Ajinapi, Judamanta jamoj Diospata 
sut'inchajninpa tullunta, jinataj Samariamanta jamojpa tulluntapis mana 
orqhorqankuchu. 

19Jinallataj kuraj kamachej Josiasqa Samariapi, tukuy orqo patapi kaj 
altarkunata thuñillarqataj. Imaynatachus Betelpi altarkunata thuñerqa, 
ajinallatataj thuñiykorqa. Israel suyuta kuraj kamachejkunaqa waj dioskunata 
yupaychanankupaj chay altarkunata ruwaspa, Tata Diosta phiñachisqanku. 

20Chantá Josías orqo patapi altarkunamanta sacerdotekunata chay altarllapitaj 
wañuchicherqa. Chay altarkuna patallapitaj runa tullutapis ruphaykucherqa. 
Chaymantataj Jerusalenman kutiporqa. 

Josías Pascua raymita ruwan 

(2 Cr 35.1-19) 

21Chantá kuraj kamachej Josías tukuy israelitakunata kamacherqa: Tata 
Diosniykichejpa sutinpi Pascua raymita ruwaychej, kay trato ruwasqa qhelqapi 
nisqanman jina, nispa. 

22Israel suyuta juezkuna kamachisqanku chaymantapacha mana ujtapis kay jina 
Pascuata ruwasqankuchu, ni Israel suyuta kuraj kamachejkuna 
kamachishajtinku, nitaj Judá suyuta kuraj kamachejkuna kamachishajtinkupis. 

23Kuraj kamachej Josías chunka pusajniyoj watataña kamachishajtin, Tata 
Diospa sutinpi Pascua raymita Jerusalenpi ruwarqanku. 

24Jinallataj Josiasqa layqakunata, aysirikunata wijch'ullarqataj. Chantá Judá 
suyupi, Jerusalenpiwan ima wasi lantikunata, tukuy imaymana millay 
yupaychana imakunatawan chinkacherqa. Ajinata ruwarqa sacerdote Hilcías 
Tata Diospa Templonpi tarisqan qhelqapi nisqanta junt'ananpaj. 

25Kuraj kamachejkunamanta Tata Diosman tukuy sonqowan, tukuy almawan, 
tukuy kallpanwan ima kutirikojqa mana ujpis pay jina karqachu. Josiasqa 
Moisespa tukuy kamachisqanta junt'arqa. 

26Chay tukuywanpis, Tata Diosqa Judá suyupaj phiñasqallapuni kasharqa, kuraj 
kamachej Manasés millayta ruwaspa payta phiñachisqanrayku. 

27Chayrayku Tata Dios nerqa: Judá suyumanta kajkunata ñawpaqeymanta 
wijch'usajpuni, imaynatachus israelitakunata wijch'orqani, ajinata. Ajllakusqay 
Jerusalén llajtatapis qhesachasaj, jinallataj Temploytapis qhesachallasajtaj. 
Noqa chay Templomanta nerqani: Kay wasipi sutiy yupaychasqa kanqa, nispa. 

Josías wañupun 

(2 Cr 35.20-27) 

28Josías kamachishaspa imatachus ruwasqan, waj imakunata ruwasqanwan ima 
Judá suyuta kuraj kamachejkunaj ruwasqankumanta willaj qhelqapi qhelqasqa 
kashan. 

29Josías kamachishajtin chaypachataj, Egipto suyuta kuraj kamachej faraón 
Necao Éufrates mayu qayllaman llojsimorqa Asiria suyuta kuraj kamachejta 
yanapananpaj. Kuraj kamachej Josiastajrí paywan maqanakoj Meguidoman 
rerqa. Necaotaj Josiaswan tinkuytawankama, wañucherqa. 

30Josiaspa soldadonkunata kamachejkunataj jina wañusqata carretapi 
Meguidomantapacha Jerusalenman aparqanku, chaypitaj kuraj kamachejkunaj 
covachankupi ayanta p'ampaykorqanku. Judá suyumanta kajkunataj Josiaspa 
churin Joacazta aceitewan jawispa tatanpa cuentanmanta kamachinanpaj 
tiyaykucherqanku. 

Joacaz Judá suyuta kamachin 

(2 Cr 36.1-4) 

31Joacaz kamachiyta qallarishaspa, iskay chunka kinsayoj watayoj karqa, 
Jerusalenmantapachataj kinsa killallata kamacherqa. Mamanpa sutenqa Jamutal 
karqa, paytaj Libnamanta Jeremiaspata ususin karqa. 

32Joacazrí ñawpa tatankuna jina mana Tata Diospa munasqanman jinachu 
ruwarqa. 

33Chantá faraón Necao Jamat jap'iypi, Ribla llajtapi Joacazta presocharqa, amaña 
Jerusalenpi kamachinanpaj. Faraón Necao kamachillarqataj Judá suyumanta 
kajkuna impuestota payman paganankuta, 3.300 kilo qolqe metalta, kinsa 
chunka kinsayoj kilo qorita ima. 

34Chay jawa faraón Necaoqa Josiaspa churin Eliaquinta Joacazpa cuentanmanta 
kamachinanpaj churarqa. Chantá payta Joacín sutiwan suticharqa. Joacaztatajrí 
Egiptoman aparqa, jaqaypitaj Joacaz wañorqa. 

35Joacinqa faraón nisqanman jina qolqeta, qoritawan pagarqa. Pagananpajtaj 
jallp'ata tasacherqa, chayman jina qolqe metalta, qoritawan orqhonanpaj sapa 
ujmanta jallp'anman jina, faraón Necaoman qonanpaj. 

Joacín Judá suyuta kamachin 

(2 Cr 36.5-8) 

36Joacín kamachiyta qallarishaspa iskay chunka phishqayoj watayoj karqa. 
Jerusalenmantapachataj chunka ujniyoj watata kamacherqa. Mamanqa 
Rumamanta Pedaiaspa ususin Zebuda sutiyoj karqa. 

37Joacinrí manapuni Tata Diosta kasuspachu purerqa, manachayqa ñawpa 
tatankuna jinallataj ruwarqa. 

2 Reyes 24 

1Joacín kamachishajtin, Babilonia suyuta kuraj kamachej Nabucodonosor Judá 
suyoj contranpi maqanakoj jamuspa, Joacinta atipaykorqa. Jinataj Judá suyoqa 
kinsa watata kuraj kamachej Nabucodonosorpa makinpi karqa. Chay kinsa wata 
pasaytataj Joacín kuraj kamachej Nabucodonosorpa contranpi oqharikorqa. 

2Chantá Tata Diosqa Joacinpa contranta suwa runakunata kachaykamorqa 
caldeokunamanta, siriokunamanta, moabitakunamanta, 
amonitakunamantawan ima. Chaykunata Judá suyuta tukuchinankupaj 
kachamorqa, Diosqa paymanta sut'inchajkunanejta nisqanman jina 
junt'ananpaj. 

3Judá suyuta ajina llakiykuna qhatirerqa, Tata Diospuni ajina kananta 
nisqanrayku. Tata Diosqa Judá suyuta ñawpaqenmanta wijch'uyta munarqa, 
kuraj kamachej Manasés tukuy imaymanata ruwaspa juchallisqanrayku. 

4Chayrayku Tata Diosqa Judá suyuta manapuni qhespichiyta munarqachu, 
Jerusalenpi ashkha mana juchayojkunata Manasés wañuchichisqanrayku. 

5Joacín kamachishaspa imatachus ruwasqan, waj imakunata ruwasqanpiwan 
Judá suyuta kuraj kamachejkunaj ruwasqankumanta willaj qhelqapi qhelqasqa 
kashan. 

6Joacín wañupojtintaj, churin Joaquín paypa cuentanmanta kamacherqa. 

7Chaymantapacha faraonqa Egiptomanta manaña ujtawan llojsimorqachu, 
imaraykuchus Babiloniata kuraj kamachejqa faraonpa jallp'anta Egipto 
mayumantapacha Éufrates mayukama jap'ikapusqa. 

Joaquín Judá suyuta kamachin 

(2 Cr 36.9-10) 

8Joaquín chunka pusajniyoj watayoj kashaspa, Judá suyuta kamachiyta 
qallarerqa. Jerusalenmantapachataj kinsa killallata kamacherqa. Mamanqa 
Jerusalenmanta Elnatanpa ususin Nejustá sutiyoj karqa. 

9Joaquinqa manapuni Tata Diospa munasqanman jinachu ruwarqa, 
manachayqa tatan jinallataj mana allin kajta ruwarqa. 

10Pay kamachishajtin, Babilonia suyuta kuraj kamachej Nabucodonosorpa 
soldadonkuna Jerusalén llajtata jap'inankupaj muyuykorqanku. 

11Chantá soldadokuna Jerusalén llajtata jap'inankupaj muyuykusqankutawan, 
Babiloniata kuraj kamachej Nabucodonosor chayamorqa. 

12Jinapi Judá suyuta kuraj kamachej Joaquín mamanwan, kurajninkunawan, 
soldadokunata kamachejkunawan ima Nabucodonosorman k'umuykorqanku. 
Babilonia suyuta kuraj kamachejtaj paykunata presocharqa. Chay karqa 
Nabucodonosor Babilonia suyuta pusaj watataña kamachishajtin. 

13Nabucodonosorqa Tata Diospa Templonmanta, chantá kuraj kamachejpa 
wasinmanta ima valorniyoj imakunata orqhospa, apakaporqa. Jinallataj 
Salomón Templopaj imatachus qorimanta ruwachisqanta p'akirarqa. Ajinata 
Tata Diospa nisqan junt'akorqa. 

14Chantá Jerusalén llajtapi tukuy tiyakojkunata, kurajkunata, wapu 
soldadokunata, fierro takayta yachajkunata, tukuy imata ruwayta yachajkunata 
jap'ispa, presota jina aparqa. Tukuyninpi 10.000 runakunata aparqa. Judá 
suyupeqa sinch'i wajcha runakunallata saqerqa. 

15Jinallataj Nabucodonosorqa Jerusalenmanta Babiloniaman Joaquinta, 
mamantawan, warminkunatawan, soldadonkunata kamachejkunatawan, 
chantá manchay respetowan qhawasqa runakunatawan ima jap'ispa, aparqa. 

16Babilonia kuraj kamachejqa maqanakupaj 7.000 wapu soldadokunata 
apallarqataj, tukuy imata ruwayta yachajkunata, fierrota takayta 
yachajkunatawan ima, waranqata apallarqataj. 

17Chantá Babilonia kuraj kamachej Nabucodonosor Joaquinpa cuentanmanta 
tion Mataniasta Judá suyuta kamachinanpaj churarqa, paytataj suticharqa 
Sedequías sutiwan nispa. 

Sedequías Judá suyuta kamachin 

(2 Cr 36.11-16; Jer 52.1-3) 

18Sedequías kamachiyta qallarishaspa, iskay chunka ujniyoj watayoj karqa. 
Jerusalenmantapachataj chunka ujniyoj watata kamacherqa. Mamanqa 
Libnamanta Jeremiaspa ususin Jamutal sutiyoj karqa. 

19Sedequiasrí manapuni Tata Diospa munasqanman jinachu ruwarqa, aswanpis 
tatan Joacín jina, mana allin kajta ruwarqa. 

20Chayrayku Tata Diosqa Jerusalenpa chantá Judá suyoj contranpi ima 
phiñakorqa. Paypa ñawpaqenmantataj paykunata wijch'orqa. 

Babilonia suyuta kuraj kamachej Judá suyuta jap'in 

(Jer 39.1-7; 52.3-11) 

Chantá kuraj kamachej Sedequiasqa Babiloniata kuraj kamachejpa contranpi 
oqharikorqa. 

2 Reyes 25 

1Sedequías jisq'on watataña kamachishajtin, chunka kaj killapi, chunka kaj 
p'unchaypi, Babilonia suyuta kuraj kamachej Nabucodonosor tukuy 
soldadonkunawan jamuspa, Jerusalenta jap'inanpaj muyuykorqa. Llajtaj 
muyuyninpitaj torrekunata ruwarqa. 

2Ajinata Jerusalén llajtaqa kuraj kamachej Sedequías chunka ujniyoj wata 
kamachiyninkama muyuykusqa karqa. 

3Chay watapi, tawa kaj killapi, jisq'on kaj p'unchayninpi, llajtapi yarqhayqa may 
sinch'i karqa, manañataj imapis mikhunankupaj karqachu. 

4Chantá Caldeamanta soldadokuna llajtaj muyuyninpi perqata 
q'asarparerqanku. Babiloniamanta soldadokuna muyuykushajtinkupis, tukuy 
soldadokuna kuraj kamachejwan khuska, iskaynin perqaj chawpinpi 
punkunejta, kuraj kamachejpa huertan, chay ñannejta tutan ayqerqanku. Kuraj 
kamachej Sedequiasqa Arabaman rej ñanninta ayqerqa. 

5Caldeamanta soldadokunatajrí, payta qhatiykuspa, Jericó pampapi 
tariparqanku. Tukuy soldadonkunataj payta saqerpayaspa, tukuynejman 
ayqerikaporqanku. 

6Chantá Caldeamanta soldadokunaqa Sedequiasta jap'ispa, Babilonia suyuta 
kuraj kamachejman aparqanku. Payqa Jamat jap'iypi, Ribla llajtapi kasharqa. 
Chaypi Babilonia suyuta kuraj kamachejqa Sedequiasta paypa contranpi 
oqharikusqanmanta juchacharqa. 

7Chantá Sedequías rikunanta wawankunaj umankuta qholurarqanku. Paytapis 
iskaynin ñawinta orqhoytawan, cadenawan watasqata Babiloniaman 
aparqanku. 

Diospa Templonta raqayman tukuchinku 

(2 Cr 36.17-21; Jer 39.8-10; 52.12-30) 

8Babilonia suyuta kuraj kamachej Nabucodonosor chunka iskayniyoj watataña 
kamachishajtin, phishqa kaj killapi, qanchis kaj p'unchaypi, kuraj kamachejta 
qhawaj soldadokunata kamachej Nabuzaradán Jerusalenman chayamorqa. 

9Payqa Tata Diospa Templonta, kuraj kamachej Sedequiaspa wasinta, Jerusalén 
llajtapi tukuy wasikunata, chantá manchay uyarisqa runakunaj wasinkutawan 
ruphaykucherqa. 

10Chantá Babilonia suyumanta soldadokunaqa Jerusalén llajtaj perqanta 
thuñiykorqanku. 

11Chaymantataj Nabuzaradanqa Jerusalén llajtapi qhepakojkunata, Babilonia 
suyuta kuraj kamachejman k'askapojkunata, chantá wakin runakunatawan 
tukuyta Babiloniaman presota aparqa. 

12Chaywanpis sinch'i wajchakunallata saqerqa, jallp'ata llank'anankupaj chantá 
uva huertakunatawan qhawanankupaj. 

13Babiloniamanta soldadokunaqa Tata Diospa Templonpi broncemanta tukuy 
imata p'akirarqanku: Sayantakunata, chukukunata, jatun kaj yaku 
churanatawan. Chay broncetataj Babiloniaman apakaporqanku. 

14Chantá apallarqankutaj mankakunata, palakunata, pábilo k'utunata, jatuchaj 
wisllakunata, Diospa Templonpi broncemanta imakunachus karqa, 
chaykunatawan apakaporqanku. 

15Jinallataj soldadokunata kamachej Nabuzaradanqa incienso 
q'oshñichinakunata, yurukunata, qorimanta, qolqe metalmanta tukuy ima 
kajtawan aparqa. 

16Kuraj kamachej Salomón Tata Diospa Templonpaj ruwachisqan iskaynin 
sayantakunata, jatun kaj yaku churanata, chantá chukukunatawan ima 
apakapullarqataj. Mashkhachus kasqan mana yachakorqachu. 

17Sapa uj sayantaqa pusaj metro karqa, tukukuynin broncemanta pilluyoj karqa, 
chay pillutaj phatunman iskay metro karqa. Chay pilloqa broncemanta granada 
warawayoj ch'ipawan muyuykusqa karqa. Chay ujnin sayantapis kikillantaj 
karqa. 

Judá suyumanta runakunata jap'ispa apanku 

18Nabucodonosorpa soldadonkunata kamachejqa kuraj kaj sacerdote Seraiasta, 
paypa kamachiyninpi kaj sacerdote Sofoniasta, Diospa Templonta 
qhawajkunamanta kinsatawan jap'ispa apallarqataj. 

19Jap'illarqataj soldadokunata kamachejkunamanta ujninta, kuraj kamachejta 
yuyaychajkunamanta phishqata, soldadokunata tantaj kamachejta, chantá sojta 
chunka respetowan qhawasqa runakunatawan ima. 

20Chay tukuytataj Nabuzaradanqa Ribla llajtaman, Babilonia suyuta kuraj 
kamachej Nabucodonosorman aparqa. 

21Babilonia suyuta kuraj kamachejrí paykunata Jamat jap'iynejpi Riblapi 
wañuchicherqa. Ajinata Judamanta runakunaqa llajtankumanta karu suyuman 
apasqa karqanku. 

Judá suyupi qhepakojkuna Egiptoman ayqekunku 

(Jer 40.7-10; 41.1-3,16-18) 

22Babilonia suyuta kuraj kamachej Nabucodonosorqa Judapi qhepakojkunata 
kamachinanpaj Safanpa allchhin, Ajicanpa churin Gedaliasta churarqa. 

23Chantá Judamanta soldadokunata kamachejkuna, soldadokuna ima chayta 
yachaspa, Mispá llajtapi Gedaliaswan parlaj rerqanku. Chaykuna karqanku: 
Netaniaspa churin Ismael, Careajpa churin Johanán, netofatita Tanjumetpa 
churin Seraías, uj macatitaj churin Jazanías ima. Chaykuna soldadonkukunawan 
jamorqanku. 

24Chantá Gedalías paykunaman, runankunamanwan ima tiluspa, nerqa: 
Babilonia soldadokunata kamachejkunata ama manchachikuychejchu. 
Caldeokunaj kamachiyninkupi kaspa llajtanchejpi tiyakuychej, allillantaj 
risonqachej, nispa. 

25Chaywanpis Judá suyuta kuraj kamachejpa ayllunmanta Elisamaj allchhin 
Netaniaspa churin Ismaelqa qanchis kaj killapi chunka runawan jamorqa. 
Chantá paykunaqa Gedaliasta, caldeokunata, Judamanta paywan khuska 
Mispapi kajkunatawan wañucherqanku. 

26Chantá caldeokunata manchachikuspa, tukuy runa, wawakuna, machu 
runakuna, soldadokunata kamachejkuna ima Egiptoman ayqekorqanku. 

Babilonia suyuta kuraj kamachejqa Joaquinta kacharipun 

(Jer 52.31-34) 

27Judá suyuta kuraj kamachej Joaquín kinsa chunka qanchisniyoj watataña 
preso kasqanmanta, chunka iskayniyoj kaj killapi, iskay chunka qanchisniyoj kaj 
p'unchaypi, Evil Merodac sutiyojqa Babilonia suyuta kamachinanpaj tiyaykorqa. 
Payqa Joaquinwan manchay k'acha kaspa, carcelmanta orqhochimorqa. 

28Paytaqa may k'achatapuni parlapayarqa, jinallataj Babiloniapi kuraj 
kamachejkuna kasharqanku, chaykunamanta astawan payta q'ayachakorqa. 

29Babiloniata kuraj kamachejqa Joaquinpa preso jina churakunan p'achanta 
paymanta orqhochispa, wajta qorqa, wañupunankamataj Joaquinqa kuraj 
kamachejwan khuska mikhorqa. 

30Chay jawa Babilonia suyuta kuraj kamachejqa Joaquín kawsananpaj waj 
imakunatapis qollarqataj. Joaquín wañupunankama ajina karqa. 

1 Crónicas 

1 Crónicas 1 

Adanpa miraynin 

(Gn 5.1-32) 

1Adanpa mirayninmanta kajkuna kaykuna karqanku: Set, Enós, 

2Cainán, Malalel, Yared, 

3Enoc, Matusalén, Lamec, Noé. 

4Noejpa churinkunataj karqanku: Sem, Cam, Jafet ima. 

Noejpa miraynin 

(Gn 10.1-32) 

5Jafetpa churinkuna karqanku: Gomer, Magog, Maday, Javán, Tubal, Mesec, Tiras 
ima. 

6Gomerpa churinkunataj karqanku: Askenaz, Rifat, Togarmá ima. 

7Javanpa churinkunataj karqanku: Elisa, Tarsis, Quitín, Rodanín ima. 

8Campa churinkunaqa tawa karqanku: Cus, Misrayin, Fut, Canaán ima. 

9Cuspa churinkunataj sojta karqanku: Sebá, Javilá, Sabta, Ragama, Sabteca ima. 
Ragamaj churinkunataj karqanku: Sebá, Dedán ima. 

10Cusqa Nimrodpa tatan karqa, Nimrodtaj kay pachapi tukuymanta aswan 
atiyniyoj karqa. 

11Misrayinpa churinkuna karqanku: Ludim, Anamim, Lehabim, Naftuhim 

12Patrusim chantá Casluhim ima. Filisteokuna chantá caftoreokuna ima 
paykunamanta mirajkuna karqanku. 

13Canaanpa kuraj kaj churenqa Sidón karqa, sullk'a kajtaj Jet karqa. 

14Canaanmanta mirajkuna karqanku: Jebuseokuna, amorreokuna, 
gergeseokuna, 

15heveokuna, araceokuna, sineokuna, 

16arvadeokuna, semareokuna, jamateokuna ima. 

17Sempa churinkunataj karqanku: Elam, Asur, Arfaxad, Lud, Aram ima. Arampa 
churinkunataj karqanku: Uz, Jul, Geter, Mesec ima. 

18Arfaxadqa Selaj tatan karqa, Selataj Eberpa tatan karqa. 

19Eberpata iskay churinkuna karqanku: Kuraj kajpata Peleg sutin karqa, 
imaraykuchus pay kawsasharqa chaypachata runakuna t'aqarakorqanku. 
Pelegpa wawqentaj Joctán karqa. 

20Joctanpa churinkuna karqanku: Almodad, Selef, Jasar Mávet, Yera, 

21Hadorán, Uzal, Diclá, 

22Ebal, Abimael, Sebá, 

23Ofir, Javilá, Jobab ima. Tukuy chaykunaqa Joctanpa churinkuna karqanku. 

Sempaj miraynin 

(Gn 11.10-26) 

24Sempa mirayninkuna karqanku: Arfaxad, Sela, 

25Éber, Peleg, Reu, 

26Serug, Najor, Téraj, 

27Abram ima. Paytaj qhepanejman Abraham sutiwan sutichasqa karqa. 

Ismaelpatawan Ceturajtawan mirayninku 

(Gn 25.1-6,12-18) 

28Abrahampata iskay churinkuna karqanku: Isaacwan, Ismaelwan ima. 

29Ismaelmanta mirajkuna karqanku: Nebayot, chay karqa Ismaelpa kuraj kaj 
churin. Chantá kallarqankutaj: Cedar, Adbel, Mibsán, 

30Misma, Duma, Massa, Hadad, Tema, 

31Jetur, Nafís, Quedemá ima. Chaykuna Ismaelpa churinkuna karqanku. 

32Abrahampata waj warmin Ceturapi churinkunataj karqanku: Zimram, Jocsán, 
Medán, Madián, Isbac, Súaj ima. Jocsanpa churinkunataj karqanku: Sebá, Dedán 
ima. 

33Madianpa churinkunarí karqanku: Efa, Efer, Janoc, Abidá, Eldá ima. Tukuy 
chaykuna Ceturamanta mirajkuna karqanku. 

Esaujpa miraynin 

(Gn 36.1-43) 

34Abrahamqa Isaacpa tatan karqa. Isaacpa churinkunataj karqanku: Esaú, Israel 
ima. 

35Esaujpata churinkunataj karqanku: Elifaz, Reuel, Jeús, Jalán, Coré ima. 

36Elifazpa churinkunataj karqanku: Temán, Omar, Sefó, Gatán, Cenaz. Warmin 
Timnapitaj churin Amalec karqa. 

37Reuelpa churinkunataj karqanku: Najat, Zeraj, Samá, Miza ima. 

38Seirpa churinkunataj karqanku: Lotán, Sobal, Sibón, Aná, Disón, Eser, Disán 
ima. 

39Lotanpa churinkuna karqanku: Jorí, Hemán ima. Timnaqa Lotanpa panan 
karqa. 

40Sobalpa churinkunataj karqanku: Alván, Manajat, Ebal, Sefo, Onam ima. 
Sibonpa churinkunatajrí karqanku: Ayá, Aná ima. 

41Anaqa Disonpa tatan karqa. Disonpa churinkunataj karqanku: Amirán, Esbán, 
Itrán, Querán ima. 

42Eserpa churinkunarí karqanku: Bilán, Zaván, Yacán ima. Disanpa 
churinkunataj karqanku: Uz, Arán ima. 

43Manaraj israelitakuna kuraj kamachejniyoj kashajtinku, edomitakunata 
kaykuna kamacherqanku: Beorpa churin Bela. Paypa llajtanqa Dinaba karqa. 

44Bela wañupojtintaj, cuentanmanta kamacherqa Zerajpa churin Jobab. Payqa 
Bosra llajtamanta karqa. 

45Jobab wañupojtintaj, Jusanñataj cuentanmanta kamacherqa. Payqa Temán 
chaynejmanta karqa. 

46Jusán wañupojtintaj, Bedadpa churin Hadadñataj cuentanmanta kamacherqa. 
Payqa Moab suyupi madianitakunata atipaykorqa. Llajtanpa sutintaj Avit karqa. 

47Hadad wañupojtintaj, Samla cuentanmanta kamacherqa. Payqa Masreca 
llajtamanta karqa. 

48Samla wañupojtintaj, Saúl cuentanmanta kamacherqa. Payqa Rejobotmanta 
karqa, chay llajtantaj mayu qayllapi karqa. 

49Saúl wañupojtintaj, Acborpa churin Baal Janán cuentanmanta kamacherqa. 

50Baal Janán wañupojtintaj, Hadad cuentanmanta kamacherqa. Paypa llajtantaj 
pay sutiyoj karqa. Hadadpa warmintaj Mehitabel sutiyoj karqa. Payqa Matredpa 
ususin karqa, Mezabpa allchhintaj. 

51Hadad wañupusqanmanta qhepamantaj Edom suyupi kamachejkuna kaykuna 
karqanku: Timna, Alva, Jetet, 

52Aholibama, Elá, Pinón, 

53Cenaz, Temán, Mibsar, 

54Magdiel, Iram ima. Chaykuna Edom suyupi kamachejkuna karqanku. 

1 Crónicas 2 

Israelpa churinkuna 

(Gn 35.22-26) 

1Israelpa churinkunaqa karqanku: Rubén, Simeón, Leví, Judá, Isacar, Zabulón, 

2Dan, José, Benjamín, Neftalí, Gad, Aser ima. 

Judajpa miraynin 

3Judajta churinkunataj karqanku: Er, Onán, Sela ima. Chay kinsa churinkunaj 
mamankoqa Canaán llajtayoj Súa sutiyojpa ususin karqa. Judajta kuraj kaj 
churin Erqa mana Diospa munasqanman jinachu purerqa. Chayrayku Tata Dios 
payta wañucherqa. 

4Judajta ñojch'an Tamartaj Judapaj iskay qhari wawayoj karqa: Fares chantá 
Zeraj ima. Tukuyninpi Judajta churinkunaqa phishqa karqanku. 

5Farespa churinkunataj karqanku: Jesrón, Jamul ima. 

6Zeraj churinkunarí karqanku: Zimri, Etán, Hemán, Calcol, chantá Dara ima. 
Tukuyninpi phishqa karqanku. 

7Carmij churenqa Achán sutiyoj karqa. Paymin israelitakunata llakiyman 
churarqa, imatachus Tata Dios kamacherqa kantumanta chinkachinankuta, 
chaymanta wakinta pakaykuspa. 

8Etanpa churintaj Azarías karqa. 

9Jesronpa churinkuna karqanku: Yeramel, Ram, Quelubay ima. 

10Ramtaj Aminadabpa tatan karqa. Aminadabtaj Nasonpata tatan karqa. Payqa 
Judáj mirayninmanta kamachejninku karqa. 

11Nasonqa Salmonpata tatan karqa, Salmontaj Boozpa tatan karqa. 

12Boozqa Obedpa tatan karqa, Obedtaj Yesejpata. 

13Yesejpata kuraj kaj churenqa Eliab karqa. Paypa sullk'antaj Abinadab karqa, 
Abinadabpa sullk'antaj Simea karqa. 

14Paypa sullk'antaj Natanael karqa, paypa sullk'antaj Raday karqa. 

15Paypa sullk'antaj Osén karqa, chaypa sullk'antaj David karqa. 

16Paykunaj panankutaj karqanku: Seruyá, Abigaíl ima. Seruyáj churinkunataj 
kinsa karqanku: Abisay, Joab, Asael ima. 

17Abigailpatarí ujlla churin karqa Amasa sutiyoj. Paypa tatan Ismaelpa 
mirayninmanta kaj Jéter sutiyoj karqa. 

18Jesronpa churin Calebqa iskay warmiyoj karqa: Azuba, chantá Jeriot ima. 
Paykunapitaj churinkuna karqanku: Jeser, Sobab, chantá Ardón ima. 

19Azuba wañupojtintaj, Calebqa Efrata sutiyoj warmiwan casarakorqa, paypitaj 
uj churin karqa Jur sutiyoj. 

20Jurpa churintaj Uri karqa, Urij churintaj Besalel karqa. 

21Jesrón sojta chunka watayoj kashaspa, Galaadpa tatan Maquirpa ususinwan 
casarakorqa. Paypitaj uj churin karqa Segub sutiyoj. 

22Segubtaj Yairpa tatan karqa. Payqa Galaadpi iskay chunka kinsayoj 
llajtakunamanta dueño karqa. 

23Gesurwan, Aramwanqa Yairpata, chantá Kenatpata ima llajtankuta, chantá 
muyuyninpi kaj llajtitakunatawan jap'ikaporqanku, tukuyninpi sojta chunka 
llajtakuna karqanku. Tukuy paykunaqa Galaadpa tatan Maquirpa 
mirayninmanta karqanku. 

24Jesrón wañupusqanmanta qhepata Efrata llajtapi Calebqa tatanpa warmin 
Abiaswan casarakorqa, paypitaj churin Asjur sutiyoj karqa, paytaj Tecoaj tatan 
karqa. 

25Jesronpa kuraj kaj churin Yeramelpata churinkuna karqanku: Kuraj kajpa 
sutin Ram karqa, sullk'ankunaj sutintaj Buna, Orén, Osén, Ajías ima karqa. 

26Yeramelpata ujnin warmin kallarqataj Atara sutiyoj, chaytaj Onampa maman 
karqa. 

27Yeramelpa kuraj kaj churin Rampa churinkunataj karqanku: Magás, Jamín, 
Equer ima. 

28Onampa churinkunataj karqanku: Samay, Yadá ima. Samaypa churinkunatajrí 
karqanku: Nadab, Abisur ima. 

29Abisurpa warmenqa Abijaíl sutiyoj karqa, paytaj Ajbanpata, chantá Molidpata 
ima mamanku karqa. 

30Nadabpa churinkuna karqanku: Seled, Apayin ima. Seledqa mana wawayoj 
wañuporqa. 

31Apayinpa churenqa Isguí karqa. Isguíj churintaj Sesán karqa. Sesanpa 
churintaj Ajlay karqa. 

32Samaypa wawqen Yadáj churinkunataj karqanku: Jéter, Jonatán ima. Heterqa 
mana wawayoj wañuporqa. 

33Jonatanpa churinkunataj karqanku: Pelet, chantá Zaza ima. Chaykuna 
Yeramelmanta mirajkuna karqanku. 

34Sesanpata mana churinkuna karqachu, ususinkunalla tiyaporqa. Jinapis 
Egipto llajtayoj uj wata runan tiyaporqa. Sutin Yarjá karqa. 

35Sesanqa wata runan Yarjata ujnin ususintawan casaracherqa. Paytaj Ataypa 
maman karqa. 

36Ataytaj Natanpa tatan karqa. Natantaj Zabadpa tatan karqa. 

37Zabadtaj Eflalpa tatan karqa. Eflaltaj Obedpa tatan karqa. 

38Obedtaj Jehupata tatan karqa. Jehutaj Azariaspa tatan karqa. 

39Azariastaj Helespa tatan karqa. Helestaj Elasaj tatan karqa. 

40Elasataj Sismaypa tatan karqa. Sismaytaj Salunpa tatan karqa. 

41Saluntaj Jecamiaspa tatan karqa. Jecamiastaj Elisamaj tatan karqa. 

42Yeramelpa wawqen Calebpata churinkuna karqanku: Kuraj kaj churin Mesa, 
paytaj Zifpa tatan karqa, Ziftaj Maresajta tatan karqa. Paytaj Hebronpa tatan 
karqa. 

43Hebronpata churinkunataj karqanku: Coré, Tapuaj, Requén, Semá ima. 

44Semaqa Rajanpa tatan karqa. Paytaj Jorcoanpa tatan karqa. Requentaj 
Samaypa tatan karqa. 

45Samaytaj Maonpa tatan karqa, Maontaj Betsurpa tatan karqa. 

46Calebpa ujnin warminpa sutenqa Efa karqa, chay warmipitaj churinkuna 
karqanku: Jarán, Mosá, Gazez ima. Jarantaj churinta Gazez sutiwan suticharqa. 

47Yadaypata churinkunataj karqanku: Reguén, Yotán, Gesam, Pelet, Efa, Sagaf 
ima. 

48Calebpa ujnin warmin Macataj Seberpata, chantá Tirjanajta ima mamanku 
karqa. 

49Jinallataj Macaqa Sagafpa mamallantaj karqa. Sagaftaj Madmanajta, chantá 
Sevajta ima tatanku karqa. Paytaj Macbenajtawan, Gibeajtawan tatanku karqa. 
Calebpata uj ususin Acsa sutiyoj kallarqataj. 

50Chaykuna Calebpata churinkuna karqanku. Efratajta kuraj kaj churin Jurpa 
churinkuna karqanku: Sobal, paytaj Quiriat Yearinpa tatan karqa. 

51Chantá Belenpa tatan Salmá, Bet Gaderpa tatan Jaref ima. 

52Quiriat Yearinpata tatan Sobalpa churinkunataj karqanku: Haroe, 
menajatitakunamanta khuskannin, 

53jinataj Quiriat Yearinpa ayllunmanta itritakuna, futitakuna, sumatitakuna, 
misraitakuna ima karqanku. Chaykunamantataj soratitakunawan, 
estaolitakunawan ima karqanku. 

54Salmáj churinkunataj karqanku: Belén, netofatitakuna, Aterot Bet Joab, 
menajatitakunamanta khuskannin, chantá soreitakuna ima. 

55Jabespi tiyakoj qhelqerikunaj ayllunku karqanku: Tirateokuna, simeateokuna, 
chantá sucateokuna ima. Chaykuna kanku quenitakuna, Jamatmanta mirajkuna. 
Jamatqa Bet Recabpa ayllunpa tatan karqa. 

1 Crónicas 3 

Davidpa churinkuna 

(2 S 3.2-5; 5.13-16; 1 Cr 14.3-7) 

1David Hebronpi tiyakushajtin, paqarej churinkunaqa kaykuna karqanku: Kuraj 
kajqa Amnón karqa, Jezrel llajtayoj warmin Ajinoanpata churin. Chaypa 
sullk'antaj Carmelmanta warmin Abigailpa churin Daniel karqa. 

2Kinsa kajqa warmin Macáj churin Absalón karqa. Macataj Gesurmanta kuraj 
kamachej Talmaypa ususin karqa. Davidpa tawa kaj churintaj warmin Jaguitpa 
churin Adonías karqa. 

3Chaypa sullk'antaj warmin Abitalpi churin Sefatías karqa. Sojta kajtaj Eglapi 
churin Itreán karqa. Eglaqa Davidpa ujnin kaj warmin karqa. 

4Davidpa chay sojta churinkunaqa Hebronpi paqarerqanku. Davidqa Hebrón 
llajtamantapacha qanchis wata sojta killayojta kamacherqa. Chaymantataj 
Davidqa Jerusalenmantapacha kinsa chunka kinsayoj watata kamacherqa. 

5Jerusalenpitaj tawa churinkuna paqarerqanku: Simea, Sobab, Natán, chantá 
Salomón ima. Chaykuna Amielpa ususin Betsabé sutiyoj warminpi churinkuna 
karqanku. 

6Chay jawa jisq'on churinkuna kallarqankutaj: Ibejar, Elisama, Elifelet, 

7Noga, Nefeg, Jafía, 

8Elisama, Eliada, Elifelet ima. 

9Tukuy chaykuna Davidpata churinkuna karqanku. Chaywanpis ujnin 
warminkunapi kaj churinkunaqa mana yupasqachu karqanku. Tamartaj 
Davidpa churinkunaj pananku karqa. 

Salomonpa miraynin 

10Salomonpata churinkuna kaykuna karqanku: Roboán, Abías, Asa, Josafat, 

11Jorán, Ocozías, Joás, 

12Amasías, Azarías, Yotán, 

13Ajaz, Ezequías, Manasés, 

14Amón, chantá Josías ima. 

15Josiaspata churinkunataj karqanku: Kuraj kaj Johanán, sullk'antaj Joacín, kinsa 
kajtaj Sedequías, tawa kajtaj Salún karqa. 

16Joacinpata churinkunataj karqanku: Jeconías, chantá Sedequías ima. 

17Karu suyuman apasqa karqa, chay Jeconiaspa churinkuna karqanku: Asir, 
Salatiel, 

18Malquirán, Pedaías, Senazar, Jecamías, Hosama Nedabías ima. 

19Pedaiaspa churinkunataj karqanku: Zorobabel, chantá Simey ima. 
Zorobabelpata churinkunataj karqanku: Mesulán, Jananías ima. Paykunaj 
panankutaj Selomit sutiyoj karqa. 

20Jinallataj phishqa churinkunapiwan kallarqankutaj, sutinkutaj karqa: Jasubá, 
Ohel, Berequías, Jasadías, chantá Yusab Jésed ima. 

21Jananiaspa churinkunataj karqanku: Pelatías, chantá Jesaías ima. Jesaiaspa 
mirayninmanta kajkunataj karqanku: Refaías, Arnán, Abdías, Secanías ima. 

22Secaniaspa churenqa Semaías karqa. Semaiaspa churinkunataj karqanku: 
Jatús, Igal, Barías, Nearías, chantá Safat ima. Tukuypi sojta karqanku. 

23Neariaspata churinkunataj kinsa karqanku: Elioguenay, Ezequías, chantá 
Azricán ima. 

24Elioguenaypa churinkunataj qanchis karqanku: Hodavías, Eliasib, Pelaías, 
Acub, Johanán, Dalaías, Anani ima. 

1 Crónicas 4 

Judajpa miraynin 

1Judajpata churinkuna karqanku: Fares, Jesrón, Carmi, Jur, chantá Sobal ima. 

2Sobalpata churin Reaía karqa. Paytaj Yajatpa tatan karqa. Yajattaj Ajumaypata, 
Lajadpatawan tatanku karqa. Chaykuna soratitakunaj ayllunku karqanku. 

3Etampata churinkunatajrí karqanku: Jezrel, Isma, Ibdas ima. Paykunaj 
panankutaj Jaslelponí sutiyoj karqa. 

4Penueltaj Gedorpata Ezerpatawan tatanku karqa. Ezertaj Jusáj tatan karqa. 
Jurqa Efrataj kuraj kaj churin karqa, chantá Belenpa ñawpa tatantaj karqa. 

5Tecoaj tatan Asjurqa iskay warmiyoj karqa: Helawan, Narawan ima. 

6Naraqa Ajusanpata maman karqa, jinallataj Jeferpata, Temenijpata, 
Ajastarijtawan ima. Chaykuna Narajpata churinkuna karqanku. 

7Hela sutiyoj warminpitaj churinkuna karqa: Séret, Yesojar, chantá Etnán ima. 

8Cosqa Anubpata, Sobebajtawan tatanku karqa. Chantá Harunpata churin 
Ajarjelpa wawankunajta ñawpa tatanku karqa. 

9Jabesqa wawqenkunamanta aswan sumaj runa karqa, mamantaj Jabés sutiwan 
payta suticharqa: Kay wawata ancha nanaywan rejsini, nispa. 

10Jabestaj israelitakunaj Diosninmanta kay jinata mañakorqa: Yanapaway, jatun 
jallp'ata qonawaykita mañakuyki. Mañakullaykitaj yanaparinawaykita, tukuy 
sajra kajmantataj waqaychanawaykita, ama imata ñak'arispa kawsakunaypaj, 
nispa. Diostaj imatachus mañakusqanta qorqa. 

11Sujá sutiyoj runaj wawqen Quelubqa Mehirpa tatan karqa. Mehirtaj Estonpa 
tatan karqa. 

12Estontaj Bet Rafajta, Paseajpata, Tejinajtawan tatanku karqa. Payqa Najás 
llajtata sayaricherqa. Chaykuna Reca llajtapi tiyakorqanku. 

13Cenazpa churinkuna iskay karqanku: Otoniel, chantá Seraías ima. Otonielpa 
churinkunataj karqanku: Jatat, Meonotay ima. 

14Meonotayqa Ofráj tatan karqa. Seraiastaj Joabpa tatan karqa. Payqa Jarasín 
vallepi tiyakojkunaj ñawpa tatanku karqa. Paykunaqa tukuy imata ruwayta 
yachajkuna karqanku. 

15Yefunej churin Calebpa churinkunarí karqanku: Iru, Elá, Noam ima. Eláj 
churintaj Cenaz karqa. 

16Yalelelpata churinkunaqa karqanku: Zif, Zifa, Tirías, Asareel ima. 

17Esdraspata churinkunaqa karqanku: Jéter, Mered, Efer, Jalón ima. Meredqa 
faraonpa ususin Bitiawan casarakorqa, wawankunataj karqanku: María, Samay, 
Estemoaj tatan Isbaj ima. 

18Meredqa Judá jatun ayllumanta uj warmiwan casarakullarqataj. Payqa 
Gedorpa tatan, Jeredpata, jinataj Socojpa tatan Jeberpata, chantá Zanoajpa tatan 
Jecutielpatawan mamanku karqa. Kaykuna Bitia churinkuna karqanku, pichus 
faraonpa ususin karqa, paytaj Meredwan casarakorqa. 

19Hodiasqa Najanpa pananwan casarakorqa, paypitaj iskay churinkuna karqa: 
Keilaj tatan garmita nisqa, chantá macateo Estemoa ima. 

20Simonpa churinkunatajrí karqanku: Amnón, Rina, Ben Janán, Tilón ima. Isguíj 
churinkunataj karqanku: Zojet, Ben Zojet ima. 

21Judáj churin Selajpata churinkunaqa karqanku: Lecaj tatan Er, Maresaj tatan 
Laada, jinataj Bet Asbea, pichus llajtapi linota awaspa kawsajkunaj tatanku 
karqa. 

22Jinallataj Selaj churinkuna karqanku: Joacín, Cozebapi tiyakojkuna, Joás, Saraf 
ima. Paykunaqa Moab llajtayoj warmikunawan casarakorqanku chantá 
Belenman kutimporqanku. Ajinata ñawpa qhelqasqapi nin. 

23Chaykunaqa manka llut'ajkuna karqanku, tiyakorqankutaj Netaimpi, 
Gederapiwan ima. Paykunaqa kuraj kamachejpa kamachinkuna karqanku. 

Simeonpa miraynin 

24Simeonpata churinkuna karqanku: Nemuel, Jamín, Jarib, Zeraj, Saúl ima. 

25Saulpa churin Salún karqa. Paypa churintaj Mibsán karqa, paypa churintaj 
Misma sutiyoj karqa. 

26Mismaj churintaj Jamuel karqa. Paypa churintaj Zacur karqa. Paypa churintajrí 
Simey karqa. 

27Simeypata churinkunaqa chunka sojtayoj karqanku, ususinkunataj sojta 
karqanku. Wawqenkunataj mana ashkha wawayojchu karqanku, chayrayku 
ayllunkoqa mana Judá jatun ayllu jinapunichu ashkha karqanku. 

28Paykuna tiyakorqanku: Bersebapi, Moladapi, Jasar Sualpi, 

29Bilapi, Esenpi, Toladpi, 

30Betuelpi, Jormapi, Siclagpi, 

31Bet Marcabotpi, Jasar Susinpi, Bet Biraypi, chantá Sagarayinpi ima. Chay 
llajtakuna David kamachiyta qallarinankama paykunajta karqa. 

32Chay jawa phishqa llajtayoj kallarqankutaj: Etam, Ayin, Rimón, Toquén, chantá 
Asán ima. 

33Jinataj Baal cheqanejkama chay llajtakunaj muyuyninpi kaj llajtitakunapipis 
tiyakorqanku. Chaykuna ayllunkumanta oqharisqa lista karqa. 

34Ayllumanta kurajkuna karqanku: Mesobab, Jamlec, Amasiaspa churin Josías, 

35Joel, Josibiaspa churin Jehú. Josibiastaj Seraiaspata churin karqa. Seraiastaj 
Asielpata churin karqa. 

36Asielpa waj churinkuna kallarqankutaj: Elioguenay, Jacoba, Yesojaías, Asaías, 
Adiel, Jesimiel, Benaías, chantá Ziza ima. 

37Zizaqa Sifijpa churin karqa. Sifitaj Alonpa churin karqa. Alontaj Jedaiaspa 
churin karqa, Jedaiastaj Simeríj churin karqa. Simeritaj Semaiaspata churin 
karqa. 

38Pikunaj sutinkuchus oqharisqa karqa, chaykuna ayllumanta kurajkuna 
karqanku. Ayllunkutaj maytapuni mirarqanku. 

39Uywankupaj mikhunata mask'aspa, Gedor vallemanta inti llojsimuynejkama 
chayarqanku. 

40Chaynejpitaj sumaj pastota ashkhata tarerqanku, jinallataj jatun jallp'ata, 
mana piwanpis ch'ajwaspa tiyakunapaj jina. Ñawpata chay cheqanejpi Campa 
mirayninmanta kajkuna tiyakusqanku. 

41Judá suyuta kuraj kamachej Ezequiaspa tiemponpi, pikunajtachus sutinku 
qhelqasqa karqa, chaykuna jamuspa, Cam ayllumanta kajkunaj toldonkuta 
wijch'orqanku. Chaypitaj paykunaj cuentankumanta tiyakorqanku, uywankupaj 
ashkha mikhuna kasqanrayku. 

42Jinallataj paykunamanta 500 runakuna Simeonpa mirayninmanta kajkunaqa 
Seir Orqoman riporqanku. Paykunaqa Pelatiaswan, Neariaswan, Refaiaswan, 
Uzielwan ima pusachikorqanku. Chaykunaqa Isguijpa churinkuna karqanku. 

43Paykunaqa puchoj amalecitakunata wañucherqanku. Chaymantapachataj 
kunankama chaypi tiyakushanku. 

1 Crónicas 5 

Rubenpa miraynin 

1Rubenqa Israelpa kuraj kaj churin karqa. Chaywanpis tatanpa ujnin kaj 
warminwan puñuykusqanrayku, kuraj kaj churi jina jap'inanta Israelqa churin 
Joséj churinkunaman qorqa. Chayrayku Rubenqa manaña kuraj kaj churi jina 
yupasqachu karqa. 

2Judaqa tukuynin wawqenkunamanta aswan atiyniyojman tukorqa, jinallataj 
paypa mirayninmanta uj kamachej llojserqa. Chaywanpis kuraj kaj churi jina 
imachus jap'inaqa Josejpatapuni karqa. 

3Israelpa kuraj kaj churin Rubenpa churinkuna karqanku: Janoc, Falú, Jesrón, 
Carmi ima. 

4Joelpa mirayninmanta kaykuna karqanku: Semaías, Gog, Simey, 

5Micaía, Reaía, Baal, chantá Berá ima. 

6Beraqa Rubén jatun ayllumanta kajkunaj kurajninku karqa. Paytaqa jap'ispa 
Asiria suyoj kuraj kamachejnin Tiglat Piléser karu suyuman aparqa. 

7Beraj wawqenkuna listasqa, ayllunkuman jina kurajkunaqa kaykuna karqanku: 
Yeguiel kamachej jina, Zacarías, Bela ima. 

8Belaqa Azazpa churin karqa, Semáj allchhintaj. Semataj Joelpa churin karqa. 
Belaqa Aroerpi tiyakorqa, jallp'antaj Nebokama chantá Baal Megonkama karqa. 

9Inti llojsimuynejmantaj Éufrates mayumantapacha qallarispa, ch'inman 
yaykunakama tiyakullarqataj, Galaadpi uywankunaqa maytapuni 
mirasqanrayku. 

10Saúl kamachishajtin, Rubén jatun ayllumanta kajkunaqa agarenokunawan 
maqanakuspa atipaykorqanku, jinamanta Galaadmanta inti llojsimuynej 
cheqapi tiyakaporqanku. 

Gadpa miraynin 

11Gadpa mirayninmanta kajkunaqa Rubén jatun ayllumanta kajkunaj 
chimpanpi, Basán chaynejmantapacha Salca llajtakama tiyakorqanku. 

12Basanpi kamachejkunaqa karqanku: Ñawpaj kaj kamachej Joel karqa, 
qhepantaj Safán, chaymanta Janay, chaymantataj Safat karqa. 

13Wawqenkutaj wasi ayllunkuman jina kaykuna karqanku: Micael, Mesulán, 
Sebá, Joray, Jacán, Zía, chantá Éber ima. Tukuypi qanchis karqanku. 

14Abijailpata churinkunaqa kaykuna karqanku: Abijailqa Juríj churin karqa. 
Juritaj Yaroajta churin karqa. Yaroataj Galaadpata churin karqa, Galaadtaj 
Micaelpata, Micaeltaj Jesisaypata, Jesisaytaj Yadojpata, Yadotaj Buzpata churin 
karqa. 

15Ajiqa Abdielpa churin karqa, Gunij allchhintaj. Payqa ayllunkunamanta 
kamachejninku karqa. 

16Paykunaqa tukuyninku Galaadpi, Basanpi chantá muyuyninpi juch'uy 
llajtitakunapiwan tiyakorqanku. Jinataj Saronpi oveja michina cheqakunapi, 
mojonninkama tiyakorqanku. 

17Judá suyuta Yotán kamachishajtin, jinataj Israel suyuta Jeroboán 
kamachishajtin, tukuyninku listasqa karqanku. 

18Rubén jatun ayllumanta, Gadmanta, jinataj Manasés khuskan jatun ayllumanta 
kajkunaqa sumaj wapu soldadokuna karqanku, escudowan, espadawan, 
arcowan ima maqanakunapaj sumaj wakichisqa. Tukuypi maqanakoj 
rinankupaj jina 44.760 karqanku. 

19Paykunaqa agarenokunaj contranpi, Jeturpa contranpi, Nafispa contranpi 
chantá Nodabpa contranpi ima maqanakorqanku. 

20Chay maqanakupitaj Tata Dios yanapananta mañakorqanku, Diostaj 
paykunata yanaparqa, paypi atinikusqankurayku. Ajinamanta Agarenokunata, 
jinataj paykunawan kajkunata maqanakuspa atipaykorqanku. 

21Chantá awqankoj uywankuta apakaporqanku: 50.000 camellokunata, 250.000 
ovejakunata, 2.000 burrokunata ima. Chantá 100.000 runakunatawan 
jap'erqanku. 

22Awqankumanta ashkhata wañucherqanku, Dios paykunarayku 
maqanakusqanrayku. Jap'isqanku cheqakunapitaj tiyakorqanku waj suyuman 
apasqa kanankukama. 

23Manasés jatun ayllumanta khuskanqa ashkha kasqankurayku 
Basanmantapacha Baal Hermón, Senir, chantá Hermón orqokama tiyakorqanku. 

24Wasi ayllumanta kamachejkunataj kaykuna karqanku: Efer, Isguí, Eliel, Azriel, 
Jeremías, Hodavías, chantá Yadiel ima. Paykunaqa sumaj wapu, manchay 
uyarisqa soldadokuna chantá ayllunkupi kamachejkuna karqanku. 

25Chaywanpis, ñawpa tatankukunaj Diosninpa contranpi oqharikorqanku, 
payta qhesachaspataj, Tata Dios ñawpaqenkumanta pikunatachus wijch'usqa, 
chaykunaj lantinkuta yupaycharqanku. 

26Chayraykumá israelitakunaj Diosnenqa Asiria suyuta kuraj kamachej Tiglat 
Pileserta paykunaj contrankuta kachaykorqa. Tiglat Pilesertaj Rubén jatun 
aylluta, Gad jatun aylluta, jinataj Manasespa khuskan jatun aylluta waj suyuman 
aparqa. Paykunataqa Jalajman, Jaborman, Jaraman, chantá Gozán mayuman ima 
churarqa. Chaypitaj kunankama kashanku. 

1 Crónicas 6 

Leví jatun ayllumanta sacerdotekuna 

1 1 (5.27) Levijpata churinkuna karqanku: Gersón, Coat, Merari ima. 

2 2 (5.28) Coatpata churinkunataj karqanku: Amirán, Isar, Hebrón, Uziel ima. 

3 3 (5.29) Amiranpa churinkunarí karqanku: Aarón, Moisés, María ima. Aaronpa 
churinkunataj karqanku: Nadab, Abiú, Eleazar, Itamar ima. 

4 4 (5.30) Eleazarqa Finespa tatan karqa, Finestaj Abisuajta tatan. 

5 5 (5.31) Abisuaqa Buquij tatan karqa, Buquitaj Uzij tatan. 

6 6 (5.32) Uziqa Zeraiaspa tatan karqa, Zeraiastaj Merayotpata tatan. 

7 7 (5.33) Merayotqa Amariaspata tatan karqa, Amariastaj Ajitobpata tatan. 

8 8 (5.34) Ajitobqa Sadocpa tatan karqa, Sadoctaj Ajimazpata tatan. 

9 9 (5.35) Ajimazqa Azariaspata tatan karqa, Azariastaj Johananpata tatan. 

10 10 (5.36) Johananqa Azariaspata tatan karqa. Payqa Jerusalenpi Salomonpa 
ruwachisqan Templonpi sacerdote karqa. 

11 11 (5.37) Azariasqa Amariaspata tatan karqa, Amariastaj Ajitobpata tatan. 

12 12 (5.38) Ajitobqa Sadocpata tatan karqa, Sadoctaj Salunpata tatan. 

13 13 (5.39) Salunqa Hilciaspata tatan karqa, Hilciastaj Azariaspata tatan. 

14 14 (5.40) Azariasqa Seraiaspata tatan karqa, Seraiastaj Josadacpata tatan. 

15 15 (5.41) Josadacqa waj suyuman preso apasqa karqa, maypachachus Judá 
suyumanta kajkunata chantá Jerusalenpi tiyakojkunatawan ima Tata Dios 
Nabucodonosornejta wijch'orqa, chaypacha. 

Levijpa miraynin 

16 16 (1) Levíj churinkuna karqanku: Gersón, Coat, Merari ima. 

17 17 (2) Gersonpa churinkunataj karqanku: Libni, Simey ima. 

18 18 (3) Coatpata churinkunarí karqanku: Amirán, Isar, Hebrón, Uziel ima. 

19 19 (4) Merarij churinkunaqa karqanku: Mali, Musi ima. Tukuy chaykuna 
Levijpata churinkuna karqanku. 

20 20 (5) Gersonpa mirayninmanta kajkuna karqanku: Libni, Yajat, Zima, 

21 21 (6) Yoaj, Iddo, Zeraj, chantá Yatray ima. 

22 22 (7) Coatpata churinkunarí karqanku: Aminadab, Coré, Asir, 

23 23 (8) Elcana, Ebiasaf, Asir, 

24 24 (9) Tajat, Uriel, Uzías, chantá Saúl ima. 

25 25 (10) Elcanaj churinkunaqa karqanku: Amasay, Ajimot ima. 

26 26 (11) Ajimotpata churinkunarí karqanku: Elcana, Sofay, Najat, 

27 27 (12) Eliab, Jeroán, Elcana ima. 

28 28 (13) Samuelpata churinkunataj karqanku: Kuraj kaj churin Vasni, sullk'a 
kajtaj Abías. 

29 29 (14) Merarij churinkunarí karqanku: Mali, Libni, Simey, Uzá, 

30 30 (15) Simea, Jaguías, Asaías ima. 

David Templopi takinankupaj ajllan 

31 31 (16) Davidpa ajllasqan takejkunaqa Tata Diospa Templopi Diospa arcan 
churasqa kasqanmantapacha takinankupaj churasqa karqanku. 

32 32 (17) Paykunaqa Dioswan Tinkukuna Toldoj ñawpaqenpi takerqanku, 
Jerusalenpi Tata Diospa Templonta Salomón ruwachinankama. 
Qhepanejmanpis paykunaqa usunkuman jina takillarqankupuni. 

33 33 (18) Kaykuna, churinkunapiwan khuska takejkuna karqanku: Coatpa 
mirayninmanta takiyta yachaj Hemán karqa. Paytaj Joelpa churin karqa, paytaj 
Samuelpa churin, 

34 34 (19) paytaj Elcanaj churin karqa, paytaj Jeroanpata churin. Paytaj Elielpata 
churin karqa, paytaj Toajpa churin. 

35 35 (20) Paytaj Sufpata churin karqa, paytaj Elcanaj churin. Paytaj Majatpata 
churin karqa, paytaj Amasaypata churin. 

36 36 (21) Paytaj Elcanaj churin karqa, paytaj Joelpata churin. Paytaj Azariaspata 
churin karqa, paytaj Sofoniaspata churin. 

37 37 (22) Paytaj Tajatpata churin karqa, paytaj Asirpata churin. Paytaj 
Ebiasafpata churin karqa, paytaj Coréj churin karqa. 

38 38 (23) Paytaj Isarpata churin karqa, paytaj Coatpata churin. Paytaj Levíj 
churin karqa, paytaj Israelpata churin. 

39 39 (24) Hemanpa pañannejpi ayllun Asaf kasharqa, paytaj Berequiaspata 
churin karqa. Paytaj Simeaj churin. 

40 40 (25) Paytaj Micaelpa churin karqa, paytaj Baseiaspata churin. Paytaj 
Malquiaspata churin. 

41 41 (26) Paytaj Etnij churin karqa, paytaj Zerajpa churin karqa, paytaj 
Adaiaspata churin. 

42 42 (27) Paytaj Etanpata churin karqa, paytaj Zimaj churin karqa, paytaj 
Simeypata churin. 

43 43 (28) Paytaj Yajatpata churin karqa, paytaj Gersonpa churin karqa, paytaj 
Levíj churin. 

44 44 (29) Hemanpa lloq'ennejpitaj ayllun Merarijpa churinkuna kasharqanku. 
Chaykunamanta Etán karqa, paytaj Quisij churin. Paytaj Abdij churin karqa, 
paytaj Malucpata churin. 

45 45 (30) Paytaj Jasabiaspata churin karqa, paytaj Amasiaspata churin karqa, 
paytaj Hilciaspata churin. 

46 46 (31) Paytaj Amsijpata churin karqa, paytaj Banij churin karqa, paytaj 
Semerpata churin. 

47 47 (32) Paytaj Malij churin karqa, paytaj Musij churin karqa, paytaj Merarij 
churin. Paytaj Levíj churin. 

48 48 (33) Levíj mirayninmanta wawqenkunaqa Dioswan Tinkukuna Toldopi 
tukuy imachus ruwanata ruwanankupaj churasqa karqanku. 

49 49 (34) Aaronwan, churinkunawan imarí altar patapi uywata ñak'aspa 
q'olachej karqanku. Jinataj inciensota q'oshñichina altar patapipis inciensota 
q'oshñichej karqanku. Jinallataj Diospa kamachin Moisés kamachisqanman jina, 
Templopi Diosllapaj T'aqasqa nisqa cheqapi imachus ruwanata ruwanankupaj, 

chantá israelitakunaj juchankurayku uywa ñak'asqata Diosman jaywanankupaj 
churasqa karqanku. 

Aaronpa miraynin 

50 50 (35) Aaronpa mirayninmanta karqanku: Churin Eleazar, paypa churintaj 
Finés karqa, paypa churintaj Abisúa. 

51 51 (36) Paypa churintaj Buqui karqa, paypa churintaj Uzi karqa, paypa 
churintaj Zeraías. 

52 52 (37) Paypa churintaj Merayot karqa, paypa churintaj Amarías karqa, paypa 
churintaj Ajitob. 

53 53 (38) Paypa churintaj Sadoc karqa, paypa churintaj Ajimaz. 

Levitakunaj llajtankuna 

(Jos 21.1-42) 

54 54 (39) Aaronpa ayllunpata tiyakunanku jap'iyninkumanta mojonqa ajina 
karqa. Coatpata ayllunmanta kajkunapaj suerte choqasqankupi kay llajtakuna 
llojserqa: 

55 55 (40) Judá jatun aylloj jap'iyninpi Hebrón llajtata, chantá muyuyninpi uywa 
michinantinta jap'erqanku. 

56 56 (41) Yefunej churin Calebmantaj Hebrón llajtaj muyuyninpi chajra 
tarpunata chantá juch'uy llajtakunatawan qorqanku. 

57 57 (42) Aaronpa ayllunman pakakuna Hebrón llajtata qorqanku. Chantá 
juch'uy llajtakunamanta Libnata, Jatirta, Estemoata, 

58 58 (43) Hilenta, Debirta qorqanku. 

59 59 (44) Qollarqankutaj Asanta, chantá Bet Semestawan. Sapa llajtitata uywa 
michinantinta qorqanku. 

60 60 (45) Jinallataj Benjamín jatun aylloj jap'iyninpi kay llajtakunata 
qollarqankutaj: Gebata, Alemetta, Anatotta ima. Tukuy chaykunata uywa 
michinantinta qorqanku. Ajinaqa Aaronpa ayllunman chayaj llajtakuna 
tukuyninpi chunka kinsayoj karqanku. 

61 61 (46) Manasés khuskan jatun aylloj jap'iyninpi Coatpata wakin 
churinkunapajqa suertepi chunka llajtakuna llojserqa. 

62 62 (47) Gersonpa mirayninmanta kajkunamanrí, ayllunkuman jina chunka 
kinsayoj llajtata qorqanku: Isacar jatun aylloj jap'iyninpi, Aser jatun ayllupi, 
Neftalí jatun ayllupi, Manasés jatun ayllunmanta Basanpi 
tiyakojkunamantawan. 

63 63 (48) Merarij mirayninmanta kajkunaman, mashkhachus ayllun 
kasqankuman jina, suertepi chunka iskayniyoj llajtakuna chayarqa, chaykunataj 
Rubén jatun aylloj jap'iyninpi, Gadpapi, jinataj Zabulonpapi ima karqanku. 

64 64 (49) Israelitakunaqa Leví jatun ayllumanta kajkunaman chay llajtakunata 
uywa michinantinta qorqanku. 

65 65 (50) Suerteta choqaspa qosqanku llajtakunaqa Judá jatun ayllupi, Simeón 
jatun ayllupi, chantá Benjamín jatun ayllupi ima karqanku. 

66 66 (51) Coatpata ayllunmanta wakenqa Efraín jatun aylloj jap'iyninpi 
llajtakunata suerteta choqaspa jap'erqanku. 

67 67 (52) Qollarqankutaj pakakuna Sichem llajtata uywa michinantinta, Efraín 
jatun aylloj jap'iyninpa orqonejpi kashan, chayta. Jinallataj Guezertapis uywa 
michinantinta qollarqankutaj. 

68 68 (53) Qollarqankutaj Jocmeanta, Bet Joronta, 

69 69 (54) jinallataj Ayalonta, chantá Gat Rimontawan ima. Sapa ujta uywa 
michinantinta qorqanku. 

70 70 (55) Coatpa ayllunmanta puchojkunamanrí Anerta, Bileán llajtatawan ima 
qorqanku, sapa llajtata uywa michinantinta. Chay llajtakunaqa Manasés 
khuskan jatun aylloj jap'iyninpi karqa. 

71 71 (56) Gersonpa mirayninmanta kajkunaman, mashkha aylluchus 
kasqankuman jina, Basanpi kaj Golán llajtata qorqanku. Qollarqankutaj Astarot 
llajtatapis. Chayqa Manasés khuska jatun aylloj jap'iyninpi ñawpajta karqa. Chay 
llajtakunaqa uywa michinayojllataj karqanku. 

72 72 (57) Qollarqankutaj Isacar jatun aylloj jap'iyninpi kaj Cedesta, Daberatta, 

73 73 (58) Ramotta, Anenta ima. Sapa llajtataqa uywa michinantinta qorqanku. 

74 74 (59) Aser jatun aylloj jap'iyninmantataj qorqanku: Masalta, Abdonta, 

75 75 (60) Jucocta, Rejobta ima. Sapa ujta uywa michinantinta qorqanku. 

76 76 (61) Neftalí jatun aylloj jap'iyninmantataj qorqanku: Galileapi Cedes 
llajtata, Gamonta, chantá Quiriatayinta ima. Sapa llajtata uywa michinantinta 
qorqanku. 

77 77 (62) Merarij puchoj ayllunmantaj Zabulón jatun aylloj jap'iyninpi Rimonta, 
Tabor llajtata ima qorqanku, sapa llajtata uywa michinantinta. 

78 78 (63) Rubén jatun aylloj jap'iyninpitaj Jordanmanta inti llojsimuynejpi, 
Jericó llajtaj chimpanpi jina, kay llajtakunata qorqanku: Ch'innejpi kaj Beserta, 
Yahasta, 

79 79 (64) Cademotta, chantá Mefagatta ima, sapa llajtata uywa michinantinta. 

80 80 (65) Gad jatun aylloj jap'iyninpitajrí Galaadpi kaj Ramotta, Majanayinta, 

81 81 (66) Jesbonta, Jazerta ima qorqanku, sapa llajtata uywa michinantinta. 

1 Crónicas 7 

Isacarpa miraynin 

1Isacarpata churinkunaqa tawa karqanku: Tola, Fuvá, Jasub, Simerón ima. 

2Tolaj churinkunataj karqanku: Uzi, Refaías, Jeriel, Yajemay, Ibsán, Semuel ima. 
Paykunaqa Tolaj ayllunmanta kurajkuna karqanku, jinataj maqanakunapaj 
sumaj wapu karqanku. David kawsarqa chaypachaqa, Tolaj miraynin tukuypi 
22.600 karqanku. 

3Uzij churenqa Israías karqa. Israiaspa churinkunataj karqanku: Micael, Abdías, 
Joel, chantá Isías ima. Tukuyninkupi phishqa kamachejkuna karqanku. 

4Ashkha warmiyoj kasqankurayku ashkha wawayoj karqanku. Chayrayku 
listasqa kasqankuman jina, 36.000 wapu soldadokuna karqanku. 

5Isacar jatun ayllumanta, sutinkuta listachisqankuman jinaqa tukuypi 87.000 
maqanakupaj sumachaj wapu soldadokuna karqanku. 

Benjaminpa miraynin 

6Benjaminpata churinkunaqa kinsa karqanku: Bela, Bequer, Jediael ima. 

7Belaj churinkunataj phishqa karqanku: Ezbón, Uzi, Uziel, Jerimot, Iri ima. Tukuy 
chaykunaqa ayllunkupi kamachejkuna karqanku, jinataj may wapu 
maqanakojkuna. Listachisqa kasqankuman jinaqa tukuypi 22.034 karqanku. 

8Bequerpata churinkunarí karqanku: Zemira, Joás, Eliezer, Elioguenay, Omri, 
Jerimot, Abías, Anatot, Alamet ima. Tukuy chaykuna Bequerpata churinkuna 
karqanku. 

9Ayllunku listasqa kasqankuman jina, jinataj ayllumanta kurajkunapiwan, 
tukuypi 20.200 wapu soldadokuna karqanku. 

10Jediaelpata churenqa Bilán karqa. Bilanpata churinkunataj karqanku: Jeús, 
Benjamín, Aod, Quenaná, Zetán, Tarsis, Ajisajar ima. 

11Tukuy chaykunaqa Jediaelpata mirayninmanta karqanku. Paykunaqa 
ayllunkupi kamachejkuna, jinataj maqanakunapaj wapu karqanku. Tukuypi 
17.200 runakuna karqanku. 

12Hirpa churinkunataj karqanku: Sufán, chantá Jupín ima, Ajerpata churintaj 
Jusín karqa. 

Neftalijpa miraynin 

13Neftalijpata churinkunarí karqanku: Yajesel, Guni, Yézer, Salún ima. Chaykuna 
Biláj miraynin karqanku. 

Manasespa miraynin 

14Manasespata churinkuna Siria llajtayoj ujnin warminpi karqanku: Asriel, 
chantá Maquir ima. Payqa Galaadpa tatan karqa. 

15Maquirqa Macawan casarakorqa. Payqa Jupinpata, chantá Sufanpatawan 
pananku karqa. Maquirpata iskay kaj churintaj Selofejad sutiyoj karqa. Payqa 
warmi wawayojkamalla karqa. 

16Maquirpa warmin Macaqa uj qhari wawata paqarichikorqa, chay wawatataj 
Peres nispa suticharqa. Perespa wawqentaj Seres sutiyoj karqa. Perespata 
churinkunataj Ulán, Requén ima karqanku. 

17Ulanpata churenqa Bedán karqa. Chaykuna Galaadpata churinkuna karqanku. 
Galaadtaj Maquirpa churin karqa, paytaj Manasespata churin. 

18Maquirpata panan Hamolequetqa Isodpata, Abiezerpata, chantá Majlajta ima 
mamanku karqa. 

19Semidaj churinkunataj karqanku: Ajiyán, Sichem, Liquejí, Anián ima. 

Efrainpa miraynin 

20Efrainpa jatun ayllunmanta karqanku: Churin Sutelaj, paypa churintaj Bered 
karqa, paypa churintaj Tajat karqa, paypa churintaj Elgadá. 

21Eladpa churintaj Tajat karqa, paypa churintaj Zabad, paypa churintaj Sutelaj 
karqa, paypa churintaj Ezer. Gat llajtayojkunaqa Ezerta, Eladtawan ima, 
uywankuta suwaj yaykuykusqankumanta wañucherqanku. 

22Chayrayku tatanku Efrainqa unayta paykunamanta waqarqa, wawqenkunataj 
payta sonqochaj jamorqanku. 

23Chaymantataj warminwan puñuykorqa. Warmintaj wijsallikuspa, uj qhari 
wawata paqarichikorqa, chay wawatataj Beria nispa suticharqa, ayllunta llakiy 
qhatirisqanrayku. 

24Beriaj ususin Seraqa Ura Bet Joronta, jinataj Pata Bet Joronta sayaricherqa. Pay 
sayarichillarqataj Uzén Será llajtata ima. 

25Beriaj mirayninmantarí karqanku: Churin Refaj, paypa churintaj Resef, paypa 
churintaj Telaj karqa, paypa churintaj Taján. 

26Tajanpata churenqa Laadán karqa, paypa churintaj Amiud karqa, paypa 
churintaj Elisama. 

27Elisamaj churintaj Nun karqa, paypa churintaj Josué. 

28Jap'iyninku tiyakunanku llajtakunataj karqa: Inti llojsimuynejman jina Betel, 
chantá Narán ima. Inti yaykuynejmantaj karqanku: Guézer, chantá Sichemmanta 
Gazakama. Chay llajtakunaqa juch'uy llajtakunantin ima karqanku. 

29Manasés jatun ayllumanta kajkunaqa Bet Seanta, Tanacta, Meguidota, chantá 
Dor llajtata ima, juch'uy llajtitakunantinta jap'erqanku. Chay llajtakunapi 
Israelpa churin Josejpata miraynin tiyakorqanku. 

Aserpa miraynin 

30Aserpata churinkunaqa karqanku: Imna, Isúa, Isúi, chantá Beria ima. 
Panankutaj Sera karqa. 

31Beriaj churinkuna karqanku: Jéber, Malquiel ima. Malquielqa Birzavitpata 
tatan karqa. 

32Jeberqa Jafletpata tatan karqa, chaytaj Somerpata, Jotanpatawan tatanku 
karqa. Suataj paykunaj pananku karqa. 

33Jafletpa churinkunataj karqanku: Pasac, Bimal, chantá Asvat ima. 

34Wawqen Semerpata churinkunataj karqanku: Ají, Rogá, Yejubá, chantá Aram 
ima. 

35Wawqen Jeldaypata churinkunataj karqanku: Sofaj, Imna, Seles, Amal ima. 

36Sofajpata churinkunataj karqanku: Súaj, Harnefer, Súal, Beri, Imra, 

37Beser, Hod, Sama, Silsa, Itrán, chantá Berá ima. 

38Jeterpa churinkunataj karqanku: Yefune, Pispa, chantá Araj ima. 

39Ulaj churinkunatajrí karqanku: Araj, Janiel, chantá Risiyá ima. 

40Tukuy chaykuna Aser jatun ayllumanta karqanku. Paykunaqa wasi 
ayllukunamanta kamachejkuna karqanku, chantá aswan sumachaj kaj wapu 
soldadokuna ima. Sutinkuta listachikusqankuman jina, tukuyninpi 26.000 
maqanakoj rinankupaj jina karqanku. 

1 Crónicas 8 

Benjaminpa miraynin 

1Benjaminpata kuraj kaj churenqa Bela karqa, sullk'antaj Asbel karqa, chaypa 
qhatintaj Ajará karqa, 

2paypa qhatintaj Nojá karqa, paypa qhatintaj Rafa. 

3Belaj churinkunataj karqanku: Adar, Gera, Abiud, 

4Abisúa, Namán, Ajoa, 

5Gera, Sefufán, Jirán ima. 

6Aodpata churinkunarí wasi aylluta kamachejkuna Gebapi tiyakorqanku, 
paykuna Manajat llajtaman apasqa karqanku: 

7Namán, Ajías, chantá Gera ima. Geraqa Uzajta, chantá Ajiudpatawan tatanku 
karqa. Geraqa paykunata Manajat llajtaman pusarqa. 

8Sajarayinqa Moab suyupi waj wawakunayoj kallarqataj, warminkuna 
Jusinmanta, chantá Baramanta ima t'aqakusqanmanta qhepaman. 

9Qhepa warmin Hodespi churinkunataj karqanku: Jobab, Sibiá, Mesa, Malcán, 

10Jeúz, Saquías, chantá Mirma ima. Chaykuna churinkuna karqanku, paykunataj 
ayllunkumanta kurajkuna karqanku. 

11Warmin Jusinpitaj churinkuna karqanku: Abitob, Elpaal ima. 

12Elpaalpata churinkuna karqanku: Éber, Misán, Semed ima. Payqa Onó llajtata, 
Lod llajtata, llajtitakunantinta sayaricherqa. 

13Beriawan, Semawan ima Ayalonpi tiyakojkuna ayllukunata kamachejkuna 
karqanku, paykunataj Gatpi ñawpa tiyakojkunata wijch'orqanku. 

14Beriaj churinkunataj karqanku: Ajió, Sasac, Jeremot, 

15Zebadías, Arad, Ader, 

16Micael, Ispa, Joha ima. 

17Elpaalpata churinkunatajrí karqanku: Zebadías, Mesulán, Jizquí, Éber, 

18Ismeray, Izlías, chantá Jobab ima Elpaal churinkunata karqanku. 

19Simeypata churinkunaqa karqanku: Yaquín, Zicri, Zabdi, 

20Elienay, Siletay, Eliel, 

21Adaías, Beraías, Simerat ima Simeypa churin. 

22Sasacpata churinkunataj karqanku: Ispán, Éber, Eliel, 

23Abdón, Zicri, Janán, 

24Jananías, Elam, Anatotías, 

25Ifdaías, chantá Peniel ima Sasacpa churin. 

26Jeroanpata churinkunataj karqanku: Samseray, Seharías, Atalías, 

27Jeroanpa churinkuna Jaresías, Elías, Zicri ima. 

28Chaykuna mirayninkuman jina, wasi ayllunkumanta kamachejkuna karqanku, 
Jerusalenpitaj tiyakorqanku. 

Saulpa ayllun 

(1 Cr 9.35-44) 

29Gabaón llajtapi Gabaonpa tatan Yejiel tiyakorqa. Yejielpa warminpatataj Macá 
sutin karqa. 

30Churinkunataj karqanku: Kuraj kaj Abdón, chantá Sur, Cis, Baal, Ner, Nadab, 

31Gedor, Ajió, Zequer, 

32Simeaj tatan Miclot ima. Chaykunapis wawqenkoj qayllanpi, Jerusalenpi 
tiyakorqanku. 

33Ner sutiyojqa Cispa tatan karqa. Cistaj Saulpata tatan. Saulpa churinkunataj 
karqanku: Jonatán, Malquisúa, Abinadab, chantá Esbaal ima. 

34Jonatanpa churintaj Meri Baal karqa, paytaj Micaíaj tatan. 

35Micaíaj churinkunataj karqanku: Pitón, Melec, Tarea, Ajaz ima. 

36Ajaztaj Yoadáj tatan karqa. Yoadáj churinkunataj karqanku: Alemet, Azmavet, 
chantá Zimri ima. Zimritaj Mosáj tatan karqa. 

37Mosataj Binaj tatan karqa. Binataj Rafaj tatan karqa, paytaj Elasaj tatan karqa, 
paytaj Azelpata tatan. 

38Azelpata churinkunaqa sojta karqanku: Azricán, Bocru, Ismael, Searías, 
Abdías, chantá Janán ima. Chaykuna Azelpata churinkuna karqanku. 

39Wawqen Esecpa churinkunataj karqanku: Kuraj kaj Ulán, sullk'an Jeús, chaypa 
sullk'antaj Elifelet karqa. 

40Ulanpa churinkunaqa manchay wapu soldadokuna karqanku, arcowan 
flechata kacharinapaj churasqa. Paykunaj churinkuna, allchhinkuna ima tukuypi 
150 karqanku. Paykuna tukuyninku Benjamín jatun ayllunmanta karqanku. 

1 Crónicas 9 

1Ajinata tukuynin israelitakunaj sutinku, Israel suyuta chantá Judá suyuta kuraj 
kamachejkunaj qhelqankupi listasqa karqa. Judá suyumanta kajkunaqa Tata 
Diosta mana kasusqankurayku Babiloniaman wijch'usqa karqanku. 

Babiloniamanta kutimpojkuna 

(Neh 11.1-24) 

2Ñawpajta kutimpuspa jallp'ankupi, chantá llajtankupi tiyakojkuna, wakin 
israelitakuna, levitakuna, sacerdotekuna, chantá Diospa Templonpi ruwajkuna 
ima karqanku. 

3Judá jatun ayllumanta, Benjaminpamanta, Efrainpamanta, chantá Manasés 
jatun ayllumanta wakinkuna Jerusalenpi tiyakaporqanku. 



859 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

4Judá jatun ayllunmanta karqanku: Utay, payqa Amiudpa churin karqa, paytaj 
Omrij churin karqa, paytaj Imrij churin karqa, paytaj Banij churin. Tukuy 
paykunaqa Judáj churin Farespa mirayninmanta karqanku. 

5Silonitakunamantataj karqanku kuraj kaj churin Asaías, wawankunapiwan 
ima. 

6Zerajpa mirayninmantataj karqanku: Jeuel, wawqenkunapiwan ima. Tukuypi 
690 karqanku. 

7Benjamín jatun ayllunmanta karqanku: Mesulanpa churin Salú, Mesulanpa 
tatantaj Hodavías karqa, Hodaviaspa tatantaj Asenúa. 

8Ibneiastaj Jeroanpa churin karqa, Elataj Uzij churin, paytaj Micrij churin karqa, 
paytaj Mesulanpa churin, Mesulantaj Sefatiaspa churin karqa, Sefatiastaj 
Reuelpa churin, paytaj Ibneiaspa churin karqa. 

9Listasqa kasqankuman jina 956 karqanku, tukuyninkutaj wasi ayllukunamanta 
kamachejkuna karqanku. 

10Sacerdotekunamanta karqanku: Jedaías, Joyarib, Jaquín, 

11chantá Azarías ima. Payqa Hilciaspata churin karqa, paytaj Mesulanpata 
churin, Mesulantaj Sadocpata churin karqa, paytaj Merayotpata churin, paytaj 
Ajitobpata churin karqa. Ajitobqa Diospa Templonpi kuraj kamachej. 

12Adaiasqa Jeroanpata churin karqa, paytaj Pasjurpata churin, paytaj 
Malquiaspata churin karqa. Masayqa Adielpata churin karqa, Adieltaj Yazeraj 
churin, paytaj Mesulanpata churin karqa, paytaj Mesilemitpata churin, paytaj 
Imerpata churin karqa. 

13Paykuna ayllunkuwan ima 1.760 qharikuna karqanku, ayllunkumanta 
kamachejkuna. Chantá Diospa Templonpi imachus ruwanankuta ruwanankupaj 
sumaj yachayniyoj karqanku. 

14Levitakunamanta karqanku: Merarij mirayninmanta Semaías karqa. Payqa 
Jasubpa churin karqa, paytaj Azricanpa churin, paytaj Jasabiaspa churin karqa. 

15Jinallataj karqa Bacbacar, Heres, Galal, chantá Matanías ima. Payqa Micaíaj 
churin karqa, paytaj Zicrij churin, paytaj Asafpata churin karqa. 

16Abdiasqa Semaiaspata churin karqa, paytaj Galalpata churin, paytaj 
Jedutunpata churin karqa. Berequiasqa Asaj churin karqa, paytaj Elcanaj churin, 
jinataj netofatitakunaj llajtankupi tiyakorqa. 

17Templopi punkuta qhawajkunaqa karqanku: Salún, Acub, Talmón, Ajimán, 
wawqenkunapiwan ima. Saluntaj kamachejninku karqa. 

18Kunanpis kamachina wasej inti llojsimuynejpi punkuta qhawashallanpuni. 
Chaykuna levitakunaj jarankumanta punku qhawajkuna karqanku. 

19Salunqa Coréj churin karqa. Coretaj Ebiasafpata churin. Paytaj Coréj churin 
karqa. Payqa ayllunwan ima Diospa Temploj pationpa yaykuna punkunta 
qhawanankupaj churasqa karqanku, imaynatachus ñawpa tatankukunapis Tata 
Diospa jaranta qhawaj kasqanku, ajinata. 

20Chaymanta aswan ñawpajtaqa Eleazarpa churin Finés paykunaj 
kamachejninku karqa. Tata Diostaj paywan karqa. 

21Meselemiaspata churin Zacariastaj Dioswan Tinkukuna Toldopi punkuta 
qhawaj karqa. 

22Tukuypi punkuta qhawanankupaj ajllasqakunaqa 212 karqanku, maypichus 
tiyakorqanku, chay llajtakunapi ayllunkuman jina listasqa kajkuna. Paykunata 
Davidwan, Diospa sut'inchajnin Samuelwan ima imachus ruwanankuta 
ruwanankupaj churarqanku. 

23Paykuna chantá churinkuna ima ujtaj ujtaj mit'api Tata Dioswan Tinkukuna 
Toldoman yaykuna punkuta qhawaj kanku. 

24Punkuta qhawajkunaqa tawantin ladopi: Inti llojsimuynejpi, inti yaykuynejpi, 
wichaynejpi, uraynejpi ima churasqa karqanku. 

25Llajtankupi tiyakoj ayllunkoqa mit'anku chayamusqanman jina qanchis 
p'unchayta yanapaj rej kanku. 

26Tawantin punku qhawajkuna mana jayk'aj saqespa qhawallajpuni kanku. 
Paykunaqa levitakuna karqanku, Diospa Templonpi kaj cuartokunata, jinataj 
qhapaj kaj imakunatawan qhawaj kanku. 

27Paykunaqa tutan Diospa Templonpa muyuyninta qhawaj kanku, jinataj sapa 
paqarin punkuta kicharej kanku. 

28Paykunamanta wakintaj churasqa karqanku, Diospa Templonpi 
yupaychanapaj imachus kajta qhawanankupaj. Chayrayku paykunaqa yupaspa 
orqhoj kanku, yupaspataj churaykapoj kanku. 

29Wakintaj churasqa karqanku chuwakunata, qerukunata, Templopi imachus 
kajta qhawanankupaj. Jinallataj jak'uta, vinota, aceiteta, inciensota, sumaj 
q'apashaj jawinata ima qhawanallankupajtaj. 

30Sacerdotekunamanta wakintaj sumaj q'apashaj jawinata ruwaj kanku. 

31Coréj ayllumanta Salunpa kuraj kaj churin Matatías churasqa karqa, sapa 
p'unchay Diosman jaywanapaj t'antata ruwananpaj. Payqa Leví jatun 
ayllumanta karqa. 

32Coatpata churinkunamanta wakin churasqa karqanku, sapa samarina 
p'unchaypi Diospaj t'aqasqa t'antata sinrullata churanankupaj. 

33Kallarqankutaj takejkunapis levita ayllukunamanta kurajkuna. Paykunaqa 
Diospa Templonpi kaj cuartokunapi tiyakorqanku. Chantá imachus 
ruwanankuta tuta p'unchay ruwananku kasqanrayku, waj ruwanata mana 
ruwanankuchu karqa. 

34Chaykuna levitakunaj ayllunkupi kamachejkuna karqanku, listasqa 
kasqankuman jina. Paykunataj Jerusalenpi tiyakorqanku. 

Saulpa ayllun 

(1 Cr 8.29-40) 

35Gabaón llajtapi Yeguiel tiyakorqa. Payqa Gabaonpa tatan karqa. Gabaonpata 
warmintaj Macá sutiyoj karqa. 

36Gabaonpata churinkunataj karqanku: Kuraj kaj Abdón, chantá Sur, Cis, Baal, 
Ner, Nadab, 

37Gedor, Ajió, Zacarías, jinataj Miclot ima. 

38Miclotqa Simanpata tatan karqa. Paykunaqa wawqenkunawan khuska 
Jerusalenpi tiyakorqanku. 

39Ner sutiyoj runaqa Cispa tatan karqa, Cistaj Saulpa tatan karqa, Saultaj 
Jonatanpata, Malquisuajta, Abinadabpata, chantá Esbaalpata ima tatanku karqa. 

40Jonatanpa churenqa Meri Baal karqa, paytaj Micaíaj tatan karqa. 

41Micaíaj churinkunataj karqanku: Pitón, Melec, Tarea, Ajaz ima. 

42Ajaztaj Jaraj tatan karqa, Jarataj Alemetpata, Azmavetpata, chantá Zimrijta ima 
tatanku karqa. Zimritaj Mosáj tatan karqa. 

43Mosataj Binaj tatan karqa, paytaj Refaiaspata tatan, paytaj Elasaj tatan karqa, 
paytaj Azelpata tatan. 

44Azelpata churinkunarí sojta karqanku: Azricán, Bocru, Ismael, Searías, Abdías, 
chantá Janán ima. Chaykuna Azelpata churinkuna karqanku. 

1 Crónicas 10 

Saúl chantá churinkuna ima wañunku 

(1 S 31.1-13) 

1Filisteokunaqa israelitakunawan maqanakorqanku, israelitakunataj paykunaj 
ñawpaqenkumanta ayqerqanku. Filisetokunataj Gilboa orqopi ashkha 
israelitakunata wañucherqanku. 

2Filisteokunaqa Saulta, churinkunatawan qhatiykuspa, Jonatanta, Abinadabta, 
chantá Malquisuata ima wañuchillarqankutaj. 

3Chantá filisteo soldadokuna Saulta muyuykushajtinku, arcowan flechaspa, 
Saulta jap'erparicherqanku. 

4Chayrayku Saulqa armanta apaykachapojninta nerqa: Espadaykita orqhokuspa 
tukuycharpariway, Diosta mana manchachikojkuna wañuchiwaspa ama 
alqochakunawankupaj, nispa. Yanapajnintajrí mana Saulta wañuchiyta 
munarqachu, sinch'ita manchachikusqanrayku. Chantá Saulqa espadanta 
sayachiytawan, patanman choqaykukorqa. 

5Saulpa armanta apaykachapojrí Saulta wañusqata rikuspa, paypis espadanpa 
pataman choqaykukuspa wañullarqataj. 

6Ajinata Saúl, kinsantin churinkuna ima wañorqanku, tukuy aylluntaj 
chinkaporqa. 

7Vallepi tiyakoj israelitakunaqa soldadonkukunata ayqeshajta rikuspa, jinataj 
Saúl, kinsantin churinkuna ima wañusqankuta yachaspa, paykunapis llajtankuta 
saqespa ayqerikapullarqankutaj. Chantá filisteokuna chayamuspa, chay 
llajtakunapi tiyakaporqanku. 

8Q'ayantin filisteokunaqa wañusqakunaj imankunachus karqa, chaykunata 
oqharikamoj rispa, Saulta, churinkunatawan Gilboa orqopi wañusqata 
tarerqanku. 

9Chantá Saulpa p'achanta lluch'uspa, umantapis qholuspa, jinataj armantawan 
ima apakaporqanku. Jinaspataj, Filistea suyupi tukuy runaman, 
lantinkunamanwan ima willacherqanku. 

10Chaymantataj Saulpa armanta lantinkoj yupaychana wasinman churarqanku, 
umantataj Dagón lantita yupaychananku wasiman warkhuykorqanku. 

11Chantá Galaadpi kaj Jabespi tukuy tiyakojkuna, filisteokuna Saulwan 
imatachus ruwasqankuta uyarerqanku. 

12Chayrayku tukuy wapu runakuna tantaykukuspa, Saulpa ayanta, jinataj 
churinkunaj ayantawan orqhospa, Jabés llajtaman aparqanku. Chaypitaj uj 
sach'a uraman p'ampaykorqanku. Chantá llakikusqankuta rejsichinankupaj 
qanchis p'unchayta ayunarqanku. 

13Ajinata Saúl wañorqa, Tata Diospa kamachisqanta mana kasusqanrayku 
chantá Tata Diosta tapukunantaqa, uj aysiri warmita tapukoj risqanrayku. 

14Mana Tata Diosta tapurikorqachu. Chayraykumá Tata Diosqa payta 
wañuchicherqa, kamachiynintataj Yeséj churin Davidman qoporqa. 

1 Crónicas 11 

David Israelta chantá Judá suyutawan kamachin 

(2 S 5.1-5) 

1Tukuy israelitakuna tantakuspa, Hebronman Davidwan parlaj rerqanku. 
Chantá nerqanku: Noqaykoqa yawar masiyki kayku. 

2Saúl kamachishajtin, qanpuni israelita soldadokunata maqanakuman pusaj 
kanki. Chay jawataj Tata Diosniyki nisorqa: Qanmin Israel aylluyta michinki, 
paykunatataj kuraj kamachej jina kamachinki, nispa. 

3Ajinata Israel suyumanta tukuy kurajkuna Hebronman Davidwan parlaj 
rerqanku, Davidtaj paykunawan Tata Diospa ñawpaqenpi uj tratota ruwarqa. 
Chantá paykunaqa Davidta aceitewan jawispa, Israel suyupi kuraj kamachej 
kananpaj churarqanku, Samuelnejta Tata Dios nisqanman jina. 

David Jerusalenta jap'in 

(2 S 5.6-10) 

4Chaymantataj Davidwan, tukuy israelitakunawan, Jebús nisqa Jerusalenman 
rerqanku. Chay llajtapirí jebuseokuna tiyakusharqanku. 

5Paykunataj Davidta nerqanku: Qan mana kayman yaykumuyta atinkichu, nispa. 
Chaywanpis Davidqa sumaj perqawan muyuykuchisqa Sión llajtata jap'erqa. 
Kunantaj chay llajtaqa “Davidpa Llajtan” nisqa kashan. 

6Davidmin nisqa: Pichus ñawpajta jebuseokunawan maqanakoj rejtaqa 
soldadoykunata kamachej kananpaj churasaj, nispa. Jebuseokunawan ñawpajta 
maqanakoj yaykojqa Seruyáj churin Joab karqa. Chantá payqa soldadokunata 
kamachej kananpaj churasqa karqa. 

7Chaymanta Davidqa chay sumaj perqawan muyuykuchisqa llajtapi tiyakorqa. 
Chayraykutaj “Davidpa Llajtan”, nispa suticharqanku. 

8Chantá Davidqa Milomantapacha llajtaj perqankama llajtata jataricherqa. 
Joabtaj wakin llajtata allincharqa. 

9Davidqa aswan atiyniyojman tukusharqa Tukuy Atiyniyoj Tata Dios paywan 
kasqanrayku. 

Davidpa wapu soldadonkuna 

(2 S 23.8-39) 

10Davidpa sumaj wapu soldadonkuna kaykuna karqanku. David kamachishajtin, 
paykuna sumajta yanaparqanku, tukuy israelitakunawan khuskataj kuraj 
kamachejninkupaj Davidta churarqanku, Tata Diospa nisqanman jina. 

11Davidpata wapu soldadonkunaj sutinkoqa kay karqa: Jacmoníj churin 
Yasobeán. Payqa kinsantin aswan wapu soldadokunata kamachej karqa. Uj kuti 
payqa lanzanwan israelitakunaj awqankumanta 300 soldadokunata 
wañucherqa. 

12Paypa qhepantaj ajojita Dodoj churin Eleazar karqa. Payqa kinsa wapu 
soldadokunamanta ujnin kaj karqa. 

13Paytaj Davidwan Pasdamín llajtapi karqa, maypachachus filisteokuna 
maqanakunankupaj chaypi tantakorqanku, chaypacha. Chaynejpi cebada 
tarpusqa karqa. Maypachachus israelitakuna filisteokunamanta ayqesharqanku 
chaypacha, 

14payqa tarpusqa chawpipi sayaykuytawan, filisteokunawan maqanakuspa 
atipaykorqa. Ajinata Tata Diosqa filisteokunata atipaykunanpaj yanaparqa. 

15Uj kuti, kinsa chunka wapu soldadokunamanta kinsalla Adulán chhanka 
jusk'uman Davidta taripaj rerqanku. Filisteokunamanta soldadokunataj Refayin 
vallepi jarasqa kasharqanku. 

16David chhanka jusk'upi kashajtin, filisteokunamanta wakin soldadokuna 
Belenpi kasharqanku. 

17Chaypacha Davidqa yakumanta ch'akichikuspa, kay jinata nerqa: Ay, pillapis 
Belén llajta punkupi chay pujyumanta yakuta aparimpuwanman, nispa. 

18Chantá chay kinsantin wapu soldadokuna filisteokunaj jarankuman yaykuspa, 
Belenman yaykuna punkupi pujyumanta yakuta orqhoytawan, Davidman 
apamorqanku. Davidtajrí mana ujyarqachu, manachayqa Tata Diosman 
jaywaspa, pampaman jich'arqa. 

19Chantá nerqa: Kay yakuta ujyanayta Dios ama munachunchu. Ujyayman 
chayqa, kay runakunaj yawarninkutachari ujyaspa jinayman, imaraykuchus 
paykunaqa wañuyta mana manchachikuspa yakuta apamorqanku, nispa. 
Chayrayku Davidqa apamusqanku yakuta mana ujyarqachu. Chay jina t'ukunata 
chay kinsa wapu soldadokuna ruwarqanku. 

20Joabpa wawqen Abisayqa kinsa chunka wapu soldadokunaj kamachejninku 
karqa. Uj kuti lanzanwan maqanakuspa 300 soldadokunata wañucherqa. 
Chayrayku payqa chay kinsa aswan wapu soldadokuna jina manchay uyarisqa 
karqa. 

21Tukuyninkumanta aswan jatunpaj qhawasqa karqa, kamachejninkutaj karqa. 
Chaywanpis manapuni chay kinsa wapu soldadokuna jinachu karqa. 

22Cabselmanta Joyadáj churin Benaiaspis wapu soldado karqa, paytaj ashkha 
t'ukuna imakunata ruwarqa. Payqa Moabmanta Arielpa iskaynin churinkunata 
wañucherqa. Uj kuti rit'imushajtin, uj jusk'uman yaykorqa, chaypitaj uj leonta 
wañucherqa. 

23Jinallataj Egipto llajtayoj uj jatunkaray runata wañuchillarqataj. Chay runaqa 
sayayninman iskay metro khuskanniyoj jina karqa, paytaj lanzan jap'irisqa 
purej. Lanzanqa awana k'aspi jina rakhu karqa. Benaiastaj uj k'aspillawan 

maqanakoj sayaykuspa, lanzanta kacharparicherqa, chantá kikin 
lanzallanwantaj wañurparicherqa. 

24Ajinata Joyadáj churin Benaías ruwarqa, kinsa chunka wapu soldadokuna 
ukhupitaj manchay uyarisqa karqa. 

25Paykunamanta nisqaqa aswan uyarisqa karqa. Chaywanpis manapuni chay 
kinsa aswan wapu soldadokuna jinapunichu karqa. Davidqa payta qhawaj 
soldadokunata kamachinanpaj Benaiasta churarqa. 

26Davidpata chay waj wapu soldadonkuna kaykuna karqanku: Joabpa wawqen 
Asael, Belenmanta Dodoj churin Eljanán, Harodmanta 

27Samot, Paltimanta Heles, 

28Tecoamanta Iquespa churin Irá, Anatotmanta Abiezer, 

29Husamanta Sibecay, Ajojmanta Ilay, 

30Netofamanta Maray, Banaj churin Jéled ima. Paypis Netofallamantataj karqa. 

31Kallarqataj Gabaamanta Ribaypata churin Itay. Gabaa llajtaqa Benjamín jatun 
aylloj jap'iyninpi kashan. Jinallataj karqanku Piratonmanta Benaías, 

32Gaas mayumanta Juray, Arbamanta Abiel, 

33Barhummanta Azmavet, Salbonmanta Elijaba, 

34Gizonmanta Jasenpa churinkuna, Aratmanta Sagej churin Jonatán, 

35Sacarpata churin Ajían. Paypis Ararllamantataj karqa. Kallarqankutaj Urpa 
churin Elifal, 

36Mequeramanta Jéfer, Pelonmanta Ajías, 

37Carmelmanta Hezro, Ezbaypata churin Naray, 

38Natanpa wawqen Joel, Hagríj churin Mibejar, 

39Amón suyumanta Selec, chantá Berotmanta Najaray ima. Paypis wapu soldado 
kaspa, Seruyáj churin Joabpata armanta apaykachapojnin karqa. 

40Jinallataj karqanku Jatirmanta Ira, Jatirllamantataj Gareb. 

41Jeteokunamanta Urías, Ajlaypata churin Zabad, 

42Sizaj churin Adina ima. Payqa Rubén jatun ayllupi kamachej karqa, paywantaj 
kinsa chunka soldadokuna kallarqankutaj. 

43Jinallataj karqa Macáj churin Janán, Mitnimanta Josafat, 

44Astarotmanta Uzías, Aroermanta Jotanpa churinkuna Samá, Yeguiel ima. 

45Davidpata wapu soldadonkuna kallarqankutaj Simeríj churinkuna, Jediaelwan 
chantá Tizi llajtayoj wawqen Yojá ima, 

46Mahavimanta Eliel, Elnaampa churinkuna Yerebay, Josaviaswan ima, 
Moabmanta Itma, 

47chantá Sobamanta Eliel, Obed, Jasiel ima. 

1 Crónicas 12 

Davidta yanapajkuna 

1Cispa churin kamachej Saulmanta ayqekuspa, David Siclagpi kashajtin, uj 
mashkha wapu soldadokuna chayman rerqanku, Davidta yanapanankupaj 
ujchakoj. 

2Paykunaqa arcoyoj karqanku, sumaj warak'ajkuna ima. Puraj makinkuwan 
arcowan flechajtaj, warak'ajtaj kanku. Benjamín jatun ayllumanta Saulpa 
wawqenkuna karqanku: 

3Kamachejninku Ajiezer, Joás ima. Paykunaqa Gabaa llajtamanta Semagáj 
churinkuna karqanku. Kallarqankutaj Azmavetpata churinkuna Jezielwan, 
Peletwan, chantá Anatot llajtamanta Beracawan, Jehuwan ima. 

4Kallarqataj Gabaonmanta Ismaías. Payqa kinsa chunka wapu 
soldadokunamanta ujnin karqa, paykunaj kamachejninkutaj. Kallarqankutaj 
Gederamanta Jeremías, Jahaziel, Johanán, Jozabad, 

5Eluzai, Jerimot, Bealías, Semarías, Harufmanta Sefatías, 

6Elcana, Isías, Azareel, Joezer, Yasobeanpiwan ima. Paykuna Coréj ayllunmanta 
karqanku. 

7Kallarqankutaj Gedormanta Jeroanpata churinkuna Joelawan, Zebadiaswan 
ima. 

8Gad jatun ayllumanta wakinkunapis Davidman k'askallarqankutaj, ch'innejpi 
pakakushajtin. Paykunaqa maqanakunapaj sumaj wapu karqanku, sumaj 
wakichisqataj, escudoyoj, lanzayoj ima. León jina phiña karqanku, orqopitaj 
taruka jina phawarej kanku. 

9Kaykuna karqanku: Ñawpaj kajqa Ezer, iskay kajtaj Abdías, kinsa kajtaj Eliab, 

10tawa kajtaj Mismana, phishqa kajtaj Jeremías, 

11sojta kajtaj Atay, qanchis kajtaj Eliel, 

12pusaj kajtaj Johanán, jisq'on kajtaj Elzabad, 

13chunka kajtaj Jeremías, chunka ujniyoj kajtaj Macbanay. 

14Chaykuna Gad jatun ayllumanta soldadokunata kamachejkuna karqanku. 
Wakin pachaj soldadokunata kamacherqanku, wakintaj waranqa 
soldadokunata. 

15Paykuna wata qallariy killapi, Jordán mayu k'uchuy k'uchu junt'a kashajtin 
chimparqanku, chantá vallepi tukuy tiyakojkunata tukuynejman 
ayqecherqanku. 

16Chay jawa Benjamín jatun ayllumanta, jinataj Judá jatun ayllumanta 
wakinkuna Davidwan tantakoj rillarqankutaj, ch'innejpi pakakushajtin. 

17Davidtaj paykunata taripaj llojsispa, nerqa: Sichus allin sonqowan 
yanapanawaykichejpaj jamushankichej chayqa, noqawan ujchakunaykichejta 
tukuy sonqo munasaj. Sitajchus wasanchaspa, awqayman 
jaywaykunawaykichejpaj jamushankichej chayrí, ñawpa tatanchejkunaj 
Diosninku qankunata sinch'ita ñak'arichisonqachej, imaraykuchus noqaqa 
mana pitapis imata ruwanichu, nispa. 

18Chaypacha 300 wapu soldadokunaj kamachejninku Amasayman Diospa 
Espíritun jamuspa, payta jatunmanta parlacherqa: Yeséj churin David, qanpata 
kayku, qanwanpunitaj kashayku. Allin kawsay qanpaj kachun, qanta 
yanapasojkunapajpis, imaraykuchus Diosniyki yanapashasunki, nispa. Davidtaj 
paykunata jap'ispa, soldadokunata kamachinankupaj churarqa. 

19Manasés jatun ayllumanta wakinkunapis Davidman k'askaporqanku, 
maypachachus David filisteokunawan khuska Saulpa contranta 
maqanakunankupaj risharqa, chaypacha. Chaywanpis Davidqa filisteokunata 
mana yanaparqachu, imajtinchus filisteokunaj kamachejninkuna 
parlanakuytawan, kachapusqanku: Davidqa noqanchejta wañuchispa, 
wiraqochin Saulman tijrakaponqa, nispa. 

20David Siclagman ripushajtin, Manasés jatun ayllumanta kajkuna Davidman 
k'askaporqanku. Chaykunaqa Adnas, Jozabad, Jediaiel, Micael, Jozabad, Eliú, 
chantá Siletay ima karqanku. Paykuna Manasés jatun ayllumanta soldadokunata 
kamachejkuna karqanku. 

21Paykuna Davidta awqawan maqanakupi yanaparqanku. Tukuyninku 
maqanakunapaj manchay wapu karqanku, soldadonkunata kamachejmantaj 
tukorqanku. 

22Sapa p'unchay Davidta yanapanankupaj chayamushallarqankupuni, manchay 
ashkha kanankukama, Diospa soldadonkuna jina may ashkhapuni karqanku. 

Davidpa soldadonkuna 

23David Hebrón llajtapi kashajtin, maqanakupaj sumaj wakichisqa soldadokuna 
rerqanku, Tata Diospa nisqanman jina Saulpa cuentanmanta Davidta kuraj 
kamachej kananpaj churanankupaj. Chayman rejkuna karqanku: 

24Judá jatun ayllumanta 6.800 qharikuna karqanku, paykunataj escudoyoj, 
lanzayoj maqanakupaj sumaj wakichisqa karqanku. 

25Simeón jatun ayllumanta 7.100 sumaj wapu qharikuna karqanku, 
maqanakupaj sumaj wakichisqa. 

26Leví jatun ayllumantarí 4.600 karqanku. 

27Chantá 3.700 Aaronpa ayllunmanta karqanku. Joyadataj kamachejninku karqa, 

28Sadocwan ima. Payqa wayna karqa, maqanakunapaj wapu, paytaj ayllunmanta 
iskay chunka iskayniyoj kamachejkunawan jamorqa. 

29Benjamín jatun ayllumantataj, Saulpa kikin ayllunmanta 3.000 runakuna 
karqanku. Benjamín jatun ayllumantaqa yaqha tukuyninku Saulman sayasqa 
karqanku. 

30Efraín jatun ayllumanta 20.800 manchay wapu soldadokuna karqanku. 
Paykunaqa ayllunkupi manchay uyarisqa karqanku. 

31Manasés khuskan jatun ayllumanta 18.000 karqanku. Paykuna Davidta kuraj 
kamachejta jina churanankupaj kachamusqa karqanku. 

32Isacar jatun ayllumantataj 200 kamachejkuna karqanku, paykunaj 
makinkupitaj tukuynin ayllunkuna karqanku. Paykunaqa tiempota sumajta 
rejsiyta yacharqanku, chayrayku israelitakuna imatachus ruwanankuta 
yacharqanku. 

33Zabulón jatun ayllumanta 50.000 soldadokuna karqanku, maqanakoj 
yaykunankupajpacha sumaj wakichisqa. Paykunaqa tukuy imaymana armata 
jap'iyta yacharqanku, chantapis mana iskayrayaspa maqanakoj yaykunankupaj 
jina karqanku. 

34Neftalí jatun ayllumanta 1.000 kamachejkuna karqanku, paykunawantaj 
37.000 soldadokuna lanzayoj, escudoyoj ima maqanakupaj sumaj wakichisqa 
karqanku. 

35Dan jatun ayllumantaqa 28.600 soldadokuna karqanku. 

36Aser jatun ayllumantarí, 40.000 maqanakupaj sumaj wakichisqa soldadokuna 
karqanku. 

37Chay jawa Jordán mayu chimpamanta Rubén jatun ayllumanta, Gad jatun 
ayllumanta, jinataj Manasés khuskan jatun ayllumantawan 120.000 tukuy 
imaymana armawan wakichisqa karqanku. 

38Chay tukuy wapu soldadokunaqa Hebronman rerqanku, maqanakuman 
rinankupaj jina sumaj wakichisqa, Davidta Israel suyupi kuraj kamachej 
kananpaj churanankupaj. Jinallataj Israel suyumanta tukuy uj sonqolla 
karqanku, Davidta kuraj kamachejta jina churanankupaj. 

39Hebronpi Davidwan kinsa p'unchayta mikhuspa, ujyaspa qhepakorqanku, 
llajta masinku chay tukuyta wakichisqankurayku. 

40Chay jawaqa muyuyninkupi tiyakojkuna, jinataj Isacar jatun ayllumanta, 
Zabulonmanta, Neftalí jatun ayllumanta ima burrokunapi, camellokunapi, 
mulakunapi, bueykunapi ima tukuy imaymana mikhunata apamorqanku: 
Jak'uta, higomanta t'antata, k'isata, vinota, aceiteta, wakakunata, ovejakunata 
ima. Israel suyupi jatun kusiy kasqanrayku, ashkhata apamorqanku. 

1 Crónicas 13 

Davidqa Diospa arcanta Jerusalenman apananpaj wakichikun 

1Chay qhepata Davidqa soldado kamachejkunata, chantá tukuy kurajkunata ima 
tapurerqa. 

2Chantá tukuy israelitakunata nerqa: Sichus qankunaman allin 
rijch'asunkichejman chayqa, Tata Diosninchejtaj munanqa chayqa, Israel suyupi 
tiyakoj tukuy wawqenchejkunaman willachinachej. Willachinallachejtaj tukuy 
llajtankupi kashaj sacerdotekunaman, levitakunaman, jinataj michinankupi 
kashajkunaman, noqanchejwan tantakunankupaj. 

3Chantá Diosninchejpa arcanta kayman apamunachej, imaraykuchus Saulpa 
tiemponmantapachaña mana yuyarikunchejchu, nispa. 

4Chantá tukuy israelitakuna ajina kananta nerqanku, imajtinchus 
tukuyninkuman allin rijch'arqa. 

5Chantá Davidqa Quiriat Yearín llajtamanta Diospa arcanta Jerusalenman 
apamunankupaj tukuy israelitakunata tantaykorqa, Egipto suyuwan tinkuypi 
Sijormantapacha Jamat llajtakama. 

6Chaymanta Davidqa tukuy israelitakunawan khuska, Judá jatun aylloj 
jap'iyninpi kashan, Baalá nisqa Quiriat Yearín llajtaman rerqa, chaymanta 
Diospa arcanta apamunankupaj. Chay arcapi, querubín nisqa angelkunaj 
chawpinpi tiyakoj Tata Diosmanta mañakuna karqa. 

7Chantá Diospa arcanta mosoj carretaman churaykuspa, Abinadabpa 
wasinmanta apamorqanku. Uzawan, Ajiowantaj carretata pusasharqanku. 

8Davidwan, israelitakunawan ima Diospa ñawpaqenpi tukuy kallpankuwan 
takispa, tususpa ima anchatataj kusikusharqanku. Jinataj arpakunata, cuerdayoj 
tocanakunata, panderetakunata, chhullojkunata, trompetatawan ima tocarispa 
risharqanku. 

9Quidonpa eraman chayajtinkutajrí, bueykuna misk'aspa arcata 
thalarparerqanku. Arca ama urmaykunanpajtaj Uzá makinwan jap'iykorqa. 

10Tata Diostajrí Uzapaj sinch'ita phiñakorqa, arcata makinwan 
jap'iykusqanmanta. Chayrayku Tata Diosqa kikinpi Uzata wañurparicherqa. 

11Tata Dios Uzata wañurparichisqanmanta David mayta llakikorqa. Chayrayku 
chay cheqata Peres Uzá nispa suticharqa. Kunankama chaynejqa chay sutiwan 
rejsisqa kashan. 

12Chay p'unchaypacha Davidqa Diosta mayta manchachikorqa, chantá nerqa: 
Diospa arcanta imaynatataj wasiyman apaymanri? nispa. 

13Chayrayku Davidqa Diospa arcanta llajtanman mana aparqachu, manachayqa 
Obed Edompa wasinman apanankuta kamacherqa. Obed Edomqa Gat 
llajtamanta karqa. 

14Diospa arcanqa Obed Edompa wasinpi kinsa killata karqa. Tata Diostaj Obed 
Edompa ayllunta yanaparqa, jinallataj tukuy imapipis. 

1 Crónicas 14 

Jiranqa Davidman kachakunata kachan 

(2 S 5.11-12) 

1Tiro suyoj kuraj kamachejnin Jiranqa kachakunata Davidman kacharqa, jinataj 
wasi ruwajkunata, k'aspi llajllayta yachajkunatawan kachallarqataj. Paykunaqa 
cedro sach'amanta kurkutapis apallarqankutaj, Davidpa kamachinan wasita 
ruwapunankupaj. 

2Ajinamanta David yacharqa Tata Diosqa Israel ayllunta munakusqanrayku, 
payta kuraj kamachej kananpaj churasqanta, kamachiynintataj mayta 
oqharisqanta. 

Davidpa churinkuna Jerusalenpi paqarejkuna 

(2 S 5.13-16; 1 Cr 3.5-9) 

3Davidqa Jerusalenpi waj warmikunawan casarallarqataj. Jinataj churinkuna, 
ususinkunapis aswan karqankuraj. 

4Jerusalenpi paqarej wawankunaqa kaykuna karqanku: Samúa, Sobab, Natán, 
Salomón, 

5Ibejar, Elisúa, Elpelet, 

6Noga, Nefeg, Jafía, 

7Elisama, Beeliada, Elifelet ima. 

David filisteokunata atipan 

(2 S 5.17-25) 

8Chantá filisteokunaqa David tukuynin Israel suyuta kamachinanpaj churasqa 
kasqanta yachaytawan, jap'inankupaj Davidta mask'aj rerqanku. Davidtaj 
chayta yachaspa, paykunaj contrankupi maqanakoj rerqa. 

9Chantá filisteokunaqa jamuspa, Refayin valleman junt'aykorqanku. 

10Chayrayku Davidqa Tata Diosta tapurerqa: Filisteokunawan maqanakoj riyta 
atiymanchu? Paykunata atipayta yanapawankichu? nispa. Tata Diostaj 
kuticherqa: Arí, noqa paykunata atipanaykipaj yanapasqayki, nispa. 

11Davidqa Baal Perasinman rispa, maqanakuspa paykunata atipaykorqa, 
nerqataj: Imaynatachus mayu yaku chayamuspa tukuy imata picharparin, 
ajinata Tukuyta Kamachej Diosqa awqayta ñawpaqeymanta picharparin, nispa. 
Chayrayku chay cheqata Baal Perasín, nispa suticharqa. 

12Filisteokunarí ayqeshaspa lantinkukunata saqerpayarqanku, Davidtaj chay 
lantikunata ruphaykuchinankuta kamacherqa. 

13Chantá mana unayninmanchu filisteokunaqa ujtawan Refayin valleman 
maqanakoj jamullarqankutaj. 

14Davidtajrí watej Diosta tapullarqataj, Diostaj kuticherqa: Ama 
ñawpaqenkumantachu maqanakoj yaykuychej, manachayqa muyuykuychej. 
Bálsamo sach'akuna chayman chayaspa, qhepankumanta maqanakoj 
yaykuychej. 

15Maypachachus sach'akuna patanejta thaskisqayta uyarinki chaypacha, 
maqanakoj yaykuy. Chay niyta munanqa noqa ñawpaqeykita rishasqayta filisteo 
soldadokunata wañurachinaypaj, nispa. 

16Davidtaj Diospa nisqanman jina ruwarqa, chantá soldadonkunaqa 
filisteokunata Gabaón llajtamantapacha Guezerkama atipaykorqanku. 

17Chayrayku David wapu kasqanqa tukuynejpi uyarikorqa. Tata Diostaj tukuy 
suyu payta manchachikunankuta ruwarqa. 

1 Crónicas 15 

Davidqa Diospa arcanta Jerusalenman apamun 

(2 S 6.12-23) 

1Davidpa Llajtan nisqapi Davidqa wasikunata ruwachikorqa. Diospa arcanta 
churananpajpis uj cheqata wakichillarqataj, chaypitaj uj toldota sayacherqa. 

2Chantá kamacherqa: Leví jatun ayllumanta kajkunalla Tata Diospa arcanta 
apayta atinku. Tata Diosqa arcanta apanankupaj, chantá paypaj llank'aspa 
kanankupaj Leví jatun ayllullata ajllakun, nispa. 

3Chaymantataj Davidqa tukuy israelitakunata Jerusalenpi tantaykorqa, Tata 
Diospa arcan kananpaj maypichus wakicherqa, chayman apanankupaj. 

4Jinallataj payqa Aaronpa mirayninmanta kajkunata, chantá levitakunatapis 
tantaykullarqataj. 

5Coatpa mirayninmanta kajkuna 150 runakuna tantakorqanku, paykunata 
kamachejtaj Uriel karqa. 

6Merarij mirayninmantataj, 220 runakuna karqanku, paykunata kamachejtaj 
Asaías karqa. 

7Gersonpa mirayninmantarí 130 runakuna karqanku, paykunata kamachejtaj 
Joel karqa. 

8Elisafanpa mirayninmanta kajkunataj 200 karqanku, paykunata kamachejtaj 
Semaías karqa. 

9Hebronpa mirayninmanta 80 karqanku, paykunata kamachejtaj Eliel karqa. 

10Uzielpa mirayninmantataj 112 runakuna karqanku, paykunata kamachejtaj 
Aminadab karqa. 

11Chantá Davidqa sacerdotekunata Sadocta, Abiatarta ima wajyacherqa. 
Levitakunamantataj Urielta, Asaiasta, Joelta, Semaiasta, Elielta, chantá 
Aminadabta ima wajyachillarqataj. 

12Chantá paykunata nerqa: Qankunaqa Leví jatun ayllu ukhupi wasi 
ayllukunamanta kamachejkuna kankichej. Chayrayku qankuna, jinataj 
aylluykichejkuna ima Diospa ñawpaqenpi llimphuchakuychej, Israel suyoj Tata 
Diosninpa arcanta wakicherqani, chay cheqaman apamunaykichejpaj. 

13Ñawpaj kutipi qankuna arcata mana apamusqaykichejrayku Tata Diosqa 
noqanchejmanta ujninchejta wañurparicherqa. Tata Diosta mana tapurispalla, 
nisqanta mana junt'arqanchejchu, nispa. 

14Chantá sacerdotekuna, levitakuna ima llimphuchakorqanku, Israel suyoj Tata 
Diosninpa arcanta apamunankupaj. 

15Levitakunaqa Tata Dios Moisesnejta kamachisqanman jina, arcata 
lijrariykukuspa aparqanku. 

16Jinallataj Davidqa levitakunaj kamachejninkukunata kamachillarqataj, 
ayllunkumanta takejkunata, chantá salteriota, arpata, platillokunata tocayta 
yachajkunata ima churanankuta, kusikuywan tocaspa takinankupaj. 

17Chayrayku levitakunaqa Joelpa churin Hemanta churarqanku, jinallataj 
Hemanpa qaylla ayllun Berequiaspa churin Asaftapis churallarqankutaj. 
Churallarqankutaj Merarij mirayninmanta qaylla ayllun Cusaiaspa churin 
Etanta. 

18Chay jawa paykunaj qaylla ayllunkumanta kajkunata churallarqankutaj: 
Zacariasta, Jazielta, Semiramotta, Yejielta, Unita, Eliabta, Benaiasta, Maseiasta, 
Matatiasta, Elifeluta chantá Micniasta ima. Punku qhawanankupajtaj Obed 
Edomta, chantá Yejielta ima churarqanku. 

19Takejkuna Hemanta, Asafta, Etanta ima broncemanta platillokunata 
tocanankupaj churarqanku. 

20Zacarías, Aziel, Semiramot, Yejiel, Uní, Eliab, Maseías, chantá Benaías ima ñañu 
kunkapi takinapaj arpata tocaj kanku. 

21Jinataj Matatías, Elifelu, Micnías, Obed Edom, Yeguiel, chantá Azazías ima, 
takiyta qallarinankupaj, rakhu kunkapi takinapaj arpata tocaj kanku. 

22Quenaniasqa levitakunaj kamachejninku karqa, paytaj takichinanpaj churasqa 
karqa, imajtinchus takinamanta sumajta yacharqa. 

23Diospa arcanta qhawanankupaj Berequiasta, Elcanata ima churarqanku. 

24Sacerdotekunamantataj Sebanías, Josafat, Natanael, Amasay, Zacarías, 
Benaías, Eliezer ima Diospa arcanpa ñawpaqenpi trompetata tocarqanku. 

25Chantá David, israelitakunamanta kurajkuna, chantá soldadokunata 
kamachejkuna ima Obed Edompa wasinmanta Tata Diospa arcanta apamoj 
kusisqa rerqanku. 

26Tata Dios levitakunata arcata apamunapi yanapasqanrayku, qanchis 
torillokunata, qanchis corderokunatawan ñak'aspa Diosman jaywarqanku. 

27Davidtaj linomanta sumaj awasqa p'achawan chantá linomanta unkuwan 
p'achallisqa risharqa. Jinallatataj Diospa arcanta apaj levitakunapis, 
takejkunapis, takiyta yachachej Quenaniaspis ajina p'achallisqallataj karqanku. 

28Ajinata tukuy israelitakuna Tata Diospa trato ruwasqan arcata kusiymanta 
qhaparirispa aparqanku, pututukunata, trompetakunata, platillokunata, jinataj 
cuerdayoj tocanakunata, chantá arpakunata ima tocarispa. 

29Tata Diospa arcanta Jerusalenman chayachishajtinkutaj, Saulpa ususin Mical 
ventanaman qayllaykuspa, qhawamorqa. Paytaj Davidta kusiymanta 
phinkiririspa tusushajta rikuspa, sonqonpi pisipaj qhawarqa. 

1 Crónicas 16 

1Ajinata israelitakunaqa Diospa arcanta Davidpa ruwachisqan toldoman 
churarqanku. Chantá uywa ñak'asqata q'olachispa, jinallataj allinyakuna 
jaywanata Diosman jaywarqanku. 

2Uywa ñak'asqata q'olachispa, chantá allinyakuna jaywanata Diosman jaywayta 
tukuytawan, Davidqa tukuynin israelitakunata Tata Diospa sutinpi 
samincharqa. 

3Chantá tukuy israelitakunaman, sapa ujman qorqa uj t'antata, uj mat'a aychata, 
uva k'isamanta ruwasqa t'antatawan. 

4Davidqa sacerdotekunata yanapajkunamanta wakinta churarqa arcaj 
ñawpaqenpi israelitakunaj Tata Diosninta yupaychanankupaj, Tata Diosmanta 
mañanankupaj, pachis ninankupaj, chantá Tata Diosta jatunchaspa 
takinankupaj ima. 

5Chaykunata kamachejqa Asaf karqa, paypa qhepanpitaj Zacarías karqa, 
chaymanta Yeguiel, Semiramot, Yejiel, Matatías, Eliab, Benaías, Obed Edom, 
Yeguiel ima karqanku. Paykunaqa sapa uj tocanantinkama karqanku, cuerdayoj 
tocanayoj, chantá arpayoj ima. Asaftaj platillota tocarqa. 

6Sacerdote Benaiaswan, Jahazielwan ima Diospa trato ruwasqan arcanpa 
ñawpaqenpi sapa p'unchay trompetata tocaspallapuni karqanku. 

Diosman pachis nispa takinapaj Davidpa wakichisqan takiy 

(Sal 105.1-15; 96.1-13; 106.47-48) 

7Chay kikin p'unchayllataj Davidqa Asafta, chantá wawqenkunata ima 
kamacherqa Tata Diosta yupaychaspa kay takiyta takinankuta: 

8Tata Diosta pachis niychej. Sutinta yupaychej. Tukuy runaman ruwasqanta 
willaychej. 

9Paypa sutinpi takiykunata takiychej. T'ukunata ruwasqanmanta parlaychej. 

10Sutin may llimphu kasqanmanta jatunchakuychej. Tata Diosta mask'ajkunaqa 
sonqonkupi kusikuchunku. 

11Tata Diosman qayllaykuychej, tukuy tiempo Tata Diospa uyanta mask'aychej. 

12Jatuchaj t'ukuna ruwasqanmanta yuyarikuychej, kamachisqankunata 
qowasqanchejmantapis. 

13Kamachin Israelpa mirayninmanta kajkuna, ajllakusqan Jacobpa wawankuna, 
uyariwaychej. 

14Paymin Tata Diosninchejqa. Tukuy kay pachata paymin kamachin. 

15Payqa wiñaypaj trato ruwasqanmanta yuyarikullanpuni, waranqa waranqa 
runakunata nisqanmanta. 

16Abrahamwan trato ruwasqanta mana qonqanqachu, Isaacman tilusqantapis 
nillataj qonqaponqachu. 

17Jacobman kamachisqankunata qorqa, Israelwantaj wiñaypaj tratota ruwarqa. 



875 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

18Chantá nerqa: Canaán jallp'ata qanman qosqayki, chayaqeyki kananpaj, nispa. 

19Chaypacha paykuna pisilla karqanku, waj llajtayoj jina kay pachapi. 

20Suyumanta suyu purerqanku, llajtamanta llajtataj rerqanku. 

21Diostajrí mana munarqachu pipis paykunata ñak'arichinanta. Paykunarayku 
kuraj kamachejkunatapis k'amispa, nerqa: 

22Ajllakusqay runakunata ama ñak'arichinkichejchu, noqamanta 
sut'inchajkunatapis ama imanankichejchu, nispa. 

23Kay pachapi tukuy runakuna Tata Diosman takiychej. Qhespichiwasqanchejta 
sapa p'unchay willaychej. 

24T'ukuna ruwasqanmanta tukuy suyuman willaychej, t'ukunata ruwasqantataj 
tukuyman willaychej. 

25Tata Diosqa may jatunmin, mayta yupaychanapaj jinapuni. Payqa tukuy 
dioskunamanta aswan manchachikunapaj jina. 

26Runakunaj diosninkoqa lantikunalla kanku. Tata Diostajrí janaj pachakunata 
ruwarqa. 

27Ñawpaqenpi jatun kaynin k'ancharishan. Tiyakunanpi atiywan, kusikuywan 
junt'a kashan. 

28Tukuy suyumanta ayllukuna, Tata Diosta yupaychaychej atiyniyoj 
kasqanmanta, jatun kayninmantataj jatunchaychej. 

29Tata Diosman may yupaychana sutinmanta jatunchaychej. Paypa 
ñawpaqenman jaywanaykichejwan jamuychej. K'achitu lliphipirishaj wasinpi 
Tata Diosta yupaychaychej. 

30Tukuy kay pachapi kawsajkuna ñawpaqenpi kharkatitichunku. Paymin kay 
pachata mana kuyurinanpaj jina sumajta sayacherqa. 

31Janaj pachakunapis, kay pachapis kusikuchunku. Tukuy suyuman 
willachunku: Tata Diosqa kuraj kamachej, nispa. 

32Mama qocha qhaparichun, jinallataj chaypi tukuy kajkunapis. Jallp'apis, tukuy 
chaypi kajkunawan ima kusikuchunku. 

33Montepi sach'akunapis Tata Diospa ñawpaqenpi kusiymanta takichunku. 
Payqa kay pachata kamachej jamushan. 

34Tata Diosta pachis niychej, imaraykuchus payqa may k'achamin, 
khuyakuyninpis wiñaypaj. 

35Chantá niychej: Qhespichiwayku Diosniyku, qanmin qhespichiwajniyku kanki. 
Suyukunamanta tantaykuwayku, makinkumantataj kacharichiwayku llimphu 
sutiykita jatunchanaykupaj, kusisqa yupaychanaykupaj ima. 

36Israelitakunaj Tata Diosnin wiñay wiñaynintinpaj yupaychasqa kachun, nispa. 
Chantá takiyta tukojtinku, tukuy kuticherqanku: Ajina kachun, nispa. Chantá 
Tata Diosta yupaycharqanku. 

37Ajinata Davidqa Tata Diospa trato ruwasqan arcaj ñawpaqenpi Asafta, 
wawqenkunatawan churarqa, chaypi sapa p'unchay imachus ruwana 
kasqanman jina ruwanankupaj. 

38Churallarqataj Obed Edomta, chantá sojta chunka pusajniyoj 
wawqenkunatawan paykunata yanapanankupaj. Punkuta qhawanankupajtaj 
Jedutunpa churin Obed Edomta chantá Josata ima churarqa. 

39Sacerdote Sadoctawan, jinataj sacerdote masinkunatawan ima Gabaonpi Tata 
Diosta yupaychana cheqapi kanankupaj saqerqa. 

40Paykunaqa Tata Diospa kamachisqanman jina, sapa p'unchay tutamanta, 
tardenpis uywa ñak'asqata q'olachispa Tata Diosman jaywaj kanku. 

41Churallarqataj paykunatawan khuskata Hemanta, Jedutunta, chantá 
pikunachus sutinkumanta ajllasqa karqanku, chaykunatawan. Paykunaqa Tata 
Diosta yupaychananku karqa: Munakuynenqa wiñaypajmin, nispa. 

42Paykunataj trompetata, chantá platillota ima jinataj waj imakunatawan tocaj 
kanku, chaykunata tocaspataj, Diosman takej kanku. Jedutunpa churinkunatajrí, 
punkuta qhawanankupaj churasqa karqanku. 

43Chaymantataj tukuy israelitakuna wasinkuman kutiporqanku. Davidpis 
ayllunta saminchananpaj wasinman kutipullarqataj. 

1 Crónicas 17 

Tata Diosqa Davidwan tratota ruwan 

(2 S 7.1-29) 

1David kamachinan wasipiña tiyakushaspa, Diosmanta sut'inchaj Natanta 
nerqa: Noqaqa cedromanta ruwasqa wasipi tiyakushani, Tata Diospa arcanrí 
toldo urallapi kashan, nispa. 

2Natantaj kuticherqa: Imachus sonqoykipi kashan, chayta ruwallay. Diosqa 
qanwan kashan, nispa. 

3Chay ch'isipachatajrí Diosqa sut'inchaj Natanta nerqa: 

4Rispa, kamachiy Davidwan parlamuy, willamuytaj noqa Tata Dios nisqayta: 
Noqa tiyakunaypaj wasitaqa mana qanchu ruwapuwanki. 

5Israelitakunata Egiptomanta orqhomusqaymantapacha kunankama mana 
jayk'ajpis templopichu tiyakorqani, manachayqa uj toldollapi kaynejman, 
jaqaynejman purispa, uj cheqamanta uj cheqaman rispa karqani. 

6Tukuy tiempopi paykunawan purisqaypi, aylluyta kamachinankupaj 
churarqani, chaykunata ni mayqenta nerqanichu: Imaraykutaj cedromanta uj 
wasita mana ruwapuwankichejchuri? nispa. 

7Chayrayku kamachiy Davidta niy, noqa Tukuy Atiyniyoj Tata Dios nisqayta: 
Noqa ovejaj qhepanmanta orqhomususpa, Israel aylluyta kamachinaykipaj 
churarqayki. 

8Mayman rejtiykipis, noqa qanwan rerqani, ñawpaqeykimantataj tukuy 
awqaykikunata chinkacherqani. Jinallataj noqaqa manchay uyarisqa runaman 
tukuchisqayki, imaynachus kay pachapi sumaj runakuna manchay uyarisqa 
kanku, ajinata. 

9Chay jawaqa aylluy Israelpaj uj cheqata wakichiporqani, chaypi 
tiyakunankupajtaj paykunata churarqani, ama pipis paykunawan 
jap'inakunankupaj. Manataj sajra sonqo runakunapis paykunata ñawpajta jina 
llakichenqankuchu, 

10Israel aylluypi juezkunata churashajtiy imaynatachus llakicherqanku jinataqa. 
Noqa tukuy awqaykikunata k'umuykuchisaj. Willachiykitaj qanpa 
churiykikunamanta kamachejkunata jatarichinayta. 

11Qan wañupuspa, ñawpa tataykikunawan tinkukapoj ripojtiyki, noqa 
churiykikunamanta ujninta kuraj kamachej kananpaj churasaj, paypa 
kamachiynintataj sinch'ita sayachisaj. 

12Paymin noqata yupaychana wasita ruwapuwanqa, noqataj kamachiyninta 
wiñaypaj sayachisaj. 

13Noqaqa paypaj uj tata jina kasaj, paytaj waway jina kanqa. Manataj 
khuyakuyniyta paymanta karunchasajchu, imaynatachus qanmanta ñawpaj kaj 
kuraj kamachejmanta karuncharqani ajinataqa. 

14Manachayqa wiñaypaj suyuypi, chantá kamachiyniypipis payta sayachisaj. 
Kamachiynenqa wiñaypaj sayachisqa kanqa, nispa. 

15Chantá Natanqa mosqoypi jina imatachus rikusqanta, jinataj imatachus 
uyarisqanta, tukuyninta Davidman willarqa. 

16Chaymantataj kuraj kamachej Davidqa Tata Diospa toldonman yaykuspa, 
nerqa: Tata Diosníy, pitaj noqa kasqani, aylluypis imataj kasqa kaykama 
yanapanawaykupajri? 

17Diosníy, chaypis mana chayllachu: Qanqa noqaj churiykunawan qhepanejman 
imachus kanqa, chaymantapis parlallawankipuni. May sumaj runapis kayman 
jinata qhawariwanki. 

18Imatawantaj astawan niykiman, Tata Dios, kay kamachiyki Davidta qan allin 
runapaj noqata qhawawasqaykimantari? Qanqa kay kamachiykita sumajta 
rejsiwanki. 

19Tata Dios, noqata munakuwasqaykirayku chantá munasqaykiman jina, 
t'ukuna imakunata ruwarqanki, may sumaj imakuna ruwasqaykita 
rejsichinaykipaj. 

20Tata Dios, uyarisqaykuman jinaqa, mana pipis qan jina kanchu, manataj 
qanmanta jawaqa waj dios kanchu. 

21Israel aylluyki jinaqa kay pachapi mana ujpis kanchu. Diosníy, aylluyki 
kananpaj preciota pagaspa qanmin Egiptomanta paykunata kacharicherqanki. 
Jatuchaj t'ukuna imakunata paykunapaj ruwarqanki, ñawpaqenkumantataj waj 
llajtayojkunata wijch'orqanki. Ajinata ruwasqaykirayku manchay uyarisqaman 
tukorqanki. 

22Qanqa Israel aylluta wiñaypaj qanpata kananpaj ajllarqanki, qanmin 
Diosninku kanki. 

23Ajina ari, Tata Diosníy, noqaman, aylluymanpis imatachus nisqaykeqa 
wiñaypaj kachun. Nisqaykiman jina ruway ari. 

24Imatachus niwasqaykeqa junt'akuchunpuni, sutiykitaj jatunchasqapuni 
kachun, tukuy ninankupaj: Tukuy Atiyniyoj Tata Diosqa israelitakunaj Diosnin 
kasqa, nispa. Jinallataj noqaj mirayniy qanpa ñawpaqeypi wiñaypaj sayachisqa 
kachun. 

25Qan, Diosníy, sut'inchawanki noqaj mirayniyta sayachinaykita. Chayrayku 
noqa, kamachiyki kashaspapis, mañarikusqayki. 

26Tata Dios, qanmin Dios kanki, kamachiykipaj sumaj imakunata 
ruwapunawaykita niwanki. 

27Kunantaj mirayniyta saminchanaykita ninki, paykunamanta wiñaypaj 
qhawanaykipaj. Qanmin mirayniyta samincharqanki, wiñaypajtaj 
saminchasqallapuni kanqa, nispa. 

1 Crónicas 18 

David awqankunata maqanakuspa atipan 

(2 S 8.1-14) 

1Chaymanta qhepata Davidqa filisteokunata atipaykuspa, chakin uraman 
paykunata churarqa. Chantá Gat llajtata, jinataj muyuyninpi kaj juch'uy 
llajtakunatapis paykunamanta qhechorqa. 

2Moabitakunatapis atipaykullarqataj, jinamanta paykunaqa Davidpa makinpi 
karqanku. Impuestotapis payman pagarqanku. 

3Soba suyuta kuraj kamachej Hadad Ezer, Éufrates mayunejpi Jamat cheqanejta 
jap'ej rishajtin, David paytapis atipaykullarqataj. 

4Davidqa paykunamanta 1.000 carretakunata qhechorqa, caballopi purej 
soldadokunatarí qanchis waranqata jap'iykorqa. Chantá 20.000 
soldadokunatawan jap'illarqataj. Chay jawataj caballokunamanta chakinkoj 
ankunta p'itirarqa. Pachaj carretata jina qhatatinankupaj caballokunallata mana 
wañucherqachu. 

5Siria suyupi, Damasco llajtayojkuna Sobata kuraj kamachej Hadad Ezerta 
yanapaj jamojtinku, David paykunatapis atipaykuspa, 22.000 soldadokunata 
wañucherqa. 

6Chantá Davidqa Damasco llajtapi qhawaj israelita soldadokunata churarqa. 
Siria llajtayojkunataj Davidpa kamachiyninman churasqa kaspa, impuestotapis 
pagarqanku. Tata Diostaj Davidta mayllamanpis maqanakoj risqanpi 
atipananpaj yanaparqa. 

7Jinataj Davidqa, Hadad Ezerpa soldadonkunata kamachejkuna qorimanta 
escudokunata apaj kanku, chay escudokunata qhechuspa, Jerusalenman aparqa. 

8Chantá Tibejatmanta, Cunmantawan ashkha bronceta apallarqataj. Chay 
llajtakunaqa Hadad Ezerpata karqanku. Aswan qhepaman Salomonqa Davidpa 
apasqan broncemanta ruwacherqa yaku churana jatun ch'illamita, 
sayantakunata, Templopi ruwanapaj kaj imakunatawan. 

9Jamat suyuta kuraj kamachej Toyqa uyarerqa Davidqa Sobaj kuraj kamachejnin 
Hadad Ezerta atipaykusqanta. 

10Chantá churin Hadoranta kacharqa, qorimanta, qolqe metalmanta, jinataj 
broncemanta ruwasqa k'acha imakuna aparisqata. Paytaj kuraj kamachej 
Davidta napaykucherqa: Hadad Ezerta atipaspaqa allinta ruwanki, nichispa, 
imaraykuchus Toypis Hadad Ezerwan maqanakupi kashallasqataj. 

11Kuraj kamachej Davidtaj Hadoranpata apasqan qorimanta, chantá qolqe 
metalmanta kajtawan Tata Diosman qorqa. Jinallataj Edommanta, Moabmanta, 
amonitakunamanta, filisteokunamanta, amalecitakunamanta apamusqan 
qorita, qolqe metalta ima Diosman qollarqataj. 

12Chay jawa Seruyáj churin Abisayqa Kachi valle nisqapi 18.000 edomitakunata 
wañucherqa. 

13Chantá David Edom suyupi qhawanankupaj israelita soldadokunata churarqa. 
Ajinata edomitakunaqa Davidpa kamachiyninpi karqanku, imaraykuchus Tata 
Dios Davidta mayllamanpis maqanakoj risqanpi atipananpaj yanaparqa. 

Davidta yanapajkuna 

(2 S 8.15-18; 20.23-26) 

14David Israel suyuta kamachishaspa, justiciata maychus kajta ruwarqa, tukuy 
israelitakunapaj allin kajta ruwaspa. 

15Soldadonkunata kamachejqa Seruyáj churin Joab karqa. Chantá Ajiludpata 
churin Josafatqa kamachejpata qhelqerin karqa. 

16Ajitobpata churin Sadocwan, Abiatarpata churin Abimelecwan ima 
sacerdotekuna karqanku. Savsataj kamachejpa qhelqerin karqa. 

17Joyadáj churin Benaiastaj Creta llajtamanta, chantá Pélet llajtamanta 
soldadokunata kamachej karqa. Davidpa churinkunataj yanapajkunamanta 
aswan kuraj karqanku. 

1 Crónicas 19 

David siriokunata, amonitakunatawan ima atipan 

(2 S 10.1-19) 

1Mana chhika unayninmanchu amonitakunaj kuraj kamachejninku Najás 
wañuporqa. Cuentanmantataj churinñataj kamacherqa. 

2Chantá David nerqa: Najaspa churin Janunwan allin sonqoyoj kasaj, 
imaraykuchus tatanqa noqata allin sonqowan qhawawarqa, nispa. Chantá 
usqhayllata David kamachinkunata Janunman kacharqa, tatan 
wañupusqanmanta sonqochanankupaj. Chaywanpis Davidpa kamachinkuna 
amonitakunaj jap'iyninkuman chayajtinku, 

3amonitakunaj kurajninkukuna Janunta nerqanku: Yuyankichu Davidqa 
runankunata kachamusqanta tataykej wañupusqanmanta sonqochanasunpaj? 
Astawanqa llajtanchejta qhawanankupaj kachamun, qhepanejman llajtanchejta 
jap'inankupaj, nispa. 

4Chantá Janunqa Davidpa kachamusqan runakunata jap'inankuta kamacherqa, 
chantá sunkhankuta raphanankuta, p'achankutataj chakankumanta uraman 
k'uturpanankuta. Jinaytawantaj, paykunata kachariporqa. 

5Paykunata imatachus ruwasqankuta Davidman willajtinku, payqa willajkunata 
kacharqa paykunata taripamunankupaj, imaraykuchus manchay p'enqasqa 
kasharqanku. Kuraj kamachej paykunata nicherqa: Sunkhaykichej 
wiñanankama Jericó llajtallapi qhepakuychej, chaymantaraj kutimpunkichej, 
nispa. 

6Amonitakunaqa David paykunapaj manchay phiñasqa kashasqanta 
yachakorqanku. Chayrayku Janunwan, amonitakunawan ima 660 quintal qolqe 
metalta tantarqanku, chaywantaj Mesopotamiamanta, Siriamanta, Macamanta, 
Sobamanta ima carretakunata, caballopi purej soldadokunatawan 
mink'amorqanku. 

7Chay qolqewan 32.000 carretakunata mink'arqanku. Jinallataj Macamanta 
kuraj kamachejta soldadonkunatawan mink'allarqankutaj. Chaykunataj 
chayamuspa, Medebaj chimpanpi jarakorqanku. Amonitakunapis 
llajtakunamanta llojsimuspa, maqanakunankupaj tantakorqanku. 

8Kuraj kamachej David chayta yachaspa, Joabta tukuy soldadontawan ima 
kacharqa. 

9Amonitakunataj llojsimuspa, llajtaman yaykunapi maqanakunankupaj 
wakichikorqanku. Yanapaj jamoj kuraj kamachejkunataj pampanejpi 
qhepakorqanku. 

10Chantá Joab ñawpaqenkumanta, jinataj qhepankumanta maqanakoj 
yaykuykamunankuta reparaspa, israelitakunamanta aswan wapu kaj 
soldadokunata ajllaspa, siriokunawan maqanakoj yaykunanpaj wakichikorqa. 

11Wakin soldadokunatataj wawqen Abisay kamachinanpaj saqerqa, chantá 
amonitakunawan maqanakunankupaj wakicherqa. 

12Joabtaj Abisayta nerqa: Sichus siriokuna atipanayawankuman chayqa, qan 
yanapawanki. Amonitakuna qanta atipanayasunkuman chayrí, noqa 
yanapasqayki. 

13Kallpachakuy ari, tukuy kallpawantaj suyunchejrayku maqanakunachej, 
Diosninchejpa llajtankunaraykutaj. Tata Diostaj munasqanta ruwachun, nispa. 

14Chantá Joabqa soldadonkunawan ima siriokunawan maqanakoj 
qayllaykorqanku. Siriokunatajrí ñawpaqenkumanta ayqerqanku. 

15Amonitakunataj siriokuna ayqesqankuta rikuspa, paykunapis Joabpa wawqen 
Abisaypa ñawpaqenmanta ayqellarqankutaj chantá llajta ukhuman pakakoj 
yaykorqanku. Chaymanta Joabqa Jerusalenman kutiporqa. 

16Siriokunaqa israelitakunawan atipaykuchikusqankuta rikuspa, 
yanapanankupaj Éufrates mayoj chimpapi kaj siriokunata wajyacherqanku. 
Paykunata kuraj kamachejqa Hadad Ezerpata soldadonkunata kamachej Sofac 
karqa. 

17Chayta Davidman willajtinkukama, payqa tukuy israelita soldadokunata 
tantaykuspa, Jordán mayuta chimparqa, chantá paykunaj contrankupi 
maqanakunanpaj wakichikorqa. Davidqa soldadonkunata siriokunawan 
maqanakunankupaj jina churarqa, siriokunataj paykunawan maqanakorqanku. 

18Chantá siriokunaqa israelitakunamanta ayqerqanku. Chaypacha Davidqa 
carretapi maqanakojkunamanta 7.000 soldadokunata wañucherqa. 
Soldadokunamantataj 40.000 soldadokunata wañucherqa. Jinallataj siriokunaj 
soldadonkuta kamachej Sofactapis wañuchillarqataj. 

19Chantá Hadad Ezerta yanapajkuna israelitakunawan atipaykuchikusqankuta 
rikuspa, Davidwan allinpi kawsakunankupaj tratota ruwarqanku, chantá paypa 
kamachinpi karqanku. Chaymantapacha siriokunaqa manaña ujtawan 
amonitakunata yanapayta munarqankuñachu. 

1 Crónicas 20 

Davidqa Rabá llajtata jap'in 

(2 S 12.26-31) 

1Wata qallariyta, chajra oqharina tukukuyta, kuraj kamachejkuna 
maqanakuman llojsej kanku chaypachata, Joab soldadonkunawan llojsispa, 
amonitakunaj jap'iyninkuta q'ara pampata ruwarqa. Chantá rispa, Rabá llajtata 
jap'inanpaj muyuykorqa. Jap'ispataj, raqayllataña saqerparerqa. Davidtajrí 
Jerusalenllapi qhepakusqa. 

2Chantá David jamuspa, Rabá suyuta kuraj kamachejpa umanmanta pillunta 
qhechorqa. Chayqa k'achituta lliphipirishaj rumiwan k'achanchasqa karqa, 
pesarqataj kinsa chunka kinsayoj kilo. Chay pillutataj Davidpa umanman 
churaykorqanku. Chay jawa Davidqa Rabá llajtamanta ashkha valorniyoj 
imakunata orqhollarqataj. 

3Llajtayojkunatarí sierrawan, fierromanta trillanawan, jachawan ima imachus 
ruwanata ruwacherqa. Davidqa Amón suyupi tukuy llajtawan kikillantataj 
ruwarqa. Chaymantataj tukuy soldadonkunawan khuska Jerusalenman 
kutiporqa. 

Jatunkaray runakunaj contranpi maqanaku 

(2 S 21.18-20) 

4Chaymanta qhepaman israelitakunaqa filisteokunawan Guezerpi 
maqanakorqanku. Chaypacha Husá llajtayoj Sibecayqa jatunkaray runakunaj 
mirayninmanta Sipay sutiyojta wañurparicherqa. Ajinata israelitakunaqa 
filisteokunata makinkupi jap'erqanku. 

5Chaymanta mana unaymanchu watej filisteokunawan maqanakullarqankutaj. 
Chay kutipi, Yairpa churin Eljanán, Lamí sutiyoj jatunkaray runata 
wañurparicherqa. Payqa Gatmanta Goliatpa wawqen karqa. Chay runaj 
lanzanpa puntanqa awana k'aspi jina, may jatunpuni karqa. 

6Chaymanta qhepanejman israelitakuna Gat llajtapi ujtawan 
maqanakullarqankutaj. Chaypipis uj jatunkaray runa kallarqataj. Paypa 

ruk'ananqa iskay chunka tawayoj karqa, sapa makinpi sojtakama, sapa 
chakinpipis sojtakama. Paypis jatunkaray runakunaj miraynillankumantataj 
karqa. 

7Chay runa israelitakunaj contrankupi sayaykojtin, Davidpa wawqen Simeaj 
churin Jonatán payta wañurparicherqa. 

8Chay filisteokunaqa Gat llajtayoj jatunkaray runa Refaj churinkuna karqanku. 
Paykunatarí Davidwan, chantá soldadonkunata kamachejkunawan ima 
wañucherqanku. 

1 Crónicas 21 

David israelitakunata yupachin 

(2 S 24.1-17) 

1Ch'ataykoj angelqa israelitakunaj contrankupi oqharikuspa, Davidta 
enqhaykorqa, israelitakunata yupachinanpaj. 

2Chantá Davidqa Joabta jinataj israelitakunata kamachejkunatawan ima 
kamacherqa: Rispa, Bersebamantapacha Dankama tukuy israelitakunata 
yupamuychej. Chantá willawaychej mashkhachus kasqankuta, nispa. 

3Joabtajrí kuticherqa: Tata Dios, ayllun kunan mashkhachus kashanku, 
chaymanta pachaj jinatawanraj paykunata mirachichun. Kuraj kamachejníy, 
manachu tukuyninku qanpa kamachiyki kanku? Imaraykutaj runata yupachiyta 
munankiri? Yupachiwaj chayqa, Israel aylluta juchallichiwaj, nispa. 

4Chaywanpis kuraj kamachejpa nisqanqa Joabpa nisqanmanta aswan atiyniyoj 
karqa. Chayrayku Joab rispa, tukuy runata yupaspa, Israel suyuta muyumorqa. 
Chantá Jerusalenman kutimorqa. 

5Jinaspataj Joabqa israelitakuna yupachikusqankuman jina mashkhachus 
kasqankuta Davidman willarqa. Tukuynin israelitakuna maqanakoj 
llojsinankupaj jina 1.100.000 karqanku. Judá ayllupitaj 470.000 karqanku. 

6Chaywanpis Joabqa Leví jatun ayllumanta kajkunata, Benjaminmanta 
kajkunatapis mana yuparqachu, Davidpa kamachisqan mana allinchu 
rijch'asqanrayku. 

7Jinallataj Diosmanqa David imatachus ruwasqanqa mana allinchu rijch'arqa. 
Chayrayku Diosqa israelitakunata llakiykunawan ñak'aricherqa. 

8Chantá Davidqa juchallisqanta Diosman rimarerqa: Kayta ruwaspa jatunta 
juchallini. Mañakuyki ari juchallisqayta pampachanaykita, imajtinchus wampu 
jina ruwarqani, nispa. 

9Chantá Tata Diosqa Davidpa yuyaychajnin, sut'inchaj Gadta nerqa: 

10Davidta nimuy: Tata Dios ajinata nisunki: Kinsa jasut'ikunamanta ujninta 
ajllakuy, imatachus ajllakusqaykiman jina, noqa qanta ñak'arichisunaypaj, 
nispa. 

11Gadtaj Davidwan parlaj rispa, nerqa: Tata Dios ajinata nisunki: 

12Kaykunamanta ajllakuy: Kinsa watata yarqhay kananta, chayrí kinsa killata 
maqanakupi awqaykikunawan atipachikuyta, chayrí kinsa p'unchayta Tata 
Diospa angelnin tukuy Israel suyupi runata millay onqoywan wañuchinanta. 
Kunanpacha mayqentachus ajllasqaykita ninawayki tiyan, kachamuwajman 
nimunaypaj, nispa. 

13Chantá David Gadta nerqa: Imatachus ninayta mana yachanichu. Mana runaj 
ñak'arichisqan kayta munanichu, munani Diospa makinpi ñak'arichisqa kayta, 
imaraykuchus Tata Diosqa may khuyakuyniyojmin, nispa. 

14Ajinata Tata Diosqa uj millay onqoywan israelitakunata ñak'aricherqa. 
Chayrayku 70.000 israelitakuna wañorqanku. 

15Chantá Diosqa Jerusalén llajtata tukuchinanpaj uj angelta kacharqa. Ángel 
Jerusalenpi tiyakojkunata tukuchishasqanta rikuspataj, Tata Dios mayta 
llakikorqa. Chayrayku wañuchej angelta kamacherqa: Chayllaña kachun, amaña 
wañuchiychu, nispa. Chaypacha Tata Diospa angelnenqa jebuseo Ornanpa 
eranpi kasharqa. 

16David qhawaspa, Tata Diospa angelninta rikorqa janajwan kay pachawan 
tinkuypi sayashajta, espadanta jap'ispa Jerusalén llajtanejta qhawarisqa. Chantá 
Davidwan tukuy kurajkunawan ima qhashqa p'achata churakuspa, pampakama 
k'umuykorqanku. 

17Davidtaj Diosta nerqa: Noqa aylluta yupacherqani. Noqamin juchayojqa kani, 
mana allin kajtataj ruwajqa. Kay mana juchayojkunarí, imatataj ruwasqankuri? 
Tata Diosníy, mañarikuyki ari, noqata aylluytawan ima jasut'inawaykita. 
Aylluykitarí ama onqoywan chinkarparichiychu, nispa. 

David uj altarta ruwan 

(2 S 24.18-25) 

18Chantá Tata Diospa angelnenqa Gadta kamacherqa Davidta ninanta: Jebuseo 
Ornanpa eranpi Tata Diospaj uj altarta ruwapuy, nispa. 

19Chaypacha Davidqa Tata Diospa sutinpi Gad imatachus kamachisqanta ruwaj 
rerqa. 

20Ornantaj trigota trillashaspa, wasaman tijrakamuspa angelta rikorqa. Paywan 
kashaj tawa churinkunataj angelta rikuspa, pakakamorqanku. 

21Chantá Davidqa Ornanwan parlaj rerqa. Paytaj Davidta rikuspa, erapi trigo 
trillasqanmanta llojsispa taripaj rerqa chantá ñawpaqenpi pampakama 
k'umuykorqa. 

22Chantá Davidqa Ornanta nerqa: Eraykita vendepuway, chaypi Tata Diospaj uj 
altarta ruwapunaypaj. Mashkhachus valesqanpi qopuway, runata wañuchej 
onqoy thañinanpaj, nispa. 

23Ornantajrí kuticherqa: Kuraj kamachejníy, erataqa qollasqayki, 
munasqaykiman jina ruwanaykipaj. Qollasqaykitaj torokunata ñak'aspa 
q'olachinaykipaj, llant'apajtaj jorkakunata, trigotapis Diosman jaywanaykipaj. 
Kuraj kamachejníy, chay tukuyta qollasqayki, nispa. 

24Chantá David Ornanta nerqa: Ni imarayku. Mashkhachus valesqanta 
pagapusunay tiyan. Mana atiymanchu qanpata kajta jap'ispa Tata Diosman 
qoyta, nitaj qhasilla jap'isqayta jaywaymanchu, nispa. 

25Ajinata Davidqa Ornanpa eranmanta 600 qori qolqeta qoporqa. 

26Chaypitaj David Tata Diospaj uj altarta ruwarqa. Chantá uywata ñak'aspa 
q'olacherqa, jinataj allinyakuy jaywanatawan qorqa. Chaymantataj Tata 
Diosmanta mañakorqa, Diostaj Davidpa mañakusqanta uyarispa, janaj 
pachamantapacha ninata kachaykamorqa, chay ninataj altar patapi jaywanata 
q'olaykorqa. 

27Chantá Tata Diosqa angelninta kamacherqa espadanta jallch'aykakapunanta. 

Templota ruwanapaj uj cheqata t'aqanku 

28Jebuseo Ornanpa eranpi Tata Dios payta uyarisqanta reparaspa, David 
uywakunata ñak'aspa, Tata Diosman jaywarqa. 

29Chaypacha Moisés ch'innejpi Tata Diospaj toldota, q'olachinapaj altartawan 
ruwasqan, Gabaón orqopi yupaychana cheqapi kasharqa. 

30Davidtaj Gabaonman Diosta tapunanpaj mana riyta aterqachu, Tata Diospa 
angelninpa espadanta rikuspa manchachikusqanrayku. 

1 Crónicas 22 

1Chayrayku David nerqa: Kaypi Tata Diospa Templon kanqa, jinataj 
israelitakuna uywata ñak'aspa q'olachinankupaj altarpis kayllapitaj kanqa, 
nispa. 

Diospa Templonta ruwanapaj wakichikunku 

2Chaymantataj David kamacherqa Israel suyupi tukuy waj llajtayoj runakuna 
tantakunankuta. Chantá Diospa Templonta sayarichinapaj, rumita 
ch'eqonankupaj paykunata churarqa. 

3Jinataj payqa punkuta clavanankupaj, chantá tinkuykunata jap'ichinapaj ima 
ashkha fierrota tantallarqataj. Ajinallataj bronceta may chhikatapuni tantarqa. 

4Cedromanta k'aspita yupay mana atinata wakichillarqataj, imaraykuchus Sidón 
llajtayojkuna, jinataj Tiro llajtayojkuna ima may ashkhatapuni cedromanta 
kurkuta Davidman apamorqanku. 

5Davidqa sonqonpi yuyarqa: Churiy Salomonqa waynallaraj. Tata Diospa 
Templonqa may jina jatun kanan kashan. Tukuy kay pachapi manchay uyarisqa, 
jinataj manchay k'achitu kanan tiyan. Ajinaqa tukuy imata wakisqallataña 
saqesaj, nispa. Chayrayku David manaraj wañupushaspa, tukuy imata 
wakicherqa. 

6Chantá Davidqa churin Salomonta wajyaspa, israelitakunaj Tata Diosninpa 
Templonta sayarichinanta kamacherqa. 

7Nerqataj: Wawáy, noqaqa sonqoypi yuyarqani Tata Diosniypaj uj Templota 
ruwachipuyta. 

8Tata Diostajrí niwarqa: Noqaj rikunayta qanqa ashkha runata wañuchinki, 
maqanakupi purejtaj kanki. Chayrayku qanqa Temployta mana 
ruwachipuwayta atinkichu, imaraykuchus kay pachapi ashkha runata 
wañucherqanki. 

9Chaywanpis qanpata uj churiyki kanqa, paytaj tukuywan allinta kawsakonqa. 
Chay jawaqa, noqa tukuy awqankunawan allinpi kawsachisaj. Chayrayku, 
Salomón sutin kanqa. Paypa tiemponpi Israel suyuman qosaj allin kawsayta, 
mana imamanta manchachikuspa kawsanatawan. 

10Paymin noqapaj Templota ruwapuwanqa. Payqa waway kanqa, noqataj Tatan 
kasaj. Noqataj Israel suyupi kamachiyninta wiñaypaj sayachisaj, nispa. 

11Kunanqa wawáy, Tata Diosqa qanwan kachun, nisusqanman jina Tata 
Diosniykej Templonta ruwayta atinaykipaj. 

12Tata Diostaj sumaj yuyayta yachaytawan ima qosuchun, Israel suyuta 
kamachishaspa, Tata Diosniykej kamachisqanta junt'anaykipaj. 

13Tukuy imapi allin risonqa, sichus Tata Diospa kamachisqanta, nisqanta ima 
tukuy sonqo junt'anki chayqa. Chaykunata Diosqa israelitakunaman 
Moisesnejta kamacherqa. Chayrayku kallpachakuy ari, sinch'itataj sayay. Ama 
iskayrayaychu, amataj manchachikuychu. 

14Qhaway, atin mana atin Tata Diospa Templonta ruwanapaj wakicherqani, 
66.000 quintal qorita, 666.000 quintal qolqe metalta. Wakichillarqanitaj 
bronceta, fierrotapis may chhikata mana tupuy atinata. Ajinallataj rumita, 
ashkha kurkuta ima wakicherqani. Chaymantaj qanqa astawanraj yapanayki 
tiyan. 

15Chay jawaqa makiykipi ashkha ruwajkuna kashanku: Rumi ch'eqojkuna, 
perqajkuna, k'aspi llajllajkuna, jinataj tukuy imaymana ruwayta yachajkuna. 

16Jinallataj qoriwan, qolqe metalwan, broncewan, fierrowan ima may chhika 
tiyan. Ajina ari, ruwaj sayaykuy. Tata Diostaj qanwanpuni kachun, nispa. 

17Chaymantataj Davidqa Israel suyupi tukuy kamachejkunata, churin Salomonta 
yanapanankupaj kamacherqa, nerqataj: 

18Tata Diosniykichej qankunawan kaspa, tukuy muyuyniykichejpi 
tiyakojkunawan allinpi kawsayta qosunkichej. Paymin kay suyupi tiyakojkunata 
makiyman churarqa. Paykunaqa Tata Diospa makinpi, jinataj Tata Diospa 
ayllunpa makinpi kashanku. 

19Chayrayku kunanqa tukuy sonqowan, tukuy yuyayniykichejwantaj Tata 
Diosniykichejta mask'aychej. Kunanqa usqhayta Tata Diospa Templonta 
ruwaychej ari, Tata Diospa arcanta jinataj Diosta yupaychanapaj t'aqasqa 
imakunata apamunaykichejpaj, Tata Diospa sutinman Templo ruwasqa kanqa, 
chayman. 

1 Crónicas 23 

Levitakunaj ruwananku 

1David ñapis allin machu runaña kaspa, churin Salomonta Israel suyupi kuraj 
kamachej kananpaj churarqa. 

2Chantá Israel suyumanta tukuy kamachejkunata, sacerdotekunata, 
levitakunatawan tantaykorqa. 

3Jinaspataj, levitakunata kinsa chunka watayojmanta pataman yuparqanku, 
yupasqankupitaj 38.000 qharikuna kasqanku yachakorqa. 

4Chaykunamanta 24.000 qharikuna Tata Diospa Templonta qhawaspa 
ruwachinankupaj churasqa karqanku. Juezkuna kanankupaj 6.000 
kamachejkunata churarqanku. 

5Punkuta qhawanankupajtaj 4.000 levitakunata churarqanku. 
Churallarqankutaj 4.000 levitakunatawan Davidpa ruwasqan tocanakunawan 
Tata Diosta yupaychanankupaj. 

6Davidqa Leví jatun ayllumanta kajkunata kinsaman t'aqarqa: Gersonpa 
mirayninta, Coatpa mirayninta chantá Merarij miraynintawan. 

7Gersonpa churinkuna karqanku: Laadán, Simey ima. 

8Laadanpa churinkunataj kinsa karqanku: Kuraj kaj Yejiel, sullk'a kaj Zetán, 
chaypa sullk'antaj Joel karqa. 

9Simeypa churinkunataj kinsa karqanku: Selomit, Jaziel, Jarán ima. Paykuna 
Laadanpa mirayninpi kamachejkuna karqanku. 

10Simeypa waj churinkunataj tawa karqanku: Yajat, Zina, Jeús, Beria ima. 

11Kuraj kajqa Yajat karqa, sullk'antaj Zina. Jeuswan, Beriawan ima mana ashkha 
wawayojchu kasqankurayku, uj ayllullapis kankuman jina yupasqa karqanku, 
Diospa Templonpi imachus ruwanankuta ruwanankupaj. 

12Coatpa churinkunarí tawa karqanku: Amirán, Isar, Hebrón, Uziel ima. 

13Amiranpa churinkunataj karqanku: Aaronwan, Moiseswan. Aaronqa t'aqasqa 
karqa Diosman jaywanapaj t'aqasqa kajta, jinataj inciensota Tata Diosman 
q'oshñichinanpaj, Tata Diospa sutinpi wiñaypaj saminchanankupaj ima. 
Chaykuna Aaronpata, chantá churinkunajtawan wiñaypaj ruwananku karqa. 

14Diospa kamachin Moisesta, chantá mirayninta ima Leví jatun ayllupi 
yuparqanku. 

15Moisespa churinkuna karqanku: Gersón, Eliezer ima. 

16Gersonpa churinkunamanta kuraj kajqa Sebuel karqa. 

17Eliezerpata kuraj kaj churintaj Rejabías karqa. Chaymanta manaña wawan 
karqachu. Rejabiaspata churinkunarí ashkha karqanku. 

18Isarpata kuraj kaj churenqa Selomit karqa. 

19Hebronpa churinkunataj karqanku: Jerías kuraj kaj, qhepan kajtaj Amarías, 
kinsa kajtaj Jahaziel, tawa kajtaj Jecamán. 

20Uzielpata churinkunarí karqanku: Kuraj kaj Micaía, sullk'ataj Isías. 

21Merarij churinkunataj karqanku: Mali, chantá Musi ima. Malij churinkunataj 
karqanku: Eleazar, Cis ima. 

22Eleazarqa wañupunankama mana qhari wawata rejserqachu. Warmi 
wawakunalla tiyaporqa, paykunataj tionku Cispa churinkunawan 
casarakorqanku. 

23Musij churinkunarí kinsa karqanku: Mali, Edar, chantá Jeremot ima. 

24Chaykuna Leví jatun ayllumanta karqanku, sapa ayllumanta kurajkuna 
yupasqa kasqankuman jina. Paykunaqa iskay chunka watayojmanta pataman, 
Tata Diospa Templonpi imachus ruwana, chayta ruwanankupaj churasqa 
karqanku, 

25imaraykuchus David nisqa: Israelitakunaj Tata Diosninkoqa ayllunman allin 
kawsayta qon, wiñaypajtaj Jerusalenpi tiyakonqa. 

26Chayrayku levitakunaqa Tata Diospa toldonta manaña apaykachanqankuchu, 
nillataj Diosta imawanchus yupaychanku, chaykunatapis, nispa. 

27Ajinaqa Davidpa qhepata kamachisqanman jina, Leví jatun ayllumanta 
kajkunata iskay chunka watayojmanta pataman yuparqanku. 

28Levitakunaqa Aaronpa mirayninmanta kaj sacerdotekunaj kamachiyninpi 
karqanku, Tata Diospa Templonpi imachus ruwanankuta ruwanankupaj. 
Patiota, cuartokunata ima qhawanankupaj, jinataj Tata Diospaj t'aqasqa 
imakunata llimphuchanankupaj chantá tukuy imachus ruwanapi 
yanapakunankupaj ima churasqa karqanku. 

29Jinallataj yachananku karqa Diospaj t'aqasqa t'antata churanamanta, ch'aki 
mikhuytawan khuska jaywana yuraj jak'umanta, mana levadurayoj t'antamanta, 
paylapi kankasqa chayrí chayachisqa jaywanamanta, tukuy imaymana 
tupunamantawan. 

30Chay jawaqa, sapa p'unchay tutamanta tardeyaykuytawan Temploj pationpi 
kananku karqa, Tata Diosta pachis ninankupaj, chantá payta jatunchanankupaj 
ima. 

31Jinallataj samarina p'unchaypi, mosoj killa raymipi chantá jatuchaj 
raymikunapi ima uywa ñak'asqata q'olachispa Tata Diosman jaywananku karqa. 
Chayta levitakuna Tata Diospa ñawpaqenpi tukuy tiempo ruwananku karqa, 
mashkhachus kasqankuman jina, imachus ruwanankuman jinataj. 

32Ajinallatataj paykunaqa Dioswan Tinkukuna Toldota, Diospaj T'aqasqa nisqa 
cheqatapis qhawanankupaj churasqa karqanku. Ajinata Tata Diospa Templonpi 
imachus ruwanankuta ayllu masinku Aaronpa mirayninmanta kajkunawan 
ruwananku karqa. 

1 Crónicas 24 

1Aaronpata churinkunapis mit'allapitaj churasqa karqanku. Aaronpata 
churinkuna karqanku: Nadab, Abiú, Eleazar, Itamar ima. 

2Nadabwan Abiuwanqa mana wawayoj, tatankumanta ñawpajta wañorqanku. 
Chayrayku Eleazarwan Itamarwan ima sacerdotekuna karqanku. 

3Davidqa Eleazarpa mirayninmanta Sadocpa yanapasqan, jinallataj Itamarpa 
mirayninmanta Ajimelecpa yanapasqan ima, Aaronpa churinkunata mit'api 
churarqa imachus ruwanankuta ruwanankupaj. 

4Eleazarpa mirayninpi qharikuna Itamarpamanta nisqa aswan ashkha 
kasqanrayku, kay jinata churarqanku: Eleazarpa mirayninmanta chunka 
sojtayoj kamachejkuna karqanku, Itamarpamantataj pusajlla karqanku. 

5Mit'ataqa suerteta choqaspa rak'irarqanku. Ajinata ruwarqanku, imaraykuchus 
Eleazarpa mirayninmanta, jinataj Itamarpamantapis Templopi sirvejkuna, 
chantá Diosta yupaychana cheqapi sirvejkuna karqanku. 

6Levitakunamanta Natanaelpa churin Semaías qhelqeri karqa. Payqa kuraj 
kamachejpa rikunanta, chantá sacerdote Sadoc, Abiatarpa churin Ajimélec, 
sacerdotekunaj, wasi aylluta kamachejkunaj chantá levitakunaj rikunanta, 
sutinkuta listaman churarqa. Mit'atataj suerteta choqaspa rak'irarqanku. 
Eleazarpa mirayninman iskay mit'a chayarqa, Itamarpa mirayninmantaj uj 
mit'a. 

7Suerteta choqasqankuman jina mit'aqa ajina karqa: Joyarib, Jedaías, 

8Jarín, Segorín, 

9Malquías, Mijamín, 

10Cos, Abías, 

11Josué, Secanías, 

12Eliasib, Yaquín, 

13Jupá, Jesebeab, 

14Bilgá, Imer, 

15Hezir, Afses, 

16Petajías, Ezequiel, 

17Jaquín, Gamul, 

18Delaía, Magasías ima. 

19Ajinata mit'ata Tata Diospa Templonpi ruwanankupaj rak'irarqanku, 
israelitakunaj Tata Diosninku ñawpa tatanku Aaronnejta kamachisqanman jina. 

20Levitakunamanta qhepakojkuna karqanku: Amiranpa mirayninmanta Subael, 
Subaelmantataj, Yejedías. 

21Rejabiasmantataj kuraj kaj Isías karqa. 

22Izharpamantataj Selomot karqa. Selomotmantataj Yajat karqa. 

23Hebronpa mirayninmanta karqanku: Kuraj kaj Jerías, iskay kajtaj Amarías, 
kinsa kajtaj Jahaziel, tawa kajtaj Jecamán ima. 

24Jinallataj karqanku: Uzielpata churin Micaía, Micaíaj churin Samir ima. 

25Kallarqankutaj Micaíaj wawqen Isías, Isiaspa churin Zacarías ima. 

26Kallarqankutaj Merarij churinkuna Mali, Musi ima. Jinataj Merarij churin, 
Jaziaspa churinkunapis kallarqankutaj. 

27Merarij mirayninmanta kajkunapis, churin Jaziasmanta kaykuna karqanku: 
Beno, Soán, Zacur, Ibri ima. 

28Malijpamantataj Eleazar karqa. Payqa mana wawayojchu karqa. 

29Cispa churin Yeramel ima, karqa. 

30Musij churinkunataj karqanku: Mali, Edar, Jerimot ima. Chaykuna Levimanta 
mirajkuna, ñawpa tatankoj sutinman jina listasqa karqanku. 

31Ajinallatataj paykunapis, kuraj kamachej David rikunanta, chantá 
sacerdotekuna Sadoc, Ajimélec ima, jinataj levitakunaj wasi ayllunkuta 
kamachejkunaj rikunankuta, Aaronpa miraynin jinallataj suerteta choqaspa 
mit'ata rak'inakorqanku. 

1 Crónicas 25 

Templopi takejkuna 

1Chaymanta Davidwan chantá soldadokunata kamachejkunawan ima Tata 
Diospa Templonpi imachus ruwanata ruwanankupaj churarqanku Asafpata, 
Hemanpata, chantá Jedutunpata churinkunata ima. Paykunaqa arpata, 
salteriota, platillotawan tocaspa, Tata Diospa nisqanta sut'inchaj 
kanku. Yupaychana wasipi ruwanayoj kanankupaj kaykuna churasqa karqanku: 

2Asafpata churinkunamanta karqanku: Zacur, José, Netanías, Asarela ima. 
Tatanku Asaftaj paykunata kamacherqa. Payqa kuraj kamachej 
kamachisqanman jina Diosmanta sut'inchaj karqa. 

3Jedutunpa churinkuna sojta karqanku: Gedalías, Serí, Jesaías, Simey, Jasabías, 
Matatías ima. Tatanku Jedutuntaj paykunata kamacherqa. Paypis arpata 
tocarispa Diosmanta sut'incharqa, Tata Diosta pachis nispa chantá yupaychaspa 
ima. 

4Hemanpa churinkunataj karqanku: Buquías, Matanías, Uziel, Sebuel, Jeremot, 
Jananías, Jananí, Eliata, Gidalti, Romanti Ezer, Josbecasa, Maloti, Hotir, chantá 
Majaziot ima. 

5Tukuy chaykuna Hemanpata churinkuna karqanku. Hemanqa kuraj 
kamachejpata Diosmanta sut'inchajnin karqa. Tata Diosqa payta nisqa may jina 
atiyniyoj kananta. Chayrayku Diosqa Hemanman chunka tawayoj churikunata, 
kinsa ususikunatawan qorqa. 

6Paykunataj tatankoj kamachisqanman jina Tata Diospa Templonpa pationpi 
takej kanku, chantá platillokunata, salteriokunata, arpakunata tocaspa 

yupaychaj kanku. Asafwan, Jedutunwan, Hemanwan imataj kuraj kamachej 
churasqanrayku Templopi kasharqanku. 

7Tata Diosta yupaychanapaj sumajta takiyta yachajkunamanta tukuypi 288 
karqanku. 

8Chantá tukuyninku suerteta choqaspa takinankupaj mit'ata rak'inakorqanku, 
kurajpis, sullk'apis, yachakojpis, yachachejpis kachunku. 

9-31Suertepi llojsejkunaman jina, ruwananku mit'aqa ajina karqa: Asafpa 
ayllunmanta José, Gedalías, Zacur, Izri, Netanías, Buquías, Jesarela, Jesahías, 
Matanías, Simey, Azareel, Jasabías, Subael, Matatías, Jeremot, Jananías, 
Josbecasa, Jananí, Maloti, Eliata, Hotir, Gidalti, Majaziot, Romanti Ezer ima. 
Paykunamanta sapa ujninku wawqenkunawan, chantá churinkunawan ima 
chunka iskayniyoj karqanku. 

1 Crónicas 26 

Diospa Templonpi qhawajkuna 

1Punkuta qhawanankupaj mit'ata rak'ejtinku, kaykuna llojserqanku: Coremanta 
kajkunapaj Coréj churin Meselemías, Coretaj Asafpata churin karqa. 

2Meselemiaspata churinkunaqa karqanku: Kuraj kaj Zacarías, qhepan kajtaj 
Jediael, kinsa kajtaj Zebadías, tawa kajtaj Jatniel, 

3phishqa kajtaj Elam, sojta kajtaj Johanán, qanchis kajtaj Elioguenay ima. 

4Obed Edompata churinkuna karqanku: Kuraj kaj Semaías, iskay kajtaj Jozabad, 
kinsa kajtaj Yoaj, tawa kajtaj Sacar, phishqa kajtaj Natanael, 

5sojta kajtaj Amiel, qanchis kajtaj Isacar, pusaj kajta Peultay. Ajinata Diosqa 
Obed Edomman ashkha churikunata qorqa. 

6Obed Edompa churin Semaiaspata iskay churinkuna karqanku, paykunataj 
wapu kasqankurayku ayllunkuta kamacherqanku. 

7Semaiaspata churinkuna karqanku: Otni, Rafael, Obed, Elzabad, Eliú, 
Samaquías ima. Paykunapis wapullataj karqanku. 

8Tukuy chaykunaqa Obed Edompata ayllunmanta karqanku. Paykuna, 
churinkuna, wawqenkunapiwan kallpasapa karqanku, ruwanapajtaj manchay 
wapu. Tukuypi Obed Edompata ayllonqa sojta chunka iskayniyoj karqanku. 

9Meselemiaspata churinkuna, wawqenkunapiwan chunka pusajniyoj karqanku. 
Paykunapis wapullataj karqanku. 

10Merarij ayllunmanta Josáj churinkuna karqanku: Simerí, pay mana kuraj kaj 
churichu kashajtinpis, tatan ayllunta kamachinanpaj churarqa. 

11Sullk'antaj Hilcías karqa, paypa qhatintaj Tebalías karqa, paypa qhatintaj 
Zacarías karqa. Josajta churinkuna, wawqenkunapiwan ima chunka kinsayoj 
karqanku. 

12Chaykuna ukhupi punku qhawana mit'a rak'irakorqa. Paykunaman, 
kamachejkunaman, jinataj wawqenkunamanpis Tata Diospa Templonpi 
ruwanayoj kana chayarqa. 

13Ayllunkuman jina, sapa punkuta qhawanankupaj suerteta choqarqanku. 
Juch'uy, jatun suerteta choqanankupaj yaykorqanku. 

14Suertepi Selemiasman inti llojsimuynej punkuta qhawana llojserqa, churin 
Zacariasmantaj patanejpi kaj punkuta qhawana llojserqa. Zacarías yachayniyoj 
runa kasqanrayku, sumajta yuyaychaj karqa. 

15Obed Edommantaj uraynejpi kaj punku chayarqa. Paypa churinkunamantaj 
Diospa Templonpi mikhuy waqaychana wasita qhawana chayarqa. 

16Sufanman, Josamanwan ima inti yaykuynejpi Salequet sutiyoj punku qhawana 
chayarqa. Chayqa wichaynejman rina ñan patapi kashan. Punku qhawana 
mit'ata ajinata rak'erqanku: 

17Sapa p'unchay inti llojsimuynej punkuta qhawanankupaj sojta levitakuna 
karqanku, patanej punkuta qhawanankupaj tawa karqanku, uranej punkupitaj 
tawallataj. Mikhuy waqaychana wasita qhawanankupajtaj iskaykama karqanku. 

18Inti yaykuynej patiopi ñanta qhawanankupaj tawa karqanku, kikin patiopitaj 
iskay karqanku. 

19Ajinata Coréj, jinataj Merarij ayllunmanta kajkuna punkuta qhawanankupaj 
rak'inakorqanku. 

20Levitakunamanta wakin Ajiaspa kamachinpi churasqa karqanku Diospa 
Templonpi valorniyoj imakunata, jinataj Tata Diospaj t'aqasqa jaywanata 
waqaychanankupaj. 

21Gersonpa churin Laadanpata ayllunmanta wasi aylluta kamachejkunaqa 
Yejielij churinkuna karqanku. 

22Yejielij churinkuna chantá Zetanpata, Joelpata churinkuna ima Tata Diospa 
Templonpi valorniyoj imakunata waqaychanankupaj churasqa karqanku. 

23Amiranpa mirayninmanta, Izharmanta, Hebronmanta, Uzielpa 
mirayninmantawan ima 

24Templopi valorniyoj imakunata qhawajkuna karqanku. Paykunata 
kamachejtaj Sebuel karqa. Payqa Moisespa churin Gersonpa mirayninmanta 
karqa. 

25Wawqen Eliezerpa ayllunmanta kaykuna karqanku: Rejabías, payqa Eliezerpa 
churin karqa. Rejabiaspata churintaj Jesaías karqa, Isaiaspa churintaj Jorán, 
Joranpa churintaj Zicri, Zicrij churintaj Selomit karqa. 

26Selomitwan wawqenkunawan imaqa Tata Diospaj t'aqasqa valorniyoj 
imakunata waqaychanankupaj churasqa karqanku. Chaykunata Tata Diosman 
qosqanku David, ayllukunata kamachejkuna, soldadokunata kamachejkuna ima. 

27Paykunaqa maqanakupi qhechusqankumanta wakinta Tata Diospa Templonta 
allinchanankupaj t'aqasqanku. 

28Jinallataj sut'inchaj Samuel Tata Diospaj t'aqasqanta, chantá Cispa churin 
Saulpis, Nerpa churin Abnerpis, Seruyáj churin Joabpis t'aqasqankuta, chay 
tukuyta Diospaj t'aqasqankuta, jinallataj wajkunaj t'aqasqankuta ima, 
Selomitwan, wawqenkunapiwan qhawananku karqa. 

29Izharpa mirayninmanta kajkuna Quenaniaswan, churinkunapiwan 
kamachejkuna jina, juezkuna jinataj churasqa karqanku. Paykunaqa Israel suyoj 
allinninta mask'aspa, waj suyukunawan parlanankupaj churasqa karqanku. 

30Hebronpa mirayninmanta kajkuna Jordanmanta inti yaykuynejpi tiyakoj 
israelitakunata Tata Diosta yupaychanamanta, chantá kuraj kamachejpa sutinpi 
kamachinankupaj churasqa karqanku. Chaykunataj Jasabiaswan ayllunwan 
imaqa 1.700 wapu runakuna karqanku. 

31David tawa chunka watataña kamachishaspa, allinta Hebronpa 
mirayninmanta listasqa kajkunata watucherqa. Tarerqankutaj Galaadpi, Jazer 
llajtapi paykuna ukhupi may wapu runakuna kasqankuta. Hebronpa 
mirayninmanta kamachejqa Jerías karqa. 

32Jeriaspata wawqenkunaqa 2.700 wapu runakuna karqanku, jinataj ayllunkupi 
kamachejkuna karqanku. Davidqa paykunata churarqa Rubén jatun ayllupi, Gad 
jatun ayllupi, Manasés khuskan ayllupi ima, Tata Diosta yupaychanamanta 
chantá kuraj kamachejpa ruwananmanta qhawanankupaj. 

1 Crónicas 27 

Davidpa soldadonkunata kamachejkuna 

1Kaykuna Israel ayllunkunata kamachejkuna karqanku: Waranqa 
soldadokunata kamachejkuna, pachaj soldadokunata kamachejkuna, kuraj 
kamachejpa kamachiyninpi kasharqanku, chaykunapiwan. Paykunaqa 
mit'ankuman jina kuraj kamachejpa kamachiyninpi karqanku. Sapa t'aqa 
soldadokuna watapi uj killata sirverqanku. Sapa t'aqapi 24.000 soldadokuna 
karqa. 

2Wata killa qallariypi, ñawpaj kaj qhawajkuna t'aqamanta soldadokunajpata 
kamachejninkoqa Zabdielpata churin Yasobeán karqa. Chay t'aqapeqa 24.000 
soldadokuna karqanku. 

3Yasobeanqa Farespa mirayninmanta karqa. Paymin wata killa qallariypi 
sirvinankupaj yaykoj soldadokunata kamachejkunaj kamachejninku karqa. 

4Iskay kaj killapi qhawajkuna t'aqamanta soldadokunaj kamachejninkoqa Ajoj 
ayllumanta Doday karqa. Chay t'aqapeqa 24.000 soldadokuna karqanku. 
Miclotaj yanapajnin karqa. 

5Kinsa kaj killapi qhawaj soldadokunaj kamachejninkoqa kuraj kaj sacerdote 
Joyadáj churin Benaías karqa. 

6Benaiasqa kinsa chunka aswan wapu soldadokunamanta ujnin karqa, 
kamachejninkutaj. Churin Amisabadtaj chay t'aqa soldadokunata kamachej 
karqa. 

7Tawa kaj killapi qhawaj soldadokunata kamachejqa Joabpata wawqen Asael 
karqa. Paypa qhepantataj churin Zebadías kamachej karqa. Chay t'aqapeqa 
24.000 soldadokuna karqanku. 

8Phishqa kaj killapi qhawaj soldadokunata kamachejqa Izraij mirayninmanta 
Samut karqa. Chay t'aqapeqa 24.000 soldadokuna karqanku. 

9Sojta kaj killapi qhawaj soldadokunata kamachejqa Tecoa llajtamanta 
Iquespata churin Ira karqa. Chay t'aqapi 24.000 soldadokuna kallarqankutaj. 

10Qanchis kaj killapi qhawaj soldadokunata kamachejqa Efraín ayllumanta Pélet 
llajtayoj Heles karqa. Chay t'aqapeqa 24.000 soldadokuna karqanku. 

11Pusaj kaj killapi qhawaj soldadokunata kamachejqa Zeraj mirayninmanta 
Husá llajtayoj Sibecay karqa. Chay t'aqapi 24.000 soldadokuna kallarqankutaj. 

12Jisq'on kaj killapi qhawaj soldadokunata kamachejqa Benjamín jatun 
ayllumanta Anatot llajtayoj Abiezer karqa. Chay t'aqapeqa 24.000 soldadokuna 
karqanku. 

13Chunka kaj killapi qhawaj soldadokunata kamachejtaj Netofamanta Maray 
karqa. Payqa Zeraj mirayninmanta karqa. Chay t'aqapirí 24.000 soldadokuna 
karqanku. 

14Chunka ujniyoj killapi qhawaj soldadokunata kamachejrí Piratonmanta 
Benaías karqa. Payqa Efraín jatun ayllumanta karqa. Chay t'aqapitaj 24.000 
soldadokuna karqanku. 

15Chunka iskayniyoj killapi qhawaj soldadokunata kamachejtajrí Netofamanta 
Jelday karqa. Payqa Otonielpata mirayninmanta karqa. Chay t'aqapeqa 24.000 
soldadokuna karqanku. 

16Israel suyupi tukuy jatun ayllukunamanta kamachejkunaqa kaykuna 
karqanku: Rubén jatun ayllumanta Zicrij churin Eliezer karqa, Simeón jatun 
ayllumantataj Macáj churin Sefatías. 

17Leví jatun ayllumanta Kemuelpata churin Jasabías karqa, Aaronpa 
mirayninmantataj Sadoc. 

18Judá jatun ayllumanta Davidpata wawqen Eliú karqa, Isacar jatun 
ayllumantataj Micaelpata churin Omri. 

19Zabulón jatun ayllumanta Abdiaspa churin Ismaías karqa, Neftalí jatun 
ayllumantataj Azrielpata churin Jerimot. 

20Efraín jatun ayllumanta Azaziaspata churin Oseas karqa, Manasés khuskan 
jatun ayllumantatajrí, Pedaiaspa churin Joel. 

21Galaadpi kasharqa, chay Manasés khuskan jatun ayllumantataj, Zacariaspa 
churin Iddo karqa, Benjamín jatun ayllumantatajrí, Abnerpa churin Jasiel. 

22Dan jatun ayllumantarí, Jeroanpa churin Azareel karqa. Chaykuna Israel 
suyupi tukuynin jatun ayllukunamanta kurajkuna karqanku. 

23Davidqa manaraj iskay chunka watayoj kashajkunata mana yupacherqachu, 
imaraykuchus Tata Dios nisqa janajpi ch'askakuna jinatapuni israelitakunata 
mirachinanta. 

24Seruyáj churin Joabqa yupayta qallarerqa, chaywanpis mana runa yupayta 
tukorqachu, Tata Dios Israel suyoj contranta phiñakusqanrayku. Chayrayku 
israelitakuna mayk'achus kasqankoqa kuraj kamachej Davidmanta willaj 
qhelqapi mana rikhurinchu. 

25Adielpata churin Azmavetqa kuraj kamachejpa tiyapuyninta qhawananpaj 
churasqa karqa. Llajtakunapi, juch'uy llajtakunapi, campopi pirwakunata 
qhawananpajtajrí, Uziaspa churin Jonatán churasqa karqa. 

26Quelubpa churin Ezri chajrata tarpojkunata kamacherqa. 

27Uva huertakunata qhawanamanta yachajrí, Ramatmanta Simey churasqa 
karqa. Vinota jallch'anamantataj, Sifmitmanta Zabdi churasqa karqa. 

28Gedermanta Baal Janantajrí, olivo sach'akunata qhawananpaj churasqa karqa, 
jinallataj k'ita higo sach'akunata qhawananpaj. Aceiteta jallch'anamantataj Joás 
churasqa karqa. 

29Uywa michinamanta yachajqa Sarón llajtayoj Sitray churasqa karqa. 
Adlaypata churin Safattaj vallekunapi uywa michinamanta churasqa karqa. 

30Ismaelmanta Obiltajrí camellokunata qhawananpaj churasqa karqa. 
Meronotmanta Yejediastaj burrokunata qhawananpaj churasqa karqa. 

31Agar llajtayoj Jaziztaj ovejata michinanpaj churasqa karqa. Tukuy chaykuna 
kuraj kamachej Davidpata kapuyninmanta qhawajkuna karqanku. 

32Davidpa tion Jonatanqa yachayniyoj, sumaj yuyayniyoj runa kasqanrayku, 
kamachejpa yuyaychajnin qhelqerintaj karqa. Jacmoníj churin Yejieltaj kuraj 
kamachejpa churinkunata qhawaj karqa. 

33Ajitofelpis kuraj kamachejpata yuyaychajnin karqa. Arqui llajtayoj Jusaytaj 
kuraj kamachejpa yanapajnin karqa. 

34Ajitofelpa qhepantataj kuraj kamachejta yuyaychajkuna karqanku, Benaiaspa 
churin Joyadá, chantá Abiatar ima. Joabtaj kuraj kamachejpata tukuy 
soldadonkunata kamachej karqa. 

1 Crónicas 28 

Salomón kuraj kamachej jina yaykun 

1Davidqa Jerusalenpi Israel suyumanta tukuy kamachejkunata tantaykorqa: 
Jatun aylluta kamachejkunata, chantá pikunachus qhawaj soldadokunata, 
waranqa soldadokunata, pachaj soldadokunata ima kamacherqanku, 
chaykunatapis. Tantaykullarqataj kuraj kamachejpata jallp'anta, uywanta, 
wasinkunata qhawajkunata. Jinallataj jatunpaj qhawana runakunata, 
maqanakupaj wapu soldadokunatawan ima tantarqa. 

2Chantá David sayarikuspa, nerqa: Llajta masikuna, wawqeykuna uyariwaychej. 
Noqa Tata Diospa arcanta churanapaj uj wasita ruwachiyta munarqani, chaypi 
wiñaypaj kananpaj, Diosninchej chaypi kamachinanpaj. Chay wasita 
ruwachinaypaj tukuy imata wakichikorqaniña. 

3Diostajrí kay jinata niwarqa: Templotaqa mana qanchu ruwachipuwanki, 
imaraykuchus qanqa maqanakupi tinkoj runa kanki, jinataj ashkha runata 
wañucherqanki, nispa. 

4Chaywanpis israelitakunaj Tata Diosnin aylluy ukhumanta ajllakuwarqa Israel 
suyuta wiñaypaj kamachinaypaj. Pay Judá jatun aylluta ajllarqa kamachej ayllu 
kananpaj. Judá jatun ayllumantataj wasi aylluyta ajllakorqa, wawqeykuna 
ukhumantataj noqata ajllawarqa Israel suyuta kamachinaypaj. 

5Tata Diosqa ashkha wawata qowarqa. Paykuna ukhumantatajrí churiy 
Salomonta ajllakorqa, Tata Diospa sutinpi tukuy Israel suyuta kamachinanpaj. 

6Tata Dios nillawarqataj: Qanpata churiyki Salomonmin Temployta, 
pationkunatapis ruwapuwanqa. Paytaqa waway kananpaj ajllakuni, noqataj 
Tatan kasaj. 

7Sichus pay kallpachakuspa, kamachisqayta, nisqaytawan kunankama junt'anqa 
chayqa, kamachiyninta wiñaypaj sayachisaj, nispa. 

8Kunan ari, Tata Diospa sutinpi tantasqa tukuy israelitakunaj uyarinanta, jinataj 
Diospa uyarinanta kayta niykichej: Tata Diosniykichejpa tukuy kamachisqanta 
kasunaykichejpaj sonqota churaychej, sumaj jallp'aykichej qankunajllatapuni 
kananpaj, chantá churiykichejkunaman wiñaypaj chayaqeta jina 
saqepunaykichejpaj. 

9Qanrí, wawáy Salomón, tukuy sonqowan tataykej Diosninta Diosniykipaj 
rejsikapuy. Chantá sonqomanta munaspa, payta yupaychay, imaraykuchus Tata 
Diosqa tukuypa sonqonchejta qhawan, imatachus yuyasqanchejtapis yachan. 
Ajinaqa, sichus payta mask'anki chayqa, payta tarinki. Payta saqerpariwaj 
chayrí, wiñaypaj qhesachasonqa. 

10Ama qonqaychu, Templonta ruwanaykipaj Tata Dios qanta ajllakususqanta. 
Chayrayku kallpachakuspa, ruwaj churakuy, nispa. 

11Chantá Davidqa churin Salomonman qorqa Templota ruwachinanpaj plano 
ruwachisqanta: Temploj ñawpaqenpi corredormanta, wasikunamanta, 
waqaychana wasikunamanta, alto wasi patamanta, ukhupi kaj wasikunamanta, 
chantá Diosllapaj T'aqasqa nisqa cheqamanta plano ruwachisqanta ima 
jaywallarqataj. 

12Qollarqataj, imakunatachus ruwayta yuyarqa, chaymanta planokunata Tata 
Diospa Temploj pationmanta, jinataj muyuyninpi wasikunamanta, Diosta 
yupaychanapaj imakunata jallch'anapaj wasikunamanta, Tata Diospaj t'aqasqa 
imakunata jallch'ana wasikunamanta ima. 

13Ajinallataj Davidqa Salomonta yachacherqa sacerdotekuna, levitakuna ima 
imatachus ruwanankumanta. Jinallataj Tata Diospa Templonpi ima 
ruwanatachus ruwanankumanta. Chantá Diosta yupaychanapaj imakunachus 
karqa, chaykunamantapis willallarqataj. 

14Ajinallataj ashkha qorita, qolqe metalta qorqa, qorimanta, qolqe metalmanta 
Templopi Diosta yupaychanapaj imakunachus ruwana karqa, chaykunata 
ruwananpaj. 

15David qorita qorqa, qorimanta candelerota chantá lamparakunata 
ruwananpaj. Sapa candeleropaj chantá lamparakunapaj mayk'achus qori 
yaykunan karqa, chayta qorqa. Jinallataj qolqe metalta qorqa, chaymanta 
candelerota, lamparakunatawan ruwananpaj, sapaman mayk'achus yaykunan 
karqa, chay chhikata. 

16Jinallatataj qorimanta, qolqe metalmanta mesakunapaj, qorita, qolqe metalta 
chimpuspa qorqa. Chay mesakunaqa Diospaj t'aqasqa t'antata sinrullata 
churanapaj karqa. 

17Qollarqataj sumaj qorita trinchekunata, chuwakunata, jatuchaj qerukunata 
ruwanapaj. Qollarqataj qorita, qolqe metalta ima qerukunata ruwanapaj. 

Chaykunata ruwanapaj, sapa ujpaj mashkhachus kanan karqa, chayman jina 
qorqa. 

18Incienso q'oshñichina altarta ruwanapajpis sumaj qorita ashkhata qorqa. 
Chantá qorita qollarqataj querubinkunaj carretanta ruwanankupaj. Chay 
querubinkunaqa Tata Diospa arcanta lijrankuwan qhataykusharqanku. 

19David nerqa: Kay tukoyqa Tata Dios rikuchiwasqanman jina qhelqasqa 
kashan. Chaypi nin planoman jina tukuy imakunatachus ruwanamanta, nispa. 

20Chantá Davidqa Salomonta nillarqataj: Kallpachakuy, sinch'ita sayay, ruwaj 
sayaykuypachataj. Ama iskayrayaychu, nitaj manchachikuychu, imaraykuchus 
Tata Diosneyqa qanwanpuni kanqa. Tata Diospa Templonpi tukuy imachus 
ruwanata tukunaykikama, payqa mana saqesonqachu, nitaj 
qonqarparisonqachu. 

21Tukuy sacerdotewan, levitakunawan ima Tata Diospa Templonpi 
ruwanankuta junt'anankupaj mit'ankupi t'aqasqaña kashanku. Paykunaqa 
ruwayta tukunaykikama yanapasonqanku. Jinallataj tukuy imaymanata 
ruwanankupaj yuyayniyoj kajkunapis sonqomanta munaspa yanapasonqanku. 
Kamachejkunapis, tukuynin israelitakunapis tukuy kamachisqaykita 
kasusonqanku, nispa. 

1 Crónicas 29 

Templota ruwanapaj tukuy imata apamunku 

1Chantá kuraj kamachej Davidqa tukuy tantasqa runakunata nerqa: Diosqa 
churiy Salomonllata ajllakorqa. Chaywanpis payqa waynallaraj, manaraj 
poqoykusqa runa jinachu. Templo ruwanataj manchay jatun, imaraykuchus 
waseqa mana runapajchu, manachayqa Tata Diospajmin kanqa. 

2Diosniypa Templonta ruwanapaj, tukuy imata wakichinaypaj atisqayta 
ruwarqani: Qorita, qolqe metalta, bronceta, fierrota, kurkukunatawan ima, 
chaykunawan tukuy imata ruwananpaj. Wakichillarqanitaj: Cornalina nisqa 
rumita, k'askachinapaj k'acha rumita, yana rumita, tukuy imaymana colorniyoj 
rumita, k'achanchanapaj tukuy imaymana rumita, mármol nisqa rumitawan 
may chhikata. 

3Templopaj tukuy wakichisqaymanta jawaqa Diosniypa Templonta 
munakusqayrayku, noqaj qoriymanta jinataj qolqe metalniymantapis qollanitaj: 

4Ofir qorimanta 100.000 kilota, sumajnin kaj qolqe metalmantataj 230.000 
kilota, chaywan Temploj tukuy perqanta kaskillanankupaj. 

5Qollarqanitaj qorita, qorimanta imakunata ruwanapaj, qolqe metaltataj qolqe 
metalmanta imakunata ruwanapaj, chaywan tukuy imaymanata ruwayta 

yachajkuna ruwanankupaj. Ajinaqa, pitaj qankunamanta tiyapusqanmanta 
tukuy sonqo Tata Diosman qoyta munanmanri? nispa. 

6Chantá wasi ayllukunata kamachejkuna, Israel jatun ayllukunata 
kamachejkuna, waranqa soldadokunata, pachaj soldadokunata kamachejkuna, 
kuraj kamachejpa ruwachisqanta qhawajkuna ima tukuy sonqo munasqankuta 
tukuy imata qorqanku. 

7Diospa Templonta sayarichinapaj qorqanku: 165.000 kilo qorita, chantá 
qorimanta 10.000 phisukunatawan, qolqe metaltataj 330.000 kilota, broncetataj 
yaqha 600.000 kilota jina, fierrotataj 3.300.000 kilota. 

8Ajinallatataj wakinkunapis k'achitu valorniyoj rumikunata Tata Diospa 
Templonpi qhapaj imakunata waqaychanaman apamuspa, qorqanku. Chayta 
qhawananpajtaj Gersonpa ayllunmanta Yejiel churasqa karqa. 

9Tukuy israelitakuna Tata Diosman sonqonkumanta munaspa qosqankumanta 
anchatataj kusikorqanku. Kuraj kamachej Davidpis maytapuni kusikullarqataj. 

10Chaymantataj Davidqa tukuy tantasqa kajkunaj uyarinankuta Tata Diosta 
jatuncharqa: Ñawpa tatayku Israelpa Tata Diosnin, qanqa wiñaymanta wiñaypaj 
yupaychasqa kay. 

11Tata Dios, qanpatamin jatunchasqa kana, atiypis, sumaj kayniykej 
lliphipiyninpis, atipanapis, maypaj qhawana kaypis. Qanpatamin kay pachapi, 
janaj pachapi tukuy ima kajpis. Tata Dios, qanlla tukuyta kamachinapaj jina 
kanki, qanllataj tukuymanta aswan jatun atiyniyoj kanki. 

12Qanmantamin qhapaj kaypis, jatunpaj qhawasqa kaypis. Qan tukuyta 
kamachinki. Kallpapis, atiypis makiykipi kashan. Makillaykipitaj kashan 
tukuyman jatunchasqa kayta, atiytapis qonaykeqa. 

13Chayrayku Diosniyku, pachis niyku, yupaychaykutaj maypaj qhawana 
sutiykita. 

14Pitaj noqa kasqani, aylluypis pitaj kasqa, tukuy sonqomanta qanman qoyta 
atinaykupajri? Tukuy imamanta qan dueño kanki, jinataj imatachus qanman 
qosqaykuta qanllamantataj jap'erqayku. 

15Qanpa ñawpaqeykipi noqaykoqa waj llajtayojkuna jina kayku. Jinallataj ñawpa 
tataykukunapis karqanku. Kay pachapi kawsayniykoqa llanthu jinalla, mana ni 
imata suyanapaj jina. 

16Tata Diosniyku, Temploykita ruwanapaj tukuy imata qosqaykuta qanmin 
qowarqayku, qanpatataj kanku. 

17Noqa yachani, Diosníy, qanqa runaj sonqota allinta qhawasqaykita, cheqan 
kajtaj qanta kusichisusqanta. Chayrayku kay tukuyta tukuy sonqo qanman 

qoyki. Kunanqa kusisqa rikushani, kaypi tantasqa israelitakuna tukuy sonqo 
qanman qosusqankumanta. 

18Ñawpa tataykukuna Abrahampata, Isaacpata, Israelpatawan Tata Diosninku, 
qanqa israelitakunaj k'acha kayninku wiñaypaj kanallantapuni ruway, 
qanmantaj astawan sonqonkuta aysay ari. 

19Churiy Salomonmanpis qollaytaj, tukuy sonqomanta kasukuyta munananpaj, 
kamachisqaykita, nisqaykita, yuyaychasqaykita junt'ayta atinanpaj. Jinallataj 
mañakuyki, tukuy imata tantasqaywan qanpaj Templota ruwachinanta, 
imaraykuchus chaypajqa tukuy imata wakichiniña, nispa. 

20Chantá Davidqa tukuy israelitakunata nerqa: Kunanqa qankunañataj Tata 
Diosta yupaychaychej, nispa. Chantá tantasqa israelitakunaqa ñawpa tatankoj 
Tata Diosninkuta yupaycharqanku, chantá Tata Diospa ñawpaqenpi, jinataj 
kuraj kamachejpa ñawpaqenpiwan qonqoriykukuspa, pampakama 
k'umuykorqanku. 

21Q'ayantintaj uywa ñak'asqata q'olachispa, Tata Diosman jaywarqanku: 
Waranqa torillokunata, 1.000 carnerokunata, 1.000 corderokunatawan, jinataj 
vinota jaywanaman ch'ajchunankupaj. Jinallataj tukuy israelitakuna waj ashkha 
jaywanakunata jaywallarqankutaj. 

22Chay p'unchay Tata Diospa rikunanta manchay kusisqa mikhorqanku, 
ujyarqankutaj. Chaymantataj uj kutitawan nerqanku Davidpa churin Salomón 
kuraj kamachejninku kananta. Tata Diospa ñawpaqenpitaj aceitewan Salomonta 
jawiykorqanku kuraj kamachejninku kananpaj, Sadoctataj sacerdote kananpaj. 

23Ajinata Salomonqa tatan Davidpa cuentanmanta Tata Diospa kamachinan 
tiyanapi tiyaykorqa, tukuy imapitaj allin rerqa. Tukuy israelitakunataj payta 
kasorqanku. 

24Tukuy kamachejkuna, maqanakunapaj wapu kajkuna, Davidpa tukuy 
churinkunawan ima Salomonta kasunankuta tilorqanku. 

25Tata Diosqa tukuy israelitakunaj rikunanta Salomonta mayta jatuncharqa. 
Kamachiynintataj may jina uyarisqa kananpaj tukucherqa. Israel suyupi 
paymanta ñawpajtaqa, ni mayqen kuraj kamachejpis pay jina karqachu. 

David wañupun 

(1 R 2.10-12) 

26Yesejpata churin Davidqa tukuy Israel suyuta kamachisqa. 

27Israel suyuta, tawa chunka watata kamachisqa: Hebrón llajtapi qanchis 
watata, Jerusalén llajtamantapachataj kinsa chunka kinsayoj watata. 

28Chantá payqa unayniyoj, mana chhikata ñak'arispa, manchay qhapaj, chantá 
tukuypaj respetanan kaspa wañuporqa. Churin Salomontaj paypa qhepanta 
kamacherqa. 

29Kuraj kamachej Davidpa ruwasqanmanta, qallariymantapacha 
tukukuyninkamaqa Diosmanta sut'inchaj Samuelpa qhelqanpi qhelqasqa 
kashan. Chantá Diosmanta sut'inchaj Natanpapi, Diospa sut'inchajnin Gadpa 
qhelqanpi ima qhelqasqallataj kashan. 

30Chaypi qhelqasqa kashan, kamachishaspa imatachus ruwasqanmanta, wapu 
kasqanmantawan. Jinallataj, payta tukuy imaymana llakiy qhatirisqanmanta, 
jinataj Israel suyuwan, chantá waj suyukunawan imachus kasqanmantawan 
qhelqasqa kashan. 

2 Crónicas 

2 Crónicas 1 

Salomonqa Diosmanta yachayta mañakun 

(1 R 3.3-15) 

1Davidpa churin Salomonqa Tata Diospa yanapasqan kuraj kamachej kasqanpi 
astawan kallpachakorqa, may atiyniyojtaj karqa. 

2Chaypacha Salomonqa tukuy Israel aylluta wajyacherqa: Waranqa 
soldadokunata kamachejkunata, pachaj soldadokunata kamachejkunatawan, 
juezkunata, jinallataj Israelpi tukuy kamachejkunatawan. 

3Chantá Salomonwan chay runakunawan ima Gabaón orqopi yupaychana 
cheqaman rerqanku, maypichus ch'innejpi Moisespa ruwachisqan Dioswan 
Tinkukuna Toldo karqa, chayman. 

4Davidqa Diospa arcanta Quiriat Yearinmanta Jerusalenpi sayarichipusqan 
toldoman apasqa, chaypitaj kasharqa. 

5Urij churin Besalel, pichus Jurpa allchhintaj karqa, paypa ruwasqan 
broncemanta altar Gabaonllapiraj kasharqa, Tata Dioswan Tinkukuna Toldoj 
ñawpaqenpi. Jinapi Salomonwan, tukuy runawan chayman Tata Diosta tapurej 
rerqanku. 

6Salomontaj Tata Dioswan Tinkukuna Toldoj ñawpaqenpi, broncemanta 
ruwasqa altar kasharqa, chayman qayllaykuspa, 1.000 uywa ñak'asqata 
q'olachispa Diosman jaywarqa. 

7Chay ch'isipacha Diosqa Salomonman rikhurispa, nerqa: Imatachus 
munasqaykita mañakuway, noqataj qosqayki, nispa. 

8Salomontaj kutichispa, Diosman nerqa: Tatay Davidta mayta khuyakorqanki, 
paypa cuentanmantataj noqata kamachinaypaj churawarqanki. 

9Kunantaj, Tata Diosníy, junt'ay ari imatachus tatayman nisqaykita. Qanllataj 
churawanki t'iyu jina may chhika runata kamachinaypaj. 

10Kunanqa mañakuyki yachayta, yuyaytawan qonawaykita, kay aylluykita 
kamachinaypaj. Pitaj atinman kay jatun aylluykita kamachiytari? nispa. 

11Chantá Diosqa Salomonta nerqa: Kay jinata sonqoykipi yuyaspa, mana qhapaj 
kaytachu mañakuwanki, nitaj ashkha imatachu, nitaj may uyarisqa kaytachu, 
nitaj awqaykikuna wañunankutachu, nitaj unayta kawsanatachu. Manachayqa 
mañakuwanki yachayta, yuyayta aylluyta kamachinaykipaj, mayqenmanchus 
kuraj kamachejta jina churarqayki. 

12Chayrayku yachayta, yuyaytapis qosqayki. Qollasqaykitaj qhapaj kayta, 
allinpaj qhawasqa kayta ima. Qan jinaqa ñawpajta mana pipis karqachu, nitaj 
qhepamanpis kanqachu, nispa. 

13Chaymanta qhepaman Salomonqa Gabaonpi Dioswan Tinkukuna Toldomanta 
llojsispa, Jerusalenman kutimorqa. Chantá Jerusalenpi Israel suyuta 
kamacherqa. 

Salomón qhapajyan 

(1 R 10.26-29; 2 Cr 9.25-28) 

14Salomonqa tantaykorqa 1.400 carretakunata, 12.000 caballopi 
purejkunatawan. Wakin carretakunata cuartelman apacherqa waqaychananpaj, 
wakintataj Jerusalén llajta qayllapi cuartelman waqaycharqa. 

15Kuraj kamachejtaj Jerusalenpi qolqe metalta, qoritawan rumita jinapuni 
tantarqa. Pino kurkukunapis may chhika karqa, chay Sefelapi k'ita higo k'aspi 
jinapuni. 

16Salomonpaj ranqheronkunaqa Egiptomanta, Ciliciamanta ima caballokunata 
makipura rantimoj kanku. 

17Egiptomanta apamusqa carretaqa 600 qolqe valej, caballokunataj sapa uj 150 
qolqe valej. Salomonpa ranqheronkunamanta tukuy jeteokunaj kuraj 
kamachejninku, Siriamanta kajkunapis chay imakunata rantikoj kanku. 

2 Crónicas 2 

Salomonqa Jiranwan tratota ruwan 

(1 R 5.1-18; 7.13-14) 

1 1 (1.18) Salomonqa Tata Diospa Templonta, jinataj kamachina wasintawan 
ruwachinanta nerqa. 

2 2 (1) Chaypajtaj Salomón churarqa 70.000 runakunata rumita astamunankupaj. 
Churallarqataj 80.000 runakunata orqopi rumita ch'eqonankupaj. Chaymanta 
churallarqataj 3.600 jilaqatakunata chay runakunata qhawaspa 
ruwachinankupaj. 

3 3 (2) Chantá Salomonqa Tiroj kuraj kamachejnin Jiranman kay jinata willajta 
kacharqa: Imaynatachus tatay Davidta yanaparqanki, ajinata noqatapis 
yanapariway. Paymanqa pinomanta k'aspita apachimorqanki, kamachinan 
wasita ruwakunanpaj. 

4 4 (3) Noqaqa Tata Diosniyta jatunchanaypaj uj Templota ruwasaj. Chaypi ima 
munay q'apashaj inciensota q'oshñichisaj, paypaj t'aqasqa t'antakunatataj 
sinrullata jaywasaj. Sapa p'unchay uywa ñak'asqata q'olachipusaj tutamanta, 
jinataj ch'isiyaykuyta, jinallataj samarina p'unchaypi, chantá killa rikhuriy 



905 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

p'unchaypi ima. Jinallataj ruwasaj Tata Diospa jatun rayminkunatapis, 
imaynatachus Israel ayllupi ruwakunpuni, ajinata. 

5 5 (4) Templo ruwasqayqa jatunmin kanqa, imaraykuchus Diosniykoqa tukuy 
dioskunamanta aswan atiyniyojmin. 

6 6 (5) Chaywanpis, pitaj atinman Diospaj Templota ruwapuyta, janaj pachapis 
may jatun kashaspa mana wakiyta atejtinri? Pitaj noqa kasqani Templota 
ruwachipunaypaj, sutinpi inciensollatapis q'oshñichinapajri? 

7 7 (6) Chayrayku kunanqa kachamuway ari uj runata, tukuy imata ruway 
yachajta qorimanta, qolqe metalmanta, broncemanta, fierromanta, puka kulli 
telamanta, puka telamanta, kulli telamanta ima. Yachallachuntaj kurkupi 
t'illmispa warawakunata ruwayta. Ajinamanta Judapi, Jerusalenpi ima noqawan 
kashanku, pikunatachus tatay David mink'akusqa, chay yachajkunawan 
yanapachikuspa tukuy imata ruwanqa. 

8 8 (7) Apachimullawaytaj Libanomanta: Cedrota, pinota, sándalo kurkutawan, 
imaraykuchus yachani kamachiykikunaqa sach'a k'utuyta sumajta 
yachasqankuta. Noqaj kamachiykunataj kamachiykikunawan khuska 
k'utumonqanku. 

9 9 (8) Paykunaqa ashkha kurkuta wakichipuwachunku, imaraykuchus Diospa 
Templonta oqharinayqa may jina jatun, t'ukunapaj kanan tiyan. 

10 10 (9) Sach'ata k'utojkuna mikhunankupaj apachimusaj 20.000 fanega trigota, 
20.000 fanega cebadata, 440.000 litro vinota, 440.000 litro aceitetawan ima. 
Ajinata nispa Salomonqa Tiroj kuraj kamachejnin Jiranman cartata qhelqarqa. 

11 11 (10) Chaypacha Tiro suyuta kuraj kamachej Jiranqa Salomonman uj cartata 
apacherqa kay jinata nispa: Tata Diosqa ayllunta munakusqanrayku ayllunta 
kamachinaykipaj churasorqa, nispa. 

12 12 (11) Nillarqataj: Yupaychasqa kachun Israelpa Tata Diosnenqa. Paymin kay 
pachata, janaj pachatapis ruwarqa. Kuraj kamachej Davidman uj churita qorqa 
sumaj yachayniyoj, allin yuyayniyojtaj, Tata Diospaj uj Templota ruwachinanpaj, 
jinataj kamachinan wasita ruwachikunanpaj. 

13 13 (12) Noqa kachamushayki uj sumaj yachayniyoj runata, Jirán Abí sutiyojta. 

14 14 (13) Paypa mamanqa Dan jatun ayllumanta karqa, tatantaj Tiro llajtamanta. 
Payqa tukuy imata sumajta ruwayta yachan qorimanta, qolqe metalmanta, 
broncemanta, fierromanta, rumimanta, maderamanta, puka kulli telamanta, 
puka telamanta, kulli telamanta, lino telamantawan. Jinallataj tukuy rijch'aj 
warawakunata ruwayta yachan mañasqankuman jina. Paywan, tatayki Davidpaj 
ruwayta yachajkunapiwan ima sumajta ruwanqanku. 

15 15 (14) Chayrayku wiraqochíy, apachimullay trigota, cebadata, aceiteta, 
vinotapis, imatachus apachimunaykita nerqanki, chaykunata. 

16 16 (15) Noqaykutaj Libanopi mashkhatachus munanki, chay chhika 
sach'akunata k'utushasqayku, chaytataj mama qochanejta Jope llajtakama 
balsapi apachimusqayku. Chaymantataj qanllaña Jerusalenman 
apachinki. Ajinata Tiroj kuraj kamachejnin Jiranqa Salomonman kuticherqa. 

17 17 (16) Chantá Salomonqa Israelpi tiyakoj waj llajtayojkunata yupacherqa, 
tatan David yupasqanmanta qhepaman. Tukuyninpi karqanku 153.600 
runakuna. 

18 18 (17) Paykunamantataj churarqa 70.000 runakunata astanankupaj, 80.000 
runakunatataj orqopi rumita ch'eqonankupaj, 3.600 jilaqatakunatataj churarqa 
qhawaspa ruwachinankupaj. 

2 Crónicas 3 

Salomón Diospa Templonta ruwachin 

(1 R 6.1-38) 

1Salomonqa Diospa Templonta Jerusalenpi ruwachiyta qallarerqa, maypichus 
Tata Dios Moriah orqopi Salomonpa tatan Davidman rikhurisqa, chaypi. Chay 
eraqa jebuseo Ornanpata karqa, Davidtaj chayta paymanta rantisqa Tata Diospa 
Templonta ruwachinanpaj. 

2Salomonqa tawa watataña kamachishaspa, iskay kaj killapi iskay kaj 
p'unchayninpi, Templota ruwachiyta qallarerqa. 

3Salomonqa Diospa Templonpa tijsinta churacherqa, chaytaj kay jina karqa: 
Sayt'unman iskay chunka qanchisniyoj metro karqa, anchonmantaj jisq'on 
metroyoj. 

4Diospa Templonpa ñawpaqenpi corredorqa Temploj anchon jinallataj karqa, 
sayt'unmantaj jisq'on metroyoj karqa. Sayayninmanqa jisq'on metrollayojtaj. 
Salomonqa Temploj ñawpaqenpi kaj corredorta tukuy ukhunta qoriwan 
lluch'iykucherqa. 

5Jinallataj Salomonqa Temploj ukhunta pino maderawan k'askaykucherqa, chay 
maderaj patanmantaj sumaj qoriwan lluch'iykucherqa. Chay qorej patanpitaj 
palmera warawakunata, jinataj cadenakunatawan ruwacherqa. 

6Temploj ukhuntataj k'achitu rumiwan k'achanchaykucherqa. Chay 
lluch'iykusqanku qoritataj Parvaimmanta apachimorqa. 

7Chaymantataj Temploj tukuynin ukhunta sumaj qoriwan lluch'iykucherqa: 
Kurkunkunata, perqankunata, punku kijunta, punkukunatapis. Perqanpitaj 
querubín angelkunaman rijch'akojta ruwacherqa. 

8Salomonqa ruwachillarqataj chay Diosllapaj T'aqasqa nisqa cheqatapis. Chayqa 
sayt'unman jisq'on metro karqa, anchonmantaj Temploj anchon jina jisq'on 
metrollataj karqa. Chay wasitaqa 20.000 kilo sumaj qoriwan 
lluch'iykuchillarqataj. 

9Sapa uj clavoqa libra kuraj jina pesarqa. Alto patapi kaj wasikunaj ukhuntapis 
qoriwan lluch'iykuchillarqataj. 

10Diosllapaj T'aqasqa nisqa cheqapeqa Salomón ruwachillarqataj iskay 
querubín nisqa angelkunata. Chaykunapis qoriwan lluch'isqallataj karqanku. 

11Chay querubinkunaj iskaynin lijran aysasqaqa jisq'on metroyoj karqa. Sapa 
lijranqa iskay metro khuskanniyoj, chaytaj wasej perqankama chayarqa. Chay 
ujnin kaj lijranpis chhikallantaj karqa, chay uj querubinpa lijran puntankamataj 
chayarqa. 

12Chay uj querubinpis kikillantaj karqa. Lijranqa perqakama chayarqa, ujnin kaj 
lijrantaj chay uj querubinpa lijranwan tinkorqa. 

13Querubinkunaj lijrankoqa tukuypi jisq'on metroyoj karqa. Querubinkunaqa 
sayasqa kasharqanku wasej chawpinnejman qhawarisqa. 

14Salomón awachillarqataj chay velo nisqa cortinata, kulli q'aytumanta, puka 
kulli q'aytumanta, puka q'aytumanta, linomantawan, chaymantaj querubinman 
rijch'akojta iskayta awakipaykucherqa. 

Iskay sayanta 

(1 R 7.15-22) 

15Salomonqa Temploj ñawpaqenpaj iskay sayantata ruwacherqa chunka 
sojtayoj metro sayayniyojta jina. Patanpi pillu jina kirpanataj iskay metro 
cuartayoj karqa. 

16Cadenakunatapis ruwachillarqataj walqata jina, chaykunatataj sayantakunaj 
tukukuyninman churaykucherqa. Ruwachillarqataj pachaj granadaman 
rijch'akojta qorimanta, chaykunatataj cadenakunawan warkhuykucherqa. 

17Chay sayantakunatataj Diospa Templonpa ñawpaqenman churacherqa, 
ujninta pañanman, ujnintataj lloq'enman. Paña kaj sayantataqa Jaquín, nispa 
suticharqa, lloq'e kajtataj Boaz, nispa. 

2 Crónicas 4 

Temploj tukuy imankuna 

(1 R 7.23-51) 

1Jiranqa broncemanta uj altarta ruwachillarqataj, chaytaj sayt'unman jisq'on 
metroyoj karqa, anchonmantaj jisq'onllataj, sayayninmanrí tawa metro 
khuskanniyoj karqa. 

2Chantá ruwachillarqataj broncemanta jatun ch'illamita. Chayqa muyu karqa. Uj 
kantunmanta ujnin kantunkamaqa tawa metro khuskanniyoj karqa, 
ukhunmantaj iskay metro khuskanniyoj karqa. Tukuynin muyuynintaj chunka 
kinsayoj metro khuskanniyoj karqa. 

3Chay jatun ch'illamej simin uranejpi, muyuynintinpi iskay sinrupi 
torokunaman rijch'asqa warawakuna karqa. Sapa khuskan metropi 
chunkakama karqanku, chaykunataj jatun ch'illamiwan ujlla karqanku. 

4Chay jatun ch'illameqa chunka iskayniyoj broncemanta ruwasqa torokuna 
patapi churasqa kasharqa. Chay chunka iskayniyoj torokunamantaqa 
qhawasharqanku kinsa wichaynejman, kinsataj uranejman, kinsataj inti 
llojsimuynejman, kinsataj inti yaykuynejman. Qhepa chakinkoqa ukhunejman 
karqa, chay ch'illamitaj torokunaj patanpi churasqa karqa. 

5Chay ch'illameqa phatunman uj t'ajllayoj karqa. Patanqa lirio t'ikaj laphin jina 
q'empisqa karqanku. Chay ch'illamitaj 66.000 litro yaku yaykunanpaj jina 
ruwasqa karqa. 

6Jirán ruwachillarqataj mayllanapaj chunka juch'uy ch'illamikunata, phishqata 
pañanejman churarqa, phishqatataj lloq'eman. Chaykunapi q'olachinapaj uywa 
ñak'asqata mayllaj kanku. Chay jatun ch'illamipitajrí sacerdotekuna mayllakoj 
kanku. 

7Tata Diospa kamachisqanman jina Jirán ruwachillarqataj qorimanta chunka 
k'ancha churanata, Templomantaj churarqa phishqata pañanman, phishqatataj 
lloq'enman. 

8Chay jawaqa chunka mesata ruwachillarqataj, chaykunatataj Diospa 
Templonman churarqa phishqata pañanman, phishqatataj lloq'enman. Chantá 
qorimanta pachaj jatuchaj vasokunata ruwachillarqataj. 

9Jinallataj sacerdotekunapaj patiota ruwacherqa, jatun patiotapis, 
punkunkunatawan, chaykunatataj tukuyninta broncewan lluch'iykucherqa. 

10Chay jatun ch'illamita Temploj pañannejman, inti llojsimuynejman churarqa. 

11Jiranqa ruwallarqataj mankakunata, lampakunata, jatuchaj vasokunata ima. 
Jinamanta Diospa Templonpaj Salomonpa kamachisqanman jina, ruwayta 
tukorqa. 

12Payqa kay tukuyta ruwarqa: Iskaynin sayantata, patanpi kasharqanku chay 
muyu pillu kirpanatawan, chantá chay kirpanaman muyuykuchisqa 
cadenakunatawan. 

13Chay iskaynin cadenakunapaj 400 granadaman rijch'akojta ruwarqa. Sapa 
cadenapaj iskay sinruta churarqa, chaykunawantaj sayantakunaj kirpananta 
muyuykucherqa. 

14Chunka chukutapis ruwallarqataj, chaykunaj patanmantaj juch'uy 
ch'illamikunata churarqa. 

15Ruwallarqataj jatun ch'illamita, uranpi kasharqanku, chay chunka iskayniyoj 
torokunatawan. 

16Chantá ruwallarqataj mankakunata, lampakunata, trinchekunatawan ima. 
Chay yachaj Jiranqa Salomonpa nisqanman jina chay tukuy imata sumaj 
broncemanta ruwarqa Tata Diospa Templonpaj. 

17Chaykunata kuraj kamachejqa bronceta unuyachispa, llink'i t'urumanta 
ruwasqa moldepi jich'acherqa. Chayta ruwarqanku Jordán mayu pampanejpi, 
Sucot llajtamanta Seredata llajtaman rinapi. 

18Salomonqa chay tukuy imata broncemanta ruwachisqanman mashkhachus 
bronce yaykusqanta mana tupuchiyta aterqankuchu. 

19Salomonqa Diospa Templonpaj kay imakunata ruwachillarqataj: Qorimanta 
altarta, mesakunatapis chay patapi Tata Diospaj t'aqasqa t'antata 
churanankupaj, 

20jinallataj sumaj qorimanta k'ancha churanata, lamparantinta. Chaykunataj 
Diosllapaj T'aqasqa nisqa cheqaj ñawpaqenpi churasqa karqanku, kamachisqa 
kasqanman jina k'anchachinankupaj. 

21Jinallataj t'ikakunata, lamparakunata, tenazakunatapis sumaj 
qorillamantapuni ruwacherqa. 

22Pábilo k'utunata, jatuchaj vasokunata, mama wisllakunata, incienso 
q'oshñichinapis sumaj qorillamantataj karqanku. Chantá qorillamantataj 
karqanku Temploman yaykuna punku, Diosllapaj T'aqasqa nisqa cheqaman 
yaykuna punku, jinataj Temploman yaykuna punkupis. 

2 Crónicas 5 

1Salomonqa Tata Diospa Templonpaj chay imakunata ruwachiyta 
tukuchispañaqa, tatan David Diosninpaj t'aqasqan qolqe metalta, qorita, jinataj 
tukuy imatawan, Diospa Templonpi jallch'ana wasiman churaykuchimorqa. 

Diospa Templonman arcata apanku 

(1 R 8.1-11) 

2Chaypacha Salomonqa Jerusalenpi tantaykorqa Israelmanta kurajkunata, 
tukuy jatun ayllumanta kurajkunata, sapa wasi ayllumanta kamachejkunatapis, 
Tata Diospa arcanta Davidpa llajtan Sión nisqaman apamunankupaj. 



910 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

3Qanchis kaj killapi, jatun raymi ruwana p'unchaypi, kuraj kamachej 
Salomonwan tukuy israelitakuna tantakorqanku. 

4Israel ayllumanta tukuy kurajkuna chayamojtinkukama, levitakunaqa Diospa 
arcanta oqharerqanku. 

5Sacerdotekuna, levitakunawan ima Dioswan Tinkukuna Toldota, jinataj chay 
ukhupi kaj imakunatawan apallarqankutaj. 

6Chantá Salomonqa tukuy Israel ayllumanta paywan tantakamorqanku, 
chaykunawan khuska Diospa arcanpa ñawpaqenpi ñak'asqa ovejakunata, 
torokunata ima q'olachispa Diosman jaywarqanku. Chaykunaqa mana yupay 
atina karqa. 

7Chaymantataj sacerdotekunaqa Templo ukhuman arcata apaykorqanku, chay 
Diosllapaj T'aqasqa nisqa cheqaman, chay iskay querubinkunaj lijranku uraman. 

8Querubinkunaj lijrankunaqa Diospa arcanpa patanman aysaykusqa karqanku, 
jinaspa chay arcata, lijrana k'aspikunata ima qhataykorqanku. 

9Lijranapaj k'aspikunaqa jatuchaj kasqankurayku Diospaj T'aqasqa nisqa 
cuartomantapacha rikukorqa, Diosllapaj T'aqasqa nisqa cheqaj ñawpaqenpi 
kasharqa. Chaywanpis jawamantapacha mana rikukorqachu, ajinataj 
kunankama kashan. 

10Arca ukhupeqa iskay p'alta rumilla karqa. Israelitakuna Egipto suyumanta 
llojsimushajtinku Tata Dios paykunawan tratota ruwasqa, chay p'alta 
rumikunata Moisés chay arcaman churaykusqa Horebpi. 

11Chantá sacerdotekunaqa Diospaj T'aqasqa Cheqamanta llojsimorqanku. 
Chaypaj tukuy sacerdote Diospa ñawpaqenpi llimphucharakorqanku mana 
mit'ankupi kaspapis. 

12Levitakunamanta tukuy takejkuna, Asaf, Hemán, Jedutún ima, churinkunawan 
khuska, jinataj waj ayllunwan ima inti llojsimuynejpi altarpa ñawpaqenpi 
linomanta p'achallisqa sayasharqanku. Platillota, salteriota, arpata ima 
tocarqanku, paykunawantaj 120 sacerdotekuna cornetata waqachejkuna 
kashallarqankutaj. 

13Chantá cornetata waqachinankupaj tukuyninku churakorqanku, 
tukuyninkutaj Tata Diosta yupaychaspa uj runa jinalla, pachis nispa 
takisharqanku. Cornetata, platillota, waj tocanatapis tocarispa, takisharqanku: 
Tata Diosqa may k'achamin, munakuynintaj wiñaypajmin, nispa. Ajinata 
takishajtinkutaj, chay Tata Diospa Templonman phuyu ujllata junt'aykorqa. 

14Jinapitaj Tata Diospa jatun kayninpa lliphiynin Temploman 
junt'aykusqanrayku, sacerdotekunaqa Tata Diospa kamachi ruwananpi mana 
qhepakuyta aterqankuchu. 

2 Crónicas 6 

Salomón Tata Diosman Templota jaywapun 

(1 R 8.12-66) 

1Chaypacha Salomonqa nerqa: Tata Diosníy, nerqanki laqhayaypi 
kawsasqaykita. 

2Noqatajrí Templota ruwachipuyki chaypi wiñaypaj tiyakunaykipaj, nispa. 

3Chantá kuraj kamachejqa tukuy israelitakuna sayasqa kasharqanku, 
chaynejman kutirispa, paykunata samincharqa. 

4Nerqataj: Israelpa Tata Diosnenqa may jatunpaj qhawasqa kachun, tatay 
Davidman imatachus nisqanta junt'asqanrayku. 

5Tata Dios nisqa: Egipto suyumanta aylluyta orqhomusqaymantapacha, tukuy 
Israel suyupi mana mayqen llajtatapis ajllakorqanichu yupaychanawaykichejpaj 
chaypi Templota ruwachipunawaykichejpaj. Nillataj pitapis aylluyta 
kamachinanpaj ajllakorqanichu. 

6Kunantajrí noqaqa Jerusalén llajtata ajllakuni, chaypi yupaychasqa kanaypaj, 
aylluyta kamachinanpajtaj Davidta ajllakuni, nispa. 

7Tatay Davidqa Israelpa Tata Diosninpaj Templota ruwachipuyta maytapuni 
munarqa. 

8Tata Diostajrí payta nerqa: Walejmin Templota ruwachipuwayta 
munasqaykeqa. 

9Jinapis mana qanchu ruwapuwanki, manachayqa churiyki noqapaj uj Templota 
ruwachipuwanqa, nispa. 

10Tata Diosqa imatachus nisqanta junt'an. Kunanqa nisqanman jina tatay 
Davidpa cuentanmanta Israelpa kuraj kamachejnin churasqa kani, jinataj uj 
Templota Israelpa Tata Diosninpaj ruwachipuni. 

11Chaymantaj Diospa arcanta churani, maypichus Tata Diosqa israelitakunawan 
trato ruwasqan qhelqasqa kashan, chayta, nispa. 

12Chantá Salomonqa tukuy israelitakuna tantasqa kasharqanku, chaykunaj 
rikunankuta, Tata Diospa altarninpa ñawpaqenpi sayaykuspa, makinta pataman 
oqharerqa. 

13Payqa broncemanta ruwachisqa patilla patapi sayasharqa. Chay patillaqa 
sayt'unman iskay metro cuartayoj karqa, anchonmanpis jinallataj karqa, 
sayayninmantaj uj metro iskay cuarta kurajniyoj karqa. Chay patillaqa patio 
chawpipi churasqa karqa. Salomontaj chay pataman wicharispa, tukuy 



912 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

israelitakunaj ñawpaqenkupi qonqoriykukorqa, makinta janaj pachaman 
oqharispataj, nerqa: 

14Israelpa Tata Diosnin, mana qan jina waj Dios kanchu janaj pachapi, nitaj kay 
pachapipis. Qanqa tratota ruwasqaykita junt'anki, tukuy sonqowan 
kasusojkunatataj khuyanki. 

15Qanqa tatay Davidman imakunatachus nisqaykita junt'anki, parlasqaykiman 
jinataj kunan ruwanki. 

16Kunanqa Israelpa Tata Diosnin, junt'allaytaj kamachiyki tatay Davidman 
imatachus nisqaykita. Qanqa nerqanki: Churiykikunachus kamachisqayman jina 
allinta purenqanku, imaynatachus qan purerqanki, ajinata chayqa, 
mirayniykimantaqa Israel suyuta kuraj kamachej kallanqapuni, nispa. 

17Ajinaqa, Israelpa Tata Diosnin, kamachiyki tatay Davidman nisqaykeqa 
junt'akuchunpuni ari. 

18Jinapis, cheqatachu qanqa kay pachapi runakunawan tiyawaj? Sichus janaj 
pacha may jina jatun kayninwan mana wakiyta atisunkichu chayqa, imaynatataj 
kay ruwachipususqay Templo wakisunkimanri? 

19Chaywanpis, Tata Diosníy, mañakususqayta, qhaparikamususqaytapis 
uyarillaway. 

20Tuta p'unchay kay Templotaqa qhawamullaypuni, maypichus tiyakunaykita 
nerqanki, chayta. Kay kamachiykej mañakususqanta uyariway ari. 

21Jinallataj israelita wawaykikuna, noqa ima kay Templopi mañakususqaykuta 
janaj pachamantapacha uyariy, tiyakunki chaymanta, pampachaytaj juchaykuta. 

22Mayqellanpis llajta masinpa contranta juchallejtin, sichus kay Templopi kaj 
altarpa ñawpaqenpi tiluchinkuman chayqa, 

23qanqa janaj pachamantapacha uyariy, chaypachataj kamachiykikunapaj 
justiciata ruway. Pichus juchayoj kajmanqa juchanman jina qopuy, juchantaj 
paypa patanman urmaykuchun. Mana juchayoj kajmantajrí justiciata ruway, 
ruwasqanman jina. 

24Sichus Israel aylluyki qanpa contraykipi juchallikusqankurayku awqankuwan 
atipachikunkuman, sitajchus kutirikamuspa, sutiykita yupaychankuman tukuy 
sonqo mañakuspa kay Templopi chayqa, 

25qanqa janaj pachamantapacha uyariy, pampachaytaj aylluykej juchanta. 
Chantá paykunata kutichikampuy, paykunaman jinataj ñawpa tatankuman 
qorqanki, chay jallp'aman. 

26Aylluyki juchallisqanrayku ch'aki wata kajtin, mana parajtintaj, sichus kay 
Temploman qhawarisqa qanmanta mañakusunkuman, sutiykitataj 

yupaychankuman, jasut'isqaykiraykutaj juchankumanta kutirikamusunkuman 
chayqa, 

27qan janaj pachamantapacha uyariy, tukuy israelitakunaj juchankuta 
pampachay, cheqan ñantataj puriyta yachachiy. Jinallataj chayaqeta jina 
qosqayki jallp'amanpis parachimuy. 

28Ichapis kay suyupi yarqhaypis, millay onqoypis kanman, ruphaywan 
sach'akuna ch'akirapunkuman, sach'akunapi onqoy rikhurinman, chayrí phinki 
phinkikunapis, t'una khurupis rikhurinman, chayrí ichapis awqankunapis 
llajtankuta muyuykuspa, wañurachej sayaykunkuman, chayrí ima llakiypis, 
onqoypis kanman, 

29sichus pillapis, chayrí Israelmanta tukuy kajkunapis llakiyninkupi, chayrí 
nanayninkupi mañakamuspa kay Templo qhawarisqa makinkuta 
oqharinkuman chayqa, 

30qan janaj pachamantapacha paykunata uyarinki. Chay maypichus tiyakunki, 
chaymantapacha paykunaj juchankuta pampachanki, sapa ujninkumantaj 
ruwasqankuman jina qopunki. Qanllamin runaj yuyayninta, sonqontapis 
rejsinki, yachankitaj. 

31Ajinamanta paykunaqa ñawpa tatankuman qosqayki jallp'api 
kawsakonqanku, jinataj qanta yupaychasonqanku kasusonqankutaj. 

32Waj llajtayojkuna, mana Israel aylluykimanta kajkunaqa qanpa jatun 
sutiykimanta, t'ukuna ruwasqaykimanta ima uyarispa, karumanta jamonqanku, 
jinataj kay Templo qhawarisqa qanmanta mañasonqanku. 

33Ajinata ruwajtinku, janaj pachamantapacha uyariy, tiyakunki 
chaymantapacha, qoytaj tukuy imatachus mañakususqankuta. Ajinamanta kay 
pachapi tukuy runakuna rejsisonqanku, Israel aylluykipis jatun respetowan 
maypaj qhawasonqanku. Yachallanqankutaj ruwachipusqay Templopi sutiyki 
yupaychasqa kasqanta. 

34Sichus aylluyki awqankukunawan maqanakoj llojsinkuman chayqa, 
mayllamanpis qan kachajtiyki, sichus kay ajllakusqayki llajtapi kay 
ruwachipususqay Templo qhawarisqa mañakusunkuman chayqa, 

35janaj pachamantapacha qan uyariy tukuy sonqo mañakususqankuta, 
paykunamantaj kutikuy. 

36Manamin pipis mana juchallejqa kanchu. Chayrayku contraykipi aylluyki 
juchallikonqanku, qantaj paykunapaj phiñakuytawan awqankunaman 
jaywaykuspa waj jallp'aman apachinki, karumanpis, chayrí qayllamanpis. 

37Jinapi maymanchus wijch'usqa karqanku, chay suyupi juchankumanta 
qanman kutirikamusunkuman, maytataj mañakamusunkuman: Juchalliyku, 
mana ruwanata ruwayku, juchayoj kayku, nispa. 

38May suyumanchus apasqa karqanku chaypi, tukuy sonqo tukuy alma qanman 
kutirikamonqanku, qanmantataj mañakamusonqanku kay ñawpa tatankuman 
qorqanki, kay jallp'aman kutirisqa, ajllakusqayki kay llajtaman, kay Templo 
ruwachipususqayman qhawarisqa. 

39Ajinata mañakusojtinku, janaj pachamantapacha qan uyariy tukuy sonqo 
mañakusqankuta. Qanqa paykunaman kutikunki, aylluyki qanpa contraykipi 
juchallikusqankutataj pampachay. 

40Kunanqa Diosníy, qhawarimuwayku, kay cheqapi tukuy mañakusqaykuta 
uyariwayku. 

41Tata Diosníy, samakunayki cheqaman jamuy, arcaykiwan khuska, 
mayqenchus jatun atiyniykita rikuchin, chaywan. Tata Diosníy, 
sacerdoteykikunaqa tukuy runaman qhespichiyniykimanta willachunku, 
kamachisqaykita ruwajkunataj kusikuyta rikuchunku. 

42Tata Diosníy, ajllakusqayki kuraj kamachejtapis ama qhesachaychu. 
Yuyarikuy kamachiyki Davidta khuyakusqaykimanta, nispa. Ajinata kuraj 
kamachej Salomón Diosmanta mañakorqa runakunaj uyarinanta. 

2 Crónicas 7 

1Salomón mañakuyta tukojtinkama, janaj pachamanta nina urmamuspa, chay 
q'olachinapaj jaywasqa uywata, waj ñak'asqa uywakunatawan 
ruphaykorqa. Chantá Tata Diospa jatun kayninpa lliphipiynin Temploman 
junt'aykorqa. 

2Chayrayku sacerdotekunaqa Tata Diospa Temploman mana yaykuyta 
aterqankuchu, Tata Diospa jatun kayninpa lliphipiynin junt'aykusqanrayku. 

3Tata Diospa jatun kayninpa lliphipiyninta Templo pataman urayk'amojta, 
chantá nina urmamojta rikuspa, tukuy israelitakuna pampakama 
k'umuykorqanku. Jinaspataj, Tata Diosta yupaycharqanku: Tata Diosqa may 
k'achamin, khuyakuynintaj wiñaypajmin, nispa. 

4Chay qhepamantaj kuraj kamachejqa tukuy aylluwan khuska uywakunata 
ñak'aspa Tata Diosman jaywarqanku. 

5Kuraj kamachej Salomonqa Tata Diosman jaywarqa 22.000 torokunata, 120.000 
ovejakunata ima. Ajinata kuraj kamachejqa chantá tukuy israelitakunapis 
Templota Diosman jaywaporqanku. 

6Sacerdotekunaqa ruwanankuta ruwaspa kasharqanku. Levitakunapis sapa uj 
tocananku jap'irisqa kasharqanku. Chay tocanankutaqa kuraj kamachej David 
ruwachisqa, chaywan Tata Diosta yupaychanankupaj. David wakichillasqataj: 
“Paypa Khuyakuynenqa Wiñaypajmin”, nisqa takiyta. Sacerdotekunataj 
paykunaj ñawpaqenkupi cornetankuta waqachisharqanku, chaykamataj tukuy 
israelitakunaqa sayasqa kasharqanku. 

7Salomonqa patioj chawpinta Tata Diosman jaywapullarqataj, Tata Diospa 
Templonpa ñawpaqenpi kasharqa, chayta. Chaypi uywakunata ñak'achispa 
q'olacherqa, allinyakuy jaywanamantapis wirata jaywallarqataj, imaraykuchus 
chay broncemanta ruwasqa altar mana wakerqachu ñak'asqa uywakunata 
q'olachinapaj, chantá ch'aki mikhuykunata, wiratawan ima jaywanapajpis. 

8Chay kutipeqa Salomonwan tukuy israelitakunapiwan qanchis p'unchayta may 
jatun raymita ruwarqanku. Israelitakuna chay jatun raymiman, Jamat llajta 
yaykuna q'asamanta Egipto wayq'onejmantapacha jamorqanku. 

9Pusaj kaj p'unchaypitaj tantakuspa, jatun raymita ruwallarqankutaj. Qanchis 
p'unchay junt'ata raymita ruwarqanku altarta Diosman jaywapuspa, chantá 
qanchis p'unchaytawan Ch'ujlla Ruwana raymita ruwallarqankutaj. 

10Qanchis kaj killapi iskay chunka kinsayoj p'unchayninpi, kuraj kamachej 
Salomonqa tukuy israelitakunata wasinkuman kutipunankupaj 
kacharpayaporqa. Paykunataj manchay kusisqa riporqanku Tata Diosqa 
Davidpaj, Salomonpaj, jinataj tukuy Israel ayllunpajpis allinta ruwasqanrayku. 

Diosqa Salomonwan tratota ruwan 

(1 R 9.1-9) 

11Salomonqa Tata Diospa Templonta, jinataj kamachinan wasita, tukuy 
imatachus ruwayta munarqa, chaykunata tukuchisqanmantaña, 

12Tata Diosqa Salomonman uj ch'isi rikhurispa, nerqa: Mañakuwasqaykita 
uyarini, kay Templotataj ajllakuni ñak'asqa uywakunata jaywanawaykipaj. 

13Maypachachus mana parachimusajchu, chayrí phinki phinkikunata 
kachaykamusaj tukuy pampata q'araykunankupaj, chayrí aylluyman uj onqoyta 
apachimusaj chaypachaqa, 

14sichus ajllakusqay aylluy k'umuykuspa, tukuy sonqo mañakamuwanman, 
sajra kawsayninta saqespataj mask'awanman chayqa, noqaqa janaj 
pachamantapacha uyarimusaj, juchantataj pampachasaj, jallp'antapis 
allinyachisaj. 

15Kunanmantaqa kay cheqata qhawamusajpuni, uyarisajtaj 
mañakuwasqankuta. 

16Kunanqa kay Templota ajllakuspa noqapaj t'aqani, chaypi wiñaypaj 
yupaychanawankupaj. Kay Templota qhawallasajpuni, manataj qonqapusajchu. 

17Kunanqa sichus qan ñawpaqeypi allinta kawsanki, imaynatachus tatayki 
David kawsarqa jinata, tukuy kamachisqaytataj ruwanki, jinataj qosusqay 
kamachisqakunatataj junt'anki, chantá tukuy nisusqaytapis ruwanki chayqa, 

18noqa sayachisaj wiñaypaj kamachiyniykita, tatayki Davidwan kay trato 
ruwasqayman jina: Israelta kamachinanpajqa mirayniykimanta uj kallanqapuni, 
nispa. 

19Sitajchus noqamanta t'aqakuspa, kamachisqayta mana junt'ankichejchu, waj 
dioskunatataj kasuspa yupaychawajchej chayqa, 

20tiyakunaykichejpaj qorqaykichej, chay jallp'amanta wijch'usqaykichej. 
Noqapaj t'aqakusqay Templotapis chinkarparichisaj. Qankunataj tukuy runaj 
asikunanku kankichej. 

21Kay Templotaj may k'achitu kashaspapis, phirisqa kanqa, chaypachataj tukuy 
chayninta purejkuna t'ukuspa nenqanku: Imajtintaj Tata Dios kay suyuta, jinataj 
kay Templotapis kay jinata ruwanri? nispa. 

22Chantá kutichenqanku: Egipto suyumanta ñawpa tatankunata orqhomoj Tata 
Diosninkuta saqerparisqankurayku, waj dioskunaman kutirikuspa 
yupaycharqanku. Chayraykumá Tata Diosqa paykunaman chay jina jatun 
llakiyta kachaykamun, nispa nenqanku. 

2 Crónicas 8 

Salomonpa waj ruwasqankuna 

(1 R 9.10-28) 

1Salomonqa iskay chunka watapi Tata Diospa Templonta, kamachinan 
wasitawan ruwachiyta tukucherqa. 

2Chaymantataj watej ruwacherqa, Jirán payman qorqa, chay llajtakunata, 
israelitakunatataj chayman tiyakunankupaj churarqa. 

3Chantá Salomonqa Sobamanta Jamat llajtaman rispa, maqanakuspa chay 
llajtata jap'erqa. 

4Jinallatataj ch'innejpi Tadmor llajtata watej ruwacherqa. Chantá Jamatqa 
poqoykunata waqaychanapaj karqa, chay tukuy llajtatawan ruwacherqa. 

5Watej jatarichillarqataj pata kaj Bet Joronta, ura kaj Bet Jorontapis. Chay 
llajtakunaqa may jatuchaj perqakunawan muyurisqa, sumachaj punkuyoj, 
tranquerayoj ima karqanku. 

6Chantá ruwachillarqataj Baalat llajtata, waj llajtakunatapis poqoykunata 
jallch'anapaj, maqanaku carretakunata jallch'anankupaj, caballopi purejkunapaj 
ima. Jinallataj Salomonqa ruwachillarqataj Jerusalenpi, Libanopi, kamachiyninpi 
kasharqa, chay jallp'akunapipis imatachus munasqanta ruwarqa. 

7Israel suyupi qhepakojkunaqa karqanku: Jeteokuna, amorreokuna, heveokuna, 
ferezeokuna, jebuseokuna ima. Paykunataj mana israelitakunachu karqanku. 

8Paykunata israelitakuna ñawpajpi mana tukuyninkutachu wijch'usqanku. 
Salomontaj paykunata sinch'i ruwanaman churarqa. Kunankamataj ajinallapuni 
kashanku. 

9Chaywanpis Salomonqa ni mayqen israelitata wata runata jina sinch'i 
ruwanaman churarqachu. Manachayqa israelitakuna soldadonkuna karqanku, 
soldadokunata kamachejkuna, maqanaku carretakunata purichejkuna, 
caballopi purej soldadokunata kamachejkuna ima. 

10Paykunaj patankupitaj waj kamachejkuna kallarqankutaj, tukuyninpi 250 
karqanku. 

11Salomonpa ujnin warmenqa faraonpa ususin karqa, paytaj chay warminta 
Davidpa Llajtanmanta pusarqa ruwachipusqan wasiman, imaraykuchus nerqa: 
Mana warmeyqa kuraj kamachej Davidpa kamachinan wasipi tiyakuyta 
atinmanchu, imaraykuchus Tata Diospa arcan yaykorqa, chay cheqaqa Tata 
Diospajpuni t'aqasqa kanan tiyan, nispa. 

12Chantá Salomonqa Temploj ñawpaqenpi, altar patapi uywakunata ñak'aspa 
Tata Diosman jaywaspa q'olacherqa. 

13Moisespa kamachisqanman jina q'olachispa jaywallarqataj: Samarikuna 
p'unchaykunapi, killa qallarikuy raymipi ima. Jaywallarqataj watapi kinsantin 
raymikunapi: Mana Levadurayoj T'anta raymipi, Semana raymipi, Ch'ujlla 
Ruwana raymipi ima. 

14Tatan Davidpa nisqanman jina, Salomonqa sacerdotekunata Templopi 
imatachus ruwanankupi mit'api churarqa. Jinallatataj levitakunatapis churarqa 
Tata Diosta yupaychanankupaj, sacerdotekunata yanapanankupaj sapa 
p'unchay ruwanapi ima. Sapa punkupi qhawajkunatapis mit'allapitaj churarqa. 

15Paykunaqa mana t'aqakorqankuchu, imatachus sacerdotekunamanta, 
levitakunamanta, qolqeta jallch'anata qhawajkunamanta David kamachisqa, 
chaymanta. 

16Salomón imakunatachus ruwayta yuyarqa, chayman jina tukuy imata 
ruwarqa, Temploj tijsin churakusqanmantapacha tukukunankama. Ajinamanta 
Tata Diospa Templonta ruwayta tukuycharqanku. 

17Salomón chaypacha rerqa Ezión Guéber llajtaman, Elat llajtaman ima. Chay 
llajtakuna mama qocha kantupi Edom suyupi karqanku. 

18Jirantaj kamachinkunawan Salomonman apacherqa barcokunata, barcota 
purichiyta yachajkunatawan. Paykunataj Salomonpa kamachinkunawan khuska 
chay barcokunapi Ofir cheqaman rerqanku. Chaymantataj kuraj kamachej 
Salomonman 15.000 kilo jina qorita apamorqanku. 

2 Crónicas 9 

Sabamanta qoya Salomonta watukun 

(1 R 10.1-13) 

1Sabá suyuta kamachej qoyaqa Salomón manchay uyarisqa kasqanta uyarispa, 
Jerusalenman rerqa, mana kutichiy atina tapuykunawan Salomonpa 
yachayninta waturinanpaj. Jerusalenman chayamorqa may ashkha 
kamachinkunawan, camellokunapitaj sumaj q'apashaj jawinata apamorqa, 
jinataj may chhika qorita, lliphipirishaj rumikunata ima. Salomonpaman 
chayamuspataj, imatachus tapuyta yuyasqanta tapurerqa. 

2Salomontaj tukuy tapusqanman kuticherqa, manataj ujllapis karqachu mana 
kutichiyta atisqanqa. 

3Sabá suyumanta qoyaqa Salomonpa yachayninta, kamachina wasi ruwasqanta 
ima rikorqa. 

4Rikullarqataj sumaj mikhunata yanapajninkunapaj churasqanta, wasinkunata, 
kamachinkupis imaynachus kasqankuta, p'achankuta ima. Jinataj rikorqa kuraj 
kamachej Salomonpa vinota jaywajninkunata, imaynatachus 
p'achallikusqankuta ima. Rikullarqataj imaynatachus uywa ñak'asqata Tata 
Diosman jaywasqankuta. Chay tukuyta rikuspataj, qoyaqa mayta t'ukorqa. 

5Chantá kuraj kamachej Salomonta nerqa: Qanpa ruwasqaykimanta, 
yachayniykimantapis llajtaypi uyarisqayqa jinapuni kasqa. 

6Noqataj mana creerqanichu jamuspa rikunaykama. Kunan yachani imatachus 
qanmanta willawasqankoqa ni khuskallanpis kasqanta. Yachayniykeqa 
willawasqankumanta aswan kasqa. 

7May kusikuyniyojchá kanku warmiykikuna, yanapajniykikunapis. Paykunaqa 
qayllaykipi kaspa, jatun yachayniykimanta uyarinku. 

8Tata Diosniyki jatunchasqa kachun, pichus qanta munakuywan qhawasuspa 
churasorqa kuraj kamachej jina sutinpi kamachinaykipaj. Diosniykeqa Israelta 
munakuspa, paykunata wiñaypaj sayachiyta munan. Chayrayku paykunaj kuraj 
kamachejninkupaj qanta churasorqa, cheqanta ruwaspa kamachinaykipaj, 
nispa. 

9Chaymantaqa Sabamanta kamachej qoyaqa kuraj kamachej Salomonman 3.960 
kilo qorita qorqa, jinallataj may ashkha sumaj q'apashaj jawinata, jinataj may 
ashkha lliphipirej rumikunatapis. Chay chhika sumaj q'apashaj jawinaqa mana 
jayk'ajpis Israelman chayasqachu, Sabá llajtamanta qoyaqa Salomonman qorqa, 
chay chhikapuneqa. 

10Chay jawaqa Jiranpa, jinataj Salomonpa kamachinkunaqa Ofirmanta 
apamorqanku qorita, sandalomanta kurkuta, jinataj ashkha lliphipirishaj 
rumitapis. 

11Sándalo kurkuwan kuraj kamachejqa Tata Diospa Templonpaj jinataj 
kamachinan wasipajpis wicharina patillata ruwacherqa. Ruwachillarqataj 
arpakunata, salteriokunata ima, takispa Diosta yupaychanata tocajkunapaj. Judá 
suyupeqa mana jayk'ajpis chay jina rikukorqachu. 

12Chantá Salomonqa Sabamanta qoyaman imatachus mañakusqanta qorqa, pay 
apamusqanmanta astawanraj. Chaymantataj qoyaqa kamachinkunawan khuska 
llajtanman kutiporqa. 

Salomonpa yachaynin, qhapaj kaynin ima 

(1 R 10.14-29; 2 Cr 1.14-17) 

13Sapa wata Salomonqa 22.000 kilo qorita jap'ej. 

14Chaypis wajlla karqa ranqherokuna, qhatojkuna ima impuestota 
pagasqankoqa. Chay jawaqa Arabiamanta kuraj kamachejkuna, jinataj Israel 
suyupi kurajkunapis qoritawan, qolqetawan Salomonpaj apamullajtaj kanku. 

15Jinallataj kuraj kamachej Salomonqa sumaj qorimanta 200 jatuchaj 
escudokunata ruwacherqa, sapa ujmantaj sojta kilo qori yaykorqa. 

16Kinsa pachaj juch'uy escudokunatapis sumaj qorimanta ruwachillarqataj, sapa 
ujmantaj yaykorqa kinsa kilo khuskanniyoj. Chaykunatataj “Cedromanta 
Kamachina Wasi” nisqaman churaykucherqa. 

17Marfilmanta jatun kamachinan tiyanata ruwachillarqataj, jinaspataj, sumaj 
qoriwan patanta lluch'iykucherqa. 

18Chay kamachina tiyanaqa sojta patillakunayoj karqa, kallarqataj qorimanta 
ruwasqa chaki saruna. Tiyanan iskaynin ladonpitaj maki atirikunayoj karqa, 
chaywan khuskataj iskay sayashaj leonkuna ruwasqa karqa. 

19Chantá chunka iskayniyoj leonkunata ruwachillarqataj, sojtantin patillapi 
ujtakama sapa ladopi sayashajta churarqa. Chayman rijch'akoj tiyanaqa ni 
maypi ni jayk'ajpis ruwakorqachu. 

20Chay jawaqa kuraj kamachejpa tukuynin ujyanan vasokuna qorimanta 
karqanku. Ajinallataj imawanchus, imapichus mikhunan chuwakunapis. 
Cedromanta Kamachina wasi nisqapi tukuy imankunapis sumaj qorimanta 

ruwasqallataj karqa. Mana imapis qolqe metalmantaqa karqachu, imaraykuchus 
Salomonpa tiemponpi qolqe metalqa manakajpaj jina qhawasqa karqa. 

21Kuraj kamachej Salomonpa barconkunaqa Jiranpa kamachinkunawan khuska 
Tarsisman rej kanku, sapa kinsa watamantataj kutimoj kanku qorita, qolqe 
metalta, marfilta, monokunata, pavo realkunata ima apamuspa. 

22Salomonqa kay pachapi tukuy kuraj kamachejkunata qhapaj kaypi, 
yachayniyoj kaypiwan atiparqa. 

23Tukuy kay pachamanta kuraj kamachejkunaqa Salomonta rikuyta munaj 
kanku, Diospa qosqan yachayninmanta uyarinankupaj. 

24Sapa wata Salomonta waturikoj rispa, kay imakunata payman apaj kanku: 
Qorimanta, qolqe metalmanta ruwasqa alhajakunata, sumaj p'achakunata, 
armakunata, sumaj q'apashaj jawinakunata, caballokunata, mulakunata ima. 

Salomón caballokunata, carretakunatawan ranqhan 

(1 R 10.26-29; 2 Cr 1.14-17) 

25Salomonpataqa 4.000 caballo wisq'ana wasikuna karqa, caballonkunata 
wisq'ananpaj, jinataj carretakunatapis jallch'anapaj. Kallarqataj 12.000 caballopi 
purej soldadokuna, chaykunatataj carretakunata jallch'ana cuartelman 
churarqa, wakintataj Jerusalén llajta qayllapi cuartelman churarqa. 

26Salomonqa tukuy kuraj kamachejkunata kamacherqa Éufrates 
mayumantapacha filisteokunaj suyunkukama, Egipto suyoj mojonninkama. 

27Kuraj kamachej Salomón Jerusalenpi qolqe metalta tantasqanqa rumi jinapuni 
karqa. Pino kurkupis may chhika karqa, pampapi k'ita higo sach'a jinapuni. 

28Salomonpaj caballokunata Egiptomanta chay waj suyukunamantawan 
rantimorqanku. 

Salomón wañupun 

(1 R 11.41-43) 

29Salomón kamachishaspa tukuy ruwasqan, qallariymanta tukukuyninkama 
Diosmanta sut'inchaj Natanpa qhelqanpi qhelqasqa kashan, jinataj Silomanta 
Ajiaspa qhelqanpi. Chantá sut'inchaj Iddoj qhelqanpiwan qhelqasqallataj 
kashan. Diosmanta sut'inchaj Iddojqa aswan qhepaman mosqoypi jina 
rikusqanta Nabatpa churin Jeroboanmanta qhelqallarqataj. 

30Salomonqa Jerusalenpi Israel suyuta tawa chunka watata kamacherqa. 

31Wañupojtintaj, tatan Davidpa llajtan nisqapi ayanta p'amparqanku. Paypa 
qhepantataj churin Roboán kamacherqa. 

2 Crónicas 10 

Israel suyu iskayman t'aqakun 

(1 R 12.1-24) 

1Roboanqa Sichem llajtaman rerqa, tukuynin israelitakunataj chayman 
tantakorqanku payta kuraj kamachejta jina churanankupaj. 

2Chayta uyarispa, Nabatpa churin Jeroboanqa Egiptomanta kutimporqa. Payqa 
kuraj kamachej Salomonmanta ayqesqanrayku, chaypi tiyakusharqa. 

3Israelitakuna payta wajyachejtinku, Jeroboanqa kutimporqa, chantá tukuy 
israelitakunawan khuska Roboanwan parlaj rerqanku. 

4Paykuna nerqanku: Tataykeqa ancha sinch'i ruwanaman churawarqayku. 
Kunanqa qan pisiyachiy ari chay chhika llasa yugota jina pataykuman 
churawasqaykumanta, noqaykutaj qanpa kamachiykipi kasqayku, nispa. 

5Roboantaj kuticherqa: Kinsa p'unchaymanta kutimuwaychej kutichisqayta 
uyarinaykichejpaj, nispa. Runakunataj riporqanku. 

6Chantá kuraj kamachej Roboanqa tatan Salomonta yanaparqanku, chay 
kurajkunata tapukorqa: Imatataj kay runakunaman kutichinaypaj 
yuyaychariwankichejman? nispa. 

7Paykunataj kuticherqanku: Sichus kay runakunawan k'acha kanki, 
mañakusqankutataj uyarinki, k'acha sonqowantaj kutichinki chayqa, 
paykunaqa wiñaypaj qanpa kamachiykipi kanqanku, nispa. 

8Roboantajrí chay kurajkunaj yuyaychasqankuta mana jap'ikorqachu, 
manachayqa payta yanapasharqanku, chay waynakunata tapurikullarqataj, 
pikunachus paywan khuska wiñasqanku, chaykunata. 

9Nerqataj: Imatataj chay runakunaman kutichinayta yuyaychawankichejmanri? 
Paykunaqa kay jinata niwanku: Pisiyachiy ari, tatayki chay chhika llasa yugota 
jina noqaykuman churawasqaykuta, nispa. 

10Paywan khuska wiñaj waynakunaqa kuticherqanku: Pikunachus nisunku: 
Tatayki sinch'i ruwanata llasa yugota jina churawasqaykuta pisiyachiy ari, 
nispa, chaykunaman kay jinata ninki: Makiypa sullk'a ruk'ananqa tataypa ñañu 
wasanmanta aswan rakhuraj. 

11Tatayqa llasa yugota jina churasorqachej, noqatajrí astawanraj 
yapaykusqaykichej. Sichus tatay seq'onawan seq'osorqachej chayqa, noqaqa 
puntanpi titi morq'oyoj seq'onawan seq'osqaykichej, nispa. 

12Kinsa p'unchayninmanta kuraj kamachej Roboán nisqanman jina, Jeroboanqa 
tukuy israelitakunawan kutimorqa. 

13Kuraj kamachej Roboantaj kurajkunaj yuyaychasqankuta qhesachaspa, sinch'i 
simiwan kuticherqa. 

14Imaynatachus chay waynuchukuna yuyaychasqankuman jina nerqa: Tatayqa 
llasa yugota jina churasorqachej, noqatajrí astawanraj yapaykusqaykichej. 
Tatayqa seq'onawan seq'osorqachej, noqatajrí puntanpi titi morq'oyoj 
seq'onawan seq'osqaykichej, nispa. 

15Kuraj kamachejqa runakunaj mañakusqankuta mana uyarerqachu, 
imaraykuchus Diospuni ajina kananta munarqa, imatachus Tata Diosqa 
Silomanta Ajiasnejta sut'inchachisqa Nabatpa churin Jeroboanman, chay 
junt'akunanpaj. 

16Chantá tukuy israelitakunaqa kuraj kamachej Roboán mana uyariyta 
munasqanta reparaspa, nerqanku: Davidwan mana imapis ruwananchej 
kanchu. Yeséj churinwanqa mana ima chayaqenchejpis kanchu. Israelitakuna, 
sapa ujpis wasiykichejman ripuychej. Davidqa ayllullanpi kamachichun, nispa. 
Jinaspataj, israelitakunaqa wasinkuman ririkaporqanku. 

17Roboantajrí Judá suyullapi israelitakunata kamacherqa. 

18Chaymantataj kuraj kamachej Roboanqa mit'api llank'ajkunata qhawananpaj 
Hadoranta Israel suyuman kacharqa. Israelitakunatajrí rumiwan 
ch'anqaykuspa, payta wañucherqanku. Chayta uyarispa, Roboanqa usqhayllata 
carretanman wicharispa, Jerusalenman ayqekorqa. 

19Jinata Israelqa Davidpa mirayninpa contranpi oqharikorqa, ajinataj kashan 
kunankama. 

2 Crónicas 11 

1Chantá Roboanqa Jerusalenman chayaytawan, Judá jatun ayllumanta, jinataj 
Benjamín jatun ayllumantawan 180.000 soldadokunata tantaykorqa, 
israelitakunawan maqanakuspa kamachiyninman kutiykuchimunanpaj. 

2Tata Diostajrí sut'inchaj Semaiasta nerqa: 

3Salomonpa churin Roboanman jinataj Judamanta, Benjaminmantawan tukuy 
israelitakunaman nimuy: 

4Ajinata Tata Dios nisunkichej: Israelita wawqeykichejkunawan ama maqanakoj 
riychejchu. Tukuyniykichej wasiykichejman ripuychej, imaraykuchus kaytaqa 
noqa ruwani, nispa. Paykunataj Tata Diospa nisqanta uyarispa kutiporqanku, 
Jeroboanpa contranpitaj manaña maqanakoj rerqankuchu. 

Roboanpa ruwasqan 

5Roboanqa Jerusalenpi tiyakaporqa, Judapitaj sumaj jark'achasqa llajtakunata 
ruwacherqa. 

6Chaykuna karqa: Belén, Etam, Tecoa, 

7Betsur, Soco, Adulán, 

8Gat, Maresa, Zif, 

9Adorayin, Laquis, Azeca, 

10Sorá, Ayalón, Hebrón ima. Chay llajtakunaqa Judapi, Benjaminpiwan sumaj 
jark'achasqa llajtakuna karqanku. 

11Chay llajtakunata sumaj perqawan muyuykucherqa, chantá kamachejkunata 
churarqa, jinallataj mikhunata, aceiteta, vinota ima chaypi waqaychacherqa. 

12Chay jawaqa churallarqataj escudokunata, lanzakunatawan sapa llajtaman, 
ajinamanta may sinch'i jark'achasqa kanankupaj. Jinamanta Roboanpa 
kamachiyninpi Judá jatun aylloj jap'iynin, Benjamín jatun ayllupiwan ima 
qhepakorqanku. 

13Chaywanpis tukuy Israel suyumanta sacerdotekuna, levitakunawanqa 
tiyasharqanku, chay cheqakunamanta Roboanwan ujchakoj riporqanku. 

14Levitakunaqa uywa michina jallp'ankuta, wasinkutapis saqespa, Judá suyupi 
Jerusalén llajtaman jamporqanku. Ajinata ruwarqanku imaraykuchus 
Jeroboanqa jinataj paypa qhepanta kamachej churinkunapis paykunata 
wijch'orqanku Tata Diospa sacerdoten kamachi ruwanankumanta. 

15Jeroboanqa waj sacerdotekunata churakorqa loma pata altarkunapi 
jaywanankupaj, yupaychaspa ruwachisqan waka uña lantikunata, 
supaykunatawan, ima. 

16Israel ayllumanta pikunachus tukuy sonqowan Tata Diosta qhatiyta 
munajkunapis levitakunaj, sacerdotekunaj qhepankuta Jerusalenman 
jampullarqankutaj, ñawpa tatankoj Tata Diosninman uywa ñak'asqata 
jaywanankupaj. 

17Paykunaqa Judá suyuta astawan kallpacharqanku, Salomonpa churin 
Roboantataj kinsa watata yanaparqanku, imaraykuchus paykuna David jina, 
Salomón jinataj Diosta kasuspa kawsarqanku. 

18Roboanqa Davidpa churin Jerimotpa ususin Majalatwan casarakorqa, 
mamantaj Yeséj churin Eliabpa ususin Abijaíl karqa. 

19Roboanpata, Majalatpatawan churinkunataj karqanku: Jeús, Semarías, Soán 
ima. 

20Chaymantataj Roboanqa Absalonpa ususin Macawan casarakullarqataj, 
churinkunataj karqanku: Abías, Atay, Ziza, Selomit ima. 

21Payqa Absalonpa ususin Macá warminta astawan munakorqa. Roboanpa 
warminkunaqa chunka pusajniyoj karqanku, ujnin warminkunataj sojta chunka 

karqa. Churinkunaqa iskay chunka pusajniyoj karqanku, ususinkunataj sojta 
chunka. 

22Roboanqa warmin Macapi kaj churin Abías kuraj kamachej kananta munarqa, 
chayrayku wawqenkunata kamachinanpaj churarqa. 

23Sumajta umachakuspa, Roboán chay wakin churinkunata Judapi, Benjaminpi 
sumaj jark'achasqa llajtakunaman churararqa. Chantá ashkha mikhunata 
paykunapaj jallch'acherqa, jinataj ashkha warmiwantaj casaracherqa. 

2 Crónicas 12 

Roboán Judapi kamachin 

(1 R 14.21-31) 

1Roboanqa kamachiyninpi allinta sayachispa, sumaj kallpachasqa kasqanta 
yuyaspa, Tata Diospa kamachisqanta manaña junt'arqachu. Jinallataj tukuy 
israelitakunapis kikinta ruwarqanku. 

2Tata Diosta mana kasusqankurayku, Roboán phishqa watata kamachishajtinña, 
Egiptota kuraj kamachej Sisac Jerusalenpa contranta maqanakoj jamorqa, 

31.200 carretakunawan, jinataj 60.000 caballopi purej soldadokunawan jamorqa, 
jinallataj mana yupay atina soldadokuna Libia suyumanta, suquienokunamanta, 
etiopekunamanta ima jamorqanku. 

4Chantá Judapi sumaj jark'achasqa llajtakunata jap'ispa, Jerusalén llajtakama 
chayamorqanku. 

5Kuraj kamachej Sisac maqanakoj jamusqanrayku, Roboanwan, Judá suyupi 
kurajkunawan ima Jerusalenpi tantasqa kasharqanku. Chantá Diosmanta 
sut'inchaj Semaiasqa paykunata nerqa: Tata Diosqa nisunkichej: Qankuna 
noqata saqerpariwasqaykichejmanta Sisacwan jap'ichisqaykichej, nispa. 

6Jinapi Israelmanta kurajkuna, chantá kuraj kamachejpis juchayoj kasqankuta 
reparakuspa, k'umuykukorqanku, nerqankutaj: Tata Diospa kay ruwasqanqa 
cheqanpuni, nispa. 

7Chantá Tata Diosqa paykunaj k'umuykusqankuta rikuspa, Semaiasta nerqa: 
Israelitakunata niy: Tata Dios nisunkichej: K'umuykamuwasqaykichejrayku 
manaña chinkachisqaykichejchu, aswanqa tumpamantawan 
kacharichisqaykichej. Manaña Sisacnejtachu Jerusalén llajtaman phiñakuyniyta 
kachaykusaj. 

8Chaywanpis Sisacpa makinpi kankichej. Ajinamanta yachankichej noqaj 
kamachiyniypi kana waj jina kasqanta, kay pachapi kuraj kamachejkunaj 
kamachiyninpi kanamanta nisqaqa, nispa. 

9Egiptota kuraj kamachej Sisacqa Jerusalenman yaykuspa, Tata Diospa 
Templonmanta valorniyoj kaj imakunata jap'ikaporqa. Chantá kuraj 
kamachejpa kamachinan wasimantapis tukuy imata orqhorqa. Salomonpa 
ruwachisqan qori escudokunatapis apakapullarqataj. 

10Kuraj kamachej Roboantajrí chaykunaj cuentanpi broncemanta escudokunata 
ruwacherqa. Chaytataj llajta punku qhawajkunata kamachejkunaman qorqa. 

11Sapa kuti kuraj kamachejqa Tata Diospa Templonman rishajtin, soldadokuna 
chay escudota aparisqa rej kanku. Chaymantataj soldadokunaj qhawananku 
wasiman churaykapullajtaj kanku. 

12Ajinamanta Roboanqa Tata Diosman k'umuykukusqanrayku, Tata Diosqa 
mana munarqachu Jerusalén llajta phirisqa kananta, Judá suyupi wakin 
imakunaqa allillanraj kasqanrayku. 

13Roboanqa kallpachakuspa Jerusalenpi kamachillarqapuni. Kamachiyta 
qallarishaspa, tawa chunka ujniyoj watayoj karqa, chunka qanchisniyoj 
watatataj Jerusalenpi kamacherqa. Chay llajtataj Tata Diospa ajllakusqan karqa 
tukuynin Israel ayllu ukhumanta chaypi sutin yupaychasqa kananpaj. Roboanpa 
mamanqa Amón suyumanta Noamá sutiyoj karqa. 

14Chaywanpis Roboanqa mana tukuy sonqowanchu Tata Diosta mask'arqa, 
chayrayku mana allintachu ruwarqa. 

15Kuraj kamachej Roboanpa ruwasqanmanta, qallariyninmantapacha 
tukukuyninkamaqa Diosmanta sut'inchaj Semaiaspa qhelqanpi qhelqasqa 
kashan. Chantá Diosmanta sut'inchaj Iddoj qhelqanpi qhelqasqallataj kashan. 

16 (15b) Roboanqa Israelta kuraj kamachej Jeroboanwan tukuy tiempo 
maqanakorqanku. 

17 17 (16) Roboán wañupojtenqa, Davidpa Llajtan nisqapi ayanta 
p'ampaykorqanku. Paypa qhepantataj churin Abías kamacherqa. 

2 Crónicas 13 

Abías Judá suyuta kamachin 

(1 R 15.1-8) 

1Abiasqa Judapi kamachiyta qallarerqa, Jeroboán chunka pusajniyoj watataña 
Israelpi kamachishajtin. 

2Abiasqa Jerusalenpi kinsa watata kamacherqa, mamantaj Gabaamanta Urielpa 
ususin Micaías sutiyoj karqa. Abiaswan Jeroboanwanqa maqanakullapipuni 
karqanku. 

3Abiasqa maqanakuyta qallarerqa 400.000 ajllasqa soldadokunawan. 
Jeroboantajrí Abiaspa contranpi maqanakunanpaj 800.000 wapu 
soldadokunata ajllarqa. 

4Chantá Abiasqa Efraín orqorara cheqaman chayaspa, Semarayin orqo pataman 
wicharerqa, chaymantataj qhaparerqa: Jeroboán, jinataj tukuy israelitakuna, 
uyariwaychej: 

5Manachu qankunaqa yachankichej Israelpa Tata Diosnenqa Davidman 
ayllunmanwan ima uj tratota ruwaspa, Israel suyuta wiñaypaj kamachinanta 
nisqanta? 

6Chaywanpis Nabatpa churin Jeroboanqa Davidpa churin Salomonpa kamachin 
kashaspa, contranpi oqharikorqa. 

7Paywantaj mana allin kaj, qhella runakuna tantakuspa, Salomonpa churin 
Roboanpa contranpi oqharikorqanku. Roboantaj waynallaraj, chantapis as 
manchili runa kasqanrayku, Jeroboanman mana sayaykuyta munarqankuchu. 

8Kunan qankunaqa Tata Diospa kamachiyninman sayaykuyta munashankichej, 
mayqenchus Davidpa mirayninnejta kamachishan, chayman. May ashkha 
kasqaykichejpi atinikushankichej. Jinataj, atinikushallankichejtaj qorimanta 
waka uñakunata Jeroboán ruwapusorqachej dioskunata jina, mayqenchus 
qankunawan kashan, chaykunapipis. 

9Chaywanpis manachu qankunaqa Tata Diospa sacerdotekunata chantá 
Aaronpa mirayninmanta kaj levitakunatapis wijch'orqankichej? Manachu mana 
Diosta rejsejkuna jina, waj runakunata sacerdotepaj churakunkichej? Pillapis 
sacerdote kayta munajtenqa, uj torillota, qanchis corderotawan apamojtin, 
pillatapis churashankichej. 

10Noqaykoqa Tata Diostapuni yupaychayku, manataj paytaqa saqerpariykuchu. 
Tata Diospa kamachinpi sacerdotekunaqa Aaronpa miraynillanmanta kanku, 
jinallataj levitakunalla paykunata yanapanku. 

11Paykunaqa sut'iyayta, ch'isiyaykuyta uywa ñak'asqata q'olachispa Tata 
Diosman jaywanku. Inciensotapis q'oshñichipullankutaj. Llimphupaj qhawasqa 
mesaman churallankutaj Diospaj t'aqasqa t'antata, sapa ch'isiyaytataj 
lamparakunata jap'ichinku, qorimanta ruwasqa candeleropi k'anchananpaj. 
Chay tukuyta ruwayku, imaraykuchus noqaykoqa Tata Diospa nisqanta 
junt'ayku. Qankunatajrí payta saqerparinkichej. 

12Kayta yuyarikuychej: Diosqa kamachejniyku jina noqaykuwan kashan. 
Sacerdotekunataj wakisqaña kashanku maqanakuman rispa cornetata 
waqachinankupaj. Chayrayku qankuna, Israel ayllumanta kajkuna, ama ñawpa 
tataykichejkunaj Tata Diosninpa contranpi maqanakuychejchu, imaraykuchus 
paytaqa mana atipawajchejchu, nispa. 

13Chaykamarí Jeroboanqa kamacherqa soldadokuna, muyuykuspa 
qhepallamanta Judamanta kaj soldadokunata maqanakoj sayaykunankuta. 
Jinamanta Jeroboanpa soldadonkunaqa wakin Judáj ñawpaqenmanta, wakintaj 
qhepankumanta maqanakoj sayaykorqanku. 

14Judamanta soldadokunataj qhepaman qhawarikuspa, reparakorqanku 
ñawpaqenkumanta qhepankumantataj maqanakoj jamushasqankuta. Chantá 
Tata Diosmanta yanapayninta mañakorqanku, sacerdotekunataj cornetata 
waqacherqanku. 

15Judamanta soldadokuna maqanakuman yaykunankupaj qhaparejtinkutaj, 
chaypacha Diosqa Abiasta, Judamanta kajkunatawan yanaparqa Jeroboanta, 
tukuy israelitakunatawan atipaykunanpaj. 

16Israelitakunaqa Judamanta ayqerqanku, imaraykuchus Diospuni yanaparqa 
israelitakunata atipanankupaj. 

17Abiaswan, soldadonkunawan may jina ashkha israelita soldadokunata 
wañuykucherqanku. Chaypacha 500.000 Israelpa ajllasqa soldadokunata 
wañucherqanku. 

18Ajinata chay kutipi israelitakunaqa k'umuykuchisqa karqanku, Judamanta 
soldadokunataj kallpachasqa rikhurerqanku, ñawpa tatankoj Tata Diosninkupi 
atinikusqankurayku. 

19Abiasqa Jeroboanta qhatiykorqa, kay llajtakunatataj jap'ikaporqa: Betelta, 
Jesanata, Efrainta chantá juch'uy llajtakunantinta ima. 

20Chaymantapacha Jeroboanqa manaña watejmanta kallpachakuyta 
aterqañachu, Abías kawsashajtin. Aswan qhepamantaj Tata Diosqa onqoywan 
Jeroboanta wañucherqa. 

21Chaykama Abiasqa kamachiyninpi astawan kallpachakorqa. Chunka tawayoj 
warmiyoj karqa, churinkunataj iskay chunka iskayniyoj karqa, ususinkunataj 
chunka sojtayoj karqanku. 

22Abías kamachishaspa tukuy ruwasqan, Diosmanta sut'inchaj Iddoj qhelqanpi 
qhelqasqa kashan. 

2 Crónicas 14 

Asa Judá suyuta kamachin 

(1 R 15.9-12) 

1 1 (13.23) Abías wañupojtin, Davidpa Llajtan nisqapi ayanta p'ampaykorqanku. 
Paypa qhepantataj churin Asa kamacherqa. Pay kamachishajtintaj, chunka 
watata Judá suyupi allin kawsakuylla karqa. 

2 2 (1) Asaj ruwasqanqa Tata Diospa munasqanman jina cheqan karqa. 

3 3 (2) Waj dioskunaj altarninkunata chinkacherqa, jinataj loma patapi 
yupaychana wasikunata. Rumimanta lantikunatapis p'akirarqa, jinallataj Asera 
lantitapis chinkacherqa. 

4 4 (3) Chay jawa Asaqa tukuy Judá suyuta kamacherqa ñawpa tatankoj Tata 
Diosninta yupaychanankuta, kamachisqantapis junt'anankuta ima. 

5 5 (4) Tukuynin Judapi llajtakunamantataj lanti yupaychana wasikunata, 
lantinkunata ima thuñirarqa. Asa kamachishajtenqa, allin kawsay karqa. 

6 6 (5) Kuraj kamachej Asa pukara llajtakunata Judá suyupi ruwaracherqa, mana 
ima ch'ajwa nitaj ima maqanakupis kasqanrayku. Tata Dios paykunaman allin 
kawsayta qorqa. 

7 7 (6) Kuraj kamachejtaj Judamanta runakunata nerqa: Kay llajtakunata sumajta 
perqawan muyuykuchina, torrekunata ruwana, punkukunatataj sumaj 
llavenayojta churana. Kay suyunchej makillanchejpiraj kashan, Tata Diosta 
mask'asqanchejrayku. Payqa allin kawsayta qowarqanchej, nispa. Ajinapi chay 
llajtakunata sayaricherqanku, allintaj paykunata rerqa. 

8 8 (7) Asajta soldadonkunaqa Judá jatun ayllumanta 300.000 karqanku 
escudoyoj, lanzayoj ima. Benjamín jatun ayllumantapis 280.000 soldadokuna 
karqanku escudoyoj, flechana arcoyoj ima. Tukuy paykunaqa may wapu 
soldadokuna karqanku. 

9 9 (8) Chantá paykunaj contrankupi Etiopiamanta Zerajqa mana yupay atina 
soldadokunawan maqanakoj jamorqa, 300 carretakunawan ima. Jinataj 
Maresakama chayamorqa. 

10 10 (9) Chaypacha Asaqa paykunaj contranta maqanakoj llojserqa, 
soldadonkunawantaj Maresa llajta qayllapi Sefata vallepi maqanakunankupaj 
wakichikorqanku. 

11 11 (10) Chantá Asaqa Tata Diosmanta mañakorqa: Tata Diosníy, kallpayojta 
pisi kallpayojtapis yanapanki. Chayrayku yanapariwayku Tata Diosniyku, qanpi 
atinikusqaykurayku. Sutiykipi kay soldadokunawan maqanakoj jamuyku. Tata 
Dios, qanmin Diosniykoqa kanki. Manapuni qantaqa pipis atipasonqachu, nispa. 

12 12 (11) Chaypacha Tata Diosqa Etiopiamanta soldadokunata atipacherqa 
Asawan, Judamanta soldadonkunawan ima jinapitaj Etiopiamanta soldadokuna 
ayqerikaporqanku. 

13 13 (12) Asataj soldadonkunapiwan Gerarkama paykunata qhatiykorqanku. 
Jinata Tata Diosqa paykunawan Etiopiamanta soldadokunata wañucherqa mana 
ujllapis qhepakorqachu. Judamanta soldadokunataj chay awqankoj tukuy 
imankunata jap'ikaporqanku. 

14 14 (13) Chaymantataj Gerar qayllapi llajtakunatapis atipallarqankutaj. Tata 
Diospa ruwasqanta rikuspataj, chay llajtayojkuna mayta manchachikorqanku. 
Chay llajtakunaqa ashkha kapuyniyoj karqanku, Judamanta soldadokunataj 
chay tukuy imankuta qhechorqanku. 

15 15 (14) Judamanta soldadokuna yaykuykullarqankutaj uywa michejkunaj 
jarankumanpis, apakaporqankutaj manchay ashkha ovejata, camellota ima. 
Chaymantataj Jerusalenman kutiporqanku. 

2 Crónicas 15 

Asaj ruwasqan 

(1 R 15.13-15) 

1Chaymanta qhepaman Diospa Espiritonqa Obedpa churin Azariasman 
junt'aykorqa. 

2Paytaj Asata taripaj rispa, nerqa: Kuraj kamachej Asa jinataj tukuy Judamanta, 
Benjaminmanta kajkunapis, uyariwaychej: Sichus qankuna Tata Diospi 
atinikunkichej chayqa, payqa qankunawanpuni kanqa. Payta mask'ankichej 
chaypis tarinkichejpuni. Saqenkichejtajchus chayrí, paypis 
saqerparillasonqachejtaj. 

3May unayta Israelqa mana cheqa Diosniyojchu karqa, mana yachachej 
sacerdoteyoj, nitaj kamachejniyoj. 

4Jinapis ñak'ariyninkupi, Israelpa Tata Diosninman kutirikuspa mask'ajtinku, 
payqa uyarerqa. 

5Chay p'unchaykunapeqa mana pipajpis allin kawsay karqachu, manachayqa 
may jina ñak'ariylla karqa chay suyupi tiyakojkunapajqa. 

6Suyupura, llajtapura ima jap'inakorqanku, imaraykuchus Tata Diosqa 
paykunata tukuy llakiykunawan ñak'aricherqa. 

7Chayrayku qankunaqa kallpachakuychej, amataj iskayrayaychejchu, 
imaraykuchus tukuy allin ruwasqaykichejmanta t'inkachisqa kankichej, nispa. 

8Maypachachus Asa uyarerqa Diosmanta sut'inchaj Obedpa nisqanta chaypacha, 
kallpachakuspa, tukuy Judá jap'iymanta, Benjamín jap'iymantawan chay millay 
lantikunata wijch'urarqa. Lantikunata chinkachillarqataj, Efraín orqo 
cheqanejpi llajtakunata jap'isqanku, chaymantawan. Chaymantataj Temploj 
ñawpaqenpi Tata Diospa altarninta allincharqa. 

9Chantá Asaqa tukuy Judá jatun ayllumanta, Benjamín jatun ayllumanta 
kajkunata, jinallataj paykunawan tiyaj Efraín jatun ayllumanta, Manasés jatun 
ayllumanta, Simeón jatun ayllumanta runakunatapis tantacherqa. Ashkha 

runakuna Israel suyumanta Judá suyuman jampusqanku, imaraykuchus 
yacharqanku Tata Diosqa Judamanta kajkunawan kashasqanta. 

10Asa chunka phishqayoj watataña kamachishajtin, kinsa kaj killanpi, 
Jerusalenpi tantakorqanku. 

11Chay p'unchaytaj Tata Diosman uywata ñak'aspa jaywarqanku 700 
bueykunata, 7.000 ovejakunatawan, waj suyukunawan maqanakuspa 
qhechusqanku, chaymanta. 

12Chaymantataj tiluspa nerqanku ñawpa tatankoj Diosninkuta tukuy 
sonqonkuwan, tukuy almawan qhatinankupaj. 

13Nillarqankutaj pichus Israelpa Tata Diosninta mana kasukuyta munajqa, 
jatunpis, juch'uypis kachun, chayrí qharipis, warmipis kachun wañuchisqa 
kananta. 

14Chaytaj Tata Diosman tilorqanku, jatunmanta parlaspa, kusiywan qhaparispa, 
cornetakunata, pututukunatawan waqarichispa. 

15Judá suyumanta kajkunaqa tukuyninku tilusqankumanta kusikorqanku, 
imaraykuchus tukuy sonqo tilorqanku. Tata Diostapis tukuy sonqo 
mask'arqanku. Tata Diostaj paykunata yanaparqa, qayllankupi tiyakoj 
llajtakunawantaj allin kawsayta qorqa. 

16Chay jawa kuraj kamachej Asaqa jatun maman Macataqa qoya kayninmanta 
wijch'orqa, millay Asera lantita ruwachikusqanrayku. Asaqa chay lantita 
phiriytawan, Cedrón wayq'opi ruphachimorqa. 

17Asaqa wañunankama tukuy sonqowan Tata Diosta qhatikorqa. Chaywanpis 
pay mana chinkacherqachu Israel loma patapi lanti yupaychana wasikunata. 

18Jinallataj paywan tatanwan ima Tata Diospaj t'aqasqankuta qorita, qolqe 
metalta, waj imakunatawan ima Diospa Templonman aparqa. 

19Asa kinsa chunka phishqayoj watata kamachinankama mana waj 
suyukunawan maqanakuy karqachu. 

2 Crónicas 16 

Asawan Ben Adadwan tratota ruwanku 

(1 R 15.16-22) 

1Kuraj kamachej Asa kinsa chunka sojtayoj watata Judapi kamachisqanmantaña, 
Israelta kuraj kamachej Basaqa Judáj contranpi maqanakoj rerqa. Chantá Ramá 
llajtata jap'ispa, aswan sumaj perqawan muyuykucherqa, Judamanta kuraj 
kamachej Asaman ni pi yanaparej yaykunanpaj, nitaj pipis llojsinanpaj. 

2Chaypacha kuraj kamachej Asaqa Tata Diospa Templonmanta, chantá 
kamachinan wasimanta ima qorita, qolqe metaltawan orqhorqa. Jinaspataj, 
Damascopi tiyaj, Siriamanta kuraj kamachej Ben Adadman apacherqa, 
nicherqataj: 

3Qanwan, noqawan uj tratota ruwanachej, imaynatachus tatanchejkuna 
ruwarqanku, ajinata. Kayqa apachimushayki qorita, qolqe metaltawan, Israelpi 
kuraj kamachej Basawan tratoykita p'akinaykipaj, amaña noqawan 
maqanakunanpaj, nispa. 

4Ben Adadqa kuraj kamachej Asaj nisqanta uyarerqa, chaymantataj 
soldadonkunata kamachejkunata Israel llajtakunaman kacharqa maqanakuspa 
jap'inankupaj. Jinamanta jap'erqanku Iyonta, Danta, Abel Mayinta, Neftalí jatun 
aylloj jallp'anpi poqoyta jallch'ana tukuy llajtatawan. 

5Kuraj kamachej Basataj chayta yachaspa, saqerparerqa Ramá llajtapi perqata 
ruwachisharqa, chayta. 

6Chantá kuraj kamachej Asaqa Judá suyumanta kajkunata pusariykukuspa, 
Ramá llajtamanta rumita, kurkukunata ima apakampoj rerqa. Chaykunawan 
Basaqa llajtata perqachisharqa. Chaykunawantaj Asaqa Gebatawan, 
Mispatawan astawanraj allinchacherqa. 

7Chay tiempopi Diosmanta sut'inchaj Jananiqa Judáj kuraj kamachejnin Asaman 
rispa, nerqa: Tata Diospi atinikunaykitaqa, qanqa Siriaj kuraj kamachejninpi 
atinikorqanki. Chayrayku Siriaj soldadonkunata jap'inaykipaj kashajtin, 
llusp'inku. 

8Manachu etiopekuna, libiokunawanqa may atiyniyoj karqanku, caballokunapi 
purej ashkha soldadoyoj, jinataj maqanakupaj carretakunayoj ima? Chaywanpis 
Tata Diospi atinikusqaykirayku, Tata Diosqa paykunata makiykiman churarqa. 

9Tata Diosqa tukuy kay pachata qhawamushan, tukuy sonqo payllapi 
atinikunku, chaykunata kallpachananpaj. Ben Adadwan trato ruwaspa wampu 
runa jina ruwanki. Chayrayku kunanmanta ñawpajmanqa maqanaku 
kallanqapuni, nispa. 

10Chayta uyarispa, kuraj kamachej Asaqa sinch'itapuni phiñarikorqa, Jananitataj 
carcelman wisq'aykucherqa. Jinallatataj chay kutipeqa kamachisqan 
runakunamanta wakinkunata llakiyta ñak'aricherqa. 

Asa wañupun 

(1 R 15.23-24) 

11Asa kamachishaspa tukuy ruwasqan qallariymanta tukukuykama qhelqasqa 
kashan, Judá suyumanta, Israel suyumantawan kuraj kamachejkunaj 
ruwasqankumanta willaj qhelqallapi kashan. 

12Kinsa chunka jisq'onniyoj watataña kamachishaspa, Asaqa iskaynin 
chakinmanta sinch'ita suchuyaykorqa. Chaywanpis chay onqoyninpi mana Tata 
Diosmanchu k'umuykorqa, manachayqa jampejkunaman rerqa. 

13Tawa chunka ujniyoj watataña kamachishaspataj, Asaqa wañuporqa. 

14Paypa ayanta aparqanku Davidpa Llajtanman, ñawpajmantaña covachata 
ruwachikusqa, chaymantaj churaykorqanku. Sumaj q'apashaj jawinata 
wakichiyta yachajkuna imaymana sumaj jawinawan Asaj ayanta jawiykorqanku. 
Chaymantataj paypa sutinpi may jatunta ninata lawracherqanku. 

2 Crónicas 17 

Josafat Judá suyuta kamachin 

1Kuraj kamachej Asaj qhepanta churin Josafat Judapi kamacherqa, paytaj Israel 
suyoj contranta sayaykorqa. 

2Jinallataj tukuynin Judá suyupi sumaj jark'achasqa llajtakunaman 
soldadokunata churarqa. Tukuynin Judá suyuman soldadokunata 
churallarqataj, chantá tatan Asa Efrainpi llajtakunata jap'isqanman ima. 

3Tata Diosqa Josafatta yanaparqa, paytaj, ñawpa tatan David jina, manapuni 
Baalpa imaymana lantinkunamanqa k'umuykorqachu. 

4Manachayqa tatanpa Diosninta mask'arqa, kamachisqanta kasuspa, manataj 
israelitakunaj ruwasqankuman jinachu ruwarqa. 

5Chayrayku Josafatqa Tata Diospa yanapayninwan sumajta kamacherqa. 
Judamanta kajkunaqa tukuyninku payman t'inkata aparqanku. Chayrayku may 
qhapaj rikhurerqa, manchay uyarisqataj karqa. 

6Josafatqa tukuy sonqowan Tata Diospa kamachisqanta ruwarqa. Chayrayku 
Judamanta chinkacherqa loma patapi kaj millay lanti yupaychana wasikunata, 
jinataj Asera k'ullu lantikunatapis. 

7Kinsa watataña kamachishaspa, Josafatqa payta yanapajkuna Ben Jayilta, 
Abdiasta, Zacariasta, Natanaelta, Micaiasta ima Judá llajtakunapi runakunata 
yachachimunankupaj kacharqa. 

8Paykunawantaj rerqanku levitakunamanta Semaías, Netanías, Zebadías, Asael, 
Semiramot, Jonatán, Adonías, Tobías, Tobadonías ima. Paykunawan 
rillarqankutaj sacerdotekunamanta Elisama, Jorán ima. 

9Paykunaqa Tata Diospa qhelqanta apaspa, Judapi tiyakojkunaman 
yachachimorqanku. Ajinata tukuy llajtakunanejta purerqanku runakunaman 
yachachispa. 



933 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

10Chaypacha Judá muyuyninpi kaj tukuy suyukunaj kamachejninkukunapis Tata 
Diosta sinch'ita manchachikorqanku. Chayrayku Josafatpa contranpi 
maqanakuyta mana munarqankuchu. 

11Wakin filisteokuna Josafatman t'inkata, qolqetapis impuestota jina pagaspa 
apamorqanku. Arabekunapis 7.700 carnerokunata, chivokunatapis chay 
chhikallatataj apamorqanku. 

12Josafatqa astawan atiyniyojman tukushaspa, Judá suyupi pukarakunata, 
jinataj poqoy jallch'ana llajtakunatawan ruwacherqa. 

13Chantapis Judá llajtakunapi may ashkha mikhunata jallch'acherqa. 
Jerusalenpitaj may wapu soldadonkuna tiyaporqa. 

14Wasi ayllunkuman jinaqa kay jina listasqa karqanku: Judá jatun ayllumanta 
300.000 wapu soldadokuna, kamachejninkutaj Adnas karqa. 

15Paypa qhepanpi karqa kamachej Johanán 280.000 soldadonkunawan. 

16Paypa qhepanpitaj Zicrij churin Amasías karqa, 200.000 wapu 
soldadokunawan. Kay Amasiasqa payllamanta Tata Diospa kamachin kananpaj 
churakusqa. 

17Benjamín jatun ayllumanta Eliada karqa, paytaj maqanakunapaj manchay 
wapu karqa. Paywantaj kasharqanku 200.000 soldadokuna flechanapaj arcoyoj, 
escudoyoj ima. 

18Paypa qhepanpitaj kasharqa Jozabad. Paywan kasharqanku 180.000 
soldadokuna maqanakunankupaj sumaj wakichisqa. 

19Chaykunaqa kuraj kamachej Josafatpa kamachin urapi karqanku. Manataj 
yupasqachu karqanku, Judá suyupi soldadokuna sumaj jark'achasqa 
llajtakunaman churasqa karqanku, chaykunaqa. 

2 Crónicas 18 

Micaías willan Ajab atipachikunanta 

(1 R 22.1-40) 

1Kuraj kamachej Josafatqa may qhapaj karqa, may mentasqataj. Chantá Israelpi 
kuraj kamachej Ajabwan suegro masintin karqanku. 

2Chaymanta mana unayninmanchu Josafatqa Samariaman Ajabta waturikoj 
rerqa. Ajabtaj Josafatpaj ñak'acherqa ashkha ovejata, bueytawan, paywan 
khuska jamojkunapajwan. Chaypitaj Ajabqa Josafatta Galaadpi Ramot llajtaman 
maqanakoj riysinanpaj mink'arqa. 

3Israelta kuraj kamachej Ajabqa Judá suyumanta kuraj kamachej Josafatta 
tapurerqa: Galaadpi Ramot llajtaj contranta maqanakoj riysiwankimanchu? 

nispa. Josafattaj kuticherqa: Noqapis, soldadoykunapis qanwan kashayku, 
maqanakupi yanapanaykupaj. 

4Chaywanpis manaraj maqanakuman rishaspa, Tata Diostaraj tapurinaykita 
munayman, nispa. 

5Chantá Israelpa kuraj kamachejnin Ajabqa 400 sut'inchajkunata tantaykuspa, 
tapurerqa: Galaadpi Ramot llajtaman maqanakoj riykumanchu, chayrí amachu? 
nispa. Paykunataj kuticherqanku: Rillay maqanakoj, imaraykuchus Diosqa 
paykunata makiykiman churanqa, nispa. 

6Josafattajrí tapurerqa: Manachu kaypi Tata Diosmanta sut'inchaj waj 
kanmanraj, paytapis tapurinanchejpaj? nispa. 

7Chantá Israelpa kuraj kamachejnin kuticherqa: Ujwan kanraj, paynejta Tata 
Diosta tapuriyta atisunman. Payqa Imlaj churin Micaías. Chaywanpis noqaqa 
payta chejnikuni, imaraykuchus mana jayk'ajpis allin kajtaqa willawanchu, 
manachayqa mana allin kajllatapuni niwan, nispa. Josafattajrí nerqa: Ama 
jinataqa parlaychu, nispa. 

8Chaypacha Israelta kuraj kamachej Ajabqa ujnin kamachinta wajyaspa, 
kamacherqa: Kunitan pusamuy Imlaj churin Micaiasta, nispa. 

9Chaypacha Israelta kuraj kamachej Ajabqa, jinata Judá suyuta kuraj kamachej 
Josafatpis kuraj kamachejkuna jina p'achallisqa tiyanankupi tiyasharqanku, 
Samariaman yaykuna chay era pampapi. Chantá Ajabpa sut'inchajninkunataj 
paykunaj ñawpaqenkupi sut'inchasharqanku. 

10Jinapi Quenanáj churin Sedequías fierromanta wajrata ruwakuspa, 
qhaparerqa: Tata Dios ajinata nin: Kay wajrakunawan Siriamanta kajkunata 
wajraspa tukuchinkichej, nispa. 

11Chay waj sut'inchajkunamanta tukuyninku kikillantataj nisharqanku: 
Galaadpi Ramot llajtaman maqanakoj rillay, atipankitaj. Tata Diosqa 
yanapasonqa chay llajtata maqanakupi atipanaykipaj, nispa. 

12Chaykama Micaiasta wajyamoj risqa, chay kachaqa Micaiasta nerqa: Tukuynin 
sut'inchajkunata uj similla kuraj kamachejman allin imakunata sut'inchashanku. 
Qanpis paykuna jinallataj kuraj kamachejman allin imakunata niy, nispa. 

13Micaiastajrí kuticherqa: Tata Diosrayku tiluni: Dios imatachus 
kamachillawasqanta parlasaj, nispa. 

14Chaymanta Micaías kuraj kamachejpaman chayajtin, kuraj kamachejqa payta 
tapurerqa: Micaías, Galaadpi Ramot llajtaj contranpi maqanakoj riykumanchu, 
chayrí amachu? nispa. Micaiastaj nerqa: Maqanakoj rillaychej, atipankichejtaj; 
Dios qankunaman chay llajtata jaywaykusonqachej, nispa. 

15Kuraj kamachej Ajabtajrí payman kuticherqa: Mashkha kutitataj nisqayki, 
Tata Diospa sutinpi cheqa kajllata ninawaykitari? nispa. 

16Chantá Micaiasqa nerqa: Rikuni tukuy israelitakunata orqonejpi ch'eqerasqa 
purikojta mana michejniyoj ovejakunata jina. Tata Diostaj nisqa: Kaykunaqa 
mana dueñoyojchu kanku. Sapa ujninku wasinkuman allillanta kutipuchunku, 
nispa. 

17Israelta kuraj kamachej Ajabqa Josafatta nerqa: Manachu nerqayki kay runaqa 
mana jayk'ajpis allin kajta sut'inchawanchu, manachayqa mana allin kajllata? 
nispa. 

18Chantá Micaiasqa nillarqataj: Kunanqa Tata Diospa nisqanta uyariychej: Tata 
Diosta rikorqani kamachinan tiyanapi tiyasqata, paywan khuskataj janaj 
pachapi paña ladonpi, jinataj lloq'e ladonpipis angelkuna kasharqanku. 

19Tata Diostaj nerqa: Pitaj Ajabta ch'awkiyaspa, yuyaychanman Galaadpi Ramot 
llajtaj contranpi maqanakoj rispa wañunanpaj? nispa. Ajina tapusqanmantaj uj 
jina, uj jinata kuticherqanku. 

20Chantá uj espíritu Tata Diospa ñawpaqenman jamuspa, nerqa: Noqa payta 
ch'awkiyasaj, nispa. Tata Diostaj tapurerqa: Imaynatataj ch'awkiyawajri? nispa. 

21Chay espiritutaj nerqa: Noqaqa rispa, kuraj kamachejpa tukuynin 
sut'inchajninkunata llullata parlachisaj, nispa. Tata Diostaj nerqa: Rispa, Ajabta 
q'otiyamuy. Chayta ruwaspa, maqanakuman rinanpaj yuyaychayta atinki, nispa. 

22Kunantaj yachankiña Tata Diosqa llullakoj espirituta tukuynin 
sut'inchajkunaman churasqanta, paytaj ninña qanta mana allin risunanta, nispa. 

23Chantaqa Quenanáj churin Sedequiasqa chimpaykuytawan, Micaiasta uyanpi 
laq'aspa, nerqa: Maynintataj Tata Diospa Espíritun noqamanta llojserqa 
qanman parlasunanpajri? nispa. 

24Micaiastaj kuticherqa: Maypachachus wasimanta wasi pakakuspa 
ayqekushanki, chaypacha yachanki, nispa. 

25Chantá Israelmanta kuraj kamachejqa nerqa: Micaiasta jap'ispa, presota 
apaychej, llajtata kamachej Amonpaman, churiy Joaspamanwan. 

26Paykunata niychej: Kuraj kamachejqa kamachisunkichej: Carcelman kay 
runata wisq'aychej, chaypitaj pisi t'antawan, pisi yakuwantaj kachiychej, 
maqanakumanta atipaspa kutimunaykama, nispa. 

27Micaiastajrí kutichikorqa: Sichus maqanakumanta atipaspa kutimunki chayqa, 
yachakonqa Tata Dios manamin noqaj simiynejtachu parlasqan, nispa. Chantá 
chaypi kajkunaman kutirispa, nillarqataj: Tukuy runa, qankunapis imatachus 
nisqayta uyariychej, nispa. 

28Chantá Israelmanta Ajabwan Judamanta Josafatwan khuska rerqanku 
Galaadpi Ramot llajtaj contranpi maqanakoj. 

29Rishajtinku, Israelmanta kuraj kamachej Ajabqa Josafatta nerqa: Noqaqa waj 
p'achata churakuspa maqanakuman risaj. Qantajrí kikin kuraj kamachej 
p'achallaykiwan yaykuy, nispa. Chay jinaqa Israelta kuraj kamachejqa waj 
p'achata churaykukuspa, maqanakuman yaykorqa. 

30Chaypacha Siriamanta kuraj kamachejqa carretapi rej soldadokunaj 
kamachejninkunata nisqa: Ama piwanpis maqanakunkichejchu, manachayqa 
Israelmanta kuraj kamachejpa contrallanpi, nispa. 

31Chayrayku carretapi rej soldadokunaj kamachejninkunaqa Josafatta rikuspa, 
nerqanku: Israelmanta kuraj kamachejqa kaypunichá kanqa, nispa. Chayrayku 
paywan maqanakunapaj muyuykorqanku. Chantá kuraj kamachej Josafatqa 
qhaparikorqa, Tata Diostaj payta yanapaspa, chay soldadokunata Josafatmanta 
karunchacherqa. 

32Chantá carretapi rej soldadokunata kamachejkunaqa mana Israelpa kuraj 
kamachejninku kasqanta reparaspa, waj ladoman riporqanku. 

33Siriamanta ujnin soldadotajrí arconwan wayrallaman flechanta kacharerqa, 
chaytaj Israelta kuraj kamachej Ajabpa pecheranpa tinkuyninta yaykorqa. Kuraj 
kamachej Ajabtaj carretanta purichejta nerqa: Kutirichiway, orqhowaytaj 
kaymanta, imaraykuchus wañuy patapi kashani, nispa. 

34Siriokunawan maqanakoyqa chay p'unchaypi may sinch'i karqa. Israelta kuraj 
kamachejtaj chay carretanpi sayasqallapuni kasharqa ch'isiyanankama. 
Chaywanpis inti chinkaykuyta wañuporqa. 

2 Crónicas 19 

Jehú Josafatta k'amin 

1Judá suyoj kuraj kamachejnin Josafatqa allillanta Jerusalenpi kamachinan 
wasiman kutiporqa. 

2Chantá Diosmanta sut'inchaj Jehú, pichus Jananíj churin karqa, chay runaqa 
Josafatta taripaj llojsispa, nerqa: Imaraykutaj chay millay runata yanapankiri, 
Tata Diosta chejnikojkunawantaj kawsakunkiri? Chayrayku kunanqa Tata Dios 
qanpaj phiñakun. 

3Chaywanpis qanqa allinta ruwarqanki, imaraykuchus Judá suyumanta Asera 
lantita wijch'orqanki, tukuy sonqowantaj Diosta qhatikunaykipaj 
yuyaychakorqanki, nispa. 

Josafatqa juezkunata churan 

4Josafatqa Jerusalenpi tiyakorqa. Chaywanpis, kamachiyninpi kasharqanku, 
chay runakunata waturej rejpuni Bersebamantapacha Efraín orqokama, 
paykunatataj mayta yuyaycharerqa ñawpa tatankojpa Tata Diosninkuman 
kutirikunankupaj. 

5Judá suyupi sumaj jark'achasqa llajtakunapipis juezkunata churarqa. 

6Chay juezkunatataj nerqa: Allinta qhawarikuychej imatachus 
ruwanaykichejpajqa. Manamin pi runaj sutinpichu justiciata ruwankichej, 
manachayqa Tata Diospa sutinpi, imaraykuchus payqa justiciata 
ruwashajtiykichej qankunawan kashan. 

7Ajinaqa, Tata Diosta manchachikuychej, allintataj imatachus 
ruwashasqaykichejta qhawakuychej, imaraykuchus Tata Diosniykichejqa 
manamin mana allin kajtaqa qhawakullanchu. Payqa mana ujllamanchu 
kutikun, nitaj lluk'ichikunchu, nispa. 

8Jinallatataj Josafatqa Jerusalenpi churarqa wakin levitakunata, 
sacerdotekunata, Israel wasi ayllumanta kurajkunata ima, juezkuna jina 
Jerusalenpi justiciata ruwanankupaj, quejakunata Tata Diospa sutinpi 
allinchanankupaj ima. 

9Kay jinatataj paykunata kamacherqa: Qankunaqa kay imakunata 
ruwanaykichej tiyan Tata Diosta manchachikuspapuni, cheqanta ruwaspa, 
tukuy sonqowan. 

10Sichus llajtakunapi tiyakojkunamanta wawqeykichejkuna 
quejakusunkichejman: Runa wañuchisqa kasqanmanta, kamachisqakunamanta, 
yachachiykunamanta, waj ruwanakunamanta ima chayqa, qankuna allintapuni 
k'amiychej, ama Tata Diospa contranpi juchallinankupaj. Ajinamanta Tata Dios 
mana qankunawan nitaj paykunawan phiñakonqachu. Chaytachus qankuna 
ruwankichej chayqa, mana juchayojchu kankichej, nispa. 

11Josafat nillarqataj: Kuraj sacerdote Amariasqa Tata Diospa ruwananpi kuraj 
kanqa. Judá jatun aylloj kurajnintaj Ismaelpa churin Zebadías kuraj kamachejpa 
ruwanan allin rinanmanta qhawananpaj churasqa kanqa. Levitakunataj 
qankunata yanapasunaykichejpaj kanqanku. Kallpachakuychej ari, ruwajtaj 
churakuychej. Tata Diostaj allin kaj ruwajkunawan kachun. 

2 Crónicas 20 

Josafatqa Moabta Amontawan atipan 

1Chay qhepata moabitakuna, amonitakunawan, wakin meunitakuna ima 
tantaykukuspa, Josafatpa contranpi maqanakoj jamorqanku. 

2Chaypacha wakin runakuna Josafatman willamorqanku: Ashkha soldadokuna 
contraykipi jamushanku, Wañusqa Qocha nisqa chay chimpa, Siria suyumanta. 
Ñapis Jasesón Tamarpiña kashanku, chayrí Engadí nisqa chaypi, nispa. 

3Josafatqa chayta uyarispa, manchachikorqa, Tata Diosmantaj k'umuykuspa, 
imatachus ruwananta taporqa. Tukuy Judá suyupi tiyakojkunatataj kamacherqa 
ayunanankuta. 

4Jinamanta Judamanta kajkuna tantakorqanku Tata Dios yanapananta 
mañakunankupaj. Chayrayku tukuynin Judá suyumanta Jerusalenman 
chayamorqanku. 

5Chantá Josafatqa Tata Diospa Templonpa mosoj pationpa ñawpaqenpi 
Jerusalenpi, Judá suyumanta tantakojkunaj ñawpaqenpi sayarikuspa, 

6mañakorqa: Tata Dios, ñawpa tataykoj Diosninku, qanqa janaj pachapi Dios 
kanki, tukuy kay pachapi suyukunatataj kamachinki. Qanqa atiyniyoj, 
kallpasapataj kanki, manataj pipis qanwanqa churanakusunkimanchu. 

7Diosniyku, qanqa aylluyki Israelpa ñawpaqenmanta kay suyupi tiyakojkunata 
wijch'orqanki. Wiñaypajtaj kay suyuta Abraham kawsaqeykej mirayninman 
qoporqanki. 

8Aylluykitaj kay suyupi tiyakuspañaqa, qanpaj Templota ruwachipusorqanku, 
nerqankutaj: 

9Sichus ima mana allinpis jamuwaykuman, maqanakuy, wañuchej onqoy, chayrí 
yarqhaypis kanman chayqa, kay Temploykiman qayllaykamusqayku, qanpa 
ñawpaqeykiman, chaypi qan kasqaykirayku. Llakiyniykupi qanmanta 
yanapanawaykuta mañarikusqayku, qantaj uyarispa kacharichiwasqayku, 
nispa. 

10Kunanqa kaypi kashanku amonitakuna, moabitakuna, Seír orqomanta 
kajkunapis. Egiptomanta israelitakuna jamushajtinku, paykunaj suyunkuman 
yaykunankuta mana munarqankichu. Chayrayku ithirikuspa, mana paykunata 
wañucherqankuchu. 

11Qhawariy, kay jinata kutichishawasqaykuta. Qan chayaqepaj qowarqayku, 
paykuna chay suyumanta wijch'uyta munashawayku. 

12Diosniyku, manachu paykunata jasut'inki? Noqaykojtaqa mana kallpayku 
kanchu, chay chhika soldadokunaj contrankupi maqanakunapaj 
sayaykunaykupaj. Manataj yachaykuchu imatachus ruwanaykuta, chayrayku 
qanman qhaparikamuyku, nispa. 

13Judamanta kajkunaqa tukuyninku warminkuna, wawankuna, jinataj aswan 
juch'uy wawankunapiwan ima Tata Diospa ñawpaqenpi sayasharqanku. 

14Judá suyupi tukuy tiyakojkuna tantasqa kashajtinku, Zacariaspa churin 
Jahazielman Tata Diospa Espíritun jamorqa. Jahazielqa Benaiaspa allchhin 
karqa, Benaiastaj Jeielpa churin karqa. Yeguieltaj Mataniaspa churin karqa. 
Jahazielqa levita karqa Asafpa ayllunmanta. 

15Chantá Jahazielqa nerqa: Allinta uyariychej Judapi, Jerusalenpi tiyakojkuna, 
qanpis kuraj kamachej Josafat. Tata Dios nisunkichej: Chay chhika 
soldadokunata rikuspa, ama manchachikuychejchu, nitaj kharkatitiychejchu, 
imaraykuchus kay maqanakoqa mana qankunajtachu, manachayqa 
Diospatamin. 

16Q'ayapacha riychej contrankupi maqanakoj. Paykunaqa Sis chaynejta 
wicharimonqanku, qankunataj mayu qayllanejpi, Jeruel ch'innejpa chimpanpi 
paykunata taripankichej. 

17Manamin qankunachu maqanakunkichej. Chaynejpi mana kuyurispa 
sayaychej, rikunkichejtaj imaynatachus Tata Dios qankunata yanapasonqachej, 
chayta. Jerusalenpi, jinataj Judapi tiyakojkuna, ama manchachikuychejchu, nitaj 
kharkatitiychejchu. Q'ayapacha rispa, contrankupi sayaykuychej, imaraykuchus 
Tata Dios qankunawan kanqa, nispa. 

18Chaypacha Josafatqa qonqoriykukuspa, pampakama k'umuykorqa. 
Judamanta, Jerusalenmanta kajkunapis jinallatataj Tata Diospa ñawpaqenpi 
pampakama k'umuykukorqanku, payta yupaychaspa. 

19Levitakuna, Coat ayllunmanta, Corejpamanta kajkunapiwan sayarikuspa, 
jatunmanta qhaparispa Israelpa Tata Diosninta yupaycharqanku. 

20Q'ayantenqa Judamanta soldadokuna tutamanta jatarikorqanku Tecoa 
ch'innejman puririnankupaj. Puririshajtinkutaj, Josafatqa sayarikuspa, nerqa: 
Jerusalenpi, jinataj Judapi tiyakojkuna, uyariwaychej: Tata Diosniykichejpi 
atinikuychej, amataj manchachikuychejchu. Diosmanta sut'inchajkunapipis 
atinikuychej, jinataj tukuy imapi allin risonqachej, nispa. 

21Chantá runakunawan parlaytawan, Josafatqa wakinkunata takinankupaj 
churarqa. Diosta yupaychanapaj p'achawan p'achallisqa soldadokunaj 
ñawpaqenkuta rinanku karqa Tata Diosta yupaychaspa: Tata Diosman pachis 
niychej, khuyakuynin wiñaypaj kasqanrayku, nispa. 

22Judamanta kajkuna kusiy takiykunawan yupaychayta qallarejtinku, Tata Dios 
ruwarqa Judá aylloj contranpi maqanakoj amonitakunawan, moabitakunawan, 
Seir orqomanta kajkunawan ima paykunapurata jap'inaykuchinankuta. 
Ajinamanta paykunapuralla wañuchinakorqanku. 

23Chaypacha amonitakunaqa, moabitakunawan ima Seír orqomanta kajkunata 
wañuchej sayaykorqanku, tukuyninkuta wañuchiytawantaj, paykunapurañataj 
wañuchinakullarqankutaj. 

24Judamanta soldadokunaqa ch'innejman urayk'amushaspa qhawarimorqanku, 
jinaspataj awqankukunata wañusqata pampapi mast'allata rikorqanku. Ni 
ujtapis kawsashajta rikorqankuchu. 

25Chantá Josafatqa soldadonkunapiwan rerqanku awqankukunaj tukuy imanku 
kajta apakampunankupaj. Ashkha uywakunata, armakunata, p'achakunata, 
jinataj may valorniyoj imakunata tarerqanku, chay tukuytataj jap'ikaporqanku. 
Ashkha kasqanrayku mana tukuyninta apamuyta aterqankuchu, chayrayku 
kinsa p'unchaytapuni pallaspa karqanku. 

26Tawa kaj p'unchayninpitaj Beraca sutiyoj cheqapi tantakorqanku, chaypitaj 
Tata Diosta jatunchaspa yupaycharqanku. Chayrayku chay cheqataqa 
Beraca valle, nispa suticharqanku. Chaytaj kunankama sutenqa. 

27Chaymantataj Judamanta, Jerusalenmantapis tukuy soldado Josafatpa 
qhepanta Jerusalenman may kusisqa kutimporqanku. Tata Diosqa paykunata 
manchayta kusicherqa awqankunamanta kacharichispa. 

28Jerusalenman chayaspataj, Tata Diospa Templonman rerqanku 
salteriokunata, arpakunata, jinataj cornetakunata waqachispa. 

29Israelpa awqankunaj contrankupi Tata Dios maqanakusqanta yachaspa, tukuy 
suyukunaqa Diosta mayta manchachikorqanku. 

30Ajinata Josafat kamachishajtenqa, mana ima ch'ajwapis karqachu, 
imaraykuchus Diosqa chay muyuyninkupi suyukunawan allinpi 
kawsakunankuta ruwarqa. 

Josafatpa kamachisqanmanta willaykuna 

(1 R 22.41-50) 

31Ajinata Josafatqa Judá suyuta kamacherqa. Kamachiyta qallarishaspa, kinsa 
chunka phishqayoj watayoj karqa. Jerusalenmantapacha iskay chunka 
phishqayoj watata kamacherqa. Mamanpa sutin Azuba karqa, paytaj Siljíj ususin 
karqa. 

32Josafatqa tatan Asa jina allinta ruwaspa kawsarqa, Tata Diospa munayninman 
jinataj cheqanta ruwarqa. 

33Chaywanpis loma patapi lanti yupaychana wasikunata mana 
chinkacherqachu, imaraykuchus Judamanta kajkunaqa mana ñawpa tatankoj 
Diosninta tukuy sonqochu qhatikorqanku. 

34Josafat kamachishaspa tukuy ruwasqan qallariymanta tukukuyninkama 
Diosmanta sut'inchaj Jananíj churin Jehúj qhelqanpi qhelqasqa kashan. Israelpa 
kuraj kamachejkunaj qhelqanpipis qhelqasqallataj kashan. 

35Chay qhepata Judá suyuta kuraj kamachej Josafatqa Israelpa kuraj 
kamachejnin Ocoziaswan ujchakorqa. Ocoziasrí millayta ruwaspa purerqa. 

36Yanapanakorqankutaj barcokunata ruwaypi Tarsisman rinankupaj, 
chaykunatataj Ezión Gueberpi ruwarqanku. 

37Chaypacha Maresamanta Dodiaspa churin Eliezerqa Josafatpa contranpi kay 
jinata sut'incharqa: Ocoziaswan ujchakusqaykirayku, Tata Diosqa barco 
ruwasqaykita phirenqa, nispa. Jinataj karqa, imaraykuchus chay barcokunaqa 
llimphuta t'unarparikorqanku, manataj Tarsisman riyta aterqankuchu. 

2 Crónicas 21 

Joranpa kamachisqan 

(2 R 8.16-24) 

1Josafat wañupojtin, ñawpa tatan Davidpa Llajtan nisqapi ayanta p'amparqanku, 
paypa qhepantataj churin Jorán kamacherqa. 

2Joranpa wawqenkuna kaykuna karqanku: Azarías, Yejiel, Zacarías, Azarías, 
Micael, Sefatías ima. Tukuyninku Judá suyoj kuraj kamachejnin Josafatpa 
churinkuna karqanku. 

3Tatankoqa paykunaman qorimanta, qolqe metalmanta ashkha imata qorqa, waj 
valorniyoj kaj imakunatawan. Qollarqataj Judá suyupi kamachinankupaj sumaj 
jark'achasqa llajtakunata. Chaywanpis kuraj kamachej jina kamachinataqa 
Joranman qoporqa kuraj kaj churin kasqanrayku. 

4Joranqa kuraj kamachej jina kamachishaspaña, tukuynin wawqenkunata 
wañurachicherqa. Wañuchichillarqataj Israelmanta wakin kamachejkunatapis. 

5Kamachiyta qallarishaspa, Joranqa kinsa chunka iskayniyoj watayoj karqa, 
Jerusalenmantataj pusaj watata kamacherqa. 

6Joranqa Israel suyuta kuraj kamachejkuna jina, jinataj Ajabpa ayllun jina Diosta 
mana kasuspa purerqa, imaraykuchus Ajabpa ujnin ususin paypa warmin karqa. 
Joranqa manapuni Tata Diospa munayninman jinachu ruwarqa. 

7Chay tukuywanpis Tata Diosqa mana Judá suyuta chinkachiyta munarqachu, 
kamachin Davidta munakusqanrayku. Tata Diosqa Davidman trato ruwasqanpi 
nisqa mirayninmanta kamachinanpaj tiyaykoj kanallantapuni. 

8Jorán kamachishajtin, Edom suyumanta kajkuna uj kuraj kamachejta 
churakuspa, Judá suyoj contranpi oqharikorqanku. 

9Edommanta soldadokunaqa Joranta, soldadonkunatawan muyuykorqanku. 
Chaypacha Joranqa ch'isin jatarispa, soldadonkunata kamachejninkunawan, 
tukuy maqanakupaj carretawan ima yaykorqanku edomitakunawan 
maqanakoj. 

10Chaywanpis edomitakunaqa Judáj atiyninmanta kacharichikorqanku. Chay 
tiempollapitaj Libna llajtapis Judáj atiyninmanta kacharichikullarqataj, 
imaraykuchus Joranqa ñawpa tatanpa Tata Diosninta mana qhatikorqachu. 

11Chay jawaqa Judá suyupi tukuy orqokunapi pay lanti yupaychana wasikunata 
ruwacherqa. Ajinamanta Jorán Jerusalenpi tiyakojkunata, jinallataj Judapi 
tiyakojkunatapis tanqaykorqa Tata Diosta wasanchanankupaj. 

12Chaypacha Diosmanta sut'inchaj Elías uj cartata Joranman qhelqaspa, kay 
jinata nerqa: Ñawpa tatayki Davidpa Tata Diosnin nisunki: Qanqa mana tatayki 
Josafat jinachu ruwanki, manataj Judá kuraj kamachej Asa jinapischu. 

13Aswanpis Israelta kuraj kamachejkuna jina ruwarqanki. Qanmin juchayoj 
kanki Judá, jinataj Jerusalenpi tiyakojkunapis Tata Diosta wasanchanankupaj, 
imaynatachus Ajabpa ayllun ruwarqa, ajinata. Jinallataj wawqeykikunata 
wañucherqanki, paykuna qanmanta nisqa aswan allin runa kajtinkupis. 

14Chayrayku Tata Diosqa may jina ñak'ariywan llajtaykita jasut'enqa, 
churiykikunata, warmiykikunata ima, chinkachenqataj tukuy kapuyniykita. 

15Qanpa pataykimantaj tukuy imaymana onqoykunata apachimonqa. 
Wijsaykimanta onqosqa rikhurinki, ch'unchulayki jawaman llojsinankama, 
nispa. 

16Chaymanta Tata Diosqa filisteokunata, Etiopía suyumanta arabekunatawan 
kuraj kamachej Joranpa contranpi phiñaricherqa. 

17Chayrayku Judaman rispa, tukuy suyuman junt'aykorqanku, jinaspataj kuraj 
kamachejpa kamachinan wasipi tukuy ima kapuyninta, churinkunata, 
warminkunatawan ima apakaporqanku. Joacaz sullk'a kaj churin Ocoziasllata 
mana imanarqankuchu. 

18Chaymanta qhepaman mana jampiy atina wijsa nanaywan Tata Diosqa Joranta 
ñak'aricherqa. 

19Iskay watataña onqoykojtin, ch'unchulan jawaman llojsiporqa, may sinch'ita 
ñak'arispataj, wañorqa. Judamanta runakunarí mana sutinpi ninata 
jap'icherqankuchu, imaynatachus ñawpa tatankunapaj ruwaj kanku, jinata. 

20Jorán kinsa chunka iskayniyoj watayoj karqa kamachiyta qallarishaspa, 
Jerusalenmantataj pusaj watata kamacherqa. Wañupusqanmantataj mana pipis 
waqarqachu. Davidpa Llajtan nisqapi ayanta p'ampaykorqanku, jinapis mana, 
maypichus kuraj kamachejkunata p'ampaj kanku, chaypichu. 

2 Crónicas 22 

Ocoziaspa kamachisqan 

(2 R 8.25-29) 

1Pikunachus Arabiamanta kajkunata yanapashasqanku Judá suyuta jap'iyta, 
chaykunaqa Joranpa churinkunata wañurachisqanku. Sullk'a kaj Ocoziastatajrí 
mana wañucherqankuchu. Chayrayku Jerusalenpi tiyakojkunaqa Joranpa 
cuentanmanta Ocoziasta kuraj kamachejninku kananpaj churarqanku. 
Jinamantataj Judapi Joranpa churin Ocozías kamachiyta qallarerqa. 

2Ocozías kamachiyta qallarishaspa, iskay chunka iskayniyoj watayoj karqa, 
Jerusalén llajtamantapachataj uj watata kamacherqa. Paypa mamantaj Israel 
suyuta kuraj kamachej Omrij ususin Atalía sutiyoj karqa. 

3Ocoziasqa Ajabpa ayllun jinallatataj ruwarqa, maman Atalía mana allinkunata 
ruwananpaj yuyaychasqanrayku. 

4Tatan wañupojtenqa, Ajabpa ayllunmanta kajkunaqa Ocoziasta 
yuyaycharqanku mana allinta ruwananpaj. Chayrayku Ajabpa ayllun jina 
Ocozías manapuni Tata Diospa munayninman jinachu ruwarqa. Ajinamanta 
mana allinman chayarqa. 

5Ocozías paykunaj yuyaychasqankuta jap'ikuspa, Israelta kuraj kamachej 
Ajabpa churin Joranwan ujchakorqa. Jinapitaj paykuna Galaadpi Ramot 
llajtaman rerqanku siriokunata kuraj kamachej Jazaelwan maqanakoj. 
Chaywanpis chaypi sirio soldadokunaqa Joranta wañuy patapi saqerqanku. 

6Chantá Ajabpa churin Joranqa Jezrelman kutimporqa nanasqankunata 
jampichikoj, Ramot llajtapi Siriaj kuraj kamachejnin Jazaelwan maqanakupi 
k'iriykuchikusqanmanta. Chaypacha Judata kuraj kamachej Ocoziasqa 
Jezrelman Joranta watukoj rerqa. 

Jehú Ocoziasta wañuchin 

(2 R 9.27-29) 

7Tata Diospuni nisqa Ocozías kuraj kamachej Joranta waturej risqanpi 
wañunanta. Jezrelman chayaytawankama, Ocoziasqa Joranwan llojserqa Nimsij 
churin Jehuwan maqanakoj. Chaywanpis Tata Diospuni Jehuta ajllasqa Ajabpa 
ayllunmanta kajkunata tukuchinanpaj. 

8Jehuqa Ajabpa ayllunta Diospa kamachisqanman jina tukuchinanpaj rishaspa, 
Judamanta kurajkunawan, jinataj Ocoziaspa ayllunkunawan ima tinkukorqa, 
pikunachus Ocoziaspa yanapajninkuna karqanku, chaykunawan. Chayllapitaj 
paykunata wañuracherqa. 

9Chaymantataj Jehuqa soldadonkunawan Ocoziasta mask'achimorqa, jinataj 
payta Samaria llajtapi pakasqata tarerqanku. Payta jap'ispa, Jehuman 
aparqanku, chaypitaj wañucherqanku. Jinapis Ocoziaspa ayanta p'amparqanku, 
imaraykuchus nerqanku: Payqa Josafatpa allchhin, pichus Tata Diosta tukuy 
sonqo qhatikorqa, chaypata, nispa. 

Atalía Judá suyuta kamachin 

(2 R 11.1-21) 

10Ocoziaspa maman Ataliaqa churin Ocozías wañusqanta yachaytawan, Judapi 
kuraj kamachejpa ayllunta tukuyninta wañuchicherqa. 

11Wañupoj kuraj kamachej Joranpa ususin Josabetrí, Ocoziaspa churin Joasta 
pakaykorqa, kuraj kamachej Atalía Ocoziaspa chay waj churinkunata 
wañurachishajtin. Chantá wasi ukhuman payta uywaqentawan khuskata 
wisq'aykorqa. Chaytaqa kuraj kamachej Joranpa ususin Josabet ruwarqa. Payqa 
Ocoziaspa panan karqa, sacerdote Joyadáj warmin. Jinamanta mana Joasta 
wañucherqankuchu. 

12Joastaj paykunawan khuska sojta watata Tata Diospa Temploj muyuyninpi kaj 
wasikunapi pakasqa kasharqa. Chaykamataj Ataliaqa Judá suyupi 
kamachisharqa. 

2 Crónicas 23 

1Qanchis watataña Atalía kamachishajtin, sacerdote Joyadaqa kallpachakuspa, 
pikunachus pachaj soldadokuna kamachejkunata wajyacherqa: Jeroanpa churin 
Azariasta, Johananpa churin Ismaelta, Obedpa churin Azariasta, Adaiaspa churin 
Maseiasta, Zicrij churin Elisafatta ima. Paykunawantaj uj tratota ruwarqa. 

2Paykunaqa tukuy Judá suyuta purimuspa, levitakunata tukuy Judá 
llajtakunamanta tantaykamorqanku, jinataj Israelmanta wasi ayllukunata 
kamachejkunatapis, tukuyninkutaj Jerusalenman rerqanku. 

3Chaypitaj tukuy tantakojkunaqa kuraj kamachej Joaswan Diospa Templonpa 
ñawpaqenpi uj tratota ruwarqanku. Chaypi Joyadaqa paykunata nerqa: Kaypi 
qankunawan kuraj kamachejpa churin kashan. Paymin kuraj kamachej kanan 
tiyan, Davidpa mirayninmanta kasqanrayku, Tata Dios nisqanman jina. 

4Chayrayku qankuna kay jinata ruwankichej: Sacerdotekuna, levitakuna ima 
kinsaman t'aqakunkichej. Ujnin t'aqaqa samarina p'unchaypi imachus 
ruwanaykichejta ruwankichej, Temploj punkuntawan qhawankichej. 

5Ujnin t'aqataj kamachina wasipi qhepakunkichej, ujnin t'aqataj tijsi nisqa 
punkupi kankichej. Chaykamataj tukuy runaqa Tata Diospa Templonpa pationpi 
kashanqanku. 

6Amataj pipis Tata Diospa Temploman yaykuchunchu. Manachayqa 
sacerdotekuna, levitakunawan kamachipi kashanku, chaykunalla yaykonqanku 
Tata Diospaj t'aqasqa kasqankurayku. Tukuy runataj, Tata Diospa 
kamachisqanman jina, jawapi kanqanku Templota waqaychaspa. 

7Qankuna levitakunaqa sapa ujpis arma jap'irisqa, kuraj kamachejpa 
muyuyninpi sayankichej. Pipis Temploman yaykuykuyta munajtin, payta 



945 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

wañuchinkichej. Kuraj kamachej maytapis rejtenqa, paywan khuska 
qhawajkuna jina rinkichej, nispa. 

8Chantá levitakunawan, Judamanta runakunawan ima sacerdote Joyadáj tukuy 
kamachisqanman jina ruwarqanku. Sapa uj kamachejpis soldadonkunata 
kamachiyta qallarerqa, samarina p'unchaypi qhawaj yaykojkunatawan, 
chaymanta llojsejkunatawan, imaraykuchus sacerdote Joyadaqa mana 
mit'ankuta junt'ajkunatapis ripojta saqesqachu. 

9Chantá Joyadaqa pachaj soldadokunata kamachejkunaman jaywarqa, Diospa 
Templonpi kasharqa, Davidpa ruwachisqan tukuy imaymana lanzakunata, 
escudokunatawan. 

10Chaymantataj tukuy runata armayojtakama Temploj pationpa ujnin 
k'uchunmanta, altarpa muyuyninpipis sinrullata sayaykucherqa, kuraj 
kamachej Joasta qhawanankupaj. 

11Tukuy ima wakichisqaña kajtin, Joyadawan churinkunawan ima kuraj 
kamachejpa churin Joasta orqhomuspa, pilluta umanman churaykorqanku. 
Chantá Diospa tratonmanta qhelqasqata payman jaywarqanku, umanman 
aceiteta jich'aykuytawan, kuraj kamachejpaj churarqanku. Qhaparerqankutaj: 
Kawsachun kuraj kamachej Joás, nispa. 

12Ataliaqa correykachasqankuta rikuspa, chantá kuraj kamachejta 
jatunchasqankutawan uyarispa, Tata Diospa Templonpa pationman rerqa, 
maypichus tukuyninku tantasqa kasharqanku, chayman. 

13Chaypitaj churasqanku kuraj kamachejta rikorqa, yaykuna chaynejpi sayantaj 
qayllanpi sayashajta. Ladonpitaj kasharqanku kamachejkuna, cornetakunata 
waqachejkunapis. Tukuy runataj may kusisqa cornetakunata 
waqachisharqanku, tocanayoj takejkunapis runakunata takichisharqanku. 
Chaypacha Ataliaqa p'achanta llik'ikuspa, qhaparerqa: Wasanchawanku, 
wasanchawanku, nispa. 

14Sacerdote Joyadaqa mana munarqachu Tata Diospa Templonpa pation ukhupi 
Ataliata wañuchinankuta. Chayrayku soldadokuna kamachejkunata 
kamachispa, nerqa: Chaymanta jawaman Ataliata orqhoychej, qhepanta 
jamojtapis wañuchillaychejtaj. 

15Paykunaqa Ataliata jap'iytawan, kuraj kamachejpa kamachinan wasipi, 
Caballo Yaykuna Punku nisqanejta orqhospa, chaypi wañucherqanku. 

16Chantá sacerdote Joyadaqa kuraj kamachej Joaswan tukuy israelitakunawan 
ima uj tratota ruwacherqa, paykuna Tata Diospa ayllun kanankupaj. 

17Chaymantataj tukuyninku Baalpa yupaychanan wasiman rispa, chayta 
thuñiykamorqanku. Altarninkuta, lantinkunatapis phirerqanku. Baalpa 
sacerdoten Matantapis altarkunaj ñawpaqenpi wañuchillarqankutaj. 

18Chantá sacerdote Joyadaqa Tata Diospa Templon patioman qhawajkunata 
churallarqataj, paykunataj sacerdotekunaj, levitakunaj kamachiyninkupi 
kananku karqa. Chay karqa David Tata Diospa Templopi mit'ata rak'isqanman 
jina, uywa ñak'asqata Tata Diosman q'olachinankupaj, Moisespa kamachisqanpi 
qhelqasqa kasqanman jina. Tata Diosta yupaychaspa kusiywan takinallankutaj 
karqa Davidpa kamachisqanman jina. 

19Jinallataj Tata Diospa Templonpa pationman yaykuna punkuman 
qhawajkunata churarqa, Diospa ñawpaqenpi mana llimphu kajkunamanta ni pi 
yaykunanpaj. 

20Chaymantataj Joyadá wajyarqa capitankunata, kurajkunata, llajtapi 
kamachejkunata, tukuy runatapis, Tata Diospa Templomantapacha kamachina 
wasikama, kuraj kamachejta pusanankupaj. Chantá jatun punkunejta yaykuspa, 
kamachina tiyananman kuraj kamachej Joasta tiyaykucherqanku. 

21Tukuynin Judamanta kajkunataj kusikorqanku. Atalía espadawan wañuchisqa 
kasqanrayku, llajtapeqa mana ima ch'ajwapis karqañachu. 

2 Crónicas 24 

Joaspa kamachisqan 

(2 R 12.1-21) 

1Joasqa qanchis watayojllaraj karqa kamachiyta qallarishaspa, 
Jerusalenmantapachataj tawa chunka watata kamacherqa. Mamanpa sutenqa 
Sibiá karqa, Berseba llajtayoj. 

2Chantá sacerdote Joyadá kawsanankama Joasqa Tata Diospa munayninman 
jina cheqanta ruwarqa. 

3Joyadaqa iskay warmiwan Joasta casaracherqa. Chay warminkunapitaj 
churinkuna, jinataj ususinkunapis tiyaporqa. 

4Chaymanta mana unayninmanchu Joasqa Tata Diospa Templonta 
allinchachiyta munarqa. 

5Chaypajtaj sacerdotekunata, levitakunata tantaykuchispa, nerqa: Judá suyupi 
kaj llajtakunata purimuychej, israelitakunamantataj sapa wata qonanku qolqeta 
mañamuychej, chaywan Tata Diospa Templonta allinchachinapaj. Usqhaytataj 
kay nisqayta ruwamuychej, nispa. Jinapis levitakunaqa mana usqhaytachu 
chayta ruwarqanku. 

6Chayrayku kuraj kamachejqa kuraj kaj sacerdote Joyadata wajyachispa, nerqa: 
Imaraykutaj manaraj levitakunata kacharqankichu Judamanta, 
Jerusalenmantawan apamunankupaj imatachus Tata Diospa kamachin Moisés 

jinataj tukuy israelitakunapis kamacherqanku qonankuta Tata Dioswan 
Tinkukuna Toldopaj, chayta? nispa. 

7Tata Diospa Templon mana allinchu karqa, imaraykuchus sajra warmi Ataliaj 
churinkunaqa Tata Diospa Templonman yaykuspa, chaypi kaj imakunawan Baal 
nisqa lantinkuta yupaychasqanku. 

8Chantá Joasqa qolqe churana cajata ruwacherqa, chaytataj Tata Diospa 
Templonpa patioj punkunman churacherqa. 

9Chantataj Judapi, jinataj Jerusalenpipis willacherqanku Tata Diosman qolqeta 
apamunankuta, mayqentachus Tata Diospa kamachin Moisés qonankuta nerqa, 
israelitakuna ch'innejpi kashajtinku, chayta. 

10Jinapi tukuy kamachejkuna, tukuy runakunapis imachus churanankuta 
kusisqa apamorqanku, qolqe churana cajaman junt'achinankukama. 

11Chantá qolqe churana cajataqa levitakuna kuraj kamachejpa yanapajninman 
sapa p'unchay apaj kanku. Ashkha qolqeyojña kasqanta reparaspataj, kuraj 
kamachejpa qhelqerin jamoj, kuraj kaj sacerdotej yanapajninwan. Chay cajata 
thalliytawankamataj, watej kikinman churaykapullajtaj kanku. Ajinata sapa 
p'unchay ruwaspa, ashkha qolqeta tantarqanku. 

12Kuraj kamachejwan, Joyadawan ima chay qolqeta jaywarqanku, Tata Diospa 
Templota allinchachinankupaj churasqa karqanku, chay runakunaman. Chay 
qolqewantaj mink'arqanku rumi ch'eqojkunata, carpinterokunata, jinallatataj 
fierropi, broncepi ruwajkunata ima. 

13Jinamanta chay mink'asqa runakunaqa Templota allinchayta qallarerqanku, 
ruwasqankutaj allin rerqa. Imaynachus ñawpajta karqa, ajina Tata Diospa 
Templonqa sumaj allinchasqa karqa. 

14Tukuytawantaj, chay puchoj qolqeta kuraj kamachejman, sacerdote 
Joyadamanwan aparqanku. Paykunataj chay qolqewan Tata Diospa Templonpi 
tukuy imata jaywanapaj, jinataj uywa ñak'asqa q'olachinapaj kaj imakunata 
ruwacherqanku. Ruwachillarqankutaj jatuchaj cucharakunata, qolqe 
metalmanta qorimanta vasokunatawan ima. Sacerdote Joyadá kawsanankama, 
Tata Diospa Templonpa ñawpaqenpi uywa ñak'asqata q'olachillajpuni kanku. 

15Jinapis Joyadaqa allin machitu wañuporqa, 130 watayoj kashaspa. 

16Ayantaqa Davidpa Llajtan nisqapi kuraj kamachejkunawan khuska 
p'amparqanku, imaraykuchus israelitakunapaj, Diospaj jinataj Templopajpis 
allin kajta ruwarqa. 

17Joyadá wañupusqanmanta qhepaman, Judamanta kurajkuna jamuspa, kuraj 
kamachejta nisqankuta uyarinanta nerqanku. Kuraj kamachej Joastaj mana allin 
yuyaychasqankuta kasorqa. 



948 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

18Chayrayku ñawpa tatankoj Tata Diosninpa Templonta saqerparispa, Asera 
lantikunata, waj lantikunatawan yupaycharqanku. Chay juchankuraykutaj 
Judamanta kajkunapaj, Jerusalenmanta kajkunapajpis Tata Dios phiñakorqa. 

19Chaywanpis Tata Dios kachamorqaraj paymanta sut'inchajkunata, chay 
runakunata payman kutirichinankupaj. Paykunatajrí sut'inchajkunaj 
k'amisqankuta mana kasorqankuchu. 

20Chaypacha Tata Diospa Espiritonqa Joyadáj churin Zacariasman jamorqa. 
Zacariastaj pata cheqanejpi sayaykuspa, runakunata nerqa: Tata Dios 
nisunkichej: Imaraykutaj qankunaqa kamachisqayta mana kasuwankichejchu? 
Chayrayku qankunaqa llakiyniykichejta mask'akushankichej. Noqata 
saqerpariwasqaykichejrayku, noqapis qankunata saqerparillasqaykichejtaj, 
nispa. 

21Chantá paykunaqa Zacariaspa contranpi oqharikuspa, Tata Diospa Templonpa 
pationpi rumiwan payta ch'anqaykorqanku, kuraj kamachej chayta 
kamachisqanrayku. 

22Zacariaspa tatan Joyadá khuyaj sonqowan payta qhawasqanmanta 
qonqayman churaspa, kuraj kamachej Joasqa Joyadáj churin Zacariastaqa 
wañuchicherqa. Zacariastajrí manaraj wañushaspa, qhaparerqa: Kay 
ruwasqaykitaqa Tata Dios rikumuchun, chaymantataj cuenta mañasuchun, 
nispa. 

23Wata qallariypi, Siriamanta soldadokunaqa Joaspa contranpi maqanakoj 
jamorqanku. Judá suyuman, Jerusalenkama chayamorqanku, tukuy kuraj 
kamachejkunatataj wañuracherqanku. Chantá imachus kajta qhechuraspa, 
Damascoj kuraj kamachejninman apacherqanku. 

24Siriamantaqa pisi soldadokunalla jamusqanku. Chaywanpis chaykunaman 
Tata Diosqa Judamanta may ashkha soldadota jaywaykorqa, ñawpa tatankoj 
Tata Diosninkuta saqerparisqankurayku. Jinamanta Diosqa Joasta jasut'erqa 
sajra ruwasqanman jina. 

25Siriamanta soldadokunaqa Joasta wañuy patapi saqerqanku. Jinapi payta 
yanapajkunapis contranpi oqharikullarqankutaj Joyadáj churin Zacariasta 
wañuchichisqanrayku. Chayrayku kuraj kamachej Joasta kikin puñunanpi 
wañurparicherqanku. Chaymantataj payta p'amparqanku Davidpa Llajtan 
nisqapi, jinapis mana kuraj kamachejkunaj aya p'ampananpichu p'amparqanku. 

26Kuraj kamachejpa contranpi oqharikojkunaqa kaykuna karqanku: Amón 
llajtayoj warmi Simeatpa churin Zabad, jinataj Moabmanta Simeritpa churin 
Jozabad. 

27Joaspa churinkunamanta, paypa contranpi Diosmanta sut'inchajkunaj ashkha 
willasqankumanta, Tata Diospa Templonta imaynatachus 
allinchachisqanmantapis, chay tukoyqa qhelqasqa kashan kuraj 

kamachejkunamanta willaj qhelqapi. Paypa qhepantataj churin Amasías 
kamacherqa. 

2 Crónicas 25 

Amasiaspa kamachisqan 

(2 R 14.1-22) 

1Amasiasqa kamachiyta qallarishaspa, iskay chunka phishqayoj watayojmin 
karqa, Jerusalenmantapachataj iskay chunka jisq'onniyoj watata kamacherqa. 
Mamanpa sutin Yoadán karqa, paytaj Jerusalenmanta karqa. 

2Amasiasqa Tata Diospaj munayninman jina cheqanta ruwarqa chaypis, mana 
tukuy sonqowanchu. 

3Amasiasqa kuraj kamachej jina sumaj sayasqaña kaspa, tatanta 
wañuchejkunata wañuchicherqa. 

4Chaykunaj churinkukunatarí mana wañuchicherqachu, imaraykuchus 
Moisespa qhelqanpi, Tata Diospa kamachisqan kay jinata nin: Tatakunaqa mana 
churinkoj juchanmantaqa wañuchisqachu kanqa. Churinkunapis manallataj 
tatankoj juchanmanta wañuchisqachu kanqanku, manachayqa sapa 
juchallikojpis juchanraykulla wañunan tiyan, nispa. 

5Amasiasqa Judamanta, Benjaminmantawan tukuy runata jatun ayllunkuman 
jina tantaykuspa, soldadokunata kamachejkunaj kamachiyninkupi kanankupaj 
churarqa. Chaymantataj qharikunata yuparqa, iskay chunka watayojmanta 
pataman. Tukuypitaj kasqanku 300.000 ajllasqa soldadokuna maqanakunapaj 
wakisqa, lanzata, escudotawan apaykachayta yachajkuna. 

6Chay jawaqa Israel suyumanta 3.300 kilo qolqe metalwan 100.000 
soldadokunata mink'akamorqa. 

7Chaywanpis Diospa sut'inchajninmanta ujnin jamuspa, Amasiasta nerqa: Kuraj 
kamachejníy, Israel suyumanta soldadokunaqa ama soldadoykikunawan 
khuska maqanakuman richunkuchu, imaraykuchus Tata Diosqa mana Israel 
suyuwanchu kashan nitaj Efrainmanta kajkunawanpischu. 

8Sichus paykunawan yanapachikuspa maqanakuman rinki chayqa, mana 
atipankichu. Aswanpis awqaykiwan Tata Dios atipachisonqa, imaraykuchus 
Diosqa atiyniyoj yanapananpaj, jinataj urmachinanpajpis, nispa. 

9Chantá Amasiasqa Diospa sut'inchajninta taporqa: Imanasajtaj 3.300 kilo qolqe 
metalta Israel soldadokunamanta qosqaytari? nispa. Diosmanta sut'inchajtaj 
kuticherqa: Tata Diospataqa jatun atiynin tiyan chay qolqemanta aswan 
ashkhataraj qosunanpaj, nispa. 

10Chayrayku Amasiasqa Efrainmanta jamoj soldadokunata paypa 
soldadonkunamanta t'aqaspa, wasinkuman kachaporqa. Chay soldadokunarí 
Judá suyoj contranta mayta phiñarikuspa wasinkuman riporqanku. 

11Chaymantataj Amasiasqa kallpacharikuspa, soldadonkunawan maqanakoj 
Kachi valle nisqaman purirerqanku. Chaypitaj Seirmanta kajkunamanta 10.000 
soldadokunata wañucherqanku. 

12Chay jawaqa Judamanta kajkunaqa 10.000 soldadokunatawan presota 
jap'erqanku. Paykunata chhankarara orqo puntaman apaspa, chaymantapacha 
tanqaykamorqanku. Tukuyninkutaj ch'allpasqa wañurarqanku. 

13Chaykama, Amasiaspa kachapusqan Efrainmanta soldadokunaqa 
wasinkuman ripoj jina Judá suyupi llajtakunaman, Samariamanta Bet 
Joronkama yaykuykorqanku. Paykunataj 3.000 runakunata wañucherqanku, 
may chhika imankutataj suwaspa, apakaporqanku. 

14Amasiasqa Edommanta kajkunata atipaykusqanmanta kutimpushaspa, Seirpa 
diosninkunata apakamporqa. Chaytataj yupaycharqa, inciensotapis 
q'oshñicherqa, diosninkupaj jina rejsikapuspa. 

15Tata Diostaj Amasiaspa contranpi sinch'ita phiñakuspa, kacharqa uj 
sut'inchajta Amasiasta nimunanpaj: Imaraykutaj waj suyoj diosninkunamanta 
yanapata mañakunki, paykuna llajtankutapis makiykimanta mana jark'ayta 
atishajtinkupis? nispa. 

16Diosmanta sut'inchaj chayta nejtinkamataj, kuraj kamachej Amasiasqa 
taporqa: Kuraj kamachejta yuyaychanaykipajchu qantaqa churarqayku? Ch'inlla 
kakuy. Chayrí munankichu soldadoykuna wañuchisunankuta? nispa. Chantá 
Diosmanta sut'inchajqa mana astawan imatapis parlarqañachu. Chaywanpis 
nerqa: Nisqayta mana kasuspa, chay mana allin kajta ruwasqaykimanta Tata 
Diosqa ninña wañuchisunanta, nispa. 

17Chaymanta qhepaman Judá suyuta kuraj kamachej Amasiasqa wajkunaj 
yuyaychasqankuta kasuspa, runakunata kacharqa Israel suyuta kuraj kamachej 
Joasman, pichus Joacazpa churin karqa, Jehúj allchhintaj, chayman. Jinaspataj, 
kay jinata nicherqa: Jamuy, qhari jina tinkusunchej, nispa. 

18Israelpa kuraj kamachejnin Joasrí kay jinata Judata kuraj kamachej 
Amasiasman kuticherqa: Ithapalloqa Libanomanta pino sach'aman nichisqa: 
Ususiykita churiytawan casarachina, nispa. Jinapis uj león chayninta purispa, 
ithapallutaqa sarurparisqa. 

19Qanqa nishanki edomitakunata atipasqaykita, chaymantataj umaykita 
oqharispa, astawan jatunchasqa kayta munashanki. Chaywanpis aswan walej 
kanman wasillaykipi qhepakunayki. Imaraykutaj mask'akushanki qanpa 
llakiyniykita, jinataj Judáj llakiynintapisri? nispa. 

20Chaywanpis Amasiasqa mana Joasta kasorqachu, Diospuni jinata 
wakichisqanrayku. Dios munarqa Joaspa makinman paykunata jaywaykuyta, 
Edom suyoj diosninkunata yupaychasqankurayku. 

21Chaypacha Joasqa soldadonkunawan jamorqa Judá suyuta kuraj kamachej 
Amasiaspa soldadonkunawan maqanakoj. Jinataj Judá suyupi Bet Semes llajtapi 
maqanakupi tinkorqanku. 

22Chaypacha Judaqa Israelwan atipachikorqa, Judamanta kajkunataj sapa ujpis 
wasinkuman ayqerikaporqanku. 

23Israelta kuraj kamachej Joastaj Judá suyuta kuraj kamachej Amasiasta Bet 
Semes llajtapi presota jap'erqa. Chaymantataj Jerusalenman payta aparqa, chay 
llajtaj perqantataj 180 metrota jina urmarparicherqa, Efraín punku 
nisqamantapacha Esquina sutiyoj punkukama. 

24Chay jawaqa tukuy qorita, qolqe metaltapis, Diospa Templonpi kasharqa, chay 
imakunatapis jap'ikaporqa. Chay tukoyqa Obed Edompa makinpi kashasqanku. 
Jinataj Amasiaspa kamachinan wasipi kaj qhapaj imakunatawan 
apakapullarqataj. Wakin runakunatapis presota jina jap'iraytawantaj, 
Samariaman kutiporqa. 

25Israelpa ñawpa kuraj kamachejnin Joacazpa churin Joás wañupusqanmanta, 
Judá suyuta kuraj kamachej Joaspa churin Amasiasqa chunka phishqayoj 
watatawanraj kawsarqa. 

26Amasiaspa tukuy ruwasqan qhelqasqa kashan Judá suyu, jinataj Israel 
suyojtawan kuraj kamachejninkunamanta willaj qhelqapi. 

27Amasías Tata Diosmanta karunchakusqanmantapacha, Jerusalenpi wakin 
runakunaqa paypa contranpi oqharikorqanku. Chantá Amasías Laquisman 
ayqerqa. Chaywanpis payta qhatiykuspa, chay llajtapi wañurparicherqanku. 

28Chaymantataj caballopi ayanta apaspa, Judapi, Davidpa Llajtan nisqapi ñawpa 
tatanpa covachanpi p'amparqanku. 

2 Crónicas 26 

Uziaspa kamachisqan 

(2 R 14.21-22; 15.1-7) 

1Chantá Judá suyumanta tukuy runakunaqa kuraj kamachej kananpaj 
Uziasta churarqanku, tatan Amasiaspa cuentanmanta. Chaypacha Uziasqa 
chunka sojtayoj watayoj karqa. 

2Amasías wañupusqanmanta, churin Uziasqa Elat llajtata watej jatarichispa, 
Judá suyuman kutichimporqa. 

3Uziasqa kamachiyta qallarishaspa, chunka sojtayoj watayoj karqa. Jerusalén 
llajtamantapacha phishqa chunka iskayniyoj watata kamacherqa, mamantaj 
Jerusalenmanta Jecolías karqa. 

4Uziasqa Tata Diospa munayninman jina ruwarqa, imaynatachus tatan Amasías 
ruwasqa, jinallatataj. 

5Payqa Zacarías kawsanankama Diosta qhatikorqa, imaraykuchus Zacariasqa 
Uziasta yachacherqa Tata Diosta may respetowan qhawayta. Uziasqa Tata 
Diosllatapuni kasukuspa kawsakorqa, Diostaj payta yanaparqa. 

6Uziasqa filisteokunaj contrankupi maqanakoj llojserqa. Jinaspataj Gat llajtajta, 
Jabnia llajtajta, Asdod llajtajta perqankunata thuñiykorqa. Chantá Asdodpi, 
jinataj filisteokunaj jap'iyninkupi waj llajtakunata jataricherqa. 

7Diosqa Uziasta yanaparqa filisteokunawan, Gurbaalpi tiyakorqanku, chay 
arabekunawan, jinallataj meunitakunawan maqanakoj rejtin. 

8Chaymantataj amonitakunaqa Uziasman impuestota pagarqanku. Uziasqa may 
atiyniyoj rikhurerqa, sutinpis Egipto suyoj mojonninkama manchay uyarisqa 
karqa. 

9Kuraj kamachej Uziasqa Jerusalén llajtapi torrekunata ruwacherqa, Esquina 
Punku sutiyoj punku patapi, jinataj Valleman Llojsina nisqa punku patapi, llajta 
perqa muyurina patapi ima. Chay tukuytataj sumajta perqaykucherqa. 

10Jinallataj ch'innejpi torrekunata ruwacherqa. Chantá ashkha yaku 
qochakunata allacherqa, ura pampanejpi, jinataj orqo cheqanejpi ashkha uywan 
kasqanrayku. Jinallataj chajra tarpojkuna, uva huertata qhawajkuna ima vallepi, 
orqo cheqanejpi ashkha tiyaporqa, imaraykuchus payqa chajra poqochiy sonqo 
karqa. 

11Uziaspa soldadonkunata kamachej Jananiasqa kamacherqa kuraj kamachejpa 
qhelqerin Yeguielta, Yeguielpa yanapajnin Maseiastawan ima, 
soldadokunamanta listata oqharinankuta. Chay listaman jinaqa Uziaspata 
maqanakupaj wakisqa wapu soldadokunaqa tropa tropapi t'aqasqa 
maqanakuman llojsej kanku. 

12Ayllunkuman jina wapu maqanakoj soldadokunata kamachejkunaqa 2.600 
karqanku. 

13Paykunataj 307.500 maqanakupaj wakisqa soldadokunata kamacherqanku. 
Chay soldadokunaqa sumajta maqanakuspa, kuraj kamachejpa awqankunawan 
maqanakushajtin, yanapanankupaj karqanku. 

14Tukuyninkupaj Uziasqa wakicherqa escudokunata, lanzakunata, 
monterakunata, fierromanta pecherakunata, flechanapaj arcokunata, 
warak'akunatawan ima. 

15Chay jawaqa Jerusalén llajtapi, torrekuna pataman, chantá perqa muyurina 
pataman churanankupaj, yachajkunawan maqanakunapaj maquinata 
ruwacherqa. Chaykunawan jatuchaj rumiwan ch'anqaykuyta aterqanku, 
arcowan flechakunatapis kachariyta atillarqankutaj. Jinamanta Uziaspa sutenqa 
may karukama manchay uyarisqa karqa. Chantá Tata Diosqa t'ukunata 
yanaparqa, may atiyniyoj rikhurinankama. 

16Chaywanpis may atiyniyojña kaspa, Uziasqa sonqonpi runaykachayta 
qallarerqa, chayraykutaj mana allinchu rerqa, Tata Diospa contranpi 
oqharikusqanrayku. Payqa Tata Diospa Templonman yaykuspa, inciensota 
altarpi q'oshñicherqa. 

17Paypa qhepantatajrí sacerdote Azarías yaykorqa, Tata Diospa 
sacerdotenkunamanta pusaj chunka wapu runakunata pusariykukuspa. 

18Paykunaqa kuraj kamachejman sayaykuspataj, nerqanku: Kuraj kamachej 
Uzías, Tata Diosman inciensota q'oshñichinaqa mana qanpa ruwanaykichu 
kashan. Chayqa Aaronpa ayllunmanta kajkuna sacerdotekunaj 
ruwanankumin. Paykunaqa chayta ruwanankupaj t'aqasqa kanku. Qanqa llojsiy 
Diospaj T'aqasqa, kay cheqamanta, imaraykuchus qanqa Tata Diospa contranpi 
juchallinki. Chayrayku Tata Diosqa mana allinpajchu qhawasonqa, nispa. 

19Uziastajrí incienso q'oshñichinapaj jinaña kasharqa. Sacerdotekunaj nisqanta 
uyarispataj paykunapaj phiñakorqa. Jinapi Uzías Tata Diospa Templo 
ukhullapiraj kashajtin, sacerdotekuna qhawashajtinkutaj, Uziaspa frentenpi 
llejti onqoy rikhurirparerqa. 

20Kuraj kaj sacerdote Azarías, sacerdotekunawan imaqa Uziasta qhawarispa, 
rikorqanku llejti onqoyniyoj kashasqanta. Chayrayku chay ratopacha chay 
ukhumanta kuraj kamachejta orqhomorqanku. Kuraj kamachej kikinpunipis 
usqhayta llojsimuyta munarqa, jinata Tata Dios payta jasut'isqanrayku. 

21Ajinamanta kuraj kamachej Uzías wañupunankama llejti onqoyniyoj karqa. 
Chayrayku waj wasipi sapan tiyakorqa, nitaj Tata Diospa Templonpa pationman 
yaykuyta aterqachu llejti onqoyniyoj kasqanrayku. Jinapi churin Yotán 
cuentanpi tukuy Judá suyuta kamacherqa. 

22Uzías kamachishaspa qallariymanta tukukuyninkama imatachus ruwasqanqa 
Amozpa churin sut'inchaj Isaiaspa qhelqanpi qhelqasqa kashan. 

23Uzías wañupojtintaj, ayanta kuraj kamachejkunaj jallp'anpi, ñawpa tatanpa 
covachan qayllapi p'amparqanku, llejti onqoyniyoj kasqanrayku. Paypa 
qhepantataj churin Yotán kamacherqa. 

2 Crónicas 27 

Yotanpa kamachisqan 

(2 R 15.32-38) 

1Yotán kamachiyta qallarishaspa, iskay chunka phishqayoj watayoj karqa, 
Jerusalenmantapachataj chunka sojtayoj watata kamacherqa. Mamanqa 
Sadocpa ususin Jerusa karqa. 

2Yotanqa Tata Diospa munayninman jina cheqanta ruwarqa, tatan Uziaspa 
ruwasqanta jina. Chaywanpis Tata Diospa Templonmanqa mana yaykorqachu. 
Jinapis israelitakunaqa juchallispallapuni karqanku. 

3Paymin Tata Diospa Templonpa pata jatun punkunta ruwacherqa, jinallataj 
Ofel nisqa chay perqapipis waj imakunata ruwachillarqataj. 

4Judá orqo cheqanejpipis llajtakunata ruwachillarqataj, montekunapipis 
jark'achasqa wasikunata, torrekunata ima sayaricherqa. 

5Amonitakunaj kuraj kamachejninkuwan maqanakuspa atiparqa. Chayrayku 
amonitakunaqa impuestota pagarqanku, chay wata 3.300 kilo qolqe metalta, 
trigomantataj 10.000 cargata, cebadamantapis chhikallatataj pagarqanku. 
Ajinallatataj qhepan kaj watapipis qorqanku. 

6Tata Diospa munayninta ruwaspa cheqanta purisqanrayku, Yotanqa may 
atiyniyoj rikhurerqa. 

7Yotán kamachishaspa tukuy ruwasqan, soldadonkunawan maqanakuman 
llojsisqan ima Judamanta, Israelmantawan kuraj kamachejkunaj qhelqanpi 
qhelqasqa kashan. 

8Kamachiyta qallarishaspa, iskay chunka phishqayoj watayoj karqa, 
Jerusalenmantapachataj chunka sojtayoj watata kamacherqa. 

9Yotán wañupojtintaj, Davidpa Llajtan nisqapi ayanta p'amparqanku. Paypa 
qhepantataj churin Ajaz sutiyoj kamacherqa. 

2 Crónicas 28 

Ajazpa kamachisqan 

(2 R 16.1-20) 

1Ajaz kamachiyta qallarishaspa, iskay chunka watayoj karqa. 
Jerusalenmantapacha chunka sojtayoj watata kamacherqa. Payqa mana ñawpa 
tatan David jinachu Tata Diospa munasqanman jina ruwarqa. 

2Aswanpis imatachus Israelpa kuraj kamachejninkuna ruwasqanku, chay 
jinallatataj paypis ruwarqa. Metalmanta unuyachispa, Ajazqa Baalman rijch'akoj 
lantikunata ruwacherqa. 

3Ben Jinón Vallepi lantikunaman inciensota q'oshñicherqa. Churinkunatapis 
q'olachispa jaywarqa, waj llajtayojkuna ruwayta yachasqankuman jina, 

pikunatachus Tata Dios israelitakunaj ñawpaqenkumanta wijch'usqa, chaykuna 
jina. 

4Loma patapi jinataj thansa sach'a urapipis lantikunata yupaychaspa, uywa 
ñak'asqata jaywarqa, inciensotataj q'oshñicherqa. 

5Chayrayku Tata Diosqa Siriata kuraj kamachejpa makinman Ajazta 
jaywaykorqa. Siriokunataj maqanakupi Ajazta atipaykuspa, ashkha runata 
presota Damascoman apakaporqanku. Jinallataj Tata Diosqa Judá suyumanta 
kajkunata jaywaykorqa Israelpa kuraj kamachej Pecajman, paytaj maqanakupi 
atipaykuspa, may ashkha runata wañucherqa. 

6Remaliaspa churin Pecajqa Judapi uj p'unchayllapi 120.000 wapu 
soldadokunata wañurachicherqa, ñawpa tatankoj Tata Diosninkuta 
saqerparisqankurayku. 

7Jinallataj Efraín jatun ayllumanta maqanakoj wapu runa Zicriqa kuraj kamachej 
Ajazpa churin Maseiasta wañucherqa. Chantá wañuchillarqataj kamachina 
wasipi kamachej Azricanta, kuraj kamachejpa kuraj yanapajnin Elcanata ima. 

8Chay jawaqa Israelpa soldadonkunaqa Judamanta 200.000 runakunata presota 
jap'iykorqanku warmikunata, juch'uy wawakunata ima. Judapi tiyakojkunaj 
kapuyninkumantapis ashkhata qhechuspa, chay runakunatawan Samariaman 
aparqanku. 

9Israelpa soldadonkuna Samaria llajtaman kutipushajtinku, Tata Diosmanta 
sut'inchaj Obed sutiyoj paykunata taripaspa nerqa: Ñawpa tataykichejpa Tata 
Diosnenqa Judá suyoj contranta phiñakuspa qankunaman jaywaykusorqachej. 
Qankunatajrí sinch'ita phiñakuspa paykunata wañuracherqankichej, chay 
ruwasqaykichejmantataj Tata Diosqa cuentata mañasonqachej. 

10Kunantaj qankuna Jerusalenmanta jinataj Judamanta kajkunata wata 
runaykichejta jina jap'ikapuyta munashankichej. Ajinata ruwaspa, manachu 
qankunapis Tata Diosniykichejpa contranpi juchallikushankichej? 

11Chayrayku kasuwaychej: Chay preso apamusqaykichej runakunata 
kacharipuychej, imaraykuchus paykunaqa wawqellaykichejtaj kanku. Tata 
Diosqa qankunapaj sinch'i phiñasqa kashan, nispa. 

12Chayrayku Efraín jatun ayllumanta wakin kurajkuna: Johananpa churin 
Azarías, Mesilemotpa churin Berequías, Salunpa churin Ezequías, jinataj 
Jadlaypa churin Amasa ima, pikunachus maqanakumanta kutimusharqanku, 
chaykunaj contrankupi sayaykuspa, nerqanku: 

13Ama kayman chay presokunata apamuychejchu, imaraykuchus Tata Dios 
noqanchejta juchachawasunchej. Juchanchej anchaña kashajtinpis, qankunaqa 
astawan juchata yapakuyllatapuni munashankichej. Tata Diostaj aswan sinch'ita 
Israelpaj phiñakonqa, nispa. 



956 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

14Chantá soldadokunaqa presokunata kachariporqanku, qhechurasqankutataj 
kurajkunaj jinataj tukuy runaj ñawpaqenkuman saqerqanku. 

15Chantá kurajkunaqa chay presokunamanta cuentallikorqanku, jinataj 
qhechusqanku chay imakunamanta p'achata orqhospa, chay mana 
p'achayojkunaman p'achallicherqanku, mikhucherqanku, ujyacherqankutaj. 
Nanasqa kajkunatapis jampiykorqanku, mana puriyta atejkunatataj 
burrokunaman lloq'aykuchispa, Palma Sach'ayoj nisqa llajta Jericokama 
aparqanku, chaypitaj wawqenkunaman kutichiporqanku. Chaymantataj 
Samariaman kutiporqanku. 

16Chaypacha Ajazqa Asiria suyuta kuraj kamachejman runakunata kacharqa 
yanapananta mañakuspa, 

17imaraykuchus Edommanta soldadokuna Judá suyuman ujtawan 
yaykuykullasqankutaj. Jinaspataj, maqanakupi paykunata atipaykuspa, wakinta 
presota apakapusqanku. 

18Jinallataj filisteokunapis Judá pampanejpi kaj llajtakunaman, Neguevmanwan 
yaykuykuspa, qhechorqanku Bet Semesta, Ayalonta, Gederotta, jinallataj Socota, 
Timnata, Gimzota, juch'uy llajtankunatawan ima. Jinaspataj, chay llajtakunapi 
tiyakaporqanku. 

19Ajinata Tata Dios kuraj kamachej Ajazrayku Judá suyuta k'umuykucherqa, 
imaraykuchus Ajazqa Judá suyuta Tata Diospa contranpi juchallicherqa. Paypis 
mana allinta ruwaspa Tata Diosta phiñachillarqataj. 

20Aswan qhepaman Asiria suyuta kuraj kamachej Tiglat Pileserqa Ajazman 
jamuspa, payta yanapanantaqa, aswan llakiyman churarqa. 

21Chayrayku Ajazqa Tata Diospa Templonmanta, kamachinan wasimanta, 
yanapajninkunamantawan valorniyoj imakunata orqhospa, Asiria kuraj 
kamachejman qorqa. Chay tukuywanpis Asiriata kuraj kamachejqa mana payta 
yanaparqachu. 

22Chay jina llakiywan ñit'isqa kashaspapis, Ajazqa Tata Diosta wasancharqa, 
contranpitaj juchallillarqapuni. 

23Damascomanta soldadokuna atipaykusqankurayku pay yuyarqa: Siriamanta 
dioskunamin chay kuraj kamachejkunata yanaparqanku atipanawanchejpaj. 
Chayrayku noqapis uywa ñak'asqata paykunaman jaywallasajtaj 
yanapanawankupaj, nispa. Jinataj Ajazqa Damascopi dioskunaman uywa 
ñak'asqata jaywarqa. Chaywanpis chay ruwasqan yanapanantaqa, payta 
urmacherqa, jinataj tukuy israelitakunatapis. 

24Chantá kuraj kamachej Ajazqa Tata Diospa Templonpi yupaychanapaj kaj 
imakunata tantaykuspa, phirirarqa. Pay wisq'aykorqataj Tata Diospa Temploj 



957 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

punkunkunatapis. Kamacherqataj lantikunapaj altarkunata ruwanankuta 
Jerusalenpa tukuy muyuynintinpi. 

25Jinallataj tukuy Judá suyupi, sapa llajtapi lantikunata yupaychanapaj wasita 
ruwacherqa, chaypitaj waj dioskunaman inciensota q'oshñicherqanku. Jinata 
ruwaspa, ñawpa tatanpa Tata Diosninkuta phiñacherqa. 

26Ajaz kamachishaspa tukuy ruwasqan qhelqasqa kashan Judá suyuta, Israel 
suyutawan kuraj kamachejkunaj ruwasqankumanta willaj qhelqapi. 

27Wañupojtintaj, Jerusalén llajtapi Ajazpa ayanta p'ampaykorqanku. 
Chaywanpis mana Israel kuraj kamachejkunaj p'ampanankupichu 
p'amparqanku. Qhepantataj churin Ezequías kamacherqa. 

2 Crónicas 29 

Ezequiaspa kamachisqan 

(2 R 18.1-3) 

1Ezequiasqa kamachiyta qallarishaspa, iskay chunka phishqayoj watayoj karqa, 
Jerusalenmantapachataj iskay chunka jisq'onniyoj watata kamacherqa. 
Mamanqa Zacariaspa ususin Abías karqa. 

2Ezequiasqa Tata Diospa munasqanman jina cheqanta ruwarqa, imaynatachus 
ñawpa tatan David ruwarqa, ajinata. 

Ezequías watej Diospa Templonta kicharichin 

3Ezequías ñawpaj kaj watapi kamachishaspa, ñawpaj kaj killapi Tata Diospa 
Templonpa punkunkunata kicharerqa, jinataj watej allinchacherqa. 

4Chantá sacerdotekunata, levitakunata ima inti llojsimuynej plazapi 
tantaykorqa. 

5Nerqataj: Levitakuna, uyariwaychej: Kunan llimphuchakuychej, Diospa 
ñawpaqenpi llimphupaj qhawasqa kanaykichejpaj. Ñawpa tatanchejpa Tata 
Diosninpa Templontapis llimphuchallaychejtaj, Tata Diospaj T'aqasqa 
Cheqamantataj tukuy ch'ichi millay kajta orqhomuychej. 

6Ñawpa tatanchejkunaqa mana cheqantachu purerqanku, manataj Tata 
Diosninchejpa munayninman jinachu ruwarqanku. Tata Diosta saqerparispa, 
paypa Templonta qhesacharqanku, manakajpajtaj qhawarqanku. 

7Temploj pationman yaykuna punkukunatapis wisq'arqanku, 
lamparakunatapis wañuchillarqankutaj. Manaña Israelpa Diosninman 
inciensota q'oshñicherqankuchu, nitaj uywa ñak'asqatapis q'olacherqankuchu. 

8Chayrayku Tata Dios phiñasqa kashan Judá suyupaj, Jerusalenpajwan. Jinataj 
paykunataqa mancharisqa t'ukunapaj jina ruwarqa, runa asikunanpaj jina, 
chaytataj qankuna rikushankichej. 

9Chayraykumá tatanchejkuna maqanakupi wañuchisqa karqanku. 
Churinchejkuna, ususinchejkuna, jinataj warminchejkunapis preso apasqa 
karqanku. 

10Noqatajrí Israelpa Tata Diosninwan tratota ruwasaj, chay k'araj 
phiñakuyninta noqanchejmanta karunchananpaj. 

11Kunanqa, wawaykuna, ama jinalla kaychejchu, imaraykuchus Tata Dios 
ajllasorqachej paypa kamachiyninpi kanaykichejpaj, Diospa Templonpi imachus 
ruwanata ruwanaykichejpaj, inciensota payman q'oshñichinaykichejpaj ima, 
nispa. 

12Chantá levitakunamanta kaykuna ruwaj rerqanku: Coatpa ayllunmanta 
Amasaypa churin Majat, Azariaspa churin Joel ima. Merarij ayllunmanta Abdij 
churin Cis, Yalelelpa churin Azarías ima rerqanku. Gersonpa ayllunmanta Zimaj 
churin Yoaj, Yoajpa churin Edén ima rerqanku. 

13Elisafanpa ayllunmanta Simeriwan, Yeguielwan ima rerqanku. Asafpa 
ayllunmanta Zacariaswan, Mataniaswan ima rerqanku. 

14Hemanpa ayllunmanta Yejielwan, Simeywan rerqanku. Jedutunpa 
ayllunmanta Semaiaswan, Uzielwan ima rerqanku. 

15Chaykunaqa ñawpajta levita masinkuta tantarqanku, tukuyninkutaj 
llimphuchakorqanku. Chaymantataj Tata Diospa Temploman yaykorqanku 
llimphuchanankupaj, kuraj kamachejpa kamachisqanman jina, Tata Diospa 
nisqanman jinataj. 

16Chantá sacerdotekunaqa Tata Diospa Templon ukhuman yaykorqanku 
llimphuchanankupaj. Patiomantaj tukuy millay tarisqankuta orqhomorqanku. 
Levitakunataj chaykunata Cedrón wayq'oman wijch'umorqanku. 

17Wata qallariy killapi, killa qallariy p'unchaypi llimphuchayta qallarerqanku. 
Chay killamanta pusaj p'unchayninmantaj Tata Diospa Templonqa punkunkama 
llimphuchasqaña karqa. Tukuy Templotaqa pusaj p'unchaypiwan 
llimphucharqanku. Jinaspataj, tukorqanku chay killamanta chunka sojtayoj 
p'unchayninpi. 

18Chaymantataj kuraj kamachej Ezequiaspa kamachinan wasiman yaykuspa, 
levitakuna payta nerqanku: Ña llimphuchayta tukuykuña Tata Diospa 
Templonta, uywa ñak'asqa q'olachina altarta, tukuy imankunatawan, chay 
ukhupi t'antata churanapaj mesatapis, tukuy iman kajtawan. 

19Jinallatataj, llimphuchayku chay tukuy, imakunatachus kuraj kamachej Ajaz 
kamachishaspa qhesachasqa Tata Diosta saqerparisqanrayku, chaykunata. 
Kunantaj Tata Diospa altarninpa ñawpaqenpiña chay tukuy ima kashan, nispa. 

20Chantá q'ayantin tutamanta kuraj kamachej Ezequiasqa jatarikuytawan, chay 
llajtamanta kurajkunata tantaykuspa, Tata Diospa Templonman rerqa. 

21Paykunataj kaykunata aparqanku: Qanchis torillokunata, qanchis 
carnerokunata, qanchis corderokunata, qanchis chivokunata ima. Chay tukuyta 
aparqanku kuraj kamachej ayllunpa juchanrayku, Judá jatun ayllurayku, 
jinallataj Templopi ruwajkunarayku jaywanankupaj. Temploman 
chayajtinkutaj, Ezequiasqa kamacherqa Aaronpa ayllunmanta sacerdotekuna 
uywa ñak'asqata Tata Diospa altarninpi jaywaspa q'olachinankuta. 

22Chantá sacerdotekuna chay torillokunata ñak'aspa, yawarninwan altarta 
ch'ajchorqanku. Jinallatataj carnerokunata, corderokunatapis ñak'aspa 
ruwarqanku. 

23Jinaytawantaj, jucharayku jaywanapaj, chay chivokunata aparqanku, kuraj 
kamachejwan tukuy runapiwan kasharqanku, chaykunaj ñawpaqenkuman. 
Paykunataj chay uywaj patankuman makinkuta churarqanku. 

24Chaymantataj sacerdotekunaqa chay uywakunata ñak'aspa, yawarninwan 
altar pataman ch'ajchorqanku, paykunaj juchanku, tukuy waj israelitakunaj 
juchanku ima pampachasqa kananpaj. Ajinata ruwarqanku kuraj kamachejpa 
kamachisqanman jina, imaraykuchus pay kamachisqa tukuy israelitakunarayku 
q'olachispa jaywanankuta. 

25Chantá kuraj kamachej Ezequiasqa Tata Diospa Templonpi levitakunata 
platillokunayojta, salteriokunayojta, arpakunayojta ima churallarqataj. Chay 
karqa, imaynatachus Tata Dios kamachisqa kuraj kamachej Davidman Diospa 
rikuchisqanta willaj Gatnejta, jinataj Diosmanta sut'inchaj Natannejtapis, 
ajinata. Ajina ruwanata Tata Diospuni sut'inchajkunaman kamachisqa. 

26Chay levitakuna sayaspataj, Davidpa ruwachisqan tocanakunata jap'irisqa 
kasharqanku. Sacerdotekunapis cornetanku jap'irisqa kashallarqankutaj. 

27Chantá Ezequías kamacherqa sacerdotekuna altar patapi uywa ñak'asqata 
q'olachinankuta. Q'olachiyta qallarejtinkukamataj, levitakunapis Tata Diosta 
yupaychaspa takiyta qallarillarqankutaj, cornetakunata waqachispa, kuraj 
kamachej Davidpa ruwachisqan tocanatapis tocachispa ima. 

28Israelitakunaqa qonqoriykukuspa, Tata Diosta yupaycharqanku, takejkunataj 
takisharqanku, sacerdotekunataj cornetata waqachisharqanku. Ajinata 
ruwarqanku, Tata Diosman jaywasqa q'olachiy tukukunankama. 

29Sacerdotekuna Diosman jaywayta tukojtinku, kuraj kamachejwan, tukuy 
israelitakunawan ima qonqoriykukuspa, Tata Diosta yupaycharqanku. 

30Chaymantataj kuraj kamachej Ezequías, jinataj kurajkunapis levitakunata 
kamacherqanku, Davidpa wakichisqan takiykunawan jinataj Diosmanta 
sut'inchaj Asafpa wakichisqan takiykunawan ima Tata Diosta yupaychanankuta. 
Paykunataj qonqoriykukuspa, tukuy kusiywan yupaycharqanku. 

31Chantá Ezequiasqa jatunmanta parlaspa nerqa: Kunanqa Tata Diospaj 
t'aqasqaña kankichej. Qayllaykuspa, uywa ñak'asqata, Diosman pachis nispa 
jaywanatawan Tata Diospa Temploj ñawpaqenman apamuychej, nispa. Chantá 
israelitakunaqa uywakunata apamorqanku ñak'anankupaj, Tata Diosman 
pachis nispa jaywanankupaj ima. K'acha sonqoyoj kajkunataj Diosman 
jaywanankupaj tukuy sonqo apamorqanku. 

32Tukuy runakuna Tata Diosman jaywanapaj uywata apamusqankoqa karqa: 
Qanchis chunka torokuna, pachaj carnerokuna, 200 corderokunapiwan. Chay 
tukuy karqa Tata Diosman q'olachispa jaywanapaj. 

33Tukuyninpi jaywasqanku uywakunaqa karqanku 600 torokuna, 3.000 
ovejakunapiwan. 

34Sacerdotekuna pisilla kasqankurayku, q'olachinapaj uywakunata ñak'ayta 
mana tukuyta aterqankuchu. Chaynejta levita wawqenkunawan 
tukunankukama yanapachikorqanku, chay wakin sacerdotekunataj chaykama 
llimphuchakusharqanku Diospa ñawpaqenpi llimphupaj qhawasqa kanankupaj. 
Sacerdotekunamanta nisqaqa astawan levitakuna sonqota churarqanku 
llimphuchakunankupaj. 

35Q'olachispa jaywanaqa may chhikapuni karqa, allinyakuna jaywana wirapis, 
jinallataj vinopis q'olachinawan khuska jaywanapaj. Jinamanta runakunaqa 
Tata Diospa Templopi Diosman yupaychanata watejmanta qallarerqanku. 

36Chantá Ezequiasqa tukuy runapiwan kusikorqanku, Tata Dios runakunaj 
sonqonkuta wakichisqanrayku, chay tukuy imata usqhayllata ruwanankupaj. 

2 Crónicas 30 

Ezequías Pascuata ruwan 

1Chaymanta Ezequiasqa tukuy Israelmanta kajkunata, Judamanta kajkunatawan 
wajyacherqa. Chantá Efrainmanta, Manasesmanta kajkunamanpis cartata 
apachispa wajyacherqa, Jerusalenpi Tata Diospa Templonman jamunankupaj, 
chaypi Israelpa Tata Diosninpaj Pascua raymita ruwanankupaj. 

2Kuraj kamachejqa yanapajninkunawan, Jerusalenmanta kajkunawan ima 
parlarinakuspa, iskay kaj killallapi Pascua raymita ruwanankuta nerqanku. 

3Chayta nisqanku, imaraykuchus tiemponpi Pascuataqa mana ruwayta 
atisqankuchu, sacerdotekunamanta manaraj llimphuchasqa kasqankurayku, 
nillataj tukuy israelitakunapis Jerusalenpi tantakusqankurajchu. 

4Chay nisqankoqa kuraj kamachejman allin rijch'arqa, tukuy chaypi 
kajkunamanpis. 

5Chaytataj tukuy Israel suyuman Bersebamantapacha Dan chaynejkama 
willarachinankuta nerqanku Jerusalenpi Israelpa Tata Diosninpa Pascua 
raymita ruwaj jamunankupaj. Unayña Pascua raymita mana kamachisqa 
kasqanman jinachu ruwasqanku. 

6Ajinata willajkunaqa tukuy Israel suyuman, Judá suyumanpis rerqanku, kuraj 
kamachej, jinataj yanapajninkunaj carta ruwasqankuta apaspa. Kuraj 
kamachejpa kamachisqan ajina karqa: Israelitakuna, noqallanchej Asiriaj kuraj 
kamachejninpa runa apasqanmanta qhepakojkuna kanchej. Chayrayku kunan 
noqanchej Abrahampa, Isaacpa, Israelpa Tata Diosninman kutiripunachej, 
paytaj noqanchejman kutirimuwasunchej. 

7Ama ñawpa tataykichej, nitaj wawqeykichejkuna jinachu kaychej. Paykunaqa 
ñawpa tatankoj Tata Diosninta qhesacharqanku. Chayrayku Diosqa paykunata 
llakiypi kanankupaj jaywaykorqa, imaynachus kunan rikushankichej jinata. 

8Chayrayku ama ñawpa tataykichejkuna jina rumi sonqo kaychejchu. Tata 
Diosta kasuychej, Diospa Templonmantaj yupaychaj jamuychej, mayqentachus 
Tata Dios wiñaypaj payllapaj t'aqakusqa, chayman. Ajinata Tata Diosniykichejta 
qhatikuychej, paytaj qankunapaj manaña chay jina phiñasqachu kanqa. 

9Sichus qankuna Tata Diosman kutirikunkichej chayqa, aylluykichejkunata, 
wawaykichejkunata preso apajkunaqa paykunamanta khuyarikuspa, 
llajtankuman kutimpojta saqenqanku, imaraykuchus Tata Diosninchejqa may 
munakuyniyojmin, khuyakuyniyojtaj. Manataj qankunata 
qhesachasonqachejchu sichus qankuna payman kutiripunkichej chayqa, 
nispa. Ajinata kuraj kamachej Ezequías cartapi israelitakunata nerqa. 

10Chay willajkunaqa Efraín chantá Manasés jatun ayllukunaj jap'iyninta 
llajtamanta llajta rispa purimorqanku, Zabulón jatun aylloj jap'iyninman 
chayanankukama. Runakunatajrí paykunamanta asikorqanku, 
alqochakorqankutaj. 

11Chaywanpis Aser jatun ayllumanta, Manasés jatun ayllumanta, Zabulón jatun 
ayllumanta ima wakinkunalla Diosman k'umuykuspa, Jerusalenman 
jamorqanku. 

12Jinallatataj Tata Diosqa Judamanta kajkunaj sonqontapis kuyucherqa, kuraj 
kamachejpa, jinataj kamachejkunaj nisqankuman jina ruwanankupaj. Ajinata 
tukuyninku Tata Dios kamachisqanman jina ruwarqanku. 

13Ajinaqa iskay kaj killapi Jerusalenpi may chhika runakuna tantaykukorqanku, 
Mana Levadurayoj T'anta nisqa raymita ruwanankupaj. 

14Phiriytataj qallarerqanku, Jerusalenpi karqa, chay lantikunaj altarninkunata, 
incienso q'oshñichina altarkunatapis. Chay tukuytataj Cedrón nisqa wayq'oman 
wijch'umorqanku. 

15Iskay kaj killapi chunka tawayoj kaj p'unchaypi Pascuapi ñak'ana corderota 
ñak'arqanku. Sacerdotekuna, levitakunapis mana llimphuchakusqankurayku 
mayta p'enqakorqanku, llimphuchakuytawantaj Tata Diospa Templonman 
uywakunata Diosman jaywaspa q'olachinankupaj aparqanku. 

16Chaymantataj mit'ankuman jina yaykuporqanku, imaynatachus Diospa 
kamachin Moisés kamachisqanman jina. Levitakunaqa ñak'asqa uywakunaj 
yawarninta sacerdotekunaman aparqanku, sacerdotekunataj chay yawarta 
altarman ch'ajchorqanku. 

17Runakuna ukhumanta ashkharaj mana llimphuchakusqankuchu. Chayrayku 
levitakuna mana llimphuchasqa runakunarayku uywankukunata 
ñak'aporqanku, jinamanta Tata Diospaj t'aqasqa kanankupaj. 

18May ashkha runataj Efrainmanta, Manasesmanta, Isacarmanta, Zabulonmanta 
ima Pascua mikhuyta mana llimphuchakuspalla mikhorqanku, kamachisqapi 
qhelqasqa kajta p'akispa. Chayrayku Ezequiasqa paykunarayku Diosmanta 
mañaporqa: Khuyakoj Tata Dios, tukuy pikunachus tukuy sonqowan qanta 
mask'asojkunata qhespichiy. 

19Paykunaqa mana llimphuchakorqankuchu, manataj junt'arqankuchu 
kamachisqaykiman jina. Chaywanpis tukuy sonqo qan Tata Diosta yupaychaj 
jamunku, imaraykuchus qan ñawpa tatankoj Diosnin kasqaykita yachanku, 
nispa. 

20Tata Diostaj uyarerqa Ezequiaspa mañapusqanta, jinataj tukuynin 
israelitakunaj juchankuta pampacharqa. 

21Ajinata qanchis p'unchayta Jerusalenpi tantasqa israelitakuna kusisqa Mana 
Levadurayoj T'anta raymita ruwarqanku. Sacerdotekuna, levitakunawan, sapa 
p'unchay sinch'ita sumaj tocanawan takispa, Tata Diosta yupaychasharqanku. 

22Ezequiastaj levitakunata tukuy sonqowan Tata Diosta kamachinpi ruwajta 
rikuspa, sumajta parlaykuspa, sonqonkuta pataman oqharerqa. Qanchis 
p'unchay junt'ata ñawpa tatankoj Tata Diosninkuta yupaycharqanku, chantá 
ñak'asqa uywakunata jaywasqankumanta, allinyakuna jaywanamantawan 
mikhorqanku. 

23Chaymantataj paykuna yuyarqanku qanchis p'unchaytawan raymita 
ruwanankuta, jinataj may kusisqa chayta ruwarqanku. 

24Judamanta kuraj kamachej Ezequiastaj tantasqa runakunaman 1.000 
torillokunata, 7.000 ovejakunatawan qorqa. Jinallataj kamachejkunaqa 1.000 
torillokunata, 10.000 ovejakunatawan qollarqankutaj. Sacerdotekunamanta 
ashkha llimphuchakullarqankutaj. 

25Judá suyumanta tukuy runa, sacerdotekunapis, levitakunapis kusikorqanku. 
Kusikullarqankutaj Israel suyumanta tukuy jamojkuna, Israelpi chantá Judapi 
waj llajtayoj tiyakojkuna ima. 

26Ajinata Jerusalenpi manchay kusiy karqa, imajtinchus Israelpa kuraj kamachej 
Davidpa churin Salomonpa tiemponmantapachaqa Jerusalenpi mana jayk'ajpis 
ajinata ruwasqankuchu. 

27Chaymantataj sacerdotekuna, jinataj levitakunapis sayarikuspa, chaypi 
kajkunata samincharqanku. Tata Diostaj paykunata uyarerqa, imaraykuchus 
mañakusqankoqa Diospa tiyakunan janaj pachakama chayarqa. 

2 Crónicas 31 

1Raymi ruwayta tukuytawan, tukuy israelitakuna Judá suyupi tukuy llajtaman 
rispa, rumimanta lantikunata, Asera lanti k'ullukunatapis phirerqanku. Jinallataj 
Judá suyupi, Benjamín suyupi, Efraín jap'iypi, Manasés jap'iypi ima loma patapi 
lanti yupaychana wasikunata, altarkunatawan thuñirarqanku. Chaymantataj 
tukuy israelitakuna sapa ujpis llajtankupi wasinkuman kutiporqanku. 

2Chantá Ezequiasqa sacerdotekunata, levitakunata ima mit'ankupi rak'ispa, 
sapa ujta churarqa ruwayta yachasqankuman jina. Paykunata churarqa 
uywakunata ñak'aspa q'olachinankupaj, Dioswan allinyakuna jaywanatapis 
jaywanankupaj, pachis nispa Tata Diosta yupaychanankupaj, Temploj 
punkunkunapi jatunchanankupaj ima. 

3Chantapis kuraj kamachej Ezequiasqa, Tata Diospa kamachisqanman jina, 
kapuyninmanta qorqa, paqarinpi ch'isiyaypitaj sacerdotekuna uywakunata 
ñak'aspa q'olachinankupaj, jinallataj samarina p'unchaykunapi, killa rikhuriy 
p'unchaypi, jatuchaj raymikunapipis. 

4Jinallatataj Jerusalenpi tiyakoj runakuna sacerdotekunaman, levitakunamanpis 
imakunatachus qonanku karqa, chayta qopunankuta kamacherqa. Jinamanta 
Tata Diospa kamachisqanman jina, mana mich'akuspa imachus ruwanankuta 
junt'anankupaj wakiykorqanku. 

5Kuraj kamachejpa kamachisqan willakojtinkama, israelitakunaqa tukuy sonqo 
ñawpaj kaj poqoykunamanta qorqanku: Trigota, aceiteta, vinota, abeja misk'ita, 
chajrankumanta tukuy poqoykunatawan. Jinallatataj tukuy kapuyninkumanta 
sapa chunkamanta ujta apamorqanku. Apamusqankutaj may ashkhapuni karqa. 

6Judá suyupi tiyakojkuna, jinallataj israelitakunapis apamullarqankutaj sapa 
chunkamanta uj wakata, ovejakunamanta ima. Tata Diosninkupaj t'aqasqa kaj 
imakunamantapis chunkamanta ujta apamuspa, qotu qotuta churararqanku. 

7Kinsa kaj killapi qallarerqanku chay imakunata tantayta, qanchis kaj killapitaj 
tukorqanku. 

8Kuraj kamachej Ezequías yanapajninkunawan chay tantasqankuta qhawaj 
rispa, Tata Diosta jatuncharqanku, Israel ayllutataj samincharqanku. 

9Chaypacha Ezequías qotu qotu churasqankumanta sacerdotekunata, 
levitakunata ima taporqa. 

10Sadocpa ayllunmanta kuraj kaj sacerdote Azariastaj kuticherqa: Tata Diospa 
Templonman chay qonankuta apamuyta qallarisqankumantapacha 
sajsakunaykukama mikhuyku, may ashkharajtaj puchuwayku. Kay chhikaraj 
puchun, Tata Diosqa Israel ayllunta yanapasqanrayku, nispa. 

11Chayrayku Ezequiasqa Tata Diospa Templonpi jallch'ana wasikunata 
wakichinankuta kamacherqa. Chay wasikunata wakichejtinkutaj, 

12runakunaqa ñawpaj kaj poqoykunamanta apamusqankuta, chunka 
t'aqamanta ujta qosqankuta, jinataj Tata Diospaj t'aqasqanku imakunatachus 
apamorqanku, chay tukuyta chayman apamorqanku. Chaymantataj 
sacerdotekunata yanapaj levita Conaniasta, wawqen Simeytawan chay tukuyta 
qhawanankupaj churarqanku. 

13Kuraj kamachej Ezequías, Diospa Templonpi kuraj kaj sacerdote Azarías ima 
chay qhawajkunata yanapanankupaj churallarqankutaj: Yejielta, Azaziasta, 
Najatta, Asaelta, Jerimotta, Jozabadta, Elielta, Ismaquiasta, Majatta, Benaiasta 
ima. Paykunaqa Conaniaspa wawqen Simeypa kamachiyninpi karqanku. 

14Inti llojsimuy lado punkuta qhawaj Imnaj churin levita Coré karqa. Payqa 
qhawarqa sonqonkumanta Diosman ofrendata apamusqankuta. Payllataj 
Diosman jaywasqa ofrendakunata, chay Tata Diospaj t'aqasqa imakunatawan 
rak'inan karqa. 

15Sacerdotekunaj llajtankunapi Coreta yanapajkunaqa kaykuna karqanku: 
Edén, Miniamín, Josué, Semaías, Amarías, Secanías ima. Paykunaqa wawqenku 
ukhupi juch'uyman, jatunman, mit'ankuman jina, maychus kajta rak'irarqanku. 

16Kinsa watayojmanta pataman, sacerdotekunaj mirayninpi listasqa 
kasqankuman jina rak'erqanku, Tata Diospa Templonpi sapa p'unchay 
junt'ajkunaman, mit'ankuman jina, ruwanankuman jina, maychus kajta 
qollarqankutaj. 



965 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

17Sacerdotekunaqa wasi ayllunkuman jina listasqa karqanku, jinallataj 
levitakunapis iskay chunka watayojmantapacha pataman, ruwanankuman jina, 
mit'ankuman jinataj. 

18Chay listapi qhelqasqallataj karqanku juch'uy wawakuna, warmikuna, 
churikuna, jinataj ususinkunapis, tukuynin ayllunkumanta, imaraykuchus 
tukuyninku ruwanaman churasqa kasqankurayku, Diospaj t'aqasqa karqanku. 

19Tukuynin llajtapipis runakunata churarqanku mikhunata rak'iranankupaj, 
Aaronpa ayllunmanta kaj sacerdotekunaman, jinataj levitakunamanpis. 
Pikunajtachus sutinku listasqa kaspa, tiyakusharqanku sacerdotekunaj uywa 
michinanku llajtakunapi, chaykunaman mikhunata rak'irarqanku. 

20Ezequiasqa tukuynej Judá suyupi ajinata ruwarqa. Ruwasqantaj Tata 
Diosninpa ñawpaqenpi cheqan, allintaj karqa. 

21Diospa Templonpi tukuy ima ruwasqanqa Diospa kamachisqanman jina 
karqa, paytaj tukuy sonqowan Diosta mask'aspa ruwarqa. Chayrayku paytaqa 
tukuy imapi allin rerqa. 

2 Crónicas 32 

Judá suyuman Senaquerib yaykuykun 

(2 R 18.13—19.37; Is 36—37) 

1Tata Diosta kasuspa munasqanman jina, kuraj kamachej Ezequías 
ruwasqanmanta qhepamanqa, Asiriaj kuraj kamachejnin Senaquerib 
soldadonkunawan jamuspa, Judá suyuman yaykuykorqa. Jarakorqankutaj 
sumaj jark'achasqa llajtakuna qayllapi, chaykunata jap'ikapuyta munaspa. 

2Ezequías Senaquerib Jerusalenwan maqanakoj jamusqanta rikuspa, 

3kuraj kaj kamachinkunawan, soldadonkunata kamachejkunawan ima 
parlarerqa, llajta jawapi yaku juturikunata p'ampaykunankumanta, paykunataj 
jina kananta nerqanku. 

4Chantá ashkha runakuna tantakuspa, yaku juturikunata p'ampaykorqanku, 
jinallatataj llajta chawpita rej yakutapis wajnejman kacharparerqanku, 
Asiriamanta kuraj kamachejkuna soldadonkukunapaj ama ashkha yakuta 
tarinankupaj. 

5Chaymantataj kuraj kamachej Ezequías kallpakuspa, Jerusalén llajtaj perqanpi 
q'asakunata perqaykucherqa. Jinallataj perqa patapi torrekunata ruwacherqa, 
jawanpitaj waj perqatawan ruwachillarqataj. Davidpa Llajtan nisqapi p'ujruta 
ruwacherqa. Ashkha lanzakunata, escudokunatawan ruwachillarqataj. 

6Chantá maqanakupaj kamachejkunata churarqa, paykunatataj llajtaman 
yaykuna plazapi tantaykuspa, kallpachananpaj kay jinata parlaykorqa: 

7Kallpachakuychej, wapuchakuychejtaj. Ama manchariychejchu, nitaj 
iskayrayaychejchu Asiriamanta kuraj kamachejpa ñawpaqenpi, nitaj ashkha 
soldadonkunaj ñawpaqenkupipis. Noqanchejwan kajqa aswan atiyniyoj, 
paykunawan kajmanta nisqaqa. 

8Asiriamanta kuraj kamachejqa runaj kallpallanpi atinikushan. 
Noqanchejwantajrí Tata Dios kashan, paytaj noqanchejrayku maqanakonqa, 
nispa. Judata kuraj kamachej Ezequiaspa parlasqanta uyarispataj, 
soldadokunaqa mayta kallpachakorqanku. 

9Chantá Asiriata kuraj kamachej Senaqueribqa tukuy soldadonkunapiwan 
Laquis llajtata muyuykusharqa jap'inanpaj. Chaymantataj Jerusalenman 
kamachinkunata kacharqa Judá suyuta kuraj kamachej Ezequiasman, jinataj 
Jerusalenpi tiyakojkunamanpis kay jinata ninankupaj: 

10Asiriata kuraj kamachej Senaquerib ajinata nichimusunkichej: Jerusalén llajta 
muyuykusqaña kashajtinpis, pipitaj atinikushankichejri? 

11Sichus Ezequías nishasunkichej: Tata Diosninchej makinkumanta 
kacharichiwasunchej, nispa chayqa, q'otiyashasunkichej, qankunataj 
yarqhaymanta, yaku ch'akiymanta wañunkichej. 

12Manachu Ezequías loma patapi yupaychana wasikunata, Tata Diospa 
altarninkunatapis thuñerqa? Manachu Judapi jinataj Jerusalenpi tiyakojkunata 
uj altarllapi inciensota q'oshñichinankuta kamacherqa? 

13Chantá manachu yachankichej, noqa jinataj ñawpa tataykuna waj 
suyukunawanqa imatachus ruwasqaykuta? Chay waj suyukunaj diosninkunaqa 
makiymanta paykunata kacharichiyta aterqankuchu? 

14Ñawpa tataykunaqa chay waj suyukunata chinkacherqanku. Chaykunamanta 
mayqen diostaj llajtanta makiymanta qhechuyta aterqa? Chantá imaraykutaj 
yuyankichej Diosniykichej makiymanta kacharichisunaykichejtari? 

15Chayrayku ama q'otiyachikuychejchu, nitaj sonqoykichejta 
suwachikuychejchu. Amataj Ezequiaspa nisqanta jap'ikuychejchu. Chay waj 
suyukunamanta, mana mayqen diospis ni mayqen llajtata makiymanta 
kacharichiyta aterqachu, nitaj ñawpa tataykunaj makinkumantapis. Astawanraj 
Diosniykichejqa makiymanta qankunata manallataj kacharichiyta atenqachu, 
nispa. 

16Chaymantataj Senaqueribpa kachamusqankunaqa Tata Diospa contranpi 
jinataj kamachin Ezequiaspa contranpipis astawan rimarqanku. 

17Senaqueribqa cartatapis qhelqallarqataj Israelpa Tata Diosninpa contranpi, 
kay jinata rimaspa: Imaynatachus waj suyukunaj diosninkunaqa makiymanta 
mana kacharichiyta aterqankuchu, ajinallatataj Ezequiaspa Diosninpis 
manallataj llajtanta makiymanta kacharichiyta atenqachu, nispa. 

18Senaqueribpa kachamusqankuna chay jinata nishajtinku, Jerusalén llajtapi 
tiyakojkunamanta ashkha perqa patapi kasharqanku. Chayrayku chay 
kachakuna llajtapi tiyakoj runakunaman hebreo rimaypi sinch'ita 
qhaparerqanku, paykunata manchaykuchinankupaj, kharkachinankupajtaj, 
jinamanta llajtata jap'ikapuyta atinankupaj. 

19Jerusalén llajtaj Diosninpa contranpi parlarqanku, imaynatachus waj 
suyukunaj diosninkumanta parlanku ajinata, mayqenkunachus runaj 
ruwasqallan kanku, chaykunamanta. 

20Chaypacha kuraj kamachej Ezequiasqa, jinataj Amozpa churin sut'inchaj 
Isaiaspis Tata Dios yanapananta mañakorqanku. 

21Jinapi Tata Dios uj angelta kachamorqa, paytaj Asiriata kuraj kamachejpa 
wapu soldadonkunata, kamachejninkunata, kurajninkukunatawan ima 
jarankupi wañuracherqa. Asiriata kuraj kamachejtaj may p'enqasqa llajtanman 
kutiporqa. Chantá lantinpa yupaychana wasinman yaykojtin, chaypi paytaqa 
churinkunallataj wañucherqanku. 

22Jinamanta Tata Diosqa kuraj kamachej Ezequiasta, jinataj Jerusalenpi 
tiyakojkunatapis Asiria kuraj kamachej Senaqueribpa atiyninmanta 
kacharicherqa. Tata Diostaj muyuyninpi tukuy suyuwan allinpi kawsakuyta 
paykunaman qorqa. 

23Chaypacha ashkha runakuna Jerusalén llajtaman Tata Diospaj jaywanata 
aparqanku. Judá suyuta kuraj kamachej Ezequiaspajpis valorniyoj imakunata 
apallarqankutaj. Chaymantapachataj Judata kuraj kamachej Ezequiasqa waj 
suyukunapipis manchay uyarisqa karqa. 

Ezequiaspa onqosqan 

(2 R 20.1-11; Is 38.1-22) 

24Aswan qhepaman Ezequiasqa manchayta onqoykuspa, wañuy patapiña 
kasharqa. Chaypacha Tata Diosmanta mañakorqa, paytaj Ezequiaspa 
mañakusqanman uj t'ukuna señalta ruwaspa kawsayninta kuticherqa. 

25Ezequiasrí Dios yanapasqanmanta mana yuyarispa, umanta oqharerqa. 
Chaymanta Tata Diosqa paypaj phiñakorqa, jinataj Jerusalenpaj, Judá 
suyupajpis. 

26Chaywanpis runaykachasqanmanta qhepaman, Ezequiasqa Diospa 
ñawpaqenpi k'umuykukorqa, jinallataj Jerusalenpi tiyakojkunapis. Tata Diostaj 
Ezequías kawsanankama, mana phiñakuyninta paykunaj patankuman 
kachaykamorqachu. 

Ezequías qhapajyan 

27Kuraj kamachej Ezequiasqa mayta qhapajyarqa, jatunpaj qhawasqataj karqa. 
Ashkha qolqe metalta, qoritawan tantarqa, jinataj lliphipirishaj valorniyoj 

rumikunata, sumaj q'apashaj jawinakunata, escudokunata, tukuy imaymana 
valorniyoj imakunatawan tantarqa. 

28Ruwachillarqataj jallch'ana wasikunata, chaypi poqoykunata, vinota, 
aceitetawan jallch'ananpaj. Jinataj tukuy uywakunapaj kanchata ima 
ruwacherqa. 

29Ruwachillarqataj ashkha llajtakunata. Chantá uywankunapis may chhika 
karqa, wakakuna, ovejakuna ima, imaraykuchus Dios payta qhapajyacherqa. 

30Kay Ezequiasllataj Guijón yaku juturej pata kaj llojsinanta p'ampaykucherqa. 
Chay yakutataj jallp'a uranta larq'annejta Davidpa Llajtan nisqaman pusarqa, 
inti yaykuynejman. Ajinamanta kuraj kamachej Ezequiastaqa tukuy ima 
ruwasqanpi allillanpuni rerqa. 

Babiloniamanta Ezequiasman jamunku 

(2 R 20.12-19; Is 39.1-8) 

31Babiloniamanta kamachejkunaqa runakunata kachamorqanku, Judá suyupi 
Diosqa t'ukuna imakunata ruwasqanmanta yachanankupaj. Diosrí Ezequiasta 
saqerparerqa sonqonpi imachus kashasqanta yachananpaj. 

Ezequías wañupun 

(2 R 20.20-21) 

32Ezequías kamachishaspa tukuy ima ruwasqan, Diospaj tukuy allin 
ruwasqanpis qhelqasqa kashan Amozpa churin sut'inchaj Isaiaspa mosqoypi 
jina rikusqanmanta qhelqapi, jinallataj Judá suyoj, Israelpatawan kuraj 
kamachejkunaj ruwasqankumanta willaj qhelqapi ima. 

33Ezequías wañupojtin, ayanta p'amparqanku Davidpa ayllunpa p'ampakunanpi 
aswan pata kajpi. Tukuy Judá suyupi, Jerusalenpi tiyakojkunapis may jina 
respetowan p'amparqanku. Qhepantataj churin Manasés kamacherqa. 

2 Crónicas 33 

Manasespa kamachisqan 

(2 R 21.1-18) 

1Manasesqa chunka iskayniyoj watayoj kashaspa, kamachiyta qallarerqa. 
Phishqa chunka phishqayoj watataj Jerusalenpi kamacherqa. 

2Payqa mana Tata Diospa munayninman jinachu ruwarqa. Aswanpis Israelpa 
muyuyninmanta wijch'usqan suyukunapi tiyakojkunaj chay millay 
ruwasqankuta ruwarqa. 

3Tatan Ezequías loma patapi chay lanti wasikunata thuñichisqa. Manasestajrí 
chaykunata watej ruwacherqa. Jinallatataj Baal lantikunapaj, Asera 

lantikunapajpis altarkunata ruwacherqa. Payqa janajpi kaj tukuy 
ch'askakunatapis yupaycharqa, chaykunaj ñawpaqenpipis k'umuykorqa. 

4Manasesqa Tata Diospa Templonpipis ch'askakunapaj altarkunata 
ruwachillarqataj. Chay Templomanta parlaspa, Tata Dios nisqa: Noqataqa 
Jerusalén llajtapi wiñaypaj yupaychawanqanku, nispa. 

5Manasesrí Tata Diospa Templonpa iskaynin pationkunapipis janajpi tukuy 
ch'askakunapaj altarkunata ruwachillarqataj. 

6Chay jawa Manasesqa Ben Jinón vallepi churinkunatapis ruphachispa 
diosninkunaman jaywarqa. Sajra espiritukunata wajyanaman qokorqa, 
jinallataj suerteta qhawayman, aysiri kayman, layqeriyoman ima qokorqa. 
Ajinata Tata Diospa rikunanta millaytapuni ruwaspa, sinch'ita phiñacherqa. 

7Jinallataj uj lantita ruwachispa, Tata Diospa Templonman churaykamorqa. 
Chay Templomanta Tata Diosqa Davidman, chantá churin Salomonman nisqa: 
Kay Templopi suteyqa wiñaypaj yupaychasqallapuni kanqa, imaraykuchus 
tukuynin Israel ayllumanta Jerusalenta ajllakuni. 

8Ñawpa tatankuman qosqay jallp'amanta, Israel aylluyta manaña wijch'usajchu, 
sichus paykuna tukuy kamachisqayta, kamachiy Moisespa kamachisqantawan 
kasonqanku chayqa, nispa. 

9Chantá Manasesqa astawan millayta ruwaspa, israelitakunata mana allin 
ñanman tanqaykorqa. Tata Dios ñawpajta israelitakunaj ñawpaqenkumanta 
chay cheqakunapi tiyakojkunata wijch'usqa, chaykunamantapis astawan 
millaytaraj ruwarqanku. 

10Tata Diosqa kuraj kamachej Manasesman, tukuy israelitakunaman ima 
parlapayarqa. Paykunatajrí mana kasorqankuchu. 

11Chayraykumá Tata Diosqa Asiria suyuta kuraj kamachejpa soldadonkunaj 
kamachejninkunata paykunaj contrankupi kachamorqa, chaykunataj Manasesta 
jap'ispa, presocharqanku. Chantá fierro ganchokunawan, broncemanta ruwasqa 
cadenakunawan payta wataykuspa, Babiloniaman apacherqanku. 

12Chaymanta Manasesqa sinch'i ñak'ariypi kashaspa, ñawpa tatankukunaj Tata 
Diosninman mayta k'umuykukuspa qhaparikorqa. 

13Pay mañakojtintaj, Tata Diosqa mañakusqanta uyarispa, Jerusalenman 
kutichimporqa, kuraj kamachej jina watej kamachinanpaj. Chaypacha 
Manasesqa yacharqa Tata Diosqa Diospuni kasqanta. 

14Chay qhepatataj Manasesqa Davidpa Llajtan nisqapi, Guijonmanta inti 
yaykuynejman jawa perqanta oqharicherqa. Chaytaj mayunejta pasaspa, 
Challwa punku nisqakama chayamorqa, chaymantataj Ofelnejta muyuykorqa. 

Chay perqataqa sinch'i altota ruwacherqa. Chantá Judá suyupi sumaj 
jark'achasqa llajtakunapi soldadokuna kamachejkunata churallarqataj. 

15Chay jawaqa chinkachillarqataj Tata Diospa Templonmanta waj dioskunata, 
jinataj lantikunatapis. Chinkachillarqataj Jerusalenpi Tata Diospa Temploj 
chimpa orqonejpi altarkunatapis. Chantá chaykunata llajtamanta jawaman 
wijch'umorqa. 

16Chaymantataj Tata Diospa altarninta allinchacherqa, chaypitaj allinyakuna 
jaywanata, Diosman pachis nisqa jaywanatapis jaywarqa. Judá suyupi tukuy 
tiyakojkunatapis kamachillarqataj Israelpa Tata Diosnillanta yupaychanankuta. 

17Chaywanpis israelitakuna loma pata altarkunapi jaywanakunata 
jaywallarqankupuni, yuyaspa Tata Diosman jaywashasqankuta. 

18Manasés kamachishaspa tukuy ruwasqan, Diosmanta mañakusqan, Israelpa 
Tata Diosninpa sutinpi sut'inchajkunaj payman parlasqankupis Israelpa kuraj 
kamachejkunamanta willaj qhelqapi qhelqasqa kashan. 

19Diosmanta mañakusqan, Dios payta uyarisqan, tukuy juchallisqan, Diosta 
qhesachasqan, loma patapi lanti wasikunata jatarichisqan, jinataj 
maykunapichus churarqa Asera lantikunata, waj lantikunatawan, manaraj 
Diosman k'umuykushaspa, tukuy chaykunamantaqa Diosmanta sut'inchajkunaj 
qhelqankupi qhelqasqa kashan. 

20Manasés wañupojtin, ayanta kamachina wasej huertanpi p'amparqanku. 
Chaymantataj churin Amón paypa cuentanmanta kamacherqa. 

Amonpa kamachisqan 

(2 R 21.19-26) 

21Amonqa iskay chunka iskayniyoj watayoj kashaspa, kamachiyta qallarerqa, 
Jerusalenmantapachataj iskay watallata kamacherqa. 

22Imaynatachus tatan Manasés ruwarqa, ajinallatataj Amonpis mana Tata 
Diospa munasqanman jinachu ruwarqa. Tatan Manasespa ruwasqan 
lantikunata yupaycharqa uywa ñak'asqakunata q'olachispa. 

23Amonqa manataj tatan Manasés jinaqa Tata Diospa ñawpaqenpeqa 
k'umuykorqachu, manachayqa astawan juchata yapaykukorqa. 

24Chantá payta yanapajkunaqa oqharikuspa, Amonta kikin kamachinan wasi 
ukhupi wañurparicherqanku. 

25Judamanta runakunatajrí wañuchillarqankutaj kuraj kamachej Amonpa 
contranpi oqharikoj runakunata, paypa cuentanmanta kamachinanpajtaj churin 
Josiasta churaykorqanku. 

2 Crónicas 34 

Josiaspa kamachisqan 

(2 R 22.1-2) 

1Josiasqa pusaj watayoj kashaspa, kamachiyta qallarerqa, Jerusalenmantapacha 
kinsa chunka ujniyoj watata kamacherqa. 

2Josiasqa Tata Diospa munasqanman jina cheqanta ruwarqa, ñawpa tatan David 
jina ruwaspa purerqa, manataj lloq'eman, nitaj pañaman wist'uykorqachu. 

3Pusaj watataña kamachishaspa, waynallaraj karqa. Chaywanpis ñawpa tatan 
Davidpa Diosninta kasuyta qallarerqa. Chunka iskayniyoj watata 
kamachisqanmantataj, Judamanta, Jerusalenmantawan loma patapi 
yupaychana wasikunata, Asera lantikunata, metalmanta jich'asqa 
lantikunatapis chinkachiyta qallarerqa. 

4Pay kamachisqanrayku thuñerqanku Baal lantej altarninta. Thuñichillarqataj 
incienso q'oshñichina altarkunatapis. Chantá Asera llajllasqa lantikunata, 
metalmanta jich'asqa karqanku, chay lantikunatapis, tukuyninta ñut'uman 
kutachispa, lantikunaman jaywajkunaj covachanku pataman qhalliykorqa. 

5Chay jawaqa chay dioskunaj sacerdotenkukunaj tullunkuta ruwasqanku 
altarpa patallanpitaj ruphacherqa. Ajinata ruwaspa, Judá suyuta, 
Jerusalentawan llimphucharqa. 

6Manasés jatun aylloj jap'iyninpi, Efraín jatun aylloj jap'iyninpi, Simeón jatun 
aylloj jap'iyninpi, Neftalí jatun aylloj jap'iyninpi, chay cheqakunaj muyuyninpi, 
chay juch'uy llajtakunapipis ima Josías kikillantataj ruwarqa. 

7Payqa lantikunaj altarninkunata, Asera lantikunatawan thuñispa, ñut'uta 
ruwarparerqa. Jinallataj tukuy Israel suyupi incienso q'oshñichina 
altarkunatapis phiricherqa. Chaymantataj Jerusalenman kutiporqa. 

Diospa Qhelqachisqanta tarinku 

(2 R 22.3—23.3) 

8Chunka pusajniyoj watataña kamachisqanmanta, Josiasqa tukuy suyuta, Tata 
Diospa Templotapis llimphuchachisqanmanta, Azaliaspa churin Safanta, llajtata 
kamachej Maseiasta, Joacazpa churin qhelqeri Yoajta ima kacharqa, Tata 
Diosninpa Templonta allinchanankupaj. 

9Chantá paykunaqa kuraj kaj sacerdote Hilciasman rispa, Manasés jatun 
ayllumanta, jinataj Efraín jatun ayllumanta ima, Israelpamanta qhepakorqanku 
chaykunamanta, jinallataj Judamanta, Benjaminmanta, Jerusalenmantapis Tata 
Diospa Templopaj apamusqanku chay qolqeta aparqanku. Chay tukuyta 
tantasqanku punkuta qhawaj levitakuna. 

10Kamachejpa kachasqan runakuna chay qolqeta jaywarqanku, pikunachus Tata 
Diospa Templonta allinchachinamanta yachananku karqa, chaykunaman, 
paykuna Tata Diospa Templonta allinchajkunata paganankupaj. 

11Ruwanata qhawajkunataj chay qolqeta carpinterokunaman, 
ruwajkunamanwan jaywarqanku, ch'eqosqa rumitawan, kurkukunatawan ima 
rantinankupaj. Chay kurkukuna karqa wasikunaj qhatananpa k'aspinkunapaj, 
sayantakunapajwan ima, imaraykuchus Judapis ñawpa kuraj kamachejkuna 
chay wasikunata thuñikojta saqesqanku. 

12Chay ruwajkunaqa allin sonqowan ruwanankuta junt'arqanku. 
Levitakunamanta ruwachejkunataj karqanku Yajatwan, Abdiaswan Merarij 
ayllunmanta, chantá Zacariaswan, Mesulanwantaj Coatpa ayllunmanta. 

13Paykunaqa q'epejkunata jinataj wasita allinchajkunata qhawaspa 
ruwacherqanku. Levitakunamantapis kallarqankutaj tocayta yachajkuna, 
qhelqajkuna, punku qhawajkunapis. 

14Tata Diospa Templonman apamusqa qolqeta orqhomushajtinku, sacerdote 
Hilciasqa Tata Diospa kamachisqanmanta Moisespa qhelqanta tarerqa. 

15Chantá Hilciasqa qhelqeri Safanta nerqa: Tata Diospa Templonpi Diospa 
kamachisqanmanta qhelqata tarini, nispa. Safanmantaj chay qhelqataqa 
jaywarqa. 

16Safanrí chay qhelqata kuraj kamachejman aparqa, chaymanta willaspataj, 
nerqa: Kuraj kamachejníy, kamachiykikunaqa tukuy imata kamachisqaykiman 
jina ruwashanku. 

17Tata Diospa Templonpi karqa, chay qolqetapis tantaykuspa, pikunachus 
ruwachishanku, chaykunaman jaywanku, nispa. 

18Chantá qhelqeri Safanqa kuraj kamachejman willallarqataj: Sacerdote 
Hilciasqa uj qhelqata jaywawarqa, nispa, chaytataj Safanqa kuraj kamachejpa 
ñawpaqenpi uyarinanta ñawirerqa. 

19Kuraj kamachej Josiasqa Diospa kamachisqan qhelqamanta ñawirejta 
uyarispa, sinch'ita llakikorqa, p'achantataj llik'ikorqa. 

20Chantá Hilciasta, Safanpa churin Ajicanta, Micaíaj churin Abdonta, qhelqeri 
Safanta, kuraj kamachejpa yanapajnin Asaiastawan kay jinata kamacherqa: 

21Rispa, noqarayku, Israelpi Judapiwan puchoj runakunarayku ima Tata Diosta 
tapumuychej, kay tarisqaykichej qhelqaman jinaqa imatachus ruwananchejta 
yachanapaj. Tata Diosqa sinch'i phiñasqa kashan noqanchejpaj, imaraykuchus 
ñawpa tatanchejkunaqa Tata Diospa nisqanta mana kasusqankuchu, manataj 
ruwasqankuchu kay qhelqapi nisqanman jina, nispa. 

22Chaypacha Hilciasqa kuraj kamachejpa kachasqankunapiwan Diosmanta 
sut'inchaj Juldaman rerqanku. Juldaqa Salunpa warmin karqa, Saluntaj Ticvaj 
churin karqa, Jarjaspa allchhintaj. Payqa Templopi ruwajkunaj p'achankukunata 
jallch'ananpaj churasqa karqa. Juldaqa Jerusalenpi yapachisqa llajta cheqanejpi 
tiyakorqa. Juldajpaman chayaspataj, chay tukuymanta willarqanku. 

23Nisqankuta uyariytawan, Juldaqa kuticherqa: Israelpa Tata Diosnenqa nin: 
Pichus noqata tapunawaykichejpaj kachamusunkichej, chay runaman ajinata 
ninkichej: 

24Noqa Tata Dios nini: Kaypi tiyakojkunaman uj jatun llakiyta apachimusaj, 
imaynatachus Judá suyuta kuraj kamachejpa ñawpaqenpi ñawirinkichejña, chay 
qhelqapi nisqanman jina. 

25Paykunaqa waj dioskunaman inciensota q'oshñichispa saqerpariwanku, 
jinamantataj tukuy ruwasqankuwan phiñachiwarqanku. Chayrayku kay cheqaj 
contranpi phiñakuyniy k'ajarin manataj thasnukonqachu, nispa. 

26Chaywanpis Judá suyuta kuraj kamachejman, pichus Tata Diosta tapurejta 
kachamusunkichej, chayman nillaychejtaj: Israelpa Tata Diosnin ajinata nisunki: 
Chay qhelqaj nisqanta uyarisqaykirayku, 

27sonqoykita wawayachispa, noqaman k'umuykamuwarqanki, kay cheqaj 
contranpi, kaypi tiyakojkunaj contrankupiwan, imakunatachus nisqayta 
uyarispa. Ñawpaqeyman k'umuykamuwarqanki, p'achaykita llik'ikuspataj, 
ñawpaqeypi waqarikorqanki. Chayrayku noqapis mañakuwasqaykita 
uyarillaykitaj, nispa. Noqa Tata Diosniyki nishayki: 

28Aswan jaqayman mana imamanta llakikuspa wañupunki, ñawpa 
tataykikunawan khuskataj p'ampasqa kanki. Kay cheqaman jinataj kaypi 
tiyakojkunaman llakiy apachimusqayta mana rikunkichu. Ajinata Juldaqa kuraj 
kamachej Josiaspa kachankunaman willarqa. Chaymantaqa kuraj kamachejpa 
kachankunaqa chay tukuyta kuraj kamachejman willamoj kuterqanku. 

29Chantá kuraj kamachej Josiasqa Judá suyumanta, Jerusalenmantawan tukuy 
kurajkunata wajyacherqa. 

30Chaymantataj kuraj kamachejqa, jinataj Judamanta, Jerusalenmantawan 
tukuy runawan, sacerdotekunawan, levitakunawan, tukuy suyumanta 
kajkunapiwan, juch'uypis, jatunpis Tata Diospa Templonman rerqanku. 
Chaypitaj kuraj kamachejqa jatunmanta ñawirerqa, Tata Diospa Templonpi 
tarisqanku, chay trato ruwasqa qhelqata. 

31Chantá kuraj kamachejqa sayanta chaypi sayaykuspa, Tata Diospa 
ñawpaqenpi tratota ruwarqa Tata Diosta kasukunanpaj, tukuy kamachisqanta, 
nisqanta ima tukuy sonqo, tukuy alma junt'ananpaj, chay trato qhelqapi 
qhelqasqa kasqanman jina. 

32Chaymantataj kuraj kamachej Josiasqa, pikunachus Jerusalenmanta, Benjamín 
jatun ayllumantawan chaypi kasharqanku, chay runakunata kamacherqa tratota 
ruwasqankuta junt'anankutapuni. Jerusalenpi tiyakojkunataj tiluspa nerqanku 
ñawpa tatankukunaj Diosninkuwan tratotapis junt'anankutapuni. 

33Chantá Josiasqa Israel suyumanta tukuy millay ruwanata chinkacherqa. 
Chantá israelitakunata Tata Diosninkoj kamachinpi kanankuta kamacherqa. 
Kuraj kamachej Josías kawsanankamataj israelitakunaqa ñawpa tatankukunaj 
Tata Diosninkumanta mana t'aqakorqankuchu. 

2 Crónicas 35 

Josías Pascuata ruwan 

(2 R 23.21-23) 

1Chay qhepaman kuraj kamachej Josiasqa Jerusalenpi Tata Diospa sutinpi 
Pascua raymita ruwarqa. Wata qallariy killapi chunka tawayoj p'unchayninpi 
Pascuapi ñak'ana corderota ñak'aspa, Tata Diosman q'olacherqanku. 

2Sacerdotekunatataj ruwanankuman watej churarqa, jinataj sonqonkuta 
oqharerqa Tata Diospa Templonpa kamachinpi ruwanankuta allinta 
junt'anankupaj. 

3Chantá israelitakunata yachachej levitakunaman, pikunachus Tata Diospaj 
t'aqasqa karqanku, chaykunatapis nillarqataj: Diospa arcantaqa Israelpa kuraj 
kamachejnin Davidpa churin Salomonpa ruwasqan Temploman churamuychej, 
amaña lijrapi wantuspa apanaykichejpaj. Chantá Tata Diosniykichejpaj, 
israelitakunapajwan kamachi jina ruwanaykichejta junt'aychej. 

4Chaypaj wasi aylluykichejman jina wakichikuychej, mit'aykichejman jinataj, 
Israelta kuraj kamachej Davidpa chantá churin Salomonpa kamachisqankuman 
jina. 

5Chantá Diospa Templonpi qhepakuychej, wasi ayllupi t'aqasqa 
kasqaykichejman jina, israelitakunata wasi ayllunman jina yanapanaykichejpaj. 

6Chaypitaj Pascuapi ñak'ana corderokunata ñak'aychej, llimphuchakuychejtaj 
Diospa ñawpaqenpi llimphupaj qhawasqa kanaykichejpaj. Jinallataj israelita 
masiykichejkunatapis wakichiychej, Moisesnejta Tata Diospa kamachisqanta 
junt'anankupaj. 

7Chantá Josiasqa kapuyninmanta chaypi kashajkunaman qorqa ovejakunata, 
corderokunata, cabrakunata ima, Pascua raymita ruwanankupaj. Tukuyninpi 
30.000 uywakunata qorqa, 3.000 torillokunatawan. 

8Jinallataj kuraj kamachej Josiasta yanapajkunapis tukuy sonqomanta 
uywakunata runakunaman qollarqankutaj, sacerdotekunaman, levitakunaman 
ima, Pascua raymita ruwanankupaj. Jinallataj Diospa Templonpi kamachejkuna 

Hilcías, Zacarías, Yejiel imaqa sacerdotekunaman qorqanku 2.600 ovejakunata, 
300 torillokunatawan, chaywan Pascua raymita ruwanankupaj. 

9Chantá levitakunata kamachejkuna Conanías, Semaías, Natanael, Jasabías, 
Yeguiel, Josabad imaqa levitakunaman 5.000 ovejakunata, 500 torillokunatawan 
qollarqankutaj, chaykunawan Pascua raymita ruwanankupaj. 

10Raymita qallarinankupaj tukuy ima wakichisqaña kashajtin, sacerdotekunaqa 
ruwanankuman yaykorqanku, jinallataj levitakunapis mit'ankuman jina, kuraj 
kamachej kamachisqanman jina. 

11Chaypacha Pascuapi ñak'ana corderokunata ñak'arqanku, yawarninwantaj 
sacerdotekunaqa altarta ch'ajchorqanku. Chaykamataj levitakunaqa chay 
ñak'asqa corderota ch'uskisharqanku. 

12Chaymantataj levitakunaqa q'olachinapaj chay uywakunaj wiranta orqhospa, 
tukuynin aylluman, wasi ayllukunaman jina rak'irarqanku, Tata Diosman 
jaywanankupaj Moisespa kamachisqanman jina. Torillokunawanpis 
kikillantataj ruwarqanku. 

13Chaymantataj cordero aychata kankarqanku, kamachisqaman jina Pascua 
raymita ruwanankupaj. Diospaj t'aqasqa jaywanapaj wakin aychatataj 
wayk'orqanku mankapi, jatuchaj calderapi, paylapi ima. Jinaspataj, chay tukuy 
aychata usqhayllata tukuy runaman rak'irarqanku. 

14Chantá levitakunaqa paykunapajñataj, jinataj Aaronpa ayllunmanta kajkuna 
sacerdotekunapajpis tukuy imata wakicherqanku, imaraykuchus 
sacerdotekunaqa ch'isiyanankama ruwanapi karqanku q'olachinakunata 
jaywaspa, uywaj wirantawan q'olachispa. Chayrayku levitakunaqa paykunapaj, 
jinallataj Aaronpa ayllunmanta sacerdotekunapajpis tukuy imata 
wakichillarqankutaj. 

15Asafpa ayllunmanta takejkuna maypichus kanankupi kasharqanku, 
imaynatachus kuraj kamachej David, yanapajninkuna Asaf, Hemán, Diospa 
rikuchisqanta willaj Jedutún ima kamachisqanku, ajina. Punkuta qhawajkunapis 
sapa uj punkunkupi kasharqanku. Mana mayqenninkupis qhawanataqa 
saqerparerqankuchu, wawqenku levitakunaqa paykunapajwan 
wakichisqankurayku. 

16Kuraj kamachej Josiaspa kamachisqanman jina, tukuy imata wakicherqanku 
Tata Diospa kamachinpi ruwaspa chay p'unchaykunapi Pascua raymita 
ruwanankupaj, jinataj Tata Diospa altarnin patapi uywa ñak'asqata 
q'olachinankupaj. 

17Jerusalenpi kaj israelitakunaqa Pascuata mikhorqanku, Mana Levadurayoj 
T'anta raymi nisqatapis, qanchis p'unchayta ruwarqanku. 



976 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

18Israel suyupeqa Diosmanta sut'inchaj Samuelpa p'unchayninmantapacha 
mana ujtapis chay jina Pascua ruwakusqachu. Jinataj Israelta kuraj 
kamachejkunamantaqa ni mayqen kuraj kamachejpis Josías jina levitakunawan 
Pascua raymita ruwasqachu. 

19Chay Pascua raymita ruwarqanku chunka pusajniyoj watataña Josías 
kamachishajtin. 

Josías wañupun 

(2 R 23.28-30) 

20Josiasqa Tata Diospa Templonta allinchachisqanmantaña qhepaman, Egiptota 
kuraj kamachej Necao sutiyojqa Éufrates mayuman jamorqa Carquemispi 
wajkunawan maqanakoj. Josiastajrí paywan maqanakoj llojserqa. 

21Jinapi Egiptomanta kuraj kamachej Necaoqa runakunata kacharqa kay jinata 
Josiasman ninankupaj: Judá suyuta kuraj kamachej qanwanqa mana ima 
ruwanay kanchu. Mana qanpa contraykipichu jamushani, manachayqa waj suyoj 
contranpi maqanakoj rishani. Dios kamachiwan usqhayllata rinayta. Chayrayku 
allinniykipaj Dioswan ama churanakuychu, imaraykuchus payqa noqawan 
kashan. Pajtataj wañuchisunkiman, nispa. 

22Josiastajrí mana ithirerqachu, manachayqa Necaowan maqanakoj rerqapuni, 
Necaonejta Dios mana rinanta willajtinpis. Jinapi Josías kuraj kamachej 
p'achanta lluch'ukuspa, waj p'achata churakorqa, jinamantataj 
soldadonkunawan Meguido vallepi Necaowan tinkorqa. 

23Maqanakupi kashajtinku, Egiptomanta arcowan flechajkunaqa Josiasta 
jap'irparicherqanku. Chantá Josiasqa kamachinkunata nerqa: Kaymanta 
orqhowaychej, wañuy patapi kashani, nispa. 

24Josiaspa kamachinkunaqa maqanakunapaj carretamanta waj carretaman 
Josiasta churaspa, Jerusalenman aparqanku, chaypitaj wañuporqa. Ñawpa 
tatankuna p'ampasqa karqanku, chay cheqapi Josiaspa ayanta 
p'ampaykaporqanku. Josías wañupusqanmantataj tukuy Judamanta, 
Jerusalenmantawan kajkuna mayta waqarqanku. 

25Jeremiasqa uj llakiy yarawita wakicherqa, Josiaspa wañupusqanmanta 
yuyarikunapaj. Tukuy takejkuna qharikuna, warmikunapis, Josiasmanta 
yuyarikuspa kunankama takinku. Chay jina yarawitaqa Israelpi pi wañupojtin 
takillankupuni. Yarawi qhelqasqapi qhelqasqa kashan. 

26Josías kamachishaspa tukuy ruwasqan, Tata Diospa kamachisqanman jina 
allin ruwasqanpis, 

27qallariymanta tukukuyninkama qhelqasqa kashan Israelpa, jinataj Judá kuraj 
kamachejkunamanta willaj qhelqapi. 



977 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

2 Crónicas 36 

Joacazpa kamachisqan 

(2 R 23.31-35) 

1Chantá Judá suyumanta runakunaqa Josiaspa churin Joacazta churarqanku 
Jerusalenpi tatanpa cuentanmanta kamachinanpaj. 

2Joacazqa iskay chunka kinsayoj watayoj kashaspa kamachiyta qallarerqa, 
Jerusalenmantapachataj kinsa killallata kamacherqa. 

3Chantá Egiptoj kuraj kamachejnin Necaoqa Jerusalenpi kashaj Joacaztaqa 
kamachinanmanta wijch'orqa, Judá suyumantataj impuestota pagachikorqa, 
3.300 kilo qolqe metalta, 33 kilo qoritawan. 

4Chaymanta Egipto suyoj kuraj kamachejnin Necaoqa Eliaquinta churarqa Judá 
suyupi, Jerusalenpiwan kuraj kamachej kananpaj. Eliaquinqa Joacazpa wawqen 
karqa. Necaorí Eliaquinta Joacín sutiwan suticharqa. Chaymantataj Necaoqa 
Joacazta presochaspa, Egiptoman apacherqa. 

Joacinpa kamachisqan 

(2 R 23.36—24.7) 

5Joacinqa iskay chunka phishqayoj watayoj kashaspa, kamachiyta qallarerqa, 
Jerusalenmantapachataj chunka ujniyoj watata kamacherqa. Paytajrí mana Tata 
Diospa munayninman jinachu ruwarqa. 

6Chantá Babiloniaj kuraj kamachejnin Nabucodonosorqa Joacinpa contranpi 
soldadonkunawan maqanakuspa, payta atiparqa. Broncemanta cadenawan 
wataykuspataj, Babiloniaman apacherqa. 

7Chantá Nabucodonosorqa Tata Diospa Templonpi kaj wakin imakunatapis 
Babiloniaman apakapullarqataj. Chaykunatataj Babiloniapi diosninpa 
templonman churaykorqa. 

8Joacín kamachishaspa tukuy ima ruwasqan, chay millay ruwasqanpiwan, tukuy 
juchallikusqanpis qhelqasqa kashan Judajta, Israelpatawan kuraj 
kamachejkunamanta willaj qhelqanpi. Paypa qhepantataj churin Joaquín 
kamacherqa. 

Joaquinpa kamachisqan 

(2 R 24.8-17) 

9Joaquinqa chunka pusajniyoj watayoj kashaspa, kamachiyta qallarerqa, 
Jerusalenmantapachataj kinsa killa chunka p'unchayniyojta kamacherqa. Payrí 
mana Tata Diospa munayninman jinachu ruwarqa. 

10Mosoj wata qallarikushajtin, Nabucodonosorqa Joaquinta Babiloniaman 
apanankuta kamacherqa, Tata Diospa Templonmanta aswan valorniyoj 

imakunatawan khuskata. Chantá Nabucodonosorqa Sedequiasta churarqa Judá 
suyuta, Jerusalentawan kamachinanpaj. Sedequiasqa Joaquinpa ayllunmanta 
karqa. 

Sedequiaspa kamachisqan 

11Sedequiasqa iskay chunka ujniyoj watayoj kashaspa, kamachiyta qallarerqa, 
Jerusalenmantapachataj chunka ujniyoj watata kamacherqa. 

12Payqa mana Tata Diospa munasqanman jinachu ruwarqa. Diosmanta 
sut'inchaj Jeremías Tata Diospa sutinpi payman parlashajtin, mana 
k'umuykukorqachu. 

13Payqa sonqonta sinch'ita rumiyachispa, Israelpa Tata Diosninman mana 
kutirikuyta munarqachu. Sedequiasqa Diospa sutinrayku tiluspa, nerqa 
Nabucodonosorta manapuni wasanchananta. Chaywanpis contranpi 
oqharikuspa, wasancharqa. 

14Jinallatataj tukuy runa, sacerdotekunaj kurajninkukunapis astawan juchata 
yapaykukorqanku, chay waj suyukunaj millay jucha ruwasqankuta ruwaspa. 
Jinallataj Jerusalenpi Tata Diospaj t'aqasqan Templontapis qhenchacharqanku, 
mayqentachus Tata Dios ajllakusqa sutin yupaychasqa kananpaj, chay 
Templota. 

15Ñawpa tatankoj Diosninku Tata Dios Templonrayku, ayllunta 
khuyakusqanraykutaj, kutin kutinta sut'inchajninkunata kacharqa ayllunta 
k'aminankupaj. 

16Jinapis paykunaqa Tata Diospa kachamusqan willarajninkunamanta 
asiykukorqanku, nisqankutataj qhesacharqanku. Diosmanta 
sut'inchajkunamanta ajinata alqochakuspa, Tata Diosta sinch'ita 
phiñacherqanku. Chayrayku Tata Diospa phiñakuynin chay runakunaj 
contranpi k'ajarerqa, jinataj manaña pipis imatapis ruwayta aterqachu Diospa 
sonqonta tiyaykuchinapaj. 

Diospa Templon thuñisqa 

(2 R 25.8-21; Jer 39.8-10; 52.12-30) 

17Chayrayku Tata Diosqa Caldea suyuta kuraj kamachejtañataj paykunaj 
contrankupi kachaykorqa. Babiloniamanta soldadokunaqa Diospa Templonpa 
pationpi waynakunata espadawan wañucherqanku, manataj khuyarqankuchu 
waynakunata, sipaskunata, machu runakunata, nitaj allin achachikunatapis. 
Tata Diosqa tukuyninkuta Babiloniaj kuraj kamachejninpa makinman 
jaywaykorqa. 

18Chantá Caldea suyuta kuraj kamachejqa Tata Diospa Templonmanta tukuy kaj 
imakunata Babiloniaman apakaporqa, jatuchajkunata, jinataj juch'uykunata. 
Apakapullarqataj Diospa Templonpi valorniyoj kaj imakunata, kuraj 

kamachejpa valorniyoj imankunata, kamachejta yanapajkunaj valorniyoj 
kapuyninkutapis. 

19Chay jawaqa Babiloniamanta soldadokuna Diospa Templontapis 
ruphaykucherqanku, Jerusalén llajtaj perqankunatataj thuñiykorqanku. 
Kamachina wasimanpis ninata jap'iykucherqanku. Chay valorniyoj kaj 
imakunatapis tukuyninta t'unaykorqanku. 

20Mana wañuchisqa kajkunatapis presochaspa, Babiloniaman apallarqankutaj. 
Chaypitaj kuraj kamachejta, churinkunatawan wata runamanta jap'erqanku, 
Persiapi kuraj kamachej sayarinankama. 

21Ajinamanta Diosmanta sut'inchaj Jeremiaspa nisqan junt'akorqa. Jinamanta 
Israel suyoj jallp'anqa qanchis chunka wata junt'akunankama samarerqa, 
ñawpajta israelitakuna mana jallp'ata samarichisqankumanta.  

Ciro kamachin Israelitakuna kutipunankuta 

(Esd 1.1-4) 

22Aswan qhepaman Diosman sut'inchaj Jeremiasnejta Tata Diospa nisqan kay 
jinata junt'akorqa: Persia suyuta kuraj kamachej Ciro kamachiyta qallarishajtin, 
chay watapi Tata Diosqa Cirota umacharqa tukuynin jap'iyninpi kajkunaman 
parlasqapi, jinataj qhelqasqapi kay jinata willarachinanpaj: 

23Persiata kuraj kamachej Ciroqa kay jinata nin: Janaj pachamanta Tata Diosqa 
makiyman churamun kay pachapi kaj tukuy suyuta, kamachiwantaj Jerusalenpi 
payta yupaychana Templota ruwapunayta. Chayqa Judá jap'iypi kashan. Ajinaqa 
pillapis chay Tata Diospa ayllunmanta kajkunaqa Jerusalenman richunku, Tata 
Diostaj paykunata yanapachun, nispa. 

Esdras 

Esdras 1 

Ciro kamachin Israelitakuna kutipunankuta 

(2 Cr 36.22-23) 

1Persiamanta kuraj kamachej Ciro uj watataña kamachishajtin, Tata Dios 
junt'ayta qallarerqa, ima sut'inchaytachus pay willachisqa sut'inchaj 
Jeremiasnejta, chayta. Chayrayku Tata Diosqa kuraj kamachej Ciroj sonqonta 
kuyuricherqa. Cirotaj tukuynin kamachiyninpi kajkunaman parlaypi, 
qhelqasqapitaj kay jinata willacherqa: 

2Persiamanta kuraj kamachej Ciroqa kay jinata nin: Janaj pachapi kaj Tata 
Diosqa tukuy kay pachapi suyukunata makiyman churan, kamachiwantaj Judapi 
kaj Jerusalén llajtapi paypaj uj Templota ruwapunayta. 

3Paymin Israelpa Diosnin, Jerusalenpitaj kashan. Chayrayku pikunachus Diospa 
ayllunmanta kankichej, tukuyniykichejwan Dios kachun, qankunatataj 
yanapachun Judapi kaj Jerusalenman rispa, Tata Diospa Templonta 
sayarichimunaykichejpaj. 

4May llajtakunapichá israelitakuna kawsashankuraj, chay llajtayojkunaqa 
israelitakunata yanapachunku ripunankupaj qolqe metalwan, qoriwan, imachus 
tiyapuyninkuwan, uywankuwan ima. Ofrendatapis qollachunkutaj 
atisqankuman jina, Jerusalenpi kaj Tata Diospa Templonpaj, nispa. 

Israelitakuna Jerusalenman kutipunku 

5Chantá Judá jatun ayllumanta, Benjamín jatun ayllumantawan kuraj runakuna 
wakichikorqanku Jerusalenman rinankupaj, Tata Diospa Templonta 
watejmanta ruwamunankupaj. Jinallatataj wakichikorqanku sacerdotekuna, 
levitakuna, chantapis pikunaj sonqonkutachus Dios kuyuricherqa, chaykuna 
ima. 

6Jinataj tukuy qayllankupi tiyakojkunapis paykunata yanaparqanku qolqewan, 
qoriwan, kapuyninkuwan, uywankuwan, ashkha valorniyoj imakunawan, 
chantapis tukuy imaymana ofrendankuwan atisqankuman jina. 

7Maypachachus Nabucodonosor Jerusalenta atipasqa chaypacha, payqa Tata 
Diospa Templonmanta tukuy imata Babiloniaman apakapusqa diosninkunaj 
templonkuman churananpaj. Kuraj kamachej Cirotajrí chay tukuyta chay 
templokunamanta orqhochimorqa. 

8Chantá Persia suyoj qolqenta jallch'aj Mitriadesnejta Ciroqa chay imakunata 
kutichiporqa. Mitriadestaj chaykunata yupaytawan, Sesbasar sutiyoj runaman 
qorqa. Sesbasarqa Judá suyuman kutipojkunata kamachej karqa. 

9Kay imakunata kutichiporqa: Qorimanta kinsa chunka p'uku platokunata, 
qolqe metalmanta 1.000 p'uku platokunata, iskay chunka jisq'onniyoj 
cuchillokunatawan, 

10jinallataj qorimanta kinsa chunka vasokunata, qolqe metalmanta 410 
vasokunata, 1.000 waj imakunatawan. 

11Tukuy chay qolqe metalmanta, qorimantataj kaj imakunaqa 5.400 yupakorqa. 
Jinataj Sesbasarqa chay tukuy imata watejmanta aparqa 
Jerusalenman, Babiloniaman apasqa kasqanku, chay kutipoj runakunawan 
khuska. 

Esdras 2 

Babiloniamanta Jerusalenman kutimpojkuna 

(Neh 7.5-73) 

1Kaykuna kanku Judamanta Babiloniaman apasqa kajkunamanta pikunachus 
Judaman kutipojkuna. Paykunaqa kuraj kamachej Nabucodonosorpa 
kamachisqanman jina Judá jallp'amanta Babiloniaman apasqa kasqanku. 
Paykuna Judá suyuman kutiporqanku, wakinkuna Jerusalenman, wakinkunataj 
maymantachus karqanku, chay waj llajtankuman. 

2Paykunata pusarejkuna kaykuna karqanku: Zorobabel, Josué, Nehemías, 
Seraías, Relaías, Mardoqueo, Bilsán, Mispar, Bigvay, Rejún, Baná ima. Israel 
ayllumanta qharikunaqa kay jina yupasqa karqanku: 

3Parospa ayllunmanta 2.172 qharikuna karqanku. 

4Sefatiaspa ayllunmanta 372 qharikuna karqanku. 

5Araj ayllunmanta 775 qharikuna karqanku. 

6Pajat Moabpa ayllunmanta 2.812 qharikuna karqanku. Chaykunaqa Josuejpa 
ayllunmanta, Joabpa ayllunmantawan karqanku. 

7Elampa ayllunmanta 1.254 qharikuna karqanku. 

8Zatujpa ayllunmanta 945 qharikuna karqanku. 

9Zacaypa ayllunmanta 760 qharikuna karqanku. 

10Banijpa ayllunmanta 642 qharikuna karqanku. 

11Bebaypa ayllunmanta 623 qharikuna karqanku. 

12Azgadpa ayllunmanta 1.222 qharikuna karqanku. 

13Adonicanpa ayllunmanta 666 qharikuna karqanku. 

14Bigvaypa ayllunmanta 2.056 qharikuna karqanku. 

15Adinpa ayllunmanta 454 qharikuna karqanku. 

16Ezequiaspa churin Aterpa ayllunmanta 98 qharikuna karqanku. 

17Besaypa ayllunmanta 323 qharikuna karqanku. 

18Joraj ayllunmanta 112 qharikuna karqanku. 

19Jasunpa ayllunmanta 223 qharikuna karqanku. 

20Gibarpa ayllunmanta 95 qharikuna karqanku. 

21Belén llajtayojkunamanta 123 qharikuna karqanku. 

22Netofa llajtayojkunamanta 56 qharikuna karqanku. 

23Anatot llajtayojkunamanta 128 qharikuna karqanku. 

24Azmavet llajtayojkunamanta 42 qharikuna karqanku. 

25Quiriat Yearín, Cafira, Berot llajtayojkunamanta 743 qharikuna karqanku. 

26Ramá, Geba llajtayojkunamanta 621 qharikuna karqanku. 

27Micmas llajtayojkunamanta 122 qharikuna karqanku. 

28Betel, Hai llajtayojkunamanta 223 qharikuna karqanku. 

29Nebo llajtayojkunamanta 52 qharikuna karqanku. 

30Magbis llajtayojkunamanta 156 qharikuna karqanku. 

31Ujnin kaj Elam llajtayojkunamanta 1.254 qharikuna karqanku. 

32Jarín llajtayojkunamanta 320 qharikuna karqanku. 

33Lod, Jadid, Onó ima llajtayojkunamanta 725 qharikuna karqanku. 

34Jericó llajtayojkunamanta 345 qharikuna karqanku. 

35Sená llajtayojkunamanta 3.630 qharikuna karqanku. 

36Sacerdotekunamanta kaykuna karqanku: Jedaiaspa ayllunmanta 973 
qharikuna karqanku. Paykunaqa Josuejpa ayllunmanta karqanku. 

37Imerpa ayllunmanta 1.052 qharikuna karqanku. 

38Pasjurpa ayllunmanta 1.247 qharikuna karqanku. 

39Jarinpa ayllunmanta 1.017 qharikuna karqanku. 

40Levitakunamantataj kaykuna karqanku: Josuejpa ayllun, chantá Cadmielpa 
ayllunmanta 74 qharikuna karqanku. Paykunaqa Hodaviaspa ayllunmanta 
karqanku. 

41Takejkunamanta 128 qharikuna karqanku. Paykunaqa Asafpa ayllunmanta 
karqanku. 

42Punkuta qhawajkunamanta 139 qharikuna karqanku. Paykunaqa Salunpa 
ayllunmanta, Aterpa ayllunmanta, Talmonpa ayllunmanta, Acubpa ayllunmanta, 
Jatitáj ayllunmanta, Sobaypa ayllunmantawan karqanku. 

43Temploj kamachinpi ruwanayojkuna karqanku: Sijáj ayllunmanta, Jasufajpa 
ayllunmanta, Tabaotpa ayllunmanta, 

44Querospa ayllunmanta, Sigajpa ayllunmanta, Padonpa ayllunmanta, 

45Lebanajpa ayllunmanta, Jagabáj ayllunmanta, Acubpa ayllunmanta, 

46Jagabpa ayllunmanta, Salmaypa ayllunmanta, Jananpa ayllunmanta, 

47Gidelpa ayllunmanta, Gajarpa ayllunmanta, Reaiajpa ayllunmanta, 

48Resinpa ayllunmanta, Necodaj ayllunmanta, Gazanpa ayllunmanta, 

49Uzáj ayllunmanta, Paseajpa ayllunmanta, Besaypa ayllunmanta, 

50Asenaj ayllunmanta, Meuninpa ayllunmanta, Nefusimpa ayllunmanta, 

51Bacbucpa ayllunmanta, Jacufajpa ayllunmanta, Jarjurpa ayllunmanta, 

52Bazlutpa ayllunmanta, Mejidáj ayllunmanta, Jarsáj ayllunmanta, 

53Barcospa ayllunmanta, Sísaraj ayllunmanta, Temajpa ayllunmanta, 

54Neziajpa ayllunmanta, Jatifáj ayllunmanta ima. 

55Salomonpa kamachinkunaj wawankunamanta kaykuna karqanku: Sotaypa 
ayllunmanta, Soferetpa ayllunmanta, Perudajpa ayllunmanta, 

56Jaláj ayllunmanta, Darconpa ayllunmanta, Gidelpa ayllunmanta, 

57Sefatiaspa ayllunmanta, Jatilpa ayllunmanta, Poquéret Hasebayinpa 
ayllunmanta, Amijpa ayllunmanta ima. 

58Templopi ruwanayojkuna, chantá, Salomonpa kamachinkunaj 
wawankupiwan imaqa tukuyninpi 392 karqanku. 

59Wakinkunaqa Tel Melajmanta, Tel Jarsamanta, Querubmanta, Addanmanta, 
Imermantawan ima jamorqanku. Chaywanpis mana sut'inchayta aterqankuchu 
ñawpa tatankoqa israelitakunachus karqanku, manachus chayta. Paykunataj 
kaykuna karqanku: 

60Delaiajpa ayllunmanta, Tobiaspa ayllunmanta, Necodaj ayllunmantataj 652 
karqanku. 

61Jabaiaspa ayllunmanta, Cospa ayllunmanta, Barzilaypa ayllunmantawan 
kajkunaqa sacerdotekunamanta karqanku. Ñawpa tatan Barzilay sutiyojqa 
Galaad llajtayoj Barzilaypa ususinwan casarakusqanrayku chay sutiyoj karqa. 

62Chaykunataj ñawpa tatankoj sutinkuta mask'arqanku, maypichus sutikuna 
qhelqakoj karqa, chay qhelqapi, manataj tarerqankuchu. Chayrayku manaña 
sacerdotekunapaj qhawasqachu karqanku. 

63Jinapi kamachejqa nerqa paykuna manaraj Diospaj t'aqasqa mikhuymanta 
mikhunankuta, uj sacerdote Urimnejta, chantá Tumimnejta Tata Diosta 
chaymanta tapurispa yachanankama. 

64Chay tukuy runaqa 42.360 karqanku. 

65Wata runakunarí mana paykunawan yupasqachu karqanku. Chay wata 
runakunataj 7.337 karqanku. Kallarqankutaj 200 takejkuna qharikunamanta, 
warmikunamanta ima. 

66Kapullarqataj 736 caballokuna, 245 mulakuna, 

67435 camellokuna, 6.720 burrokuna ima. 

68Wakin ayllumanta kurajkunaqa Jerusalenpi kaj Tata Diospa Templonpa 
laqayanman chayaytawan, tukuy sonqo qorqanku Diospa Templon watejmanta 
ruwakunanpaj maypichus karqa, chaypi. 

69Chaypajtaj atisqankuman jina qorqanku 488 kilo qorita, 2.750 kilo qolqe 
metalta, sacerdotekunapaj 100 p'achakunatawan. 

70Chantá sacerdotekuna, levitakuna, wakin kutimojkuna ima Jerusalenpi 
tiyakorqanku. Takejkunataj, punkuta qhawajkuna, Temploj kamachinpi 
ruwanayojkuna, wakin israelitakuna ima llajtankupi tiyakamporqanku. 

Esdras 3 

Watejmanta altarta sayarichinku 

1Qanchis kaj killapi israelitakunaqa sapa ujpis llajtankupi tiyakushaspaña, 
Jerusalenpi tukuyninku uj runa jinalla tantakorqanku. 

2Chaypacha Josadacpa churin Josué, chantá sacerdote masinkuna, jinallataj 
Salatielpa churin Zorobabel, chantá ayllu masinkuna ima Israelpa Diosninpa 
altarninta ruwarqanku. Ajinaqa paykuna chay patapi uywakunata ñak'aspa 
q'olachiyta munarqanku, Diospa kamachin Moisespa kamachisqanman jina. 

3Muyuyninkupi tiyakojkunata manchachikushaspapis, altarta ruwarqanku, 
maypichus ñawpajta ruwasqa karqa, chayllapitaj. Chay patapitaj Tata Diosman 
uywata ñak'aspa ch'isin, paqarin q'olacherqanku. 

4Chantá Ch'ujlla Ruwana raymitapis ruwallarqankutaj Moisespa kamachisqanpi 
qhelqasqaman jina. Sapa p'unchaytaj uywata ñak'aspa q'olacherqanku yachasqa 
kasqanman jina, sapa p'unchaypaj kamachisqa kasqanman jinataj. 

5Jinallataj jaywarqanku sapa p'unchay q'olachina kajta, mosoj killapi 
q'olachinatapis, ajinallataj Tata Diospa jatun rayminkunapi q'olachina 
kajtapis. Chantá munasqankuman jina ofrendakunatapis qollajtaj kanku. 

6Manaraj Tata Diospa Templonta watejmanta ruwayta qallarerqankuchu. 
Chaywanpis qanchis kaj killa qallariymantapacha Tata Diosman jaywana kajta 
q'olachiyta qallarerqankuña. 

7Chantá Templota ruwanapaj qolqeta jaywarqanku rumi ch'eqojkunaman, 
carpinterokunaman ima. Jinallataj Tiromanta, Sidonmanta kajkunamanpis 
mikhunata, ujyanata, aceitetawan apacherqanku, pino kurkuta Jatun Qochanejta 
Libanomanta Jopekama apamunankupaj. Chay karqa Persiamanta kuraj 
kamachej Ciroj kamachisqanman jina. 

Templota watej ruwayta qallarinku 

8Wataj iskay kaj killanman Jerusalenpi Tata Templonta ruwanankupaj 
chayamusqankumanta Salatielpa churin Zorobabel, Josadacpa churin Josuetaj, 
sacerdote masinkunawan, levitakunawan ima, chantá pikunachus 
Babiloniaman apasqa kasqankumanta Jerusalenman kutimporqanku, chay 
tukuyninku Tata Diospa Templonta watejmanta ruwayta qallarerqanku. 
Templota ruwachinapajqa ajllarqanku iskay chunka watayojmanta pataman 
levitakunata. 

9Josué, churinkunawan, wawqenkunawantaj, chantá Judá ayllumanta Cadmiel, 
churinkunawan, Henadadpa churinkunawan, levita masinkunawan ima ajllasqa 
karqanku. Paykunaqa Tata Diospa Templonta ruwajkunata qhawaspa 
ruwachinankupaj churasqa karqanku. 

10Maypachachus wasi ruwajkuna Tata Diospa Templonta ruwayta 
qallarerqanku chaypacha, sacerdotekunaqa sayarikorqanku sacerdote 
p'achawan p'achallisqa, pututuyojtaj. Asafpa churinkuna levitakunataj 
platillokunayoj karqanku, Tata Diosta yupaychanankupaj, Israelpa ñawpa kuraj 
kamachejnin Davidpa yachachisqanman jina. 

11Ujkuna yupaychaspa takerqanku, wajkunataj Tata Diosman pachis nispa, 
nerqanku: Payqa may k'achapuni, Israeltaqa wiñaypaj munakun, nispa. Chantá 
tukuy runakuna kusiywan qhaparispa, Tata Diosta yupaycharqanku, paypa 
Templonta watejmanta ruwayta qallarishajta rikusqankurayku. 

12Sacerdotekunamanta, levitakunamanta ashkha, chantá kuraj tatakuna ima 
ñawpa Templota rikusqanku. Chayrayku jatunmanta qhaparispa, waqarqanku 

Tata Diospa Templon watejmanta ruwakushajta rikuspa. Wakintaj kusiywan 
qhaparisharqanku. 

13Mana pipis yachayta aterqachu, kusiywanchus, chayrí llakiywanchus 
qhaparishasqankuta, imaraykuchus karumantapacha chay ch'ajwaqa 
uyarikorqa. 

Esdras 4 

Judiokunata chejnejkuna Templo ruwanata jark'anku 

1Judá jatun aylluta, Benjamín jatun ayllutawan chejnejkunaqa yacharqanku, 
Babiloniaman apasqa kajkunamanta kutimojkuna Israelpa Tata Diosninpa 
Templonta watejmanta ruwashasqankuta. 

2Chayrayku Zorobabelwan, Josuewan, ayllukunaj kurajninkuwan ima parlaj 
rispa, nerqanku: Noqayku kay Tata Diospa Templonta ruwaysisqayku. 
Noqaykupis qankuna jina Diosniykichejta yupaychallaykutaj. Esarjadón Asiriapi 
kuraj kamachej kashajtin, kayman apamuwarqayku, chaymantapachataj 
Diosman uywata ñak'aspa jaywashayku, nispa. 

3Chaywanpis Zorobabel, Josué, Israel ayllukunaj kurajninku ima kuticherqanku: 
Mana qankunawanqa Tata Diosniykoj Templonta ruwaykumanchu. Noqallayku 
ruwanayku tiyan Israelpa Tata Diosninpa Templontaqa, Persiamanta kuraj 
kamachej Ciro kamachiwasqaykuman jina, nispa. 

4Chaymanta chaypi tiyakoj runakunaqa judiokunata iskayrayacherqanku, 
manchacherqankutaj, Templota ama ruwanankupaj. 

5Aswanpis kuraj kamachejpa wakin kurajninkunaman qolqeta lluk'iykorqanku. 
Chaykunataj Templo ruwakunanta jark'arqanku, Persiapi kuraj kamachej Ciro 
kamachisharqa, chaypacha, kuraj kamachej Darío Persiapi kamachej 
yaykunankama. 

6Aswan qhepaman Asueroñataj kamachiyta qallarishajtin, chay chejnejkunaqa 
Judapi tiyakojkunaj contrankuta, chantá, Jerusalenpi tiyakojkunaj contrankuta 
uj cartata qhelqaspa, ch'ataykorqanku. 

7Aswan jaqayman Persiapi Artajerjes kuraj kamachej karqa, chaypachataj 
Bislán, Mitrídades, Tabel, chantá, ujkuna kamachej masinkunaman ima 
Artajerjesman uj cartata apacherqanku. Chay cartaqa arameo parlaypi 
qhelqasqa karqa, kuraj kamachejpa parlayninmantaj tijrarqanku. 

8Rejún kamachejwan, Simey qhelqeriwan ima kuraj kamachej Artajerjesman 
chay cartata qhelqarqanku, Jerusalenpi tiyakojkunaj contrankupi. 

9Chay qhelqajkunataj kaykuna karqanku: Kamachej Rejún, qhelqeri Simey, 
juezkuna, chantá kamachejkuna, Persiapi kaj kurajkuna ima, Erecmanta, 

Babiloniamanta, Susamantawan kaj runakuna ima. Paykunaqa Elammanta 
karqanku, 

10chantapis waj suyukunamanta kajkunawan ima. Paykunataqa kuraj kamachej 
Asnapar llajtankupi jap'irachispa, apachisqa Samariaman, Éufrates mayoj inti 
yaykuynej ladonman ima. 

11Chay qhelqasqanku carta kay jinata nerqa: Artajerjes kuraj kamachejniyku, 
noqayku pikunachus Éufrates mayoj inti yaykuynej ladopi tiyakojkunaqa qanta 
napaykamusunku: 

12Kuraj kamachejniyku, willamuyku, pikunachus Babiloniamanta kayman 
jamporqanku, chay judiokunaqa Jerusalenman chayamuspa, watejmanta 
sayarichishanku kay mana kasukoj sajra llajtata. Cimientota churaspa, perqata 
oqhariyta qallarinkuña. 

13Willamullasuykutaj, maypachachus kay llajta watejmanta ruwasqa kanqa, 
perqantaj watejmanta sayarichisqa kanqa chaypachaqa, chay runakuna manaña 
pagayta munanqankuchu ni ima impuestokunata, ni ñan pichaypajpis ni imata 
qoyta munanqankuchu. Ajinamanta qanpajqa qolqe pisiyanqa. 

14Noqaykoqa qan kuraj kamachejniykoj kamachiykipi kashayku, chayraykutaj 
mana kamachej kayniyki pisipaj qhawasqa kananta munaykuchu. Chayrayku 
qan kuraj kamachejniykuman kayta willamuyku: 

15Mask'achiwaj ñawpa tataykikunaj ruwasqankumanta willaj qhelqakunata. 
Kuraj kamachejniyku, chaypi tarinki, yachankitaj, kay llajtayojkuna mana 
kasukoj kasqankuta kamachejkunapajpis, jinallataj waj suyukunapajpis. Ñawpa 
p'unchaypi paykuna kuraj kamachejpa contranpi oqharikullarqankupuni. 
Chayrayku kay llajta thuñisqa karqa. 

16Kuraj kamachejniyku, qanman willamuyku, sichus kay llajta watejmanta 
ruwakonqa, perqantaj sayarichisqa kanqa chayqa, manaña kasuchikuyta 
atinkichu Éufrates mayoj inti yaykunan ladopi kaj llajtakunawan, nispa. Ajinata 
Persiapi kuraj kamachej Artajerjesman cartata qhelqarqanku judiokunaj 
contranpi. 

17Chantá kuraj kamachej Artajerjesqa kutichispa, kay jinata qhelqacherqa: 
Kamachej Rejún, qhelqeri Simeyta, chantá, Samariapi tiyakunku chay wakin 
kamachej masiykichej, jinallataj Éufrates mayoj inti yaykuynej ladopi 
tiyakojkunapis, napaykamuykichej. 

18Chay apachimuwasqaykichej cartata parlayniyman tijrachispa, ñawirerqani. 

19Kamacherqani ñawpa p'unchaypi imachus kasqanmanta willaj qhelqapi 
mask'anankuta. Cheqamanta ajina kasqa: Chay llajtaqa ñawpajpi kuraj 
kamachejkunaj contranpi oqharikusqanku. Paykunawan maqanakunankupaj, 
ch'ajwata ruwanankupajtaj wakichikusqanku. 

20Jerusalenpi ñawpa kuraj kamachejkunaqa atiyniyoj kasqanku, jinataj Éufrates 
mayoj inti yaykuynej ladopi kaj llajtakunata wakin kuti kamachisqanku, 
pagachikuspa impuestokunata, ñan pichaypaj qolqeta ima. 

21Kunanqa chay runakunata kamachiychej amaña imatapis astawan 
ruwanankuta. Chay llajtata ama watejmanta ruwachunkuchu, noqa ninaykama. 

22Kaytaqa allintapuni junt'aychej, ama noqapaj mana allinkuna rikhurinanpaj, 
nispa. 

23Maypachachus kuraj kamachej Artajerjespa cartanta Rejún, qhelqeri Simey, 
chantá kamachej masinkuna ñawirerqanku chaypacha, tukuyninku 
Jerusalenman rerqanku, kallpawan chay judiokunaj ruwanankuta 
sayachinankupaj. 

24Ajinamantataj, judiokuna Jerusalenpi Diospa Templonta ruwanankuta 
saqerqanku, Persiapi kuraj kamachej Darío iskay watata kamachinankama. 

Esdras 5 

Judiokuna Templota watejmanta ruwanku 

1Chaypacha Diosmanta sut'inchajkuna Hageo, chantá Iddojpa churin 
Zacariaswan ima willarqanku Israelpa Diosnin imatachus nisqanta Judapi, 
jinallataj Jerusalenpi tiyakojkunaman. 

2Chayrayku Salatielpa churin Zorobabel, Josadacpa churin Josué ima 
watejmanta Jerusalenpi Diospa Templonta ruwayta qallarerqanku. Diosmanta 
sut'inchajkunataj paykunata yanaparqanku. 

3Chaywanpis Éufrates mayu chimpapi kamachej Tatenay, chantá Setar 
Bosnaywan, kamachej masinkunawan ima rispa, judiokunata tapumorqanku: 
Pitaj kamachisunkichej kay Templota watejmanta ruwanaykichejtari, chantá, 
kay perqatapis sayarichinaykichejtari? 

4Imataj sutinku, kay wasita watejmanta ruwachishanku, chaykunajtari? nispa. 

5Chaywanpis judiokunaj kurajninkutaqa Dios waqaychasharqa. Chayrayku 
mana jark'arqankuchu Templo ruwanankuta, kuraj kamachej Darioman cartata 
apachejtinku kutichimunankama. 

6Kuraj kamachej Darioman kay cartata apacherqanku, Éufrates mayu chimpapi 
kamachej Tatenay, Setar Bosnaywan, chantá kamachej masinkuna ima. 

7Chay cartapitaj nerqanku: Kuraj kamachej Darío, qanta napaykamuyku, 
walejlla kanaykita munaspa. 

8Kayta willamuyku qanman: Judá jap'iyta watumuspa, atiyniyoj Diospa 
Templonta rikorqayku. Chay wasita watejmanta ruwashanku jatuchaj sumaj 

ch'eqosqa rumiwan. Kunantaj perqaman tablakunata churaykushankuña. May 
usqhayllata ruwashanku. 

9Jinapi judiokunaj kurajninkuta tapurerqayku: Pitaj kamachisunkichej 
watejmanta Templota ruwanaykichejta, kay perqatapis sayarichinaykichejtari? 
nispa. 

10Chantapis tapurillarqaykutaj ima sutiyojchus kasqankuta chay ruwachejkuna, 
sutinkuta qhelqaspa, qan kuraj kamachejniykuman apachimunaykupaj. 

11Paykunatajrí niwarqayku: Noqaykoqa janaj pachapi jinallataj kay pachapipis 
kashan, chay Diospa kamachinkuna kayku. Watejmanta kay Templota 
ruwashayku, mayqentachus Israelpa ujnin kuraj kamachejnin ruwachisqa 
tukuchinankama, chayta. 

12Qhepamantajrí ñawpa tataykukunaqa janaj pachapi kaj Diosta 
phiñachisqanku. Chayrayku paykunata Diosqa Babiloniamanta kuraj kamachej 
Nabucodonosorman jaywaykusqa. Payqa Caldea llajtayoj karqa. Chay Templota 
urmachiytawantaj, israelitakunata Babiloniaman presota apachisqa. 

13Chay qhepatarí kuraj kamachej Ciroqa uj wataña Babiloniapi kamachishaspa, 
Diospa Templon watejmanta ruwakunanta kamachisqa. 

14Nillawarqaykutaj: Kuraj kamachej Nabucodonosorqa Jerusalenpi kaj Diospa 
Templonmanta qorimanta ruwasqa imakunata, qolqe metalmanta ruwasqa 
imakunatawan orqhospa, Babiloniapi kaj templonman churachisqa. Chay 
qhepatataj kuraj kamachej Ciroqa chay qori imakunata, qolqe metalmanta 
imakunatawan Babiloniapi kaj templomanta orqhochimuspa, jaywasqa 
Sesbasar sutiyoj kamachejman. 

15Paytataj nisqa: Kay qorimanta ruwasqa imakunata, qolqe metalmanta 
ruwasqa imakunatawan Jerusalenpi Temploman apay. Diospa Templontataj, 
maypichus ñawpajta karqa, chay kikinpi watejmanta sayachiy, nispa. 

16Ajinamantataj Sesbasar chayamuspa, Jerusalenpi Diospa Templonta ruwayta 
qallaricherqa. Chaymantapachataj Templota watejmanta ruwashanku, manataj 
tukuchasqarajchu kashan. 

17Kunan kuraj kamachejniyku, sichus allin rijch'asunkiman chayqa, mañakuyku 
Babiloniapi kuraj kamachejkunaj ñawpa ruwasqankumanta willaj qhelqapi 
mask'achinaykita jinapunichus manachus kuraj kamachej Ciroqa 
kamachisqanta Jerusalenpi Diospa Templon watejmanta ruwakunanta. Chantá 
willamuwayku qan kamachejniyku chaymanta imatachus ninki, nispa. 

Esdras 6 

1Chantá kuraj kamachej Darioqa kamacherqa chayta Babiloniapi 
mask'anankuta, maypichus qhelqakunata waqaychaj kanku, chaypi. 

2Chantá Media jap'iypi, Acmeta llajtapi, kamachina wasipi uj qhelqata 
tarerqanku, chaypitaj kay jina qhelqasqa kasqa: 

3Persiamanta kuraj kamachej Ciroqa uj watataña kamachishaspa, kay jinata 
kamacherqa: Jerusalenpi Diospa Templonqa watejmanta ruwasqa kachun, 
chaypi uywata ñak'aspa Diosman jaywanapaj. Jinaqa cimiento churakuchun. 
Chay waseqa sayayninman iskay chunka qanchisniyoj metro kachun, 
anchonmantaj iskay chunka qanchisniyoj metro kachun. 

4Perqanqa kinsa sinru jatuchaj ch'eqosqa rumimanta kachun, ujnin sinrutaj 
mosoj kurkumanta kachun. Chay ruwakunanpajqa kuraj kamachejqa paganqa. 

5Kuraj kamachej Nabucodonosorqa qorimanta, qolqe metalmanta ruwasqa 
imakunata Jerusalenpi Diospa Templonmanta orqhospa, Babiloniaman 
apachisqa. Kunantajrí chay tukuy ima Jerusalenman kutichisqa kachun, Diospa 
Templonpi maypichus kananku, chay kikinman churasqa kanankupaj, nispa. 
Ajinata kuraj kamachej Ciroqa kamachisqa. 

6Chayta ñawiriytawan, kuraj kamachej Darío kay jinata kamacherqa: Éufrates 
mayu chimpapi kamachej Tatenay, chantá Setar Bosnay, kamachej 
masiykichejkunawan ima, 

7qankuna Jerusalenmanta llojsiychej. Chantá saqeychej judiokunata, 
kamachejninkuta, kurajkunata ima Diospa Templonta maypichus kananpi 
ruwajta. 

8Jinallataj kamachiykichej qankunaqa judiokunaj kurajninkuta 
yanapanaykichejta, Diospa Templonta watejmanta ruwachinankupaj. Éufrates 
mayu chimpamanta noqapaj impuesto qolqeta paganku, chay qolqemanta 
orqhospa, ruwajkunaman pagankichejpuni ajinamanta Templo ruwanaqa ama 
sayananpaj. 

9Amallataj qonqaychejchu sapa p'unchay kay imakunata jaywayta Jerusalenpi 
sacerdotekunaj nisqankuman jina: Torillokunatachus, carnerokunatachus, 
chayrí corderokunatachus, janaj pachapi kaj Diosman jaywaspa 
q'olachinankupaj. Paykunaman qollankichejtaj trigota, kachita, vinota, 
aceitetawan ima. 

10Ajinamanta chay imakunata ima munay q'apashajta jaywanqanku janaj 
pachapi kaj Diosman, chantapis noqapaj, wawaykunapajpis Diosmanta 
mañaripuwasqayku. 

11Kamachillanitaj, pillapis kay kamachisqayta mana kasojtaqa paypa 
wasillanmantataj uj k'aspita sik'ispa, chaypi t'ojsisqata chakatachunku. 
Chaymantataj wasinta thuñispa, chay cheqataqa q'opa wijch'unaman 
tukuchichunku. 

12Sichus mayqen kuraj kamachejpis, chayrí llajtapis, Jerusalenpi kashan, chay 
Temploj contranpi mana allinta ruwayta munanqa chayqa, pichus sutin 
yupaychasqa kananpaj Jerusalenta ajllakoj Diosmin paytaqa 
chinkarparichichun. Noqa Darío kaytaqa kamachini, kay nisqaytaj kikinpuni 
junt'akuchun, nispa. 

Templota ruwayta tukuychanku 

13Chaypacha, Éufrates mayu chimpapi kamachej Tatenay, chantá Setar 
Bosnaywan, kamachej masinkunawan ima kuraj kamachej Daríoj 
kamachisqantaqa kikintapuni junt'arqanku. 

14Ajinamanta judiokunata kamachejkuna watejmanta Templota 
ruwallarqankupuni, Diosmanta sut'inchaj Hageoj nisqanman jina, chantá, 
Iddojpa wawan Zacarías Diosmanta sut'inchajpa nisqanman jina. Chantá 
Templota ruwayta tukuycharqanku, imaynatachus Israelpa Diosnin 
kamachisqanman jina, chantapis Persiamanta kuraj kamachejkuna Ciro, Darío, 
Artajerjes ima kamachisqankuman jinataj. 

15Chay Temploqa tukuychasqa karqa, Adar nisqa killamanta kinsa p'unchay 
kashajtin, Persiapi kuraj kamachej Darío sojta watataña kamachishajtin. 

16Chaypachaqa israelitakuna, sacerdotekuna, levitakuna, chantá 
wajkunawantaj, Babiloniaman apasqa kasqankumanta kutimpusqanku, 
chaykunaqa manchay kusisqa chay Templota Diosman jaywaporqanku. 

17Chaypacha Diosman jaywarqanku 100 torillokunata, 200 carnerokunata, 400 
corderokunatataj. Chantapis chunka iskayniyoj chivokunatapis 
jaywallarqankutaj tukuynin israelitakunaj juchankumanta, mashkha jatun 
aylluchus kasqankuman jina. 

18Chaymantataj sacerdotekunataqa mit'ankuman churarqanku, jinallataj 
levitakunatapis churallarqankutaj sapa ujta ruwananman, Jerusalenpi Diosta 
yupaychanankupaj, Moisespa qhelqasqaman jina. 

19Chantá Babiloniaman apasqa kajkunamanta kutimpojkunaqa Pascua raymita 
ruwarqanku, ñawpaj kaj killamanta chunka tawayoj p'unchaypi. 

20Sacerdotekuna, chantá, levitakuna imaqa mayllakusqankurayku tukuyninku 
Diospa ñawpaqenpi llimphupaj qhawasqaña karqanku. Chaymanta Pascua 
raymipi jaywana kajta jaywarqanku, waj suyuman apasqa kasqankumanta 
kutimpusqanku, chay tukuyninkurayku, sacerdotekunarayku, jinallataj 
paykuna kikinkuraykupis. 

21Tukuynin israelitakuna, pikunachus Babiloniamanta kutimpojkunaqa Pascua 
raymipi wakichisqa mikhuyta mikhorqanku. Jinallataj chay jallp'api 
tiyakojkunamanta, pikunachus Israelpa Tata Diosninta yupaychayta munaspa, 

millay kawsayninkumanta t'aqakusqanku, chaykunapis Pascua mikhuyta 
mikhorqanku. 

22Qanchis p'unchay junt'ata Mana Levadurayoj T'anta raymita manchay 
kusiywan ruwarqanku, imaraykuchus Tata Diosqa Asiriamanta kaj kuraj 
kamachejpa sonqonta llamp'uyachisqa, Israelpa Diosninpa Templonta ruwayta 
yanapananpaj. 

Esdras 7 

Artajerjes Esdrasta yanapan Jerusalenman rinanpaj 

1Chaymanta qhepaman Persiapi kuraj kamachej Artajerjes kamachishajtin, uj 
runa karqa, Esdras sutiyoj. Payqa Seraiaspa churin karqa. Seraiastaj Azariaspa 
churin, Azariastaj Hilciaspa churin karqa. 

2Hilciasqa Salunpa churin karqa, Saluntaj Sadocpa churin, Sadoctaj Ajitobpa 
churin. 

3Ajitobqa Amariaspa churin karqa, Amariastaj Azariaspa churin, Azariastaj 
Merayotpa churin karqa. 

4Merayotqa Zeraiaspa churin karqa, Zeraiastaj Uzijpa churin, Uzitaj Buquij 
churin, 

5Buquitaj Abisuajta churin, Abisuataj Finespa churin, Finestaj Eleazarpa churin, 
Eleazartaj ñawpaj kaj sacerdote Aaronpa churin karqa. 

6Esdrasqa Tata Diospa kamachisqanmanta yachachej karqa, paytaj, Israelpa 
Tata Diosnin ima kamachisqatachus Moisesman qorqa, chaymanta sumajta 
yacharqa. Tata Dios payta yanapasqanraykutaj, kuraj kamachej Artajerjesqa 
tukuy ima mañasqanta payman qorqa. Chay jinamanta Esdras Babiloniamanta 
Jerusalenman jamorqa. 

7Paywan ashkha israelitakunapis jamullarqankutaj. Chaykunamanta wakin 
karqanku sacerdotekuna, wakintaj levitakuna, takejkuna, punkuta qhawajkuna, 
wakintaj Temploj kamachinpi ruwajkuna. Paykunataj Babiloniamanta 
puririmorqanku, kuraj kamachej Artajerjes qanchis watataña kamachishajtin. 

8Esdrasqa Babiloniamanta Jerusalenman chayamorqa phishqa kaj killa 
qallariypi, qanchis watataña Artajerjes kamachishajtin. 

9Diospa yanapayninwan Esdras, paywan purejkunawan ima Babiloniamanta 
puririmusqanku ñawpaj kaj killa qallariypi, jinataj Jerusalenman 
chayamorqanku phishqa kaj killa qallariypi chay kikin watapi. 

10Tata Diosqa Esdrasta yanaparqa, imaraykuchus Esdrasqa sonqonta churarqa 
Tata Diospa kamachisqanta sumajta yachaqananpaj, chantá junt'ananpajtaj, 
jinataj israelitakunaman yachachinanpaj. 

11Ajina Esdras sacerdoteqa sumaj yachayniyoj karqa, Tata Dios imatachus 
Israelman qorqa, chay tukuy yachachisqakunamanta, 
kamachisqakunamantawan. Jinapi manaraj Esdras Jerusalenman 
puririmushajtin, kuraj kamachej Artajerjesqa Esdrasman uj cartata jaywasqa, 
chay cartataj kay jina karqa: 

12Noqaqa kamachejkunaj kuraj kamachejnin Artajerjes kani, noqataj kayta 
qhelqashani janaj pachapi kaj Diospa kamachisqanmanta sumajta yachaj 
sacerdote Esdrasman. Tukuy sonqo napaykuyki: 

13Noqa kamachini: Kamachisqay suyupi kashanku, chay tukuy 
israelitakunamanta pikunachus qanwan khuska Jerusalenman ripuyta 
munajkuna rillachunku, chantá sacerdotekunapis, jinallataj levitakunapis. 

14Noqa Artajerjes, qanchis yuyaychajniykunawan ima qanta kachashasuyku 
yachamunaykipaj Judapi, jinallataj Jerusalenpipis Diospa kamachisqanta 
imaynatachus junt'ashasqankuta, imaraykuchus qan chay kamachisqakunata 
sumajta rejsinki. 

15Noqa chantá yuyaychajniykuna ima tukuy sonqo qolqe metalta, qoritawan 
qoyku, chayta Jerusalenpi kaj Israelpa Diosninman apanaykipaj. 

16Chantapis, tukuynin Babilonia suyumanta qolqeta, qoritawan tantasqaykita 
apallankitaj, jinallataj imatachus israelitakuna, chantá sacerdotekunapis 
Jerusalenpi Diosninkoj Templonpaj sonqonkumanta ofrendankuta qorqanku, 
chaytawan. 

17Chay qolqewantaj rantinki torillokunata, carnerokunata, corderokunata, 
trigota, vinotawan ima, Jerusalenpi Diosniykichejpa altarninpi 
jaywanaykichejpaj. 

18Chay qolqemanta, qorimantawan puchojwantaj, imachus allin rijch'asunkichej 
qanman, wawqeykikunamanpis, Diosniykichejpa munayninman jina, chayta 
ruwaychej. 

19Qanman jaywarqayku Diosniykichejpa Templonpaj, chay imakunataqa 
Jerusalenpi Diosniykiman qopunki. 

20Sichus waj imakunatawan Diosniykej Templonpaj apayta munanki chayqa, 
kuraj kamachejpa jallch'anan wasimanta orqhoyta atinki. 

21Noqa, kuraj kamachej Artajerjesqa kaytawan kamachini, Éufrates mayoj 
chimpanpi kaj tukuynin qolqe waqaychajkunaman: Janaj pachapi Diospa 
kamachisqanmanta sumajta yachaj Esdras sacerdotemanqa tukuy ima 
mañasqanta jaywaychejpuni: 

22Payman jaywaychej 3.300 kilo qolqe metalta, 100 carga trigota, 2.200 litro 
vinota, 2.200 litro aceiteta ima, kachitataj mashkhatachus mañasqanta. 

23Janaj pachapi kaj Diospa mañasqanta Templonpaj, chay tukuy imata 
usqhayllata qonkichej, ama Dios phiñakunanpaj wawaykunaj contranpi, chantá 
kamachiyniypa contranpipis. 

24Yachallaychejtaj impuestota mana orqhona kasqanta sacerdotekunamanta, 
levitakunamanta, takejkunamanta, punku qhawajkunamanta, 
yanapajkunamanta, Tata Diospa Templonpi ruwanayojkunamanta ima. 

25Qantaj Esdras, Diosniyki yachayta qosusqanman jina juezkunata churay, 
kamachejkunatawan, Éufrates mayoj chimpanpi tiyakojkunapaj justiciata 
ruwanankupaj, pikunachus Diosniykej kamachisqanta yachanku, chaykunapaj. 
Pikunachus manaraj yachankuchu, chaykunamantaj Diospa kamachisqanta 
yachachiy. 

26Diosniykej kamachisqanta, chayrí kuraj kamachejpa kamachisqantapis mana 
junt'ajqa chaypacha juchachasqa kanan tiyan: Wañuchisqa kanqa, chayrí chay 
jallp'amanta wijch'usqa, chayrí multata paganqa, chayrí carcelman wisq'asqa 
kanqa nispa. 

Esdras Tata Diosta yupaychan 

27Chaypacha Esdrasqa Tata Diosta kay jinata jatuncharqa: Tatanchejpata Tata 
Diosnin jatunchasqa kachun, pichus churarqa kuraj kamachejpa sonqonpi 
Jerusalenpi Tata Diospa Templonta jatunchananpaj, chay. 

28Diostaj rikuchiwarqa k'acha kayninta kuraj kamachejpa ñawpaqenpi, 
umachajninkunaj ñawpaqenkupi, chantá kamachiyninpi kuraj runakunaj 
ñawpaqenkupi ima. Tata Dios sonqochawarqa, paypa yanapayninwantaj 
Israelpa kurajninkunata tantaykuyta aterqani, noqawan khuska 
kutimpunankupaj, nispa. 

Esdras 8 

Jerusalenman kutimpojkunaj sutinku 

1Kaykuna kanku wasi ayllu kamachejkuna, ayllunkumanta qhelqasqaman jina, 
Artajerjes kamachishajtin, Babiloniamanta noqawan khuska kutimporqanku, 
chaykunaj sutinku: 

2Finespa ayllunmanta Gersón, Itamarpa ayllunmantataj Daniel, Davidpa 
ayllunmantataj Jatús. 

3Pay Secaniaspa ayllunmanta karqa. Parospa ayllunmanta Zacarías karqa. 
Paywan khuska 150 qharikunapis listallasqataj karqanku. 

4Pajat Moabpa ayllunmanta Zeraiaspa churin Elioguenay karqa. Paywan 
khuskataj 200 qharikuna karqanku. 

5Secaniaspa ayllunmanta Jahazielpa churin Zatu karqa, paywan khuskataj 300 
qharikuna karqanku. 

6Adinpa ayllunmanta Jonatanpa churin Ebed karqa, paywan khuskataj phishqa 
chunka qharikuna karqanku. 

7Elampa ayllunmanta Ataliaspa churin Jesaías karqa, paywan khuskataj qanchis 
chunka qharikuna. 

8Sefatiaspa ayllunmanta Micaelpa churin Zebadías karqa, paywan khuskataj 
pusaj chunka qharikuna karqanku. 

9Joabpa ayllunmanta Yejielpa churin Abdías karqa, paywan khuskataj 218 
qharikuna karqanku. 

10Banijpa ayllunmanta Josifiaspa churin Selomit karqa, paywan khuskataj 160 
qharikuna karqanku. 

11Bebaypa ayllunmanta Bebaypa churin Zacarías karqa, paywan khuskataj 28 
qharikuna karqanku. 

12Azgadpa ayllunmanta Hacatanpa churin Johanán karqa, paywantaj 110 
qharikuna karqanku. 

13Kallarqankutaj Elifelet, Yeguiel, Semaías ima. Paykuna karqanku Adonicanpa 
qhepa kaj ayllunmanta. Paykunawan khuskataj 60 qharikuna karqanku. 
Chaywanpis paykuna aswan qhepata kutimporqanku. 

14Utaypa, Zabudpa, Bigvaypa ayllunkumanta kajkunapis kallarqankutaj, 
paykunawan khuskataj 70 qharikuna karqanku. 

Templopi ruwanayoj kajkuna 

15Chantá, tukuyninkuta tantaykorqani Ahava nisqa llajtaman, mayu jamushan, 
chaynejpi. Chaypitaj kinsa p'unchay junt'ata jarakorqayku. Maypachatajchus 
runakunata, jinataj sacerdotekunata waturerqani chaypacha, paykuna ukhupi 
levitakunamanta ni ujtapis tarerqanichu. 

16Chayrayku kay kurajkunata wajyacherqani: Eliezerta, Arielta, Semaiasta, 
Elnatanta, Jaribta, chay waj Elnatanta, Natanta, Zacariasta, Mesulantawan ima. 
Wajyachillarqanitaj yachachejkuna Joyaribta, Elnatantawan ima. 

17Paykunatataj kamacherqani Iddota watukunankuta, pichus Casifia sutiyoj 
llajtapi kamachejta. Nillarqanitaj imatachus Iddoman willanankuta paypa 
ayllunman, runakunata kachamunawaykupaj Jerusalenpi kaj Templopi 
Diosninchejpa kamachinpi ruwanakunata junt'anankupaj. 

18Diosninchej sumajta yanapawasqaykurayku, paykunaqa Serebías sutiyoj 
sumaj yachayniyoj runata kachamuwarqayku. Payqa Majali sutiyoj levitaj 

ayllunmanta karqa. Wawankunawan, wawqenkunawantaj chunka pusajniyoj 
runakuna karqanku. 

19Chantapis paykuna pusamullawarqaykutaj Jasabiasta, Jesaiastawan. Paykuna 
Merarijpa ayllunmanta karqanku. Wawankunawan, wawqenkunawantaj iskay 
chunka karqanku. 

20Ñawpajpi kuraj kamachej Davidwan, israelitakunata kamachejkunawan ima 
runakunata churasqanku Diospa Templonpi levitakunata yanapanankupaj. 
Chaykunamanta tukuyninpi 220 karqanku, sutinkutaj listaman churasqa karqa. 

21Chay qhepata Ahava mayu qayllapi tukuyninku ayunanaykuta 
kamacherqani, Diosniykoj ñawpaqenpi k'umuykukunaykupaj. Diosmanta 
yanapata mañakorqayku allillanta pusanawaykupaj, jinallataj aylluykuta, tukuy 
tiyapuyniykutapis waqaychananpaj. 

22P'enqakorqani Babiloniapi kaj kuraj kamachejmanta caballopi purej 
soldadokunata mañakuyta, ñanpi awqakunamanta waqaychanawaykupaj, 
imaraykuchus kuraj kamachejman nerqaykuña: Diosqa waqaychan payta 
mask'ajkunata. Payta saqerajkunarí k'araj phiñakuyninta rikonqanku, nispa. 

23Ajinamanta ayunaspa mañakorqayku Diosniyku waqaychanawaykuta, paytaj 
uyariwarqayku. 

24Chantá, kay chunka iskayniyoj kamachejkunata sacerdotekunamanta 
t'aqarqani: Serabiasta, Jasabiasta, chunka sacerdote masinkukunatawan. 

25Paykunamantaj qolqe metalta, qorita, Diosta yupaychanapaj imakunatawan 
tupuspa jaywarqani, mayqentachus kuraj kamachej, chantá 
yuyaychajninkunawan, kurajkunawan, tukuy chaypi kaj israelitakunapiwan 
qosqanku Diosniykoj Templonpaj, chaykunata. 

26Kay tukuy imata jaywarqani: 21.450 kilo qolqe metalta, qolqemanta ruwasqa 
imakunamanta 3.400 kilota, 3.300 kilo qoritawan. 

27Jaywallarqanitaj iskay chunka qori vasokunata, pusaj kiloyojta, sumaj 
broncemanta ruwasqa lliphipej iskay vasokunatawan, qorimantapis kankuman 
jina may valorniyojta. 

28Chantá sacerdotekunata nerqani: Qankunawan, jinallataj Diosta 
yupaychanapaj kay imakunapis Tata Diospaj t'aqasqa kankichej. Chay qoriwan, 
qolqe metalwan ima kanku, imatachus ñawpa tatanchejkuna Tata 
Diosninkuman sonqomanta qoyta munarqanku, chay. 

29Chay imakunata allinta qhawaychej, waqaychaychejtaj, Tata Diospa 
Templonpi chaypi kaj sacerdotekuna, levitakuna, Israel ayllumanta kurajkuna 
ima rikushajtinku tupunaykichejkama, nispa. 

30Chaypacha sacerdotekuna, levitakunawan jap'erqanku chay tupusqa qorita, 
qolqe metalta, Diosta yupaychanapaj imakunatawan, Jerusalenmantaj 
aparqanku Diosniykoj Templonman. 

31Ahava mayumanta purirerqayku wata killa qallariypi chunka iskayniyoj kaj 
p'unchaypi, Jerusalenman ripunaykupaj. Chantá Diosniyku yanapawarqayku, 
waqaychawarqaykutaj ñanpi sajra runakunamanta, awqaykunamantawan. 

32Jerusalenman chayaspataj, kinsa p'unchayta samarikorqayku. 

33Tawa kaj p'unchaypitaj Diospa Templonpi tuporqayku chay qolqe metalta, 
qorita, chantá Diosta yupaychanapaj imakunatawan. Chantá Meremot 
sacerdoteman qorqayku, sacerdote Uriaspa churinman. Paywantaj 
kasharqanku Finespa churin Eleazar, levitakunamantataj Josuejpa churin 
Yozabad, Binuipa churin Noadías ima. 

34Chay p'unchaytaj tukuynin chay apamusqa imakuna tupusqa, yupasqa, 
qhelqasqataj karqa. 

35Chay qhepata pikunachus Babiloniamanta noqaykuwan khuska 
kutimporqanku, chaykunaqa kay imakunata qorqanku Israelpa Tata Diosninpaj 
ñak'aspa, q'olachisqa kanankupaj: Chunka iskayniyoj waka uñakunata, jisq'on 
chunka sojtayoj carnerokunata, qanchis chunka qanchisniyoj 
carnerokunatawan. Chunka iskayniyoj chivokunatapis juchaj cuentanmanta 
jaywallarqankutaj. 

36Chaymanta Babiloniapi kuraj kamachejpa kamachisqan qhelqata 
jaywarqanku kamachejpa sutinpi kamachejkunaman, chantá Éufrates 
mayumanta inti yaykuynej ladopi kaj kamachejkunamanwan. Paykunataj 
israelitakunata tukuy imapi yanaparqanku, jinallataj Diospa Templonta 
ruwanapipis. 

Esdras 9 

Esdras Diosmanta israelitakunapaj mañapun 

1Chaymanta qhepaman kurajkunaqa qayllaykamuwaspa, niwarqanku: 
Israelitakuna, sacerdotekuna, levitakuna ima, kay cheqakunapi tiyakoj 
runakunawan chhapuykukunku, manataj t'aqakunkuchu cananeokunamanta, 
jititakunamanta, ferezeokunamanta, jebuseokunamanta, amonitakunamanta, 
moabitakunamanta, Egipto llajtayojkunamanta, amorreokunamanta 
ima. Chantá kay llajtayojkunaj millay ruwasqankuta ruwallankutaj. 

2Jinallataj israelitakunaqa, wawankukunapis kay llajtayojkunaj 
ususinkukunawan casararqanku. Ajinamanta waj llajtayojkunawan Diospaj 
t'aqasqa ayllun chhapukunku. Tukuymanta aswan ñawpajtaqa kurajkuna, 
kamachejkunawan ima chay juchata ruwarqanku, nispa. 

3Chayta uyarejtiy, sonqoy nanawarqa, chayraykutaj p'achayta llik'ikorqani, 
chujchayta, sunkhaytawan sik'irakorqani, manchay phutisqataj tiyaykukorqani. 

4Chaypacha pikunachus Diospa nisqanta manchachikojkunaqa noqaman 
tantakamorqanku, chaypitaj tukuyniyku mayta llakikorqayku Babiloniamanta 
kutimojkunaj juchallisqankurayku. Noqatajrí manchay phutisqa tiyaspallapuni 
karqani, tardenpi Diosman uywa ñak'asqata jaywanakama. 

5Chantá phutiyniymanta kutirerqani. Llik'isqa p'achaywantaj 
qonqoriykukorqani, makiyta oqharispataj, Tata Diosmanta mañakorqani: 

6Diosníy, Diosníy. May p'enqasqa kashani, uma muyusqa jinataj. Mana 
yachanichu imaynatachus qanman qayllaykamusuyta. Pantasqaykoqa may 
jatunpuni, juchaykutaj janaj pachakama chayan. 

7Unaymantapacha kunankamaqa, may millayta juchallispa kawsayku. Chantá 
sajra kawsayniykurayku noqayku, jinallataj kuraj kamachejniykupis, 
sacerdoteykukunapis jaywasqa karqayku waj suyumanta kuraj kamachejkunaj 
makinkuman. Paykunataj wakinta wañuchiwarqayku, presochawarqayku, 
kapuyniykuta suwawarqayku, p'enqaypi rikhurichiwarqayku ima. Chantá 
kunankama ajinallapuni kawsashayku. 

8Kunantajrí, Tata Diosniyku, khuyakuyniykiman jina munarqanki puchoj 
israelitakuna kacharichisqa kanaykuta, qanpaj t'aqasqa jallp'api 
tiyakunaykupaj. Wata runa kanamanta samarichiwayku, sonqoykutapis 
kawsarichiwayku. 

9Wata runakuna kashajtiykupis, mana saqerpariwarqaykuchu. 
Khuyakuyniykita rikuchiwarqayku Persiamanta kaj kuraj kamachejpa 
ñawpaqenpi. Qanmin kawsayta qowarqayku, laqaya Temploykita watejmanta 
ruwanaykupaj. Judapi, jinallataj Jerusalenpipis waqaychawarqayku. 

10Kunanrí, Diosniyku, imata niyta atiykuman chay jina mana allinkunata 
ruwasqaykumantari? Kamachisqaykita mana kasorqaykuchu, 

11mayqenkunatachus Diosmanta sut'inchajnejta kamachiwarqayku, 
chaykunata. Qan kay jinata niwarqaykuña: Mayqen jallp'amanchus tiyakoj 
yaykunkichej, chaypi kaj runakunaqa sajra kawsayniyoj kanku. Millay 
ruwasqankuwan kay jallp'aman junt'aykucherqanku. 

12Chayrayku amapuni ususiykichejta wawankuwan casarachinkichejchu. 
Paykunaj ususinkutapis amallataj churiykichejwan casarachinkichejchu. Amataj 
jayk'ajpis mask'ankichejchu chay runakunajpa allin kawsayninkuta, nitaj 
allinninkutapis munaychejchu. Ajinamanta qankuna sinch'itapuni sayankichej, 
chay jallp'amanta allin kajninta mikhunkichej, chaymantataj chayaqeta 
wiñaypaj mirayniykichejman saqenkichej, nispa niwarqayku. 

13Kunantajrí mana allinta ruwasqaykurayku, jatun juchaykuraykutaj tukuy kay 
imakuna chayamuwayku. Chaywanpis qanqa mana millayta ruwasqaykuman 
jinapunichu jasut'iwarqayku, manachayqa kacharichiwarqaykuraj. 

14Chantapis, kamachisqaykita p'akillaykumanpunichu, chay millay ruwayniyoj 
runakunawan aylluchakuspa? Manachu qanqa contraykuta phiñakuwaj, 
chinkachiwaykumantaj mana ujllapis kawsayniyoj qhepakunaykukama? 

15Israelpa Tata Diosnin, qan cheqan kanki noqaykuwan. Qan noqaykumanta 
puchoj t'aqa kawsanaykuta munarqanki, imaynachus kunan p'unchay 
rikushayku jina. Noqaykoqa cheqamanta ñawpaqeykipi juchayoj kayku. 
Ajinallapuneqa mana ñawpaqeykipi kayta atiykumanchu. 

Esdras 10 

Waj llajtayoj warmikunata wijch'unku 

1Esdrasqa Temploj ñawpaqenpi pampakama k'umuykukuspa, waqan waqan 
israelitakunaj juchankuta Diosman rimarisharqa. Chaykamataj 
israelitakunamanta qharikuna, warmikuna, wawakuna ima Esdrasta 
muyuykamuspa, jik'un jik'unta waqallarqankutaj. 

2Chantá Elampa ayllunmanta Yejielpa churin Secaniasqa Esdrasta nerqa: 
Noqaykoqa Diosninchejpa contranpi juchalliyku, imaraykuchus waj llajtayoj 
warmikunawan casarakorqayku. Chaywanpis atinchejraj suyakuyta Diosqa 
Israelta khuyarikunanta. 

3Kunanqa Diosninchejwan tratota ruwasqayku waj llajtayoj warmikunata, 
wawankukunatawan kachapunaykuta ajinamanta Diospa kamachisqanta 
junt'anaykupaj, imaynatachus qan, chantá pikunachus Diospa kamachisqanta 
kasunku, chaykuna yuyaychawasqaykuman jina. 

4Sayarillayña, imaraykuchus qanmin kayta ruwanayki tiyan, noqaykutaj 
nisqaykiman jina ruwasqayku. Kallpachakuspa, qallariypacha, nispa. 

5Chantá Esdras sayarikuspa, sacerdotekunaj kurajninkuta, jinallataj levitakunaj 
kurajninkuta, tukuynin israelitakunaj kurajninkukunatapis trato ruwasqankuta 
junt'anankupaj tilucherqa. Paykunataj tiluspa, junt'anankuta nerqanku. 

6Chaymanta Esdrasqa Diospa Templonmanta llojserqa Eliasibpa wawan 
Johananpa wasinman rinanpaj. Chaypitaj mana imata mikhuspa, nitaj imatapis 
ujyaspa tutantin, may phutisqataj karqa, Babiloniamanta kutimojkuna 
juchallisqankumanta. 

7Chay qhepata kurajkunaqa tukuynin Babiloniamanta kutimojkunata, Judapi 
tiyakojkunata, Jerusalenpi tiyakojkunata ima wajyacherqanku Jerusalenpi 
tantakunankupaj. 



1000 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

8Kurajkuna chantá yuyaychajkuna kamachillarqankutaj, sichus pipis kinsa 
p'unchaypi mana chayamunman chayqa, Babiloniamanta kutimojkuna 
ukhumanta wijch'usqa kananta, jallp'antataj qhechunankuta. 

9Chayrayku Judamanta kajkuna, Benjaminmanta kajkunapis kinsa p'unchay 
ukhupi Jerusalenpi tantakorqanku. Chay karqa jisq'on killamanta iskay chunka 
p'unchayninpi. Chantá Diospa Templonpa pationpi tukuyninku tiyarakorqanku, 
kharkatitispa imatachus parlanankumanta, chantá manchayta 
parasqanmantawan. 

10Chaypachataj sacerdote Esdrasqa sayarikuspa, nerqa: Qankunaqa Diosta 
wasanchaspa, waj llajtayoj warmikunawan casaraykorqankichej, ajinamanta 
Israel suyoj juchanman yapaykuspa. 

11Chayrayku kunan ñawpa tataykichejpa Tata Diosninkoj ñawpaqenpi 
qankunaqa juchaykichejta willakuychej, Tata Diospa munaynintataj junt'aychej. 
T'aqakuychej Diosta mana kasoj runakunamanta, jinataj waj llajtayoj 
warmikunamantapis, nispa. 

12Chantá tukuy runakuna jatunmanta qhaparispa, kuticherqanku: Arí, imatachá 
kamachiwasqaykuta ruwasqayku. 

13Chaywanpis ashkha kayku, manchaytataj paramushan. Chayrayku mana 
jawallapi qhepakuykumanchu. Kayqa mana uj p'unchayllapichu nitaj iskay 
p'unchayllapichu allinchana kashan, imaraykuchus ashkha kayku kay juchata 
ruwajkunaqa. 

14Aswan allin kanman noqaykoj kurajniykukuna cuentaykumanta 
qhepakunankoqa. Chantá tukuy pikunachus llajtankupi tiyakunku, waj llajtayoj 
warmikunawantaj casararqanku, chaykunaqa señalasqa p'unchaypaj, 
wajyachisqaman jina jamuchunku kamachejninkunawan juezninkunawan 
khuska. Chay jinamanta Diospa k'araj phiñakuynin tiyaykukonqa, nispa. 

15Runakuna chayta nejtinku, Asaelpa churin Jonatán, Ticvaj churin Jahaziaswan 
mana munarqankuchu. Paykunaj nisqankumantaj yapaykorqanku Mesulán, 
chantá Sabetay levitawan. 

16Babiloniamanta kutirimpojkunarí chayta ruwarqanku. Chantá sacerdote 
Esdrasqa ajllarqa wakin runakunata, pikunachus ayllunkumanta kurajkuna 
karqanku, chaykunata, sutinkuman jina. Chantá chunka kaj killa qallariypi chay 
kurajkuna tantakuspa, parlarqanku sapa ujmanta sut'ita yachanankupaj. 

17Wata qallariy killapi, killa qallariyta parlayta tukorqanku, waj llajtayoj 
warmikunawan casarasqanku, chay runakunamanta. 

18Waj llajtayoj warmikunawan casarasqanku, chay sacerdotekunaqa kaykuna 
karqanku: Josadacpa churin Josuejpa ayllunmanta, wawqenkunamantawan, 
Maseías, Eliezer, Jarib, Gedalías ima. 

19Paykunaqa warminkuta kachapunankuta nerqanku, uj carnerotataj juchanku 
pampachasqa kananpaj qorqanku. 

20Imerpa ayllunmanta karqanku: Jananí, Zebadías ima. 

21Jarinpa ayllunmanta karqanku: Maseías, Elías, Semaías, Yejiel, Uzías ima. 

22Pasjurpa ayllunmanta karqanku: Elioguenay, Maseías, Ismael, Natanael, 
Yozabad, Elasa ima. 

23Leví jatun ayllunmanta karqanku: Yozabad, Simey, Kelaía, waj sutin Kelita 
karqa, Petajías, Judá, Eliezer ima. 

24Takejkunamanta karqa Eliasib. Punkuta qhawajkunamantataj karqanku: 
Salún, Telén, Uri ima. 

25Israelitakunamanta Parospa ayllunmanta karqanku: Ramía, Jezías, Malquías, 
Mijamín, Eleazar, Malquías, Benaías ima. 

26Elampa ayllunmanta karqanku: Matanías, Zacarías, Yejiel, Abdi, Jeremot, Elías 
ima. 

27Zatujpa ayllunmanta karqanku: Elioguenay, Eliasib, Matanías, Jeremot, Zabad, 
Aziza ima. 

28Bebaypa ayllunmanta karqanku: Johanán, Jananías, Zabay, Atlay ima. 

29Banijpa ayllunmanta karqanku: Mesulán, Maluc, Adaías, Jasub, Seal, Ramot 
ima. 

30Pajat Moabpa ayllunmanta karqanku: Adna, Quelal, Benaías, Maseías, 
Matanías, Besalel, Binúi, Manasés ima. 

31Jarinpa ayllunmanta karqanku: Eliezer, Isías, Malquías, Semaías, Simeón, 

32Benjamín, Maluc, Semarías ima. 

33Jasunpa ayllunmanta karqanku: Matenay, Matata, Zabad, Elifelet, Yeremay, 
Manasés, Simey ima. 

34Banijpa ayllunmanta karqanku: Maday, Amirán, Uel, 

35Benaías, Bedías, Queluí, 

36Vanías, Meremot, Eliasib, 

37Matanías, Matenay, Jasay ima. 

38Binuipa ayllunmanta karqanku: Simey, Bani, 

39Selemías, Natán, Adaías, 

40Macnadebay, Sasay, Saraí, 

41Azareel, Selemías, Semarías, 

42Salún, Amarías, José ima. 

43Neboj ayllunmanta karqanku: Yeguiel, Matatías, Zabad, Zebina, Jadau, Joel, 
Benaías ima. 

44Chay tukuyninku waj llajtayoj warmikunawan casaraykusqanku. Chaywanpis 
warminkuta, wawankutapis kachaporqanku. 

Nehemías 

Nehemías 1 

Nehemías Jerusalenpi kajkunapaj Diosmanta mañapun 

1Kaymin Jacaliaspa churin Nehemiaspata ruwasqanmanta willayqa. Kuraj 
kamachej Artajerjes iskay chunka watataña kamachishajtin, Quisleu nisqa 
killapi, noqa Nehemías Susa llajtapi karqani. 

2Chayllapi wawqey Jananí, wajkunapiwan Judamanta chayamuytawan, watukoj 
jamuwarqanku. Chaypacha paykunata Jerusalenmanta tapurerqani, jinataj chay 
judiokunamanta, pikunachus Babiloniaman apasqa kanankumanta 
llusp'isqanku, chaykunamantawan. 

3Paykunataj niwarqanku: Pikunachus apasqa kanamanta llusp'erqanku, 
chaykuna chayllapi qhepakorqanku. Chaywanpis may llakisqa, p'enqasqataj 
kashanku. Jerusalén llajtaj perqanpis thuñisqa, punkunkunataj ninawan 
ruphasqa kashan, nispa. 

4Chayta willawajtinkukama, noqa tiyaykukuspa, mayta waqarikorqani. Uj 
mashkha p'unchayta ajina sinch'i llakisqa karqani, ayunaspataj, janaj pachapi 
kaj Diosmanta mañakorqani. 

5Nerqanitaj: Tata Dios, janaj pachapi kaj Diosníy, may atiyniyoj Dios kanki, 
manchachikuna kanki. Qanqa trato ruwasqaykita sumajta junt'anki, jinataj 
munakusojkunatapis, kamachisqaykita junt'ajkunatapis mana jayk'aj 
saqerpankichu. 

6Kunanqa, mañarikuyki uyarinawaykita tuta p'unchay israelitakunarayku 
mañakususqayta. Noqayku yachakuyku contraykipi juchallisqaykuta. 
Aylluykunapis, noqapis juchalliyku. 

7Noqaykoqa ancha millaytapuni ñawpaqeykipi kawsayku. Kamachisqaykita, 
jinallataj Moisesman kamachisqaykitapis manallataj junt'aykuchu. 

8Chaywanpis yuyarikuy imaynatachus kamachiyki Moisesnejta 
k'amirpariwasqaykuta. Qan nerqanki: Sichus noqata wasanchawankichej 
chayqa, noqa tukuynejman ch'eqerachisqaykichej. 

9Chaywanpis sichus noqaman kutirikamuspa, kamachisqayta junt'awajchej, 
nisqaytataj ruwawajchej chayqa, tukuynejman ch'eqerasqa kawajchej chaypis, 
chaymantapacha tantakapusqaykichej. Chantá pusakampusqaykichej, 
maypichus sutiy yupaychasqa kananpaj ajllakorqani, chay cheqaman, nispa. 

10Noqayku israelitakunaqa qanpa kamachiykikuna, aylluykitaj kayku, 
pikunatachus qan preciota pagaspa jatun atiyniykiwan, kallpaykiwantaj 
kacharicherqanki, chaykuna. 

11Chayrayku mañarikuyki ari, Tukuyta Kamachej Diosníy, mañakususqayta 
uyariway. Qhaparikamususqaykutapis uyariwayku, pikunachus sutiykita mayta 
jatunchayta munayku. Mañakullaykitaj tukuy imapi allin rinawanta, jinallataj 
kay Persia suyoj kuraj kamachejninpa khuyakuyninta tariyta atinaypaj, nispa. 
Ajinata Diosmanta mañakorqani. Chaypacha noqaqa kuraj kamachej 
Artajerjespa copa jaywajnin karqani. 

Nehemías 2 

Artajerjes Nehemiasta Jerusalenman kachan 

1Kuraj kamachej Artajerjes iskay chunka watataña kamachishajtin, Nisán nisqa 
killapi noqaqa payman vinota jaywasharqani. Chaykama payqa ni jayk'aj 
llakisqata rikuwasqachu. 

2Chaypacharí llakisqata rikuwaspa, tapuriwarqa: Imamantataj llakisqa 
kashankiri? Imataj qhatirisunkiri? Mana onqosqapischu kashanki, ima 
llakiyniykichari tiyan? nispa. Jinata niwajtin, sinch'ita mancharikorqani. 

3Chaywanpis kuraj kamachejta nerqani: Kuraj kamachejníy, wiñaypaj 
kawsakuy. Imaraykutaj mana llakikusajchuri? Maypichus tatay mamay 
p'ampasqa kashanku, chay llajtaqa thuñisqa kashan, muyuyninpi perqanpa 
punkunkunataj rupharasqa kashanku, nispa. 

4Chantá kuraj kamachejqa tapuwarqa: Imatataj qanpaj ruwapunayta munanki? 
nispa. Chaypacha janaj pachapi kaj Diosmanta mañarikuytawan, 

5kuraj kamachejta nerqani: Sichus qan munawaj, khuyakuwankimantaj chayqa, 
tukuy sonqo mañayki Judaman kachanawaykita, ñawpa tataykuna p'ampasqa 
kashanku, chay llajtata watejmanta jatarichimunaypaj, nispa. 

6Kuraj kamachejpa warmin ladonpi kashajtin, kamachejqa tapuwarqa: Rispa, 
mayk'ajkamataj chaypi qhepakuwajri? Mayk'ajtaj kutimpuwaj? nispa. Noqa 
willarqani mayk'ajchus kutimpunayta, paytaj rejta saqellawarqa. 

7Jinallataj nerqani: Sichus allin rijch'asunkiman chayqa, uj cartata qowankiman 
Éufrates mayoj inti llojsimuynin ladopi kamachejkunapaj. Ajinata paykuna 
pasajta saqewanqanku, jinataj Judakama walejllata chayasaj. 

8Waj cartatapis qollawankimantaj kuraj kamachejpa sach'ankunata qhawaj 
Asafpaj, kurkukunata qonawanpaj. Chaywan Diospa Templonpa punkunkunata 
churasaj, jinallataj llajtaj perqanpa punkunkunata, chantá maypichus tiyakusaj, 
chay wasipajpis, nispa. Kuraj kamachejtaj tukuy mañasqayta qowarqa, Dios 
khuyarikuwaspa yanapawasqanrayku. 

9Chantá Persiamanta puririspa, chayarqani Éufrates mayu chimpaman, 
chaypitaj kamachejkunaman cartakunata jaywarqani. Kuraj kamachejpis 
caballopi soldadokunata noqawan kachallasqataj jark'anawankupaj. 

10Chaywanpis Horonmanta Sambalat, kamachej amonita Tobiaswan chayta 
yachaspa, sinch'ita phiñakorqanku, israelitakunata yanapaj jamusqaykurayku. 

Nehemías Jerusalenman chayan 

11Jerusalén llajtaman chayaspa, kinsa p'unchayta karqani. 

12Chaymantaqa wakinkunawan tuta jatarikorqani, manataj pimanpis 
willarqanichu, imatachus Dios sonqoyman niwasqanta Jerusalenpi ruwanaypaj. 
Manataj waj caballokunataqa aparqanichu, purisharqani, chayllata aparqani. 

13Chay ch'isi llojserqani, Valleman Llojsina punku nisqa chayninta, chantá 
Sierpej Pujyun nisqa chayninta, Q'opa Jich'ana nisqa chay punkunejllatataj ima. 
Qhawarqanitaj Jerusalenpa urmasqa perqankunata, ruphasqa 
punkunkunatawan. 

14Chaymantataj rillarqanipuni Yaku Pujyu sutiyoj punkunejta, chantá Kuraj 
Kamachejpa Yaku Qochan chaynejtapis, jinapis caballoyqa mana chayninta 
pasayta aterqachu. 

15Tutallaraj kashajtin, chay wayq'onta pataman wicharerqani. Chay perqata 
qhawaspataj, kutiporqani, Valleman Llojsina nisqa punkunta yaykupuspa. 

16Chay llajtapi kamachejkunaqa mana yacharqankuchu maymanchus risqayta, 
nitaj imata ruwaspachus purishasqaytapis. Manallataj judiokunaman 
willarqanichu, nitaj sacerdotekunaman, kamachejkunaman, nillataj perqa 
oqharejkunamanpis. 

17Chantá paykunata nerqani: Qankuna yachankichej sinch'i llakiypi 
kashasqanchejta. Jerusalén llajtanchejpa perqanqa urmasqa, punkunkunapis 
ruphasqa kashanku. Jerusalenpa perqanta watejmanta jatarichinachej amaña 
asipayanawanchejpaj, nispa. 

18Chantá willarqani Dios imaynatachus khuyakuyninwan yanapawasqanta, 
jinataj imatachus kuraj kamachej parlawasqantapis. Paykunataj niwarqanku: 
Perqayta qallarinachej, nispa. Paykunataj sumajta kallpachanakuspa, perqayta 
qallarerqanku. 

19Jinapi Horonmanta Sambalat, kamachej amonita Tobiaswan, chantá Arabia 
llajtayoj Guesenpis chayta yachaspa, noqaykumanta asiykukuwarqayku, pisipaj 
qhawaspataj, niwarqayku: Imatataj pakaymanta ruwanayashankichejri? Kuraj 
kamachejpa contranpichu oqharikuyta munashankichej? nispa. 

20Noqatajrí nerqani: Janaj pachapi kaj Diosqa ruwayta yanapawasqayku, 
noqayku kamachinkunataj watejmanta perqata jatarichisqayku. Qankunatajrí 
Jerusalenwan ni ima ruwanaykichejchu tiyan, nispa. 

Nehemías 3 

Ruwanata rak'inakunku 

1Chaypacha kuraj kaj sacerdote Eliasibwan, sacerdote masinkunawan ima Oveja 
Punku nisqata watej ruwarqanku. Kurkunkunata churaykapuytawan, 
punkukunatapis churaykapullarqankutaj. Chantá perqata oqharerqanku Pachaj 
nisqa torremantapacha Jananel nisqa torrekama, chaytataj Diosman 
jaywaporqanku. 

2Perqamanta qhepa kaj t'aqata Jericomanta kajkuna oqharillarqankutaj. 
Chaymantataj Imrij churin Zacur perqamanta qhepan kaj t'aqata 
oqharichillarqataj. 

3Senáj churinkunaqa Challwa Punku nisqata oqharerqanku. Kurkunkunata 
churaykuytawankama, punkunta churaykorqanku llaventinta, fierromanta 
trancanayojta. 

4Perqaj qhepan kaj t'aqantataj Cospa allchhin Meremot, pichus Uriaspa churin 
karqa, pay oqharerqa. Chaymantaj waj perqatataj Mesezabelpa allchhin 
Berequías, pichus Mesulanpa churin karqa, pay oqharerqa. Qhepan kajtataj 
Banáj churin Sadoc oqharichillarqataj. 

5Chaymanta rej perqatataj Tecoamanta kajkuna oqharicherqanku, 
kurajninkukunarí mana yanapayta munarqankuchu. 

6Paseajpa churin Joyadá, Besodiaspa churin Mesulán ima Jesana Punku nisqata 
ruwarqanku. Kurkunkunata churaykuytawankama, punkunkunata 
churaykorqanku llavekunantinta, fierromanta trancananta ima. 

7Chaymanta rej perqataqa oqharicherqanku Gabaonmanta Melatías, 
Meronotmanta Yadón, chantá Gabaonmanta, Mispamanta ima kajkuna. 
Paykunaj kamachejninku Éufrates mayu chimpamanta kamachej karqa. 

8Chaymanta rej perqataqa Jaraiaspa churin Uziel oqharicherqa. Payqa 
qorimanta k'achanchanata ruwaj runa karqa. Chaymanta rej perqatataj Jananías 
oqharicherqa. Payqa sumaj q'apashaj jawinata ruwaj karqa. Iskayninku 
Jerusalenpa perqanta oqharicherqanku ancho nisqa perqakama. 

9Chaymanta rej perqata Jurpa churin Refaías oqharichillarqataj. Payqa Jerusalén 
khuskan llajtamanta kamachej karqa. 

10Chaymanta rej perqata Jarumafpa churin Jedaías oqharicherqa. Wasin 
chimpallapi chay ruwananqa karqa. Chaymanta rej perqatataj Jasabniaspa 
churin Jatús oqharicherqa. 

11Chaymanta rej perqataqa Jarinpa churin Malquiaswan, chantá Pajat Moabpa 
churin Jasubwan oqharicherqanku. Hornos Torre nisqatapis paykunallataj 
oqharicherqanku. 

12Chaymanta rej perqatataj Halojespa churin Salún, chantá wawankuna ima 
oqharicherqanku. Payqa Jerusalén khuskan llajtata kamachej karqa. 

13Janunwan, chantá Zanoajpi tiyakojkunawan Valle Punku nisqata watej 
ruwarqanku. Punkukunata churaykaporqanku, llaventinta, fierromanta 
trancanantinta ima. Oqharicherqankutaj 450 metro perqata Q'opa Wijch'una 
punku nisqakama. 

14Recabpa churin Malquiasqa Q'opa Wijch'una punku nisqata ruwarqa. 
Punkukunata churaykaporqa llaventinta, fierromanta trancanantinta ima. 
Payqa Bet Haqueren jap'iypi kamachej karqa. 

15Coljozéj churin Salunqa Mispá chaynejmanta kamachej karqa, paytaj Pujyu 
Punku nisqata oqharicherqa. Payqa patanta qhataykucherqa, punkunkunata 
churaykaporqa llaventinta, fierromanta trancanantinta ima. Perqata 
oqharichillarqataj Kuraj Kamachejpa Huertan nisqa qayllapi, Siloé qocha 
chaynejpi, Davidpa llajtanman urayk'una patillakuna, chaynejkama. 

16Azbucpa churin Nehemías chaymanta rej perqata oqharicherqa, Davidpa ayan 
p'ampasqa kashan, chay chimpakama. Chaymantataj perqata oqharicherqa yaku 
churanakama, jinataj Wapu Soldadokunaj wasin nisqakama. Nehemiasqa Betsur 
llajtaj khuskanninmanta kamachej karqa. 

17Chaymanta rej perqataqa levitakuna oqharicherqanku: Banijpa churin Rejún, 
chaymantataj Jasabías perqata oqharicherqa. Payqa Keila cheqapi kamacherqa, 
llajtanpa sutinpitaj perqata oqharicherqa. 

18Chaymanta rej perqatataj Henadadpa churin Bavaywan oqharicherqa. Payqa 
Keila cheqapi khuskan llajtamanta kamachej karqa. 

19Josuéj churin Ezerqa perqata chay esquinapi arma jallch'ana wasiman 
wicharina chimpanpi oqharicherqa. Payqa Mispá llajtapi kamachej karqa. 

20Chaymanta rej perqatataj Zabaypa churin Baruc tukuy sonqo oqharicherqa, 
esquinanmantapacha kuraj kaj sacerdote Eliasibpa wasi punkunkama. 

21Chaymanta rej perqataqa Uriaspa churin Meremot oqharicherqa. Payqa Cospa 
allchhin karqa. Pay perqata oqharichillarqataj Eliasibpa wasi 
punkunmantapacha wasin tukukuyninkama. 

22Chaymanta rej perqata Jordán vallepi tiyakoj sacerdotekuna 
oqharicherqanku. 

23Chaymanta rej perqataqa Benjaminwan, Jasubwan, wasinku chimpapi karqa, 
chayta oqharichillarqankutaj. Chaymanta rej perqatataj Maseiaspa churin 
Azarías oqharicherqa. Payqa Jananiaspa allchhin karqa, wasintaj chaynejpi 
karqa. 

24Chaymanta rej perqataqa Henadadpa churin Binúi Azariaspa 
wasinmantapacha kikin esquinakama oqharicherqa. 

25Chaymanta rej perqatataj Uzaypa churin Palal esquinaj chimpanta 
oqharicherqa. Chantá kuraj kamachejpa kamachinan wasipi aswan jatun kaj 
torretawan oqharicherqa. Chayqa soldadokunaj pationkupi kashan. Chaymanta 
rej perqata Farospa churin Pedaías oqharicherqa. 

26Yaku punku nisqa chay chimpamantapacha inti llojsimuynejman jina, chantá 
chay aswan jatun kaj torretawan, Ofelpi tiyakojkunaqa Diospa Templonpi 
ruwanayoj kajkuna oqharicherqanku. 

27Tecoamanta kajkunataj chaymanta rej perqata oqharerqanku, chay jatun 
torrej chimpanmantapacha Ofelpa perqankama. 

28Sacerdotekunapis sapa uj wasinkoj chimpanpi kajta, Caballokuna punku nisqa 
chaynejmantapacha perqata oqharicherqanku. 

29Chaymanta rej perqata Imerpa churin Sadoc oqharichillarqataj, wasin 
chimpapi kasharqa, chayta. Chaymanta rej perqataqa Secaniaspa churin 
Semaías oqharicherqa. Payqa Inti Llojsimuy punku nisqata qhawaj karqa. 

30Chaymanta rej perqatataj Selemiaspa churin Jananías, Janunwan khuska 
oqharicherqanku. Janunqa Salafpa sojta kaj churin karqa. Chaymanta rej 
perqata Berequiaspa churin Mesulán wasin chimpapi kaj perqata oqharicherqa. 

31Chaymanta rej perqataqa Malquías oqharicherqa. Payqa qolqemanta 
k'achanchanakunata ruwayta yacharqa. Oqharichisqa perqaqa Templopi 
Diospaj ruwanayoj kajkunaj wasinkumantapacha qhatojkunaj wasinkukama, 
Qhawana punku nisqa chimpapi, chay altopata esquina wasikama karqa. 

32Qorimanta k'achanchanakunata ruwajkunawan, qhatojkunawan ima 
chaymanta rej perqata oqharichillarqankutaj, esquinapi soldadokunaj 
qhawananku, chaymantapacha Ovejakunaj punkun nisqakama. 

Nehemías 4 

1Sambalatqa noqayku watejmanta perqata jatarichishasqaykuta yachaspa, 
sinch'ita phiñarikorqa. Chayrayku noqayku judiokunamanta asiykukuyta 
qallarerqa. 

2Llajta masinkoj ñawpaqenpi, Samariamanta soldadokunaj ñawpaqenkupiwan 
kay jinata nerqa: Imatataj kay yarqhaymanta wañusqa judiokuna ruwayta 
yuyankuri? Yuyarqankuchu ujtawan uywa ñak'asqata jaywayta? Chayrí uj 
p'unchayllapichu perqa oqhariyta tukuychayta yuyanku? Chayrí yuyankuchu 
laqaya ukhumanta mosoj rumita orqhoyta? nispa. 

3Sambalatpa ladonpitaj amonita Tobías kasharqa, paypis nillarqataj: 
Qhawariychej má chay perqa ruwasqankuta. Uj atojllaraj chay pataman 
wicharispa, urmaykuchinman, nispa. 

Nehemías Diosmanta mañakun 

4Chaypacha Diosmanta mañakorqani: Diosniyku, uyariy imaynatachus 
noqaykumanta asiykukuwasqaykuta. Kay waqachiwasqaykoqa paykunaj 
patallankumantaj chayachun. Awqankoj makinkuman urmaspataj, waj 
suyukunaman apasqa kachunku. 

5Ama juchankuta qonqayman churaychu, nitaj chay sajra ruwasqankuta 
qhespichiychu, imaraykuchus paykunaqa perqata oqharichejkunaj sonqonkuta 
p'akiykunku, nispa. 

Awqakuna perqa oqharinankuta jark'anku 

6Chaywanpis perqata oqharishallarqaykupuni. Ñapis khuskanpiña kasharqa, 
imaraykuchus runakunaqa tukuy sonqo ruwasharqanku. 

7Chantá Jerusalenpa perqanta watejmanta oqharishasqaykuta, q'asantataj 
wisq'ashasqaykuta ima yachaspa, Sambalat, Tobías, Arabia llajtayojkuna, 
Amonmanta kajkuna, Asdodmanta kajkunapiwan mayta phiñakorqanku. 

8Tukuyninkutaj yachachinakorqanku Jerusalenman yaykuykuspa, contranpi 
maqanakunankupaj, perqa ruwasqaykutataj thuñiranankupaj. 

9Chaypacha Diosmanta mañakorqayku, tuta p'unchaytaj qhawajkunata 
churarqayku awqaykumanta jark'akunawaykupaj. 

10Jinapi Judamanta kajkuna thutuyta qallarerqanku: Laqayaqa ancha ashkha, 
wijch'ojkunataj sayk'urpankuña. Jina kajtenqa, perqa oqhariyta mana jayk'aj 
tukusunmanchu, nispa. 

11Chay awqaykukunapis nillarqankutaj: Paykunaj mana yachasqallan, mana 
reparasqallan yaykuspa, noqanchej paykunata wañuchisunchej, jinamanta 
perqashasqankuta jark'asunchej, nispa. 

12Awqaykukunawan khuska tiyakoj judiokunapis kutin kutinta willaj 
jamuwarqayku, chay llajtayoj runakuna tukuy ladomanta contraykupi 
jamushasqankuta. 

13Chayrayku kamacherqani sapa ayllumanta runakunata perqa wasaman 
pakaykukunankuta t'oqokunapi, q'asakunapipis, sapa uj espadayoj, lanzayoj, 
flechata kacharinapaj arcoyoj ima. 

14Jinapis mancharikusqankuta reparaspa, kurajkunata, kamachejkunata, tukuy 
runata ima tantaykorqani. Chantá paykunata nerqani: Ama chay 
awqanchejkunata manchachikuychejchu. Yuyarikuychej Tukuyta Kamachej 
Diosninchejqa may jatun, manchachikunataj kasqanta. Maqanakuychej ari llajta 
masiykichejrayku, wawaykichejrayku, ususiykichejrayku, warmiykichejrayku, 
wasiykichejrayku ima, nispa. 

15Chantá awqaykukunaqa yachakorqanku noqayku paykunata 
suyaykushasqaykuta, Diostaj imatachus ruwayta munawasqaykuta 
pantachisqanta. Noqaykutajrí tukuyniyku perqa ruwayman watej 
kutillarqaykutaj sapa uj ruwananman. 

16Chay p'unchaymantapacha noqaykumanta khuskanniyku perqasharqayku. 
Khuskanniykutaj qhawasharqayku lanzayoj, jark'akuna escudokunayoj, 
flechanapaj arcokunayoj, pecherakunayoj ima. Chantá Judá jatun ayllumanta 
kurajkunapis perqachajkunata yanapallarqankutaj. 

17Perqata ruwajkuna, q'epejkunapis ujnin makiwan ruwarqanku, ujninwantaj 
armata jap'erqanku. 

18Tukuyninku chumpinkupi sat'isqa espadayoj perqasharqanku. Cornetata tocaj 
runataj ladollaypi kasharqa. 

19Chantá noqaqa kurajkunaman, soldadokunata kamachejkunaman, jinataj 
tukuy runamanpis nerqani: Ruwananchejqa may chhika, noqanchejtaj perqa 
ruwanapi ancha karu karupi kashanchej. 

20Chayrayku maypichari cornetata waqajta uyarinkichej, chayman 
yanapanawaykupaj tantakamunkichej, Diosninchejtaj noqanchejrayku 
maqanakonqa, nispa. 

21Noqayku perqashanaykukama, khuskanqa inti llojsimuymantapacha inti 
yaykuykama armanku jap'irisqallapuni qhawasharqanku. 

22Chantá Jerusalenmanta jawapi tiyakojkunata nillarqanitaj: Sapa ujniykichejqa 
kamachiykichejwan khuska Jerusalén llajta ukhupi qhepakunkichej. Ajinamanta 
ch'isin qhawankichej, p'unchaypitaj perqayta yanapankichej, nispa. 

23Jinaqa ni noqa, nitaj aylluypis, nillataj kamachiykunapis, nitaj noqawan 
karqanku, chay soldadokunapis p'achaykutaqa lluch'ukorqaykuchu. Sapa 
ujninkutaj lanzanku jap'irisqallapuni kasharqanku. 

Nehemías 5 

Judiokuna ukhupi ch'ajwa rikhurin 

1Chaymanta qhepaman judiokuna ukhupi ch'ajwa rikhurerqa, warmikunataj 
qharikunataj chay llajta masinku judiokunajpa contrankuta rimarqanku. 

2Paykunamanta wakin nerqanku: Noqaykoqa ashkha qhari wawayoj, warmi 
wawayoj kayku. Chayrayku trigota munayku, mana yarqhaymanta 
wañunaykupaj, nispa. 

3Wakintaj nerqanku: Noqaykupaj mikhuna pisisqanrayku, jallp'aykuta, uva 
huertaykuta, jinataj wasiykutapis prendaykorqayku, nispa. 

4Wakin nillarqankutaj: Kuraj kamachejman impuestota paganaykupaj 
jallp'aykuta, uva huertaykuta prendaspa, qolqeta manukorqayku. 

5Noqaykupis paykunapis uj ayllullamanta kayku. Wawaykukunapis paykunaj 
wawankukuna jinallataj kanku. Chaywanpis noqaykoqa wawaykuta, 
ususiykukunata wata runata jina vendeykuña. Ñapis ususiykukunamanta 
wakinkuna wata runaña kanku, noqaykutaj mana imatapis ruwayta atiykuchu 
paykunata kacharichinaykupaj, imaraykuchus jallp'aykupis, huertaykupis 
wajkunajtaña, nispa. 

6Chay quejakusqankuta, jinataj nisqankuta uyarispa, anchata phiñakorqani. 

7Allinta umacharikuytawantaj, kurajkunata, kamachejkunata ima k'amerqani: 
Imajtintaj llajta masiykichejmanta interesta orqhoshankichejri? nispa. Chantá 
tukuy runakuna tantakunankuta nerqani chay imakunamanta parlanapaj. 

8Tukuy tantasqa kashajtinku, paykunata nerqani: Tukuyninchej atisqanchejman 
jinaqa kallpakushanchej pagaspa llajta masinchej judiokunata 
kacharichinanchejpaj, pikunachus waj suyukunamanta kajkunaman wata 
runapaj vendesqa karqanku, chaykunata. Kunantajrí qankunaqa watej 
paykunata wata runapaj vendeshankichej. Ujtawanchu pagaspa paykunata 
kacharichisqayku? nispa. Paykunatajrí ch'inpacha qhepakorqanku, manataj 
imatapis kutichiyta aterqankuchu. 

9Chantá noqa nillarqanitaj: Imatachus ruwashankichej, chayqa mana walejchu 
kashan. Qankunaqa Diosninchejta may jatun respetowan qhawanaykichej 
karqa, ajinamanta awqanchej mana asipayanawanchejpaj. 

10Noqaj aylloyqa, kamachiykunapis, noqapis pisichikojkunaman qolqeta, trigota 
ima manorqayku. Chaywanpis mana interesniyojtachu manuta 
qochikaporqayku. 

11Chayrayku uyariwaychej: Chay manuchakojkunaj jallp'ankuta, uva 
huertankuta, olivo sach'ankuta, wasinkutapis kunanpacha kutichipuychej. 
Ajinallatataj mashkha interestachus jap'ikorqankichej qolqeta, granota, vinota, 

aceitetapis manusqaykichejmanta, chaytapis paykunaman kutichipullaychejtaj, 
nispa. 

12Paykunataj kutichiwarqanku: Arí, kutichipusqayku tukuy imata, manataj ni 
imatapis mañakapusqaykuñachu. Nisqaykiman jina ruwasqayku, nispa. 
Chaypacha sacerdotekunata wajyacherqani, ñawpaqenkupitaj runakunata 
tilucherqani, kutichipusaj nisqankuta junt'anankupaj. 

13Chay jawaqa p'achayta thalarikuspa, nerqani: Ajinata Diosqa pichus kay 
nisqanta mana junt'ajta wasinmanta wijch'urparichun, chay runataj mana ni 
imayoj rikhurichun, nispa. Chantá tukuy runakuna nerqanku: Ajina kachun, 
nispa. Tata Diostataj yupaycharqanku, nisqankutataj junt'arqanku. 

14Kuraj kamachej Artajerjes iskay chunka watamanta, kinsa chunka iskayniyoj 
watakama kamachishajtin, noqata churawarqa Judá suyupi kamachej kanaypaj. 
Chay churawasqan p'unchaymantapachataj chunka iskayniyoj watata mana 
noqaqa, nitaj kamachiykunapis, jap'ikorqaykuchu, imatachus kamachejman 
qonanku karqa mikhunanpaj, chayta. 

15Noqamanta aswan ñawpaj kaj kamachejkunaqa tukuy runata ch'irwasqanku. 
Paykunaqa tawa chunka qolqeta sapa p'unchay pagachikoj kanku 
mikhunankupaj, ujyanankupajwan. Chay kamachejkunaj kamachinkunapis 
runakunawan munayninkuta ruwallajtaj kanku. Noqarí mana chayta 
ruwarqanichu Diosta may jatun respetowan qhawasqayrayku. 

16Chay jawarí llajta perqanapi noqa kikin yanapaysikorqani, manataj 
jallp'akunatapis rantikorqanichu. Jinallataj kamachiykunapis noqawan khuska 
llank'arqanku. 

17Wasiypi noqawan mikhojkunaqa judiokunamanta, kamachejkunamantawan 
150 karqanku. Chay qaylla suyukunamanta waturiwaj jamojkunapis wajlla 
karqanku. 

18Noqataj sapa p'unchay uj bueyta ñak'achej kani, sumajnin kaj sojta 
ovejakunata, jinallataj wallpakunatapis. Sapa chunka p'unchaymantataj vinota 
ashkhata jaywaj kayku. Chay tukuywanpis kamachej jina manapuni pagota 
mañakorqanichu, imaraykuchus repararqani judiokunaqa mana pagayta 
atisqankuta. 

19Chayrayku kunan nini: Yuyarikuy noqamanta, Diosníy, allin rinawanpaj, chay 
tukuy imata judío masiykunarayku ruwasqaymanta, nispa. 

Nehemías 6 

Nehemiasta wañuchiyta yuyanku 

1Sambalat, Tobías, Arabiamanta Guesén, waj awqakuna ima yacharqanku watej 
llajtaj perqata oqhariyta tukusqaykuta, mana ni uj cheqata q'asallata saqespa. 
Chaywanpis punkuta mana churarqaykurajchu. 

2Chantá, Sambalat, Guesenwan ima nichimuwarqanku Onó nisqa pampapi 
noqawan parlayta munashasqankuta. Paykunatajrí mana allinta ruwawayta 
yuyarqanku. 

3Chayrayku noqa willacherqani: Uj jatun ruwanapi kaspa, mana tiempoyoj kani, 
manataj riyta atiymanchu qankunawan parlaj. Rinaykamataj ruwanay sayasqa 
kanman, nispa. 

4Tawa kutikama paykuna chayllatapuni nichimuwarqanku, noqataj sapa kuti 
kikillantataj kuticherqani. 

5Sambalatqa phishqa kutipi uywasqannejta uj cartata apachimuwarqa. 

6Chay cartapitaj kay jinata nerqa: Runakuna parlashanku, chantá Guesenpis 
nillantaj qan, jinataj judío masiykikunapis yuyashankichej kuraj kamachej 
Artajerjespa contranpi oqharikuyta. Chayrayku perqata watej 
oqharichishankichej. Chay nisqankuman jinaqa qanchá kuraj kamachejninku 
kayta munashanki. 

7Chaypajtaj Diosmanta sut'inchajta churasqanki, Jerusalenpi kuraj kamachejpaj 
churasunankupaj, ninankupajtaj: Judá suyupi kuraj kamachej tiyanña, nispa. 
Chay runaj parlasqantaj kuraj kamachej Artajerjeskama chayanman. Chayrayku 
jamuypuni ari, chaymanta parlarisunchej, nispa. 

8Noqatajrí Sambalatman nicherqani: Chay nisqaykeqa mana jinachu. 
Astawanpis chay tukuy imaqa qanpa yuyasqallayki, nispa. 

9Paykunaqa mancharichiyta munawarqayku jinamanta iskayrayanaykupaj, 
manataj chay ruwanata tukuyta atinaykupaj. Chaywanpis noqaqa mañakorqani: 
Diosníy, kallpachaway, nispa. 

10Chaymanta Semaiaspa wasinman rerqani. Payqa Delaiaspa churin karqa, 
Mehitabelpa allchhintaj. Paytaj niwarqa: Jaku Diospa Templonman 
pakakamunachej. Punkunta sumajta wisq'aykunkichej, imaraykuchus kunan 
ch'isi qanta wañuchej jamonqanku, nispa. 

11Noqatajrí nerqani: Noqa jina runaqa mana ayqenchu, nitaj Diospa Templonpi 
pakakunchu mana wañuchinankupaj. Noqaqa manapuni pakakusajchu, nispa. 

12Chay jawaqa repararqani payqa mana Diospa nisqantachu parlawasqanta. 
Manachayqa chay tukuyta nisharqa Sambalat, Tobías ima lluk'iykusqankurayku. 

13Payman lluk'iykorqanku noqata mancharichinawankurayku, chantá 
juchallichinawankurayku. Chay jinamanta mana allin runata p'enqaypitaj 
rikhurichiwankuman karqa. 

14Jinapi Diosmanta kay jinata mañakorqani: Diosníy, yuyarikuy ari 
Sambalatwan, Tobiaswan imatachus ruwasqankumanta. Amallataj 
qonqapuychu sut'inchaj Noadiasmanta, nillataj waj sut'inchajkunamanta, 
pikunachus manchachiwayta munarqanku, chaykunamanta, nispa. 

15Chantá Jerusalén llajtaj perqanta oqhariyta tukorqayku Elul killapi iskay 
chunka phishqayoj kaj p'unchayninpi. Chaytataj phishqa chunka iskayniyoj 
p'unchaypi tukucharqayku. 

16Awqaykukuna, muyuyniykupi tukuy suyukunapis chayta yachaspa, mayta 
manchachikorqanku. Chay runaykachasqankupis k'umuykuchisqa karqa, 
imaraykuchus yacharqanku tukuy ruwasqaykupi Tata Dios yanapawasqaykuta. 

17Chaypacha kutin kutinta Tobiaswan, Judamanta kurajkunawan cartata 
apachinakorqanku. 

18Judá ayllumanta ashkha runakuna Tobiaswan ujchakusqanku, Arajpa churin 
Secaniaspa tolqan kasqanrayku. Jinataj Tobiaspa churin Johanán 
casarakullasqataj, pichus Berequiaspa churin karqa, chay Mesulanpa 
ususinwan. 

19Chayrayku uyarinayta Tobiasmanta allinta parlarqanku, noqaj parlasqaytapis 
payman willarqamoj kanku. Tobiastaj mancharichiwayta munaspa, noqamanpis 
cartakunata apachimullawarqapuni. 

Nehemías 7 

Nehemías kamachejkunata churan 

1Jerusalén llajtaj muyuynin perqakunata sayarichiyta tukuytawan, 
punkukunata churacherqani. Chantá punku qhawajkunata, takejkunata, 
levitakunatapis ajllakorqa. 

2Chaymantataj wawqey Jananita Jerusalenpi kamachinanpaj churarqani. 
Jananiastataj kuraj kamachejpa wasinta qhawananpaj churarqani. Jananiasqa 
Diosta may respetowan qhawaj karqa, cheqan runataj. 

3Chantá nerqani inti patapi kanankama ama punkukunata kicharinankuta. 
Kamachillarqanitaj punkukunata trancanankuta qhawajkuna kashajtillankuraj. 
Jinallataj Jerusalenpi tiyakojkunata qhawajkuna kanankupaj churarqani, 
wakintaqa chay qhawananku cheqanpi, wakintataj wasinku chaynejpi. 

4Jerusalén llajtaqa jatun karqa. Chaypitaj pisillaraj tiyakorqayku, manaraj 
watejmanta wasikunata sayarichisqaykurayku. 

Waj suyuman apasqa kajkunamanta kutimpojkuna 

(Esd 2.1-70) 

5Chaypacha Diosqa sonqoyman churarqa kuraj runakunata, aylluta 
kamachejkunata, tukuy Judapi kaj runakunatapis tantaykunayta, sapa 
ayllunkuman jina listaykunaypaj ñawpaj chayamojkunaj sutinkunata uj 
qhelqapi qhelqasqata. Chaypitaj kay jina qhelqasqa kasqa: 

6Kaykuna kanku waj suyuman apasqa kasqankumanta kutimpojkuna. 
Paykunaqa kuraj kamachej Nabucodonosorpa kamachisqanman jina Judá 
suyumanta Babiloniaman apasqa karqanku. Chaywanpis paykunamanta 
wakinkuna Jerusalenman, Judá suyumantaj kutimporqanku, sapa ujninkutaj 
llajtankuman chayaporqanku. 

7Paykunata pusamojkuna kaykuna karqanku: Zorobabel, Josué, Nehemías, 
Azarías, Raamías, Najamaní, Mardoqueo, Bilsán, Mispar, Bigvay, Nejún, Baná 
ima. Israel ayllumanta yupasqa qharikunaqa karqanku: 

8Parospa ayllunmanta 2.172 qharikuna karqanku. 

9Sefatiaspa ayllunmanta 372 qharikuna. 

10Arajpa ayllunmanta 652 qharikuna. 

11Pajat Moabpa ayllunmanta, Josuéj mirayninmanta, Joabpa mirayninmantawan 
2.818 qharikuna. 

12Elampa ayllunmanta 1.254 qharikuna. 

13Zatujpa ayllunmanta 845 qharikuna. 

14Zacay ayllunmanta 760 qharikuna. 

15Binuipa ayllunmanta 648 qharikuna. 

16Bebaypa ayllunmanta 628 qharikuna. 

17Azgadpa ayllunmanta 2.322 qharikuna. 

18Adonicanpa ayllunmanta 667 qharikuna. 

19Bigvaypa ayllunmanta 2.067 qharikuna. 

20Adinpa ayllunmanta 655 qharikuna. 

21Aterpa ayllunmanta, pikunachus Ezequiaspa mirayninmanta karqanku, 98 
qharikuna. 

22Jasunpa ayllunmanta 328 qharikuna. 

23Besaypa ayllunmanta 324 qharikuna. 

24Jarifpa ayllunmanta 112 qharikuna. 

25Gabaonpa ayllunmanta 95 qharikuna. 

26Belén llajtayojkunawan, Netofamanta kajkunapiwan 188 qharikuna. 

27Anatot llajtayojkuna 128 qharikuna. 

28Bet Azmavetmanta kajkuna 42 qharikuna. 

29Quiriat Yearinmanta, Cafiramanta, Berotmantawan kajkuna 743 qharikuna. 

30Ramamanta, Gebamantawan kajkuna 621 qharikuna. 

31Micmasmanta kajkuna 122 qharikuna. 

32Betelmanta, Haimantawan kajkuna 123 qharikuna. 

33Waj Nebomanta kajkuna 52 qharikuna. 

34Ujnin kaj Elammanta kajkuna 1.254 qharikuna. 

35Jarinmanta kajkuna 320 qharikuna. 

36Jericomanta kajkuna 345 qharikuna. 

37Lodmanta, Jadidmanta, chantá Onomanta kajkuna 721 qharikuna. 

38Senamanta kajkuna 3.930 qharikuna. 

39Kaykuna kanku waj suyuman apasqa kutimpoj sacerdotekuna: Jedaiaspa 
mirayninmanta Josuejpa ayllunmanta 973. 

40Imerpa ayllunmanta 1.052. 

41Pasjurpa ayllunmanta 1.247. 

42Jarinpa ayllunmanta 1.017. 

43Kaykuna kanku waj suyuman apasqa kutimpoj Leví jatun ayllumanta kajkuna: 
Hodaviaspa mirayninmanta Josuejpata, Cadmielpatawan ayllumanta 74 
qharikuna. 

44Takejkuna karqanku Asafpa ayllunmanta 148 qharikuna. 

45Punkuta qhawajkuna karqanku Salunpata, Aterpata, Talmonpata, Acubpata, 
Jatitajpata, Sobaypa ayllunpamantawan 138 qharikuna. 

46Diospa Templonpi Diospaj ruwanayoj kajkuna karqanku: Sijajpa ayllunmanta, 
Jasufajta ayllunmanta, Tabaotpa ayllunmanta, 

47Querospa ayllunmanta, Sigajpa ayllunmanta, Padonpa ayllunmanta, 

48Lebanajpa ayllunmanta, Jagabajpa ayllunmanta, Salmaypa ayllunmanta, 

49Jananpa ayllunmanta, Gidelpa ayllunmanta, Gajarpa ayllunmanta, 

50Reaiajpa ayllunmanta, Resinpa ayllunmanta, Necodajpa ayllunmanta, 

51Gazanpa ayllunmanta, Uzáj ayllunmanta, Paseajpa ayllunmanta, 

52Besaypa ayllunmanta, Meuninpa ayllunmanta, Nefusinpa ayllunmanta, 

53Bacbucpa ayllunmanta, Jacufajpa ayllunmanta, Jarjurpa ayllunmanta, 

54Bazlutpa ayllunmanta, Mejidajpa ayllunmanta, Jarsajpa ayllunmanta, 

55Barcospa ayllunmanta, Sisarajpa ayllunmanta, Temajpa ayllunmanta, 

56Neziajpa ayllunmanta, Jatifajpa ayllunmanta ima. 

57Kuraj kamachej Salomonpa kamachinkunaj ayllunkumanta waj suyuman 
apasqa kutimpojkuna karqanku: Sotaypa ayllunmanta, Soferetpa ayllunmanta, 
Peridajpa ayllunmanta, 

58Jalajpa ayllunmanta, Darconpa ayllunmanta, Gidelpa ayllunmanta, 

59Sefatiaspa ayllunmanta, Jatilpa ayllunmanta, Poquéret Hasebayinpa 
ayllunmanta, Amonpa ayllunmanta ima. 

60Diospa Templonpi Diospaj ruwanayoj kajkuna, kuraj kamachej Salomonpa 
kamachinkunaj ayllunkuwan imaqa tukuyninpi 392 karqanku. 

61Tel Melaj llajtamanta, Tel Jarsá llajtamanta, Querub llajtamanta, Adón 
llajtamanta, Imer llajtamantawan chayamojkunaqa mana sut'inchayta 
aterqankuchu Israel ayllumantapuni kasqankuta. Paykuna karqanku 642 

62Delaíaj ayllunmanta, Tobiaspa ayllunmanta, Necodaj ayllunmantawan. 

63Sacerdotekunajpa ayllunkumanta kutimpojkuna kaykuna karqanku: 
Jabaiaspa ayllunmanta, Cospa ayllunmanta, Barzilaypa ayllunmantawan. Payqa 
Galaadmanta Barzilaypa ujnin kaj ususinwan casarakusqa, paykunaj 
sutinkutataj aparqa. 

64Paykunaqa sutinkuta mask'arqanku, Israelpa ayllunkunaj sutinku qhelqasqa 
karqa, chay p'anqapi. Chaywanpis mana sutinkuta tarisqankurayku manaña 
sacerdote ruwanata ruwayta aterqankuchu. 

65Chayrayku kamachejqa nerqa sacerdotekunapaj t'aqasqa mikhunamanta 
manaraj mikhunankuta uj sacerdote Tumimnejta Urimnejtawan imatachus 
ruwanankuta yachanankama. 

66Babiloniamanta kutimojkunaqa tukuyninpi 42.360 karqanku. 

67Chay jawa qhari wata runata, jinataj warmi wata runatapis yuparqanku. 
Paykunataj tukuyninpi 7.337 karqanku. Takejkunataj qharikunamanta, 
warmikunamanta ima 245 karqanku. 

68Caballokunapis 435 karqanku, mulakunataj 6.720 karqanku. 

69Kallarqankutaj 736 camellokuna, burrokunapis 245. 

70Wakin ayllukunamanta kurajkunaqa Templota jatarichina ruwanapaj kay 
imakunata qorqanku. Kamachejqa pusaj kilo qorita, phishqa chunka qorimanta 
p'ukutawan qorqa. Qollarqataj 530 sacerdote p'achakunata ima Templopi qolqe 
jallch'anaman. 

71Sapa ayllumanta kurajkunapis qolqe jallch'anaman qollarqankutaj 160 kilo 
qorita, 1.210 kilo qolqe metaltawan, Templota allinchajkunaman paganankupaj. 

72Wakin runakunataj qorqanku 160 kilo qorita, 1.100 kilo qolqe metalta, 67 
sacerdote p'achakunatawan. 

73Chaypacha sapa ujninku llajtankupi tiyakaporqanku: Sacerdotekuna, 
levitakuna, punku qhawajkuna, takejkuna, llajtamanta kajkuna, Diospa 
Templonpi Diospaj ruwanayoj kajkuna, jinallataj tukuynin israelitakunapis. 
Qanchis killa chayamunanpajtaj israelitakunaqa llajtankupiña kasharqanku. 

Nehemías 8 

Esdras Diospa kamachisqanta ñawirin 

1Tukuy runakuna uj runa jinalla plazapi, Yaku punkoj ñawpaqenpi 
tantakorqanku. Chantá yachachej Esdrasta nerqanku: Ama jinachu kay, 
aparimuy Tata Diospa qosqan qhelqata, mayqentachus Moisesnejta Israelman 
qosqa, chayta, nispa. 

2Qanchis kaj killa qallariy p'unchaypi, sacerdote Esdras kamachisqakunamanta 
qhelqata apamorqa, maypichus qharikuna, warmikuna, yuyayninkupiña 
karqanku, chay tukuy wawakuna ima tantakorqanku, chayman. 

3Chantá sut'iyaymantapacha chawpi p'unchaykama Esdrasqa tukuypa 
uyarinankuta chay qhelqata ñawirerqa Yaku punku nisqa plazapi. Paykunataj 
kamachisqakunamanta qhelqata sumajta uyarerqanku. 

4Yachachej Esdrasqa tarima patapi sayasharqa. Pañanpi kaykuna karqanku: 
Matatías, Semá, Anías, Urías, Hilcías, Maseías ima. Lloq'enpitaj karqanku: 
Pedaías, Misael, Malquías, Jasún, Jasbadana, Zacarías, Mesulán ima. 

5Chantá Esdras chay qhelqata kicharerqa, tukuy runataj payta rikuyta 
aterqanku, tukuyninkumanta aswan patapi sayashasqanrayku. Qhelqata 
kicharejtinkamataj, tukuy sayarikorqanku. 

6Jinapi Esdrasqa Tukuy Atiyniyoj Tata Diosta yupaycharqa, tukuy runataj 
makinkuta oqharispa, kuticherqanku: Ajina kachun, ajina kachun, nispa. 
Chaymantataj pampakama k'umuykuspa, Tata Diosta yupaycharqanku. 

7Kay levitakuna Diospa kamachisqanmanta yachacherqanku: Josué, Bani, 
Serebías, Jamín, Acub, Sabetay, Hodías, Maseías, Kelita, Azarías, Yozabad, Janán, 
Pelaía ima. Chaykamataj runakunaqa kikinpi sayaspallapuni kasharqanku. 

8Levitakunaqa jatunmanta ñawirerqanku Diospa kamachisqanmanta qhelqata, 
chaymantataj chay ñawirisqankuta sut'incharqanku uyarejkunaman 
tukuyninku chayta allinta jap'eqanankupaj. 

9Chaypi tantasqa runakunaqa Diospa kamachisqanmanta uyarispa, 
waqarqanku. Chayrayku kamachej Nehemiasqa, yachachej sacerdote Esdraspis, 
levitakuna ima tukuy runata nerqanku: Kay p'unchayqa Tata Diospaj t'aqasqan, 
chayrayku ama llakikuychejchu nitaj waqaychejchu, nispa. 

10Chantá Nehemías nillarqataj: Riychej, allin mikhunata mikhukamuychej, upi 
vinotataj ujyarikamuychej. Wajchakunamantaj mikhunaykichejmanta 
jaywariychej, imaraykuchus kay p'unchayqa Tukuyta Kamachej Diospaj 
t'aqasqamin. Ama llakikuychejchu, imaraykuchus kusichisoj Tata Diosniykichej 
kallpachasonqachej, nispa. 

11Ajinallatataj levitakunapis runakunata ch'inyacherqanku: Amaña 
waqaychejchu, kay p'unchay Diospaj t'aqasqa kasqanrayku, ama 
llakikuychejchu, nispa. 

12Ajinaqa tukuy mikhoj, ujyajtaj riporqanku. Mikhunatapis wajkunaman 
jaywarerqanku, sumaj raymitataj ruwarerqanku, imaraykuchus uyarisqankuta 
sumajta sonqonkupi jap'eqarqanku. 

Ch'ujlla Ruwana raymita ruwanku 

13Q'ayantenqa, sapa ayllumanta kurajkuna, chantá sacerdotekuna, levitakuna 
ima yachachej Esdraswan tantakorqanku, Diospa kamachisqan qhelqa 
imatachus nisqanta yachaqanankupaj. 

14Chaypitaj repararqanku Tata Dios imatachus kamachin Moisesnejta 
kamachisqanta: Chay qanchis kaj killapi yuyarikuy raymita ruwashaspa, 
israelitakunaqa ch'ujllakunapi tiyakunanku karqa. 

15Chaypacha tukuy Judapi llajtakunaman, jinataj Jerusalenpipis willachinanku 
karqa: Tukuy runaqa monteman rispa, thansakunata k'utuychej olivo 
sach'amanta, k'ita olivomanta, arrayanmanta, palmera sach'akunamanta ima. 
Jinallataj chay thansakunata apamuspa, chaywan ch'ujllakunata ruwakuychej 
kamachisqa kasqanman jina, nispa. 

16Chantá tukuyninku sach'a thansakunawan ch'ujllata ruwakorqanku, wakin 
wasi patapi, wakin patiopi, wakintaj Diospa Templonpa pationpipis, Yaku punku 
nisqa plazapipis, jinallataj Efrainpa punkun nisqa plazapipis. 

17Israelitakuna waj suyuman apasqa kasqankumanta kutimpojkunaqa 
tukuyninku ch'ujllata ruwakorqanku, chaypitaj tiyakorqanku. Nunpa churin 
Josué kawsasharqa, chaymantapacha, Nehemiaspa p'unchayninkama mana 
jayk'ajpis chay jina raymita ruwasqankuchu. Paykunataj chaypacha may jinata 
kusikorqanku. 

18Chay raymita chay qanchis p'unchaykunapi israelitakuna ruwashajtinku, 
Esdrasqa sapa p'unchay Diospa kamachisqanmanta qhelqata paykunaman 
yachacherqa. Pusaj kaj p'unchaypitaj tukuyninku jatun tantakuypi 
tantakorqanku, kamachisqa kasqanman jina. 

Nehemías 9 

Esdrasqa israelitakunaj juchankuta Diosman rimarin 

1Chantá israelitakunaqa chay kikin killallapitaj iskay chunka tawayoj kaj 
p'unchayninpi watej tantakorqanku. Chaypi qhashqa p'achata churakorqanku, 
ayunarqanku, jallp'atataj umankuman qhallaykukorqanku juchankumanta 
llakisqa kasqankumanta yachayta qonankupaj. 

2Paykuna ñapis mana judiokunamanta t'aqakusqankuña. Chantá sayarikuspa, 
sapa uj juchankuta, jinallataj ñawpa tatankoj juchankutapis Diosman 
rimarerqanku. 

3Chaypi sayashajtinkutaj, levitakunapis tukuypa uyarinanta kinsa phanitapuni 
Tata Diosninkoj kamachisqanta jatunmanta ñawirerqanku. Waj kinsa 
phanitawan chay runakunaqa Tata Diosman juchankuta rimarerqanku, chantá 
Tata Diosta yupaycharqanku. 

4Chaymantataj levitakunamanta Josué, Bani, Cadmiel, Sebanías, Binuy, Serebías, 
Bani, Quenani ima chay tarimaman wicharispa, jatunmanta qhaparispa Tata 
Diosmanta mañakorqanku. 

5Chaymantataj levitakunamanta Josué, Cadmiel, Bani, Jasabnías, Serebías, 
Hodías, Sebanías, Petajías ima runakunata nerqanku: Sayarikuspa, Tata 
Diosninchejta wiñay wiñaypaj yupaychaychej, nispa. Chantá Diosman parlaspa, 
kay jinata nerqanku: Tata Diosniyku, may sumaj sutiykeqa jatunchasqa kachun, 
tukuy kaj chhika patapi tukuy jatunchaymanta aswan patapi. 

6Qanllamin uj k'ata Tata Dios kanki. Qan ruwarqanki janajta, janajmanta aswan 
patapi kajtapis, chaypi tukuy kaj ch'askakunatapis. Ruwallarqankitaj kay 
pachata, chaypi tukuy ima kajtapis, mama qochatapis, chaypi tukuy ima kajtapis. 
Qanqa tukuy imaman kawsayta qonki. Chayraykumá janajpi tukuy 
ch'askakunapis yupaychasunku. 

7Qanqa Tata Dios, Abramta ajllaspa, payta Caldea suyupi Ur llajtamanta 
orqhomorqanki, suticharqankitaj Abraham sutiwan. 

8Repararqanki payqa qanpi atinikoj runa kasqanta, jinataj paywan uj tratota 
ruwarqanki. Nerqankitaj payman jinataj mirayninman uj jallp'ata qonaykita, 
maypichus cananeokuna, jititakuna, amorreokuna, ferezeokuna, jebuseokuna, 
gergeseokuna ima tiyakusharqanku, chay jallp'ata. Chay nisqaykitataj 
junt'arqanki, imaraykuchus qanqa nisqaykita junt'ajmin kanki. 

9Qanqa ñawpa tataykukuna imaynatachus Egiptopi ñak'arisqankuta rikorqanki, 
Puka Mama Qocha kantupipis qhaparikamususqankuta uyarerqanki. 

10Chayrayku faraonpa contranpi, kamachinkunaj contrankupi, jinataj chay 
jallp'api tukuy runajpa contrankupi ima runaj mana jayk'aj rikusqanta, may 
t'ukuna imakunata qan rikucherqanki, imaraykuchus rikorqanki imaynatachus 
israelitakunata llakichisqankuta. Jinamanta sutiyki may uyarisqa kashan 
kunankama. 

11Chantá israelitakunaj ñawpaqenkupi mama qochata iskayman t'aqarqanki, 
chawpintataj ch'akipipuni chimparqanku. Egiptomanta soldadokunatatajrí 
ukhu qochaman chinkaykucherqanki. 

12Chaymantataj israelitakunata pusarqanki p'unchayninpi phuyuwan 
llanthuykuspa, tutanpitaj nina k'anchaywan k'anchaykuspa. 

13Chaymanta Sinaí orqoman urayk'amorqanki, paykunamantaj parlamorqanki. 
Cheqan kamachisqaykita, cheqan sumaj yachachisqaykita ima paykunaman 
qorqanki. 

14Yachachillarqankitaj samarina p'unchaypi samarinankumanta. Kamachiyki 
Moisesnejta paykunaman waj kamachisqakunatawan, yachachiykunatawan ima 
yachacherqanki. 

15Paykunaman janaj pachamanta t'antatapis qollarqankitaj yarqhayninkupi 
sajsakunankupaj. Yakutapis chhankamanta phullchicherqanki ch'akiyninkuta 
thasnunankupaj. Chaymantataj kamacherqanki jallp'ata jap'ej yaykunankuta, 
mayqentachus tiluspa nerqanki qonaykita, chay jallp'ata. 

16Chaywanpis paykunawan, ñawpa tataykukunawan imaqa may machu machu, 
rumi sonqotaj karqanku, manataj kamachisqaykitaqa kasorqankuchu. 

17Mana kasukuyta munarqankuchu, nitaj yuyarikorqankuchu t'ukuna 
imakunata paykunata khuyaspa ruwasqaykimanta. Aswanpis may rumi sonqo 
kasqankurayku, Egiptopi wata runa kayman kutiripunankupaj uj kamachejta 
churakorqanku. Chaywanpis qanqa juchata pampachayta yachaj Diosmin kanki, 
llamp'u sonqo, khuyakuyniyoj, munakuyniyojtaj. Chayrayku paykunataqa mana 
saqerparerqankichu. 

18Qorita unuyachiytawan, uj waka uñata ruwakuspa, nerqanku: Kaymá 
Egiptomanta orqhomuwarqanchej, chay Dios, nispa. Chayta ruwaspa chay 
chhika millay juchata ruwarqanku. 

19Chaywanpis qan jatun khuyakuyniykirayku mana paykunata ch'in pampapi 
saqerparerqankichu. Llanthoj phuyoqa ñanninkuta pusaspa, manapuni 
paykunamanta p'unchayninpi t'aqakorqachu. Nitaj k'anchaypis tutanpi 
paykunamanta t'aqakullarqatajchu, purinanku ñanta k'anchaspa. 

20Chay jawarí paykunata yachachinaykipaj, k'acha Espirituykita qorqanki. 
Manataj jayk'ajpis siminkumanta piserqachu janaj pachamanta apachimusqayki 
t'antaqa. Yakutapis ch'akiyninkuta thasnunankupaj qorqanki. 

21Tawa chunka wata junt'ata ch'in pampapi mikhuyta qorqanki, manataj 
jayk'ajpis imallankupis piserqachu. P'achankupis mana thantakorqachu, nitaj 
chakinkupis punkerqachu. 

22Qan ñawpa tataykukunaman llajtakunata, suyukunata ima qollarqankitaj. 
Jallp'atapis sapa ujman rak'irallarqankitaj. Ajinamanta paykunaqa Jesbonta 
kuraj kamachej Sijonpa jallp'anta, chantá Basanta kuraj kamachej Ogpa 
jallp'antawan jap'ikaporqanku. 

23Paykunata mirachillarqankitaj janajpi ch'askakuna chhikatapuni. Ñawpa 
tatankuman qonaykita nerqanki, chay suyumanpis paykunata pusallarqankitaj. 

24Ñawpa tataykukuna chay cheqaman yaykuspa, Canaanpi jallp'akunata 
jap'ikaporqanku. Qantaj chay llajtayojkunata paykunaj ñawpaqenkupi 
k'umuykachacherqanki, jinataj kuraj kamachejninkuta, chay cheqapi 
tiyakojkunatapis makinkuman churarqanki, paykunawan munayninkuta 
ruwanankupaj. 

25Paykunataj sumaj perqawan muyuchisqa llajtakunata, waj jina poqoyniyoj 
sach'akunatapis, tukuy allin imawan junt'asqa wasikunata ima jap'ikaporqanku. 
Jinallataj yaku jap'ina qochakunata, uva huertakunata, olivo sach'akunata, waj 
jina poqoyniyoj sach'akunatapis jap'ikapullarqankutaj. Sumaj mikhunata 
mikhorqanku sajsakunankukama, jinaspataj wirayarqanku, chay jatun 
khuyakuyniykipitaj kusikorqanku. 

26Chaywanpis, Tata Dios, paykunaqa mana kasukojkuna karqanku. Contraykipi 
oqharikorqanku, kamachisqaykitataj qhesacharqanku. Chantaqa 
sut'inchajniykikunata wañucherqanku uyankupi qanman kutirikamunankuta 
k'amisqankurayku. Chaymantataj aswan millayta ruwaspa, sonqoykita 
nanachisorqanku. 

27Chayrayku qanqa paykunata awqankoj makinkuman jaywaykorqanki, chay 
awqankukunataj sinch'ita paykunata ñak'aricherqanku. Chantá may llakiypi 
rikukuspa, aylluykeqa qan yanapanaykita mañakusorqanku. Qantaj jatun 
munakuyniykirayku janaj pachamanta uyarimuspa, chay ñak'arichejkunaj 
makinkunamanta kacharichinankupaj runakunata churarqanki. 

28Jinapis paykunapaj allin kawsay kajtin, watejmanta ñawpaqeykipi 
juchallillajñataj kanku. Chayrayku watej awqankunaj makinman urmajta 
saqerqanki, chay runakunataj chakinku uraman israelitakunata churarqanku. 
Chantataj yanapayniykita mañakullasojtaj kanku. Qantaj khuyakuyniykipi 
uyarimullajtaj kanki janaj pachamantapacha, ashkha kutita paykunata 
kacharichinaykipaj. 



1023 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

29Qanqa paykunata k'amej kanki kamachisqaykita watej junt'anankupaj. 
Paykunatajrí may kasqankuta yuyakuspa, kamachisqaykita mana kasojchu 
kanku. Nisqaykita p'akej kanku, mayqentachus junt'aspa kawsayta tarinanku 
karqa, chayta. Paykunatajrí qanpa contraykita oqharikuspa, rumi sonqo 
kasqankurayku, mana uyarikorqankuchu. 

30Watan watanta paykunawan pacienciakorqanki. Espirituykiwan, 
sut'inchajkunapiwan paykunaman willachej kanki kamachisqaykita 
junt'anankuta. Chaytapis manallataj kasojchu kanku, chayraykutaj waj 
suyukunaj makinkuman paykunata jaywaykorqanki. 

31Chaywanpis jatun khuyakuyniykirayku mana tukuyninkutachu 
tukucherqanki, nitaj paykunata saqerparerqankichu, khuyakoj Dios, 
munakuyniyojtaj kasqaykirayku. 

32Chayrayku, Diosniyku, qanqa jatun Dios kanki, atiyniyojtaj, manchachikuna 
imataj. Munakuyniykipitaj trato ruwasqaykita mana saqenkichu. Chayrayku 
ama pisipaj qhawaychu imaynatachus jatun llakeyqa kuraj 
kamachejniykukunata, kurajniykukunata, sacerdoteykukunata, 
sut'inchajniykukunata, ñawpa tataykukunata, jinataj tukuy aylluntinta ima 
qhatirisqanta. Chay llakeyqa Asiriata kuraj kamachejkunaj tiemponmantapacha 
kunankama qhatirishawaykupuni. 

33Mana qanchu juchayoj kanki chay llakiykuna qhatiriwasqaykumanta, 
imaraykuchus qanqa cheqan sonqowan imatapis ruwapuwayku, noqaykutajrí 
sajra kajllata ruwayku. 

34Kuraj kamachejniyku, kurajniykukuna, sacerdoteykukuna, ñawpa 
tataykukuna ima, kamachisqaykita mana junt'arqankuchu. Nillataj 
kamachisqaykikunata, nitaj k'amisqaykitapis kasorqankuchu. 

35Chaywanpis paykunaqa kamachiyninkupi kashaspa, ashkha allichaj 
imakunata qoshajtiykipis, jinataj sumajta poqoj jallp'ata qoshajtiykipis, 
manapuni munayniykita ruwarqankuchu, nitaj sajra ruwasqankumanta 
t'aqakuspa qanman kutirikamusorqankuchu. 

36Kunantaj qhawariy: Ñawpa tataykukunaman jallp'ata qorqanki, chay jallp'aj 
poqosqanmanta kawsanankupaj. Noqaykurí chay kikin jallp'allapitaj wata runa 
kashayku. 

37Chay jallp'api tukuy ima sumajta poqon. Chaywanpis chayqa kuraj 
kamachejkunaj pirwallankuman rin, pikunatachus juchaykurayku 
kamachinawaykupaj churarqanki, chaykunajpaman. Paykunaqa noqaykuwan 
jinataj uywaykukunawanpis munayninkuta ruwanku, noqaykutaj may jina 
ñak'arichisqa kashayku, nispa. Ajinata chay levitakuna Diosmanta 
mañakorqanku. 

Israelitakuna tratota ruwanku 

38Chantá israelitakunaqa nerqanku: Chay tukuy imarayku noqaykoqa tukuy 
sonqowan kay tratota ruwayku. Kay trato ruwasqamantaj sutinkuta, sellonkuta 
churanku kamachejniykukuna, levitakuna, jinataj sacerdotekunapis. 

Nehemías 10 

1Chay tratota ruwasqankuman qhelqajkunaqa kaykuna karqanku: Jacaliaspa 
churin kamachej Nehemías, Sedequías ima. 

2Sacerdotekunataj karqanku: Seraías, Azarías, Jeremías, 

3Pasjur, Amarías, Malquías, 

4Jatús, Sebanías, Maluc, 

5Jarín, Meremot, Abdías, 

6Daniel, Ginetón, Baruc, 

7Mesulán, Abías, Mijamín, 

8Magasías, Bilgay, Semaías ima. 

9Levitakunataj karqanku: Azaniaspa churin Josué, Henadadpa ayllunmanta 
Binúi, Cadmiel, 

10jinataj masinkuna Sebanías, Hodías, Kelita, Pelaías, Janán, 

11Micaía, Rejob, Jasabías, 

12Zacur, Serebías, Sebanías, 

13Hodías, Bani, Beninu ima. 

14Kamachejkunataj karqanku: Paros, Pajat Moab, Elam, Zatu, Bani, 

15Binuy, Azgad, Bebay, 

16Adonías, Bigvay, Adín, 

17Ater, Ezequías, Asur, 

18Hodías, Jasún, Besay, 

19Jarif, Anatot, Nebay, 

20Magpías, Mesulán, Hezir, 

21Mesezabel, Sadoc, Jadúa, 

22Pelatías, Janán, Anaías, 

23Oseas, Jananías, Jasub, 

24Halojés, Piljá, Sobec, 

25Rejún, Jasabná, Maseías, 

26Ajías, Janán, Anán, 

27Maluc, Jarín, Baná ima. 

28Chantá tukuy runakuna tantaykukorqanku Dioswan tratota ruwanankupaj: 
Sacerdotekuna, levitakuna, punkuta qhawajkuna, takejkuna, Templopi 
kamachikuna ima. Tantakullarqankutaj pikunachus Diospa kamachisqanta 
junt'anankurayku waj llajtayojkunamanta t'aqakusqanku, chaykuna, 
warminkunawan khuska, wawankukunawan, ususinkukunawan, pikunachus 
yuyayniyojña karqanku, chaykunawan. 

29Paykunataj ayllunkuwan jinataj kurajninkuwan tantaykukuspa, tilorqanku 
Diospa kamachisqanman jina kawsanankupaj. Nillarqankutaj Tata Diosninkoj 
kamachisqanta, nisqanta, yachachisqanta ima mana pantaspa junt'anankuta, 
Moisespa yachachisqanman jina. 

30Kay jinata nerqanku: Mana ususiykuta casarachisqaykuchu mana Diospa 
ayllunmanta kaj qharikunawan, nillataj churiykutapis saqesqaykuchu 
chaykunaj ususinkunawan casarakojta. 

31Jinallataj sichus mana Diospa ayllunmanta kajkuna granota, chayrí waj 
poqochisqankuta samarina p'unchaypi, chayrí mayqen jatunpaj qhawasqa 
p'unchaypipis apamuwaykuman chayqa, mana imatapis rantisqaykuchu. 
Chantá qanchis kaj watapeqa jallp'ata samarichisqayku. Jinallataj imatachus 
israelita masiykuman manorqayku, chaytaqa mana mañakapusqaykuchu. 

32Jinallatataj niyku: Kamachisqa kasqanman jina, tukuyniyku sapa wata tawa 
gramo qolqe metalta qosqayku Diosniykoj Templonpi kay imakuna 
ruwakunanpaj: 

33Diosman t'antata jaywanapaj, sapa p'unchay ch'aki mikhuyta jaywanapaj, sapa 
p'unchay q'olachispa jaywanapaj, mosoj killapi jaywanapaj, samarina 
p'unchaypi jaywanapaj, raymikunapi jaywanakunapaj, waj jaywanakunapaj, 
Israelpa juchanmanta jaywanakunapaj, jinallataj Diosniykoj Templonpi waj 
imakunatachus ruwanapajpis. 

34Chay jawaqa sacerdotekuna, levitakuna, tukuy runapis, sapa ayllunkunaman 
jina suerteta choqarqayku Tata Diosniykoj Templonman llant'ata apanaykupaj, 
sapa watapi mayk'ajpajchus apana karqa, chayman jina. Chay kanqa Tata 
Diosniykoj altarninpi lawrachinapaj, Moisespa kamachisqanpi qhelqasqaman 
jina. 

35Jinallataj parlanakuyku sapa wata Tata Diosniykoj Templonman apanaykupaj 
chajraykumanta ñawpaj kaj poqoyta, jinataj tukuy poqoj sach'aykoj 
poqosqanmantapis. 

36Jinallataj nerqayku Diospa Templonman apanaykuta kuraj kaj qhari 
wawaykukunata, wakakunaj, ovejakunaj phiwi uñantapis, sacerdotekunaj 
ñawpaqenman sayarichinaykupaj kamachisqa kasqanman jina. 

37Jinallataj nerqayku Diosniykoj Templonpi jallch'ana wasiman 
sacerdotekunapaj apanaykuta chajraykumanta ñawpaj kaj poqoyta, ñawpaj kaj 
poqoymanta jak'uta, huertaykumanta ñawpaj kaj poqoyta, vinomanta, 
aceitemanta ima. Chantá levitakunaman apanaykuta nillarqaykutaj, tukuy 
chajra poqoykunamanta sapa chunkamanta ujta, imaraykuchus paykuna chayta 
sapa llajtaykupi tantananku karqa. 

38Poqoykunamanta chunkaman t'aqasqamanta ujnin kaj t'aqata levitakuna 
tantamoj rejtinku, paykunawan khuska Aaronpa ayllunmanta uj sacerdotepis 
rillanqataj. Chantá levitakunañataj tantasqankumanta sapa chunkamanta ujta 
apanqanku Diosniykoj Templonpi mikhuna jallch'ana wasiman. 

39Israelitakuna, jinataj levitakunapis apanqanku imatachus Diosman qonankuta 
granomanta, vinomanta, aceitemanta ima, Templopi jallch'ana wasiman. Chaypi 
kashan Templopi imachus ruwanata ruwanapaj imakuna. Chayllapitaj kashanku 
sacerdotekuna, Templopi ruwanayoj kajkuna, punkuta qhawajkuna, jinataj 
takejkunapis. Ajinata niyku Diosniykoj Templonta mana saqerparinaykuta, 
nispa. 

Nehemías 11 

Jerusalenpi tiyakojkuna 

(1 Cr 9.1-34) 

1Chaypacha kamachejkunaqa Jerusalén llajtapi tiyakorqanku. Chay waj 
runakunataj suerteta choqarqanku, sapa chunka ayllukunamanta ujnin kaj ayllu 
Diospaj t'aqasqa Jerusalén llajtapi tiyakapunankupaj. Chay jisq'on puchoj 
ayllukunarí waj llajtitakunapi tiyakapunanku karqa. 

2Wakinkunaqa munasqankurayku Jerusalén llajtapi tiyakorqanku, chay 
wajkunataj paykunarayku mañaporqanku Dios paykunata saminchananpaj. 

3Kutimpoj israelitakunamanta, sacerdotekunamanta, levitakunamanta, Temploj 
kamachinpi ruwanayoj kajkunamanta, jinataj Salomonpa kamachinkunaj 
miraynin kajkunamanta ima aswan ashkha Judapi llajtankupi, jallp'ankupi ima 
tiyakaporqanku. Kamachejkunamantarí ashkha Jerusalén llajtapi 
tiyakaporqanku. 

4Judá jatun ayllumanta, jinataj Benjamín jatun ayllumanta wakenqa Jerusalenpi 
tiyakaporqanku. Judá jatun ayllumanta karqanku: Uziaspa churin Ataías, ñawpa 
tatankunataj karqanku Zacarías, Amarías, Sefatías, Malalelpiwan, pichus 
Farespa ayllunmanta karqa, chay. 

5Barucpa churin Maseías, ñawpa tatankunataj karqanku Coljozé, Jazaías, Adaías, 
Joyarib, Zacarías, Silonipiwan. 

6Farespa ayllunmanta Jerusalén llajtapi tiyakapojkunaqa karqanku 468, 
paykunataj wapu qharikuna karqanku. 

7Benjamín jatun ayllumanta karqanku: Mesulanpa churin Salú, paypa ñawpa 
tatankunataj karqanku Joed, Pedaías, Colaías, Maseías, Itiel, Jesaiaspiwan. 

8Jinallataj Salujpa wawqen Gabay, Salaypiwan ima tukuyninpi 928 karqanku. 

9Zicrijpa churin Joeltaj kamachejninku karqa. Senuáj churin Judataj chay llajtapi 
qhepan kaj kamachej karqa. 

10Sacerdotekunamanta karqanku: Joyaribpa churin Jedaías, Jaquín, 

11Hilciaspa churin Seraiaspiwan. Paypa ñawpa tatankuna karqanku Mesulán, 
Sadoc, Merayot, Ajitobpiwan. Ajitobqa Diospa Templonpi imachus kasqanmanta 
kuraj qhawaj karqa. 

12Paywan khuska Temploj kamachinpi ruwanayoj kajkuna 822 karqanku. 
Jeroanpa churin Adaiaspa ñawpa tatankunataj karqanku Pelalías, Amsi, 
Zacarías, Pasjur, Malquiaspiwan. 

13Paykunaj ayllunkumanta kaj kamachejkunapiwan 242 karqanku. Azareelpa 
churin Amasaypa ñawpa tatankuna karqanku Ahzai, Mesilemot, Imerpiwan. 

14Chaypa ayllonqa 128 wapu runakuna karqanku, kamachejninkutaj Guedolinpa 
churin Zabdiel karqa. 

15Levitakunamanta kaykuna karqanku: Jasubpa churin Semaías, paypa ñawpa 
tatankunataj karqanku, Azricán, Jasabías, Binuypiwan. 

16Sabetaywan, Yozabadwanqa levitakunajpa kamachejninku karqanku, 
paykunataj churasqa karqanku Diospa Templonpa jawannejpi ruwajkunata 
qhawanankupaj. 

17Micaíaj churin Mataniaspa ñawpa tatankuna karqanku Zabdi, Asafpiwan. 
Payqa takejkunaj kamachejninku karqa. Diosta yupaychaspa, jinataj pachis 
nispa takej kanku Diosmanta mañakuna ratopi. Bacbuquiasqa kuraj kaj 
wawqenpa sullk'an karqa. Samúaj churin Abda, paypa ñawpa tatankuna 
karqanku Galal, Jedutunpiwan. 

18Diospaj t'aqasqa Jerusalén llajtapi levitakunaqa tukuyninkupi 284 karqanku. 

19Punkuta qhawajkuna Acubwan, Talmonwan, chantá ayllunkuwan ima 
Temploj punkunkunata qhawarqanku, paykunataj 172 karqanku. 

20Sacerdotekunamanta, levitakunamanta puchoj israelitakunataj Judapi kaj 
llajtakunapi, sapa ujpis jallp'ankupi tiyakaporqanku. 

21Chaywanpis Diospa Temploj kamachinpi kajkunaqa Ofel nisqa cheqapi 
tiyakaporqanku, kamachejninkukunataj karqanku Sijá, Gispa ima. 

22Jerusalenpi levitakunajpa kamachejninkoqa Banij churin Uzi karqa. Paypa 
ñawpa tatankunaqa karqanku Jasabías, Matanías, Micaía, Asafpiwan. Paykunataj 
Diosta Templopi yupaychashaspa takichej kanku. 

23Chaytaqa kamachej kamachisqa, takejkunaqa sapa p'unchay mit'ankuman jina 
Diospa Templonpi takichinankupaj. 

24Judá jatun ayllumanta Seraj mirayninmanta Mesezabelpa churin Petajiasqa 
kamachejnejta churasqa karqa llajtayojkunamanta qhawananpaj. 

Waj cheqapi tiyakojkuna 

25Judá jatun ayllumanta wakinkuna kay cheqakunapi tiyakorqanku: Quiriat 
Arbapi, Dibonpi, Yecabselpi, 

26Josuepi, Moladapi, Bet Peletpi, 

27Jasar Sualpi, Bersebapi, 

28Siclagpi, Meconapi, 

29Enrimonpi, Sorapi, Jarmutpi, 

30Zanoajpi, Adulanpi, Laquispi, Azecapi ima, tukuy ranchonkunapi, chantá 
campo jallp'ankunapi ima. Tiyakaporqanku Bersebamantapacha Jinón 
vallekama. 

31Benjamín jatun ayllumanta kajkunataj tiyakorqanku Gebapi, Micmaspi, Aiapi, 
Betelpi, chantá chay ranchonkunapi ima. 

32Tiyakullarqankutaj Anatot llajtapi, Nobpi, Ananiaspi, 

33Jazorpi, Ramapi, Guitayinpi, 

34Jadidpi, Seboguinpi, Nebalatpi, 

35Lodpi, Onopi, Imatapis Ruwayta Yachajkunaj vallen nisqapipis. 

36Chay jawataj levitakunaqa Judá suyupi, Benjamín suyupiwan tiyakorqanku. 

Nehemías 12 

Sacerdotekunawan levitakunawan 

1Kaykuna kanku sacerdotekunawan levitakunawan kutimpojkuna, pikunachus 
Salatielpa churin Zorobabelwan, Josuewan ima kutimpojkuna: Seraías, Jeremías, 
Esdras, 

2Amarías, Maluc, Jatús, 

3Secanías, Rejún, Meremot, 

4Iddo, Gineto, Abías, 

5Mijamín, Madías, Bilgá, 

6Semaías, Joyarib, Jedaías, 

7Salú, Amoc, Hilcías, Jedaías ima. Chaykuna karqanku sacerdotekunajpa 
kurajninkukuna, jinataj ayllunku ima Josuéj p'unchayninpi. 

8Levitakunaqa kaykuna karqanku: Josué, Binúi, Cadmiel, Serebías, Judá, 
Matanías ima. Paykunaqa Diospa Templonpi yupaychaspa takichinankupaj 
churasqa karqanku. 

9Bacbuquiaswan, Uniwan chantá masinkunawan ima, chimpankumanta 
takishaspa kutichejkuna karqanku. 

10Josueqa Joyacinpa tatan karqa, Joyacintaj Eliasibpata, Eliasibtaj Joyadajpata, 

11Joyadaqa Jonatanpata tatan, Jonatantaj Jadúaj tatan. 

12Joyacín kuraj kaj sacerdote kashajtin, ayllukunapi kamachejkuna kaykuna 
karqanku: Seraiaspa ayllunmantaqa Meraías karqa, Jeremiaspamanta Jananías 
karqa, 

13Esdraspamanta Mesulán, Amariaspamanta Johanán, 

14Melicujpamanta Jonatán, Sebaniaspamanta José, 

15Jarinpamanta Adna, Merayotpamanta Jelcay, 

16Iddojmanta Zacarías, Ginetonpamanta Mesulán, 

17Abiaspamanta Zicri, Miniaminpamanta Moadiaspamantawan Piltay, 

18Bilgajpamanta Samúa, Semaiaspamanta Jonatán, 

19Joyaribpamanta Matenay, Jedaiaspamanta Uzi, 

20Salaypamanta Calay, Amocpamanta Eber, 

21Hilciaspamanta Jasabías, jinataj Jedaiaspamanta Natanael ima. 

22Eliasib, Joyadá, Johanán, jinataj Jadúa ujmanta uj kuraj kaj sacerdote 
kashajtinku, chaymantapacha Persiapi kuraj kamachej Daríoj kamachinankama 

levitakunaqa, jinallataj sacerdotekunapis sapa aylloj kurajninkuna jina 
qhelqasqa karqanku. 

23Leví jatun ayllumanta kajkuna sapa wasi ayllumanta kamachejkunaj sutinku 
qhelqasqa karqanku, Eliasibpa churin Johananpa p'unchayninkamalla. 

24Levitakunajpa kurajninkukuna kaykuna karqanku: Jasabías, Serebías, Josué, 
Binúi, Cadmiel ima. Paykunaqa chimpantinpura takerqanku Diosta 
yupaychaspa, jinataj pachis nispa, ujtaj ujtaj takerqanku, Diospa kamachin 
David kamachisqanman jina. 

25Punkuta qhawajkuna kaykuna karqanku: Matanías, Bacbuquías, Abdías, 
Mesulán, Talmón, Acub ima. 

26Chaykunaqa kawsarqanku Josadacpa allchhin Josuejpa churin Joyacinpa 
p'unchayninpi, jinataj kamachej Nehemiaspa, chantá sacerdote yachachej 
Esdraspa p'unchayninpi ima. 

Perqa oqharisqankuta Diosman jaywapunku 

27Jerusalén perqata Diosman jaywapuna p'unchay chayamojtinkama, 
tukuynejmanta levitakunata wajyacherqanku. Chantá paykunata Jerusalenman 
pusarqanku llajtaj muyuynin jatun perqata Diosman jaywanankupaj, kusiywan 
yupaychana takiykunata takispa, platillokunata, arpakunata, lirakunata ima 
tocarispa. 

28Takejkuna levitakunataj Jerusalén muyuynejmanta Netofa llajtamanta, 

29Gilgal llajtamanta, Gebamanta, jinataj Azmavetmanta Jerusalén llajtaman 
rerqanku. Chay takejkunaqa Jerusalén llajta qayllapi wasita ruwarakusqanku. 

30Chaypacha levitakunaqa, jinataj sacerdotekunapis llimphuchakorqanku 
Diospa ñawpaqenpi llimphupaj qhawasqa kanankupaj. Chaymantataj tukuy 
runatapis llimphuchachillarqankutaj, llajtaj punkunkunata, perqantinta ima. 

31Chantá noqa Nehemiasqa Judá ayllumanta kamachejkunata perqa pataman 
wicharicherqani. Chay takejkunata iskay t'aqaman t'aqarqani. Chay ujnin kaj 
t'aqaqa perqa patanta pañanejman rerqa, Q'opa Wijch'una punku nisqakama. 

32Chay takejkunaj qhepankutataj Osaiaswan, Judamanta khuskan 
kamachejkunawan ima risharqanku. 

33Paykunawan rillarqankutaj: Azarías, Esdras, Mesulán, 

34Judá, Benjamín, Semaías, Jeremías ima. 

35Sacerdotekunamanta kajkunaqa cornetata tocaspa qhaterqanku. 
Chaykunamanta ujnin karqa Jonatanpa churin Zacarías, paypa ñawpa 
tatankunataj karqanku: Semaías, Matanías, Micaías, Zacur, jinataj Asaf. 

36Chay jawa ayllunkumanta karqanku: Semaías, Azarael, Milalay, Guilalay, May, 
Natanael, Judá, Jananí ima. Chaykunaqa Diospa kamachin Davidpa ruwachisqan 
tocanakunata tocaspa risharqanku. Paykunaj ñawpaqenkutataj yachachej 
Esdras risharqa. 

37Pujyu punku nisqa chaynejman chayaspa, Davidpa Llajtan nisqa chaynejtataj 
perqaj patillanta wicharerqanku. Chantá Davidpa kamachinan wasi chaynejta 
pasaspa inti llojsimuynejpi Yaku punku nisqa, chaykama chayarqanku. 

38Takejkunamanta iskay kaj t'aqataj lloq'enejman rerqanku. Noqatajrí chay 
takejkunaj qhepanta perqa patanta rerqani. Tukuy runamanta khuskanninwan 
Hornos torre nisqamantapacha chay Ancho nisqa perqakama rerqayku. 

39Jinallataj Efrainpa punkunta, chantá Jesanaj punkunnejta, chaymantataj 
Challwa punku nisqanejta, Jananel torrenejta, jinataj Pachaj torren nisqanejta, 
Oveja punku nisqakama chayarqayku. Sayarqaykutaj Qhawaj Soldadokunaj 
punkun nisqapi. 

40Chaymantataj iskaynin takejkunamanta t'aqa Diospa Templonman chayaspa, 
maypichus sayanankupi chaypi sayarqani. Noqapis chantá kamachejkunamanta 
khuskanninkuwan jinallatataj ruwarqayku. 

41Cornetakunata waqachej sacerdotekuna kaykuna karqanku: Eliaquín, 
Maseías, Miniamín, Micaías, Elioguenay, Zacarías, Jananías, 

42Maseías, Semaías, Eleazar, Uzi, Johanán, Malquías, Elam, Ezer ima. 
Takejkunataj tukuyninku ujllapi takerqanku, Israiastaj paykunata 
takichisharqa. 

43Chay p'unchaypi ashkha uywata ñak'aspa Diosman jaywarqanku, runakunataj 
mayta kusikorqanku Dios paykunata mayta kusichisqanrayku. Warmikunapis, 
wawakunapis sinch'ita kusikullarqankutaj. Chaypacha Jerusalenpi kusiywan 
ch'ajwasqankoqa karumantapacha uyarikorqa. 

Sacerdotekunaman levitakunamanwan mikhunankupaj qonku 

44Chantá chaypi kajkunamanta waqaychajkunata churarqayku. Paykunaqa 
qolqeta, ñawpaj kaj poqoykunata, sapa chunkamanta ujnin t'aqasqata ima 
Diospa kamachisqanman jina jallch'ananku karqa. Chay tukuyta sapa 
llajtamanta chayachimorqanku sacerdotekunapaj, levitakunapajwan ima, 
imaraykuchus Judamanta kajkunaqa kusisqa karqanku sacerdotekuna, 
levitakuna ima ruwanankuta junt'asqankumanta. 

45Sacerdotekunawan levitakunawan chantá takejkunawan, punku 
qhawajkunawan ima Diospa kamachinpi ruwanankuta junt'arqanku, jinataj 
chay llimphuchakuna nisqatawan ruwarqanku. Chaytaqa ruwarqanku ñawpa 
kuraj kamachejkuna Davidwan, churin Salomonwan ima kamachisqankuman 
jina. 

46Unaymantapacha Davidpa, chantá Asafpa p'unchayninmantapacha churasqa 
karqanku Diosta yupaychaspa takichejkuna, chantá Diosman pachis nispa 
takichejkuna ima. 

47Ajinaqa Zorobabel kamachishajtin, jinataj Nehemías kamachishajtinpis, 
tukuynin israelitakuna sapa p'unchay mikhunata apamoj kanku takejkunapaj, 
punku qhawajkunapaj, levitakunapajwan. Levitakunapis jap'isqankumanta 
wakinta t'aqaspa, qollajtaj kanku Aaronpa mirayninmanta kaj 
sacerdotekunamanpis. 

Nehemías 13 

Nehemías israelitakunata allin ñanman churan 

1Chaypacha levitakunaqa Moisespa qhelqanta tukuypa uyarinanta 
ñawirerqanku. Chaypitaj qhelqasqa kasqa amonitakuna, jinataj moabitakunapis 
Diospa ayllunwan mana jayk'ajpis chajrukunankuta. 

2Chay ajina karqa imaraykuchus israelitakuna Egiptomanta ayqeshajtinku, 
paykuna israelitakunaman mana mikhunata, nitaj ujyanata jaywasqankuchu. 
Manachayqa Balaamman pagasqanku israelitakunata maldicinanpaj. 
Chaywanpis Diosniykoqa Balaampa maldicisqanta saminchayman tukuchisqa. 

3Ajinaqa, Diospa kamachisqanta uyarispa, israelitakunaqa chay waj 
llajtayojkunata qharqorqanku. 

4Chaymanta aswan ñawpajta sacerdote Eliasib churasqa kasqa Diosniykoj 
Templonpi jallch'ana cuartota qhawananpaj. Eliasibrí Tobiaswan 
aylluchakusqanrayku, 

5payman uj jatun wasita qosqa, maypichus ñawpajtaqa jallch'aj kanku Diosman 
jaywasqata, inciensota, imawanchus Diosta yupaychaj kanku, chay imakunata, 
sapa chunkamanta ujta t'aqaj kanku, chaytapis granomanta, vinomanta, 
aceitemantawan. Chay tukoyqa karqa levitakunapaj, takejkunapaj, punku 
qhawajkunapaj, sacerdotekunapaj ima. 

6Chay ajina kashajtenqa, noqa mana Jerusalenpichu karqani, manachayqa 
Babiloniapi kuraj kamachej Artajerjes kinsa chunka iskayniyoj watataña 
kamachishajtin, paypaman kutirerqani. Jinapis mana unayninmantachu noqaqa 
kuraj kamachejmanta mañarqani Jerusalenman kutirejta saqenawanta. 

7Jerusalenman chayaspataj, yacharqani Eliasib mana allinta ruwasqanta, 
Tobiasman llunk'ukuspa Diospa Temploj pationpi uj jatun cuartota qospa. 

8Chay ruwasqanmanta sinch'ita phiñakuspa, Tobiaspa chay tukuy imanta 
jawaman wijch'umorqani. 

9Chantá kamacherqani wasita llimphuchanankuta, watejmantataj 
churampunankuta, Diospa Templonpi yupaychanapaj imachus kajta, 
jaywanakunata, jinataj inciensokunatapis. 

10Yachallarqanitaj imatachus levitakunaman qonanku karqa kawsanankupaj, 
chayta mana qosqankuta. Chayrayku Diosta yupaychanankupaj churasqa 
kajkuna levitakunawan, takejkunawan sapa uj jallp'ankuman ripusqanku. 

11Chantá kuraj kamachejkunata k'amerqani: Imaraykutaj chay jinata Diospa 
Templonta saqerparerqankichejri? nispa. Chaymantataj levitakunata, 
sacerdotekunata ima wajyachiytawan, ruwanankuman kutiykuchiporqani. 

12Chantá Judamanta kajkunaqa tukuyninku chay jallch'ana wasiman 
apamorqanku sapa chunkamanta ujnin t'aqasqata granomanta, vinomanta, 
aceitemantawan ima. 

13Jinataj jallch'ana wasikunata qhawanankupaj churarqani sacerdote 
Selemiasta, qhelqeri Sadocta, uj levita Pedaiasta ima. Paykunata 
yanapananpajtaj Jananta churarqani. Pay karqa Zacurpa churin, Mataniaspa 
allchhintaj. Paykuna allin sonqoyoj atinikunapaj jina kasqankurayku, paykunata 
churarqani masinkuman mikhuykunata rak'iranankupaj. 

14Chantá Diosman parlaspa nerqani: Diosníy, yuyarikuway ari kayta 
ruwasqaymanta, amataj qonqapuychu Temploykipaj jinataj yupaychanapajpis 
imatachus ruwasqaymanta. 

15Chantá rikullarqanitaj Judapi wakinkunaqa samarina p'unchaypi vinota 
ruwanankupaj uvata sarushajta, trigo marq'atapis astashasqajta ima. 
Rikullarqanitaj vinota, uvata, higota, tukuy q'epita burrokunaman chajnaspa 
samarina p'unchaypi Jerusalenman apashajta. Chaypacha paykunata 
k'amerqani samarina p'unchaypi ranqhasqankumanta. 

16Chay jawataj Jerusalenpi tiyakoj Tiro llajtayojkunaqa challwakunata, waj 
qhatutawan apamoj kanku samarina p'unchaypi Jerusalenpi judiokunaman 
ranqhanankupaj. 

17Chantá Judamanta kurajkunata k'amerqani: Imaraykutaj kay sajrata ruwaspa 
samarina p'unchayta manakajman tukuchishankichejri? 

18Ajinallatataj ñawpa tataykichejkuna ruwarqanku. Chayraykutaj 
Diosninchejqa chay chhika llakiykunata noqanchejman jinataj kay llajtamanpis 
kachaykamuwarqanchej. Astawanrajchu Diostaqa phiñachiyta munashankichej 
samarina p'unchayta millay kajman tukuchisqaykichejwanqa? nispa. 

19Chantá punkuta qhawajkunata kamacherqani samarina p'unchay 
qallarikunanpaj ch'isiyaykushajtin, Jerusalén llajtaj punkunkunata 
wisq'aykunankuta samarina p'unchay pasanankama. Chay jawataj 
kamachiykunata punkuta qhawanankupaj churarqani. 

20Chay ranqhajkunaqa, jinataj qhatojkunapis iskay kutita Jerusalén llajtamanta 
jawapi puñorqanku. 

21Noqatajrí paykunata k'amerqani: Imaraykutaj qankuna kay perqa wasapi 
puñurashankichejri? Ujtawanchus jinata ruwankichej chayqa, qankunata 
presochasqaykichej, nispa. Chaymantapacha manaña ujtawan samarina 
p'unchaypi jamorqankuchu. 

22Chaymantataj levitakunata kamacherqani Diospa ñawpaqenpi 
llimphuchakuspa punkukunata qhawaj rinankuta, jinamanta samarina 
p'unchayta ama manakajman tukuchinankupaj. Chantá Diosman parlaspa, 
nerqani: Diosníy, kay tukuy ima ruwasqaymanta yuyarikuway, khuyarikuwaytaj 
k'acha munakuyniykiman jina, nispa. 

23Ajinallatataj chaypacha uyarerqani wakin judiokuna waj llajtayoj 
warmikunawan casarasqankuta. Chay warmikuna kasqanku Asdodmanta, 
Amonmanta, Moabmanta ima. 

24Wawankunamanta wakintaj Asdod rimayta parlarqanku, chayrí waj 
suyukunaj rimayninkuta, manataj noqayku judiokunaj rimayniykutaqa 
parlarqankuchu. 

25Jinapi paykunata k'amerqani, maldicerqanitaj. Paykunamanta wakintaqa 
maqarqani, chujchankutataj t'irarqani. Kamacherqanitaj Diosrayku tilunankuta: 
Manaña ujtawan ususiykukunata, nitaj churiykukunatapis waj llajtayojkunawan 
casarachisqaykuchu. Noqaykupis manallataj paykunamanta warmikunawan 
casarasqaykuchu, nispa. 

26Paykunata nillarqanitaj: Manachu Israelpa ñawpa kuraj kamachejnin 
Salomonpis ajinata ruwaspa juchallisqa? Tukuy suyupi pay jina kuraj 
kamachejqa mana kasqachu. Diosqa payta munakuspa, israelitakunata 
kamachinanpaj churasqa. Chaywanpis chay waj llajtayoj kaj warmikuna payta 
juchallichisqanku. 

27Chayrayku noqayku mana pitapis saqesqaykuchu chay waj llajtayoj 
warmikunawan casaraspa Diosninchejpa contranpi millayta juchallejtaqa, 
nispa. 

28Kuraj kaj sacerdote Eliasibpa churin Joyadáj ujnin kaj wawanqa horonita 
Sambalatpa tolqan karqa. Chayrayku paytapis ñawpaqeymanta wijch'orqani. 

29Chantá Diosman parlaspa nerqani: Diosníy, paykunata jasut'iy ari sacerdote 
kayta millaypaj qhawachisqankurayku, jinallataj sacerdotekunawan 
levitakunawan trato ruwasqaykitapis millaypaj qhawachisqankurayku, nispa. 

30Ajinata chay tukuy waj llajtayojkunata qharqorqani sacerdotekunamanta, 
levitakunamantapis. Chantá sacerdotekunata, levitakunata ima sapa ujninkuta 
ruwanankuman churaykaporqani. 

31Kamachillarqanitaj ima p'unchaykunapichus ruwanankupaj churasqa karqa, 
chay p'unchaypi llant'ata churanankuta, jinataj chay ñawpaj kaj poqoykunatapis 
jaywanankuta. Chantá Diosman parlaspa nerqani: Diosníy, ama qonqapuwaspa 
allinniypaj yanapariway ari. 

Ester 

Ester 1 

Asuero jatun mikhuyta wayk'uchin 

1Kay tukuy ima karqa Asuero kuraj kamachej kashajtin. Payqa Indiamanta 
Etiopiakama, 127 suyukunata kamacherqa. 

2Chaypacha Asueroqa Susa llajtamanta Persia suyuta kamachisharqa. 

3Kuraj kamachej Asueroqa kinsa watataña kamachishaspa, jatun raymita 
wakicherqa kamachiysejkunapaj, yanapajninkunapaj, Persiamanta, 
Mediamantawan soldado kamachejkunaj kurajninkukunapaj, chantá tukuy 
suyupi kamachejkunapaj, kurajkunapajwan ima. 

4Payqa jatun raymita wakichispa, rikucherqa kamachiyninpa qhapaj kayninta, 
may jatun kayninta, atiynin may jatun kasqantawan ima. Chay raymitaj sojta 
killa junt'ata karqa. 

5Chay p'unchaykuna junt'akojtintaj, kuraj kamachejqa kamachinan wasej 
huertanpi qanchis p'unchaytawan waj raymita ruwallarqataj. Chay raymimanqa 
kamachinan llajta Susa nisqapi tukuy tiyakojkunata kantumanta wajyacherqa. 

6Chay kamachina wasej pationqa sumaj karqa, yuraj llijllakunawan, q'omer 
llijllakunawan, anqa llijllakunawan ima k'achanchasqa. Chaytataj 
jap'icherqanku linomanta ruwasqa kulli q'aytuwan, qolqemanta ruwasqa 
anillokunaj chawpinta jusk'urachispa. Chaykunataj, mármol k'achitu 
rumimanta ruwasqa sayantakunaman jap'ichisqa karqanku. Chay ukhupi 
tiyanakunaqa qorimanta, qolqe metalmanta karqanku. Chay kamachina wasej 
pampantaj k'acha rumikunawan losasqa karqa: Pórfido nisqawan, marmolwan, 
alabastrowan, jacinto nisqa rumiwan ima. 

7Chaypi vinota ujyarqanku imaymana rijch'aj qori vasokunapi. Kuraj kamachej 
k'acha kasqanman jina, vino manchay ashkha karqa. 

8Kuraj kamachejqa mayordomonkunata kamachisqa ama pitapis munajta mana 
munajtaqa ujyachinankuta, manachayqa munasqankuman jinalla ujyanankuta. 

9Chaypachallataj kamachina wasipi qoya Vastipis kuraj kamachejpa 
wajyachisqanpa warminkunawan uj jatun mikhuyta mikhushallarqankutaj. 

10Qanchis kaj p'unchaypi kuraj kamachej Asueroqa vinowan macharisqa 
kashaspa, eunuco nisqa, chay qanchis kamachinkunata wajyarqa: Meumanta, 
Biztata, Jarbonata, Bigtata, Abagtata, Zetarta, Carcastawan ima. 

11Asuerotaj paykunata kacharqa ñawpaqenman qoya Vastita 
pusarimunankupaj sumaj k'achanchasqata, pilluwan churaykusqata, 

pikunawanchus chay raymipi mikhusharqa, chay kurajkunapis may k'achita 
kasqanta rikunankupaj. Cheqamanta qoyaqa k'achita karqa. 

12Qoya Vastirí kuraj kamachejpa kachankunata mana kasumorqachu. 
Chayrayku kuraj kamachejqa paypaj maytapuni phiñarikorqa. 

13Chantá kuraj kamachejqa kamachisqakunamanta yachajkunata tapurerqa 
imatachus ruwananmanta, imaraykuchus pay sapa kuti paykunamanta 
yuyaychayta mañakojpuni. 

14Chaypacha kaykunaqa kuraj kamachejwan kasharqanku: Carsena, Setar, 
Admata, Tarsis, Meres, Marsena, Memucán ima. Paykuna kuraj kamachejta 
yuyaychaspa, kamachiyninpi yanapaj kanku, imaraykuchus paykuna 
Persiamanta, Mediamantawan kamachejpa ajllasqan kurajkuna karqanku. 

15Chantá kuraj kamachejqa paykunata taporqa: Kamachisqa kasqanman jina, 
qoya Vastiwan imataj kanqa kachasqaykunata mana kasumusqanmantari? 
nispa. 

16Chantá Memucán kuraj kamachej ñawpaqenpi, kurajkunaj ñawpaqenkupiwan 
sayaspa, nerqa: Qoya Vastiqa mana kuraj kamachejpa contrallantachu chayta 
ruwan, manachayqa tukuy kaypi kaj kurajkunaj contrankutawan. Qan kuraj 
kamachej kamachishanki, chay tukuy runaj contrankutapis chay sajrata 
ruwallantaj. 

17Chay jinata qoya Vastij ruwasqantaqa tukuy warmikuna yachanqanku. 
Chayrayku paykunapis qosankuta manallataj kasuta ruwanqankuchu. 
Nenqankutaj: Kuraj kamachej Asueroqa qoya pusachimuyta munasqa, qoya 
Vastitaj mana kasumusqachu, nispa. 

18Persiamanta, Mediamantawan kurajkunaj warminkunapis qoya Vastij chay 
ruwasqanta yachaytawan, qosankuwan churanakuyta qallarenqanku, pisipajtaj 
qhawanqanku, phiñanakuyllataj kanqa. 

19Chayrayku, sichus qanman allin rijch'asunkiman chayqa, kay jinata kamachiy, 
chaytaj qhelqasqa kachun Persiamanta, Mediamantawan kamachisqakunawan 
khuska, ama jayk'ajpis uj jinayachisqa kananpaj. Chay qoya Vastiqa amaña 
jayk'ajpis qanpa ñawpaqeykiman jamuchunchu. Qantaj kuraj kamachej jina waj 
warmita ajllanki, mayqenchus qoya kananpaj jina kajta. 

20Kay jinata kamachisqaykeqa tukuy kamachiyki llajtakunapi uyarisqa kachun, 
ajinamanta warmikunaqa qosankuta kasunankupaj, ima rijch'aj qharipis 
kachun, nispa. 

21Chay jinata Memucanpa yuyaychasqanqa kuraj kamachejman, chantá chaypi 
kurajkunamanpis allin rijch'arqa. Paytaj Memucanpa nisqanta ruwarqapacha. 

22Asueroqa chay kamachisqanta qhelqachispa, tukuy llajtaman, sapa jap'iypi 
qhelqayta yachasqankupi, parlayta yachasqankupi ima qhelqaspa apacherqa. 

Chay kamachisqapi nerqa sapa qhari warminwan kasuchikunanta. Nillarqataj 
chay kamachisqataj sapa llajtapi, parlayninkupi willakunanta. 

Ester 2 

Esterta qoyapaj ajllanku 

1Chay qhepata kuraj kamachej Asuero, sonqon tiyaykojtin, Vastimanta 
yuyarikorqa. Asuero yuyarikullarqataj warminpa mana allinta ruwasqanmanta, 
chantá paypa contranta kamachiyta orqhosqanmantawan. 

2Chantá kuraj kamachejpa yanapajninkuna payta nerqanku: Qanpajqa, kuraj 
kamachejníy, allinmin kanman qharita mana rejsej k'achita sipaskunata 
mask'ananku. 

3Chaypajtaj kamachiyniykipi kashan, chay suyukunapi runakunata churay, 
paykuna chay tukuy llajtamanta k'achita sipaskunata ajllanankupaj. Chantá Susa 
llajtapi kamachinayki wasiman chay sipaskunata pusamuchunku. Chaypitaj 
warmikunata qhawaj eunuco Jegay paykunata qhawachun, paykunamantaj 
k'achanchakunankupaj imakunata jaywachun. 

4Chantá mayqen sipaschá kuraj kamachejpa sonqonta suwanqa, chay sipasmin 
Vastij cuentanmanta qoya kachun, nispa. Chay nisqankutaj kuraj kamachejpajqa 
allin karqa, kikintataj ruwarqa. 

5Chaypacha kuraj kamachejpa tiyakunan Susa llajtapi uj judío karqa, Yairpa 
churin Mardoqueo sutiyoj. Payqa Cispa mirayninmanta, Simeypa 
mirayninmanta, Benjamín jatun ayllumanta karqa. 

6Babiloniapi kuraj kamachej Nabucodonosorqa Mardoqueota Babiloniaman 
apachimusqa, Jerusalenmanta presochasqa waj ashkha runakunatawan, chantá 
Judá suyoj kuraj kamachejnin Jeconiaswan khuskata. 

7Mardoqueoqa tionpa ususin Jadasá sutiyojta wawanta jina uywasqa, tatan 
maman wañupojtinku wajchita kasqanrayku. Chay ch'iriskaj waj sutin karqa 
Ester, paytaj may k'achita karqa. Payta Mardoqueoqa wawanta jina uywakusqa. 

8Maypachachus kuraj kamachejpa kamachinkuna chay kamachisqanta tukuy 
llajtaman willachimorqanku chaypacha, ashkha sipaskunata Susa llajtapi kuraj 
kamachejpa wasinman pusamorqanku, chaypitaj Jegayqa sipaskunata 
qhawasharqa. Chaykama Ester sipasña karqa, jinataj paytapis chayllamantaj 
pusarqanku. 

9Ester k'acha sipas kasqanrayku, Jegayqa allin ñawiwan payta qhawarqa. 
Chayrayku Jegayqa k'achanchakunapaj jawinata, allin mikhunata ima Esterman 
qonankuta kamacherqa. Esterpa kamachinkuna kanankupajtaj, kuraj 
kamachejpa wasinpi kaj qanchis ajllasqa sipaskunata qollarqataj. Chantá 
Esterta, chay sipaskunatawan kamachina wasipi sumaj cuartoman pusarqa. 



1039 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

10Chaywanpis Esterqa mana pimanpis willakorqachu maymantachus kasqanta, 
nitaj ima ayllumantachus kasqantapis, Mardoqueo ama willakunanta 
kamachisqanrayku. 

11Jinapi Mardoqueoqa sapa p'unchay ajllasqa warmikunaj wasej pationpa 
ñawpaqenpi puriykachaj, yachananpaj imaynachus Ester kashasqanta, chantá 
imaynatachus payta qhawashasqankutawan. 

12Chay sipaskunaqa chunka iskayniyoj killata k'achanchakunanku karqa, kuraj 
kamachej Asueroj ñawpaqenman ujmanta uj yaykunankupaj, mit'a 
chayamunankama. Sojta killa junt'ata, mirra aceitewan tukuy ukhunkuta 
jawikunanku karqa. Sojta killapitaj waj sumaj q'apashaj jawinawan 
jawikunanku karqa. 

13Chay sipaskunataj ajllasqa warmikunaj wasimanta kuraj kamachejpaman 
rinankupaj, k'achanchakunankupaj imatachus munasqankuta mañakoj kanku. 

14Mit'an kashajtinña, chay sipasqa ch'isiyaykuyta kuraj kamachejpa wasinman 
rej. Q'ayantin paqarintaj kuraj kamachejpa ujnin kaj warminkunaj wasinman 
kutipoj. Chay warmikunapaj wasitaqa eunuco runa Sasgaz sutiyojqa qhawarqa, 
kuraj kamachejpa warminkunata qhawaj kasqanrayku. Chantá chay sipasqa 
kuraj kamachejman ujtawan mana kutillajchu, manachus kuraj kamachejqa 
sutinmanta wajyachej chayqa. 

15Mardoqueoj tion Abijailpata ususin Esterman rinan chayamojtin, Esterqa ni 
imata mañakorqachu apakunanpaj, manachayqa kuraj kamachejpa kamachin 
warmikunata qhawaj Jegay imatachus apakunanta nerqa, chayllata apakorqa. 
Esterqa tukuywan mayta munachikusqa. 

16Chantá Estertaqa kuraj kamachej Asueroj kamachinan wasiman pusarqanku, 
chunka killa kashajtin, Tebet nisqa killapi, qanchis watataña Asuero 
kamachishajtin. 

17Chantá kuraj kamachej Asueroqa Esterta astawan munakorqa tukuynin 
sipaskunamanta nisqaqa. Ajinamanta, Esterqa kuraj kamachejpa sonqonta 
suwarqa. Chayrayku kuraj kamachej Asueroqa Esterta pillucherqa, Vastij 
cuentanmanta qoya kananpaj. 

18Chaymantá kuraj kamachejqa Esterpa sutinpi jatun mikhuyta wayk'ucherqa, 
yanapajninkunaman, kamachinkunamanwan mikhuchinanpaj. Jinallataj tukuy 
suyupi impuestota pisiyachinanta kamacherqa, t'inkatapis tukuy runaman 
jaywachillarqataj. 

19Chaypacha ujtawan waj sipaskunapaj ajllasqa wasiman chay sipaskuna 
tantasqa kashajtinku, Mardoqueoqa kamachina wasi punkupi tiyasharqa. 

20Esterrí Mardoqueoj nisqanman jina, manapuni rimarisqachu may 
suyumantachus kasqanta, nitaj pi ayllumantachus kasqantapis. Payqa 
Mardoqueoj nisqallanta kasorqa, imaynachus juch'uy kashaspa kasorqa, jinata. 

Mardoqueoqa kuraj kamachejpa contranta oqharikojkunata ch'ataykun 

21Chaypacha kuraj kamachejpa kamachinan wasej punkunpi Mardoqueo 
tiyashajtin, punkuta qhawaj soldadokunata kamachejkuna Bigtanwan, 
Tereswan ima manchay phiñasqa kuraj kamachej Asuerota wañuchinankupaj 
wakichikushasqanku. 

22Chayta yachaytawan, Mardoqueoqa qoya Esterman willaykorqa. Estertaj 
Mardoqueoj sutinpi kuraj kamachejman willaykullarqataj. 

23Chantá kuraj kamachejqa tapuchisqa ajinapuni kasqanta yachaytawan, chay 
iskaynin kamachinkunata sipirparicherqa. Chay tukuytaj kuraj kamachejpa 
ruwasqanmanta willaj qhelqapi qhelqasqa karqa. 

Ester 3 

Mardoqueowan Amanwan 

1Chaymanta qhepata kuraj kamachej Asueroqa agagueo miraymanta Hamedataj 
churin Amanta churarqa kamachina wasipi tukuy kamachejkunamanta kuraj 
kananpaj. 

2Kuraj kamachejpa kamachisqanman jina, kamachina wasi punkupi tukuynin 
kamachikuna qonqorikuspa, Amanta napaykoj kanku. Mardoqueotajrí mana 
qonqorikojchu, nitaj kasutapis ruwajchu. 

3Chantá kuraj kamachejpa kamachinkuna Mardoqueota taporqanku: Imajtintaj 
kuraj kamachejpa kamachisqanta mana kasunkichuri? nispa. 

4Chaywanpis sapa kuti ajinata tapojtinku, Mardoqueoqa mana kutichejchu, nitaj 
kasutapis ruwajchu. Chayrayku Amanman willaykamorqanku, nisqanta 
junt'anqachus manachus, chayta yachanankupaj, imaraykuchus Mardoqueo 
nisqaña judío kasqanta. 

5Amanqa Mardoqueota ñawpaqenpi mana qonqorikojta, nitaj k'umuykukojta 
rikuspa, maytapuni phiñarikorqa. 

6Amanqa Mardoqueo judío kasqanta yachaspa, mana payllatachu wañuchiyta 
munarqa, manachayqa kuraj kamachej Asueroj suyunpi tukuy judiokunata 
wañurachiyta munarqa. 

Amanqa judiokunata chinkachiyta munan 

7Kuraj kamachej Asuero chunka iskayniyoj watataña kamachishajtin, Nisán 
nisqa wata qallariy killapi Amanqa suerteta choqacherqa, ajinamanta 

ajllananpaj uj killata, uj p'unchaytawan chay wakichisqanta ruwananpaj. 
Suertetaj wata tukukuy, Adar sutiyoj killapaj llojserqa. 

8Chantá Amanqa kuraj kamachej Asuerota nerqa: Kuraj kamachejníy, 
kamachishanki kay suyu ukhupi waj llajtayoj runakuna t'aqa t'aqalla kashanku. 
Paykunataj kamachisqaykita mana kasukunkuchu. Paykunaj usunkoqa waj 
jinataj. Chaykunata kawsajta saqespataj, mana imata tarinkichu. 

9Chayrayku, kuraj kamachejníy, sichus kay nisusqay allin rijch'asunki chayqa, 
chay runakuna chinkachisqa kanankuta kamachiy. Noqataj kuraj kamachejpa 
qolqenta waqaychajkunaman 3.300 carga qolqe metalta jaywasaj, kuraj 
kamachejpa qolqe jallch'ana cajanman churasqa kananpaj, nispa. 

10Chantá kuraj kamachejqa anillonta makinmanta orqhokuspa, agagueo 
miraymanta Hamedataj churin Amanman jaywarqa, pichus judiokunaj awqanku 
karqa, chayman. 

11Kuraj kamachejtaj payta nerqa: Qowayta munanki, chay qolqeqa qanllapaj 
kachun. Nishanki, chay runakunawantajrí munasqaykita ruway, nispa. 

12Chantá wata qallariy killapi chunka kinsayoj kaj p'unchayta, Amanqa kuraj 
kamachejpa qhelqerinkunata tantacherqa. Paykunaqa sapa suyumanta 
runakunaj qhelqayninkuman jina, parlayninkuman jinataj qhelqarqanku, Amán 
imatachus sapa uj kurajkunaman, kuraj kamachejpa kamachinkunaman, sapa 
llajtapi kamachejkunaman ima kamachisqanta. Chaytataj kuraj kamachejpa 
sutinpi anillonwan sellaykuspa qhelqarqanku. 

13Chay cartakunatataj chaskikuna tukuynejman aparqanku. Chay cartapitaj 
kamachisharqa tukuy judiokunata wañuchinankuta. Wata tukukuy killapi, 
chunka kinsayoj p'unchayta, uj p'unchayllapi tukuyninkuta wañurachinanku 
karqa: Wayna runakunata, machu runakunata, warmikunata, wawakunata ima. 
Chantá nillarqataj imankuchus kajta jap'ikapunankuta. 

14Chay kamachisqata sapa llajtapi willachinanku karqa, mayk'ajpajchus 
orqhosqa karqa, chay p'unchaypaj tukuyninku wakichisqa kanankupaj. 

15Chantapis chaskikunaqa kuraj kamachejpa kamachisqanman jina tukuy 
llajtakunaman usqhayta chay cartata apararqanku. Jinallataj kuraj kamachejpa 
tiyanan Susa llajtapi sut'inchakojtin, llajtayojkunaqa maytapuni 
qhollpikusharqanku chay imakunata yachaspa. Chaykamataj kuraj 
kamachejwan, Amanwanqa tiyaykurispa, vinowan ch'allarisharqanku. 

Ester 4 

Mardoqueoqa Esterta nin judiokunarayku parlarinanta 

1Mardoqueoqa chay jina kamachisqa kasqanta yachaytawan, p'achantawan 
llik'ikuspa, qhashqa p'achata churaykukorqa. Umanman ushphawan 
qhalliykukuspataj, jatunmanta waqaspa, llajtapi purerqa. 

2Jinata waqaspa, kuraj kamachejpa wasinpa punkunkama chayarqa, manataj 
aswan ukhukama yaykuyta aterqachu, qhashqa p'achayoj kaspa mana yaykuna 
kasqanrayku. 

3Judiokunataj tukuy llajtapi kuraj kamachejpa kamachisqanta yachaytawan, 
maytapuni phutikorqanku. Chayrayku paykunaqa llakiyninkuta rikuchispa, 
ayunarqanku. Sonqo nanayta waqaspa, qhashqa p'achata churaykukorqanku, 
wakintaj ushpha patapi puñorqanku. 

4Chaypacha qoya Esterpa warmi kamachinkuna, chantá kuraj kamachejpa 
warminkunata qhawaj runakuna ima Esterman willarqanku Mardoqueo 
qhashqa p'achayoj kasqanta. Chayta yachaytawantaj, qoya Esterqa mayta 
llakikuspa, Mardoqueoman waj p'achata apacherqa, chay qhashqa p'achanta 
orqhokunanpaj. Paytajrí mana jap'ikuyta munarqachu. 

5Jina kajtintaj, Esterqa kuraj kamachejpa warminkunata qhawaj Hatac sutiyoj 
runata wajyarqa, pichus payta yanapananpaj churasqa karqa, chay runata. 
Chantá payta kacharqa Mardoqueota allinta tapumunanpaj imamantachus chay 
jina p'achata churakusqanta. 

6Hatac rispataj, llajtaj plazanpi Mardoqueowan parlamorqa. Paytaj kamachina 
wasi punku chaynejpi kasharqa. 

7Jinapi Mardoqueoqa imachus kasqanta sut'inta willarqa. Willallarqataj tukuy 
judiokuna wañuchisqa kanankupaj mashkha qolqetachus Amanqa kuraj 
kamachejpa cajanman churanan karqa, chaytawan. 

8Chantá kuraj kamachejpa cartanta Hatacman jaywallarqataj, mayqenchus 
Susapi llojserqa chayta, Esterman jaywananpaj, sut'inchananpajtaj. Chantá 
Esterman nichillarqataj judiokunarayku kuraj kamachejwan parlarinanta, 
khuyarikunanta mañarikuspa. 

9Hatacqa chaymanta kutimuytawan, Mardoqueoj tukuy nisqanta Esterman 
willarqa. 

10Chaymanta Esterqa ujtawan Hatacta Mardoqueoman kacharqa kay jinata 
ninanpaj: 

11Kuraj kamachejpa tukuy kamachinkuna, jinataj kamachiyninpi tukuy 
runakuna yachanku: Pi qharichus chayrí warmichus kuraj kamachejpa ukhu 
pationman mana wajyachisqalla yaykojqa kamachisqaman jina wañuchisqa 
kanan tiyan. Jinapis pimanchus kuraj kamachejqa qorimanta kamachina varanta 
jaywarin, chay kajlla mana wañuchisqachu kanqa. Noqatarí, killataña mana 
wajyachiwanchu, nispa. 

12Chantá Hatacqa Mardoqueoman Esterpa nisqanta willarqa. 

13Mardoqueoqa Esterman kay jinata nicherqa: Qanqa ama yuyaychu kuraj 
kamachejpa wasinpi kasqaykirayku tukuy judío ukhumanta qanlla mana 
wañuchisqa kanaykita. 

14Sichus kunan ch'inlla kanki chayqa, judiokunata kacharichej waj 
rikhurimonqa. Qantaj, tataykej ayllunkuna ima wañurachisqa kankichej. Ichapis 
qanqa, kay jina llakiypi yanapanawaykupaj qoya kayman chayarqanki, nispa. 

15Chantá Esterqa ujtawan Mardoqueoman nichillarqataj: 

16Qantajrí, Susa llajtapi tukuy judiokunata tantaspa, kinsa p'unchayta, kinsa 
tutatawan ayunaychej. Noqapis kamachiykunawan kikillantataj ruwasqayku. 
Chaymantaraj kuraj kamachejpa ñawpaqenman, kamachisqata p'akispa risaj. 
Wañunay kanqa chaypis, jina wañusaj, nispa. 

17Chantá Mardoqueoqa Esterpa nisqanman jina ruwarqa. 

Ester 5 

Esterqa kuraj kamachejta, Amantawan jatun mikhuyman wajyan 

1Kinsa p'unchaymantawan Esterqa qoya p'achata churaykukuspa, kamachina 
wasiman yaykorqa, maypichus kuraj kamachejqa kamachinan tiyanapi tiyasqa 
kasharqa, chaypa ñawpaqenman. Chay tiyananqa yaykuna punku qhawarisqa 
karqa. 

2Kuraj kamachejtaj qoya Esterta patiopi sayashajta rikuytawan, maytapuni 
kusikorqa. Chayrayku kuraj kamachej jap'isharqa, chay qorimanta kamachina 
varanta aysarerqa. Estertaj qayllaykuspa, chay varaj puntanta llankharerqa. 

3Kuraj kamachejtaj taporqa: Imataj tiyan, qoya Ester? Imatataj munankiri? 
Noqaqa kamachiyniymanta khuskannintapis qoykiman, nispa. 

4Estertaj kuraj kamachejman kuticherqa: Kuraj kamachejníy, sichus allin 
rijch'asunki chayqa, jamunaykita munani qanpaj jatun mikhuyta 
wakichisqayman Amanwan khuska, nispa. 

5Chayta uyarispa, kuraj kamachejqa kamachinkunata nerqa: Amanta usqhayta 
wajyamuychej, Esterpa nisqan ruwakunanpaj, nispa. Chantá kuraj 
kamachejwan, Amanwan ima Esterpa jatun mikhuyta wayk'uchisqanman 
rerqanku. 

6Chay mikhuypi mikhushajtinku, kuraj kamachejqa Esterta taporqa: Imatataj 
mañakuyta munankiri? Noqaqa imatachus mañawasqaykita qosqayki. Munanki 
chayqa, kamachiyniymanta khuskannintapis qopusqayki, nispa. 

7Estertajrí kuticherqa: Noqaj mañakususqayqa kayllamin: 

8Sichus qan munakuwanki chayqa, munankitaj imatachus mañakususqayta 
qowayta chayqa, q'aya ujtawan Amanwan khuska mikhuyta wakichisqayman 
mikhoj jamullaytaj. Q'ayallaña imatachus tapuwasqaykiman kutichisqayki, 
nispa. 

Amanqa Mardoqueota sipichinanpaj wakichin 

9Chaypacha Amanqa may kusisqa, sonqo junt'asqataj chaymanta llojserqa. 
Chaywanpis kuraj kamachejpa wasin punkupi Mardoqueota mana sayarejta, 
nitaj kuyurejta rikuspa, maytapuni paypaj phiñarikorqa. 

10Jinapi manapis phiñakushanmanchu jinalla wasinman riporqa. Chantá Amán 
wasinman wajyachimorqa kawsaqenkunata, warmin Zerestawan ima. 

11Tantakamojtinkutaj, Amanqa may qhapaj kasqanmanta, chantá ashkha 
wawayoj kasqanmanta ima mayta parlarqa. Jinallataj imaynatachus kuraj 
kamachejqa payta jatunchasqanmanta, kurajkunamanta jinallataj kuraj 
kamachej kamachinkunamantapis aswan pataman churasqanmantawan 
parlallarqataj. 

12Chantá Amán nillarqataj: Qoya Esterpis mana pitapis kuraj kamachejwan 
khuska mikhunapaj wajyarqachu, manachayqa noqallata. Q'ayapajpis kuraj 
kamachejwan khuska mikhumunaykupaj wajyarisqallataj kani. 

13Chaywanpis kay tukuy imaqa mana sonqo junt'asqata ruwawanchu, kuraj 
kamachejpa kamachinan wasi punkullapipuni Mardoqueo judiota tiyasqata 
sapa rikojtiy, nispa. 

14Chantá warmin Zereswan, tukuy kawsaqenkunawan ima nerqanku: Sipinata 
ruwachiy. Sayaynenqa kachun iskay chunka iskayniyoj metroyoj. Q'aya 
paqarintaj kuraj kamachejta niy chayman Mardoqueota warkhuchinanta. 
Ajinata ruwaspa, qanqa kuraj kamachejwan khuska kusisqa mikhoj rinki, nispa. 
Chay nisqanku Amanpajqa sumaj karqa. Chantá sipinata ruwacherqapacha. 

Ester 6 

Mardoqueoj atipasqan 

1Chay kikin ch'isipacha kuraj kamachejqa mana puñuyta aterqachu. Chayrayku 
kamachinkunaman nerqa, imatachus kamachishaspa ruwasqanmanta willaj 
qhelqata apamuspa ñawiripunankuta. 

2Chay qhelqapitaj tarerqanku, imaynatachus Mardoqueo willasqa kamachina 
wasej punkunta qhawajkuna kuraj kamachejta wañuchinankupaj 
wakichikushasqankumanta, chay willayta. Chay kamachikunaqa Bigtanwan, 
Tereswan ima karqanku. 

3Chay willayta uyarispa, kuraj kamachejqa nerqa: Chay jinata Mardoqueo 
ruwasqanmanta, imata qospa payta jatuncharqanchejri? nispa. Chay 
kamachinkunataj nerqanku: Mana imatapis paypajqa ruwapunchejchu, nispa. 

4Amanrí chaypachapuni kamachina wasi patioman yaykumusharqa kuraj 
kamachejmanta mañakunanpaj Mardoqueota chay sipinata ruwachisqanpi 
warkhuchinanta. Chantá kuraj kamachejqa kamachinkunata taporqa: Pitaj 
patiopi kashanri? nispa. 

5Kamachinkunataj nerqanku: Patiopeqa Amán kashan, nispa. Kuraj kamachejtaj 
nerqa: Yaykuchimuychej, nispa. 

6Amán yaykojtintaj, kuraj kamachejqa payta taporqa: Imatataj ruwana kanman, 
pi runatachus kuraj kamachejqa jatunchayta munashan, chaypajri? nispa. Amán 
sonqonpi nerqa: Pitataj kuraj kamachej jatunchayta munashanman noqamanta 
astawanri? nispa. 

7Chayrayku Amán kuticherqa: Pi runatachus kuraj kamachejqa jatunchayta 
munashan, 

8chaypajqa kuraj kamachejpa churakunan p'achata, purinan caballotawan, 
umanpi kashan, chay pillutawan ima apamuchunku. 

9Chantá chay p'achata, caballotawan ima, kuraj kamachejpa mayqen 
kamachinchus aswan kuraj kashan, chayman jaywachunku. Chay runataj 
p'achallichichun, pitachus kuraj kamachejqa jatunchayta munan, chay runaman. 
Chantá kuraj kamachejpa caballonman lloq'aykuchispa, plazanta 
muyurichimuchun, ñawpaqentataj richun sinch'ita qhaparispa: Ajinata kuraj 
kamachej ruwanqa, pitachus jatunchayta munan, chay runataqa, nispa. 

10Chantá kuraj kamachejqa Amanta nerqa: Usqhayllata caballoytawan, 
p'achaytawan jap'ispa, nisqaykiman jina judío Mardoqueowan ruway, pichus 
kamachina wasi punkupi tiyasqa kashan, chaywan. Chay nisqaykitaqa 
kikintapuni ruway, ama imatapis qonqaspa, nispa. 

11Jinapi Amanqa kuraj kamachejpa p'achanta orqhomuspa, Mardoqueota 
p'achallicherqa. Kuraj kamachejpa caballonman lloq'aykuchispataj, llajtaj 
plazanta muyurichimorqa. Paytaj Mardoqueoj ñawpaqenta rispa, 
qhaparerqapuni: Ajinata kuraj kamachej ruwanqa, pitachus jatunchayta munan, 
chay runataqa, nispa. 

12Ajinata muyurimuytawan, Mardoqueoqa kamachina wasi punkuman 
kutiporqa. Amantajrí usqhay usqhayllata wasinman kachaykukorqa may 
llakisqa, p'enqakuymanta uyanta suk'umpaykukuspa. 

13Wasinpitaj Amanqa warmin Zeresman, tukuy kawsaqenkunaman ima 
willarqa imakunachus payta qhatirisqanta. Chantá yachayniyoj kawsaqenkuna, 
warmin Zerespiwan nerqanku: Sichus chay judiokunaj mirayninkumanta kaj 

Mardoqueoj ñawpaqenpi urmayta qallarinki chayqa, manapuni atipawajchu, 
manachayqa chay runaj ñawpaqenpi urmallankipuni, nispa. 

14Ajinata manaraj parlayta tukushajtinku, kuraj kamachejpa kachankuna 
chayaykamorqanku Amanta pusanankupaj, Esterpa sumaj mikhuyta 
wayk'uchisqanta mikhumunankupaj. 

Ester 7 

Amán sipisqa wañun 

1Kuraj kamachejwan, Amanwan ima qoya Esterpa jatun mikhuyninman 
rerqanku. 

2Chay p'unchaypipis kuraj kamachejqa vinota ujyaj jina watejmanta Esterta 
taporqa: Imatataj kunan mañakuwanki, qoya Ester? Noqataj mañakuwasqaykita 
qosqayki. Imatataj mañakuyta munankiri? Munajtiykeqa kamachiyniymanta 
khuskannintapis qosqayki, nispa. 

3Chaypacha qoya Esterqa kuticherqa: Sichus qan allinpaj qhawawanki, allintaj 
qanman rijch'asunkiman chayqa, mañakuyki ama wañuchichinawaykita, 
jinallataj yawar masiykunatapis ama wañuchichinaykita. 

4Noqatawan, yawar masiykunatawan ima uj runa vendewayku 
wañurachinawaykupaj, ni uj puchuyojtataj chinkachinawaykupaj. Sichus 
wiñaypaj wata runa kanaykupaj vendesqa kaykuman karqa chayqa, ch'inlla 
kakuyman karqa. Chaywanpis, sichus ajinata wañurachiwasqayku chayqa, kuraj 
kamachejniypaj manapuni allinchu kanqa, nispa. 

5Chantá kuraj kamachej Asueroqa qoya Esterta nerqa: Pitaj chantá chay runari? 
Maypitaj kashan chay sajra sonqo runari? nispa. 

6Estertaj nerqa: Chay jinata ruwaj, chay sajra sonqo runaqa kay Amanmin, nispa. 
Amantajrí mana imanakuyta atispa, kharkatitisharqa kuraj kamachejpa 
ñawpaqenpi, qoyaj ñawpaqenpiwan ima. 

7Kuraj kamachej Asuerotaj mikhusharqa, chaymanta manchay phiñasqa 
sayariytawan, kamachina wasej ukhu huertanman rerqa. Amantajrí kikinpi 
qhepakorqa, qoya Estermanta mañakuspa ama payta wañuchichinanta. Payqa 
yachakorqaña imatachus kuraj kamachej payta ruwananta. 

8Amanqa, maypichus Ester winkusharqa, chayman wijch'uykukusqa 
mañakuspa ama wañuchichinanta. Jinapi kuraj kamachejqa huertamanta 
kutimorqa, maypichus mikhusharqanku, chayman. Amanta ajinata rikuspataj, 
kuraj kamachejqa nerqa: Kikin wasiypichu qoyaj honranta t'akayta munanki? 
nispa. Chayta kuraj kamachej nejtinkamataj, kuraj kamachejpa 
kamachinkunaqa Amanpa umanta qhataykorqanku, ajinamanta yachayta qospa 
wañuchisqapuni kananmanta. Chantá, kuraj kamachejpa ujnin kamachin 

9Jarbonaqa kuraj kamachejta nerqa: Amanpa wasinpi runa sipina ruwasqa 
kashan iskay chunka iskayniyoj metro sayayniyoj. Chayta kay Amán ruwachisqa, 
qanpaj allin ruwaj Mardoqueota chaypi sipichinanpaj, nispa. Kuraj kamachejtaj 
chayta uyariytawan, kamacherqa: Chayman Amanta warkhumuychej, nispa. 

10Ajinata Amantaqa Mardoqueopaj ruwachisqan sipinallapitaj 
siperqanku. Chaywantaj kuraj kamachejpa sonqonqa phiñasqa kasqanmanta 
tiyaykorqa. 

Ester 8 

Judiokunaman kutisqa kamachisqata orqhonku 

1Chay kikin p'unchaypacha kuraj kamachej Asueroqa qoya Esterman judiokunaj 
awqanku Amanpa imanchus kaj chhikata qoporqa. Mardoqueotaj kuraj 
kamachejpa ñawpaqenman yaykumorqa, imaraykuchus qoyaqa Asueroman 
willasqaña Mardoqueo ayllun kasqanta. 

2Chantá kuraj kamachejqa Amanmanta qhechusqan anillota Mardoqueoman 
qorqa. Estertaj Mardoqueota mayordomomanta churarqa, Amanpata karqa, 
chay tukuy kapuyninta qhawananpaj. 

3Chantá Esterqa mayta waqaspa, ujtawan kuraj kamachejwan parlamorqa. 
Chakinman wijch'uykukuspa, mañakorqa, Amán agagueo judiokunata sajrata 
ruwananpaj, chay kamachisqanta chinkachinanta. 

4Chaypacha kuraj kamachejqa qorimanta kamachina varanta ujtawan Esterman 
aysarerqa. Estertaj jatarispa, kamachejpa ñawpaqenpi sayarqa. 

5Chantá Esterqa kuraj kamachejta nerqa: Kuraj kamachejníy, sichus kay nisqay 
qanman allin rijch'asunki, khuyakuyniykitataj tariyman, sitajchus 
munakuwanki chayqa, uj kamachiyta orqhoy ari, agagueo Hamedataj churin 
Amán judiokunaj contrankuta kamachisqan ama junt'akunanpaj. Chay 
kamachisqaqa churasqa kashan, kamachishanki, chay tukuy suyupi judiokunata 
wañuchinankupaj. 

6Imaynatataj noqaqa qhawakullayman judío masiykunaman kay llakiy 
chayanantari? Imaynatataj saqellayman yawar masiykuna tukuchisqa 
kanankutari? nispa. 

7Chantá kuraj kamachejqa Esterman, judío Mardoqueomanwan nerqa: 
Esterman Amanpa tukuy kapuyninta qopuni, Amantataj sipinkuña, judiokunaj 
contrankuta makinta oqharisqanrayku. 

8Kunanqa qankuna imachus allin rijch'asusqaykichejta sutiypi qhelqaspa, 
anilloywan sellaychej, chantá tukuy judiokunamantaj apachiychej. Ima 

kamachisqapis kuraj kamachejpa sutinpi ruwakojqa kuraj kamachejpa 
anillonwan sellasqa kaspa, junt'akunanpuni tiyan, nispa. 

9Chaypacha kuraj kamachejqa tukuy qhelqerinkunata wajyacherqa Siván nisqa 
kinsa kaj killapi, iskay chunka kinsayoj p'unchayninpi. Chay qhelqerikunataj 
Mardoqueoj nisqanta qhelqarqanku judiokunaman, jilaqatakunaman, sapa 
llajtapi kamachejkunaman, waj kurajkunamanwan ima. Tukuyninpi 127 
suyukunaman, Indiamanta Etiopiakama apacherqa. Chantapis chay qhelqaqa 
karqa, sapa llajtapi imaynatachus qhelqayta yachasqankuman jina, 
parlayninkuman jinataj. Judiokunamanpis parlayninkuman jina, 
qhelqayninkuman jinataj apachillarqankutaj. 

10Chay qhelqata Asueroj sutinpi wakicherqanku, anillonwantaj sellaykorqanku. 
Chaymantataj kachakunaqa kuraj kamachejpa aswan sumaj caballokunapi 
lloq'aspa, chay qhelqata aparqanku. 

11Chay qhelqapi kuraj kamachejqa kamachisharqa tukuy judiokunaman, may 
llajtakunapichá tiyakusharqanku, chaypi tantaykukuytawan, awqankunaj 
contrankuta maqanakunankuta. Mayqen llajtamantapis, chayrí mayqen 
suyumantapis paykunaj contrankupi jamojtinku, kuraj kamachejqa nerqa chay 
awqankunata wañuchinankuta, mana warmikunata, nitaj wawakunatapis 
khuyaspa. Chantá tukuy kapuyninkuta jap'ikapunanku karqa. 

12Chay tukuy uj p'unchayllapi kanan karqa, kuraj kamachej Asueroj 
kamachisqan tukuy suyupi, wata tukukuy Adar killamanta, chunka kinsayoj 
p'unchay kashajtin. 

13Kuraj kamachejpa kamachisqanqa sapa llajtapi willakunan karqa. Chaypitaj 
nisharqa tukuy judiokuna chay p'unchaypaj sumaj wakichisqa kanankuta, 
awqankunaman sajramanta sajrallatataj kutichinankupaj. 

14Kuraj kamachejpa kamachisqantataj kacha runakuna sumajta t'ijoj 
caballonkunapi aparqanku. Chay kamachisqata kuraj kamachejpa tiyanan Susa 
llajtapipis willallarqankutaj. 

15Mardoqueoqa kuraj kamachejpa ñawpaqenmanta llojserqa kuraj kamachejpa 
churakunan anqawan yurajwan p'achayoj, umanpi jatun qori pillu churaykusqa, 
linomanta ruwasqa uj jatun puka mantawan llijllaykusqataj. Payta ajinata 
rikuspataj, Susa llajtapi tukuy tiyakojkunaqa maytapuni kusikorqanku. 

16Judiokunapaj chay p'unchayqa jatun kusiy, jinataj jatunchasqa kananku 
p'unchay karqa. 

17Tukuy suyupi, tukuy llajtapi ima, maykunamanchus chay kamachisqata 
willachimorqanku, chaypi judiokunaqa kusiymanta sumaj mikhunata 
wayk'urikuspa kusikorqanku. Waj runakunapis chayta rikuytawanqa, 
judiokunaman tukorqanku, imaraykuchus judiokunata manchachikorqanku. 

Ester 9 

Judiokuna atipanku 

1Wata tukukuy Adar killata, chunka kinsayoj p'unchay kashajtin, kuraj 
kamachejpa kamachisqan junt'akunan karqa. Judiokunaj awqankutaj 
atipaykuyta suyasharqanku. Chaywanpis mana yuyasqanku jinachu karqa, 
imaraykuchus judiokunaqa paykunata chejnikojkunawan munayninkuta 
ruwarqanku. 

2Kuraj kamachej Asueroj kamachisqan suyukunapi judiokunaqa chay 
llajtakunapi tantakorqanku, pikunachus paykunata wañuchiyta munarqanku, 
chaykunaman sayaykunankupaj. Ni pipis sayaykorqachu paykunawan 
maqanakojqa, imaraykuchus judiokunata anchata manchachikorqanku. 

3Chantá jilaqatakuna, sapa llajtapi kamachejkuna, waj kamachejkuna, 
yanapajkunapis Mardoqueota manchachikuspa, judiokunata yanaparqanku. 

4Mardoqueoqa kuraj kamachejpa kamachinan wasipi manchay uyarisqa runa 
karqa. Chay uyarisqa kasqanqa tukuy llajtaman chayarqa, sapa p'unchaytaj 
Mardoqueo aswan atiyniyojman tukusharqa. 

5Judiokunaqa awqankukunata sonqo nanayta, mana ni ujta saqespa espadawan 
wañucherqanku. Paykunawan chejninakojkunataqa munayninkuta 
ruwarqanku. 

6Judiokunaqa kuraj kamachejpa tiyakunan Susa llajtapi 500 qharikunata 
wañuracherqanku. 

7Chaypacha wañuchillarqankutaj Parsandatata, Dalfonta, Aspatata, 

8Poratata, Adaliata, Aridata, 

9Parmastata, Arisayta, Aridayta, Vaizatawan ima. 

10Chay chunka runakunaqa judiokunaj awqanku Hamedataj churin Amanpa 
churinkuna karqanku. Chaywanpis kapuyninkuta judiokunaqa mana 
jap'ikaporqankuchu. 

11Chay p'unchaypacha kuraj kamachejman willarqanku, tiyakunan Susa llajtapi 
mashkha runatachus wañuchisqankuta. 

12Chantá kuraj kamachejqa qoya Esterta nerqa: Sichus kay Susa llajtapiraj 
judiokuna 500 qharikunata, Amanpa chunka churinkunatawan wañuchinku 
chayqa, kamachishani chay waj llajtakunapeqa imakunatarajchus ruwankupis 
ari. Kunanqa imatawantaj mañakuwankiri? Imatachus munasqaykita ruwasaj, 
nispa. 

13Estertaj nerqa: Kuraj kamachejníy, sichus allin rijch'asunki chayqa, Susa 
llajtapi kaj judiokunata saqey ari, kamachisqaykiman jina imatachus kunan 
ruwarqanku, ajinallatataj q'ayapis ruwanankuta. Saqellaytaj Amanpa chunka 
churinkunaj ayankuta warkhunankuta, nispa. 

14Chantá kuraj kamachej nerqa ajinata ruwanankuta. Susa llajtapi chay 
kamachisqata willarachimorqa, judiokunataj Amanpa chunkantin churinkunaj 
ayankuta sipinaman warkhorqanku. 

15Susa llajtapi tiyakoj judiokunapis, Adar nisqa killapi chunka tawayoj kaj 
p'unchaypi tantakuspa, 300 runakunatawan wañucherqanku. Chaywanpis 
mana imankukunata jap'ikaporqankuchu. 

16Kuraj kamachej Asuero kamachisharqa, chay llajtakunapi tiyakoj judiokunaqa 
tantakullarqankutaj awqankunawan maqanakunankupaj, atipaspataj 75.000 
runakunata wañucherqanku. Chaywanpis imankuchus kajta mana 
jap'ikaporqankuchu. 

17Chaytaqa Adar nisqa killapi, chunka kinsayoj p'unchaypi ruwarqanku. 
Q'ayantintaj samarikorqanku, sumaj mikhuyta wayk'urikuspataj, mayta 
kusikorqanku. 

18Susa llajtapi kaj judiokunarí chunka kinsayoj kaj p'unchaypi, q'ayantintawan 
ima tantakusqankurayku, chunka phishqayoj kaj p'unchaypi samarikorqanku. 
Sumaj mikhuyta wayk'urikuspa, mayta kusikorqanku. 

19Mana jatun perqakunawan jark'achasqa llajtakunapi tiyakoj judiokunataj 
Adar nisqa killapi chunka tawayoj p'unchaypi samarikorqanku. Sumaj mikhuyta 
wayk'urikuspa, maytapuni kusikorqanku, imankuchá tiyapusqantataj ujkuna 
ujkuna jaywanarikorqanku. 

Purim nisqa raymi 

20Mardoqueoqa chay imakunata qhelqarqa, cartakunatataj apacherqa, kuraj 
kamachej Asuero kamachisharqa, chay suyukunapi tiyakoj judiokunaman, chay 
qayllapi tiyakojkunaman, karupi tiyakojkunamanwan ima. 

21Chay cartapitaj judiokunaqa chay raymita sapa wata Adar nisqa killapi, chunka 
tawayoj p'unchaypi, q'ayantintawan ruwanankuta kamacherqa. 

22Chaytaqa ruwananku karqa chay p'unchaypi paykunapaj kusikuy 
kasqanmanta, chantá awqankunamanta kacharichisqa kasqankumanta, chay 
jina llakiypi kashajtinku, kusiy p'unchaypi rikhurisqankumanta. Chay 
p'unchaytaqa raymita ruwaspa, yuyarikunanku karqa, ujkuna ujkunawan 
jaywarinakuspa, jinallataj wajchakunamanpis jaywarispa. 

23Judiokunaqa chay raymita sapa wata ruwarqanku, Mardoqueoj 
kamachisqanman jina. 

24Hamedataj churin agagueo Amanqa Pur nisqa suerteta choqaspa, tukuy 
judiokunaj contrankuta wakichisqa, ni uj puchuyojta paykunata 
chinkachinanpaj. 

25Estertajrí kuraj kamachejpaman rejtin, Asueroqa cartata qhelqaspa apachisqa, 
Amanpa tukuy sajrata judiokunapaj yuyasqanqa payllamantaj urmananpaj. 
Ajinamanta paywan, churinkunawan ima warkhusqa kasqanku. 

26Chayrayku chay p'unchaytaqa Purim nispa suticharqanku, chaytaj Pur sutiyoj 
suerteta choqanamanta jamun. Mardoqueo cartanpi nisqanman jina, paykuna 
rikusqankuman jina, chantá paykunata imachus qhatirisqanman jinataj, 

27judiokunaqa Purim nisqa raymi ruwanata usuman tukucherqanku. Paykunaqa 
chay raymita ruwananku karqa, jinallataj mirayninkupis. Chantá pikunachus 
judiokunaman k'askaporqanku, chaykunapis sapa wata ruwananku karqa iskay 
p'unchay junt'ata, maychus kasqanman jina. 

28Chay p'unchayqa sapa ayllupi, sapa llajtapi, sapa suyupi ima, 
mirayninkumanta mirayninkukama raymita ruwaspa yuyarinanku karqa. 
Tukuy judiokunaqa chay Purim nisqa raymita waqaychananku karqa, paykunaj 
mirayninkutaj ni jayk'aj chayta qonqanankuchu karqa. 

29Abijailpa ususin Esterwan, judío Mardoqueo ima kasuchikunankupaj jina uj 
cartatawan ruwarqanku, tukuy judiokuna Purim nisqa raymita mana qonqaspa 
sapa wata ruwanankupaj. 

30Chay cartataqa 127 suyukunapi Asuero kamachisharqa, chaypi tiyakoj 
judiokunaman apacherqanku, sonqota tiyaykuchinanpaj jina, cheqan sonqowan 
parlaspa. 

31Chay cartapi Mardoqueowan, qoya Esterwan ima kamacherqanku, chay Purim 
nisqa raymi ruwakunanta, orqhosqanku, chay p'unchaypi. Jinallataj 
kamacherqanku tukuy judiokuna ayunaspa chantá llakikuspa 
yuyarikunankupaj. 

32Esterpa kamachisqanqa Purim raymi nisqamanta allinta sut'incharqa, 
imaynatachus sapa kuti ruwanankumanta. Chaykunataj uj qhelqapi qhelqasqa 
kashan. 

Ester 10 

Mardoqueota jatunchanku 

1Kuraj kamachej Asueroqa kamachiyninpi tukuy llajtapi tiyakoj runakunata 
impuestota paganankuta kamacherqa. 

2Kamachishaspa tukuy atiyninwan ruwasqan, chantá Mardoqueota 
imaynamantachus jatunchasqan imaqa Mediamanta Persiamantawan 
kamachejkunaj yuyarikuna qhelqapi qhelqasqa kashan. 

3Judío Mardoqueoqa atiyniyoj kaypi kuraj kamachej Asueroj qhepanpi karqa. 
Chantá tukuy judiokunapaj manchay sumaj runapaj qhawasqa karqa, jinallataj 
manchay munasqa karqa. Payqa llajta masinkunapaj allin kajta mask'arqa, 
ruwarqataj llajta masinkuna allinpi k'achata tiyakunankuta. 

Job 

Job 1 

Jobta llakiykuna qhatirin 

1Uz sutiyoj suyupi Job tiyakorqa. Payqa cheqanta ruwaspa purej runa karqa. 
Jinallataj Diosta munakoj karqa, chantá yupaychaj ima. Payqa mana pitapis 
mana allin kajta ruwaspa waqachejchu karqa. 

2Jobpataqa qanchis churinkuna, kinsa ususinkuna ima tiyaporqa. 

3Chantá 7.000 ovejakuna, 3.000 camellokuna, 500 yuntakuna, 500 china 
burrokuna tiyaporqa. Jinallataj ashkha wata runan tiyapullarqataj. Inti 
llojsimuynej cheqapi tiyakojkunamanta nisqaqa, Job aswan qhapaj karqa. 

4Jobpa churinkunaqa sapa uj wasinkupi jatun mikhuyta wayk'uchispa, raymita 
ruwaj kanku. Chantá kinsantin panankutapis paykunawan khuska 
mikhunankupaj wajyarikuyta yachallajtaj kanku. 

5Sapa raymi tukukuytataj Jobqa wawankunata wajyaj karqa. Chantá tutamanta 
jatarispa, sapa uj wawanrayku uywa ñak'asqata q'olachispa Tata Diosman 
jaywaj karqa. Ajinata Job ruwaj, imaraykuchus sonqonpi nej: Ichapis 
wawaykuna raymita ruwaspa, sonqonkupi Diospa contranta juchallinkuman 
karqa, nispa. Job ajinata sapa kuti ruwaj. 

6Ujpacha Diospa munasqanta junt'aj angelkuna Tata Diospa ñawpaqenman 
jamorqanku, chaypachallataj paykunawan khuska ch'ataykoj 
angelpis jamullarqataj. 

7Chantá Tata Diosqa ch'ataykoj angelta taporqa: Maymantataj jamushankiri? 
nispa. Ch'ataykoj angeltaj kuticherqa: Tukuy kay pachata muyumusqaymanta 
jamushani, nispa. 

8Chantá Tata Dios payta nerqa: Rikorqankichu kamachiy Jobta? Pay jinaqa mana 
pipis kanchu. Payqa noqaj kamachisqayta tukuy sonqo junt'an, cheqanta 
purisqanraykutaj mana imamanta k'amina, nitaj pitapis mana allinta ruwanchu, 
nispa. 

9Ch'ataykoj angeltajrí Tata Diosman kuticherqa: Jobqa mana qhasichu qanta 
may jatun respetowan qhawasunki. 

10Manachu qan tukuy imamanta payta, ayllunta, jinataj tukuy iman kajtapis 
waqaychanki? Qan tukuy ima ruwasqanpi yanapanki. Chayrayku paypa uywan 
manchayta mirasqanrayku, tukuy kay cheqanejman junt'aykushan. 

11Kunanqa tukuy kapusqanta qhechurpariy, rikunkitaj imaynatachus 
uyarinaykita contraykipi rimasqanta, nispa. 

12Chantá Tata Dios ch'ataykoj angelta nerqa: Jina chayqa, Jobpa tiyapuyninwan 
munasqaykita ruwayta atinki. Chaywanpis ukhunta ama imanankichu, nispa. 
Chaymantataj ch'ataykoj angelqa Tata Diospa ñawpaqenmanta llojserqa. 

13Uj kuti Jobpa churinkuna, ususinkuna ima kuraj kaj wawqenkoj wasinpi 
mikhuspa, ujyaspa ima kasharqanku. 

14Chantá uj chaski Jobman chayamuspa nerqa: Yuntawan llank'asharqayku, 
china burrokunataj chay qayllapi mikhusharqanku. 

15Jinallaman Sabamanta runakuna chayaykamuspa, uywakunata 
apakaporqanku, michejkunatataj wañuracherqanku. Noqalla qanman 
willasunaypaj ayqemuni, nispa. 

16Manaraj chay runa willayta tukushajtin, uj runañataj chayaykamuspa, 
nillarqataj: Illapa urmamuspa, ovejakunata, michejkunata ima wañurachin, 
jinataj noqalla chaymanta qanman willasunaypaj ayqemuni, nispa. 

17Chay runa manaraj willayta tukushajtintaj, uj runañataj chayaykamullarqataj. 
Paypis willallarqataj: Caldea suyumanta kinsa t'aqa runakuna jamuspa 
maqaykuwarqayku, michejkunata espadawan wañuchispataj, camellokunata 
tukuyninta qhatikapunku. Noqalla chaymanta ayqemuni qanman willasunaypaj, 
nispa. 

18Chay runa manaraj willayta tukushajtin, waj runañataj chayamullarqataj. Pay 
nerqa: Churiykikuna, ususiykikuna ima kurajninkoj wasinpi mikhusharqanku, 
ujyasharqanku. 

19Chantá kaymanta jinalla ch'innejmanta sinch'i muyoj wayra rikhurimuspa, 
wasita wawaykikunaj patanman urmaykucherqa, tukuyninkutaj wañorqanku. 
Chaywanpis noqalla chaymanta ayqemuni qanman willasunaypaj, nispa. 

20Chayta uyariytawan, Jobqa manchay llakisqa sayarispa, p'achanta 
llik'irakorqa, chujchantapis raphakorqa. Chantá pampakama k'umuykukuspa, 
Diosta yupaycharqa. 

21Chantá nerqa: Noqaqa mana imayoj q'alalla mamaypa wijsanmanta 
llojsimorqani, q'alallataj kay pachamanta ripusaj. Tata Dios tukuy imata 
qowarqa, kunanqa payllataj qhechukapuwan. Tata Diospa sutin yupaychasqa 
kachun, nispa. 

22Tukuy ima ajina kashajtinpis, Jobqa mana juchallikorqachu, nitaj Tata Diospa 
contrantapis rimarqachu. 

Job 2 

1Aswan qhepaman Diosta sirvej angelkuna tantakunanku p'unchay 
chayamojtin, Satanaspis paykunawan khuska Tata Diospa ñawpaqenman 
jamullarqataj. 

2Chantá Tata Dios payta taporqa: Maymantataj jamushankiri? nispa. Ch'ataykoj 
angeltaj kuticherqa: Kay pachata muyumusqaymanta jamushani, nispa. 

3Chantá Tata Dios taporqa: Manachu kamachiy Jobta rikunki? Pay jinaqa jallp'a 
patapi mana pipis kanchu. Payqa noqaj kamachisqayta tukuy sonqo junt'an, 
cheqanta purisqanraykutaj mana imamanta k'amina, nitaj pitapis mana allinta 
ruwanchu. Qantajrí mana imallamanta payta ñak'arichinayta niwarqanki. 
Chaywanpis payqa kasuwaspallapuni purin, nispa. 

4Chantá ch'ataykoj ángel Tata Diosman kuticherqa: Runata imachus astawan 
nanan, mana chayta t'ojpinchejchu chayqa, tukuy imapis allillan. Qhalilla 
kawsananrayku runaqa imatapis ruwayta atin. 

5Sichus aychanta, tullunta ima onqochiwaj chayrí, uyarishajtiyki contraykita 
rimanqa. Kay rikullankipis, nispa. 

6Tata Diostajrí ch'ataykoj angelta nerqa: Jina kajtenqa, paywan munasqaykita 
ruway. Chaywanpis amapuni payta wañuchinkichu, nispa. 

7Chantá ch'ataykoj angelqa Tata Diospa ñawpaqenmanta ripuspa, Jobman 
sarnaman rijch'akoj onqoyta churarqa. Chay onqoytaj chakinmanta umankama 
junt'aykorqa. 

8Chantá Jobqa ushpha patapi tiyakuspa, uj k'anallawan khitukorqa, sarna onqoy 
anchata sejsisqanrayku. 

9Jinapi Jobpa warmin payta k'amispa, kay jinata nerqa: Kay jinata 
ñak'arishaspapis, qanqa Diosta mana wasanchaspallapunichu kanki? Diosta 
maldiciy, jinajtiykitaj Dios wañuchisonqa, nispa. 

10Jobtajrí kuticherqa: Mana yuyayniyoj warmi jina parlashanki. Sichus Tata 
Diosmanta allin kajta jap'inchej chayqa, manachu mana allin kajta 
apachimuwasqanchejtapis jap'ikullasunmantaj? nispa. Chay tukuywanpis Jobqa 
manapuni Diospa contranta parlaspa juchallerqachu. 

Jobta kinsa kawsaqenkuna watukunku 

11Jobpataqa kinsa kawsaqenkuna karqanku: Temán llajtamanta Elifaz, Súaj 
llajtamanta Bildad, chantá Namat llajtamanta Sofar ima. Paykunaqa Jobta chay 
jina manchay llakiykuna qhatirisqanta yachaspa, parlanarikorqanku, watukoj 
rispa sonqocharimunankuta. 

12Job tiyakorqa, chaynejman chayaspataj, karullamantaraj ñak'ayllata Jobta 
rejserqanku. Chayrayku qhaparispa, waqarqanku, p'achankutapis 
llik'irakorqanku, jallp'atataj umankuman qhallirakorqanku. 

13Chaymantaqa Jobwan khuska pampapi qanchis p'unchayta, qanchis tutatawan 
tiyarqanku. Paykunaqa Jobta sonqo nanayta ñak'arishasqanta rikuspa, mana 
parlapayaykuyta aterqankuchu. 

Job 3 

Jobqa paqarisqan p'unchaymanta quejakun 

1Chantá Job manaña kakuyta atispa, paqarisqan p'unchayta maldicispa, parlayta 
qallarerqa. 

2Jatunmanta parlaspataj, nerqa: 

Job 

3Yumawasqanku ch'isi qonqayman churasqa kachun, maldicisqa kachun: Qhari 
wawa kasqa, nispa nisqanku tutaqa. 

4Paqarisqay p'unchayqa laqhaman tukuchun. Janaj pachapi kaj Dios ama 
cuentaman churachunchu, chay p'unchaytaj intipis ama k'anchachunchu. 

5Chay p'unchayta tuti laqha p'ampaykuchun, chayrí laqhayarishaj yana phuyu 
qhataykuchun, chayrí inti onqospa, manchaykuchichun. 

6Chay ch'isita tuti laqhayay chinkachichun. Chay p'unchayqa ama yupasqachu 
kachun ni watapi, nitaj killa ukhupi. 

7Chay ch'isi ama pipis wijsallikunanchu karqa, nillataj chay ch'isi kusikuymanta 
qhaparina kanmanchu karqa. 

8Chay ch'isitaqa layqayta yachajkuna layqachunku, pikunachus mama qochapi 
kawsaj sierpeta rijch'arichinankupaj atiyniyoj kanku, chaykuna. 

9Sut'iyayta llojsej ch'askakuna chay paqarin ama k'anchachunkuchu, chay jina 
suyasqa k'anchayqa ama chayamuchunchu. Sut'iyarqamuyta intipis ama 
k'anchachunchu. 

10Maldicisqa kachun mamaypa wijsanmanta llojsimusqay tutaqa, kay jina 
llakiyta rikunaypaj paqarichiwasqanmanta. 

11Imaraykutaj mamaypa wijsallanpiraj, mana wañorqanichuri? Imaraykutaj 
paqarikushaspa, mana wañorqanichuri? 

12Imapajtaj mamitay arphinpi jap'iwarqari? Imapajtaj ñuñuntapis 
chuchuchiwarqari? 

13Chaypachachus wañupuyman karqa chayqa, kunan sumajta 
puñurikushayman karqa, sumaj misk'itataj samarikushayman karqa. 

14Kuraj kamachejkunawan, kamachejkunata yanapajkunawan ima 
samarikuyman karqa. Pikunajtachus p'ampakunankupaj sumaj aya p'ampanata 
ruwakusqankoqa raqayllaña kashan, chaykunawan samarikuyman karqa. 

15Chayrí kamachejkuna wasinkuman qorita, qolqetawan junt'achejkunawan 
khuska kayman karqa. 

16Imaraykutaj tatay mamay sullusqa wawata jina mana 
p'ampaykuwarqankuchuri, chayrí manaraj paqarishaspa wañusqa wawata 
jinari? 

17Jallp'aj sonqonpi millayta ruwajkunaqa manaña mana allinta ruwankuchu. 
Sayk'usqakunapis chaypi samarikuyta tarinku. 

18Presokunapis chaypi samariyta tarinku, jilaqataj qhaparisqantapis manaña 
uyarinkuchu. 

19Jallp'aj sonqonpeqa jatunpis, juch'uypis uj rejlla kanku. Wata runapis 
chaypeqa manaña patronninpa makinpichu. 

20Imaraykutaj Tata Diosqa ñak'arej runata k'anchayta rikunanta saqellanri? 
Imaraykutaj may jina llakiyniyojtapis kawsachillanpuniri? 

21Wañupuyta suyajmanqa wañuypis mana chayanchu, qorita jina wañuyta 
mask'ashajtinpis. 

22Maypachachus jallp'aj sonqonman yaykun, chaypachallaña chay runapaj 
kusikuna chayamun. 

23Diosqa mana rikuyta atejta jina purichin, purinanta tukuynejmanta 
wisq'aykun. 

24Mikhunayqa jik'un jik'unta waqarikuylla, ujyanaypis nanaymanta ayqoylla. 

25Imatachus manchachikoj kani, imatajchus manchayta manchachiwaj, 
chaypuni patayman urmaykamun. 

26Sonqo tiyaykuyta mana tarinichu, nitaj samariytapis. Sonqo samariyta 
tarinaytaqa phutikuyllata tarini, nispa. 

Job 4 

Elifaz Jobta k'amin 

1Chantá Temanmanta Elifaz kay jinata nerqa: 

2Job, kunan imatachus nisusqay, ichapis mana allinchu rijch'asonqa. 
Chaywanpis mana ch'inlla kakuyta atinichu. 

3Qanqa ashkha runaman yachachej kanki, pisi kallpayojkunatapis kallpachaj 
kanki. 

4Pichus urmajtaqa parlapayaspa, sayarichej kanki, urmanayajtapis jap'iykurej 
kanki. 

5Kunan llakiyta ñak'arinayki qanman chayamusojtinrí, q'enaqakushanki. 
Llakiykunaj ñit'isqan kaspa, sonqo p'akisqa kashanki. 

6Qanqa Diospa sumaj kamachin kanki, cheqanta purej runa. Chantá imaraykutaj 
Diosmanta mana tukuy sonqo jap'ikunkichuri? 

7Yuyaycharikuy ari: Pitaj mana juchayoj kashaspa, chinkaporqari? Mayk'ajtaj 
cheqanta purej runa chinkachisqa karqari? 

8Noqaqa kayta rikuspa parlani: Pikunachus millay ruwanata tarpojkunaqa 
chayllatataj oqharinku. 

9Diosqa chay jina runata samaynillanwan wañuchin, sinch'i phiñakuyninwantaj 
ujkama tukuchin. 

10León jina may jinata qhaparishajtinkupis, Diosqa kirunkuta p'akiykuspa, 
ch'inyachenqa. 

11Machu leonqa manaña imatapis jap'iyta atispa, yarqhaymanta wañun. China 
leonpa uñankunapis tukuynejman ch'eqerapunku. 

12Mana pejpa yachasqallan willawarqanku, ninriytaj ayphullata parlajta 
uyarerqa. 

13Ch'isin tukuy runakuna misk'ita puñushajtinku, mosqokuspa mancharinapaj 
jina muspharqani. 

14Chay ch'isi manchay manchachikuy jap'iwarqa, tukuy tulluypis 
kharkatitirerqa. 

15Wayra jinalla uyayta phukuspa, pasarpawarqa. Ukhuypi chujchapis 
sayarirerqa. 

16Ñawpaqeypi runapis kanman jina sayarqa. Uyanta mana rikuyta aterqanichu 
chaypis, chhichispa parlasqanta uyarerqani: 

17Diospa ñawpaqenpi cheqan runa kanmanchu? Runaqa ruwajninpa 
ñawpaqenpi llimphu kayta atinmanchu? 

18Diosqa sirvejninkunapi mana atinikunchu, angelninkunajtapis pantasqankuta 
tarin. 

19Jina chayqa, imaynatataj Diosqa pisi kallpa runapi atinikonqari? Runaqa 
t'urumanta ruwasqa wasi jinallamin, thuta jinalla sarurparisqa kanqa. 

20Runaqa tutamanta ch'isiyaykamalla chinkachisqa rikhurin. Wañojtenqa, mana 
pipis paymanta yuyarikunñachu. 

21Runaj kawsaynenqa p'itikoj q'aytu jinata tukukun. Manaraj yuyayniyoj, 
yachayniyoj ima kashaspa, wañupun. 

Job 5 

Elifaz parlallanpuni 

1Kunanqa Job, qhaparikuy. Pitaj uyarimusonqari? Mayqen angelmantaj 
qayllaykunkiri? 

2Cheqapuni wamputaqa sinch'i phiñakuy wañuchin. Pichus payllapaj imatapis 
munajtaqa envidia tukuchin. 

3Noqa rikuni wampu imaynatachus runayasqanta. Chaywanpis wasenqa 
usqhayllata thuñisqa karqa. 

4Wawankunata mana pipis yanaparej kanchu. Justicia ruwana wasipeqa mana 
allintachu paykunata qhawarinku, nitaj pipis paykunata jark'akoj kanchu. 

5Poqochisqankutaqa yarqhachikojkuna mikhukapunku. Khishka ukhumantapis 
pallakapunku. Kapuynintataj tukuy ch'akichikojkuna tukuykonqanku. 

6Millayta ruwanaqa mana jallp'amantachu p'utumun, nitaj llakiykunapis 
pampamantachu llojsimun. 

7Imaynatachus nina k'ajay phawan, ajinallataj runaqa phutiykunata jatarichin. 

8Qan kaspaqa, noqa Diosman qayllaykuyman, imachus phutichishawasqantataj 
payman willakuyman. 

9Payqa jatuchaj imakunata, musphay t'ukunatawan ruwan, chaykunatataj mana 
pipis yupayta atinmanchu. 

10Diosqa parata kay jallp'a pataman parachimun, chaywantaj tukuy jallp'ata 
qarpan. 

11Payqa llamp'u sonqoyojkunata pataman oqharin, llakiyniyojkunatataj 
sonqochan. 

12Millay yuyayniyojkunaj yuyasqankuta manakajman tukuchin, imatachus 
ruwasqanku ama allin rinanpaj. 

13Payqa millay yuyayniyojkunata sajra yuyaynillankuwantaj ch'ipaykun. 
Millayta ruwanankupaj wakichisqankutataj manakajman tukuchin. 

14Paykunaqa p'unchaypacha laqhapi jina purinku, chawpi p'unchaypi tutapi jina 
thamaykachanku. 

15Diosqa wajcha runata, ñak'arichisqa kajta ima kacharichin, millayta 
ruwajkunaj makinkumanta. 

16Paymanta jap'ikuspa pisi kallpayojkunaqa allin kajta suyayta atinku, payllataj 
millayta ruwajkunaj siminkuta llup'aykun. 

17Pi runatachus Tata Dios cheqan ñanman churayta munaspa k'amin, chaymin 
kusisqa. Chayrayku qanqa Tukuy Atiyniyoj Tata Dios k'amisusqanta ama 
qhesachaychu. 

18Sichus pay runaj ukhunta nanaykuchin chayqa, payllataj jampenqa. Sichus 
runata onqochin chayqa, payllataj thañichenqa. 

19Ashkha kutita jatun llakiymanta orqhosonqa, mana allin kajtaj qanman mana 
chayamusonqachu. 

20Yarqhay tiempopi wañunamanta qhespichisonqa, maqanaku tiempopitaj 
wañuchisqa kanaykimanta waqaychasonqa. 

21Millayta parlaj runamanta waqaychasonqa. Manchay llakiy chayamojtintaj, 
qanqa mana manchachikunkichu. 

22Yarqhay kajtin, mana allin kajtinpis asikunki. K'ita phiña animalkunamantapis 
mana manchachikunkichu. 

23Jallp'ayki rumiraralla kajtinpis, chajra poqonanta mana jark'anqachu, k'ita 
animalkunapis kawsaqeykikuna kanqanku. 

24Wasiykipi mana imamanta llakiyniyoj kawsakunki. Uywaykikunata 
waturikunki chayqa, mana ujpis faltanqachu. 

25Wawaykikunaqa ashkhapuni kanqanku, campopi qhora chhikapuni. 

26Unayta kawsaspa, kallpallaykipiraj wañupunki, sumaj poqosqa trigo marq'a 
jina. 

27Kay tukuyta waturispa, jinapuni kasqanta yachayku. Kayta uyariwasqayku 
chayqa, qan kikiyki waturiyta atinki, nispa. Ajinata Elifaz nerqa. 

Job 6 

Job Elifazman kutichin 

1Chantá Job kutichispa, nerqa: 

2Sichus ñak'arisqay pesapi pesasqa kanman, sitajchus llakiyniyta balanzaman 
churayman chayqa, 

3Mama qochapi t'iyumanta astawan pesanman. Chayrayku imatapis 
parlarparillani. 

4Tukuy Atiyniyoj Dios arcowan flechanta kacharispa, jap'ichiwan, chay flechaj 
venenontaj tukuy ukhuyman junt'aykun. Diosqa tukuy imaymana 
llakiykunawan seq'owan. 

5Burroqa mikhuna patapi kashaspa, waqanchu? Toropis q'achu patapi 
kashaspa, bujarinchu? 

6Mana kachiyoj mikhunata pipis mikhunmanchu? Runtoj yurajnenqa mana 
kachiyoj sumajchu? 

7Ima mikhunatachus mana mikhuyta munajchu kani, chaymin kunan 
mikhunayqa. 

8Allin kanman sichus Dios imatachus mañakusqayta qowanman chayqa. Ima 
sumajchus kanman, imatachus munasqayta jaywawanman chayqa. 

9Allin kanman Dios ujkama ñat'urparinawan. Ima sumajchus kanman Dios 
wañuchiwanman chayqa. 

10May jinatapis nanashawachun. Sichus kunanpacha wañupuyman chayqa, allin 
kanman, imaraykuchus noqaqa Diospa munasqanta ruwani. 

11Suyanaypaj manaña kallpay kanchu, kawsanaypaj jina manaña imapis kanchu. 

12Noqaqa rumi jina sinch'ichu kani? Aychayqa broncemantachu? 

13Noqa kikiymanta mana imatapis ruwayta atinichu, nitaj pipis yanapariwaj 
kanchu. 

14Ñak'arej kawsaqetaqa sonqochaykuna, Tukuy Atiyniyoj Diosmanta 
qonqakapojtinpis. 

15Qankuna wawqeykunarí sonqoyta p'akiykuwankichej, mayuta wasaykoj yaku 
jina kankichej. 

16Qonchu yakoqa urayk'amun, chhullunkawan, rit'iwan ima chhapusqa. 

17Q'oñi tiempo chayamojtinrí, mayu ch'akipun, sinch'i ruphay kasqanraykutaj 
yaku chinkapun. 

18Ñan purej runakunaqa yakuta mask'aspa, ñanmanta pantaykunku, 
ch'innejpitaj chinkapunku. 

19Temanmanta qhatuwan purejkunaqa yakuta mask'anku, Sabamanta 
kajkunataj yaku tariyta suyanku. 

20Chayman chayaspataj, ch'aki mayullata tarinku. Yaku tariyta suyasqankoqa 
qhasi manakajlla kasqanta rikunku. 

21Qankunaqa noqapaj chay jina kankichej. Qankuna ñak'arisqayta rikuspa, 
manchachikunkichej. 

22Noqaqa mana imaykichejtapis mañakuykichejchu, nitaj qolqeykichejta 
jaywanawaykichejta nerqaykichejchu, kacharichisqa kanaypaj. 

23Awqaymantapis preciota pagaspa kacharichiwaychej nerqaykichejchu? 
Chayrí, sajra runakunaj makinkumantapis qhespichinawaykichejta 
nerqaykichejchu? 

24Yachachiwaychej, noqataj ch'inmanta uyarisqaykichej. Rikuchiwaychej 
imapichus pantasqayta. 

25Maychus kajta parlasqataqa mana pipis ninmanchu mana allinchu kasqanta. 
Qankunarí manakajmanta juchachashawankichej. 

26Qankunaqa parlasqaymanta rimankichej, parlasqaytaqa wayralla apakapun. 

27Qankunaqa wajcha runatapis venderpariwajchejsina. Qankunaqa 
kawsaqeykichejta p'ampaykunaykichejpaj t'oqotapis allawajchejsina. 

28Kunanqa uyayta qhawariwaychej, niwaychejtaj sichus llullakushasqayta. 

29Parlasqaykichejmanta kutiriychej, ama qhasimanta juchachawaychejchu. 
Cheqanta parlasqayta rimariychej. 

30Noqaqa mana llullakuspachu parlani. Allin mana allin kajtapis manachu 
reparayta atini? 

Job 7 

1Kay pachapi runaj kawsaynenqa uj soldado imachus ruwananta junt'ajpata 
jinalla. 

2Uj wata runa llanthumanta imata jina wañurin, llank'aj runapis pagonta jap'iyta 
mayta suyan. Ajina runaj kawsaynenqa. 

3Noqaqa killan killanta yanqha manakajta suyakuspa kawsarqani. Sapa ch'isi 
ñak'arispa karqani. 

4Noqaqa puñukapuni, tutataj mana sut'iyayta atinchu. Sut'iyanankama kayman 
jaqayman tijraykachakuspa sayk'uni, sonqoypitaj nini: Mayk'ajtaj sut'iyanqari? 
nispa. 

5Ukhoyqa khuru junt'a, sarnallataj, tukuy ukhuymanta q'eyalla surushan. 

6Kawsayniypa tukukuynenqa awana lanzadera jina phawashan, manaña ima 
allin kajpis noqapaj kananta suyashanichu. 

Job Diosta tapun 

7Yuyarikuy ari, Diosníy, kawsayneyqa samay jinalla kasqanta, manañásina kusiy 
kawsayta rikusajchu. 

8Pikunachus kunan rikushawanku, chaykunaqa manaña jayk'ajpis 
rikuwanqankuchu. Qan qhawawajtiykikama, manaña kasajchu. 

9Imaynatachus phuyu chinkapullan, ajinata pillapis wañuspaqa, mana ujtawan 
kutirimonqañachu. 

10Wañojqa manaña wasinman kutinñachu, llajtanpitaj ni pipis paymanta 
yuyarikonqañachu. 

11Chayrayku mana ch'in kakuyta atinichu. Nanayniypi, llakiyniypitaj kaspa, 
atisqayta quejakusaj. 

12Noqaqa mama qochapi sierpechu kasqani, ñawillaykipi purichinawaykipaj? 

13Noqaqa puñunaypichari samariyta tarisaj, puñuspachari chay jina llakiyniyta 
qonqasaj, nispa nerqani. 

14Qantajrí puñushajtiy, manchachiwanki, tukuy imaymanata mosqoypi 
rikuchiwaspa, musphachiwanki. 

15Q'allpiwaspa wañuchinawayki allin kanman, kay jinata ñak'arinaymantaqa 
wañupullaytaña munayman. 

16Manaña atinichu, nitaj kawsaytapis munaniñachu. Saqellawayña, 
imaraykuchus kawsayneyqa samay jinalla. 

17Imataj runa kasqa payta jatunchaspa paymanta chay jinatapuni 
llakinaykipajri? 

18Imaraykutaj sapa p'unchay wateqanki, sapa kutitaj watunkiri? 

19Mayk'ajkamataj ñawillaykipi purichiwanki, manataj thoqaynillaytapis 
pasaykuchejta saqewankichuri? 

20Runakunata qhawaj Dios, sichus juchallikuni chayqa, ima mana allintataj 
ruwaykiri? Imaraykutaj noqawan jap'inakuwankiri? Imaraykutaj llasa q'epita 
jina qhawawankiri? 

21Manachu juchayta pampachawankiman? Manachu mana allin ruwasqaytapis 
pampachallawajtaj? Noqaqa ñapis jallp'aj sonqonman yaykupusajña. 
Mask'awanki, noqataj manaña kasajchu, nispa. 

Job 8 

Bildadñataj Jobta k'amin 

1Chantá Súaj cheqanejmanta Bildadñataj Jobta nerqa: 

2Mayk'ajkamataj chay jinata parlankiri? Parlasqaykeqa sinch'i muyoj wayraman 
rijch'akun. 

3Tukuy Atiyniyoj Diosqa cheqan kajta mana q'ewinchu, nillataj justiciatapis. 

4Wawaykikunachari Diospa contranta juchallerqanku, Diostaj juchankuman 
jina paykunata jasut'erqa. 

5Tukuy Atiyniyoj Diosta mask'ay, qanmanta khuyarikusunanta mañarikuy. 

6Sichus qan cheqan sonqowan, cheqantataj purinki chayqa, Tata Dios 
qhawarisonqa, tukuy imaykitataj kutichipusonqa. 

7Ñawpajta imaykichus tiyapusorqa, chaykunaqa mana imachu kanqa, 
qhepaman tiyapusonqa chaykunamanta nisqaqa. 

8Ñawpa runakunata tapurikuy, ñawpa runakunaj yachasqankumantataj 
yachakuy. 

9Noqanchejqa qaynallamantaraj kanchej, manaraj imatapis yachanchejchu. Kay 
pachapi kawsayninchejqa llanthu jinalla ripun. 

10Ñawpa runakuna parlasuspa, tukuy imata yachachisonqanku. 

11Qhochi mana kajtenqa, t'uturaman rijch'akoj papiro qhora wiñanmanchu? 
T'uturaqa maypichá mana yaku kanchu, chaypi wiñanmanchu? 

12Chaywanpis q'omerlla kashaspa mana ruthusqalla, tukuy qhoramanta 
astawan ñawpajta ch'akipun. 

13Millayta ruwaspa purejkunawan jinallataj kashan, pikunachus Diosta 
qonqapunku, chaykunawan. Imatachus suyashanku, chayqa manakajman 
tukun. 

14Imatachus suyasqanku, imapichus atinikusqankoqa kusikusej llikhan jinalla 
kanku. 

15Kusikusej llikhanmanta jap'ikuyta munanqanku, chaytaj llik'irparikonqa. 
Kusikusej llikhanman ch'ipakonqanku, chaytaj mana awantanqachu. 

16Millayta ruwaspa purejkunaqa intej rikunanpi q'omer qhora jina kanku, 
mayqenchus wiñaspa, tukuy huertaman junt'aykun, ajina. 

17Saphinkoqa qaqa ukhuman chinkaykun, rumimantaj ch'ipaykukunku. 

18Pillapis chaymanta t'irajtinrí, chaypi wiñasqankuta mana pipis 
yachanmanchu. 

19Kusirikuspa kawsasqankoqa ajinata tukukaponqa, maypichus wiñarqanku 
chaynejpi waj qhorañataj wiñanqa. 

20Diosqa cheqan runata mana saqerparinchu, nitaj millayta ruwaspa 
purejkunatapis yanapanqachu. 

21Payqa ujtawan asirichisonqa, kusiymantataj jatunmanta qhaparinki. 

22Awqaykikunaqa p'enqaymanta wañonqanku, millayta ruwaspa purejkunaj 
wasinkutaj thuñisqa kanqa, nispa. 

Job 9 

Job Bildadman kutichin 

1Chantá Job kutichispa, nerqa: 

2Noqa allinta yachani chayqa ajinapuni kasqanta. Runaqa mana niyta atinchu 
Diospa ñawpaqenpi llimphu kasqanta. 

3Sichus pillapis Dioswan churanakuyta munanman chayqa, Tata Dios waranqa 
kutita tapusqanman mana ujllatapis kutichiyta atinmanchu. 

4Diosqa may yachayniyoj, may atiyniyojtaj. Pitaj Diosman sayaykuspa, llimphu 
llojsiyta suyanmanri? 

5Diosqa k'arajta phiñakuspa orqokunata kuyurichin, urmachintaj, nitaj pipis 
reparanchu. 

6Payqa jallp'ata thalarin, jallp'aj tijsinkunatapis kharkatichin. 

7Diosqa intita mana llojsimunanta kamachin, jinallataj ch'askakunatapis mana 
lliphipinankuta. 

8Pay sapallan janajta toldota jina aysarqa, mama qochaj qhollchoqeyasqan 
patapitaj purin. 

9Paymin tukuy ch'askakunata ruwarqa, t'aqa t'aqapitaj t'aqararqa Llama Ñawi 
sutiyoj ch'askakunata, Orión sutiyoj ch'askakunata, Cabrilla sutiyoj 
ch'askakunata ima. Chantá uranejpi Cruz nisqa ch'askakunatawan ima 
ruwallarqataj. 

10Payqa may jinata t'ukunapaj jina imatapis ruwan, imatachus ruwasqantaqa 
mana pipis yachayta atinmanchu. 

11Sichus Dios ñawpaqeyta pasanman chayqa, noqaqa mana rikuyta atisajchu. 
Pay pasanqa, noqatajrí mana reparasajchu. 

12Sichus imatapis jap'ikapun chayqa, pitaj mañakapuyta atinmanri? Pitaj 
imatachus ruwasqanmanta cuentata mañanmanri? 

13Sichus Dios phiñakun chayqa, phiñakuynin mana usqhayta tiyaykuyta atinchu. 
Chakin urapi k'umuykuchisqa kanqanku, pikunachus Rajabta yanapajkuna. 

14Imaynatataj imatachus ninayta tariyman, Dioswan churanakunaypajri? 

15Mana juchayoj kayman chaypis, noqaqa mana kutichikuyta atiymanchu. Payqa 
juezniy, chayraykutaj paymanta khuyarikunallawanta mañarikuyta atiyman. 

16Sichus payta wajyajtiy jamunman chayqa, mana yuyaymanchu nisqayta pay 
uyarinawanta. 

17Payqa ñak'ariykunata sinch'i parata jina kachaykamuwan, mana imallamanta 
astawanraj nanaykuchiwan. 

18Astawan sinch'i llakiykunawan junt'aykuchiwanman, ni samarikojllatapis 
saqewanmanchu. 

19Sichus atiyninmanta parlasunman chayqa, cheqapuni payqa sinch'i atiyniyoj. 
Sichus quejaykusunman chayqa, pitaj payta chayachimunmanri? 

20Sichus noqa niyman mana juchayoj kasqayta chayqa, simillaytaj 
juchachaykuwanman. Sichus cheqan kasqayta niyman chaypis, chay nisqallaytaj 
juchayoj kasqayta rikhurichiwanman. 

21Noqaqa mana juchayojchu kani, chaywanpis chayqa mana imananchu. Noqarí 
kawsaspa sayk'uniña. 

22Tukuy imapis pachallan kashan. Kayta noqaqa yuyani: Juchayojta, mana 
juchayojta Diosqa tukuchin. 

23Sichus mana juchayoj runakuna mana yuyasqallamanta ima pasajtin wañunku 
chayqa, mana imatapis ruwayta atisqankumanta Diosqa asikun. 

24Kay pachata millayta ruwajkunaj makinkuman saqen, juezkunaj ñawinkutataj 
wisq'aykun. Sichus chayta mana Dioschu ruwan chayqa, pitaj ruwanri? 

25Kawsayneyqa imata jina phawan, kusiy kawsay imachus kasqanta mana 
rikuspalla. 

26Kawsayneyqa mama qochapi t'uturamanta ruwasqa phawaj bote jina 
ripushan, anka imatapis jap'ej phawaykun, ajinata. 

27Sichus llakiyniyta qonqaj churakuyman, sitajchus kusisqapis kayman jina 
puriyman chayqa, 

28tukuy nanayniy watej mancharichiwanman. Noqa yachakuni Diosqa 
juchayojta jina qhawawasqanta. 

29Sichus Dios juchayoj kasqayta qhawawan chayqa, imapajtaj imatapis 
ruwasajri? 

30Ushpha yakuwanpis ukhuyta khitukuyman, jabonwanpis makiyta 
mayllakuyman. 

31Ajinata ruwashajtiypis, Diosqa q'opaman wijch'uwanman, p'achaypis 
noqamanta millachikuwanman. 

32Dioswanqa mana uj runawan jina uyanchanakuymanchu, nitaj niyta 
atiymanchu: Jaku, justicia ruwana wasiman rinachej, nispa. 

33Walej kanman noqayku ukhupi justiciata ruwaj kanan, paypa ñawpaqenpi 
quejaykuta ch'uwachanaykupaj. 

34Payqa Tata Dios jasut'inawanmanta jark'akuwanman, nitaj Dios 
manchachinawanta saqenmanchu. 

35Chaypacha noqaqa payta mana manchachikuspa parlarikuyman. Chaywanpis 
kunan manchachikuni, nispa. 

Job 10 

Job ñak'arisqanmanta waqan 

1Job nillarqapuni: Kay kawsaywan sayk'usqaña kani. Chayrayku quejakuspa 
thasnukusaj, llakiy kawsayniymanta atisqayta parlasaj. 

2Diosta nisaj: Ay Diosníy, ama juchachawaychu ari, imamantachus 
juchachawasqaykita niway ari. 

3Qanmin ruwawarqanki. Allinchu rijch'asunki kay jinata ñak'arichiwaspa, 
pisipaj qhawawasqaykeqa? Millay ruwajkunaj wakichisqankuta yanapaytachu 
munanki? 

4Imaynatachus runa qhawan, ajinatachu qan qhawanki? 

5Qanpa kawsayniykeqa wañoj runaj kawsaynin jina pisillachu? Wañoj runa 
jinachu pisi tiempollata kawsanki? 

6Jina kajtenqa, ima nispataj millay juchayta, millay ruwasqaytawan mask'aspa 
purinkiri? 

7Qan allinta yachanki noqaqa mana juchayojchu kasqayta, yachallankitaj qanpa 
atiyniykimanta ni pipis kacharichiwayta atisqanta. 

8Qanpuni makiykiwan ruwawarqanki, kunantajrí chinkachiwayta munanki. 

9Yuyarikuy ari t'urumanta ruwawasqaykita. Kunanqa watejchu jallp'allamantaj 
kutichiwanki? 

10Qanqa ukhuyta ruwarqanki, imaynatachus leche cuajajtin, quesota ruwanku, 
ajinata. 

11Aychata, qaratawan ima churawarqanki, tulluykunatataj ankuwan 
t'inkirarqanki. 

12Kawsayta qowarqanki, munakuwarqankitaj, waqaychawaspataj 
kawsachiwarqanki. 

13Chaywanpis kunan yachani sonqoyki ukhupi pakasqa yuyaykunaraj kasqanta. 

14Juchallisajchus manachus, chayta qhawashawarqanki, ajinamanta 
juchallikojtiy, juchachanawaykipaj. 

15Sichus juchayoj kani chayqa, noqamanta imachus kanqapis. Sichus mana 
juchayoj kani chaypis, mana uyamanta qhawayta atiykimanchu, imaraykuchus 
qanqa k'umuykuchiwanki, ñak'arichiwankitaj. 

16Sichus umayta oqharini chayqa, qanqa león jina qhatiykachawanki, 
chinkachinawaykiraykutaj t'ukunata ruwanki. 

17Contrayta rikojkuna willasojkunaqa tiyanpuni, k'araj phiñakuyniykitaj 
contrayta astawan yapakushan. Soldadokuna jina mana sayk'uspa 
qhatiykachawanki. 

18Imapajtaj paqarichiwarqankiri? Manaraj pi rikushawajtin, wañunay karqa. 

19Chinkapullayman karqa, manapis jayk'aj kaymanchu karqa jina. Mamaypa 
wijsanmanta jallp'aj sonqonman yaykupuyman karqa. 

20Kawsayniy pisi tiempollapaj kasqanrayku, samarikojta saqerillaway ari. Uj 
chhikallantapis kusirikojta saqellaway ari, 

21manaraj mana jayk'aj kutirimuyniyojta ripushajtiy, laqha wañuy llanthu 
suyuman. 

22Tuti laqha llajtaman ripusaj, chaypitaj k'anchayqa tuti laqha jinallataj kashan, 
nispa. 

Job 11 

Sofar Jobta k'amin 

1Chantá Namat llajtayoj Sofarñataj Jobta nerqa: 

2Chay chhikata thawtisqanmanqa manachu kutichina kanman? Anchata parlaj 
runaqa llimphuchu llojsinman? 

3Chay jinata thawtispachu noqaykuta ch'inyachiyta munawayku? Chay jinata 
alqochakuwasqaykumanta manachu pipis imata nisonqa? 

4Qanqa ninki: Noqaj nisqayqa cheqanpuni, Diospa ñawpaqenpitaj mana k'amina 
kani, nispa. 

5Mayta noqa munayman Dios parlarinanta, kikin siminwantaj qanta 
juchachasunanta. 

6Payqa yachaypa pakasqa imankunata yachachisunkiman, chay mana entiendey 
atina imakunata. Ajinapi yachawaj Diosqa manaraj juchaykiman jinachu 
jasut'isusqanta. 

7Diospa pakasqa imankunata tariyta atiwajchu? Tukuy Atiyniyoj Dios jina mana 
pantayniyoj kawajchu? 

8Imanawajtaj chaykuna janaj pachamanta nisqa astawan patapi kajtinkuri? 
Imatataj qan yachawaj sichus chaykuna ukhu pachamantapis astawan ukhupi 
kanku chayri? 

9Diospa pakasqa imankunaqa kay pachamantapis astawan jatuchaj kanku, 
mama qochamantapis astawan jatunmin. 

10Sichus Dios jamuspa jap'isunkiman, chantá juzgasunanpaj wajyasunkiman 
chayqa, pitaj payta jark'ayta atinmanri? 

11Diosqa pichus llulla kasqanta yachan, payqa runaj millay ruwasqantapis rikun. 
Yuyankichu pay mana imatapis reparasqanta? 

12Wampu runaqa yuyayninman churakonqa, maypachachus k'ita burromanta uj 
runa paqarinman, chaypacha. 

13Ujkama cheqan sonqowan imatapis ruwaj churakuy, Diosmantataj 
yanapasunanta mañakuy. 

14Sichus jucha q'epirisqa kashanki chayqa, chay juchata wijch'uy, wasiykipi 
millay kajta ruwanata ama qhawakullaychu. 

15Ajinatachus ruwanki chayqa, mana p'enqakunkichu, mana imata 
manchachikuspataj kawsakunki. 

16Tukuy ñak'ariyniykimanta qonqapunki, pasarparej yakuta jina qonqapunki. 

17Kawsayniykeqa chawpi p'unchaypi intimanta astawan k'ancharenqa, 
laqhayaypis sut'iyarqamuy jina kanqa. 

18Diospi atinikuspa suyakusqaykirayku mana imata manchachikuspa 
kawsakunki, Diospa waqaychasqantaj misk'ita puñukunki. 

19Puñushajtiyki, ni imapis mancharichisoj kanqachu. Yanapanaykita 
mask'aspataj ashkha jamusonqanku. 

20Millayta ruwajkunarí qhasillata pipis yanapananta mask'anqanku. 
Maymanchus pakakunankutapis mana tarenqankuchu. Paykunaqa 
wañuyllataña suyanqanku, nispa. 

Job 12 

Jobqa Sofarpa nisqanman kutichin 

1Chantá Job kutichispa, nerqa: 

2Cheqapuni qankunaqa tukuy runaj sutinkupi parlankichej. Wañojtiykichejqa, 
yachaypis qankunawan khuska wañullanqataj. 

3Chaywanpis qankuna jinallataj noqapis yachani, qankunamantaqa mana 
imapipis pisichu kani. Pitaj tukuy chaykunata mana yachanchuri? 

4Noqaqa mana juchayoj, nitaj k'amina jina kani. Ñawpa tiempopi Diosqa 
mañakusqayta uyariwaj, kunanrí kawsaqeykuna noqamanta asikuwanku. 

5Pichus allinpi kajqa mana allinpi kajta pisipaj qhawan, pichus urmaykunanpaj 
jinaña kajtaqa mana khuyakuspa tanqaykun. 

6Suwakunaqa wasinkupi allinpi kawsakunku, Diosta phiñachejkunapis ni 
imamanta manchachikuspa tiyakullankutaj, Diosta makinkupi 
apaykachasqankuta yuyaspa. 

7Animalkunata qhaway, paykunamantataj yachakuy, jinallataj phawajkunata 
qhaway, imatachus nisusqankuta uyariy. 

8Chayrí yachachisunanpaj jallp'ata tapuriy. Mama qochapi kaj challwakunatapis 
tapurikullaytaj, paykunapis yachachillasonqankutaj. 

9Kanmanrajchu pipis Tata Dios kay tukuy imata makinwan ruwasqanta mana 
yachaj? 

10Tukuy kawsayniyojpa kawsayninkoqa Diospa makinpi kashan, paymin tukuy 
runaman kawsayta qon. 

11Ninreqa pejpa parlasqan allinchus manachus kasqanta reparan, jinallataj 
simipis mikhuna misk'ichus manachus kasqanta reparan. 

12Machu runakunaqa yachayniyoj kanku, unayta kawsasqanku paykunata 
yachachin. 

13Atiywan, yachaywanqa Diospatamin kanku, imatachus wakichisqanta 
junt'anpuni. 

14Diospa thuñisqantaqa ni pipis watej sayarichiyta atinchu. Sichus Dios pitapis 
jap'in chayqa, mana pipis kacharichiyta atinchu. 

15Sichus pay mana parachimun chayqa, tukuy ima ch'akipun. Sitajchus sinch'ita 
parachimun chayqa, jallp'atañataj yaku p'ampaykun. 

16Atiywan, yachaywanqa Diospatamin kanku. Ch'awkiyajwan 
ch'awkiyachikojpis makinpi kashanku. 

17Diosqa yachayniyojkunaj yachayninkuta chinkachin, juezkunajpatapis 
umankuta muyuchin. 

18Diosqa kuraj kamachejkunaj atiyninkuta jap'ispa, q'alallata waj suyuman 
apachin. 

19Sacerdotekunata ruwanankumanta wijch'un, kamachejkunatapis 
kamachiyninkumanta orqhopun. 

20Atinikunapaj jina sumaj yuyaychajkunatapis mana parlarejta saqen, 
kurajkunamantapis yuyayninkuta qhechun. 

21Sumaj runapaj qhawasqa kajkunata manakajpaj qhawachin, sinch'i 
kallpayojkunatataj mana kallpayojta saqen. 

22Diosqa mana rikukoj kajta sut'iman rikhurichin, tukuy ima pakasqa kajtataj 
sut'iman orqhon. 

23Payqa suyukunata jatunchan, chantá payllataj thuñirparin. Suyukunata 
ch'eqerachispa, payllataj tukuynejmanta tantaykun. 

24Diosqa uj suyumanta kurajkunaj yuyayninkuta qhechun, ch'innejpitaj 
paykunata pawichin. 

25Paykunaqa llankhaykachaspa laqhapi jina purinku, machasqa jina kayman 
jaqayman chankaykachaspa, nispa. 

Job 13 

Job allin runa kasqanta nin 

1Chantá Job nillarqapuni: Kay tukuy imata kikin ñawiywan rikorqani, 
nisqaykichejtataj kikin ninriywan uyarerqani. 

2Imatachus yachasqaykichejta noqapis yachallanitaj, qankunamantaqa ni imapi 
pisichu kani. 

3Chaywanpis Tukuy Atiyniyoj Dioswan parlayta munani, Tata Dioswan 
noqamanta parlariyta munani. 

4Qankunaqa llullakuspa, cheqa kajta pakankichej, qhasi manakaj jampikamayoj 
jina kankichej. 

5Sichus ch'inlla kakuwajchej karqa chayqa, yachayniyoj runapaj qhawasqa 
kawajchej karqa. 

6Ama jinachu kaychej, imatachus nisqayta uyariwaychej, imatachus parlasqayta 
allinta uyariwaychej. 

7Llullakuspa Diosman kutikusqaykichejtachu yuyankichej? Q'otiriyuykichejwan 
Diosta yanapashasqaykichejtachu yuyankichej? 

8Diosman kutikusqaykichejtachu yuyankichej? Qankunaqa Diosman kutikuyta 
atiwajchejchu? 

9Imataj kanman sichus Dios kawsayniykichejta waturinman chaypachari? 
Paytaqa runata jina q'otiyaykuwajchejchu? 

10Chaywanpis sichus llullakuspa Diosman kutikunkichej chayqa, payqa 
k'amisonqachej. 

11Diospa jatun kaynenqa mancharichisonqachej, kharkatichisonqachejtaj. 

12Chay jinata nisqaykichejqa ushpha jinalla, kutichikusqaykichejqa t'urumanta 
perqa jinalla. 

13Ch'inyarikuychej, noqañataj parlarisaj, chaymantataj imapis noqaman 
jamuwachun. 

14Wañojpis yaykusaj, kawsayniytapis wañuy pataman churasaj. 

15Dios wañuchinawan kashajtinpis, paypi atinikullasajpuni. Noqa imaynachus 
kasqayta paywan sut'inta parlasaj. 

16Ichapis chayrayku qhespichisqa kasaj, imaraykuchus paypa ñawpaqenman 
millayta ruwaj runaqa mana yaykuyta atinchu. 

17Imatachus parlarisqayta uyariwaychej, imatachus nisqayta sumajta 
uyariychej. 

18Noqaqa llakiyniymanta kutichikuspa parlarisaj, imajtinchus mana juchayoj 
llojsinayta yachani. 

19Sichus pipis imamanta ch'ataykuwanman chayqa, ch'inyakuyman, 
wañupuymantaj. 

Job Diosmanta mañakun 

20Diosníy, iskay imallata qonawaykita mañarikuyki, manataj qanmanta 
pakakusqaykichu. 

21Amaña jasut'iwaychu ari, amaña kay jinatapuni manchachiwaychu. 

22Wajyaway, noqataj uyarisqayki, chayrí noqa ñawpajta parlarisaj, qantaj 
kutichiwanki. 

23Niway: Mayqentaj juchay pantasqaypis kashanri? Rikuchiway ari, imata 
ruwaspachus phiñachisusqayta. 

24Imaraykutaj noqamanta pakakuwankiri? Imajtintaj awqaykita jina 
qhawawankiri? 

25Noqaqa wayraj apaykachasqan laqhe jinalla kani. Imaraykutaj chinkachiyta 
munawankiri? Noqaqa ch'aki ichhu jinalla kani. Imaraykutaj 
qhatiykachawankiri? 

26Imajtintaj sinch'ita ñak'arichishawankiri? Wayna kashaspa, 
juchallisqaymanta jasut'ishawanki. 

27Chakiyta cadenawan watawanki. Ñawillaykipitaj purichiwanki, maymanchus 
risqaytapis qhawallankitaj. 

28Ukhoyqa mawk'a qara bota jina tukukushan, thutaj k'utusqan p'acha jina, 
nispa. 

Job 14 

Runaqa mana unaytachu kawsan 

1Chantá Job nillarqataj: Warmimanta paqarej runaqa mana unaytachu kawsan, 
kawsaynintaj imaymana llakiykunawan junt'a. 

2Noqanchejqa t'ika jina phancharinchej, chantá usqhayllata qawipunchej, 
llanthu jinataj manaraj imapi chinkaripunchej. 

3Runa chay jina kashajtinchu qhawarinki? Chay jina runatachu juicioman 
wajyanki? 

4Pitaj ch'ichita llimphuman tukuchiyta atinmanri? Mana pipis atinmanchu. 

5Runa mashkha unaytachus kawsananqa yupasqalla kashan, mashkha 
killatachus kawsanantaqa ñapis ninkiña. Mayk'ajkamachus kawsananta 
nisqaykita mana pasayta atinchu. 

6Amaña payta qhawaychu, saqey kawsajta. Manaraj wañupushajtin, 
kawsaymanta kusirikojta saqellay. 

7K'utusqa sach'a ijinanqa suyana kanraj, chay sach'aj ijenqa kanqapuni. 

8Saphin jallp'a ukhupi machuña kajtinpis, k'ullunpis jallp'api phunushanmanña 
chaypis, 

9yaku chayajtenqa, q'omeryamullanqataj, wawa sach'ajta jina thansanqa 
wiñallanqataj. 

10Runarí wañupuspa, tukukapun. Runa wañupuspaqa, maymantaj rinri? 

11Mama qochapi yakoqa wawsispa tukukapun, imaynatachus ch'aki mayupi 
yaku ch'akipun, ajinata. 

12Janaj kanankamarí, runaqa jallp'aj sonqonmanta mana jatarimonqachu, 
puñusqanmanta mana rijch'arimonqachu. 

13Allin kanman jallp'aj sonqonpi pakaykunawayki, sinch'i phiñakuyniyki 
thasnukunankama. Chantá mayk'ajchus noqamanta ujtawan 
yuyarikunawaykita niwaj. 

14Sichus uj runa wañun chayqa, ujtawan kawsarenqachu? Noqaqa ruwanay 
tukukunankama suyayman, kay tukuy llakiyniymanta kacharichisqa 
kanaykama. 

15Qan wajyawankiman, noqataj uyariykiman. Makiykej ruwasqanta imata jina 
rikuyta munawaj. 

16Sichus thaskisqayta qhawanki chayqa, juchayta mana cuentaman 
churawajchu. 

17Manachayqa juchayta qonqayman churawaj, pantasqaymantataj 
llimphuchawankiman. 

18Orqopis suchumuspa tukukunku, chhankapis maypichus kasqankumanta 
kuyuchisqa kanku. 

19Yakoqa kallpawan rispa, rumita tukuchin, parapis pampamanta jallp'ata 
apakapun. Ajinata qanpis runata chinkachinki, imatachus runa suyakushan, 
chayta. 

20Qanqa runata wiñaypaj atipanki, kay pachamantataj wijch'unki. Aya uyaman 
tukuchispa, payta kachapunki. 

21Wawankuna jatunpaj qhawasqa kajtinkupis, payqa mana yachallanpischu. 
Llakiyman chayanku chaypis, pay mana cuentata qokunchu. 

22Paypa ukhun nanasqallanta reparakun, chantá payllamanta llakikun, nispa. 

Job 15 

Elifaz Jobta ujtawan k'amin 

1Chantá Temán llajtayoj Elifazñataj ujtawan Jobta nerqa: 

2Yachayniyoj runaqa mana k'arachinapaj jina manakajta parlaspachu kutichin, 
nitaj mana yuyayniyoj jina mana allin kajta parlanchu. 

3Mana imatapis parlarparillanchu, nitaj qhasi manakajta parlallanchu. 

4Qantajrí Diosta manchachikunata pisipaj qhawanki. Diosta yupaychanatapis 
yanqhallapaj jap'inki. 

5Sonqoyki mana allin kasqan chay jinata parlachisunki. Q'otiyayta parlajkuna 
jina parlanki. 

6Mana noqarajchu ch'atasunay kashan, qanpa simillaykitaj juchachashasunki. 

7Yuyankichu qanmanta aswan ñawpajta mana ni pi runa kasqanta, nitaj 
orqokunapis kasqankuta? 

8Yuyankichu qan Diosta yuyaychaj kasqaykita? Kay pachapi qanllachu 
yachayniyoj kanki? 

9Imatá qan yachanki noqayku mana yachasqaykutari? Noqayku mana 
yachasqaykuta, imatataj astawan yachankiri? 

10Noqaykoqa yuyayniyoj runaña kayku, tataykimantapis astawan yachayniyoj. 

11Qanpaj pisichu Diospa sonqochasqanqa, munakuywan k'achata 
parlasusqaykupis? 

12Imaraykutaj phiñakuywan atipachikunkiri? Chejnikusqaykeqa ñawiykipi 
rikukun. 

13Imaraykutaj chay jinatapuni Diospaj phiñakunkiri? Imaraykutaj mana allinta 
qhawarikuspa imatapis parlarparillankiri? 

14Imataj runa kasqa llimphu kasqanta yuyananpajri? Warmimanta paqarej 
runaqa cheqan kanmanchu? 

15Diosqa angelninkunapipis mana atinikunchu, Diospa qhawayninpeqa janaj 
pachapis mana llimphuchu. 

16Astawanraj millay juchasapa runapi mana atinikonqachu, yakutapis 
ujyashanman jina millay kajta ruwaj runapi. 

17Uyariway, noqa imatachus rikuspa yachasqayta willasqayki. 

18Imatachus yachayniyojkuna yachachiwasqaykuta willasqayki. Paykunaqa 
ñawpa tatankumanta yachakorqanku. 

19Paykunallaman Diosqa jallp'ata qorqa, paykunawantaj waj llajtayojkuna mana 
chhapukorqankuchu. 

20Kallpanman atinisqa millayta ruwajpa kawsaynenqa pisilla, ñak'ariywantaj 
junt'a. 

21Ninrenqa manchachikunapaj jina qhapariyllata uyarin, ni imamanta 
llakiyniyoj tiyakushajtin, suwajkuna kapuyninta suwakapunku. 

22Payqa wañunamanta llusp'iyta mana yuyanñachu. Espadaqa ima pachallapis 
payta wañuchinanpaj suyashan. 

23Ayanqa suwintukunaj mikhunan kanqa, payqa wañunan qayllallapiña 
kasqanta yachan. 

24Llakiykunapis, waqanapis payta mancharichinku. Llakiywan, ñak'ariywanpis 
payta maqaj phawaykunku, kuraj kamachejpis maqanakuman yaykunman jina. 

25Chaykuna pichus Diospa contranta oqharikojta qhatirenqa, pichus Tukuy 
Atiyniyoj Dioswan churanakuyta munajta. 

26Payqa Diospa contranta machu machu sayaykun, sumaj phatu escudowan 
pakakuspa. 

27Paypa uyanqa wiramanta llosq'olla kashan, ñañu wasanpis wiramanta 
mat'illa. 

28Chaywanpis qhepanejman thuñisqa llajtakunapi tiyakun, mana pejpa 
tiyakunan ch'in wasikunapi, raqayllamanña tukuchisqa wasikunapi. 

29Mana unaypajchu qhapaj kanqa, kay pachapi tiyapusqantaj mana miranqachu. 

30Wañuymanta mana ayqeyta atenqachu. Imaynatachus sach'aj ijisqanta nina 
q'asparparin, jinallatataj paypis rupharparenqa. T'ikantapis wayra apakaponqa. 

31Ama wampu jina q'otiyanapi atinikuchunchu, imaraykuchus 
q'otiyachikuyllata tarenqa. 

32Manaraj imapi thansan ch'akiranqa, manañataj ujtawan q'omeryanqachu. 

33Mana poqoyta atej uva sach'a jina kanqa, olivoj t'ikan jina t'akarakonqa. 

34Diosta mana manchachikojkunaqa mana wawayoj kanqanku. Lluk'ita 
jap'ikojkunaj wasinkutaqa nina ruphaykuspa, tukuchenqa. 

35Millayta ruwanawan wijsallisqa kanku, llakiytataj wachanqanku. 
Sonqonkupeqa q'otiyayllata wakichikunku, nispa. 

Job 16 

Job Elifazman kutichin 

1Chantá Job kutichispa, nerqa: 

2Chay jinata parlajtaqa mashkha kutitachus uyarinipis. Qankuna 
sonqochanawaykichejtaqa astawan ñak'arichillawankichej. 

3Qhasi manakaj parlayqa jayk'ajtaj tukukonqari? Ajinata churanakuymanpuni 
yachasqa kankichej. 

4Sichus qankuna noqa jina kawajchej chayqa, noqapis qankuna jina parlayman, 
qankunaj contraykichejta sinch'ita parlayman. Umayta khiwirispa qankunata 
kusipayayman. 

5Noqachus qankuna jina kayman chayqa, kallpachaykichejman, misk'i simiwan 
parlapayaspataj, nanasqa sonqoykichejta thañirichiykichejman. 

6Parlarikuni chaypis, nanayneyqa mana thañinchu, nitaj ch'in kakojtiypis, 
nanayniy tukukunchu. 

7Diosqa kallpayta tukuchin. Tukuy kawsaqeykunatapis qhechuwan. 

8Payqa muyuykuwan. Noqaj contrayta parlaspa juchachawan, qhasi manakajta 
juchachawan. 

9Tata Diosqa qhatiykachawaspa, mithawan, león jina contrayta khamurarikun. 
Awqaypis kanman jina ñawinwan oqoykuwan. 

10Runakunaqa noqaj contrayta tantakunku, asiykukuwaspataj, umankuta 
khiwirinku. K'umuykuchinawankupaj uyaypi laq'awanku. 

11Diosqa mana cheqanta ruwajkunaj makinkuman jaywaykuwan, millayta 
ruwajkunaj makinkumantaj wijch'uykuwan. 

12Ni imamanta llakiyniyoj kawsakushajtiy, payqa kunkaymanta jap'iwarqa. 
Q'allpispa, phirita ruwawarqa, arconwan flechanawanpajtaj sayachiwarqa. 

13Tukuynejmanta flechamuwan, mana khuyariwaspa ukhuyta jusk'urawan, 
wijsaymanta kaj chhikataj pampaman qhallikun. 

14Patanpi patanpi ukhuyta khallarawan. Maqanakoj soldado jinataj noqaman 
phinkiykamuwan. 

15Llakisqa kasqayta rejsichinaypaj qhashqa p'achata churakorqani, jallp'atataj 
umayman qhallikorqani. 

16Waqasqaypi uyay punkiykuwan, ñawiypis laqhayaykuwan. 

17Mana pitapis kallpayman atinikuspa maqarqanichu, Diosmanta 
mañakusqaypis llimphu sonqowan karqa. 

18Jallp'a, ama yawarniyta pakaychu ari. Ama saqeychu qhaparikusqay 
ch'inyananta. 

19Noqamanta parlarejqa janaj pachapi kashan, patapi kajqa jark'akuwajniy 
kashan. 

20Diospa ñawpaqenpi mana sonqochay atinata waqarikuni, imajtinchus 
kawsaqeykuna noqamanta asikuwanku. 

21Tata Dioswan siminakuyta munayman, imaynatachus runa masiywan 
siminakuni, ajinata. 

22Mashkha unaytawanchus kawsanayqa tukukapushanña, mana 
kutirimuyniyojta ñapis ripusajña, nispa. 

Job 17 

1Chantá Job nillarqapuni: Mana kallpayojman tukushani. Kawsayneyqa 
tukukapushanña, jallp'aj sonqontaj suyashawanña. 

2Qayllaypeqa noqamanta asikoj runakunalla kanku. Tuta p'unchay 
t'ojpiwasqankuta rikuni. 

3Chaywanpis Diosníy, qan noqarayku parlariyta atinki. Mana qan 
kutikuwajtiyki, pitaj kutikuwayta atinmanri? 

4Qanmin paykunaj yuyayninkuta laqhayacherqanki, chayrayku atipanawankuta 
ama saqeychu. 

5Pichus qolqerayku kawsaqenta wasanchajqa, wawankunata yarqhaymanta 
ñak'arejta rikonqa. 

6Tukuy noqamanta mana allinta parlanankuta saqerqanki, uyaypitaj 
thoqaykunawankuta. 

7Ñaweyqa nanaywan chharpuyaykuwan, ukhoyqa tullumanta p'akikushanña. 

8Chayta rikuspa, cheqanta purej runakuna t'ukunku, phiñakuspataj, mana 
Diosta manchachikojta jina qhawawanku. 

9Allin runakunaqa nisqankumanta mana kuyurinkuchu, mana suwakojkunataj 
sumajta kallpachakunku. 

10Chaywanpis tukuyniykichej kayman jamuychej, qankuna ukhupitaj 
yachayniyojta mana ujllatapis tarisajchu. 

11Kawsanay p'unchaykunaqa imata jina ripushan. Imatachus munasqay, 
wakichikusqay imaqa qhasi manakajman tukunku. 

12Qankunarí tutata p'unchayman tukuchinkichej. Laqhallaraj kashajtinpis, 
qankunaqa: Sut'iyamushanña, ninkichej. 

13Noqa wañupuyllataña suyashani, laqhayaypitaj siriykuspa, puñukapusaj. 

14Ichapis wañuyta niyman: Tatay kanki, nispa. Khurukunatataj niyman: Mamay, 
wawqeykuna ima kankichej, nispa. 

15Jina chayqa, imatataj suyaymanri? Allinta kawsakunay, maypitaj kashanri? 

16Allinta kawsakunayqa noqawan khuska jallp'aj sonqonman yaykonqa, 
chaypitaj khuska samarikusqayku, nispa. 

Job 18 

Bildad Jobpa nisqanman ujtawan kutichin 

1Chantá Súa llajtayoj Bildad kutichispa, nerqa: 

2Mayk'ajkamataj parlallankipuniri? Unanchariwaj, chaymantaraj 
parlarisunchej. 

3Imaraykutaj uywata jina qhawawaykuri? Imajtintaj pisipaj qhawana 
runakunata jina jap'iwaykuri? 

4Qan phiñakuspa mitharakusqaykirayku, yuyankichu kay pacha ch'inman 
tukunanta? Chayrí chhankakuna maypichus kashasqankumanta 
kuyurinankuta? 

5Millayta ruwajpa k'anchaynenqa wañuponqa, ninanpis manaña lawranqachu. 

6Lamparanqa wañuponqa, wasinpi k'anchaypis chharpuyaponqa. 

7Kallpanpi jina thaskisqan manaña ajinachu kanqa. Ima tojllatachus 
churasqallanpitaj urmanqa. 

8Payllataj purinanman uj tojllata churakonqa, chay tojllapitaj ch'ipasqa 
rikhurenqa. 

9Chakin chaynejman lazo churasqa kanqa, chay lazotaj chaki talonninta 
mat'iykonqa. 

10Tojlla churasqaqa ñanpi sumaj pakasqa kanqa, chayninta pasashajtin, 
jap'inanpaj. 

11Tukuynejmanta jap'iykushankumanpis jina reparakun, sapa thaskisqallanpi 
qhatiykachasqa kasqanta reparakun. 

12Yarqhaywan kallpanpis tukukaponqa. Ima llakiypis paypa patanman 
urmaykunanpaj jinalla kashan. 

13Onqoyqa pisimanta pisi ukhunta tukonqa, wañuytaj makinta, chakinta 
oqoykonqa. 

14Wasinpi ima munayta tiyakushajtin, wijch'usqa kanqa. Manchachikuy kuraj 
kamachejman payta qhatatenqanku. 

15Kikin wasinpi waj wasipipis tiyakushanman jina tiyakonqa. Wasin pataman 
jallp'a jina azufre t'akakonqa. 

16Chay runaqa llajtanmanta sach'a jina sik'isqa kanqa, manataj jayk'aj 
aylluyojchu kanqa. 

17Paymanta yuyarikunaqa kay pachamanta chinkachisqa kanqa. Manaña 
ujtawanpis sutinta oqharenqankuchu. 

18K'anchaymanta laqhayayman payta wijch'onqanku, kay pachamantataj payta 
qharqonqanku. 

19Llajtanpeqa mana mirayninpis kanqachu, nitaj pipis wasinpi kawsashaj 
qhepakonqachu. 

20Imaynatachus tukukusqan inti yaykuynejpi tiyakojkunata mancharichenqa, 
inti llojsimuynejpi tiyakojkunatapis kharkatitichenqa. 

21Ajinata millayta ruwaspa purejpa kawsaynin tukukapun. Pichus Diosta pisipaj 
qhawajqa ajinata tukukaponqa, nispa. 

Job 19 

Job Bildadpa nisqanman kutichin 

1Chantá Job Bildadman kutichispa, nerqa: 

2Mayk'ajkamataj ñak'arichiwankichej. Mayk'ajkamataj parlasqaykichejwan 
sonqoyta nanachiwankichejri? 

3Sapa kuti anchatañapuni turiyawankichej. Manachu chay jinata ruwawaspa, 
p'enqakunkichej? 

4Noqa juchayoj kayman chaypis, juchaymantaqa noqallamin ñak'arisaj. 

5Qankunaqa noqamanta aswan sumaj kasqaykichejta yuyakunkichej, kay jina 
llakiypi rikhurisqaytataj uyaypi niwankichej. 

6Kayta allinta yachaychej: Diospuni noqataqa ñak'arichiwan, paymin tojllaman 
urmachiwan. 

7Noqa qhaparikuni: Wañuchishawanku, nispa, nitaj pipis uyariwanchu. 
Yanapanawankuta mañakuni, nitaj pipis justiciata ruwawaj kanchu. 

8Diosqa noqa ama pasanaypaj purinayta wisq'aykuwan, paymin ñanniyta 
laqhaman tukuchin. 

9Tukuy kapuyniymanta ch'usajta saqewan. Umaymanta pilluytapis qhechuwan. 

10Payqa mana ni imayojta saqerpariwan. Thansarara sach'a saphinmanta 
sik'isqa jina kani. 

11Phiñakuyninta noqaj patayman kachaykamuwan, awqanpis kayman jina 
qhawawan. 

12Soldadonkunaqa noqaj contrayta jamunku, wasiypa muyuyninpi 
jaraykukuspataj, maqanakoj yaykumunankupaj wakichikunku. 

13Diosqa noqamanta wawqeykunata, kawsaqeykunatapis karunchachin, 
paykunataj mana rejsisqata jina qhawawanku. 

14Aylluykunaqa karullamanta qhawawanku, rejsisqaykunapis 
qonqakapuwanku. 

15Waturikoj jamuwajkunaqa qonqakapuwanku. Warmi kamachiykunapis waj 
runata jinallaña qhawawanku, manaña rejsikapuwankuchu. 

16Uywasqay kamachiykunata wajyarikuni chaypis, mana uyariwankuchu. May 
jinata wajyakushajtiypis, ni kasuwankuchu. 

17Warmiypis qayllajtiy, millachikuwan. Wawqeykunapis millachikuwaspa, 
ayqenku. 

18Wawakunapis pisipaj qhawawanku. Jatarejtiykama, ñapis contrayta 
parlashankuña. 

19Aswan sumaj kawsaqeykunapis chejnikuwanku, pikunatachus astawan 
q'ayachakoj kani, chaykunapis contraypi kanku. 

20Aycha qarayqa tulluyman k'askaykushan, kiruypis simiymanta 
t'akakapushanña. 

21Kawsaqeykuna, khuyarikuwaychej ari, imaraykuchus Diospuni noqaman 
makinta churaykuwan. 

22Imaraykutaj qankuna Dios jina qhatiykachawankichejri? Manachu 
khaniwaspa sajsakunkichej? 

23Allin kanman pillapis kay parlasqayta qhelqanan, uj p'anqapi qhelqasqa 
qhepakunan. 

24Allin kanman pillapis uj cincelwan titipi chayrí rumipi ch'eqospa, nisqayta 
wiñaypaj qhelqanan. 

25Noqarí yachani kutikuwajniy kawsashasqanta, kay pachapi pay noqaman 
kutikunawanta yachallanitaj. 

26Ukhuy q'etayaspa tukukushajtinpis, noqa kikiy Diosta rikusajpuni. 

27Kikin ñawiywan payta rikusaj, mana waj runachu, manachayqa noqapuni 
rikusaj. Maytapuni rikuyta suyashani. 

28Qankunarí ninkichej: Payta qhatiykachaykuna, imajtinchus mana allin kajqa 
paypi kashan, nispa. 

29Chaywanpis qankunaqa espadata manchachikuychej, ima espadawanchus 
Diosqa mana allin ruwajta jasut'in, chayta. Chaypacha Diosqa cheqan justiciata 
ruwaj juez kasqanta yachankichej, nispa. 

Job 20 

Sofar ujtawan Jobta k'amin 

1Chantá Namat llajtamanta Sofarñataj kutichispa, nerqa: 

2Munaspa mana munaspa kutichisunay tiyan, mana ch'inlla kakuyta atinichu. 

3Rimawaspa, sonqoyta nanachiwanki. Noqatajrí imaynatachus kutichisunayta 
yachani. 

4Qanqa jinapuni kasqanta yachanki, kay pachapi runa kasqanmantapacha. 

5Millayta ruwaspa purejpa kusikuynenqa mana unaypajchu kashan, 
kusikuynenqa askamalla tukukapun. 

6Runaykachasqan janaj pachakamapis chayachun, umanpis phuyukama 
oqharikuchun, 

7aswan qhepaman q'opa jina wiñaypaj chinkanqa. Kawsaqenkunaqa maypichus 
kashasqanta mana yachanqankuchu. 

8Mosqoy jina chinkaponqa. Ch'isin mosqoypi rikusqa jinalla chinkaponqa, nitaj 
pipis tariyta atenqachu. 

9Pikunachus paywan tiyakushaspa rikojkunaqa manaña ujtawan payta 
rikonqankuchu. 

10Wawankuna wajcha runakunaman, tatanku imatachus suwasqanta 
kutichiponqanku. 

11Kallpallanpiraj waynapacha kashaspa, jallp'aj sonqonman yaykuspa, 
tukukaponqa. 

12Millayta ruwaspa purinaqa chay runaman manchayta misk'irichikunaman 
rijch'an, qallunwantaj misk'irichikun. 

13Misk'irichikuspa, mana kachariyta munanchu, siminpi unayta jap'in. 

14Chaymantatajrí wijsan ukhupi katari venenoman tukun. 

15Qhapajyayta oqosqanta lansarparenqa, Dios chaykunata wijsanmanta 
orqhonqa. 

16Katarej venenonta ch'onqanqa, chayllataj payta wañuchenqa. 

17Tukuy imawan junt'a kasqanmanta mana payqa mikhuyta atenqachu, 
lechewan, abeja misk'iwan mayu jina purishajmanta. 

18Tukuy imatachus tarisqanta kutichipunan tiyan. Chaykunataqa mana 
mikhuyta atenqachu, qhapaj kaymantapis mana mallirenqachu. 

19Payqa wajchakunamanta kapuyninkuta qhechuspa, mana imayojta saqerqa, 
mana ruwasqan wasikunatapis jap'ikapullarqataj. 

20Mana jayk'ajpis sajsakuyta aterqachu, nitaj imapis paypa makinmanta 
librakojchu. 

21Oqosiri kasqanrayku mana imawan sajsakuyta atejchu, chayrayku kusiy 
kawsay tarisqanqa mana unaypajchu kanqa. 

22Tukuy imayoj kashaspapis, astawan mana kusiyniyoj kanqa, millayta 
ruwajkunaj makinkutaj paypa patanpi kanqa. 

23Yarqhayninta thasnunanpaj mikhushajtin, Diosqa sinch'i phiñakuyninta 
paypa patanman kachaykonqa. Phiñakuyninta paypa patanman parata jina 
kachaykonqa. 

24Sichus fierro armamanta ayqenqa chayqa, broncemanta ruwasqa flecha payta 
jap'irparenqa. 

25Chay flechaqa ukhunta pasarparenqa, puntantaj k'iwichan chaynejta 
llojsenqa. Chaytaj astawan payta manchariykuchenqa. 

26Tuti laqhayay payta p'ampaykonqa. Ni pejpa jap'ichisqan ninataj payta 
rupharparenqa, wasinpi imanchus kajtapis q'olarparenqa. 

27Janaj pachaqa paypa juchanta sut'inchanqa, jallp'ataj payta ch'ataykunanpaj 
sayarenqa. 

28Diospa phiñakuynin paypa patanman chayamojtin, tukuy ima kapusqan 
chinkaponqanku. 

29Ajinata Diosqa millayta ruwaspa purejkunata jasut'in. Chaytaqa Dios 
paykunapaj wakichin, nispa. 

Job 21 

Job ujtawan Sofarman kutichin 

1Chantá Jobñataj kutichispa, nerqa: 

2Qankunaqa sumajta sonqochayta atiwankichejman, imatachus nisqayta 
uyariwaspa. 

3Parlashajtiy, pacienciarikuwaychej, chaymanta munaspaqa, asikuwaychejpis. 

4Noqaqa mana pi runawanchu quejanakushani. Chayrayku mana pacienciay 
kanchu. 

5Sichus allinta uyariwankichej chayqa, manchariywan opayankichej. 

6Noqa kikiy chaypi yuyaspa, mancharikuni, ukhuypis mayta kharkatitin. 

7Imaraykutaj millayta ruwajkuna kawsallankupuniri, machuyanankukamataj 
qhapajyallankupuniri? 

8Paykunaqa wawankuta, allchhinkuta ima wiñajta rikunku, paykunaj 
qayllankupitaj ni imamanta manchachikuspa kawsanku. 

9Wasinkumanqa ni ima llakiy chayanchu. Diospis paykunata mana jasut'inchu. 

10Wakankoqa mirallanpuni, uñankupis mana wañunchu. 

11Wawankoqa kusisqa phinkiykachanku, uña ovejita jina mayta 
sink'uykacharispa. 

12Manchay kusiywan phinkirispa, tusunku, cajata, arpata, qenata ima tocarispa. 

13Tukuy kawsayninkupi qhapajyanku, chantá ni imamanta llakiyniyoj 
wañupunku. 

14Paykunaqa Diosta ninku: Noqaykumanta ithirikuy, imaraykuchus 
munasqaykiman jina kawsayta mana munaykuchu. 

15Pitaj kasqa Tukuy Atiyniyoj Dios payta kasunaykupajri? Imatá tarisqayku 
kasqa paymanta mañakuspari? nispa. 

16Chaywanpis millayta ruwaspa purejkunaj allin rinanqa mana makinkupichu 
kashan. Paykuna jina yuyanayqa noqamanta karupi kachun. 

17Mayk'ajtaj millayta ruwaspa purejkuna manaraj wañunankupi wañunkuri? 
Mayk'ajtaj llakiy paykunaman chayarqari? Mayk'ajtaj Dios mayta phiñakuspa, 
paykunata ñak'aricherqari? 

18Mayk'ajtaj ichhu jina qhallirparisqa karqankuri, muyoj wayraj apasqan jinari? 

19Qankuna ninkichej: Diosqa tatankoj juchankumanta wawakunata jasut'in, 
nispa.  Chaywanpis millayta ruwajpuni wanananpaj jasut'isqa kanan. 

20Pay kikinpuni Tukuy Atiyniyoj Diospa makinmanta jasut'ita jap'inan tiyan. 

21Wañupojtinña, ayllunwan imachus kananmanta manaña phutikunan 
kanñachu. 

22Chantá, pitaj Diosman yuyayta qonmanri, janaj pachapi kajkunatapis 
juzgajmanri? 

23Wakenqa waynuchupachallaraj wañupunku, kallpankupi kashaspa, kusisqa, 
ni imamanta llakiyniyoj. 

24Tukuy imawan junt'asqa, qhali kashaspa, tukukapunku. 

25Wakinrí llakiykunaj ñit'isqan wañupunku, kusiy kawsay imachus kasqanta 
mana rejsispa. 

26Chay tukuywanpis jallp'aj sonqonpi uj rejlla kanku. Khurukunapis 
kikillantapuni iskayninkuta mikhukapunku. 

27Noqaqa qankuna imatachus noqamanta yuyasqaykichejta yachani, mana allin 
kajta ruwanawaykichejtapis. 

28Qankunaqa tapukunkichej: Maypitaj wiraqochej wasin kashanri? Millayta 
ruwaspa purejpa wasinwan imataj karqari? nispa. 

29Manachu purejkunata tapurikorqankichej? Imaraykutaj willasqankuta mana 
kasorqankichejchuri? 

30Paykuna ninku: Maypachachus Dios phiñakuspa llakiykunata apachimun 
chaypachaqa, millayta ruwaspa purejta mana imapis pasanchu, nispa. 

31Mana pipis millayta purisqanta uyanpi ninchu, nitaj pipis ruwasqanman jina 
kutichinchu. 

32P'ampaj apashajtinkoqa, qhepantataj ñawpaqentataj ashkha runakuna rinku. 

33Jallp'apis llamp'ulla payta qhataykonqa, p'ampaytawantaj aya p'ampanata 
qhawaj churakonqanku. 

34Qhasi manakaj qankuna sonqochayta munawasqaykichejqa. Tukuy 
parlasqaykichejqa llullalla, nispa. 

Job 22 

Elifaz Jobta kinsa kaj k'amisqan 

1Chantá Temán llajtayoj Elifazñataj kutichispa, nerqa: 

2Qanqa sumaj yachayniyoj kawaj. Chaywanpis chayqa Diosta ni imapi 
yanapanchu. 

3Tukuy Atiyniyoj Dios imatapunitaj tarisqa cheqan runa mana k'amina 
kasqaykimantari? 

4Sichus pay cheqan ñanman churasuyta munaspa k'amisunki, juzgasunanpajtaj 
wajyasunki chayqa, chayta ruwan mana payta tukuy imapi kasusqaykiraykuchu. 

5Manachayqa millayta ruwasqayki ancha ashkha kasqanrayku, juchaykitaj 
mana yupay atina kasqanrayku chayta ruwan. 

6Ichapis qanqa mana imallamanta wawqeykimanta prendata orqhoj kanki, 
p'achankuta qhechuspataj, q'alallata saqej kanki. 

7Pichus ch'akichikojmanqa yakuta mana jaywarejchu kanki, pichus 
yarqhachikojmanrí nillataj mikhunata qorejchu kanki. 

8Qanqa atiyniyoj kaspa, respetanapaj jina kaspataj, jallp'amanta dueño 
kasqaykita yuyaj kanki. 

9Warmisapakunata ch'usaj makillata kachapoj kanki. Wajcha 
wawakunamantapis tukuy imankuta qhechuraj kanki. 

10Chayrayku kunanqa tukuy imaymana llakiywan muyuykusqa kashanki, 
kaymanta jinalla jatun manchachikuy jap'iykusunki. 



1086 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

11Qanpajqa tukuy imapis laqhalla, mana imatapis rikuyta atinkichu. May chhika 
yaku jina p'ampaykusunki. 

12Diosqa janajmantapis aswan patapi kashan, aswan patapi kaj ch'askakunapis 
paypa chakin urapi rikhurin. 

13Qanqa imaynatataj niwaj Dios mana reparasqanta, laqha phuyutaj 
juzgananmanta jark'asqantari? 

14Imaynatataj niwaj: Diosqa mana rikunchu, imaraykuchus janaj pachapi 
kayman jaqayman purishan? nispa. 

15Millayta ruwaspa purejkunaj ñawpa kawsasqankuta jinachu kawsayta 
munanki? 

16Paykunaqa manaraj imapi wañorqanku, ashkha yakuyoj mayoj apasqan jina. 

17Paykuna Diosta nerqanku: Munasqaykuman jina kawsakojta saqellawayku. 
Tukuy Atiyniyoj Dios noqaykurayku imatataj ruwayta atinman kasqari? nispa. 

18Chaywanpis Diosqa tukuy imawan wasinkuta junt'acherqa. Millayta 
purejkuna jina yuyanaqa noqamanta karupi kachun. 

19Cheqan kaj runakunaqa chayta rikuspa kusikunku, mana juchayojkunarí kay 
jinata asipayanqanku: 

20Awqanchejkunaqa chinkachisqa kanku, tukuy kapuyninkutataj nina 
ruphaykun, nispa. 

21Dioswan allinyakuy, paywantaj allinpi kawsakuy, paytaj watej 
qhapajyachisonqa. 

22Pay yachachisunanta saqellay, imatachus nisqantataj sumajta jap'ikuy. 

23Sichus k'umuykuspa Tukuy Atiyniyoj Diosman kutirikunki chayqa, pay 
aysarisonqa. Ajinata ruwaspataj, wasiykimanta llakiykunata karunchanki. 

24Sichus Ofir qorita qhawawaj, jallp'allapis, chayrí wayq'opi rumillapis kanman 
jina chayqa, 

25chaypacha Tukuy Atiyniyoj Diosqa qanpaj kanqa, manchay ashkha qori jina, 
manchay ashkha qolqe jinataj. 

26Tukuy Atiyniyoj Diosqa kusiyniyki kanqa, chantá mana p'enqakuspa payta 
qhawanki. 

27Sichus paymanta imatapis mañakunki chayqa, pay uyarisonqa. Qantaj 
imatachus payman nisqaykita junt'anki. 

28Imatachus ruwasqaykipi allinpuni risonqa, ñanniykitataj k'anchay 
k'ancharenqa. 

29Diosqa may kasqanta yuyakoj runata k'umuykuchin, llamp'u sonqoyoj 
runatatajrí qhespichin. 

30Mana juchayojtaqa paymin kacharichenqa. Sichus qan mana juchayojchu 
kanki chayqa, qantapis kacharichillasonqataj, nispa. 

Job 23 

Jobqa Elifazpa nisqanman kutichin 

1Chantá Job kutichispa, ajinata nerqa: 

2Kunan ujtawan sonqo nanasqa parlarisaj, nanayneyqa, waqayniymantapis 
aswanrajmin. 

3Allin kanman yachanay maypichus Dios tiyakushasqanta, yachaspa, tiyakushan 
chayman rinaypaj. 

4Payman imaynachus kasqayta rikuchiyman, imaraykuchus parlanayqa may 
chhika kashan. 

5Noqataj imatachus kutichinawanta yachayta munayman, yachaymantaj 
imatachus pay niwasqanta. 

6Diosqa mana atiyninpi atinikuspachu kutichiwanman, manachayqa 
llakiyniymanta parlarikusqayta uyaririwanman. 

7Payqa noqa cheqanpi kashasqayta niwanman, mana juchayoj kasqaytapis 
nillawanmantaj. Ajinamanta wiñaypaj kacharipuwanman. 

8Inti llojsimuynejpi Diosta mask'amuni, manataj tarinichu. Inti yaykuynejpi 
mask'amullanitaj, manallataj chaypichu kasqa. 

9Wichaynejpi mask'amuni, chaypipis mana payta rikunichu, uranejpipis 
mask'amullanitaj, paytaj noqamanta pakakuwan. 

10Chaywanpis sapa thaskisqayta pay yachan. Payqa imaynatachus kasqayta 
yachariyta munaspa, tukuy imata ñak'arichiwan, chaymantataj ch'uwa qori jina 
llojsimusaj. 

11Noqaqa Diospa sarusqanta sarorqani, ñannintapis mana pantaykuspa 
purerqani. 

12Noqaqa kamachisqankunata junt'arqanipuni, manataj noqaj munasqaytachu 
ruwarqani. 

13Chaywanpis payqa imatachus ruwayta yuyasqanta ruwanpuni, nillataj 
paytaqa ni imapis yuyasqanmanta kuyurichinchu. 

14Imatachus noqawan ruwananta nin, chayta ruwanqapuni. Imatachus 
ruwananta nisqanqa ashkhapuni. 

15Chayrayku sichus kay tukuy imapi yuyani chayqa, paypa ñawpaqenman riyta 
manchachikuni. 

16Tukuy Atiyniyoj Diosqa manchachikuywan kharkatitichiwan. 

17Imaraykutaj paqarerqani, chay tuta mana wañuchiwarqankuchuri? 
Imaraykutaj laqhayaypi uyayta mana qhataykuwarqankuchuri? nispa. 

Job 24 

Job Tata Diosta juchachan 

1Sichus Tukuy Atiyniyoj Dios tukuy imachus kananmanta yachan chayqa, 
imaraykutaj payta qhatejkuna imatachus ruwanankuta mana yachankuchuri? 

2Millayta ruwajkunaqa jallp'a mojonkunata suchuchinku, tropankuman 
yapaykunankupajtaj ovejakunata suwanku. 

3Wajcha wawamanta burronta apakapunku, warmisapaj bueynintataj prendata 
jina jap'ispa qhechunku. 

4Wajchakunata mana uyarej tukunku, pisi tiyapuyniyojkunataj paykunamanta 
pakakunku. 

5Chay runakunaqa k'ita burro jina, mana ni imawan sajsakuyta atinkuchu. 
Tutamanta jatarinku suwanankupaj, chay ch'innejpi suwasqankuwantaj 
wawankuta mikhuchinku. 

6Millayta ruwajkunaqa waj runaj jallp'anman ruthoj rinku, manachayrí runaj 
uva huertanman yaykuspa, chajmamunku. 

7Paykunaqa wajcha runakunata tutan q'alallata sut'iyachinku, sinch'i chiripi ni 
imawan qhatakunayojta saqenku. 

8Wajchakunaqa orqopi parawan joq'ochikunku, paramanta pakakuyta 
munaspataj, chhanka jusk'upi pakakuyta munanku. 

9Millayta ruwajkunaqa warmisapakunaj wawankuta paqarejtinkama 
qhechunku. Pisi tiyapuyniyojkunaj wawankuta prendata jina jap'inku. 

10Wajcha runata pisi p'achayojta purichinku, mana mikhusqata trigota 
q'epichinku. 

11Wajchakunaqa aceiteta ruwanankupaj molinota muyuchinku, vinota 
orqhonankupajtaj uvata sarunku. Chaywanpis yaku ch'akiymanta 
wañushankuña. 

12Llajtapi wañuy patapi kajkunaj ayqosqanku uyarikun, wañuy patapi 
kajkunataj sonqo nanayta qhaparishanku. Diostajrí mañakusqankuta mana 
uyarinchu. 

13Runata wañuchejkuna, millayta ruwajkuna ima p'unchay mana purinkuchu, 
nitaj Diosta kasunkuchu. 

14Runa wañucheqa chhapu chhaputa wajchata wañuchimunanpaj rin, 
ch'isiyajtintaj, suwaspa purin. 

15Warminta wasanchaj khuchi runaqa laqhayaykunallanta suyan, mana pipis 
rejsinanpajtaj, uyanta suk'umpaykukun. 

16Suwaqa ch'isillan wasiman suwaj yaykun, p'unchayqa tukuyninku pakakunku. 
Paykunaqa p'unchayta chejninku. 

17Paykunapajqa p'unchaypis tuti laqha jina, manchachikuna laqhata 
munakunku, nispa. 

Sofar kutichin 

18Chantá Sofar nerqa: Millayta ruwajkunataqa yaku apan, jallp'ankutaj 
maldicisqa kashanku. Manañataj pipis uva huertanpi llank'ayta munanchu. 

19Lapakaqa rit'ita chulluchin, ajinallatataj juchasapakunapis jallp'aj sonqonpi 
chinkapunku. 

20Paykunamantaqa kikin mamanku qonqaponqa, khurukunataj paykunata 
mikhukaponqanku. Ni jayk'aj paykunamanta pipis yuyarikonqachu. Millayta 
ruwajkunaqa k'utusqa sach'a jina urmanqanku. 

21Mana wawata rejsej warmikunata llakicherqanku, warmisapaj allinninta 
mana jayk'aj mask'arqankuchu. 

22Diostajrí atiyninwan atiyniyojkunata urmachin, sichus Dios makinta oqharin 
chayqa, mana pipis paymanta ayqeyta atenqachu. 

23Diosqa ni imamanta manchachikuspa kawsanankuta saqellan. Chaywanpis 
ñawillanpi purichin. 

24Millayta ruwajqa mana unaypajchu oqharikun, chaymantataj usqhayllata 
chinkaripun. Payqa t'irasqa qhora jina ch'akipun, ch'akisqa trigo uma jinataj 
k'umuykun. 

25Sichus kay nisqay mana jinachu chayqa, pitaj llullakusqayta niwanmanri? Pitaj 
parlasqayta qhasi manakajman tukuchinmanri? nispa. 

Job 25 

Bildad Jobpa nisqanman kutichin 

1Chaymanta Súa llajtamanta Bildad kutichispa, nerqa: 

2Diosqa may jina atiyniyoj, manchachikunataj. Payqa janaj pachapi allin 
kawsayta churan. 

3Soldadonkunaqa mana yupay atina kanku. K'anchayninpis tukuypaj 
k'anchamun. 

4Runaqa Diospa ñawpaqenpi llimphu kayta atinmanchu? Mana pipis 
warmimanta paqarejqa juchamanta llimphuchu. 

5Diospa rikuyninpeqa ni killapis allinta k'anchanchu, nitaj ch'askakunapis 
llimphu kankuchu. 

6Tukuy runakuna mana imapis valenchejchu. Noqanchejqa khuru jinalla 
kanchej, nispa. 

Job 26 

Jobqa Bildadpa nisqanman kutichin 

1Chantá Job alqochakuspa jina nerqa: 

2Qanqa manchay sumajta mana kallpayoj runata yanapayta yachasqanki. Qanqa 
pisi kallpayojkunaj yanapajnin kanki. 

3Qanqa sumajta yuyaychayta yachasqanki, mana yachajtapis yachachinki. 

4Ajinata parlanaykipaj, pitaj chhichiykusorqari? Chay jinata parlanaykipaj, pitaj 
yuyaychasorqari? nispa. 

Bildadñataj kutichin 

5Chantá Bildad kutichispa, nerqa: Jallp'aj sonqonpi wañusqa kajkuna 
manchachikuywan chay ukhupi kharkatitinku. 

6Diosmantaqa mana pipis pakakuyta atinmanchu, ni wañuypis pakakuyta 
atinmanchu. 

7Diosqa ch'usaj patapi janajta aysarqa, kay pachatapis ch'usajllapitaj 
warkhuykorqa. 

8Payqa yakuta phuyupi jap'in, phuyutajrí llasa yakuwan mana phatanchu. 

9Payqa killata pakaykun, phuyuwan qhataykuspa. 

10Mama qochaman mojonta jina churarqa, jinallatataj k'anchayta 
laqhayaymanta t'aqan. 

11Dios mancharichejtin, manchariywan kharkatitinku, may orqopichus janaj 
pacha atisqa kashan, chaykuna. 

12Payqa mama qochata atiyninwan kuyuchin, mama qochapi Rajab nisqa 
sierpetapis yachayninwan atipan. 

13Ujta phukuspa, janaj pachata picharparin. Makinwan q'allpispataj, llusp'ej 
katarita wañuchin. 

14Chayqa ruwasqanmanta uj chhikallan, imatachus uyarisqanchejqa uj chhichiy 
jinalla. Pitaj chay jina atiyninta entiendeyta atinmanri? nispa. 

Job 27 

Job Bildadpa nisqanman kutichin 

1Job parlaspallapuni, nerqa: 

2Tukuy Atiyniyoj Diosrayku tiluni, pichus justiciata ruwawayta mana 
munanchu, astawanpis almayta llakichin, chayrayku: 

3Mayk'ajkamachus kawsanaykama, Diospa samaynin noqapi kanankamaqa, 

4simiy mana allin kajtaqa mana parlanqachu, nitaj llullakonqachu. 

5Kawsanaykamaqa mana juchayoj kasqayta nillasajpuni. Qankunaj nisqaykichej 
cheqan kasqanta mana nisqaykichejchu. 

6Noqaqa cheqanta ruwaj kasqayta nillasajpuni, imajtinchus kawsanaykamaqa 
sonqoy mana juchachawanqachu. 

7Tukuy awqaykuna, millayta ruwaspa purejkuna jina kachunku. Contraypi 
sayarejkunataj Diosta mana manchachikojkuna jina ñak'arichunku. 

8Dioswan churanakojkunaqa imapitaj suyanqanku, maypachachus Dios 
kawsayninkuta qhechonqa chaypachari? 

9Llakiykunapi rikhurejtinpis, Diosqa mañakusqanta mana uyarenqachu. 

10Payqa Tukuy Atiyniyoj Diospi mana kusikuyta tarinchu, nitaj mayk'ajllapis 
paymanta mañakunchu. 

11Noqa Diospa jatun atiyninta rikuchisqaykichej, Tukuy Atiyniyoj Dios 
imatachus ruwananpaj wakichisqanta sut'inchasqaykichej. 

12Sichus qankuna chaykunata rikorqankichej chayqa, imaraykutaj manakajta 
parlankichejri? nispa. 

Sofarqa Jobpa nisqanman kutichin 

13Chantá Sofar kuticherqa: Tukuy Atiyniyoj Diosqa mana khuyakuyniyojkunata, 
chantá millayta ruwajkunata ima jasut'inanpaj kay jinata wakichinña: 

14Churinku ashkhapis kachunku, espadawan wañuchisqa kanqanku. Juch'uy 
wawankupis mikhunamanta jina wañonqanku. 

15Kawsashaj qhepakojkunaqa onqoywan wañonqanku, wañojtinkutaj, 
warminkupis mana paykunamanta waqallanqankupischu. 

16Millayta ruwajqa jallp'a chhikatapis qolqeta tantachun, p'achatapis may 
chhikata tantachun, 

17pichus cheqanta ruwajkuna chaywan p'achallikonqanku, qolqentapis mana 
juchayojkuna rak'inakonqanku. 

18Millayta ruwajpa wasenqa thutaj thapan jinalla, chajrata qhawajpa ch'ujllan 
jinallataj. 

19Chay runaqa manchay qhapaj puñukaponqa, q'ayantin rijch'arinanpajtaj mana 
imayoj rikhurenqa. 

20Manchachikuna p'unchaypacha paypa patanman jamonqa, sinch'i para 
wayrataj tutallan payta apakaponqa. 

21Inti llojsimuynejmanta jamoj sinch'i muyoj wayra wasinmanta payta sik'enqa. 

22Chay runata Diosqa mana khuyarikuspa jasut'enqa. Ayqeyta munashaspapis, 
mana ayqeyta atenqachu. 

23Wayraqa manchayta wayraspa, sonaspataj payta qhatiykachanqa, nispa. 

Job 28 

Yachaymanta takiy 

1Chantá Jobqa ajinata nillarqapuni: Qolqe metalqa qhoyamanta orqhosqa, 
qoripis ninapi qherqechisqa ch'uwachakun. 

2Fierroqa jallp'amanta llojsin, cobrepis rumi unuyajtin, rikhurin. 

3Qhoya runapaj tuti laqhayay mana kanchu. Jallp'a ukhuman yaykuspa, chay 
laqhayaypitaj rumita mask'an. 

4Qhoyataqa mana runaj tiyananpi kicharinku, maypichus mana pipis 
saruykunchu, chaypi. Waskhapi warkhuykukuspa, ch'inkunapi qhoyata 
kicharinku. 

5Jallp'a patapeqa trigo poqon, jallp'aj sonqonpitaj nina lawray jina kashan. 

6Jallp'aj ukhunpeqa zafiro rumi tiyan, qoripis jallp'awan chajrusqa kashan. 

7Chaykunataqa mana p'isqo rikunchu, nillataj suwintukunapis rikullankutajchu. 

8Ni ima phiña animalkunapis chay ñanmanqa saruykunkuchu, nitaj leonkunapis 
chayninta purinkuchu. 

9Qhoya runaqa sinch'i rumita jusk'uspa, orqota ukhumantapacha thuñin. 

10Qaqapi jusk'uta kicharin, chaypitaj manchay valorniyoj lliphipishaj 
rumikunata tarin. 

11Maymantachus mayu rikhurin, chaynejta qhawaspa purin, chaypi pakasqa 
kajtapis sut'iman orqhon. 

12Chantá, maymantataj yachay jamunri? Maypitaj yuyayniyoj kay kashanri? 

13Runaqa yachay mashkhachus valesqanta mana yachanchu, nitaj kay 
pachapipis tarinchu. 

14Laqha ukhu pacha nin: Mana kaypi kanchu, nispa. Mama qochapis nillantaj: 
Mana noqawanchu kashan, nispa. 

15Yachaytaqa qoriwan mana tarisunmanchu, nitaj qolqewanpis 
rantisunmanchu. 

16Ofirmanta sumaj kaj qoriwanpis yachayta mana rantiyta atisunmanchu, nitaj 
lliphipirishaj ónice rumiwan, chayrí zafiro rumiwanpis rantina atikunmanchu. 

17Yachayqa qorimanta, cristalmantawan astawan valen, nitaj sumaj qorimanta 
ruwasqa imawanpis cambiayta atisunmanchu. 

18Yachayqa coral nisqamantapis aswan valorniyoj, jinallataj cristalmanta, perla 
nisqamantapis. 

19Jinallataj yachayqa, Etiopiamanta topacio rumiwan mana kikinchakunchu, 
nitaj sumaj qoriwan rantinapis atikunchu. 

20Chantá maymantataj yachay jamunri? Maynejpitaj yuyayniyoj kay kashanri? 

21Yachayqa tukuy kawsajmanta pakasqa kashan, jinallataj tukuy 
phawajmantapis. 

22Jallp'aj sonqonwan, wañuywanqa ninku: Yachaymantaqa parlasqallankuta 
uyariyku, nispa. 

23Tata Dioslla yachan, yachay maypichus kashasqanta. Paylla maypichus 
tarinanta yachan. 

24Payqa kay pachaj k'uchunkama rikun. Imachus janaj pacha urapi tiyan, 
chaykunatapis rikullantaj. 

25Diosqa wayraman kallpata qorqa, yakutataj maykamallachus kananta nerqa. 

26Dios paramanpis kamachisqakunata qorqa chaypacha, illapamanpis ñanninta 
rikucherqa. Maypachachus chaykunata ruwarqa chaypacha, 

27Tata Diosqa yachay chaypi kashasqanta rikorqa. Yachayta allinta qhawaspataj, 
yachay may sumajpuni kasqanta nerqa. 

28Chaymantataj runakunata nerqa: Tukuyta Kamachej Diosta may jatun 
respetowan qhawana, chaymin yachayniyoj kanaqa. Tukuy ch'ichi kajmanta 
t'aqakunataj, chaymin yuyayniyoj kanaqa, nispa. 

Job 29 

Job ñawpaj kawsayninmanta yuyarikun 

1Job uj kutitawan parlaspa, nillarqataj: 

2Imaynapichus ñawpa tiempoman kutiyta atiyman, maypachachus Tata Dios 
waqaychawaj, chay p'unchayman. 

3Maypachachus Tata Dios k'anchayninwan k'anchamuwarqa chaypacha, noqa 
laqhapi puriyta aterqani. 

4Chaypacha noqaqa kallpaypi kasharqani, Diostaj noqawan kawsakuspa, 
yanapawarqa. 

5Chaypacha Tukuy Atiyniyoj Dios noqawan kasharqa, wawaykunapis noqawan 
tiyakusharqanku. 

6Wasiypi lecheqa ashkhapuni karqa, chhankarara orqopi olivo sach'aypis may 
chhika karqa. 

7Llajta punkupi kurajkuna justiciata ruwanankupaj tantakojtinku, noqapis 
chayllapitaj tiyarikoj kani. 

8Waynakunaqa chaypi rikuwaspa, ithirikoj kanku, machu runakunapis 
sayarikuspa, napaykuwaj kanku. 

9Chayman chayajtiy, maypaj qhawasqa runakunapis parlashaspa, ch'inyakoj 
kanku, señata ruwaspataj, wajkunatapis ch'inyachej kanku. 

10Kamachejkunapis parlashaspa, ch'inyakullajtaj kanku, siminkutataj wisq'aj 
kanku. 

11Pichus parlashajta uyariwajqa: Sumajta parlanki, nispa niwaj kanku, 
rikuwajkunataj noqamanta allinta parlaj kanku. 

12Noqaqa khuyayllata kawsajkunata yanapaj kani, mana piniyoj wajcha 
wawakunatataj khuyaj kani. 

13Pichus mana imayoj rikhurejqa: Pachis, niwarqa. Warmisapakunataj 
yanapajtiy, mayta kusikoj kanku. 

14Cheqanta ruwana, justiciawan imaqa noqamanta mana kacharikorqankuchu. 
Sapa p'unchay churakunay p'acha jina karqanku. 

15Noqaqa ñawsakunaj ñawin karqani, suchukunaj chakintaj. 

16Pisichikojkunaj tatanku karqani, waj llajtayojkunamanta kutikojninkutaj. 

17Noqaqa millayta ruwajkunaj atiyninkuta p'akej kani, imatachus 
jap'isqankutataj makinkumanta qhechoj kani. 

18Noqa nerqani: Unayta kawsasaj, kikin wasiypitaj unayniyoj wañupusaj. 

19Noqaqa mayu kantupi sach'a jina kani, thansanta ch'isin chhullaykun jina. 

20Uyarisqa kasqayqa pachallanpuni kanqa, kallpaypis mana pisiyanqachu, 
nispa. 

21Noqa parlajtiy, tukuy uyariwaj kanku, imatachus yuyaychanayta ch'inlla suyaj 
kanku. 

22Noqa parlajteyqa mana pipis kutichiwajchu, imatachus nisqaytaqa tukuy 
sonqo jap'ikoj kanku. 

23Paykunaqa imatachus parlanayta imata jina suyaj kanku, imaynatachus q'oñi 
tiempopi parananta runakuna suyanku, ajinata. 

24Paykunata asirispa qhawajtiy, mana creewajchu kanku, kusisqa uyayta 
rikuwaspataj, paykuna kallpachakoj kanku. 

25Noqamin paykunaj kamachejninku karqani, imatachus ruwanankutataj noqa 
nej kani. Imaynatachus kuraj kamachej soldadonkunawan khuska rin, ajinata 
paykunaj ñawpaqenkuta rej kani. Llakisqa kajtinkupis, noqa sonqochaykoj kani. 

Job 30 

Job sonqo nanaylla kashasqanmanta llakikun 

1Kunanrí noqamanta aswan waynakuna asikuwanku. Noqaqa paykunaj 
tatankuta mana jap'iymanchu karqa, uywayta qhawaj alqokunata 
qhawanallankupajpis. 

2Paykunaqa mana imapipis yanapawankumanchu karqa, pisi kallpayoj 
runakuna kasqankurayku. 

3Mana imayoj kaspa, yarqhaymanta ima, tutan ch'innejpi, ch'aki saphita 
khashkaj kanku. 

4Ch'umi ukhumanta qhorata pallakoj kanku, retamaj saphintataj mikhoj kanku. 

5Paykunaqa tukuy runaj chejnisqan karqanku, suwata jina qhaparispa 
qhatiykachasqantaj. 

6Chayrayku paykunaqa qaqa jusk'ukunapi tiyakoj kanku, wakintaj wayq'opi, 
chhanka jusk'upi ima. 

7Ch'umi ukhupi qhaparispa purej kanku, khishkarara sach'a urapitaj tantakoj 
kanku. 

8Paykunaqa ni imapaj walej runakuna kanku, ni piniyoj. Millay runa 
kasqankurayku mana llajtankupi kawsanankupaj jinachu karqanku. 

9Kunanqa paykunaj alqochakunanku kani, paykunaj asikunankutaj. 

10Noqata millachikuwaspa karunchakunku, uyaypipis thoqaykuwanku. 

11Kunanqa Tata Dios kay jinata k'umuykuchiwasqanrayku, chantá 
wijch'urpariwasqanrayku, manaña respetowanchu qhawawanku. 

12Qayllayman may chhika tantaykakamuspa, urmachiwanku, maqanawankupaj 
qhawawaspataj, wañuchiwayta munanku. 

13Chinkachiwayta munaspa, purinayta wisq'aykunku, nitaj pipis paykunata 
sayachej kanchu. 

14Perqapi q'asanta junt'aykamunku, tukuy kallpankuwan mancharinapaj jina 
patayman phawaykamuwanku. 

15Sinch'i mancharisqa kashani. Maypaj qhawasqa kasqayqa wayra jina ripun, 
qhapajyasqaypis phuyu jina chinkapun. 

16Manaña kawsayta munaniñachu. Ñak'ariywan ñit'isqa kani. 

17Nanayqa tulluykama chayan, ch'isintaj mana samariyta ñak'arichiwan. 

18Diosqa ujllata kunkaymanta jap'iwan, tukuy kallpanwantaj p'achaymanta 
thalawan. 

19Pampaman wijch'uwan, jallp'apis, chayrí ushphapis kayman jina. 

20Diosníy yanapanawaykita mañarikuyki, manataj uyariwankichu. Qanman 
k'umuykamuyki, nitaj qhawarillawankipischu. 

21Qanqa noqapaj mana sonqoyojman tukunki, tukuy atiyniykiwantaj 
qhatiykachawanki. 

22Qanqa wayrawan apachiwanki, para wayrawantaj thalachiwanki. 

23Noqa yachakuni wañuyman apashawasqaykita, tukuy wañojkuna 
maymanchus rinanku kashan, chayman. 

24Noqaqa manachu pisichikojta yanaparqani, khuyayllata kawsananmanta 
orqhospa? 

25Manachu noqaqa pichus llakiypi kashajmanta waqarqani? Manatajchu 
wajchakunamantapis khuyakorqani? 



1097 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

26Allin kajta suyashajtiy, mana allin kajlla jamuwan, kusiy kawsayta 
suyashajtiytaj, llakiylla chayamuwan. 

27Sonqoyqa phatanayashanña, nitaj samarikunchu. Llakiylla noqata 
suyashawan. 

28May llakisqa kashani, phuyusqa p'unchay jina. Tukuypa uyarinanta 
yanapanawankuta mañakuni. 

29K'ita alqokunaj wawqenku jina kani, surikunaj kawsaqenku jinataj. 

30Aycha qaraypis yanaman tukun, tukuy ukhuytaj k'aja onqoywan lawrarishan. 

31Arpaj waqasqan, qenaj waqasqan ima noqapajqa llakiy waqayman tukun, 
nispa. 

Job 31 

Job mana juchayoj kasqanta nin 

1Chantá Job ujtawan parlayta qallarerqa: Noqa sonqoypi nerqani, sipaskunawan 
puñuykuyta mana munapayanayta. 

2Ajinata yuyasqaymanta imawantaj Tata Dios t'inkachiwanman? Tukuy 
Atiyniyoj Dios janaj pachamantapacha imatataj qowanman? 

3Kay jinata ñak'arinaqa manachu millayta ruwaspa purejkunapaj? Llakiykunaqa 
manachu juchallejkunapaj? 

4Chayrí Diosqa manachu imatachus ruwasqayta rikun? Nillatajchu 
imaynatachus purisqaytapis rikun? 

5Ni jayk'aj llullakuspa purerqanichu, nitaj pitapis q'otiyayta munarqanichu. 

6Tata Diosqa cabal balanzapi pesawachun, jinamanta mana juchayoj kasqayta 
yachananpaj. 

7Sichus cheqan ñanmanta pantaykorqani, sitajchus ñawiypa rikusqanwan 
apachikorqani, sichus wajpa imanta jap'ikaporqani chayqa, 

8imatachus tarpusqayta wajkuna mikhukapuchunku, chayrí mallkisqayta 
saphimanta t'irachunku. 

9Sichus wajpa warminwan sonqoyta suwachikorqani chayqa, chayrí qayllaypi 
tiyakojpa warmintachus wateqarqani chayqa, 

10warmeyqa waj runaj wata runan kachun, wajkunataj warmiywan 
puñuykuchunku. 

11Chay jina ruwasqayqa millay ch'ichi kanman karqa, juezkunanejta jasut'isqa 
kanaypaj jina. 

12Chay jinata ruwasqayqa tukuy imata ruphaykoj nina jina kanman karqa, tukuy 
kapuwasqanta q'olaykoj nina jina. 

13Sichus kamachiykuna imatapis mañakuwaj kanku chayqa, 
mañakuwasqankuta qojpuni kani. 

14Mana jinata ruwajtiy, ima uyaywantaj Diospa ñawpaqenman riyman karqari? 
Cuentata mañawajtin, imatataj kutichiyman karqari? 

15Uj Dioslla sapa ujniykuta mamaykoj wijsanpi ruwawarqayku, kawsaytapis 
paykunaman, jinallataj noqamanpis qowarqayku. 

16Wajchakuna mañakuwasqankuta qorqanipuni, nitaj warmisapakuna 
mikhunamanta jina wañojta qhawakullarqanichu. 

17Ni jayk'aj mikhunayta sapallay mikhorqanichu, wajcha wawaman mana 
qorispaqa. 

18Wajcha wawapajqa tata jina karqani, warmisapakunatapis mamayta jina 
qhawarqani. 

19Pichus pisi p'achayoj kasqanrayku chirimanta wañushajtin, chayrí 
pejpatachus qhatakunanpaj mana imallapis kapojchu chayqa, 

20chay runata ovejaykunaj millmanmanta ruwasqa p'achawan p'achallichispa, 
q'oñichej kani. Paytaj mayta pachis niwarqa. 

21Juezkunawan rejsinakusqayrayku, mana jayk'aj wajcha wawata 
waqacherqanichu. 

22Llullakuni chayqa, makiy p'akikuchun, lijraymantapachataj urmapuchun. 

23Noqaqa Diospa jasut'inta mayta manchachikoj kani, chay jina atiyninpa 
ñawpaqenpi mana oqharikuyta atiymanchu. 

24Mana jayk'ajpis tiyapuyniymanta jap'ikorqanichu, nitaj qoripi sonqoyta 
churarqanichu. 

25Mana jayk'aj ashkha tiyapuyniyoj kasqaymanta runaykacharqanichu, nitaj 
ashkha qolqeta ganasqaymantapis. 

26Noqa intita sumajta k'anchashajta rikorqani, killatapis sumajta k'ancharispa 
rishajta. 

27Chaywanpis chaykunata mana sonqollaypipis yupaycharqanichu, nitaj 
runakuna rikushajtinkupis. 

28Chaytachus ruwayman karqa chayqa, jasut'isqa kanaypaj jina kayman karqa, 
janaj pachapi kaj Diostataj wasanchayman karqa. 

29Ni jayk'aj awqay llakiypi kashajtin, kusikorqanichu, nillataj payta llakiy 
qhatirejtinpis kusipayarqanichu. 

30Ni jayk'aj payta mana allin rinanta munaporqanichu, nitaj wañunantapis 
munarqanichu. 

31Mana jayk'ajpis kamachiykunata saqerqanichu wasiyman 
chayakamojkunawan munasqankuta ruwanankuta. 

32Waj llajtayoj jawallapi puñojta mana saqejchu kani, wasiymanqa 
wajyarikojpuni kani. 

33Juchallisqayta mana jayk'aj pakarqanichu, imaynatachus wajkuna ruwanku 
jinataqa, nitaj sonqollaypi pakarqanichu, 

34runata manchachikusqayrayku. Aylluy pisipaj qhawanawankuta 
manchachikuspataj, ni jayk'aj wisq'aykukuspa ch'inlla karqanichu. 

35Mayta munayman pillapis uyarinawanta. Nisqayman sutiyta raqhespa, nisqay 
cheqapuni kasqanta rikuchini. Kunanqa Tukuy Atiyniyoj Dios kutichiwachun. 
Imamantapis tumpawasqantaqa qhelqaspa rikuchiwachun. 

36Tumpawasqantaqa lijraypi kusisqa apaykachasaj, pilluta jinataj umayman 
churakusaj. 

37Noqaqa tukuy ruwasqaymanta Diosman cuentata qosaj, mana p'enqakuspataj, 
paypa ñawpaqenman qayllaykusaj. 

38Jallp'ayqa mana contrayta janaj pachaman willakunchu, nitaj chajra 
tarpusqaypis phutikuspa waqanchu. 

39Sichus pimantapis chajranta suwarqani chayqa, chayrí llank'ajkunamanchus 
mana pagaporqanichu chayqa, 

40jallp'aypi trigo poqonanmantaqa khishkalla poqochun, cebadaj 
cuentanmantapis qhoralla wiñaykuchun, nispa. Ajinata nispa Job kutichikuyta 
tukorqa. 

Job 32 

Eliuñataj Jobman kutichin 

1Job mana juchayoj kasqanta nisqanrayku, chay kinsa kawsaqenkuna manaña 
paywan siminakorqankuchu. 

2Chaymanta Buz ayllumanta Baraquelpa churin Eliuñataj parlarqa. Payqa 
Rampa mirayninmanta karqa. Manaña astawan ch'in kayta atispa, Jobpaj mayta 
phiñakorqa, Diospa ñawpaqenpi mana juchayoj kasqanta nisqanrayku. 

3Jinallataj Jobpa kinsantin kawsaqenkunapaj phiñakullarqataj, Jobta juchayojta 
rikhurichisqankumanta, juchayoj kasqanta mana allinta sut'inchaspalla. 

4Eliuqa tukuyninkumanta aswan waynallaraj karqa. Chayrayku payqa 
suyallarqa, paykunaraj Jobwan parlayta tukunankuta. 

5Paykuna manaña imatapis kutichiyta atisqankuta rikuspa, manaña ch'inlla 
kakuyta aterqachu. 

6Chantá kallpacharikuspa, Buz ayllumanta Baraquelpa churin Eliú kay jinata 
parlayta qallarerqa: 

Eliujpa ñawpaj kaj parlasqan 

Noqaqa waynallaraj kani, qankunataj kuraj runa kankichej. Chayrayku 
manchachikuspa, imatachus yuyasqayta mana nerqaykichejchu. 

7Noqa yuyarqani: Kawsay imachus kasqanta yachajkuna parlarichunku, 
unayniyojkuna yachasqankuta rikuchichunku, nispa. 

8Chaywanpis tukuy runakuna yachayniyoj kanku, imaraykuchus yachayta 
Tukuy Atiyniyoj Dios samaykuspa qowarqanchej. 

9Mana pitapis unayniyoj kasqanqa yachayniyojman tukuchinchu, nitaj 
kurajkunapis sapa kuti cheqan kajta reparayta atinkuchu. 

10Chayrayku nini: Uyariwaychej, noqajtapis imatachus ninaypaj 
tiyapullawantaj, nispa. 

11Noqaqa qhechi ninrilla, yuyaychakuspa parlasqaykichejta uyarerqani, 
imaynatachus ninaykichejta, mask'asqaykichejtapis rikullarqaykichejtaj. 

12Kutichisqaykichejta allinta uyarerqani. Qankunamanta ni mayqenniykichej 
Jobpa pantasqanta rikuchiyta aterqankichejchu, nitaj nisqanman kutichiytapis. 

13Qankuna may yachayniyoj kasqaykichejta ama yuyakunaykichejpaj, 
Jobmanqa Dioslla kutichiyta atin, mana runachu. 

14Jobqa mana noqawanchu parlarqa, chayrayku noqaqa mana qankuna jina 
payman kutichisajchu. 

15Job, kay kinsa runakuna uma muyusqa kashanku, imatachus kutichisunankuta 
mana yachankuchu. 

16Noqaqa paykuna parlanankuta suyarqani, nitaj parlankuchu, astawanpis 
ch'inyaporqanku, manañataj ni imata kutichisorqankuchu. 

17Chayrayku noqajtapis parlarinaypaj tiyan, noqapis imatachus yuyasqayta 
parlarisaj. 

18Noqajta parlanaypaj ashkha tiyan, manaña astawan ch'in kakuyta atinichu. 

19Noqaj sonqoyqa phatananpaj jina kashan, mosoj qara botapi vino jina. 

20Sonqoy tiyaykunanpaj parlarinay tiyan, simiyta kicharispataj kutichisqayki. 

21Mana noqaqa wakillanmanchu uyata orqhosaj. Tukuyninkuta uj ñawillawan 
qhawasaj. 

22Cheqapuni noqaqa mana pimanpis wayllukunichu. Sichus wayllukuyman 
chayqa, ruwawajniy Dioschari jasut'iwanman, nispa. 

Job 33 

Eliú Jobta ujtawan k'amillantaj 

1Eliú parlallarqapuni: Chayrayku Job, uyariway, imatachus nisqayta sumajta 
uyariway. 

2Parlanaypaj simiyta kicharisqayta rikunki, imatachus ninayqa simillaypi 
kashan. 

3Noqaqa ch'uwa sonqowan parlasaj, imatachus yuyasqayta cheqanta nisaj. 

4Tukuy Atiyniyoj Dios noqata ruwawarqa, samayninwantaj kawsayta qowarqa. 

5Kutichiway, sichus atinki chayqa, kutichinawaykipaj sumajta wakichikuy. 

6Diospa ñawpaqenpi qanwan noqawanqa uj rejlla kanchej. Noqapis jallp'amanta 
ruwasqallataj kani. 

7Ajinaqa mana manchachikunawaykichu tiyan, imaraykuchus noqaqa mana 
aswanchu kani. 

8Uyarisqayman jinaqa, kay jinatasina nerqanki: 

9Noqaqa llimphu kani, mana juchayojchu. Noqaqa mana pantanichu, nitaj 
juchallinichu. 

10Chaywanpis Diospuni tumpanawanpaj mask'an, awqanta jinataj qhawawan. 

11Cadenawan chakiyta wataykuwan, ñawillanpi purichiwan, nispa nejta 
uyarerqayki. 

12Ajinata nisqaykeqa mana cheqanchu, imajtinchus Diosqa runamanta nisqa 
astawan atiyniyoj. 

13Imaraykutaj Dioswan churanakuyta munankiri? Payqa parlasqaykiman mana 
kutichisunanpunichu tiyan. 

14Diosqa tukuy imaymanamanta parlapayawanchej, noqanchejtaj mana 
cuentata qokunchejchu. 

15Wakin kuteqa ch'isin runaman mosqoypi parlan, chayrí mosqoypi jina, 
runakuna puñushajtinkuña, sinch'ita puñushajtinku. 

16Chantá Diosqa ninrinchejman chhichiykuwanchej, imatachus 
ruwananchejtataj niwanchej. 

17Mana allinta ruwanamanta karunchakunanchejpaj parlawanchej, amataj 
runaykachananchejpaj. 

18Ajinata jallp'aj sonqonman yaykunamanta jark'awanchej, wañunamantapis 
qhespichiwanchej. 

19Wakin kuti Diosqa runata onqoykunanejta cheqan ñanman churan, tukuy 
ukhunta sinch'ita nanachispa. 

20Chayrayku tukuy mikhuna, may jina misk'ipis kachun, runaqa millachikun. 

21Astawan astawan tulluyan, tullunpis rikhurishanña. 

22Jallp'aj sonqonman yaykupunapiña kashajtinchej, wañuy patapiña, 

23wakin kuti uj k'acha ángel jamun, waranqamanta uj payrayku parlarinanpaj, 
cheqan runa kasqanmanta. 

24Chay runamanta khuyakuspa, Diosta ninman: Wañunamanta jark'ay ari, 
imaraykuchus kacharichinapaj paganapaj tariniña, nispa. 

25Chaypacha ukhonqa ujtawan qhaliyanqa, imaynachus wayna kashaspa karqa, 
chay kikinman tukonqa. 

26Diosmanta mañakonqa, Diostaj uyarenqa. Kusisqa Diospa uyanta 
qhawarenqa, Diostaj watej mana juchayojpaj qhawanqa. 

27Chantá runaj uyarinanta nenqa: Juchallikorqani, mana cheqan kajta 
ruwarqani, Diostajrí mana juchayman jinachu jasut'iwarqa. 

28Payqa wañuymanta qhespichiwarqa, kawsashanitaj k'anchayta rikuspa 
kusikunaypaj, nispa. 

29Ajinata Diosqa runawan ruwan, kutin kutinta ajinata ruwan. 

30Wañunanmanta qhespichin, kawsaytapis rikunanta saqenraj. 

31Job, uyariway, sumajta uyariway, parlanaykamaqa ch'inlla kay. 

32Sichus imatapis parlayta munanki chayqa, nillaway, imaraykuchus noqaqa 
cheqan kasqaykita rikuchiyta munani. 

33Mana jina chayqa, ch'inllamanta uyariway, noqataj yachayniyoj kayta 
yachachisqayki, nispa. 

Job 34 

Eliúj iskay kaj parlasqan 

1Chantá Eliú ujtawan nillarqataj: 

2Yachajkuna uyariwaychej, sumaj yachayniyojkuna kay nisqayta uyariwaychej. 

3Ninriwan uyarispa, imaynatachus pipis parlasqanta yachanchej. Jinallataj 
simiwan llamirispa, mikhuna misk'ichus manachus kasqanta reparanchej. 

4Ajinallatataj noqanchejpis imachus allin kajta qhawarinachej, chantá imachus 
sumaj kasqanta ninachej. 

5Job nin: Noqaqa mana juchayojchu kani, Diosrí mana noqapaj justiciata 
ruwayta munanchu. 

6Juchayoj kasqaytachus niyman chayqa, llullakuyman. Mana juchallishajtiypis, 
Diosqa sinch'ita ñak'arichiwaspa, wañuy pataman churawan, nispa. 

7Mana pipis Job jinaqa kanchu. Payqa yakutapis ujyashanman jina Diosmanta 
alqochakun. 

8Payqa millayta ruwaspa, purejkunawan tantakun, mana allinta 
ruwajkunawantaj purin. 

9Jobqa nin: Diospa munayninta ruwashaspapis, runaqa ni imata tarinchu, nispa. 

10Qankuna yachayniyojkuna uyariwaychej: Tukuy Atiyniyoj Diosqa manapuni 
mana allin kajta ruwanmanchu. 

11Payqa sapa runaman ruwasqanman jina pagapun, sapa ujmantaj purisqanman 
jina qopun. 

12Cheqapuni Diosqa nipuni mana allintaqa ruwanchu, Tukuy Atiyniyoj kajtaj 
justiciatapis manallataj q'ewinchu. 

13Tukuy kay pachata kamachinanpaj, mana pimantapis atiyta jap'erqachu. 

14Sichus Dios samayninta runamanta qhechuyta munanman, sitajchus kawsay 
qowasqanchejta qhechukapuyta munanman chayqa, 

15tukuy runakuna ujllapi wañupusunman, ujtawantaj jallp'aman 
tukupusunman. 

16Sichus qan yuyayniyoj kanki chayqa, uyariway, imatachus nisqayta allinta 
uyariway. 

17Sichus Dios cheqan kajta chejninman chayqa, mana kamachiyta atinmanchu. 
Qanrí chay jina mana juchayoj Diosta imaynatataj juchachayta atiwajri? 

18Sichus kuraj kamachejkuna, sumachaj runakuna ima millayta ruwaspa 
purinku chayqa, Tata Dios mana iskayrayaspa, sut'ita uyankupi nipun. 



1104 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

19Payqa mana kamachejkunaman kutikunchu, nitaj qhapajkunaman, nillataj 
wajchakunamanpis uyata orqhonchu, imaraykuchus paymin tukuyninkuta 
ruwarqa. 

20Runakunaqa uj ñawi ch'irmiyllapi wañunku. Chawpi tuta kashajtin, paykuna 
mayta ch'ajwanku, chantá chinkapunku. Atiyniyoj runapis ni pej imanasqallan 
chinkachisqa rikhurin. 

21Diosqa runaj purisqanta yachan, imaynatachus kawsasqanta qhawallantaj. 

22Mana kanchu manchay laqha, ni may jina tuti laqhapis millayta ruwaj runata 
pakananpajqa. 

23Diosqa mana runaman willanchu mayk'ajchus ñawpaqenpi rikhurinanta, 
paypa ñawpaqenpi juzgasqa kananpaj. 

24Atiyniyoj runakunata urmachinanpajqa mana watunanrajchu tiyan, nitaj chay 
runaj cuentanmanta wajta churananpajpis. 

25Diosqa imatachus ruwasqankuta yachallan, tutantaj paykunata chinkachin. 

26Diosqa runa wañuchejkunata jina paykunata jasut'in, tukuy runaj rikunanta, 

27paykuna nisqanta mana kasusqankurayku, nitaj munayninman jina puriyta 
munasqankurayku. 

28Paykunaqa wajchakunata, pisichikojkunata ima waqacherqanku, chay 
waqasqankutaj Diosman chayarqa, paytaj uyarerqa. 

29Chaywanpis, sichus Dios ch'inlla kakun chayqa, pitaj payta juchachayta 
atinmanri? Sichus uyanta pakan chayqa, pitaj rikuyta atinmanri? Payqa tukuy 
suyuta qhawashan, jinallataj sapa uj runatapis. 

30Ajinata qhawashan ama millayta ruwaj runa llajtanta kamachinanpaj, nillataj 
ch'awkiyananpaj. 

31Diosta nerqankichu: Juchallini, manaña ujtawan juchallisajñachu? nispa. 

32Nerqankitajchu: Imata ruwaspachus pantaykusqayta rikuchiway. Sichus 
mana allinta ruwarqani chayqa, manaña ujtawan ruwasajchu? nispa. 

33Tata Dios munasqaykiman jina t'inkachisunantachu munashanki, payta 
qhesachashaspapis? Chaytaqa qan ninayki tiyan, mana noqachu. Ajinaqa 
imatachus yuyasqaykita parlariy. 

34Noqata uyariwaj yachayniyojkuna, sumaj yuyayniyojkunapis niwanqanku: 

35Jobqa mana yachaspalla imatapis parlashan, nisqanpis qhasi manakajlla, 
nispa. 

36Jobta allinta qhawaychej, imaraykuchus imaynatachus kutichisqanqa millayta 
ruwaspa purej kutichisqanman jina rijch'akun. 

37Jobqa mana juchasapallachu, payqa mana kasukojmin. Noqaykoj rikunaykuta 
Diosmanta alqochakun, Diospa contranta parlaspataj, payta phiñachin, nispa. 

Job 35 

Eliú parlallanpuni 

1Eliú nillarqataj: 

2Job, qan yuyanki cheqanta nisqaykita, Diosmanta astawan cheqan kasqaykita 
yuyallankitaj. 

3Qanqa Diosta ninki: Sichus noqa juchallikuni chayqa, ima ruwanayki tiyan? 
Juchayqa imanasunkitajri? nispa. 

4Ajinata nisqaykiman, qanman, chantá kawsaqeykikunaman ima, noqa 
kutichisqayki. 

5Janaj pachata qhawariy. Phuyukunaqa qanmanta astawan patapi kashanku. 

6Sichus juchallinki chayqa, Diosta mana imananchu. May chhikata juchallispapis 
payta mana imanankichu. 

7Sichus allinta ruwanki chayqa, mana imatapis payman qonkichu, nillataj 
paytaqa ima allintapis ruwankichu. 

8Juchaykeqa qan jina runakunallata mana allinta ruwan, allinta ruwasqaykipis 
runakunallata yanapan. 

9Sinch'i sarunchasqa kaspa, runakuna qhaparinku, atiyniyojkunamanta pipis 
kacharichinanta mask'allankutaj. 

10Jinapis mana pipis ruwajnin Diosta mask'ankuchu, tutanpi kallpachaj Diosta. 

11Payqa animalkunamantapis astawan yachachiwanchej, p'isqokunamantapis 
astawan yachayniyojta ruwawanchej. 

12Sarunchasqa kajkunaqa qhaparikunku, Diostajrí mana uyarinchu, 
imaraykuchus paykuna millayta ruwaspa purejkuna kanku, jatunchakojkunataj. 

13Diosqa qhasi manakaj mañakusqankuta mana uyarinchu, Tukuy Atiyniyoj 
Diostaj mana kasuta ruwanchu. 

14Mana Diosta rikunichu nishaspapis, suyakullay, imaraykuchus llakiyniykeqa 
paypa ñawpaqenpi kashan. 

15Qanqa, pay mana phiñakusqanta, nitaj jasut'isqanta ninki, nillataj runaj 
ruwasqantapis qhawasqanta. 

16Chaywanpis, Job, imatachus nisqaykeqa qhasi manakajlla. Anchata parlanki, 
nitaj imatachus nisqaykita yachankichu, nispa. 

Job 36 

Eliú Diosta jatunchan 

1Eliú nillarqapuni: 

2Uj chhikantawan suyariway, noqataj yachachisqayki, imajtinchus Diosman 
kutikuspa parlarinaypaj tiyapuwanraj. 

3Noqaqa tukuy yachasqayta nisaj, ruwawajniy cheqanpi kashasqanta 
rikuchinaypaj. 

4Cheqamanta nisqayqa mana llullachu, ñawpaqeykipi tukuy imata yachaj runa 
kashan. 

5Diosqa may jina yachayniyoj, jatun atiyniyojtaj, mana juchayojtaqa mana 
pisipaj qhawanchu. 

6Millayta ruwaspa purejkunata mana kawsachinchu, wajcha runatarí justiciata 
ruwan. 

7Cheqanta ruwaj runakunataqa waqaychanpuni. Kuraj kamachejkunawan 
khuska kamachinanku tiyanapi tiyaykuchin, wiñaypajtaj paykunata jatunchan. 

8Cadenawan watasqapis kashajtinku, llakiywan atisqapis ñak'arishajtinku, 

9Diosqa paykunaman mana allinta ruwasqankuta rikuchin, runaykachaywan 
imaynatachus apachikusqankuta sut'inchan. 

10Paykunata cheqan ñanman churayta munaspa parlapayan, mana allin kajta 
ruwanata saqenankutataj k'amin. 

11Sichus Diosta kasukunku, k'umuykunkutaj chayqa, kusiy kawsayta 
rikonqanku, wañupunankukamataj kusisqa kanqanku. 

12Manachus kasukonqankuchu chayrí, wañuchisqa kanqanku. Manaraj 
reparakushaspa wañonqanku. 

13Puraj uya runakunaqa phiñasqalla sayanku. Tata Dios jasut'ishajtinpis, 
yanaparinanta mana mañakunkuchu. 

14Paykunaqa waynallaraj kashaspa wañunku, millayta ruwaspa purejkuna jina. 

15Diosqa ñak'ariykunanejta ñak'arejta kacharichin, llakiykunanejtataj 
kasukuyta yachachin. 

16Qantapis may jatun llakiymanta orqhosorqa. Ñawpajtaqa tukuy imayoj kaspa 
kusikorqanki, ñawpaqeykimantaj sumaj mikhunata may chhikata 
churapusorqa. 

17Qanpi millayta ruwaspa purej juchachasqa kasqan junt'akun, kunantaj 
ruwasqaykiman jina juchachasqa kashanki. 

18Allinta qhawakuy ama lluk'ichikunaykipaj, ama ashkha qolqeta rikuspa 
apachikunaykipaj. 

19Llakiypeqa tiyapuyniykipis qhasi manakajlla kanqa, qhaparikusqayki, may 
jina atiyniykipis qhasi manakajllataj kanqa. 

20Ama ch'isiyaykunallantaña suyaychu, imajtinchus tutapi llajtakunaqa 
kaymanta jinalla chinkarinku. 

21Ama millayta ruwaspa purinaman kutirinaykimanta allinta qhawakuy, 
imaraykuchus chayraykumin kunan ñak'arishanki. 

22Diospa jatun atiyninta allinta qhaway, imaraykuchus paymanqa ni pi 
yachachejpis jap'ikunchu. 

23Mana pipis payta imatachus ruwananta niyta atinchu, nitaj mana allinta 
ruwasqanmanta uyanchayta atinmanchu. 

24Tukuy runakuna Diospa ruwasqanta jatunchanku. Qanpis Diosta 
yupaychanata yuyarikullaytaj. 

25Tukuy runakuna imatachus ruwasqanta rikuyta atinku, karullamanta 
qhawarispapis. 

26Diosqa may jina jatunmin, noqanchejqa mana chayta entiendeyta 
atisunmanchu. Mashkha watayojchus kasqantapis mana niyta atisunmanchu. 

27Payqa uj cheqaman yakuta jallch'an, chaytataj paraman tukuchin. 

28Paraqa phuyumanta urmamun, jallp'a patamantaj jich'akamun. 

29Pitaj yachanman imaraykuchus phuyu risqantari? Pitaj yachanman 
imaraykuchus illapa t'ojyasqantari? 

30Diosqa k'anchayninta mama qochaman lliphipirichin, mama qochaj 
ukhuntataj pakaykuchin. 

31Ajinata Diosqa runakunata parawan kawsachin, jinallataj jallp'aqa ashkha 
mikhunata poqochin. 

32Payqa illapata makinwan jap'ispa, maymanchus urmananta kamachin. 

33Illapaj t'ojyasqanqa paramunanta willan, uywakunapis sinch'i para jamunanta 
reparanku, nispa. 

Job 37 

1Chantá Eliú nillarqapuni: Sinch'i para jamushasqanta rikuspa, sonqoyqa may 
jinata tujtukiyarin, qhasqoymantapis phawarqoshanmanña jina. 

2Uyariychej Diospa sinch'i parlamusqanta, uyariychej siminmanta illapa 
llojsimusqanta. 

3Payqa janajpi lliuj lliujta tukuynejman kacharin. Lliuj lliujpa lliphipirisqanqa 
kay pachaj k'uchunkama chayan. 

4Chaypaj qhepanta jatunmanta parlasqan uyarikun. Diospa parlasqanqa illapaj 
t'ojyasqan jina, parlanankamataj lliuj lliujkuna mana sayanchu. 

5Dios jatunmanta parlajtenqa, t'ukuna imakuna rikukun. Manchayta t'ukunapaj 
jina ruwasqanqa mana unanchay atina kanku. 

6Rit'ita kay pachaman urmamunanta kamachin, paratapis p'uñumanta jina 
jich'akunanta nin. 

7Dios chay jinata ruwajtin, runakunaqa wasinkuman pakakoj ayqenku, 
ajinamanta yachanankupaj Dios chaykunata ruwasqanta. 

8K'ita animalkunapis jusk'unkuman ayqekunku, chaypitaj pakakuspa kanku. 

9Sinch'i wayraqa uraynejmanta jamun, chiritaj wichaynejmanta. 

10Dios wayrachimojtin, chhullunka ruwakun, ashkha yakutataj 
chhullunkayachin. 

11Phuyuman yakuta junt'achin, chay phuyumantataj lliuj lliujkunata llojsichin. 

12Phuyuta pujllachispa kaynejman jaqaynejman purichin, tukuy kay 
pachamantaj apan Diospa munasqanta junt'anankupaj. 

13Diosqa parachimun runakunata jasut'inanpaj, wakin kutitaj khuyakuyninta 
rikuchinanpaj. 

14Job, pacienciawan kayta uyariway, Dios t'ukunapaj ruwasqanta allinta 
qhaway. 

15Qan yachankichu Diosqa imaynatachus phuyukunata kamachisqanta? 
Yachallankitajchu imaynatachus lliuj lliujkunata phuyupi lliphipirichisqanta? 

16Qanqa jaqay patapi phuyukuna imaynatachus purisqanta yachankichu? 
Chayqa Dios imayna yachayniyojchus kasqanta yachachiwanchej. 

17Qanqa p'achayki ukhupi q'oñimanta lawrarinki, uranejmanta q'oñi wayrata 
Dios sayachin chaypacha. 

18Janajta aysayta Diosta yanapayta atiwajchu, cobremanta espejota jina 
sayachispa? 

19Yachachiwayku ari imatachus Diosman ninaykuta. Noqaykoqa laqhapi jina 
kashayku, manataj yachaykuchu imatachus ninaykuta. 

20Noqaqa Dioswan parlayta mana munanichu, imaraykuchus parlayman 
chayqa, chinkachinawantachari mask'akuyman. 

21Phuyu intita pakaykun chayqa, k'anchaynenqa mana rikukunchu. Chaywanpis 
sichus wayra wayramun chayqa, phuyuta picharparin. 

22Wichaynejmanta qori jina lliphipirisqan rikhurimun, Dios may jatun kayninpa 
lliphipiyninwan muyuykusqa kashan, chaypacha. 

23Tukuy Atiyniyoj Diostaqa mana unanchayta atisunmanchu, imajtinchus payqa 
manchay atiyniyoj, cheqantaj. Payqa cheqanta ruwajmin, manataj pitapis 
ñak'arichinchu. 

24Chayrayku runakunaqa Diosta manchachikunku, paytajrí yachayniyoj 
kasqankuta yuyakojkunata pisillapaj qhawan, nispa. 

Job 38 

Tata Dios Jobman kutichin 

1Chantá Tata Dios muyoj wayramantapacha parlamuspa, Jobta nerqa: 

2Pitaj qan kanki yuyaychasqaymanta iskayrayanaykipajri, jinallataj 
parlasqaykiwan mana yachasqaykita rikuchinaykipajri? 

3Kunanqa wapu kasqaykita rikuchiway, tapusqaymantaj kutichiway: 

4Kay pachata sayachishajtiy, maypitaj kasharqankiri? Niway, sichus qan allinta 
yachanki chayqa. 

5Kay pacha mayk'achus midinan pichus nisqanta yachankichu? Yachankitajchu 
pichus kay pachata ruwasqanta? 

6Yachankichu ima patapichus kay pacha churasqa kasqanta? Pitaj tijsinpaj jatun 
rumita churarqari? 

7Chaypacha ch'askakuna uj kunkalla takisharqanku, Diospa angelninkunataj 
janaj pachapi mayta kusikusharqanku. Qanrí mana chaypichu karqanki. 

8Mama qocha jallp'aj sonqonmanta rikhurimusharqa chaypacha, pitaj mama 
qochaj yakunta jark'arqari? 

9Noqa phuyuwan mama qochata p'achallicherqani, laqhatataj janantanmanta 
churarqani. 

10Noqa mama qocha maykamachus kananta churarqani, punkuntataj llaverqani. 

11Chantá nerqani: Kaykamalla chayanki, kaymanta mana pasankichu. May jinata 
oqharikuspa qhollchoqeyasqaykeqa kayllapi tukukonqa, nispa. 

12Jayk'ajllapis sut'iyamojtin, inti llojsimunanta kamacherqankichu? 

13Inti tukuy kay pachaman k'ancharinanta, chantá Diosta mana 
manchachikojkuna pakakunankuta ima kamacherqankichu? 

14Sut'iyayta inti k'anchamojtin, kay pacha imaynachus kasqan sut'i rikhurin, uj 
p'acha jinataj tukuy imaymana colorman tukurin. 

15Millayta ruwaspa purejkunamanta k'anchayta qhechojtinku, atiyninku 
tukukapun. 

16Mayk'ajpis mama qochaj sonqonman urayk'orqankichu? Ukhu pachaj 
ñanninta purerqankichu? 

17Cheqachu wañuypa kamachinanman chayarqanki? Cheqachu, wañojkuna 
kashanku, chayman rerqanki? 

18Qanqa kay pacha may chhikanchus kasqanta yachankichu? Niway ari, sichus 
yachanki chayqa. 

19K'anchaypa wasinman chayanata yachankichu? Chayrí maynejpichus 
laqhayay pakakusqankuta yachallankitajchu? 

20K'anchayta, laqhayaytapis kay pachaj k'uchunkama apachiyta yachankichu? 
Chantá wasinkuman kutipunanku ñanta rikunkichu? 

21Qanqa yachankipunichá, imaraykuchus unayniyoj runaña kanki. Chaypajqa 
qan paqarerqankiña ari. 

22Qanqa rit'ita, chijchi parata ima maypichus jallch'asqayta rikunkichu? 

23Chaykunataqa ñak'ariy tiempopaj jallch'ani, maqanaku tiempopajtaj 
waqaychani. 

24K'anchayqa kay pachaman imaynatataj junt'arinri? Imaynatataj inti 
llojsimuynejmanta wayra kay pachaman junt'aykunri? 

25Pitaj parananpaj punkuta kicharinri? Pitaj illapaman, lliuj lliujkunaman ima 
ñanta rikuchinri? 

26Pitaj ch'innejta parachin, maykunapichus runa mana tiyakunchu, chaypi? 

27Pitaj parata tarpuna jallp'ata qarpananpaj kachamun, pampapi qhoratapis 
p'utuchinanpaj? 

28Pitaj parajta tatanri? Pitaj chhullata rikhurichinri? 

29Pitaj chhullunkaj mamanri? Pitaj escarchata rikhuricherqari? 

30Pitaj yakuta chhullunkaman tukuchinrí, mama qochaj patantapis 
sayarparichinri? 

31Qanqa Cabrilla ch'askakunata watayta atiwajchu, chayrí Llama Ñawi nisqa 
ch'askakunaj watananta phaskayta atiwajchu? 

32Qanqa maychus llojsimunanpi sut'iyay ch'askata llojsichiyta atiwajchu? Jatun 
Osa, chayrí Juch'uy Osa nisqa ch'askata pusayta atiwajchu? 

33Qanqa ch'askakunapaj imayna kamachisqakunachus kasqanta yachankichu? 
Qanqa kay pachapaj kamachisqakunata churayta atiwajchu? 

34Qanqa phuyuta kamachiyta atiwajchu, p'ampaykunasunkama paramunanta? 

35Sichus illapata waj cheqaman kachayta munawaj chayqa, 
kutichisunkimanchu: Kaypi kashani, nillaway imatachus ruwanayta? nispa. 

36Pitaj pariwanaman yachayta qorqari? Pitaj galloman yuyayta qorqari? 

37Pitaj chay jina yachayniyoj kanman phuyuta yupananpajri? Pitaj 
paramunanpaj phuyumanta yakuta jich'amunman, 

38jallp'a t'uruman tukunanpaj, k'urpataj chullunanpajri? 

39Qanchu china leonkunapaj aychata mask'apunki, uñanku sajsakunankukama 
mikhunankupaj? 

40Qanchu jusk'unkupi pakakushajtinku, mikhunanta qonki? Qanchu ch'umi 
ukhumanta wateqashajtinku, aychata qonki? 

41Pitaj qharqañakunaman mikhuchin, irpanku mikhunata mask'ashajtinku, may 
jinata qhaparispa mañakushawajtinkupis? nispa. 

Job 39 

1Tata Dios nillarqapuni: Job, qanqa k'ita cabrakuna mayk'ajchus 
uñachakusqankuta yachankichu? Qanqa jayk'ajpis tarukakunata wachashajta 
rikorqankichu? 

2Mashkha unaytachus chichu kanankuta yachankichu? Mayk'ajchus 
wachanankutapis yachallankitajchu? 

3Wachashaspaqa, q'ewiykachakunku, uñanku llojsejtintaj, nanayninku thañin. 

4Taruka uñakunaqa qhorata mikhuspa, sumaj kallpayoj wiñanku. Chaymantá 
ripunku, manañataj kutimunkuchu. 

5K'ita burrota pitaj kacharisqata uywanri? Pitaj kacharisqalla purinankuta 
nerqari? 

6Noqamin maynejpichus tiyakunanta rikucherqani, ch'innejta, chantá q'ara 
pampakunata ima. 

7Kacharisqa kaspa, k'ita burrokuna llajtapi ch'ajwata mana kasuta ruwankuchu. 
Qhatejkunaj qhaparisqankutapis manallataj kasunkuchu. 

8Tukuy orqota pastota mask'aspa purinku, mikhunankupaj ima q'omer 
qhorallatapis mask'aspa. 

9Yuyankichu k'ita toro qanpaj llank'apusunanta, ch'isinpis kanchapi puñunanta? 

10K'ita toro llank'ananpaj yugota watayta atiwajchu? Chayrí tarpunaykipaj 
surk'ata ruwachiyta atiwajchu? 

11Sumaj kallpasapa kasqanrayku paypi atinikuwajchu? Jallp'aykita 
llank'apusunanta saqewajchu? 

12K'ita toro trigo chajraykita ruthuspa, eraman granota tantapusunkimanchu? 

13Sureqa kusiywan laphaqeyarin, chaywanpis mana pariwana jina phawanchu. 

14Surikunaqa t'iyupi runtunkuta churaspa, ripunku, chay runtuta inti k'ajaynin 
t'ojyachinanpaj. 

15Mana pipis saruykunanta yuyankuchu, nillataj ima animalpis runtuta saruspa 
p'akinanta. 

16Irpankuwanqa mana sonqoyoj kanku, manapis paykunajtachu kanman jina. 
Chinkanankumantapis mana llakikunkuchu. 

17Ajina kanku, imaraykuchus chaykunaman mana yachayta qorqanichu, nitaj 
yuyaytapis qorqanichu. 

18Chaywanpis sureqa lijranta oqharispa, imata jina t'ijurin, caballopi 
rejkunamantataj asiykukun. 

19Qanchu caballomanqa kallpata qorqanki? Pitaj caballoj kunkanta chujchawan 
k'achancharqari? 

20Qanchu caballota phinki phinkita jina phinkichinki? Qanllatajchu 
manchachikunata jina samaqechinki? 

21Caballoqa thawirarikun, kallpanwantaj kusikun, mana manchachikuspataj, 
maqanakuman phawarin. 

22Ni ima mancharichinchu, nitaj kharkatitichinchu, nillataj espadata rikuspapis 
kharkanchu. 

23Caballopi rejpa flecha apanan sonajtinpis, lanzawan, juch'uy lanzawan ima 
ninata phawachejtinkupis, mana manchachikunchu. 

24Imata jina t'ijuspa, karuta rin, trompetaj waqasqanta uyarispapis, mana 
kakuyta atinchu. 

25Caballoqa qhaparirispa, trompetaj waqasqanman kutichin, karumantapacha 
maqanakuta muskhirin, capitankunaj kamachisqankutapis uyarin, 
soldadokunaj qhaparisqankuta ima. 

26Qanqa chay jina yachayniyojchu kanki, ankaman phawayta yachachinaykipaj, 
uranejman phawachinaykipaj? 

27Qanchu ankata phawaspa may jina patata oqharikunanta kamacherqanki, 
millay chhanka patapitaj thapachakunanta? 

28Payqa tuta p'unchay chhankapi tiyakun, astawan patanejpitaj thapachakun. 

29Ankaqa chhanka patamantapacha qhawamun, imatachus jap'inantataj 
karullamanta wateqan. 

30Irpanmanqa jap'isqan animalpa yawarninta mikhuchin. Maypichari wañusqa 
animal kashan, chaypi ankaqa kashallantaj, nispa. 

Job 40 

1Tata Dios Jobta nillarqapuni: 

2Tukuy Atiyniyoj Dioswan churanakoyqa yuyayniyoj kaychu kanman? Pichus 
Dioswan churanakoj kutichinan tiyan, nispa. 

Job kutichin 

3Chantá Job Tata Diosman kuticherqa: 

4Mana imapis kashaspa, ima nispataj qanman kutichiykimanri? Noqapajqa 
ch'inlla kakunay aswan walej. 

5Noqaqa ashkha kutitaña parlani, manaña astawan imatapis niymanñachu, 
nispa. 

Diosqa Tukuy Atiyniyoj kasqanta Jobman rikuchin 

6Chantá Tata Diosqa ujtawan Jobman sinch'i muyoj wayra chawpimanta 
parlamorqa: 

7Kunan may wapu kasqaykita rikuchiway, kayta tapususqaymantaj kutichiway: 

8Qanqa justicia ruwasqaytachu qhasi manakajpaj jap'inki? Qan mana juchayoj 
rikhurinaykipajchu juchachayta munawanki? 

9Qanqa noqa jina atiyniyojchu kanki? Qanpa sinch'i parlasqaykeqa noqaj 
parlasqay jinachu? 

10Jina kajtenqa, jatun kaywan, sumajpaj qhawasqa kaywan ima p'achallikuy. 
Yupaychasqa kaywan, jatunchasqa kaywantaj qhataykukuy. 

11Qhawariy tukuy jatunchakojkunata, chantá sinch'i phiñakuyniykita 
kacharispa, paykunata k'umuykuchiy. 

12Jatunchakojkunata qhawarispalla phiriy, millayta ruwaspa purejkunatataj 
maypichus kashanku, chaypi saruy. 

13Tukuyninkuta jallp'aman p'ampaykuy, wañusqakunaj carcelninkuman 
paykunata wisq'aykuy. 

14Chaymantaraj noqa kikiy nisaj, kallpayki tukuy imata atipachisusqanta. 

15Sierpe Behemotta qhawariy, chaypis qan jina noqaj ruwasqallaytaj kashan. 
Payqa waka jina qhorata mikhun. 

16Chay animalpa kallpanqa wasanpi kashan, sinch'i kasqanpis mat'anpi kashan. 

17Chupanqa cedropis kanman jina chuki, chaki ankunkunapis simp'asqa jina 
kanku. 

18Tullunpis broncemanta ruwasqa vara jina kanku, fierromanta varillapis 
kanman jinataj. 

19Chay sierpeqa tukuy imamanta aswan ñawpaj ruwasqay karqa. Chaytaqa 
noqalla ruwaj jina wañuchiyta atini. 

20K'ita animalkuna pujllanku chay orqokunapi, pay mikhunanpaj qhora wiñan. 

21Behemot sierpeqa soqosu chawpipi winkun, qhochipi t'utura ukhupi pakakun. 

22Ch'awjra urapi llanthukun, mayukunapi saucekunataj muyuykunku. 

23Mayu wiñaspa wasaykojtinpis, mana mancharinchu. Jordán mayu 
p'ampaykojtinpis, kakullan. 

24Pitaj jap'ispa, ñawinta orqhoyta atinmanri? Pitaj payman qayllaspa, 
senqanman lazota churanmanri? nispa. 

Job 41 

1 1 (40.25) Leviatán sutiyoj sierpeta anzuelowan jap'iyta atiwajchu, chayrí 
q'aytuwan qallunta watayta atiwajchu? 

2 2 (40.26) Senqanta waskhawan pasachiyta atiwajchu, chayrí ganchowan 
k'akinta pasachiyta? 

3 3 (40.27) Khuyakunaykita mañakusunanta yuyankichu, chayrí misk'i simiwan 
parlaspachu kacharipunaykita mañakusunkiman? 

4 4 (40.28) Payrí qanwan tratota ruwanmanchu, wiñaypaj kamachiyki kananpaj? 

5 5 (40.29) Paywanqa uj p'isqetuwan jina pujllakuwajchu? Warmi wawaykikuna 
pujllanankupaj jinachu watawaj? 

6 6 (40.30) Challwa qhatupi rantikojkuna precionta churankumanchu? 
Vendenankupaj chhikan chhikanta khuchurankumanchu? 

7 7 (40.31) Qarantaqa arcowan flechaspa jusk'uwajchu, chayrí lanzawan umanta 
jusk'uwajchu? 

8 8 (40.32) Makiykitachus payman churaykunki chayqa, qanwan qonakonqa 
mana jayk'aj qonqanaykipaj, ujtawantaj manaña t'ojpinaykipaj. 

9 9 (1) Leviatanta rikuspalla, pipis manchachikuywan yuyayninta 
chinkachinman. 

10 10 (2) Sichus pipis t'ojpin chayqa, sinch'ita phiñarikun, nitaj pipis contranta 
sayaykunanpaj jina kanchu. 

11 11 (3) Pitaj payman sayaykojmanta mana iman imanasqa llojsinmanri? Tukuy 
kay pachapi, ni pipis kanmanchu. 

12 12 (4) Chakin makinmanta parlallasajpuni, t'ukuna kallpanmanta, sumaj 
rijch'ayninmanta ima parlallasajtaj. 

13 13 (5) Leviatanpa qaranta pitaj ch'uskiyta atinmanri? Pitaj chay jina phatu 
qaranta t'ojsispa pasachiyta atinmanri? 

14 14 (6) Pitaj siminta kicharichiyta atinman, chay jina manchachikuna 
kirukunayojtari? 

15 15 (7) Wasanpis escudowan qhatasqa jina, sumaj suk'asqa rumi jina churasqa. 

16 16 (8) Qaranqa sumaj suk'asqa rumi jina, chaynintaqa ni wayrapis pasanchu. 

17 17 (9) Qaranqa escudowan jina ujwan ujwan sumaj k'askanasqa kasqanrayku, 
ni pipis k'askarachiyta atinmanchu. 

18 18 (10) Achhiynenqa lliuj lliuj jina kanku. Ñawinkunaqa sut'iyayta inti 
llojsimoj k'anchaynin jina lliphipinku. 

19 19 (11) Siminmantapis nina lawray llojsimun, nina k'ajaytaj phawamun. 

20 20 (12) Senqanmanta q'oshñi llojsimun, t'impushaj mankamanta wawsi 
llojsin, jinata. 

21 21 (13) Samaynin carbonta lawrarichin, siminmantataj nina lawray llojsin. 

22 22 (14) Kallpanqa much'unpi kashan, paypa ñawpaqenpeqa tukuy 
kharkatitinku. 

23 23 (15) Ukhunpi aychanpis fierro jina thuru, mana imapis yaykunanpaj jina. 

24 24 (16) Sonqonqa chhanka jina thuru, maran rumi jina sinch'i. 

25 25 (17) Leviatán sierpe sayarejtin, atiyniyojkuna kharkatitinku, 
thalarikojtintaj ayqerikapunku. 

26 26 (18) Ni imapis paywan maqanakoj sayaykunanpaj jina kanchu, ni espada, 
ni lanza, nitaj flechapis. 

27 27 (19) Fierropis paypajqa ichhu jinalla, broncepis mullpha k'ullu jinalla. 

28 28 (20) Flechaqa chay sierpeta mana ayqechinchu, rumiwan ch'anqanapis 
q'opawanpis ch'anqasunman jinalla. 

29 29 (21) Paypajqa tukuy armapis ch'aki laqhepis kanman jinalla. Lanzata 
choqajtinku silbarisqanta uyarispa, asikun. 

30 30 (22) Pampata qhatatakuspaqa, larq'ata kicharin, wijsanpi rejayojpis 
kanman jina. 

31 31 (23) Mama qochaman phawaykuspaqa, yakuta manchayta t'impurichin, 
mankapis t'impushanman jinata. 

32 32 (24) Yaku patata purispaqa, phusoqota yuraj chujchapis kanman jina 
yurajllata saqen. 

33 33 (25) Kay pachapi chay sierpeman rijch'akojqa mana imapis kanchu. Payqa 
ni imata manchachikunanpaj ruwasqa karqa. 

34 34 (26) Payqa tukuy runaykachajkunaman sayaykun, tukuy k'ita animalkunaj 
kuraj kamachejninkutaj, nispa. 

Job 42 

Jobqa Dios yachayniyoj kasqanta rimarin 

1Chantá Job Tata Diosman kuticherqa: 

2Noqa yachani qan tukuy imata ruwayta atisqaykita. Qanpajqa mana imapis 
mana ruwayta atinapaj jina kanchu. 

3Pitaj noqa kasqani atiyniykimanta iskayrayanaypajri? Pitaj noqa kasqani 
iskayrayaspa mana yachayniyoj kasqayta rejsichikunaypajri? Noqaqa mana 
yachasqay imakunamanta parlasharqani, mana unanchay atina t'ukuna 
imakunamanta. 

4Qan niwarqanki: Uyariway, qanwan parlayta munani, kayta tapususqayman 
kutichiwaytaj, nispa. 

5Kunankama uyarispallaraj qanta rejserqayki, kunantajrí ñawiywan rikuyki. 

6Chayrayku imatachus nisqaymanta p'enqakuni, qanmantaj jallp'a patapi, 
ushpha patapi ima tiyaspa k'umuykamuyki, nispa. 

Diosqa Jobman tukuy kapuyninta kutichipun 

7Chantá Tata Dios chaykunata Jobman parlaytawan, Elifazmanñataj nerqa: Noqa 
qanpaj phiñasqa kashani, jinallataj chay iskay kawsaqeykikunapajpis, 
imaraykuchus qankunaqa noqamanta mana cheqantachu parlarqankichej, 
imaynatachus kamachiy Job parlarqa, jinata. 

8Kunanqa qanchis torillota, qanchis carnerotawan qhatiriykukuspa, kamachiy 
Jobman riychej. Chantá chay uywakunata q'olachispa, juchaykichej 
pampachasqa kananpaj noqaman jaywawaychej. Kamachiy Jobtaj 
qankunarayku noqamanta mañapusonqachej, noqataj uyarisaj. Jinamanta mana 
allinta noqamanta parlasqaykichejta pampachasaj. Qankunaqa mana kamachiy 
Job jinachu noqamanta cheqanta parlarqankichej, nispa. 

9Chantá Temán llajtayoj Elifazwan, Suá llajtayoj Bildadwan, Sofarwan ima Tata 
Diospa nisqanman jina ruwarqanku, Tata Diostaj Jobpa mañakusqanta 
uyarerqa. 

10Job kawsaqenkunarayku mañapusqanmanta qhepata, Tata Diosqa ñawpajta 
kapusqanmanta iskay jinatawan payman kutichiporqa. 

11Chaymantataj tukuy wawqenkuna, panankuna, kawsaqenkuna, jinataj ñawpa 
rejsisqankunapis Jobta watukoj jamorqanku. Chantá wasinpi jatun mikhuyta 
mikhuspa, paywan kusikorqanku. Jinallataj paykunaqa Jobta sonqocharqanku 
tukuy ima ñak'ariyta Tata Dios apachimusqanmanta. Chantataj sapa ujninku 
qolqeta, chantá qorimanta anillota ima qorqanku. 

12Chantá Tata Diosqa Jobta ñawpajmanta nisqa astawanraj samincharqa. 
Qhepanejman Jobpata, 14.000 ovejakuna, 6.000 camellokuna, 1.000 yuntakuna, 
1.000 china burrokuna ima tiyaporqa. 

13Chaymantaqa qanchis churinkuna, kinsa ususinkuna ima tiyapullarqataj. 

14Kuraj kaj ususinpa sutin karqa Yemimá, chawpi kajpata Quesiyá, kinsa 
kajpatataj Queren Hapuc. 

15Tukuy kay pachapi mana pipis Jobpa ususinkuna jina k'achita karqankuchu. 
Jobqa ususinkunaman, churinkunaman ima, tukuy kapuyninta chayaqenkupaj 
qoporqa. 

16Chaymanta qhepaman Jobqa 140 watatawanraj kawsarqa. Jinamanta payqa 
wawankunata, allchhinkunata, allchhinkunaj wawankuta, chantá allchhinkunaj 
allchhintawanpis rejserqaraj. 

17Chantá Job unayta kawsaspa, allin machuña wañuporqa. 

Salmos 

Salmos 1 

ÑAWPAJ KAJ T'AQA 

(Sal 1—41) 
Cheqa kusikuy 

1Kusikuyniyojmin pichus millayta ruwaspa purejkunaj yuyaychasqankuta mana 
jap'ikojqa, juchallispa purejkunaj purisqankutapis mana qhatejqa, Diosmanta 
alqochakojkunawanpis mana khuskachakojqa. 

2Manachayqa Tata Diospa kamachisqanta munakuspa misk'irichikun, chay 
kamachisqanpitaj tuta p'unchay unanchan. 

3Chay runaqa mayu kantupi sach'a jina. Maychus tiemponpi poqon, laqhentaj 
mana jayk'aj qawinchu. Tukuy ima ruwasqanpitaj allin renqa. 

4Dioswan churanakojkunawanrí mana jinachu kanqa. Paykuna wayraj apasqan 
q'opa jina kanku. 

5Chayrayku Dioswan churanakojkunaqa juicio p'unchaypi juzgasqa kaspa, mana 
kutichikuyta atenqankuchu, nillataj cheqan runakunaj tantakuyninkupi 
kanqankuchu. 

6Tata Dios cheqan runakunaj puriyninkuta waqaychan. Millayta ruwaspa 
purejkunaj ruwasqankurí chinkayman paykunata apan. 

Salmos 2 

Diospa ajllakusqanpa kamachiynin 

1Imaraykutaj suyukuna oqharikunkuri? Imaraykutaj runakunapis qhasi 
manakajta ruwayta yuyaychakunkuri? 

2Kay pachapi kuraj kamachejkuna, kamachejkunawan ima Tata Diospa 
contranta oqharikunku, ajllakusqan kuraj kamachejpa contranpiwan ima. 

3Paykuna qhaparispa, ninku: Watawasqanchej cadenata p'itirana, Diospa wata 
runan kasqanchejmantataj kacharichikuna, nispa. 

4Janaj pachapi kuraj kamachejrí paykunamanta asikun. Tukuyta Kamachej 
Diosqa paykunamanta asiykukun. 

5Chantá phiñakuspa, paykunaman parlan, k'arajta phiñakuspataj, paykunata 
kharkatitichin: 

6Noqaqa ajllakusqay kuraj kamachejta Sión orqopi kamachinanpaj 
tiyaykuchiniña noqapaj ajllakusqay Sión orqopi, nispa. 

7Noqaqa Tata Diospa kamachisqanta willasaj. Paymin niwan: Qanqa churiy 
kanki, kunantaj noqa tatayki kani. 

8Mañakuway suyukunata chayaqeykipaj qosunayta, noqataj tukuy kay pachata 
qosqayki. 

9Chantá qan fierro varawan kay pachapi kamachejkunata chakiyki uraman 
churanki, t'uru mankata jinataj paykunata phiriranki, nispa. 

10Kay pachapi tukuy kuraj kamachejkuna, yachayniyoj kaychej, k'amisqaytapis 
jap'ikuychej. 

11Tata Diosta may jatun respetowan qhawaspa yupaychaychej, kusikuspataj, 
payman k'umuykuychej. 

12Diosta jatunchaychej, ama phiñakunanpaj, imajtinchus pay askamalla 
phiñakuspa, qankunata wañuchisunkichejman. Paypi atinikojkunarí 
kusikuyniyojmin kanqanku. 

Salmos 3 

Tata Dios yanapananta mañakuna 

(1) (Davidpa ruwasqan takiy, maypachachus Absalonmanta ayqekusharqa, 
chaypacha.) 

1 1 (2) Tata Dios, awqaykunaqa ashkha kanku, contraypi sayarejkunapis may 
chhika kanku. 

2 2 (3) Ashkha noqamanta nishanku: Diosqa mana payta qhespichenqachu, 
nispa. 

3 3 (4) Qantajrí Tata Dios, escudowan jina jark'akuwajniy kanki. Qanqa 
jatunchawanki, atiyniykiwantaj kallpachawanki. 

4 4 (5) Noqaqa qhaparikuspa, Tata Diosmanta mañakuni, paytaj ajllakusqan 
orqomanta uyariwan. 

5 5 (6) Noqa puñukapuni, chantá q'ayantin rijch'arini, imaraykuchus Tata 
Diosmin waqaychawan. 

6 6 (7) Chay chhika awqaykunata mana manchachikunichu, contraypi 
tukuynejmanta muyuykamuwajtinkupis. 

7 7 (8) Sayarikuy, Tata Dios. Diosníy, yanapaway. Qanqa awqaykunata uyankupi 
sajmanki, millayta ruwajkunaj kirunkutataj muchhaykunki. 

8 8 (9) Tata Diosníy, qanllamin yanapawayta atinki. Aylluykitataj saminchay ari. 

Salmos 4 

Tata Diospi tukuy sonqo atinikuna 

(1) (Davidpa ruwasqan takiy) 

1 1 (2) Qhaparikamusojtiy, uyarillaway, cheqanta ruwaj Diosníy. Ñak'ariypi 
ñit'isqa kashajtiy, qan samarichiwarqanki, kunantaj noqamanta khuyarikuspa, 
mañakusqayta uyariway. 

2 2 (3) May kasqaykichejta yuyakoj runakuna, jayk'ajkamataj maypaj qhawasqa 
kanayta pisipaj qhawankichejri? Mayk'ajkamataj manakajta munakunkichej, 
mana cheqan kajtataj mask'ankichejri? 

3 3 (4) Yachaychej Tata Diosqa nisqanta kasojkunata paypaj ajllakusqanta. 
Yachallaychejtaj payta wajyakojtiy, Tata Dios uyariwasqanta. 

4 4 (5) Phiñakusqaykichejwan apachikuspa, ama juchallikuychejchu. 
Puñunaykichejpi sirikushaspa, sonqoykichejta qhawarikuychej. 

5 5 (6) Jaywanaykichejtaqa maychus kajta Diosman jaywaychej, Tata Diospitaj 
sonqoykichejta churaychej. 

6 6 (7) Ashkha ninku: Pitaj kusiy kawsayta rikuchiwasunri? nispa. Khuyakuywan 
qhawariwayku, Tata Dios. 

7 7 (8) Qanmin jatun kusiyta qowarqanki, pikunachus ashkha trigoyoj, ashkha 
vinoyoj ima kaspa kusikunku, chaykunamantapis astawanraj. 

8 8 (9) Chayrayku ni imamanta manchachikuspa siriykakapuni, puñukunitaj, 
imaraykuchus Tata Dios, qanmin mana ni imamanta manchachikuspa 
kawsachiwanki. 

Salmos 5 

Tutamanta sayarispa mañakunapaj 

(1) (Davidpa ruwasqan takiy) 

1 1 (2) Tata Diosníy, parlasqayta uyariway, ayqospa mañakususqayta uyariway. 

2 2 (3) Kuraj kamachejníy, Diosníy, qhaparikuspa mañakususqayta uyariway, 
imaraykuchus qanmanta mañakuni. 

3 3 (4) Tata Dios, tutamanta mañakusqayta uyariwanki. Chhapu chhaputa 
llakiyniyta willakusqayki, chantá kutichinawaykita suyasaj. 

4 4 (5) Qanqa mana millay kajta ruwanawan kusikoj Dioschu kanki, millayta 
ruwaspa purejkunatataj rikuyta mana atinkichu. 

5 5 (6) Jatunchakojkunaqa mana ñawpaqeykipi kayta atinkumanchu, qantaj 
mana allin ruwajkunata chejnikunki. 

6 6 (7) Qanqa llullakojkunatapis chinkachillankitaj. Tata Dios, qanqa runa 
wañuchejkunata, wasanchajkunata ima millachikunki. 

7 7 (8) Noqarí, munakuyniyki may jina kasqanrayku, wasiykiman yaykuyta 
atisaj. Temployki qhawarisqa qanta tukuy sonqo yupaychasqayki. 

8 8 (9) Awqaykuna muyuykuwasqankurayku, Tata Dios, cheqan kasqaykiman 
jina purichiway, cheqan ñanniykitataj pusaway. 

9 9 (10) Paykuna mana jayk'aj cheqanta parlankuchu. Sonqonkupeqa millay kajta 
ruwanalla junt'a. Siminkoqa kicharisqa covacha jina, q'otiyanankupajtaj 
wayllukunku. 

10 10 (11) Diosníy, paykunata jasut'iy, llullakuspa parlasqankutataj pantachiy. 
Anchata juchallisqankurayku paykunata ñawpaqeykimanta wijch'uy, 
imaraykuchus qanpa contraykita oqharikunku. 

11 11 (12) Pikunachus qanta mask'asojkunarí, kusisqallapuni takirikuchunku, 
imajtinchus qanmin paykunata waqaychanki. Qanta munakusojkunaqa kusisqa 
kawsakuchunku. 

12 12 (13) Tata Dios, cheqanta ruwajtaqa qan yanapanki, khuyakuyniykiwantaj 
jark'akuna escudowan jina payta waqaychanki. 

Salmos 6 

Llakisqaj mañakuynin 

(1) (Davidpa ruwasqan takiy) 

1 1 (2) Tata Dios, phiñakuspa ama k'amiwaychu. K'arajta phiñakuspapis, ama 
jasut'iwaychu. 

2 2 (3) Tata Dios, noqamanta khuyarikuway, imaraykuchus kallpay pisiyashan. 
Onqoyniymanta qhaliyachiway, Tata Dios, imaraykuchus tukuy ukhuy 
kharkatitishan. 

3 3 (4) Tata Dios, manchariywan kharkatitishani. Mayk'ajtaj yanapawaj 
jamunkiri? 

4 4 (5) Qhawariwaspa, Tata Dios, kawsayniyta kacharichiy ari, 
khuyakuyniykiraykutaj qhespichiway. 

5 5 (6) Wañojkunaqa manaña qanmanta yuyarikunkuñachu. Jallp'aj 
sonqonpi, pitaj qanta yupaychasonqari? 

6 6 (7) Chay jinatapuni waqasqaypi sayk'uniña. Tukuy tuta sonqo nanayta 
waqani, sawnaytapis ch'aranchani. 

7 7 (8) Anchata llakikusqayrayku ñawiypis chharpuyapushan, 
awqaykunaraykutaj ñawiy laqhayaykapushan. 

8 8 (9) Noqamanta karunchakuychej, millayta ruwaspa purejkuna, 
imaraykuchus Tata Dios waqasqaytaqa uyarinña. 

9 9 (10) Tata Diosqa mañakusqayta uyariwan, imatachus nisqaytataj Tata Dios 
cuentaman churan. 

10 10 (11) Awqaykunarí p'enqachisqa rikhurenqanku, uj ñawi ch'irmiypitaj 
manchachikuspa ayqenqanku. 

Salmos 7 

Diosllamin cheqanta ruwaj juezqa 

(1) (Davidpa ruwasqan llakiy yarawi) 

1 1 (2) Tata Dios, Diosníy, qanllapi atinikuni. Tukuy qhatiykachawajkunamanta 
jark'akuway. 

2 2 (3) Ama saqeychu león jina mitharanawankuta, nitaj tulluytapis 
p'akiykunawankuta mana pipis jark'akuwaj kasqanrayku. 

3 3 (4) Tata Dios, Diosníy, imata ruwaspataj juchallerqani? Ima millay kajtataj 
ruwarqani? 

4 4 (5) Kawsaqeymanchu allin kajmanta mana allin kajwan kuticherqani? 
Awqaymantachu mana imallamanta tiyapuyninta qhechorqani? 

5 5 (6) Ajina chayqa, awqay mask'awachun, taripawaspataj, pampata 
qhatatawachun, honraytataj t'akachun. 

6 6 (7) Tata Dios, sayariy, manchayta phiñakuspataj, awqaykunaj k'arajta 
phiñakusqankuman sayaykuy. Qanqa justiciata ruwanaykita nerqanki, kunantaj 
noqaman sayasqa kay ari. 

7 7 (8) Tukuy suyumanta runakuna qayllaykipi tantakuchunku, qantaj janaj 
pachamantapacha paykunata kamachinki. 

8 8 (9) Tata Dios, qan tukuy runata juzganki. Tata Dios, noqataqa cheqan 
kasqayman jina juzgaway, mana juchayoj kasqayman jinataj qhawaway. 

9 9 (10) Cheqanta ruwaj Dios, qan runaj sonqonta rejsinki, runaj sonqon 
ukhutapis qhawallankitaj. Millayta ruwaspa purejkunata chinkachiy, cheqan 
sonqoyoj runatarí sinch'ita sayachiy. 

10 10 (11) Patapi Kaj Diosqa pakakunay escudo jina, pichus llimphu 
sonqoyojkunata qhespichin, chaymin. 

11 11 (12) Diosqa cheqan justiciata ruwajmin, paytaj tukuy tiempo millayta 
ruwajkunaj ruwasqankuta mana allinchu nin. 

12 12 (13) Runachus Diosman mana kutirikonqa chayqa, Diosqa espadanta 
filoyachenqa. Arconpis flechata kacharinanpaj wakichisqaña kashan. 

13 13 (14) Ninayoj flechanta wakichinña, wañuchej armanpis wakisqaña kashan. 

14 14 (15) Millayta ruwajqa mana allin kajta ruwayta yuyaychakun. Millayta 
ruwanawan chichuyan, onqoj warmi jinataj wijsa nanaywan jap'ichikuspa, 
llullakuyta wachan. 

15 15 (16) Millayta ruwajqa ukhu t'oqota allarqa. Chaywanpis paymin chay 
allasqan t'oqollamantaj urmaykonqa. 

16 16 (17) Mana cheqanta ruwasqanqa paypa contrallanpitaj kanqa, kallpanman 
atinikuspa, mana allinta ruwasqanpis patallanmantaj urmaykonqa. 

17 17 (18) Noqarí Tata Diosta cheqan kasqanmanta yupaychasaj, kaj chhika 
Patapi Kaj Tata Diosmantaj takirikusaj. 

Salmos 8 

Tata Diospa sutenqa manchay uyarisqa 

(1) (Davidpa ruwasqan takiy) 

1 1 (2) Tata Dios, Tukuyta Kamachej Diosniyku, tukuy kay pachapi sutiykeqa 
manchay uyarisqamin. Jatun kayniykeqa janaj pachamanta aswan jaqaykamaraj 
chayan. 

2 2 (3) Ñuñoj wawakunata, juch'uy wawakunatapis atiyniykimanta 
parlanankupaj yachacherqanki, ajinata ruwaspataj, awqaykikunata, contraykipi 
oqharikojkunata ima ch'inyacherqanki. 

3 3 (4) Qanpa ruwasqayki janajta, churasqayki killata, chantá ch'askakunata ima 
rikuspa, noqa nini: 

4 4 (5) Imataj runa kasqa paymanta yuyarikunaykipajri? Imataj runa kasqa payta 
cuentaman churanaykipajri? 

5 5 (6) Qanqa angelkunamanta tumpa pisillata ruwarqanki, payta jatunchaspataj, 
respetowan qhawanapaj jina pilluwan jina pilluykucherqanki. 

6 6 (7) Chantá tukuy ruwasqaykita kamachinanpaj payta churarqanki, tukuy 
imatataj chakin uraman churarqanki. 

7 7 (8) Ovejakunata, bueykunata, k'ita animalkunata ima kamachinanpaj runata 
churarqanki, 

8 8 (9) jinallataj phawajkunata, mama qochapi challwakunata, chaypi tukuy 
kawsajta ima kamachinanpaj payta churarqanki. 

9 9 (10) Tata Dios, Tukuyta Kamachej Diosniyku, tukuy kay pachapi sutiykeqa 
may jina uyarisqamin. 

Salmos 9 

Diosta justicia ruwasqanmanta yupaychana 

(1) (Davidpa ruwasqan takiy) 

1 1 (2) Tata Dios, tukuy sonqoywan yupaychasqayki, t'ukunata 
ruwasqaykimantapis parlasaj. 

2 2 (3) Patapi Kaj Diosníy, qanrayku kusikusaj, tukuy sonqoywantaj sutiykita 
oqharispa takisaj. 

3 3 (4) Ñawpaqeykimanta awqaykuna ayqenku, urmaspataj, wañunku. 

4 4 (5) Qanqa cheqanta ruwaj Juez kaspa, kamachinayki tiyanapi tiyaykorqanki 
justiciata ruwanawaykipaj. 

5 5 (6) Qanman mana kutirikamusojkunatarí k'amerqanki. Millayta ruwaspa 
purejkunatapis chinkachillarqankitaj, kay pachamantataj sutinkutapis wiñaypaj 
chinkacherqanki. 

6 6 (7) Awqaykoqa wañunña, paywan khuskataj llajtankunapis thuñisqa, chay 
llajtakunamantataj niña pipis yuyarikunñachu. 

7 7 (8) Tata Diosqa wiñaypaj Kuraj Kamachejmin, Paytaj justiciata ruwananpaj 
kamachinan tiyanapi tiyasqaña kashan. 

8 8 (9) Payqa kay pachapi runakunata cheqantapuni juzganqa, maychus kajtataj 
justiciata ruwanqa. 

9 9 (10) Tata Diosqa ñak'arichisqa runakunata jark'akun, llakiypi 
rikhurejtinkupis, paykunata mana saqerparinchu. 

10 10 (11) Tata Dios, qanta rejsisojkuna qanpi atinikunku, imaraykuchus qan 
mask'asojkunataqa ni jayk'aj saqerparinkichu. 

11 11 (12) Sionpi kamachej Tata Diosman takiychej, tukuy runamantaj 
ruwasqanmanta willamuychej. 

12 12 (13) Tata Dios pichus runata wañuchejkunamanta cuentata mañanqa, 
ñak'arichisqa kajkunamantataj qhawarenqa. Jinallataj payqa llakiyniyojkunaj 
qhaparikusqankuta mana qonqanchu. 

13 13 (14) Tata Dios, noqamanta khuyarikuway. Qhawariy imaynatachus 
chejnikuwajkuna llakichiwasqankuta. Wañuy patapi kashajtiy, orqhoway. 

14 14 (15) Ajinamanta Jerusalén llajtaj punkunpi qan yupaychanapaj jina 
kasqaykita willasaj, qhespichiwasqaykimantataj kusikusaj. 

15 15 (16) Diosman mana kutirikojkunarí allasqanku t'oqollamantaj urmanku, 
jap'inapaj ch'ipata churallasqankupitaj chakinkutapis jap'ichikunku. 

16 16 (17) Tata Diosqa cheqan justiciata ruwaj kasqanwan rejsichikun. Millayta 
ruwaspa purejkunarí ruwasqallankupitaj urmanku. 

17 17 (18) Millayta ruwaspa purejkuna, Diosman mana kutirikojkuna ima jallp'aj 
sonqonman yaykonqanku, Diosmanta qonqapusqankurayku. 

18 18 (19) Pisi tiyapuyniyojkunarí manapuni qonqasqachu kanqanku. Imatachus 
suyakusqankupis mana wiñaypaj chinkanqachu. 

19 19 (20) Tata Dios, sayariy, runa wapuykachananta ama saqeychu. Qanman 
mana kutirikamojkunatapis juzgay. 

20 20 (21) Tata Dios, sonqonkuman manchachikuyta churay, paykunatataj 
reparachiy wañoj runalla kasqankuta. 

Salmos 10 

Tata Dios yanapananta mañakuna 

1Tata Dios, imaraykutaj karupi kashankiri? Imaraykutaj llakiypi kashajtiy, 
pakakunkiri? 

2Millayta ruwaspa purejqa wapuykachaspa, wajcha runata qhatiykachan. 
Chaywanpis paypa tojlla churasqallanpitaj ch'ipaykusqa rikhurenqa. 

3Millayta ruwaspa purejqa mana allin kajta munasqanmanta jatunchakun. 
Qolqemanta wañusqa runata saminchan, Tata Diostarí pisipaj qhawan. 

4Payqa Diosta mana mask'anchu. Chantá nin: Dios mana kanchu. Cuentata 
mañawajqa mana pipis kanchu, nispa. Yuyayninpeqa Diospi yuyana mana 
kanchu. 

5Tukuy ima ruwasqanpipis allillanpuni rin, justiciayki imaynachus kasqan 
paypa umanman mana yaykunchu. Payqa tukuy awqankunamantapis 
alqochakun. 

6Sonqonpi nin: Noqaqa mana jayk'aj urmasajchu, llakiypis mana jayk'aj 
chayamuwanqachu, nispa. 

7Siminpeqa runa masinpaj mana allinta munapuna junt'a kashan, 
llullakunawan, q'otiyanawan ima. Simin ukhupeqa sonqota nanachinapaj 
parlana, mana allinta parlanawan ima pakasqa kashan. 

8Juch'uy llajtakunapi wateqaspa purin, mana juchayojta pakaypi 
wañuchinanpaj. Pisi kallpayojtapis qhawashallan. 

9León jina jusk'unmanta wajchata wateqan, rikhurimojtin patanman 
phinkiykunanpaj. Jap'ispataj, tiyapusqanta qhechun. 

10Phinkiykunanpaj jina lip'iykun, mana piniyojkunataj makinman urmanku. 

11Millay runaqa sonqonpi nillantaj: Dios noqanchejmanta qonqapun, jinataj 
uyanta qhataykukun mana imatapis rikunanpaj, nispa. 

12Sayariy, Tata Dios, makiykita oqhariy, amataj mana kutichikuyta 
atejkunamanta qonqapuychu. 

13Imaraykutaj millayta ruwaspa purejkuna qanta pisipaj qhawasuspa, 
sonqonkupi ninku: Dios mana cuentata mañawasqaykuchu, nispari? 

14Qanqa phiñakunapaj jina mana allin ruwasqankuta rikorqanki, imatachus 
ruwasqankuman jinataj pagonkuta qopunki. Mana kutichikuyta atejkuna 
qanllapi atinikusunku. Qanllamin wajcha wawakunata yanapajqa kanki. 

15Chayrayku millayta ruwajkunaj makinkuta p'akiray, millay 
ruwasqankumantataj cuentata mañay, manaña imamantapis juchachanayki 
kanankama. 

16Tata Diosqa wiñaypaj Kuraj Kamachejmin. Qanman mana kutirikojkunarí 
llajtankumanta wijch'usqa kanqanku. 

17Tata Dios, pisi tiyapuyniyojkunaj mañakusqankuta uyarinki. Qan paykunaj 
sonqonkuta oqharinki, uyarinkitaj. 

18Qanqa wajcha wawapaj, ñak'arichisqa runapajpis justiciata ruwanki, 
jallp'amanta ruwasqa runa amaña paykunata watej manchachinanpaj. 

Salmos 11 

Tata Diosllapi tukuy sonqo atinikuna 

1a (1a) (Davidpa ruwasqan takiy) 

1 (1b) Noqaqa Tata Diospi atinikuni. Imaraykutaj niwanku: Orqoman p'isqo jina 
ayqey, nispari? 

2Millayta ruwajkunata qhawariy. Paykunaqa arcowan flechanankupaj 
wakichikunku, arcota aysaspataj, flechata cheqanta ruwajkunaman 
pakayllamanta kachaykunku. 

3Cimientokuna loqhekojtin, cheqan sonqoyoj runa imatataj ruwayta atinmanri? 

4Tata Diosqa paypaj t'aqakusqan Templopi kashan, kamachinan tiyanataj janaj 
pachapi kashan. Chaymantapacha qhawaspa, payqa runakunaj purisqankuta 
watun. 

5Tata Diosqa cheqanta ruwajkunata, millayta ruwajkunatapis qhawan. 
Kallpankuman atinikuspa imatapis ruwayta munakojkunatarí, tukuy 
sonqonwan chejnikun. 

6Payqa millayta ruwajkunaj patankuman azufreta, ninata ima parachimonqa, 
tukuy imata ruphaj wayrawantaj paykunata ruwasqankuman jina jasut'enqa. 

7Cheqanta ruwaj Tata Diosqa cheqan justiciata munakun. Chayrayku cheqanta 
ruwajkunaqa paypa uyanta rikonqanku. 

Salmos 12 

Tata Dios yanapananta mañakuna 

(1) (Davidpa ruwasqan takiy) 

1 1 (2) Qhespichiwayku Tata Dios, imaraykuchus qanta may jatun respetowan 
qhawajkunaqa manaña kankuchu, nillataj ch'uwa sonqoyoj runakunapis. 

2 2 (3) Aswanpis paykunapura llullanakunku, llunk'upayanakuspa parlanku, 
puraj uyataj kanku. 

3 3 (4) Tata Diosqa tukuy puraj uya runakunata chinkachichun, jatunchakuspa 
parlajkunatawan. 

4 4 (5) Kay jina nejkunata chinkachillachuntaj: Siminchejwan atipasunchej. 
Noqanchej sumajta parlayta yachanchej, pitaj sayachiwasunmanri? nispa. 

5 5 (6) Tata Diosrí kay jinata kutichispa nin: Millayta ruwajkunaqa wajchakunata, 
pisi kallpayojkunata ima ñak'arichinku, waqachinkutaj. Chayrayku kunan 
sayarispa, noqaqa ñak'arichisqa runakunaj suyasqankuman jina paykunata 
yanapasaj, nispa. 

6 6 (7) Tata Diospa nisqanqa ch'uwa, qanchis kutita ninapi sumaj ch'uwachasqa 
qolqe metal jina. 

7 7 (8) Qanqa Tata Dios, qhawawasqaykupuni, jark'awasqaykupunitaj chay jina 
runakunamanta. 

8 8 (9) Millayta ruwaspa purejkunaqa tukuynejta qhawaspa purinku, tukuytaj 
mana allin kajta jatunchanku. 

Salmos 13 

Llakiypi kaspa Diosmanta mañakuna 

(1) (Davidpa ruwasqan takiy) 

1 1 (2) Tata Dios, jayk'ajkamataj qonqawankiri? Wiñaypajchu qonqarpariwanki? 
Jayk'ajkamataj noqamanta pakakunkiri? 

2 2 (3) Jayk'ajkamataj almay, sonqoytaj ñak'arenqanku, llakiypitaj 
p'unchaynintin kanqankuri? Jayk'ajkamataj awqaykuna chakinku urapi 
jap'iwanqankuri? 

3 3 (4) Tata Dios, Diosníy, qhawariway, uyariwaytaj. Imachus 
qhatirishawasqanta yachayta atinaypaj yanapariway, kawsachillawaypunitaj 
ari. 

4 4 (5) Ama awqay nichunchu: Payta atipaykuni, nispa. Urmayman chaypis, ama 
kusikuchunchu. 

5 (6a) Noqarí mana tukukoj munakuyniykipi atinikuni, sonqoytaj kusikun, 
imaraykuchus qan qhespichiwanki. 

6 (6b) Allin kajta ruwapuwasqanrayku noqaqa Tata Diosman takisaj. 

Salmos 14 

Runaqa Diosta qhesachan 

1a (1a) (Davidpa ruwasqan takiy) 

1 (1b) Wampukunaqa sonqonkupi ninku: Mana Dios kanchu, nispa. Tukuyninku 
millayta purinaman qokunku, ruwasqankutaj mayta millachikunapaj jina. 
Allinta ruwajqa mana pipis kanchu. 

2Janaj pachamantapacha Tata Diosqa runakunata qhawamun, Diosta mask'aj 
yuyayniyoj runata ujllatapis tariyta munaspa. 

3Tukuyninku cheqan ñanmanta pantaykunku, tukuy millayta purinaman 
qokunku, manataj pipis allinta ruwajqa kanchu, ni ujllapis. 

4Millayta ruwajkuna mana yuyayniyojchu kanku. Paykunaqa aylluyta t'antata 
jina mikhukapunku. Tata Diospa sutintapis mana oqharillankupischu. 

5Chaywanpis paykuna manchachikuspa, kharkatitenqanku, imaraykuchus Tata 
Diosqa payta kasukojkunawan kashan. 

6Millayta ruwajkunaqa wajcha runakuna imatachus munasqankumanta 
asikunku. Tata Diosrí wajcha runakunata waqaychanqa. 

7Mayta munayman Sionmanta Israelta kacharichej jamunanta. Maypachachus 
Tata Dios ayllunta suyunkuman kutichimonqa chaypacha, Jacobpa miraynin 
manchayta kusikonqanku, Israel ayllumanta kajkunataj kusiywan 
qhaparikonqanku. 

Salmos 15 

Tata Dios runamanta imatachus suyan 

1a (1a) (Davidpa ruwasqan takiy) 

1 (1b) Tata Dios, pitaj wasiykipi tiyakuyta atinmanri? Pitaj ajllakusqayki 
orqoykipi kawsakuyta atinmanri? 

2Wasiykipeqa pichus cheqanta purejlla, cheqan kajta ruwajlla, mana llullakuspa 
cheqa kajta parlajlla tiyakonqa. 

3Chaypi tiyakullanqataj pichus runa masinmanta allinta parlaj, kawsaqenta 
mana wasanchaj, chantá runa masintapis qhasimanta mana ch'ataykoj ima. 

4Chaypi tiyakullanqataj, pichus Diospa chejnisqan runata chejnej, pichus Tata 
Diosta tukuy respetowan may jatunpaj qhawajta jatunchaj, pitajchus mana allin 
rishajtinpis, imatachus nisqanta junt'aj. 

5Payqa mana interesniyojta qolqeta manurin, nitaj mana juchayojpa contranta 
llullakunanpaj lluk'ita jap'ikunchu. Chay jinata ruwaj runaqa ni jayk'aj 
urmanqachu. 

Salmos 16 

Tata Dios noqawanpuni kashan 

1a (1a) (Davidpa ruwasqan takiy) 

1 (1b) Waqaychaway Diosníy, imaraykuchus qanpi atinikuni. 

2Nerqayki: Qanmin Tata Dios, Kuraj Kamachejniy kanki. Tukuy allin kajta 
jap'isqayqa qanmantamin jamun, nispa. 

3Kay pachapi Diospaj t'aqasqa kajkuna, cheqanta purejkuna ima sonqoyta 
junt'asqata ruwawanku. 

4Pikunachus waj diospa qhepanta purejkunapajrí, ñak'ariykuna astawan 
yapakonqa. Chaywanpis noqaqa ni jayk'aj chay lantikunaman uywa ñak'asqa 
jaywanata jaywasajchu, nitaj lantikunaj sutinkutapis oqharisajchu. 

5Tata Dios, qanmin tukuy imay kanki. Kawsayneyqa makiykipi kashan, qantaj 
saminchayniykiwan atipachiwanki. 

6Manchay sumaj jallp'a suertepi chayawan, qowasqayki chayaqetaj ima 
munaymin kashan. 

7Tata Diosta yupaychasaj, imajtinchus paymin sumajta yuyaychawan. Sonqoy 
ukhupi ch'isin pay pantasqaymanta reparachiwan. 

8Noqaqa Tata Diospipuni yuyani, pay noqawan kajtintaj, mana imapis 
urmachiwanqachu. 

9Chayrayku sonqoy ukhupi may jatun kusiy tiyan, imaraykuchus tukuy sonqo 
qanpi atinikuspa kawsani. 

10Qanqa jallp'aj sonqonpi mana saqerpariwankichu, nitaj pichus kasusojpa 
ukhun asnapunantapis. 

11Aswanpis wiñay kawsayman pusaj ñanta rikuchiwanki. Ñawpaqeykipi may 
jatun kusikuy tiyan, qanwan khuskataj wiñaypaj sonqo qhallallarishaj kasaj. 

Salmos 17 

Diosmanta mañakuna justicia ruwananta 

1a (1a) (Davidqa Diosmanta mañakun) 

1 (1b) Tata Dios, justicia ruwanawaykita mañakususqayta uyariway, 
qhaparikusqaytapis. Mañakusqayta uyariway, imaraykuchus mana llullakuspa 
mañakushayki. 

2Qanlla justiciata ruwaway, imaraykuchus qanmin justicia imachus kasqanta 
yachanki. 

3Sonqoypi imachus kasqanta qan watuwanki. Tutan qhawawaj jamuwarqanki 
sonqoy imaynachus kasqanta yachayta munaspa, manataj ima mana allin 
kajtapis tarerqankichu. Sonqoypi nerqani simiywan mana pantanayta. 

4Noqaqa wajkuna imatachus ruwasqankuta mana ruwanichu, aswanpis 
kamachisqaykita cuentaman churaspa, kallpaman atinikuspa ruwanamanta 
karunchakorqani. 

5Munasqaykita ruwaspa purinapi sinch'ita sayani, chakiy ama llusk'ananpaj. 

6Qanman qhaparikuyki, Diosníy, imaraykuchus qan uyariwankipuni. Uyariway, 
mañakusqayta uyarillaway ari. 

7Qanqa awqankumanta kacharichinki, pikunachus atiyniykipi pakakunku, 
chaykunata. Chayrayku munakuyniyki imaynapunichus kasqanta rikuchiway. 

8Ñawi papaykita jina waqaychaway. Lijraykej uranpi ojllaykuspa pakaykuway. 

9Millayta ruwajkuna maqaj sayaykunawankumanta waqaychaway, jinallataj 
ñak'arichejkuna wañuchiwayta munaspa muyuykuwajkunamantapis. 

10Paykuna wapuykachaspa jatunchakunku, machu machullataj parlaykachanku. 

11Mayllapipis qhepallaypipuni purinku. Ima pachallapis pampaman 
urmachinawankupaj suyanku. 

12Paykuna yarqhasqa leonkuna jina kanku. Jusk'unkupi pakakuspa, ujllata 
phinkiykunankupaj jina suyashanku. 

13Tata Dios, sayariy, paykunawan maqanakoj sayaykuy, paykunatataj 
k'umuykuchiy. Espadaykiwan millay ruwajkunamanta kacharichiway. 

14Tata Dios, jatun atiyniykiwan paykunamanta kacharichiway. Kay pachamanta 
wijch'uy, pikunachus kay pachapi tukuy imayoj kanallapi yuyanku, chaykunata. 
Qanqa paykunata tukuy imawan junt'acherqanki. Wawankoqa sajsanankukama 
mikhuchunku, allchhinkupajpis puchuchunraj. 

15Noqatajrí cheqanta ruwaj kaspa, uyaykita rikusaj. Rijch'arispa, qanta 
rikusqayki, chaywantaj sonqo junt'asqa kasaj. 

Salmos 18 

Tata Dios atipachisqanmanta takiy 

1 (1) (Davidpa ruwasqan takiy) 

1 (2b) Qanmin Tata Dios, kallpachawajniy kanki, noqataj maytapuni munakuyki. 

2 2 (3) Qanmin pakakunay kanki, jark'akuwaj, kacharichiwaj Diosniytaj. Qanmin 
pakakunay chhanka kanki, jark'akuna escudoytaj. Atiyniyoj qhespichiwajniy 
kanki, patapi sumaj pakakunaytaj. 

3 3 (4) Qanqa, Tata Dios, yupaychanapaj jina kanki. Qanman qhapariykamojtiy, 
awqaykunamanta kacharichiwarqanki. 

4 4 (5) Wañoyqa waskhawan jina ch'ipaykuwarqa, wasaykoj mayu jinataj 
mancharichiwarqa. 

5 5 (6) Wañuymin waskhawan jina wataykuwarqa, tojllanpitaj rikhurerqani. 

6 6 (7) Sinch'i llakiypi kashaspa, Tata Diosman qhaparikorqani. Diosniy 
yanapanawanta mañakorqani. Paytaj Templonmantapacha uyariwarqa, 
qhaparikusqaytaj ninrinkama chayarqa. 

7 7 (8) Chantá jallp'a sinch'ita khatatiterqa. Orqokunapis tejsinmantapacha 
kharkatiterqanku Tata Dios phiñakusqanrayku. 

8 8 (9) Diospa senqanmantaqa q'oshñi llojsimusharqa, siminmantataj tukuy 
imata q'olaj nina jina. K'ajaj ninata jina siminmanta ajtumusharqa. 

9 9 (10) Payqa janaj pachata kicharispa, urayk'amorqa. Chakin urapitaj 
laqhayarishaj phuyu karqa. 

10 10 (11) Chantá lijrayoj uj querubinman lloq'aykuspa, wayraj lijranpi jina 
phawarqa. 

11 11 (12) Sinch'i laqhayaywan qhataykukorqa, yanayarishaj para phuyupitaj 
pakaykukorqa. 

12 12 (13) Sinch'ita lliphipirishaj k'anchay ñawpaqenmanta llojserqa, 
phuyumantataj k'ajarishaj nina, chijchi para jina t'akakamorqa. 

13 13 (14) Tata Dios janaj pachamanta sinch'i parlasqanta uyarichimorqa, Patapi 
Kaj Diostaj qhaparimorqa chijchi para, nina k'ajay chawpimanta. 

14 14 (15) Payqa lliuj lliujninkunata flechata jina kachaykorqa, awqaykunatataj 
tukuynejman ch'eqeracherqa. 

15 15 (16) Tata Diosníy, qanmin mama qochata k'amerqanki, 
phiñakusqaykiraykutaj mama qochaj pampan rikhurerqa. Phiñakuspa 
phukusqaykiwan kay pachaj tejsinpis q'alalasqa rikhurillarqataj. 

16 16 (17) Patamantapacha Diosqa makinta jaywamuwarqa, chay jina ukhu 
mama qochamantataj orqhowarqa. 

17 17 (18) Chay jina atiyniyoj awqaykunamanta kacharichiwarqa. Paykuna 
chejnikuwarqanku, noqamantataj aswan kallpayoj karqanku. 

18 18 (19) Sinch'i llakiypi kashajtiy, maqanawankupaj sayaykuwarqanku. 
Chaywanpis Tata Dios yanapawarqa. 

19 19 (20) Payqa sinch'i llakiy kawsaymanta orqhowarqa, noqata 
munakuwasqanraykutaj kacharichiwarqa. 

20 20 (21) Tata Diosqa cheqanta ruwasqayman jina t'inkata qowarqa, llimphuta 
purisqayman jina. 

21 21 (22) Noqaqa Tata Diospa nisqanman jina purerqani, nitaj jayk'ajpis 
Diosniymanta karunchakorqanichu mana allin kajta ruwanaypaj. 

22 22 (23) Tukuy nisqanqa sonqoypi kashan, manataj jayk'ajpis 
kamachisqanmanta karunchakorqanichu. 

23 23 (24) Paypa ñawpaqenpi mana pantaspa purerqani, millayta ruwaspa 
purinamantataj karunchakorqani. 

24 24 (25) Jinapi Tata Dios cheqanta ruwasqayman jina t'inkata qowarqa, paypa 
ñawpaqenpi cheqanta purisqaymanta. 

25 25 (26) Tata Dios, nisqaykita junt'ajpajqa qan nisqaykita junt'allankitaj, 
cheqan runapajtaj cheqallantaj kanki. 

26 26 (27) Ch'uwa sonqoyojwanqa ch'uwa sonqollataj kanki. Q'otillowanrí aswan 
yuyayniyoj kanki. 

27 27 (28) Llamp'u sonqoyojkunata qan qhespichinki, runaykachajkunatarí 
k'umuykuchinki. 

28 28 (29) Tata Dios, Diosníy, purinayta k'anchaj kanki, laqhayaypi kashajtiytaj 
qan k'anchaykuwanki. 

29 29 (30) Chayrayku, Diosníy, yanapawasqaykiwan maqanakupi awqayta 
atipasaj, may chhikachaj perqakunatapis wasaykusaj. 

30 30 (31) Diospa yachachisqanqa cheqanmin, Tata Diospa nisqantaj 
jap'ikunapaj jinapuni. Tata Diosqa paypi tukuy atinikojkunata waqaychan. 

31 31 (32) Tata Diosmanta jawa mana waj dios kanchu, Diosninchejmanta jawataj 
mana waj waqaychaj kanchu. 

32 32 (33) Noqataqa Dioslla kallpachawan. Paylla ni pejpa k'aminanta 
kawsachiwan. 

33 33 (34) Paymin chakiy t'ijurinanpaj tarukata jina ruwawan, ajinamanta 
orqokuna patapi thuruta sayayta atinaypaj. 

34 34 (35) Paymin maqanakupaj sumajta yachachiwan, broncemanta arcowan 
flechanaypajtaj kallpata qowan. 

35 35 (36) Tata Dios, qanmin noqaman sayakuspa qhespichiwanki. Paña 
makiykiwan ama urmanaypaj jap'iykuwanki, k'acha kayniykiwantaj 
jatunchawanki. 

36 36 (37) Ñanniyta purinaypaj jina ruwasqaykirayku chakiy mana 
llusk'arqachu. 

37 37 (38) Noqaqa taripanaykama awqaykunata qhatiykorqani. Paykunata 
wañuchinaykamataj mana kutimporqanichu. 

38 38 (39) Manaña ujtawan sayarinankupaj jina paykunata atipaykorqani. 
Chakiy uramantaj paykunata churarqani. 

39 39 (40) Maqanakushajtiy, qanmin kallpachawarqanki, awqaykunata atipaspa 
k'umuykuchinaypaj. 

40 40 (41) Awqayta ñawpaqeymanta ayqecherqanki, ajinamantataj 
chejnikuwajkunata tukuchiyta aterqani. 

41 41 (42) Yanapanankuta mañakorqanku, nitaj pipis paykunata yanaparqachu. 
Tata Diosta wajyakorqanku, paytajrí mana uyarerqachu. 

42 42 (43) Noqarí wayraj apanan jallp'ata jina paykunata phirerqani. Ñan patapi 
t'uruta jina paykunata sarorqani. 

43 43 (44) Qanqa oqharikoj runakunamanta kacharichiwarqanki. Chantá 
suyukunata kamachinaypaj churawarqanki. Kunanqa mana rejsisqay runakuna 
munasqaytapuni ruwanku. 

44 44 (45) Uyariwaytawan, paykuna usqhayta kasuwanku. Waj llajtayojkunapis 
manchayta jatunchawanku. 

45 45 (46) Waj llajtayojkuna q'ewayanku, pakakusqankumantataj kharkatitispa 
llojsimunku. 

46 46 (47) Tata Dios jatunchasqa kachun, waqaychawajneyqa yupaychasqa 
kachun. Qhespichiwaj Diosneyqa yupaychasqa kachun. 

47 47 (48) Tata Diosqa noqaman sayakuwaspa, awqaykunawan pagachikun. 
Paymin suyukunata chakiy uraman churan. 

48 48 (49) Awqaykunaj phiñakuyninkumantapis paymin qhespichiwan, jinataj 
contraypi oqharikojkunamanta aswan pataman churawan. Qanmin Tata Dios, 
maqanaku mask'aj runakunamanta qhespichiwanki. 

49 49 (50) Chayrayku, Tata Diosníy, tukuy runakuna ukhupi yupaychayki, 
sutiykita oqharispataj takirisaj. 

50 50 (51) Qanqa ajllakusqayki kuraj kamachejta may jinata atipananpaj 
yanapanki. Jinallataj ajllakusqayki Davidman, mirayninmanwan ima wiñaypaj 
munakusqaykita rikuchinki. 

Salmos 19 

Diospa ruwasqanqa jatun kayninmanta sut'inchan 

1 (1) (Davidpa ruwasqan takiy) 

1 1 (2) Janajqa Diospa may jatun kayninmanta parlawanchej, chaypi tukuy ima 
kajtaj makinwan ruwasqanmanta sut'inchawanchej. 

2 2 (3) Uj p'unchayqa q'ayantin p'unchayman willan, uj tutataj q'ayantin tutaman 
willallantaj. 

3 3 (4) Mana ima parlaypis, nitaj ima nisqapis, nillataj uj simillapis uyarikunchu. 

4 4 (5) Chaywanpis willasqanqa tukuy kay pachapi yachakun, kay pachaj 
k'uchunkamataj chayan. Chaypi Dios intej wasinta churarqa. 

5 5 (6)Inteqa imaynatachus kunallanraj casarakoj qhari wasinmanta llojsimun, 
ajinata llojsimun, llallinakupi t'ijoj jinataj kusirikuspa, ñanninta purin. 

6 6 (7) Inteqa janajpa ujnin kantunmanta llojsimuspa, ujnin kantunman 
chayanankama muyuykun. Manataj imapis k'ajayninmanta pakakuyta atinchu. 

7Tata Diospa yachachisqanqa mana pantayniyoj kaspa, runaj sonqonta 
kawsarichin. Tata Diospa kamachisqanqa cheqanpuni, jinataj mana 
yachayniyojta yachayniyojman tukuchin. 

8 8 (8) Tata Diospa kamachisqanqa cheqanpuni kaspa, sonqota kusichin. Tata 
Diospa kamachisqanqa ch'uwa kasqanrayku, runata yachayniyojta ruwan. 

9 9 (10) Tata Diosta manchay jatun respetowan qhawanaqa mana ch'ichiyoj, 
wiñaypajtaj sayan. Paypa kamachisqanqa cheqan, manataj piman kutikunchu. 

10 10 (11) Chayqa sumaj qorimantapis aswan munana, abeja misk'imantapis 
aswan misk'iraj. 

11 11 (12) Chaykunanejta, Tata Dios, qan noqata k'amiwanki. Chantá pichus 
kamachisqaykita junt'ajtaqa may jinata t'inkachinki. 

12 12 (13) Pitaj pantasqanmanta reparakuyta atinmanri? Qhespichiway Tata 
Dios, mana reparakuspalla juchallisqaymanta. 

13 13 (14) Jinallataj wapuykachanamanta waqaychaway, amataj saqeychu 
wapuykachay atipanawanta. Ajinamanta ni pej juchachanan kasaj, jatunta 
juchallinamanta kacharichisqa. 

14 14 (15) Qanmin, Tata Dios, pakakunay chhanka kanki, kacharichiwaj 
Diosniytaj. Chayrayku ñawpaqeykipi parlasqay, yuyasqaypis allin kachun. 

Salmos 20 

Atipanapaj Diosmanta mañakuna 

(Davidpa ruwasqan takiy) 

1 1 (2) Tata Dios uyarisuchun, phutisqa kashaspa mañakojtiyki. Kikin Jacobpa 
Diosnin jark'akusuchun. 

2 2 (3) Tata Dios Templonmantapacha yanapasuchun, Sionmantapachataj 
kallpachasuchun. 

3 3 (4) Tukuy jaywasqaykimanta yuyarikuchun, tukuy sonqotaj altarpi uywa 
ñak'asqa q'olachisqaykita jap'ikuchun. 

4 4 (5) Sonqoykej tukuy munasqanta junt'achun, tukuy yuyasqaykitapis 
ruwachun. 

5 5 (6) Chantá atipasqaykimanta kusikusunchej, Diosninchejpa sutinpi wiphalata 
oqharisunchej. Tata Dios tukuy mañakusqaykita uyarichun. 

6 6 (7) Noqa yachani Tata Diosqa ajllakusqan kuraj kamachejta atipananpaj 
yanapananta. Janaj pachapi may llimphu tiyananmanta Diosqa kamachejpa 
mañakusqanman kutichenqa, jatun atiyninwantaj payta atipachenqa. 

7 7 (8) Wakinkunaqa maqanakupaj carretankupi atinikunku, wajkunataj ashkha 
caballoyoj kasqankumanta. Noqanchejrí Tata Diosninchejpi atinikusunchej. 

8 8 (9) Paykunaqa llawch'iyaspa, pampaman urmanku, noqanchejrí mana 
urmaspa sayashanchej. 

9 9 (10) Tata Dios, kuraj kamachejniykuta atipananpaj yanapay, 
wajyakusojtiykupis, uyariwayku. 

Salmos 21 

Atipaspa takirikunapaj 

(1) (Davidpa ruwasqan takiy) 

1 1 (2) Tata Dios, kuraj kamachejqa payta kallpachasqaykirayku kusisqa kashan. 
Manchay kusisqa kashan, imaraykuchus qan atipananpaj yanaparqanki. 

2 2 (3) Sonqonpa munasqanta jaywarqanki, tukuy mañakusqantataj qorqanki. 

3 3 (4) Jatun saminchaykunawan payta taripaj llojserqanki, qorimanta pillutataj 
umanman churarqanki. 

4 4 (5) Kawsayta mañakusorqa, qorqankitaj, unaytataj kawsacherqanki. 

5 5 (6) Payta yanapasqaykirayku atiynenqa jatun, may allin jatunpaj qhawasqa 
kanantataj ruwarqanki. 

6 6 (7) Wiñaypaj payta samincharqanki, paywan kaspataj, kusiywan sonqonta 
junt'acherqanki. 

7 7 (8) Kuraj kamachejqa Tata Diospi atinikun, Patapi Kaj Diospa 
khuyakuyninpitaj atinikun. Chayrayku mana jayk'aj urmanqachu. 

8 8 (9) Atiyniyoj makiykiwan tukuy awqaykikunata jap'inki, paña makiykiwantaj 
chejnisojkunata jap'inki. 

9 9 (10) K'ajashaj hornoman paykunata wijch'uykunki, maypachachus justiciata 
ruwanaykipaj rikhurimunki, chaypacha. Tata Dios, sinch'ita phiñakuspa, 
paykunata phiriykunki, ninawantaj tukuchinki. 

10 10 (11) Kay pachamanta mirayninkuta chinkachinki, paykunamantataj ni ujpis 
kawsashaj qhepanqachu. 

11 11 (12) Mana allinta ruwasuyta munaspa, contraykipi wakichikuspapis, mana 
imatapis ruwasuyta atenqankuchu. 

12 12 (13) Qanqa tukuyninkuta ayqechinki, maypachachus paykunaj contrankupi 
arcowan flechaykita kacharinki, chaypacha. 

13 13 (14) Tata Dios, atiyniykita may jinata jatunchay, noqaykutaj 
atipasqaykimanta takispa, yupaychasqayku. 

Salmos 22 

Llakiypi qhaparikuy, kusiymantataj takiy 

(1) (Davidpa ruwasqan takiy) 

1 1 (2) Diosníy, Diosníy, imaraykutaj saqerpariwankiri? Imaraykutaj yanapawaj 
mana jamunkichuri? Waqaspa mañakusqayta imaraykutaj mana 
uyariwankichuri? 

2 2 (3) Diosníy, tuta p'unchay wajyakuyki, qantaj mana uyariwankichu. 
Noqapajtaj mana samarikuy kanchu. 

3 3 (4) Qantajrí may llimphu kaj Dios kaspa, kamachinki, tukuy israelitakunaj 
yupaychasqan kanki. 

4 4 (5) Tataykukunaqa qanpi atinikusorqanku, qanpi atinikojtinkutaj, paykunata 
kacharicherqanki. 

5 5 (6) Yanapanaykita mañakorqanku, qantaj paykunata qhespicherqanki. Qanpi 
atinikusorqanku, qantaj paykunata mana p'enqaypi rikhuricherqankichu. 

6 6 (7) Noqatajrí mana runachu kani, manachayqa khurulla. Runaj asikunan kani, 
millachikunantaj. 

7 7 (8) Rikuwajkunaqa noqamanta alqochakuwanku, siminkuta 
llint'aykachaspataj, umankuta khiwinku. 

8 8 (9) Niwankutaj: Payqa Tata Diospi atinikuspa suyakorqa. Jina chayqa, Tata 
Dios kacharichichun ari. Sichus Tata Dios chhikatapuni payta munakun chayqa, 
pay kikin jamuspa, kacharichichun ari, nispa. 

9 9 (10) Jinataj ari, qanqa mamaypa wijsanmanta paqarichiwarqanki. 
Mamaymanta ñuñushajtillayraj, qanpi atinikuyta yachachiwarqanki. 

10 10 (11) Manaraj paqarishajtiy, noqaqa ojllayniykipi karqani, mamaypa 
wijsanmantapacha qanqa Diosniy kanki. 

11 11 (12) Ama noqamanta karunchakuychu, imaraykuchus llakiywan 
muyuykusqa kashani, nitaj pipis yanapawaj kanchu. 

12 12 (13) Awqaykuna ashkha torokuna jina muyuykuwanku, Basanmanta phiña 
torokuna jina kallparara kanku. 

13 13 (14) Phiña leonkuna jina qhaparinku. Siminkuta kicharispa, 
oqoykunawankupaj jina phinkiykamuwanku. 

14 14 (15) Jich'asqa yaku jina kani, tukuy tulluytaj ch'utasqa kashan. Sonqoypis 
mapha jina ukhuypi unuyashan. 

15 15 (16) Simeyqa ch'aki kashan, qalluytaj mallq'ayman k'askaykun. Qantaj 
jallp'aj sonqonkama chinkaykuchiwanki. 

16 16 (17) Alqokuna jina uj t'ojpa millayta ruwajkuna muyuykuwanku. Paykuna 
chakiyta, makiytawan jusk'urawanku. 

17 17 (18) Tulluykunata yupakuyta atini, paykunataj qhawawaspallapuni kanku. 

18 18 (19) P'achay patapi suerteta choqaspa, paykunapura p'achayta 
rak'inakunku. 

19 19 (20) Chaywanpis qan, Tata Diosníy, kallpay kanki. Ama noqamanta 
karunchakuychu, manachayqa usqhayta yanapawaj jamuy. 

20 20 (21) Espadawan wañuchisqa kanaymanta libraway, amataj saqeychu chay 
alqokuna wañuchinawankuta. 

21 21 (22) Leonkunaj siminkumanta kacharichiway, k'ita torokuna 
wajranawankumantataj waqaychaway. 

22 22 (23) Chantá noqa wawqeykunaman qanmanta parlasaj, jatun tantakuypitaj 
yupaychasqayki. 

23 23 (24) Qankuna, Tata Diosta maypaj qhawajkuna, payta jatunchaychej. 
Jacobpa mirayninmanta kajkuna, payta yupaychaychej. Israelmanta tukuy 
mirajkuna, payta yupaychaychej, 

24 24 (25) imaraykuchus payqa wajchakunaj ñak'ariyninkuta mana pisipaj 
qhawanchu, nitaj paykunata qhesachanchu. Mana paykunamanta pakakunchu, 
manachayqa payman qhaparikojtinku, uyarinpuni. 

25 25 (26) Noqaqa aylluykej jatun tantakuyninpi qanta yupaychasqayki, qanta 
jatun respetowan qhawasojkunaj ñawpaqenpitaj nisqayta junt'asajpuni. 

26 26 (27) Wajcha runakuna sajsakunankukama mikhonqanku. Tata Diosta 
mask'ajkuna payta yupaychanqanku, unaytataj kawsanqanku. 

27 27 (28) Tukuy kay pachamanta runakunapis Tata Diosmanta yuyarikuspa, 
payman kutirikullanqankutaj, ñawpaqenpitaj tukuy runakuna 
qonqorikonqanku, 

28 28 (29) imaraykuchus Tata Diosqa kuraj kamachejmin, paytaj tukuy 
suyukunata kamachin. 

29 29 (30) Kay pachapi tukuy atiyniyojkuna payta yupaychanqanku. Tukuy 
wañojkunapis paypa ñawpaqenpi k'umuykullanqankutaj, imaraykuchus 
paykuna jallp'aman tukoj runalla kanku. 

30 30 (31) Qhepanejman mirajkunapis Tata Diospa kamachiyninpi kanqanku, 
paykunataj qhepa mirajkunaman Tukuyta Kamachej Diosmanta parlanqanku. 

31 31 (31) Qhepanejman paqarejkunamanpis Diospa cheqan justicianmanta 
willanqanku, imatachus ruwasqanmantawan ima. 

Salmos 23 

Tata Diosqa michiwajniy 

1a (1a) (Davidpa ruwasqan takiy) 

1 (1b) Tata Diosqa michiwajniy, manataj imapis pisiwanchu. 

2Q'omer pampapi michiwan, ujyanaypajtaj misk'i yakuman pusawan. 

3Payqa mosoj kallpata qowan, cheqan ñankunatataj pusawan, sutin jatunchasqa 
kananpaj. 

4Ch'in laqha wayq'ota puriyman chaypis, mana imamantapis 
manchachikusajchu, imajtinchus qanqa noqawan kashanki. Varaykiwan, 
tojnuykiwan ima jark'awasqaykirayku qanpi astawan atinikuni. 

5Qanqa awqaykunaj rikunankuta jatun mikhuyta wakichipuwanki. Aceitewan 
umayta jawiwanki, saminchawaspataj atipachiwanki. 

6Kawsanaykamaqa khuyakuyniyki, munakuyniykiwan ima noqawanpuni 
kanqanku, noqataj Tata Diospa wasinpi wiñaypaj tiyakusaj. 

Salmos 24 

Tata Diosqa kuraj kamachejmin 

1a (1a) (Davidpa ruwasqan takiy) 

1 (1b) Tukuy kay pachaqa Tata Diospata, tukuy ima chaypi kajpis. Tukuy kay 
pachaqa paypatapuni, tukuy chaypi kawsajkunapis. 

2Tata Dios kay pachata mama qocha patapi sayacherqa, jinallataj mama qochaj 
ukhunpipis. 

3Pitaj Tata Diospa orqonman wichariyta atinmanri? Pitaj Tata Diospa 
Templonpi kayta atinmanri? 

4Kay jina runalla Tata Diospa Templonpi kayta atin: Llimphu kawsayniyoj kaj, 
llimphu sonqoyoj kaj, pichus lantikunata mana yupaychaj, nitaj llullakuspa tiloj 
ima. 

5Ajinata kawsaj runata Tata Dios saminchanqa, qhespichej Diosnintaj justiciata 
paypaj ruwanqa. 

6Ajina kanku Tata Diosta tukuy mask'ajkuna, pikunachus Jacobpa Diosninpa 
ñawpaqenpi kayta munajkunaqa. 

7Ñawpa punkukuna, kicharikuychej. Chantá sumaj kicharisqa kaychej, jatun 
atiyninwan lliphipirishaj Kuraj Kamachej yaykunanpaj. 

8Pitaj chay jina atiyniyoj Kuraj Kamachejri? Payqa wapu, sinch'i kallpayoj kaj 
Tata Dios, maqanakupaj wapu kaj Tata Dios. 

9Unayniyoj punkukuna kicharikuychej. Sumaj kicharisqa kaychej, jatun 
atiyninwan lliphipirishaj Kuraj Kamachej yaykunanpaj. 

10Pitaj chay jina atiyniyoj Kuraj Kamachejri? Payqa Tukuy Atiyniyoj Tata 
Diosmin. Paymin jatun kayninpa lliphipirishaj Kuraj Kamachejqa. 

Salmos 25 

Tata Dios juchata pampachananta mañakuna 

1a (1a) (Davidpa ruwasqan takiy) 

1 (1b) Tata Dios, tukuy sonqo qanwan parlarikuspa mañakuyki. 

2Qanmin Diosniy kanki, qanpi atinikuni. Ama p'enqachisqa kanayta munaychu, 
nitaj noqamanta awqaykuna asikunawankuta saqeychu. 

3Qanpi suyakojqa mana ujpis p'enqachisqachu kanqa. Aswanpis contraykipi 
qhasimanta oqharikojkunamá p'enqaypi rikhurichunku. 

4Munasqaykiman jina kawsayta yachachiway, Tata Dios, cheqan ñanniykitataj 
pusaway. 

5Cheqan kayniykinejta pusaway, yachachiwaytaj. Qanmin Diosniy kanki, 
qhespichiwajniytaj, noqataj tukuy p'unchay qanpi atinikuni. 

6Tata Diosníy, k'acha kayniykita, khuyakuyniykita ima sapa p'unchay 
rikuchiwasqaykita yuyarikuy. 

7Wayna kashaspa juchallikusqaymanta ama yuyarikuychu, nitaj contraykipi 
oqharikusqaymantapis. Tata Dios, jatun munakuyniykiman jina, k'acha 
kayniykiman jinataj noqamanta yuyarikuy. 

8Tata Diosqa k'acha sonqo, cheqanpunitaj. Chayrayku juchasapakunata cheqan 
ñanman churan. 

9Llamp'u sonqoyojkunata cheqan ñannejta pusan, imaynatachus purinankutataj 
yachachin. 

10Pikunachus Tata Diospa trato ruwasqanta, chantá kamachisqanta kasunku, 
chaykunata Tata Dios khuyakuyninwan chantá nisqanta junt'aj kasqanwan ima 
pusan. 

11Tata Dios, millayta ruwasqayqa may jinamin. Chaywanpis sutiyki jatunchasqa 
kananrayku juchayta pampachay. 

12Pichus Tata Diosta jatunchan, chay runamanqa Tata Dios imaynatachus 
purinanta yachachenqa. 

13Chay runataqa imapipis allin renqa, wawankunataj jallp'ata chayaqenkupaj 
jap'enqanku. 

14Tata Dios kawsakun, pikunachus payta may jatun respetowan qhawanku, 
chaykunawan, tratontapis paykunaman rejsichenqa. 

15Noqaj ñaweyqa Tata Diosllapipuni kashan, imaraykuchus pay tojllamanta 
orqhowanqa. 

16Qhawariway, Tata Dios, khuyarikuwaytaj, imaraykuchus sapallay, phutisqataj 
kashani. 

17Sonqoytaqa llakiykuna astawan astawan ñit'iykushawan, kay 
phutiykunamantataj orqhoway. 

18Llakiyniyoj, phutikuyniyoj kashasqayta qhawariway, tukuy juchaytataj 
pampachay. 

19Qhaway, awqaykuna astawan yapakushanku, paykunataj chejnikuwaspa, 
mana rikuytapis atiwankuchu. 

20Waqaychaway, qhespichiwaytaj. Ama p'enqachisqa rikhurinayta saqewaychu, 
imaraykuchus qanpi atinikuni. 

21Cheqan ruwasqay, mana juchayoj kasqay ima waqaychawachunku, 
imaraykuchus qan yanapanawaykita suyakuni. 

22Diosníy, tukuy llakiykunamanta Israel aylluykita kacharichiy. 

Salmos 26 

Diosta kasuspa kawsana 

1a (1a) (Davidpa ruwasqan takiy) 

1 (1b) Tata Dios, justiciata ruwaway ari, imajtinchus mana k'amina kawsayniyoj 
kani. Mana iskayrayaspa qanpi atinikuni. 

2Sonqoyta allinta qhaway, Tata Dios, yachawaytaj. Imatachus noqa munasqayta 
yachay, sonqoy ukhupi yuyasqaytapis rejsiy. 

3Noqaqa munakuyniykipi yuyallanipuni, cheqan kayniykiman jinataj kawsani. 

4Llullakojkunawan ni jayk'aj kawsakorqanichu, nitaj puraj uyayojkunawanqa 
tantakorqanichu. 

5Millayta ruwaspa purejkunaj tantakuyninkuta chejnikuni, Diosta 
wasanchajkunawantaj mana kawsakorqanichu. 

6Tata Dios, makeyqa tukuy juchamanta llimphuchasqaña. Chayrayku 
altarniykiman qayllaykuyta munani. 

7Yupaychasuspa takiyta munani, t'ukunata ruwasqaykimanta willanaypaj. 

8Tata Dios, tiyakunayki Temploykita noqa munakuni, maypichus jatun 
kayniykej lliphipiynin kashan, chayta. 

9Juchasapakunatawan khuskata ama wañuchiwaychu, nitaj runa 
wañuchejkunatawan khuskatapis tukuchiwaychu. 

10Paykunaj makinkoqa millayta ruwanawan, lluk'ita jap'isqankuwan ima junt'a 
kashan. 

11Kawsayniyrí ni pej ima ninan. Chayrayku qhespichiway, noqamantataj 
khuyakuway. 

12Noqaqa pampapi sinch'ita sayashani, jatun tantakuypitaj Tata Diosta 
yupaychasaj. 

Salmos 27 

Tata Diosqa waqaychawajniy 

1a (1a) (Davidpa ruwasqan takiy) 

1 (1b) Tata Diosqa k'anchawajniy, qhespichiwajniytaj. Pimantataj 
manchachikusajri? Tata Diosqa kallpachawajniy, tukuy mana allin kajmanta 
jark'akuwajniy ima. Imajtintaj imatapis manchachikuyman kasqari? 

2Millayta ruwaj awqaykunaqa tantakuspa, noqata chinkachinawankupaj 
wakichikunku. Chaywanpis paykunallataj misk'aspa urmanqanku. 

3May chhika soldadokunapis muyuykuwachunku. Sonqoyrí mana 
manchachikonqachu. Noqata maqanawankupajpis wakichikuchunku, noqarí 
Diosllapipuni atinikusaj. 

4Kayllata Tata Diosmanta mañakuni, chayllatataj munani: Kawsanay 
p'unchaykama Tata Diospa wasinpi kayta munani, Templonpi payta 
yupaychanaypaj, ima munay kaynintataj qhawanaypaj. 

5Llakiykuna qhatiriwajtin, Tata Dios waqaychawanqa. Templon ukhupi 
pakawanqa, tiyakunan ukhupi waqaychawanqa, chhanka patamantaj 
sayaykuchiwanqa. 

6Chaypacha muyuykuwaj awqaypa ñawpaqenpi umayta oqhariyta atisaj. Chantá 
uywata ñak'aspa Templonman apasaj, Tata Diosman jaywanaypaj. Chaypitaj 
kusiywan Tata Diosta yupaychaspa takisaj. 

7Tata Dios, qanman qhaparikamuyki, uyarillaway. Noqamanta khuyakuspa, 
kutichiway. 

8Sonqoyqa niwan: Tata Diosta mask'ay, nispa, noqataj, Tata Dios, qanta 
mask'ayki. 

9Ama noqamanta pakakuychu. Phiñakuspa, ama qhesachawaychu. Qanlla 
yanapawajniy kanki. Ama sapayta saqerpariwaychu, amataj 
wijch'urpariwaychu, imaraykuchus qanmin qhespichiwaj Diosniy kanki. 

10Tatay, mamay saqerpariwankuman chaypis, qan, Tata Dios, noqata 
uywakapuwanki. 

11Tata Dios, imaynatachus kawsanayta munasqaykita niway, cheqan ñantataj 
pusaway, imaraykuchus awqaykunaqa ashkha kanku. 

12Ama paykunaj makinkuman jaywaykuwaychu, imaraykuchus contraypi 
llullakuspa parlajkuna sayaykunku. Paykuna maqanawankupaj jina 
qhawashawanku. 

13Chaywanpis noqa kayta sut'ita yachani: Kay pachapi kawsanaykamaqa Tata 
Diospa k'acha kayninta rikusajpuni. 

14Tata Dios yanapasunanta pacienciawan suyakuy. Kallpachakuy, amataj 
llawch'iyaychu. Arí, Tata Diospi atinikuspa, pacienciawan suyay. 

Salmos 28 

Tata Dios mañakusqanchejta uyarin 

1a (1a) (Davidpa ruwasqan takiy) 

1 (1b) Jark'akuwaj Tata Diosníy, qanman qhaparikamuyki. Amapuni mana 
uyarejqa tukuychu. Manachus mañakusqayta uyariwankiman chayqa, jallp'aj 
sonqonman yaykojkuna jina kayman. 

2Yanapanawaykita mañakuspa qhaparikusqayta qan uyariway, maypachachus 
makiyta ajllakusqayki Temploman oqharisaj, chaypacha. 

3Ama millayta purejkunatawan khuskataqa qhatatiwaychu, nitaj millayta 
ruwajkunatawanpis. Paykuna manchay k'acha runaman rijch'akunku, 
sonqonkupitajrí mana allin yuyana junt'a kashan. 

4Qantajrí millayta ruwasqankuman jina paykunata jasut'iy, millay kajta 
ruwasqankuman jinataj ñak'arichiy. 

5Tata Dios, paykuna ruwasqaykita mana cuentaman churankuchu. Chayrayku 
paykunata chinkarparichiy, amataj ujtawan sayarichunkuchu. 

6Tata Dios yupaychasqa kachun mañakusqayta uyariwasqanmanta. 

7Tata Diosmin atiyniyoj jark'akuwajneyqa. Paypi tukuy sonqo atinikorqani, 
paytaj yanapawarqa. Chayrayku sonqoy kusisqa kashan, pachis nispataj, Tata 
Diosman takisaj. 

8Tata Diosqa ayllunman kallpata qon. Payllataj ajllakusqan kuraj kamachejta 
kallpachan, waqaychantaj. 

9Tata Dios, aylluykita qhespichiy, qanpata kajkunatataj saminchay. Paykunata 
ovejata jina michiy, ichurikuspataj, wiñaypaj paykunata apaykachay. 

Salmos 29 

Tata Diospa atiynenqa t'ukunamin 

1a (1a) (Davidpa ruwasqan takiy) 

1 (1b) Janaj pachapi tukuy kajkuna, Tata Diosta yupaychaychej. Tata Diospa 
atiyninta, jatun kayninpa lliphipiynintawan ima jatunchaychej. 

2Tata Diospa manchay uyarisqa sutinta jatunchaychej, Tata Diosta paypaj 
ajllakusqan wasinpi yupaychaychej. 

3Tata Diospa parlasqanqa mama qocha patapi uyarikun. Jatun Atiyniyoj Diospa 
parlasqanqa illapaj t'ojyasqanta jina uyarikun. Tata Dios mama qocha patapi 
kashan. 

4Tata Diosqa jatunmanta qhaparin, paypa parlasqantaj may jina atiyniyojmin. 

5Tata Diospa parlasqanqa cedro sach'akunata chaqon. Tata Diosqa Libanopi 
cedro sach'akunata k'ajllaran. 

6Sirión orqota, Líbano orqotawan Tata Dios parlaspa kharkatichin, k'ita 
torokunata, torillokunata jinataj phinkiykachachin. 

7Tata Diospa parlasqanqa nina lawrarishajta kacharin. 

8Tata Diospa parlasqanqa ch'innejta kharkatichin. Tata Diosqa Cades sutiyoj 
ch'innejta kharkatichin. 

9Tata Diospa parlasqanqa encina sach'akunata k'ajllaran, montetataj mana 
sach'ayojta saqerparin. Yupaychana wasinpitaj payta tukuy jatunchanku. 

10Tata Diosqa Kuraj Kamachejmin, paytaj wiñaypaj kamachin. Pay parata 
munasqanta ruwananpaj kamachin. 

11Tata Diosqa ayllunmanpis kallpata qollantaj. Jinallataj Tata Dios sonqo 
tiyaykusqa kawsakuywan ayllunta saminchan. 

Salmos 30 

Tata Diosman pachis nispa takina 

(1) (Davidpa ruwasqan takiy) 

1 1 (2) Tata Dios, kacharichiwasqaykirayku noqa jatunchayki, imaraykuchus 
qanqa awqaykuna asipayanawankuta mana saqerqankichu. 

2 2 (3) Tata Dios, Diosníy, yanapanawaykita mañakorqayki, qantaj 
qhaliyachiwarqanki. 

3 3 (4) Qan, Tata Dios, wañuymanta kacharichiwarqanki, wañuy patapiña 
kashajtiytaj, kawsarichiwarqanki. 

4 4 (5) Qankuna, Tata Diosta qhatikojkuna, payman takiykunata takiychej, may 
llimphu sutintataj yupaychaychej. 

5 5 (6) Tata Dios phiñakun chaypis, mana unaypajchu, k'acha kaynintajrí 
wiñaypaj kallanpuni. Sichus tutan waqasunman chaypis, sut'iyayta kusiymanta 
phinkirisunchej. 

6 6 (7) Noqa allillan kawsakushaspa, kayta nerqani: Ni jayk'aj imapis 
urmachiwanqachu, nispa. 

7 7 (8) Tata Dios, qanmin k'acha khuyakuyniykiwan mana kuyuriyta atej orqota 
jina ruwawarqanki. Noqamanta karunchakojtiykitajrí, manchachikuy uma 
muyusqata ruwawarqa. 

8 8 (9) Tata Dios, qanman qhaparikamusaj, qanmantataj mañakusaj. 

9 9 (10) Wañupojtiy, imatataj tariwajri? P'ampawajtinku, qanpaj ima allintaj 
kanmanri? Jallp'aqa mana yupaychasuyta atinmanchu, nitaj cheqa 
kayniykimantapis parlanmanchu. 

10 10 (11) Tata Dios, uyariway, khuyarikuwaytaj. Tata Dios, yanaparillaway ari. 

11 11 (12) Qan llakiyniyta kusiyman tukuchinki. Qhashqa p'achata orqhowaspa, 
raymiman rina p'achawan p'achallichiwanki. 

12 12 (13) Chayrayku, Tata Dios, Diosníy, mana ch'in kayta atiymanchu. Pachis 
pachis, nispa wiñaypaj yupaychasqayki. 

Salmos 31 

Tata Diospi tukuy sonqo atinikuna 

(1) (Davidpa ruwasqan takiy) 

1 1 (2) Tata Diosníy, qanlla jark'akunawaykita mask'ani, ama p'enqachisqa 
kanayta jayk'ajpis munaychu. Qhespichiway, imajtinchus qan cheqan kanki. 

2 2 (3) Uyaririllaway, usqhayllata yanapawaj jamuy. Qan noqapaj jark'akuwaj 
chhanka jina kay ari. Pakakunay sinch'i pukara wasi jinataj kay. 

3 3 (4) Qan pakakunay chhanka kanki, pukara wasiytaj. Sutiyki yupaychasqa 
kananpaj ñanniykita pusaway, waqaychawaytaj. 

4 4 (5) Awqaykuna jap'inawankupaj tojllata churawasqankumanta orqhoway, 
imaraykuchus qanmin pakakunay kanki. 

5 5 (6) Makiykiman kawsayniyta jap'ichikamuyki. Cheqan kaj Tata Diosníy, 
qhespichiway. 

6 6 (7) Noqaqa qhasi manakaj lantikunata yupaychajkunata chejnikuni. 
Aswanpis Tata Diosllapi atinikuni. 

7 7 (8) Khuyakuyniykipi maytapuni kusikusaj. Qan llakiyniyta cuentaman 
churanki, phutisqa kashasqaytataj yacharqanki. 

8 8 (9) Mana awqaypa makinman jaywaykuwarqankichu, manachayqa chakiyta 
sinch'ita sayacherqanki. 

9 9 (10) Tata Dios, noqamanta khuyarikuway, imaraykuchus manchay phutisqa 
kashani. Llakiywan waqasqaypi ñawiy chharpuyanña, tukuy ukhuypis, tukuy 
kayniypis sayk'unña. 

10 10 (11) Nanaywan, waqaywan ima kawsayniyta tukuchishanku, llakiytaj 
kallpayta tukuchishan. Millayta ruwasqayqa ukhuyta llawch'iyachishan, 
tulluypis mullphayapushan. 

11 11 (12) Noqaqa tukuy awqaykunaj kusipayananku kani, runa masiypa 
asikunan. Rejsiwajkunaqa noqamanta ayqenku, ñanpi rikuwajkunapis 
ayqellankutaj. 

12 12 (13) Noqata qonqasqatapuni qonqapuwanku, wañusqañapis kayman jina. 
Noqaqa p'akisqa yuru jina kani. 

13 13 (14) Runakuna chhichinakusqankuta uyarini: Tukuynejpi manchachikuna 
tiyan, nispa. Paykuna uj runa jinalla contraypi oqharikunku, 
wañuchinawankupajtaj wakichikunku. 

14 14 (15) Chaywanpis, Tata Dios, noqaqa qanpi atinikuni: Qanmin Diosniy kanki, 
nispa. 

15 15 (16) Kawsayneyqa makiykipi kashan. Qhatiykachawaj awqaykunamanta 
kacharichiway. 

16 16 (17) Khuyakuyniykiwan noqa kamachiykita qhawariway, 
munakuyniykiraykutaj qhespichiway. 

17 17 (18) Qanta qhaparikamuyki, Tata Dios, ama p'enqayman churawaychu. 
Manachayqa millay ruwajkunata p'enqaypi rikhurichiy, jallp'aj sonqonpitaj 
ch'inlla kachunku. 

18 18 (19) Llullata parlajkuna ch'inyachisqa kachunku, pikunachus cheqan 
runamanta mana allintachu parlanku, chaykuna, imaraykuchus runaykachaspa, 
cheqan runata pisipaj qhawanku. 

19 19 (20) Qanta yupaychasojkunapaj munakuyniykeqa may jinamin. Sumaj 
waqaychasqa qolqeta jina munakuyniykita paykunapaj jallch'anki. Chantá tukuy 
runaj rikunankuta qanpi atinikojkunaman munakuyniykita rikuchinki. 

20 20 (21) Qan paykunata waqaychanki, millay ruwayta munajkunamantataj 
paykunata libranki. Wasiykipi paykunata pakanki awqankunaj 
alqochakuyninkumanta. 

21 21 (22) Tata Dios jatunchasqa kachun, imaraykuchus noqa llakisqa, 
phutisqataj kashajtiy, munakuwasqanrayku noqapaj jatuchaj imakunata 
ruwapuwarqa. 

22 22 (23) Mana imanakuyta atispa, yuyarqani ñawpaqeykimanta 
wijch'uwasqaykita. Chaywanpis qanqa mañakususqayta, qhaparikusqayta ima 
uyariwarqanki. 

23 23 (24) Tata Diosta munakuychej, payta tukuy qhatejkuna. Tata Diosqa 
cheqan sonqoyojkunata waqaychan, wapuykachajkunamantajrí 
ruwasqankuman jina astawanraj qoponqa. 

24 24 (25) Kallpachakuychej, sonqoykichejtataj kawsarichiychej, pikunachus 
Tata Diospi atinikuspa suyajkuna. 

Salmos 32 

Tata Dios juchata pampachasqanmanta kusikuna 

1a (1a) (Davidpa ruwasqan takiy) 

1 (1b) Kusikuyniyojmin runaqa juchan pampachasqa kajtin, tukuy millay 
ruwasqantaj p'ampasqa kajtin. 

2Kusikuyniyojmin, Tata Diospa mana juchachasqan runaqa, pejpa sonqonpichus 
q'otiyayta yuyana mana kanchu, chay runa. 

3Noqa juchayta manaraj rimarishajtiy, tukuy ukhuy llawch'iyawarqa, tuta 
p'unchaytaj waqarqani. 

4Qan tuta p'unchay jasut'ispa ñak'arichiwarqanki. Q'oñi tiempopi qawisqa t'ika 
jina kallpay pisiyawarqa. 

5Chantá mana imatapis pakaspa, juchayta, millay ruwasqayta ima willakorqayki. 
Nerqani: Juchayta rimarisaj, nispa. Qantaj, Tata Dios, juchayta pampacharqanki. 

6Chayrayku, llakiy paykunata qhatirejtin, qanta qhatisojkuna mañakusonqanku. 
Mayu wasaykuspapis, mana paykunakama chayanqachu. 

7Qanmin pakakunay kanki. Mana allin kajmanta jark'akuwanki, 
kacharichiwaspataj, kusiy takiykunawan muyuykuwanki. 

8Tata Dios nin: Ñaweyqa qan qhawarisqalla kashan. Yuyaychasqayki, 
yachachisqaykitaj imaynatachus purinaykita. 

9Ama caballo jina, chayrí mula jina kaychu. Chaykuna mana yuyayniyojchu 
kanku, manachayqa chay uywakunata frenowan, reatawantaj sayachina tiyan. 
Jinallaqa dueñonman mana qayllankuchu. 

10Millayta ruwaspa purejkunaqa ancha ñak'ariykunata rikonqanku. Chaywanpis 
Tata Diospi atinikojkunataqa paypa munakuynin muyuykonqa. 

11Cheqan runakuna, Tata Diospi kusikuychej. K'acha runakuna, kusikuychej, 
kusiymantataj qhapariychej. 

Salmos 33 

Tata Diosta pachis nispa yupaychana 

1Cheqan runakuna, Tata Diosta yupaychaychej. Cheqan kawsayniyojkunaj 
yupaychasqankoqa manchay k'achamin. 

2Arpata tocaspa, Tata Diosta pachis niychej, lirata tocaspataj, payta 
yupaychaychej. 

3Mosoj takiyta Diosman takiychej, Kusisqa sumajta tocarispa takiychej. 

4Tata Diospa nisqanqa cheqanpuni. Imatachus ruwasqanqa nisqanta junt'aj 
kasqanta rikuchiwanchej. 

5Tata Dios cheqan kajta, justiciatawan munakun. Munakuynintaj tukuy kay 
pachapi junt'a kashan. 

6Tata Diosqa janajkunata simi nisqallanwan ruwarqa, tukuy chaypi kajtapis 
samaynillanwan ruwarqa. 

7Payqa mama qochapi yakuta uj cheqallaman tantaykorqa, mama qocha 
ukhutapis uj cheqaman waqaycharqa. 

8Kay pachapi tukuy kawsaj, Tata Diosta manchay jatun respetowan qhawaychej. 
Kay pachapi tukuy kawsayniyojpis, payta yupaychaychej. 

9Pay parlarqa, tukuy imataj ruwasqa karqa. Tata Dios kamacherqa, tukuy imataj 
rikhurerqa. 

10Tata Diosqa suyukunaj wakichikusqankuta manakajman tukuchin. Diosta 
mana manchachikoj runakunaj yuyasqankutapis chawarachin. 

11Tata Dios imatachus ruwananta yuyaychakusqanqa wiñaypaj sayan, 
sonqonpa yuyasqanpis wiñay wiñaypaj kanqapuni. 

12Kusikuyniyoj pi suyojtachus Tata Diosqa Diosnin kajtin. Chay aylluta payqa 
paypata kananpaj ajllakun. 

13Tata Dios janaj pachamanta qhawamuspa, tukuy runata rikumun. 

14Maypichus tiyakun, chaymantapacha pay kay pachapi tukuy kawsajta 
qhawamun. 

15Pay sonqonkuta ruwarqa, payllataj tukuy ruwasqankuta qhawan. 

16Ni mayqen kuraj kamachejqa ashkha soldadoyoj kashaspapis payllamanta 
kacharichikuyta atenqachu, nitaj wapu runapis kallpallanwanqa. 

17Maqanakupi atipanapaj caballokunaqa qhasi manakajlla. May jina kallpayoj 
kashaspapis, mana atinkumanchu pitapis qhespichiyta. 

18Tata Diosqa payta manchay jatun respetowan qhawajkunata waqaychan, 
pikunachus mana tukukuyniyoj munakuyninpi atinikojkunata. 

19Paykunataqa wañuymanta kacharichin, yarqhay watapitaj kawsachin. 

20Noqanchejqa Tata Dios yanapanawanchejta suyakunchej, imaraykuchus 
paymin yanapawanchej, jark'akuwanchejtaj. 

21Chayrayku sonqonchejqa Tata Diospi kusikun, may llimphu sutinpitaj tukuy 
sonqo atinikunchej. 

22Tata Dios, mana tukukuyniyoj munakuyniyki noqaykuwan kachun, qanpi 
atinikuspa suyakusqaykuman jina. 

Salmos 34 

Tata Diosqa paypata kajkunata waqaychan 

(1) (Davidpa ruwasqan takiy) 

1 1 (2) Tukuy tiempo Tata Diosta yupaychasaj, simiytaj payta 
jatunchallanqapuni. 

2 2 (3) Noqaqa Tata Diosta tukuy kayniywan yupaychasaj. Llamp'u sonqoyoj 
runakuna, chayta uyarispa, kusikuychej. 

3 3 (4) Noqawan khuska, uj kunkallataj, Tata Diospa jatun sutinta 
yupaychanachej. 

4 4 (5) Tata Diosta qhaparikorqani, paytaj uyariwarqa, jinataj tukuy 
manchachikusqaymanta pay librawarqa. 

5 5 (6) Tata Diosman qayllaykojkunaqa manchay kusisqa kanku, imaraykuchus 
ni jayk'ajpis p'enqachisqachu kanqanku. 

6 6 (7) Noqa mana imapaj valej runa kaspapis qhaparikorqani, Tata Diostaj 
uyariwarqa, tukuy llakiyniymantataj pay orqhowarqa. 

7 7 (8) Tata Diospa angelnenqa Diosta jatun respetowan qhawajkunaj 
muyuyninkupi jaraykukuspa, jark'an. 

8 8 (9) Qhawaychej, yachaychejtaj Tata Dios k'acha kasqanta. Kusikuyniyojmin 
paypi atinikoj runaqa. 

9 9 (10) Tata Diosta yupaychaychej, paypa ajllakusqan kajkuna. Tata Diosta jatun 
respetowan qhawajkunapaj ni imapis pisenqachu. 

10 10 (11) León uñakunaqa yarqhaymanta waqanku, Tata Diosta mask'ajkunarí 
ni imamanta pisichikonqankuchu. 

11 11 (12) Jamuychej wawaykuna, uyariwaychej. Tata Diosta jatunpaj qhawayta 
yachachisqaykichej. 

12 12 (13) Unaytachu kawsayta munanki? Pitaj kawsaspa allin kajta rikuyta 
munan? 

13 13 (14) Chayta munaspaqa, mana ima mana allintapis parlarparillaychu, 
simiykipis ama llullata parlachunchu. 

14 14 (15) Mana allinta ruwanamanta karunchakuy, allin kajtataj ruway. 
Tukuywan allinpi kawsakuyta mask'ay, chaytataj qhatiy. 

15 15 (16) Tata Diosqa cheqanta ruwaj runakunata qhawashan, 
qhaparikusqankutataj uyarin. 

16 16 (17) Tata Diosqa millayta ruwajkunaj contrankupi sayaykun, kay 
pachamanta sutinkuta chinkachinanpaj. 

17 17 (18) Cheqan sonqoyoj runakunaj qhaparikusqankuta Tata Dios uyarin, 
tukuy llakiyninkumantataj paykunata orqhon. 

18 18 (19) Tata Diosqa sonqo p'akisqa kajkunata qhespichinanpaj qayllallankupi 
kashan, pikunachus manaña ima suyanayoj kanku, chaykunata. 

19 19 (20) Cheqan sonqoyoj runa tukuy imaymana llakiykunata rikun. Tata 
Diostajrí chaymanta llojsinanpaj yanapan. 

20 20 (21) Tata Dios paykunata waqaychanqa, manataj ni uj tullullankupis 
p'akisqachu kanqa. 

21 21 (22) Millayta ruwaspa purejkunatarí mana allinta ruwasqallankutaj 
wañuchin. Cheqan runata chejnikojkuna jasut'isqapuni kanqanku. 

22 22 (23) Tata Dios paypa munasqanta ruwajkunata kacharichenqa, pikunachus 
paypi atinikojkunataj mana jasut'isqachu kanqanku. 

Salmos 35 

Tata Dios mañakusqanchejta uyarin 

1a (1a) (Davidpa ruwasqan takiy) 

1 (1b) Tata Dios, contraypi sayaykuwajkunamanta jark'away. Qanmin 
maqanawankupaj sayaykuwajkunawan maqanakuy. 

2Jark'akuna escudoykita oqharikuspa, yanapawaj usqhayllata jamuy. 

3Lanzaykita oqharikuspa, qhatiykachawajkunaj contrankupi sayaykuy. Niway 
qanmin qhespichiwajniy kasqaykita. 

4Pikunachus wañuchiyta munawajkuna p'enqachisqa, pawisqataj ayqechunku. 
Mana allinta ruwawayta munajkunapis p'enqachisqallataj ayqechunku. 

5Paykunataqa Tata Diospa angelnin wijch'uchun wayraj apaykachasqan q'opata 
jina. 

6Purisqanku ñanpi jayt'akuspa urmachunku, llusk'achunkutaj. Tata Diospa 
angelnintaj paykunata qhatiykachachun. 

7Paykunaqa mana imallamanta tojllata churawarqanku. Mana imallamanta uj 
t'oqota allarqanku noqa chaypi urmanaypaj. 

8Chayrayku kaymanta jinalla phutiy, waqana ima paykunata qhatirichun, 
churapuwasqanku tojllallapitaj urmachunku. Jatun llakiywan tukukuspataj, 
paykuna chinkachisqa kachunku. 

9Chaypacha noqaqa Tata Diospi kusikusaj, pay qhespichiwasqanrayku. 

10Tukuy sonqo nisaj: Tata Dios, pitaj qan jinari? Qanqa wajchakunata, 
llakichisqa kajkunata ima paykunamanta aswan atiyniyojkunamanta 
kacharichinki, nispa. 

11Millay sonqoyoj testigokuna sayarimunku, mana yachasqaymantataj 
tapuwanku. 

12Allin ruwasqaymanta sajra kajwan kutichiwanku, chaytaj sonqoyta nanachin. 



1152 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

13Paykuna onqojtinkoqa, noqa paykunarayku llakikoj kani. Ayunaspa, qhashqa 
p'achata churakoj kani, sonqoy ukhupitaj Tata Diosmanta paykunarayku 
mañapoj kani. 

14Llakisqa, umphullataj purej kani, mamaymantapis llakisqa kashayman jina, 
kawsaqeymanta, chayrí kikin wawqeymantapis llakisqa kashayman jina. 

15Noqa urmajtiyrí, noqamanta tukuy asikorqanku, mana rejsisqay, waj runapis 
kankuman jina. Chantá mana samarispa, maqawarqanku. 

16Ñak'arichiwarqanku, noqamantataj alqochakorqanku, ñawinkuwan 
leqhowaspataj, qhamurakorqanku. 

17Tukuyta Kamachej Dios, mayk'ajkamataj kay jina kananta qhawallankiri? Kay 
k'ata kawsayniyta qhespichiway ari, phiña leonkuna jina purejkunamanta. 

18Chantá aylluykej tantakuynin ukhupi pachis nispa, nisqayki. Ashkha runaj 
ñawpaqenpitaj yupaychasqayki. 

19Awqaykuna noqamanta asikunawankuta ama saqeychu, nillataj mana 
imallamanta chejnikuwajkuna alqochakuwachunkuchu. 

20Paykuna mana ujkunawan allinpi kawsakuyta mask'ankuchu, manachayqa 
wasanchanankupaj wakichikunku allin ruwajkunaj contrankupi. 

21Contraypi parlanankupaj siminkuta chhikanta kicharispa, ninku: 
Qhawariychej, imamanchus pay chayasqanta rikuychej, nispa. 

22Tata Dios, qan chay tukuyta rikunki. Chayrayku ama ch'inlla kakuychu ari. 
Tukuyta Kamachej Dios, amataj noqamanta karunchakuychu. 

23Tukuyta Kamachej Diosníy, rijch'ariy, noqaman kutikuspa sayariy, 
justiciatataj ruwaway. 

24Tata Diosníy, cheqan kayniykiman jina juzgaway, awqaykuna ama 
kusipayanawankupaj. 

25Ama sonqonkupi nichunkuchu, nitaj yuyachunkuchu: Ajinata payta atipasqata 
rikuyta munarqanchej, nispa. 

26Manachayqa pikunachus llakiypi kasqaymanta kusikojkuna p'enqachisqa, 
k'umuykuchisqataj rikhurichunku. P'enqaypipuni rikhurichunku, pikunachus 
noqamanta aswan kasqankuta yuyajkunaqa. 

27Chaywanpis kusikuchunku, kusiymantataj takichunku, pikunachus 
awqaykunata atipanayta munajkunaqa. Sapa kuti nichunku: Tata Dios 
jatunchasqa kachun, imajtinchus payqa kamachinpa allin kayninmanta kusikun, 
nispa. 

28Chantá justiciaykimanta parlasaj, tukuy p'unchaytaj qanta yupaychasqayki. 

Salmos 36 

Diosqa khuyakuyniyoj 

(1) (Davidpa ruwasqan takiy) 

1 1 (2) Millayta ruwanaqa Diosman mana kutirikojpa sonqonman chhichiykun. 
Payqa mana jayk'ajpis yuyanchu Diosta manchay jatun respetowan qhawana 
kasqanta. 

2 2 (3) Payqa sumaj runa kasqanta yuyakuspa, mana reparanchu millay 
ruwasqan chejnikuna kasqanta. 

3 3 (4) Payqa khuchi simi, llullataj. Yachayniyoj kayta saqespa, mana allin kajta 
ruwanchu. 

4 4 (5) Puñunanpi winkuspa, mana allin kajta ruwananpaj wakichikun. Mana 
allinta ruwaspa, purisqanman ch'ipakuspa, millayta ruwanata mana saqeyta 
munanchu. 

5 5 (6) Tata Dios, munakuyniykeqa mana tukukoj janaj jina may chhikan. Cheqa 
kayniykitaj phuyukama chayan. 

6 6 (7) Justiciaykeqa jatuchaj orqokuna jina, kamachisqakunata orqhosqaykitaj 
ukhu mama qocha jinapuni. Qan, Tata Dios, tukuy runata, jinallataj 
animalkunatapis waqaychanki. 

7 7 (8) Diosníy, munakuyniykeqa may sumajpuni. Runakunaqa lijrayki urapi 
pakakuyta mask'anku. 

8 8 (9) Wasiykipi ashkha mikhunawan paykunata sajsachinki, misk'i yaku 
mayumantataj paykunata ujyachinki. 

9 9 (10) Qanpi kawsay yaku juturi kashan. Ñawpaqellaykipitaj k'anchayta rikuyta 
atiyku. 

10 10 (11) Tata Dios, munakusojkunaman mana tukukoj munakuyniykita 
rikuchiy, cheqan sonqoyojkunamantaj justiciaykita rejsichiy. 

11 11 (12) Ama saqeychu uma oqharejkuna sarunawankuta, nitaj millayta 
ruwajkunapis manchaykuchinawankuta. 

12 12 (13) Qhawaychej imaynatachus millayta ruwajkuna urmasqankuta. 
Paykuna urmaspa, manaña ujtawan sayarimonqankuchu. 

Salmos 37 

Tata Diosllapi atinikuna 

1a (1a) (Davidpa ruwasqan takiy) 

1 (1b) Millayta ruwajkunamanta ama phiñakuychu, nillataj mana allinta 
ruwaspa purejkunamantapis envidiakuychu. 

2Paykuna qhora jina usqhayllata ch'akinku, qhora jinataj qawerparinku. 

3Manachayqa Tata Diospi atinikuy, allin kajtataj ruway. Kay pachapi kawsakuy, 
Tata Diosta mana jayk'aj wasanchaspa. 

4Tata Diosta munakuspa, mayta kusikuy, paytaj sonqoykej munasqanta 
qosonqa. 

5Tata Diosman kawsayniykita jap'ichikuy. Paypi tukuy sonqo atinikuy, paytaj 
yanapasonqa. 

6Chantá payqa cheqan kayniykita, justiciata ruwasqaykitawan ima 
k'ancharichenqa, imaynatachus chawpi p'unchaypi inti k'anchan, ajinata. 

7Tata Diospa ñawpaqenpi ch'inlla kakuy, pay yanapanasunta pacienciawan 
suyay. Pitapis allin risqanrayku ama phiñakuychu, pichus millayta ruwanapaj 
wakichikojmanta. 

8Phiñakunata saqey, qhesachaytaj. Ama phiñakuychu, imaraykuchus 
phiñakuspaqa, aswan mana allinman chayanki. 

9Millayta ruwajkuna chinkachisqa kanqanku. Tata Diospi atinikojkunarí 
jallp'ata chayaqenkupaj jap'enqanku. 

10Tumpamantawanqa manaña millayta ruwajkuna kanqankuchu. May jinata 
mask'aspapis, mana paykunata tarinkichu. 

11Llamp'u sonqoyojkunatajrí kay pachata chayaqenkupaj jap'enqanku, sonqo 
tiyaykusqa kawsaspataj, kusikonqanku. 

12Millayta ruwaspa purejqa cheqan runaj contranpi mana allin ruwayta 
wakichikun, chejnikuspataj, rikuyta mana atinchu. 

13Tukuyta Kamachej Diostajrí millayta ruwajkunamanta asiykukun, 
imaraykuchus pay yachan millayta ruwaj chinkachisqa kanan p'unchay 
chayamunanta. 

14Millayta ruwaspa purejkunaqa espadankuta orqhokunku, flechanankupajtaj 
arcota aysanku, wajchakunata, llamp'u sonqoyojkunata ima urmachinankupaj, 
cheqan kawsayniyoj runakunatataj wañuchinankupaj. 

15Chaywanpis kikin espadallankutaj sonqonkuta t'ojsiykonqa, flechankutaj 
p'akirakonqanku. 

16Pichus pisi tiyapuyniyoj kaspapis cheqan runa kanman, chay runaqa aswan 
sumaj, pichus ashkha tiyapuyniyoj kaspa millayta ruwan, chay runamanta 
nisqaqa. 

17Tata Diosqa millayta ruwajkunaj atiyninkuta chinkachenqa, cheqanta ruwaj 
runakunatatajrí yanapanqa. 

18Tata Dios cheqanta ruwaspa purejkunata waqaychan. Paykunaj 
chayaqenkutaj wiñaypaj kanqa. 

19Mana allin wata chayamojtin, mana p'enqachisqachu kanqanku. Imamanta 
pisichikuna tiempo chayamojtinpis, ashkha mikhunayoj kanqanku. 

20Millayta ruwaspa purejkunaqa ch'aki qhora jina lawranqanku, Tata Diospa 
awqankunataj q'oshñi jina chinkanqanku. 

21Millayta ruwaspa purejqa manukuspa, mana kutichipunchu. Cheqanta 
ruwaspa purejrí khuyarikuspa tiyapusqanmanta tukuy sonqo wajkunaman 
jaywarin. 

22Pikunatachus Tata Dios saminchan, chaykuna kay pachata chayaqenkupaj 
jap'enqanku. Pikunatachus Tata Dios maldicin, chaykunarí chinkarparichisqa 
kanqanku. 

23Tata Diosqa cheqanta ruwajkuna maynintachus purinankuta rikuchin, paypa 
munasqanman jina kawsaj runatataj sayachin. 

24Chay runa urmanman chaypis, mana pampapi wijch'usqachu qhepakonqa, 
imaraykuchus Tata Dios makinmanta jap'in. 

25Noqa wayna karqani, kunantaj machuña kani. Jinapis cheqan runataqa mana 
jayk'aj saqerpayasqata rikorqanichu, nitaj wawankunatapis mikhunata 
mañakojtaqa. 

26Manachayqa cheqanta ruwaj runaqa khuyakuspa, imatapis mañarillanpuni, 
wawankunataj tukuypaj k'acha kanku. 

27Mana allin kajta ruwanamanta karunchakuspa, allin kajta ruway. Ajinata 
ruwaspa kanki chayqa, maypipis tiyakunayki kanqapuni. 

28Chayqa ajina, imaraykuchus Tata Dios cheqan kajta munakun. Payqa nisqanta 
junt'ajkunamanta mana qonqapunchu, paykunamanta qhawarinpuni. Millayta 
ruwaspa purejkunaj wawankurí chinkachisqa kanqanku. 

29Cheqan runakuna kay pachata chayaqenkupaj jap'enqanku, chaypitaj 
wiñaypaj tiyakonqanku. 

30Cheqan runaqa yachaywan parlan. Allin runapis cheqanta parlan. 

31Diospa kamachisqanqa paypa sonqonpi kasqanrayku, pay mana jayk'ajpis 
misk'anqachu. 

32Millayta ruwaj runaqa cheqan runata wañuchiyta munaspa wateqan. 

33Tata Diostajrí mana chay runaj makinman urmananta saqenqachu, nitaj 
cheqan runata juchachanankuta saqellanqatajchu. 

34Qanrí, Tata Dios yanapanasunta suyakuy, paytataj kasuy. Pay jatunchasonqa, 
kay pachatataj chayaqeykipaj qosonqa. Chantá qan kikin ñawiykiwan millay 
runakunaj urmasqankuta rikunki. 

35Millayta ruwaj runata rikuni, sumaj jallp'api sach'a jina t'ikarishajta. 

36Chaywanpis chay jina runa qonqasqa karqa, manañataj karqachu. 
Mask'arqani, manataj tarerqanichu. 

37Cheqan, llimphu kawsayniyoj runata qhawariy. Chay jina runapajqa allin 
kawsay kanqa. 

38Mana kasukojkunarí chinkachisqa kanqanku, millayta ruwajkunapis 
tukuchisqa kanqanku. 

39Cheqan runataqa Tata Dios qhespichin. Llakiy tiempopi paymin chay runaj 
pakakunan. 

40Tata Dios cheqan runata mana allin kajmanta kacharichispa, yanapan. Millayta 
ruwajkunaj makinmanta payta kacharichenqa, imaraykuchus cheqan runaqa 
Tata Diospi pakananta mask'arqa. 

Salmos 38 

Tata Dios yanapananta mañakuna 

(1) (Davidpa ruwasqan takiy) 

1 1 (2) Tata Dios, phiñasqa kaspa ama k'amiwaychu, nitaj k'arajta phiñakuspa 
jasut'iwaychu. 

2 2 (3) Flechaykikuna noqata t'ojsiykuwanku, makiykiwantaj ñak'arichiwanki. 

3 3 (4) Phiñakusqaykirayku tukuy ukhuy onqosqa kashan. Juchayrayku ukhuypi 
tukuy tulluypis p'akisqa jina kashan. 

4 4 (5) Millayta ruwasqay atiykushawan, llasa q'epita jina mana apayta 
atishanichu. 

5 5 (6) Wampuyaspa juchallisqayrayku, k'iriykunaqa q'eyaykuspa asnarishan. 

6 6 (7) Nanaywan q'ewiykachakuspa k'umpulla purini, tukuy p'unchaytaj sinch'i 
llakisqa kani. 

7 7 (8) K'aja onqoywan wasayqa lawrarishanña, tukuy ukhuytaj onqosqa kashan. 

8 8 (9) Tukuy ukhuy t'unasqa kashan, mana kallpayojtaj. Sonqoy sinch'i phutisqa 
kasqanraykutaj qhaparikuni. 

9 9 (10) Tukuyta Kamachej Dios, qan tukuy munasqayta yachanki. Sonqoypa 
tukuy munasqanqa qanpaj mana pakasqachu. 

10 10 (11) Sonqoyqa phataj jinaña kashan, kallpaypis pisiyan, ñawiypis 
chharpuyapun. 

11 11 (12) Sumaj kawsaqeykuna, aylluykunapis, lleqhey q'eyarashasqanrayku 
noqamanta karunchakunku. 

12 12 (13) Wañuchiwayta munajkunapis tojllata churallawankutaj. Mana allin 
kayniyta munajkunaqa contrayta parlanku, jinataj wasanchanawankupaj sapa 
kutilla wakichikunku. 

13 13 (14) Noqarí lojt'upis kayman jina, mana uyarej tukuni. Mana parlayta 
atejpis kayman jina, simiyta mana kicharinichu. 

14 14 (15) Mana uyariyta atej jina kani, kutichikunanpaj mana imata parlaj jina. 

15 15 (16) Tata Diosníy, noqaqa qanllapi atinikuni. Qanlla paykunaman kutichiy 
ari, Tukuyta Kamachej Diosníy. 

16 16 (17) Ama noqamanta asikunawankuta mañakuyki. Sichus urmayman 
chayqa, ama noqamanta alqorakuwachunkuchu. 

17 17 (18) Noqaqa urmanaypaj jinaña kashani, nanayniytaj manapuni 
chinkanchu. 

18 18 (19) Chayrayku juchallisqayta rimarisaj, imaraykuchus juchallisqaymanta 
sonqoy sinch'i llakisqa kashan. 

19 19 (20) Awqaykunaqa noqamanta aswan kallpayoj kanku, mana imallamanta 
chejnikuwajkunataj ashkha kanku. 

20 20 (21) Paykuna allin ruwasqaymanta sajrata kutichiwanku, allin kajta 
ruwayta mask'asqaymantataj contraypi rikhurinku. 

21 21 (22) Tata Dios, ama sapayta saqerpariwaychu. Diosníy, noqamanta ama 
karunchakuychu. 

22 22 (23) Tukuyta Kamachej Diosníy, qhespichiwajníy, yanapanawaykipaj 
usqhayllata jamuy. 

Salmos 39 

Kawsayqa phuyu jinalla 

(1) (Davidpa ruwasqan takiy) 

1 1 (2) Noqa nerqani: Allinta qhawaspa imatapis ruwasaj, ama simiywan 
juchallikunaypaj. Millayta ruwaj runa ñawpaqeypi kanankama, simiyta 
watakusaj, nispa. 

2 2 (3) Ch'inlla karqani, ni allin kajmantapis parlarerqanichu. Chaywanpis 
nanayneyqa astawan sinch'iyarqa. 

3 3 (4) Ukhuypi sonqoy t'impurerqa, chaymanta unanchajtiytaj, sonqoy 
lawrarerqa. Chayrayku sinch'ita parlaspa, nerqani: 

4 4 (5) Tata Dios, imaynatachus tukukunayta willariway, chantá mashkha 
unaytatajchus kawsanayta ima, kawsayniy mana unaychu kasqanta 
reparanaypaj. 

5 5 (6) Pisi kawsayta qan qowanki, ñawpaqeykipi kawsayneyqa manapis 
kanmanchu jina. Tukuy runaj kawsayninkupis samay jinalla tukukapullantaj. 

6 6 (7) Tukuy runaqa llanthu jinalla pasapunku. May jinata qhapajyanapis qhasi 
manakajlla, paykunataj mana yachankuchu pipajchus kananta. 

7 7 (8) Jina kajtenqa, Tukuyta Kamachej Dios, imatañataj suyakuymanri? Qanlla 
yanapanawaykita suyakuni. 

8 8 (9) Tukuy juchallisqaymanta kacharichiway. Wampu runakuna ama 
noqamanta asikunankuta saqeychu. 

9 9 (10) Ujtawanpis ch'inlla karqani, manataj parlarerqanichu, imajtinchus qan 
imatachus ruwanaykita nisqaykimanta mana pipis cuentata mañasonqachu. 

10 10 (11) Karunchay noqamanta jasut'iyniykita, imaraykuchus makiykej 
maqasqanwan tukukushaniña. 

11 11 (12) Qanmin runataqa juchallisqanmanta jasut'ispa, cheqan ñanman 
churanki, imatachus astawan munakusqantataj thuta jina tukuchinki. Tukuy 
runaqa uj samay jinalla kanchej. 

12 12 (13) Tata Diosníy, mañakusqayta uyariway, waqaspa 
qhaparikamusqaytapis. Waqasqayta rikuspa, ama ch'inlla kakuychu. Qanpajqa 
waj llajtayoj jina kani, ñan purej runa jinalla, ñawpa tataykukuna jinataj. 

13 13 (14) Ama jinata qhawawayñachu, uj chhikallantapis samarichiway, manaraj 
ripuspa chinkaripushajtiy. 

Salmos 40 

Tata Diosqa kacharichiwajniy 

(1) (Davidpa ruwasqan takiy) 

1 1 (2) Tata Dios yanapanawanta pacienciawan suyakorqani, paytaj noqata 
qhawariwaspa, mañakusqayta uyariwarqa. 

2 2 (3) Jallp'aj sonqonman urmanaymanta jark'awarqa. Qhochiman 
chinkaykunaymanta orqhowarqa, chhanka patapitaj sinch'ita sayachiwarqa. 
Sumaj thuruta purichiwarqa. 

3 3 (4) Chantá mosoj takiyta yachachiwarqa, Diosninchejta yupaychana takiyta. 
Chayta rikuspa, ashkha runakuna Diosta manchay jatun respetowan 
qhawarqanku, Tata Diospitaj tukuy sonqo atinikorqanku. 

4 4 (5) Kusikuyniyojmin Tata Diospi atinikoj runaqa, pichus mana atinikunchu 
wapuykachaj runakunapi, nitaj waj dioskunata yupaychajkunapipis. 

5 5 (6) Tata Dios, Diosníy, t'ukuna imakunata ruwasqaykeqa manchay ashkha, 
allinniykupaj ruwasqaykitaj mana yupay atina. Ni imapis qanwanqa 
ninakunchu. Sichus t'ukuna ruwasqaykimanta willaspa parlayman chayqa, 
mana tukuchiyta atiymanchu. 

6 6 (7) Qanqa uywa ñak'asqa q'olachinata mana munankichu, nitaj ch'aki mikhuy 
jaywanatapis. Mana uywa ñak'asqa q'olachisqata mañakorqankichu, nitaj jucha 
pampachanapaj uywa ñak'asqa jaywanatapis. Aswanpis ninriyta uyarinaypaj 
kichariwarqanki. 

7 7 (8) Chayrayku nerqani: Kaypi kashani, nispa. Diospa Qhelqachisqanpi 
noqamanta kay jinata nin: 

8 8 (9) Diosníy, munasqaykita ruwaspa kusikuni, yachachiwasqaykitaj sonqoypi 
kashan, nispa. 

9 9 (10) Jatun tantakuypi noqa cheqan kayniykimanta willarqani. Qan, Tata Dios, 
mana ch'in kakusqayta sumajta yachanki. 

10 10 (11) Cheqan kasqaykimanta parlallarqanipuni. Nisqaykita junt'aj 
kasqaykimanta, qhespichej kasqaykimantapis willarqani. Jatun tantakuypi 
cheqan kasqaykimanta, khuyakuyniykimanta ima mana imatapis pakarqanichu. 

11 11 (12) Qanrí, Tata Dios, khuyakuyniykita ama qhechuwaychu. Mana tukukoj 
munakuyniykiwan, chantá nisqaykita junt'aj kasqaykiwan ima wiñaypaj 
waqaychaway. 

12 12 (13) Mana yupay atina may chhika llakiykuna muyuykuwanku. Millayta 
ruwasqallaytaj jap'irpariwan, manañataj rikuyta atinichu maynintachus 
ayqenayta. Millayta ruwasqayqa chujchaymantapis aswan ashkha kanku. 
Kallpaypis manaña kanchu. 

13 13 (14) Tata Dios, jamuspa kacharichiway ari. Tata Dios, yanapanawaykipaj 
usqhayta jamuy. 

14 14 (15) Chantá wañuchiyta munawajkuna p'enqaypi rikhurichunku. Mana 
allinta ruwayta munawajkunapis p'enqayta k'umuykachaspa ayqechunku. 

15 15 (16) Noqamanta alqochakuwajkuna p'enqaymanta ayqechunku. 

16 16 (17) Qanta tukuy mask'asojkunarí kusikuywan junt'asqa kachunku. 
Pikunachus paykunata qhespichisqaykirayku munakusojkuna nillachunkupuni: 
Tata Dios jatunchasqa kachun, nispa. 

17 17 (18) Noqarí wajchataj, llakisqataj kani chaypis, Tukuyta Kamachej Dios, 
ama noqamanta qonqakuwaychu. Qanmin yanapawaj, qhespichiwajtaj kanki. 
Diosníy, usqhayllata uyariway. 

Salmos 41 

Qhalilla kawsakunapaj Diosmanta mañakuna 

(1) (Davidpa ruwasqan takiy) 

1 1 (2) Kusikuyniyojmin pichus mana kallpayoj wajcha runapi yuyajqa. Llakiy 
p'unchay chayamojtin, Tata Dios payta yanapanqa. 

2 2 (3) Tata Diosmin payta waqaychanqa, kay pachapitaj kusiyta, kawsayta ima 
qonqa. Nillataj paypa awqankuna ima mana allin kajtapis ruwanankuta 
saqenqachu. 

3 3 (4) Pay onqosqa kashajtin, Tata Dios kallpachanqa, onqoyninmantataj 
qhaliyachiponqa. 

4 4 (5) Noqa nerqani: Tata Diosníy, khuyarikuway ari. Qanpa contraykita 
juchallikorqani chaypis, onqoyniymanta qhaliyachiway, nispa. 

5 5 (6) Awqaykuna noqapaj mana allin kajta munaspa, ninku: Mayk'ajtaj 
wañonqa, sutinmanta tukuy qonqapunankupajri? nispa. 

6 6 (7) Watukuwaj jamuwanku chaypis, mana tukuy sonqochu jamuwanku. 
Tukuy ima mana allin kajta sonqonkupi waqaychanku, jawaman llojsispataj, 
junt'achimunku. 

7 7 (8) Chejnikuwajkunaqa tukuyninku tantakuspa, noqamanta thutunku. 
Paykuna juchallisqayrayku onqoyta ñak'arishasqayta yuyaspa, ninku: 

8 8 (9) Kayqa supaypa onqochisqan, jinataj manaña puñunanmanta 
sayarenqañachu, nispa. 

9 9 (10) Sumaj kaj kawsaqeypis, pipichus atinikoj kani chay, pichus noqawan 
khuska mikhoj chay, paypis wasanchawan. 

10 10 (11) Qanrí, Tata Dios, khuyarikuway. Onqoyniymanta qhaliyachiway ari, 
ruwawasqankuman jina kutichinaypaj. 

11 11 (12) Sichus awqaykuna mana atipawankuchu chayqa, ajinamanta yachasaj 
qanqa noqawan kusisqa kasqaykita. 

12 12 (13) Mana k'aminapaj jina purisqayrayku marq'arikuway, wiñaypajtaj 
ñawpaqeykipi kanallaytapuni munay ari. 

13 13 (14) Israelpa Tata Diosnin wiñay wiñaynintinpaj yupaychasqa kachun. 
Jinapuni kachun. 

Salmos 42 

ISKAY KAJ T'AQA 

(Sal 42—72) 
Tata Dioswan karikuyta imata jina munani 

(1) (Corejta churinkunaj yarawin) 

1 1 (2) Imaynatachus taruka yakumanta ch'akichikuspa, yakuta imata jina 
mask'an, ajinata, Diosníy, noqapis qanta mask'ayki. 

2 2 (3) Kawsaj Dioswan karikuyta imata jina mask'ani. Mayk'ajtaj Diospa 
ñawpaqenman risaj, payta yupaychanaypajri? 

3 3 (4) Mikhunayqa tuta p'unchay waqaynillay, runakunataj sapa kuti 
tapushawanku: Maytaj Diosniykiri? nispa. 

4 4 (5) Kaymanta yuyarikuspa, llakikuywan waqarikuni. Yuyarikuni 
imaynatachus ashkha runawan rispa, paykunata Diospa Templonkama 
pusasqayta kusiymanta qhaparispa, yupaychaspa ima. Chaypachamá jatun 
raymipi kusikuy karqa. 

5 5 (6) Imaraykutaj q'enaqakuyman kasqari? Imaraykutaj phutikuyman kasqari? 
Diospi atinikuspa suyakuni, paytataj yupaychasajraj. Paymin qhespichiwaj 
Diosneyqa. 

6 6 (7) Diosníy, pisi kallpa kashani. Chayrayku qanmanta yuyarikusaj, Jordán 
mayumantapacha, Hermón orqomanta, chantá Mizar orqomantapachataj. 

7 7 (8) Yakoj phajchasqan uyarikun, ashkha yakuta apachimusqaykitaj patayta 
wasaykun. 

8 8 (9) Chaywanpis, Tata Dios, qan khuyakuyniykita p'unchaypi apachimuwanki. 
Chantá tutan mana sayk'uspa, noqa Tata Diosman takisaj, kawsachiwaj 
Diosniymantataj mañakullasajpuni. 

9 9 (10) Jark'akuwaj Diosniyta nini: Imaraykutaj qonqawankiri? Imaraykutaj 
awqaykunaj sarusqan, llakisqataj purinay tiyan? nispa. 

10 10 (11) Tulluypis thajawanña awqaykuna sonqoyta nanachiwasqankurayku. 
Paykuna sapa kuti tapullawankupuni: Maytaj Diosniykiri? nispa. 

11 11 (11) Imaraykutaj q'enaqakuyman kasqari? Imaraykutaj phutikuyman 
kasqari? Diospi atinikuspa suyakuni, paytataj yupaychasajraj. Paymin 
qhespichiwaj Diosneyqa. 

Salmos 43 

Llakiypi Diospi atinikuni 

1Justiciata ruwaway, Diosníy. Qanta mana manchachikojkunamanta jark'away. 
Millayta ruwaspa purejmanta, ch'awka runamantawan waqaychaway. 

2Diosníy, qanmin jark'akuwajniy kanki. Imaraykutaj saqerpariwankiri? 
Imaraykutaj llakisqa purinay tiyan, awqaykunaj sarusqanri? 

3Qan k'anchayniykita, cheqa kayniykitawan apachimuway, ajllakusqayki 
orqoykiman pusanawankupaj, maypichus qan tiyakunki, chayman. 

4Chaypi Diosníy, altarniykiman qayllasaj. Chaypitaj arpata tocarispa, 
yupaychasqayki, imaraykuchus qan, Diosníy, sonqoyta kusiywan junt'achinki. 

5Imaraykutaj q'enaqakuyman kasqari? Imaraykutaj phutikuyman kasqari? 
Diospi atinikuspa suyakuni, paytataj yupaychasajraj. Paymin qhespichiwaj 
Diosniy. 

Salmos 44 

Llakiypi Tata Dios yanapananta mañakuna 

(Corejta churinkunaj yarawin) 

1 1 (2) Diosníy, noqayku uyarerqayku, tataykupis willallawarqaykutaj, unay 
paykuna kawsashajtinku, t'ukunata ruwasqaykimanta. 

2 2 (3) Qanmin makiykiwan qanta mana manchachikoj runakunata 
wijch'orqanki. Chay suyupi tiyakojkunata sarorqanki, tataykukunatataj 
chayman churarqanki. 

3 3 (4) Tataykukunaqa manamin kallpankuwanchu jallp'ata jap'ikaporqanku, 
nitaj espadankuwanchu chaypi tiyakojkunata atiparqanku. Manachayqa 
atiyniyki, kallpayki, paykunawan kasqaykej k'anchaynin ima paykunata 
atipayta yanaparqa, qan paykunata munakusqaykirayku. 

4 4 (5) Qanmin Diosníy, Kuraj Kamachejniy kanki. Qanmin Jacobpa ayllunta 
atipanankupaj yanaparqanki. 

5 5 (6) Qanrayku awqaykukunata atiparqayku, noqaykuwan maqanakoj 
sayaykojkunatataj sutiykipi t'ustita ruwarqayku. 



1163 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

6 6 (7) Noqaqa mana armaypichu atinikuni, manallataj espadaychu atipanapaj 
yanapawanqa. 

7 7 (8) Qanmin awqaykukunata atipayta yanapawarqayku. Chejnikuwayku, 
chaykunataqa qanmin p'enqayman churarqanki. 

8 8 (9) Diosníy, qanta sapa p'unchay yupaychasqayku, wiñaypajtaj sutiykita 
jatunchasqayku. 

9 9 (10) Kunanrí qan qhesachawayku, p'enqaypitaj rikhurichiwayku. Manañataj 
soldadoykunawanpis maqanakoj llojsinkichu. 

10 10 (11) Awqaykukunaj ñawpaqenta qan ayqechiwarqayku. Pikunachus 
chejnikuwayku, chaykuna suwawayku, tukuy imaykutapis munasqankuta 
apakapunku. 

11 11 (12) Qanqa paykunaman jaywaykuwarqayku ñak'anapaj ovejapis 
kaykuman jinata, waj suyukunamantaj ch'eqerachiwarqayku. 

12 12 (13) Aylluykitaqa chhalarparerqanki, vendespataj, mana ni imatapis 
ganarqankichu. 

13 13 (14) Qanqa muyuyniykupi kajkunaj ñawpaqenkupi p'enqaypi 
rikhurichiwayku, chay suyukunapi tiyakojkunataj asipayawayku, pisipajtaj 
qhawawayku. 

14 14 (15) Diosta mana manchachikojkuna asipayananta ruwawarqayku. 
Noqaykuta rikuspa, paykuna umankuta ikharispa, pisipaj qhawawayku. 

15 15 (16) Sapa p'unchay k'umuykachachisqallapuni kani. P'enqakuywantaj 
mana maymanpis uyayta churayta atinichu. 

16 16 (17) Awqaykunaqa pisipaj qhawaspa qhapariykuwanku, pagachikuytataj 
munanku. 

17 17 (18) Chay tukuy ima qhatiriwarqayku mana qanmanta qonqakojtiykupis, 
nitaj tratoykita p'akejtiykupis. 

18 18 (19) Qanmantaqa sonqoyku manapuni karunchakorqachu, nitaj chakiyku 
ñanniykimanta pantaykorqachu. 

19 19 (20) Qanrí, maypichus k'ita alqokuna kanku, chaypi saqerpariwarqayku, 
mancharina laqhayaykuywantaj qhataykuwarqayku. 

20 20 (21) Qantachus qonqakuspa, waj dioskunata yupaychaykuman karqa 
chayqa, 

21 21 (22) qanqa chayta yachawajpuni karqa, imaraykuchus qanqa sonqoyku 
ukhupi imatachus yuyasqaykuta yachankipuni. 

22 22 (23) Chaywanpis noqayku qanrayku sapa p'unchay wañuy patapi 
kashayku, awqaykukunataj ñak'anapaj ovejata jina qhawawayku. 

23 23 (24) Tukuyta Kamachej Diosníy, rijch'ariy ari, imaraykutaj 
puñushallankipuniri? Rijch'ariy ari. Ama wiñaypajqa qhesachawaykuchu. 

24 24 (25) Imaraykutaj noqaykumanta pakakunkiri? Imaraykutaj ñak'arichisqa, 
chantá sarusqa kasqaykumanta qonqapunkiri? 

25 25 (26) Noqayku atipasqa, k'umuykuchisqataj kashayku, pampata 
qhatatakuspataj purishayku. 

26 26 (27) Tata Dios, sayariy, yanapanawaykupaj jamuy. Mana tukukoj 
munakuyniykirayku qhespichiwayku. 

Salmos 45 

Kuraj kamachej warmichakunanpaj takiy 

(1) (Corejta churinkunaj wakichisqanku takiy) 

1 1 (2) K'acha misk'i yarawi sonqoypi junt'a kashan. Chayrayku kuraj 
kamachejpa ñawpaqenpi yarawiyta takisaj, simiytaj sumajta qhelqayta yachajpa 
lapiznin jina kanqa. 

2 2 (3) Qanqa tukuymanta aswan alajitu kanki. Simiykimanta misk'i parlay 
t'ojyarimun. Chayrayku Diosninchej wiñaypaj saminchasunki. 

3 3 (4) Wapu runa, espadaykita chumpiykiman churakuy. Qanqa may jina 
atiyniyojmin kanki. 

4 4 (5) May jina atiyniyoj kasqaykiwan atipaj jina puririy, cheqa kajrayku 
maqanakuspa, llamp'u sonqoyojkunapaj justiciata ruwaspa ima. Atiyniykiwan 
t'ukuna imakunata ruwaspa, atipankipuni. 

5 5 (6) Kuraj kamachejníy, tukuy suyumanta runakuna k'umuykamusunku, 
flechaykikunataj awqaykikunaj sonqonkuman sat'iykukun. 

6 6 (7) Kamachinayki tiyanaqa, Diosníy, wiñay wiñaynintinpaj kashan, qantaj 
justiciata ruwaspa kamachinki. 

7 7 (8) Qanqa cheqan kajta munakunki, millayta ruwanatataj chejnikunki. 
Chayrayku Diosniyki qanta ajllakusunki, jinaspataj, kawsaqeykikunamanta 
astawanraj kusiywan junt'achisunki. 

8 8 (9) P'achaykeqa canelaman, mirraman, aloeman ima q'aparishan. Marfilwan 
k'achanchasqa kamachina wasipi kamachiykikuna arpata tocarispa, 
kusichisunku. 

9 9 (10) Kuraj kamachejkunaj ususinkunapis muyuyniykipi kashallankutaj, 
kamachinayki tiyanaj pañanpitaj qoyaqa Ofirmanta sumaj qoriwan 
k'achanchasqa kashan. 

10 10 (11) Uyariway ususitáy, imatachus nisusqayta sumajta uyariway: 
Aylluykita, llajtaykitawan qonqapuy. 

11 11 (12) K'achita kasqayki kuraj kamachejpa sonqonta suwan. Payqa 
wiraqochiyki, chayrayku payta kasunayki tiyan. 

12 12 (13) Chantá Tiromanta kuraj kamachejpa churinkuna k'acha imakunata 
apampusonqanku. Llajtamanta maypaj qhawasqa runakunapis allin ñawiwan 
paykunata qhawarinaykita munanqanku. 

13 13 (14) Casarakoj sipasqa manchay k'achitapuni yaykumushan. P'achanqa 
qoriwan awakipasqa, k'achanchasqataj. 

14 14 (15)May sumaj p'achallisqata kuraj kamachejman payta pusaykonqanku, 
sumaj p'achallisqa sipas masinkunawan khuskata. 

15 15 (16) Manchay kusiywan jamushanku, kuraj kamachejpa kamachinan 
wasimantaj may kusisqa yaykunku. 

16 16 (17) Kamachejníy, churiykikunaqa ñawpa tataykikunaj cuentanpi 
kamachinankupaj tiyaykonqanku. Paykunatataj tukuy kay pachapi 
kamachinankupaj churanki. 

17 17 (18) Noqa sutiykita wiñaypaj yuyarisqa kananta ruwasaj, tukuy runataj 
wiñaypaj jatunchasonqanku. 

Salmos 46 

Tata Dios noqanchejwan kashan 

(1) (Corejta churinkunaj takiynin) 

1 1 (2) Diosninchejqa jark'akuwajninchej, kallpanchejtaj. Llakiykuna 
qhatirishawajtinchej, pay usqhayllata yanapawanchej. 

2 2 (3) Chayrayku kay jallp'a ikhakojtinpis, mama qochaman orqokuna 
chinkaykushajtinkupis, mana manchachikusunchu. 

3 3 (4) Mama qochapi yaku phiñakuspa qholchoqeyajtinpis, phiñakusqanrayku 
orqokuna kharkatejtinkupis, manallataj manchachikusunchu. 

4 4 (5) Uj mayu Diospa llajtanpi tiyakojkunata kusichin, maypichus Dios tiyakun, 
chay llajtata. 

5Diosninchej chay llajta chawpipi kashan. Paymin chay llajtata sayachenqa, 
tutamantataj yanapanqa. 

6 6 (7) Tukuy runakuna manchachikuspa qhaparinku, kuraj kamachejkunaj 
kamachisqanku suyukunapis kharkatitinku. Dios parlarejtinkama, jallp'apis 
kharkatitillantaj. 

7 7 (8) Tukuy Atiyniyoj Tata Dios noqanchejwan kashan. Jacobpa Diosnenqa 
pakakunanchej. 

8 8 (9) Jamuychej, Tata Diospa t'ukuna ruwasqanta qhawaychej, imaraykuchus 
payqa kay pachata ch'inman tukuchin. 

9 9 (10) Tukuy kay pachapi maqanakuta ch'inyachin. Flecha kacharina arcota, 
lanzata ima p'akiran, maqanakupaj ruwasqa carretakunatapis ruphaykuchin. 

10 10 (11) Paytaj nin: K'umuykuychej, chantá noqa Dios kasqayta 
rejsikapuwaychej. Tukuy suyupi yupaychawanqanku, tukuy kay pachapitaj 
jatunchawanqanku, nispa. 

11 11 (12) Tukuy Atiyniyoj Tata Dios noqanchejwan kashan. Jacobpa Diosnenqa 
pakakunanchej. 

Salmos 47 

Diosqa tukuy kay pachata kamachin 

(1) (Corejpata churinkunaj takiynin) 

1 1 (2) Kay pachapi tukuy tiyakojkuna, t'ajllakuychej. Kusiywan qhaparispa, 
Diosta jatunchaychej. 

2 2 (3) Patapi Kaj Tata Diosqa may jina manchachikunapaj jina, paytaj tukuy kay 
pachapi Kuraj Kamachej kashan. 

3 3 (4) Payqa tukuy runata makinchejman churarqa, chakinchej uramantaj tukuy 
suyuta. 

4 4 (5) Tiyakushanchej, kay jallp'ata chayaqenchej kananpaj ajllapuwarqanchej, 
chay jallp'ataj munakusqan Jacobpa jatunchakunan. 

5 5 (6) Tata Diosqa kamachinan tiyanaman tiyaykun, runakuna kusiymanta 
qhaparishajtinku, trompetata waqachishajtinku ima. 

6 6 (7) Takiychej, Diosman takiychej. Kuraj Kamachejninchejman takiykunata 
takiychej. 

7 7 (8) Sumaj k'achitu takiyta Diosman takirikuychej, imaraykuchus payqa tukuy 
kay pachapi kamachishan. 

8 8 (9) Diosqa tukuy suyuta kamachin. Diosqa may llimphu kamachinan tiyanapi 
tiyasqa kashan. 

9 (10a) Suyukunaj kamachejninkukuna Abrahampa Diosninpa ayllunwan 
tantakunku, 

10 (10b) imaraykuchus tukuy suyukunata kuraj kamachejkunaqa Diospatamin, 
paytaj tukuynejpi jatunchasqa kashan. 

Salmos 48 

Sionqa Tata Diospa k'acha llajtan 

(1) (Corejpata churinkunaj takiynin) 

1 1 (2) Tata Diosqa may jina jatunmin, Diosninchejtaj llajtanpi, ajllakusqan 
orqopi ima yupaychanapaj jinamin. 

2 2 (3) Sión orqoqa tukuy kay pachapi runakunapaj manchay k'achitumin. Kuraj 
kamachejpa llajtanmanta wichaynejpi kashan. 

3 3 (4) Diosqa Jerusalenpi kamachina wasikunapi rejsichikun pay sumaj 
pakakuna kasqanta. 

4 4 (5) Kay pachamanta kuraj kamachejkuna tantakuspa, chay llajtaj contranpi 
tukuyninku rerqanku. 

5 5 (6) Llajtata rikuspatajrí t'ukorqanku, manchachikuspataj, usqhayllata 
ayqerqanku. 

6 6 (7) Chay kikinpi manchachikuywan jap'ichikorqanku, onqokoj warmi jina 
nanaywan q'ewiykachakorqanku. 

7 7 (8) Tata Dios, imaynatachus inti llojsimuynejmanta sinch'i wayrawan 
Tarsispa barconkunata phirerqanki, ajinallataj paykunatapis phirerqanki. 

8 8 (9) Tukuy Atiyniyoj Tata Diospa llajtan ima munay kasqanmanta 
uyarerqayku. Kunanrí Diospa llajtanta kikin ñawiykuwan rikuyku. Diosqa 
Jerusalenta wiñaypaj sinch'ita sayachenqa. 

9 9 (10) Diosniyku, mana tukukuyniyoj munakuyniykipi unanchaspa, noqayku 
Temploykipi qanta yupaychayku. 

10 10 (11) Diosniyku, sutiyki may jatun kasqanman jina, tukuy kay pachapi 
yupaychasqa kanki. Qanqa atiyniykiwan cheqan justiciata ruwanki. 

11 11 (12) Chayrayku Sión orqoqa kusikuchun. Judapi tukuy llajtapis jatunmanta 
kusikuchunku cheqanta ruwasqaykimanta. 

12 12 (13) Sión llajtata muyuspa, torrenkunata yupaychej. 

13 13 (14) Jawa perqanta sumajta qhawaychej, jinallataj kamachina 
wasinkunatapis, qhepa jamojkunaman willayta atinaykichejpaj: 

14 14 (15) Ajinamin Diosninchejqa, payqa wiñay wiñaypaj Diosninchejmin. Pay 
wañupunanchej p'unchaykama pusawasunchej, nispa. 

Salmos 49 

Tiyapuyniyoj kaypi atinikunaqa qhasilla 

(1) (Corejpata churinkunaj takiynin) 

1 1 (2) Tukuy runa, kayta allinta uyariychej, kay pachapi tukuy tiyakojkunataj, 
kayta uyariychej. 

2 2 (3) Pisi kallpayojkuna, atiyniyojkunapis uyariychej. Jinallataj qhapajkuna, pisi 
tiyapuyniyojkuna ima uyarillaychejtaj. 

3 3 (4) Noqaqa yachaywanmin parlasaj, jinataj sonqoy ukhupi yuyasqaymanta 
willasaj. 

4 4 (5) Yachaywan nisqakunata allinta uyarisaj, sonqoypi pakasqa kajtataj arpata 
tocarispa sut'inchasaj. 

5 5 (6) Imaraykutaj manchachikuyman kasqa, llakiylla qhatirinawan p'unchay 
chayamunawantari? Imajtintaj manchachikuyman kasqa, awqaykuna 
maqanawankupaj muyuykuwajtinkuri? 

6 6 (7) Paykuna qhapaj kapuyninkumanta jap'ikunku, qhapaj kasqankumantataj 
runaykachanku. 

7 7 (8) Chaywanpis mana pipis pagaspa wawqenta kacharichiyta atinmanchu, 
nitaj kawsayninta qhespichinanpaj Diosman pagayta atinmanchu. 

8 8 (9) Runa pagaspa kawsayninta kacharichinanpaj mana jayk'ajpis qolqen 
wakinmanchu, 

9 9 (10) wañuyta mana rikuspa, wiñaypaj kawsananpajqa. 

10 10 (11) Kayqa sut'i: Yachayniyojkunapis, wampukunapis, tukuypis uj rejllata 
wañunku. Jinapi kapuyninku wajkunapaj qhepakapun, 

11 11 (12) wakinkunataj jallp'ankumanpis sutinkuta churanku. Chaywanpis 
jallp'aj sonqon wiñaypaj wasinku kanqa, chaypitaj wiñaypaj qhepakonqanku. 

12 12 (13) Runaqa may jina qhapajpis kachun, mana wiñaypajchu kawsan, 
animalkuna jinallataj wañupun. 

13 13 (14) Paykunallapi atinikojkuna ajinallatataj tukukunku. Paykunallata 
jatunchakojkunapis ajinallatataj tukukunku. 

14 14 (15) Chay runakunata michejqa wañuymin, jinataj paykunata ovejapis 
kankuman jina jallp'aj sonqonman pusan. Chaypi allin rijch'ayninku 

tukukaponqa, jallp'aj sonqontaj wasinku kaponqa. Sut'iyamojtintaj, cheqan 
runakuna paykunata kamachenqanku. 

15 15 (16) Noqatarí Dios wañuypa atiyninmanta kacharichiwanqa, imaraykuchus 
pay pusakapuwanqa. 

16 16 (17) Pipis qhapajyajtin, wasintataj manchay k'achituman tukuchejtin, qan 
chaymanta ama phutikuychu. 

17 17 (18) Chay runa wañuspaqa, mana imatapis apanqachu, ni kapuynintapis 
jallp'aj sonqonman apakaponqachu. 

18 18 (19) Kawsashaspa kusisqapis kachun, qhapaj kasqanrayku, runa may 
jatunchajtinpis, 

19 19 (20) uj p'unchay wañunan chayamonqa, manañataj kay pachapi kawsayta 
ujtawan rikonqachu. 

20 20 (21) Runaqa qhapaj kashaspapis, mana wiñaypajchu kawsanqa, 
animalkuna jinallataj wañonqa. 

Salmos 50 

Diosqa cheqanta ruwaj juezmin 

1a (1a) (Asafpa ruwasqan takiy) 

1 (1b) Tukuy Atiyniyoj Tata Dios, dioskunaj Diosnin parlan. Inti 
llojsimuynejmanta inti yaykuynejkama tukuy kay pachapi tiyakojkunata 
wajyan. 

2May sumaj k'achitu Sión llajtamantapacha Diosqa jatun kayninpa lliphipiyninta 
rikuchin. 

3Diosninchejqa mana ch'inllamantachu jamushan. Ñawpaqenta sinch'i q'olaj 
nina jamushan, muyuynintataj sinch'i para. 

4Diosqa patamantapacha janajta, kay pachatawan wajyan, ayllunta juzgashajta 
rikunankupaj. 

5Dios nin: Noqata kasuwajkunata tantaychej, pikunachus uywa ñak'asqata 
jaywaspa, noqawan tratota ruwajkunata, nispa. 

6Janaj pachapis Diospa cheqan ruwasqanmanta willallantaj, imaraykuchus 
Diosqa juezmin. 

7Dios nin: Israel ayllúy, uyariway, tukuy imata contraykita sut'ita parlasaj. Noqa 
Tata Diosqa Diosniyki kani. 

8Uywata ñak'aspa jaywawasqaykimanta mana imapis parlanay kanchu, nillataj 
q'olachispa imatachus jaywashallawankipuni, chaymantapis. 

9Mana uywaykimanta torillotachu mañakuyki, nitaj tropaykimanta chivotachu. 

10Tukuy k'ita animalkunaqa noqaypata, jinallataj orqopi tukuy uywakunapis. 

11Orqopi kaj p'isqokuna noqaypata kanku, tukuy pampapi kawsaj 
animalkunapis noqajllatataj kanku. 

12Yarqhawanmanchus chayqa, mana willaykimanchu, imaraykuchus tukuy kay 
pacha, jinallataj chaypi tukuy ima kajpis noqajtamin. 

13Noqaqa toroj aychanta mikhunichu? Chayrí chivoj yawarninta ujyanichu? 

14Aswanpis noqaman pachis nispa nisqaykita jaywariway, chantá noqa Patapi 
Kaj Diosman imatachus niwasqaykita junt'ay. 

15Llakiykuna qhatirisojtin, wajyakuway, noqataj kacharichisqayki. 
Chaymantataj qan jatunchawanki, nispa. 

16Millayta ruwaspa purejtarí Dios nin: Qanpata ima ruwanayki tiyan 
kamachisqaymanta parlanaykipajri? Imaraykutaj trato ruwasqaymanta 
parlanayki tiyan? 

17K'amisqayta qanqa sajrapaj jap'inki, nitaj parlasqaytapis cuentaman 
churankichu. 

18Suwata rikuspaqa: Allinta ruwanki, nispa jap'ikunki, khuchi runakunawantaj 
kawsakunki. 

19Qanqa mana allin kajta parlanaykipaj simiykita jatunta kicharinki, 
llullakunaykipajtaj simiykeqa mana llavesqachu. 

20Manakajmanta wawqeykita ch'ataykunki, mamaykej wawanmanta yanqhata 
parlanki. 

21Chayta qan ruwashajtiyki, noqa ch'inlla karqani. Ichapis chayrayku qan 
yuyarqanki noqa qan jina kasqayta. Kunanrí noqa uyanchasqayki, millayta 
ruwasqaykimantataj cuentata mañasqayki. 

22Qankuna, pikunachus noqata qonqapojkuna, kayta allinta yachaychej: Pajtataj 
noqa qankunata t'isarpariykichejman, manataj pipis kacharichiyta 
atisonqachejchu. 

23Chaywanpis pichus pachis pachis nispa niwajqa noqata jatunchawan. 
Sitajchus puriyniykita allinchanki chayqa, noqa qanta qhespichisqayki. 

Salmos 51 

Tata Dios khuyarikuway ari 

(1) (Davidpa ruwasqan takiy) 

1 1 (3) Diosníy, mana tukukoj munakuyniykirayku noqamanta khuyarikuway. 
Khuyaj sonqo kasqaykirayku tukuy juchayta pampachay ari. 

2 2 (4) Tukuy millay ruwasqaymanta mayllaway, juchaymantataj 
llimphuchaway. 

3 3 (5) Noqaqa mana kasukuyta munaj kasqayta rejsikapuni, juchallisqaytapis 
mana qonqayta atinichu. 

4 4 (6) Noqaqa contraykita, qanpa contrallaykita juchallikorqani, imatachus 
millachikusqaykita ruwaspa. Chayrayku nisqaykeqa cheqan, juchachawaspataj, 
mana pantankichu. 

5 5 (7) Paqarisqaymantapacha juchallinaman aysasqa sonqo kasqayta yachani. 
Mamaypa wijsanmantapacha noqa juchasapa kani. 

6 6 (8) Cheqatapuni qanqa cheqan sonqoyoj runata munakunki, sonqoypitaj 
yachayniyoj kayta yachachiwarqanki. 

7 7 (9) Hisopo qhorawan llimphuchaway, llimphutaj kasaj. Mayllaway Tata Dios, 
noqataj rit'imanta aswan yuraj kasaj. 

8 8 (10) Tata Dios, jatun kusikuywan junt'achiway. Mayta ñak'arichiwarqanki 
chaypis, kunan watej kusichiway. 

9 9 (11) Juchayta ama qhawaychu, aswanpis tukuy millay ruwasqayta 
qonqayman churay. 

10 10 (12) Diosníy, llimphu sonqota ruwaway. Cheqan sonqoyoj kanaypaj tukuy 
kayniyta mosojyachiway. 

11 11 (13) Ñawpaqeykimanta ama wijch'uwaychu, amataj Santo Espirituykita 
qhechuwaychu. 

12 12 (14) Qhespichiwasqaykimanta kusikuyta watej kutichimpuway. Chantá 
qanta kasukuyta munana sonqota ruwaway, 

13 13 (15) mana kasukuyta munajkunaman kamachisqaykita yachachinaypaj, 
juchasapakunataj qanman kutirikamusunankupaj. 

14 14 (16) Runata wañuchisqaymanta qhespichiway, qhespichiwajníy, Diosníy, 
noqataj kusiywan takispa, cheqanta ruwaj kasqaykimanta willasaj. 

15 15 (17) Tukuyta Kamachej Diosníy, simiyta kichariy, simiywan qanta 
jatunchasunaypaj. 

16 16 (18) Mana qanqa uywa ñak'asqa jaywanata munankichu, nitaj uywata 
ñak'aspa q'olachisqaytapis jap'ikuwankimanchu. 

17 17 (19) Manachayqa k'umuykoj sonqo kanayta munanki. Qanqa Diosníy, tukuy 
sonqo k'umuykojta, chantá qanman kutirikamusojta mana qhesachankichu. 

18 18 (20) K'acha munayniykirayku allin kajta Sionpaj ruway. Jerusalén llajtaj 
perqanta watej sayarichillaytaj. 

19 19 (21) Chaypacha qan kusiywan jap'ikunki tukuy sonqo jaywasusqankuta, 
uywa ñak'asqa q'olachinata, waj jaywanakunata ima. Chaypachataj altarniykipi 
torillota ñak'aspa jaywasonqanku. 

Salmos 52 

Millayta ruwajqa qhasi manakajta jatunchakun 

(1) (Davidpa ruwasqan yarawi) 

1 1 (3) Atiyniyoj runa, imaraykutaj millayta ruwasqaykimanta runaykachankiri? 
Diospa khuyakuynenqa mana tukukuyniyojmin. 

2 2 (4) Qantajrí mana allin kajta ruwanallapipuni yuyanki. Qalluykeqa sumaj 
filochasqa khuchuna jina, qantaj llullakunapaj churasqa kanki. 

3 3 (5) Allinta ruwanaykitaqa, astawan mana allin kajta ruwayta munanki. 
Cheqanta parlanaykitaqa, astawan llullakuyta munanki. 

4 4 (6) Llulla simi runa, qanqa sonqota k'arachinapaj jina parlaspa 
misk'irichikunki. 

5 5 (7) Chayrayku Dios wiñaypaj chinkarparichisonqa. Jap'isuspa, wasiykimanta 
wijch'usonqa, kay pachamantataj t'irasonqa. 

6 6 (8) Chantá cheqan runakuna chayta rikuspa, manchachikonqanku, chay 
runamanta asikuspataj, kay jinata nenqanku: 

7 7 (9) Qhawaychej ari, Diospi pakakuyta mana mask'aj runata. Qhawaychej 
tiyapuynillanpi atinikoj runata. Payqa millayta ruwayta munasqanmanta mana 
kuyurerqachu, nispa. 

8 8 (10) Noqarí q'omer olivo sach'a jina Diospa wasinpi kani. Diospa 
khuyakuyninpi noqaqa wiñaypaj atinikusajpuni. 

9 9 (11) Tukuy ruwasqaykimanta, Diosníy, wiñaypaj pachis nisqayki. Noqaqa 
kasusojkunaj ñawpaqenkupi qanpi atinikusaj, imaraykuchus qan k'acha kanki. 

Salmos 53 

Runaj sonqonqa millayman tukun 

(1) (Davidpa ruwasqan yarawi) 

1 1 (2) Wampukunaqa sonqonkupi ninku: Mana Dios kanchu, nispa. Tukuyninku 
juchallinaman qosqa sonqoman tukunku, imatachus ruwasqankutaj 
millachikunamin. Mana ujpis allinta ruwajqa kanchu. 

2 2 (3) Janaj pachamantapacha Diosqa runakunata qhawamun yuyayniyoj 
runata, chantá pichus Diosta mask'ajta tariyta munaspa. 

3 3 (4) Chaywanpis tukuyninku cheqan ñanmanta pantaykunku, tukuyninkutaj 
mana allin sonqoyojman tukunku. Mana pipis allin kajta ruwajqa kanchu. Ni 
ujllapis kanchu. 

4 4 (5) Mana allinta ruwajkunaqa mana yuyayniyoj kanku, pikunachus aylluyta 
t'antata jina mikhukapunku, Tata Diospa sutintataj mana oqharillankupischu, 
chaykuna. 

5 5 (6) Aswan qhepamanrí ni imata manchachikunapaj kashajtinpis, paykuna 
manchachikuspa kharkatitenqanku. Diosqa qanta maqayta munasojkunaj 
tullunkuta qhalliranqa. Paykuna p'enqaypi rikhurenqanku, imajtinchus Tata 
Dios paykunata qhesachan. 

6 6 (7) Mayta munayman Sión orqomanta pipis jamunanta Israelta 
qhespichinanpaj. Chantá Dios ayllunta kacharichispa pusakampojtin, Jacobpa 
miraynin kusikonqanku, pikunachus Israel ayllumanta kanku, chaykuna. 

Salmos 54 

Tata Dios yanapananta mañakuna 

(1) (Davidpa ruwasqan yarawi) 

1 1 (3) Diosníy, sutiykirayku qhespichiway, atiyniykiwantaj noqaman 
kutikuway. 

2 2 (4) Mañakususqayta uyariway, Diosníy, parlasusqaytapis uyariway ari. 

3 3 (5) Mana rejsisqay runakuna contraypi sayarinku, wapu wapu 
jatunchakojkunataj wañuchiwayta munanku. Paykuna qanmanta ni 
yuyarikullankupischu. 

4 4 (6) Chaywanpis noqataqa Diosniy yanapawan, Tukuyta Kamachej Diostaj 
kawsachillawanpuni. 

5 5 (7) Payqa awqaykunaman millayta ruwasqankuman jina kutichenqa. 
Nisqanman jina paykunata chinkarparichenqa. 

6 6 (8) Noqarí tukuy sonqo qanman uywa ñak'asqa q'olachinata jaywasqayki, 
sutiykitataj yupaychasaj, Tata Dios, imajtinchus qanta yupaychanaqa manchay 
sumajmin. 

7 7 (9) Yupaychasqayki, imaraykuchus qanmin tukuy llakiyniymanta 
librawarqanki, noqataj kikin ñawiywan awqaykunata atipasqata rikuni. 

Salmos 55 

Ñak'ariypi kashaspa mañakuna 

(1) (Davidpa ruwasqan yarawi) 

1 1 (2) Diosníy, mañakususqayta uyariway, amataj mana uyarejqa tukuychu. 

2 2 (3) Uyarillaway, mañakususqayta uyarillaway, imajtinchus llakiyneyqa 
ñit'ishawan. 

3 3 (4) Awqaykuna qhaparispa manchachiwanku, millayta ruwaspa purejkunataj 
kharkatitichiwanku. Anchatapuni ñak'arichiwanku, phiñakuspataj, 
qhatiykachawanku. 

4 4 (5) Sonqoyqa ukhuypi phawarin, wañuymanta manchachikuytaj 
chayamuwan. 

5 5 (6) Manchachikuspa, kharkatitishani, millay manchachikuytaj jap'iwan. 

6 6 (7) Chantá nerqani: Urpi jina lijrayoj kayta munayman, chaypacha 
phawayman, samarikuymantaj. 

7 7 (8) Phawaspa may jina karuman ripuyman, ch'innejpitaj tiyakampuyman. 

8 8 (9) Usqhayllata pakakoj riyman sinch'i para wayramanta, muyoj wayramanta 
ima, nispa. 

9 9 (10) Tukuyta Kamachej Dios, awqaykunata chinkachiy, parlayninkutataj 
pejtuy, imaraykuchus maqanakuta, ch'ajwata ima llajtapi rikuni. 

10 10 (11) Tuta p'unchay soldadokuna llajtata qhawaspa muyuykachanku, 
awqakuna ama yaykuykunankupaj. Chaywanpis aswan manchachikunaqa llajta 
ukhupi millay kajta ruway, wañuchinaku kasqan ima. 

11 11 (12) Llajta ukhupeqa millay kajta ruwanalla tiyan, callenkunapipis 
ch'awkiyaywan, q'otiyanakuywan ima junt'a kashan. 

12 12 (13) Mana awqaychu sonqoyta k'arachiwan. Chaytaqa pacienciakuyta 
atiyman. Nitaj chejnikuwajchu contraypi oqharikun, paymantaqa pakakuyta 
atiyman. 

13 13 (14) Aswanpis qanmin noqawan khuska purej kashaspa, aswan sumaj 
kawsaqeytaj, noqaj contraypi sayarerqanki. 

14 14 (15) Qanwan Diospa wasinpi tantakoj kani k'achata parlarikunapaj, runa 
ukhupitaj puriykacharej kanchej. 

15 15 (16) Awqaykunata wañoyqa kaymanta jinalla jap'ichun. Kawsashajlla 
jallp'aj sonqonman yaykuchunku, imaraykuchus millayta ruwayta munanaqa 
sonqonkupi kashan. 

16 16 (17) Noqarí Diosman qhaparikusaj, Tata Diostaj kacharichiwaj jamonqa. 

17 17 (18) Waqaspa, noqa sut'iyayta Diosman qhaparikusaj chawpi p'unchayta, 
ch'isiyayta ima. Paytaj qhaparikusqayta uyariwanqa. 

18 18 (19) Contraypi maqanaku sayarejtin, Tata Diosmin qhespichiwanqa. 
Paymin kawsayniyta libranqa, noqaj contraypi sayarejkuna ashkhapis 
kachunku. 

19 19 (20) Wiñaymantapacha kuraj kamachej Dios uyariwanqa. Awqaykunata 
k'umuykuchenqa, imaraykuchus paykuna cheqan ñanman mana kutiriyta 
munankuchu, nitaj Diosta manchachikunkuchu. 

20 20 (21) Kawsaqenkoj contranta makinkuta oqharinku. Allillanta kawsakusun, 
nispa nisqankuta mana junt'ankuchu. 

21 21 (22) Parlasqankoqa mantequilla jina llamp'u, sonqonku ukhupirí 
maqanakuyllapi yuyashanku. Nisqankoqa aceitemantapis aswan llamp'u. 
Chaywanpis chay nisqankoqa filochasqa espada jina. 

22 22 (23) Qanqa phutikuyniykita Tata Diosman saqey, paytaj sinch'ita 
sayachisonqa. Payqa kasukoj runata ni jayk'aj urmananta saqenqachu. 

23 23 (24) Chaywanpis Diosníy, qan millay runakunata ukhu pachaman 
chinkaykuchinki. Runa wañuchejkuna, llullakojkunawan imaqa mana 
unaytachu kawsanqanku. Noqarí qanllapi atinikusaj. 

Salmos 56 

Diospi atinikuna 

(1) (Davidpa ruwasqan yarawi) 

1 1 (2) Diosníy, noqamanta khuyakuway, imajtinchus runakuna 
qhatiykachawanku. Sapa p'unchay maqanakoj jamuspa, ñak'arichiwanku. 

2 2 (3) Awqaykunaqa tuta p'unchay qhatiykachawanku, wapuykachaspa 
maqawayta munajkunataj ashkha kanku. 

3 3 (4) Chaywanpis manchachikuspaqa, qanllapi atinikuni. 

4 4 (5) Diosllapi atinikuni, nisqantataj jatunchani. Diosllapi atinikuni, manataj 
manchachikusajchu. Wañoj runa imatataj ruwawayta atinmanri? 

5 5 (6) Awqaykunaqa tukuy p'unchay nisqayta q'ewinku, contraypi mana allin 
kajta ruwayllata yuyanku. 

6 6 (7)Tantakuspa, kaynejpi jaqaynejpi pakaykachakunku, jinataj purisqayta 
wateqawanku, wañuchiwayta munaspa. 

7 7 (8) Millayta ruwasqankumanta ayqeyta atinkumanchu? Diosníy, 
phiñakuykiwan chay runakunata k'umuykuchiy. 

8 8 (9) Qanqa mashkhañatachus ayqekusqayta yupashanki, waqayniytataj uj 
p'ukupi jap'inki. Manachu chayqa qhelqaykipi qhelqasqa kashan? 

9 9 (10) Noqa yanapanawaykita mañakojtiy, awqaykunaqa ayqeyta 
qallarenqanku. Noqa sumajta yachani Diosqa noqaman kutisqa kasqanta. 

10 10 (11) Diospi atinikuni, nisqantataj yupaychani. Nisqanta jatunchani, Tata 
Diospitaj atinikuni. 

11 11 (12) Diosllapi atinikuni, manataj manchachikunichu. Wañoj runa imatataj 
ruwawayta atinmanri? 

12 12 (13) Imatachus nisqayta junt'asajpuni, Diosníy. Pachis, pachis nispa qanta 
yupaychallasqaykipuni, 

13 13 (14) imajtinchus wañuymanta kacharichiwarqanki, urmanaymantapis 
jark'awarqanki. Chayrayku kunanqa, Diosníy, ñawpaqeykipi kawsayta qoj 
k'anchayniykipi purisaj. 

Salmos 57 

Tata Dios yanapananta mañakuna 

(1) (Davidpa ruwasqan yarawi) 
(Sal 108.1-5) 

1 1 (2) Khuyarikuway noqamanta, Diosníy, khuyarikullaway. Qan 
waqaychanawaykita mask'ani, sinch'i llakiy pasanankama lijrayki urapi 
pakakuyta munani. 

2 2 (3) Patapi Kaj Diosmanta mañakusaj, tukuy imapi yanapawaj Diosmanta. 

3 3 (4) Diosneyqa janaj pachamantapacha munakuyninwan, cheqa kayninwan 
ima yanapawanqa. Jinallataj payqa, pikunachus phiñakuspa 
qhatiykachawajkunamanta kacharichillawanqataj. 

4 4 (5) Runa mikhu leonkuna muyuykuwanku. Kirunkoqa lanza jina, flecha 
jinataj, qallunkutaj filochasqa espada jina. 

5 5 (6) Diosníy, qanqa janaj pachamanta aswan patapi kanki, jatun kayniykej 
lliphipiynintaj tukuy kay pachaman junt'aykun. 

6 6 (7) Awqaykunaqa uj tojllata purinayman churarqanku, noqataj chayta 
yachaspa, mayta llakikorqani. Ñan purinaypi uj t'oqota allarqanku chaypis, 
paykunallataj chayman urmarqanku. 

7 7 (8) Diosníy, sonqoyqa wakichisqa kashan takiykunata takipusunaypaj. 

8 8 (9) Rijch'ariy ari, almáy. Arpa, lira ima rijch'ariychej. Noqapis mosoj 
p'unchayman rijch'arillasajtaj. 

9 9 (10) Tukuyta Kamachej Dios, takiykunawan jatunchasqayki. Noqa tukuy 
ayllu, tukuy suyu ukhupi ima yupaychasqayki, 

10 10 (11) imajtinchus munakuyniykeqa janajkama chayan, cheqa kayniykitaj 
phuyukama. 

11 11 (12) Diosníy, qanqa janaj pachamanta aswan patapi kanki, jatun kayniykej 
lliphipiynintaj tukuy kay pachaman junt'aykun. 

Salmos 58 

Tata Dios justiciata ruwan 

(1) (Davidpa ruwasqan yarawi) 

1 1 (2) Justiciata ruwajkuna, cheqachu justiciata ruwankichej? Qankuna wañoj 
runakuna, cheqantachu juzgankichej? 

2 2 (3) Mana jinachu. Aswanpis sonqoykichejpi mana allin kajta ruwayta 
yuyankichej. Chay tukuy imatachus ruwasqaykichejtaj llajtayojkunata 
ch'ajwachin. 

3 3 (4) Diosta mana manchachikojkunaqa mamankoj wijsanmantapacha mana 
allinta ruwaspa purinaman qokunku, paqarisqankumantapachataj llullakuspa, 
cheqan ñanmanta pantaykunku. 

4 4 (5) Katarikuna jina venenoyoj kanku, joq'araman tukoj katari jina. 

5 5 (6) Ajina kaspa, p'ajpakoj takisqanta mana uyarinkuchu, katariwan 
kasuchikunanpaj sumaj yachaj kashajtinpis. 

6 6 (7) Diosníy, kirunkuta muchharay. Tata Dios, leonkunaj aqo kirunkuta 
p'akiray. 

7 7 (8) Jich'asqa yaku jina chinkachunku, sarusqa qhora jinataj ch'akichunku. 

8 8 (9) Imaynatachus ch'uru llawsanpi tukukun, ajinallatataj paykunapis 
tukukuchunku. Sullusqa wawa jinataj ama jayk'aj k'anchayta rikuchunkuchu. 

9 9 (10) Manaraj reparakushaspa, khishka jina q'olaykuchunku, qhora jinataj 
phiñakuywan t'irasqa kachunku. 

10 10 (11) Chantá cheqan runa kusikonqa, millay ruwajkunawan Dios 
pagachikusqanta rikuspa, maypachachus Dios chakinta millayta ruwajkunaj 
yawarninkupi ch'aranchakonqa, chaypacha. 

11 11 (12) Chantá tukuy runakuna nenqanku: Cheqan runakunaqa t'inkachisqa 
kanqanku, kay pachapi juzgananpajtaj Dios tiyan, nispa. 

Salmos 59 

Tata Diosqa jark'akuwajninchej 

(1) (Davidpa ruwasqan yarawi) 

1 1 (2) Diosníy, awqaykunamanta kacharichiway, maqayta munawajkunamanta 
jark'akuway. 

2 2 (3) Millay ruwajkunamanta jark'akuway, runa wañuchejkunamantataj 
waqaychaway. 

3 3 (4) Atiyniyojkunaqa contraypi tantaykukunku, wañuchiwayta munaspataj 
wateqallawankupuni. Tata Dios, noqaqa kasukorqayki, manataj 
juchallerqanichu. 

4 4 (5) Mana ima mana allin kajtapis ruwarqanichu. Chaywanpis awqaykuna 
wañuchinawankupaj usqhayllata wakichikunku. Rijch'ariy, yanapariwaj jamuy, 
imaynachus kashasqayta rikuway. 

5 5 (6) Qan Tata Dios, Tukuy Atiyniyoj Dios kanki, Israelpa Diosnintaj. Chayrayku 
sayarikuspa, jamuy, qanta tukuy mana manchachikojkunata jasut'iy. Millay 
wasanchajkunamanta amapuni khuyakuychu. 

6 6 (7) Alqo jina ch'isin ayñaspa kutiykamunku, llajtatataj muyuykunku. 

7 7 (8) Onqoyniyoj alqo jina phosoqota ajtuspa, nanachinapaj jina jayata 
parlanku: Mana pipis uyariwasunchu, nispa. 

8 8 (9) Qantajrí, Tata Dios, paykunamanta asikunki. Diosta tukuy mana 
manchachikojkunata p'enqaypi rikhurichinki. 

9 9 (10) Kallpachawaj Diosníy, qanllapi atinikuni, imajtinchus qanqa sinch'i 
kallpay, pakakunaytaj kanki. 

10 10 (11) Munakuwaj Diosneyqa ñawpaqeyta renqa, chantá imaynatachus 
awqaykuna atipasqa kanankuta rikuchiwanqa. 

11 11 (12) Ama awqaykunata wañurachiychu, aylluy ama qonqapunanpaj. 
Manachayqa atiyniykiwan paykunata ch'eqerachispa k'umuykuchiy. Tukuyta 
Kamachej Dios, qan jark'akuwajniyku kanki. 

12 12 (13) Siminkuwan juchallikusqankurayku, jatunchakusqankupi 
urmachunku, imajtinchus siminkuwanqa maldicinku, llullakunkutaj. 

13 13 (14) Phiñakuyniykiwan paykunata chinkachiy, amañataj kawsachunkuchu. 
Chay jinapi tukuy yachanqanku qan Dios Jacobpa ayllunpi kamachisqaykita. 

14 14 (15) Alqokuna jina ch'isin ayñaspa kutiykamunku, mikhunata mask'aspataj, 
llajtata muyuykachanku. 

15 15 (16) Paykuna mikhunata mask'aspa purenqanku, mana sajsakuspataj, 
tutantin ayñaspa purenqanku. 

16 16 (17) Noqarí atiyniykimanta takisaj. Khuyakuyniykimantapis tutamanta 
takisaj, imaraykuchus qanmin jark'akuwajniy kanki, llakiyniy p'unchaypi 
pakakunaytaj. 

17 17 (18) Diosníy, qanta yupaychaspa takipusqayki, imaraykuchus qanmin 
jark'akuwajniy kanki, pakakunaytaj, khuyakuwaj Diosniy ima. 

Salmos 60 

Tata Dios yanapananta mañakuna 

(1) (Davidpa ruwasqan takiy) 
(Sal 108.6-13) 

1 1 (3) Diosniyku, phiñakuspa saqerpariwarqayku, t'ustirpariwarqaykutaj. 
Kunanrí yanapanawaykupaj kutimuy ari. 

2 2 (4) Qanqa jallp'ata kharkatichispa lajracherqanki. Kunantajrí chay lajrasqata 
junt'achiy ari, imaraykuchus salliykukushanña. 

3 3 (5) Qan aylluykita sinch'ita llakichiwarqayku. Chankaykachanaykupaj vinota 
ujyachiwarqayku. 

4 4 (6) Qanta kasukojkunapajrí señalta qorqanki, awqanku arconkuwan 
flechamusqankumanta ayqenankupaj. 

5 5 (7) Munakusqaykikuna kacharichisqa kanaykupaj atiyniykiwan 
qhespichiwayku, ajinata munasqa aylluyki ayqenaykupaj. 

6 6 (8) Diosqa tiyakunan wasimantapacha nin: Sichem cheqata kusiywan rak'isaj, 
jinallatataj Sucot valletapis. 

7 7 (9) Galaadwan, Manaseswan ima noqajta kanku. Efrainqa umayta jark'aj 
monteray, Judataj kamachinay vara. 

8 8 (10) Moabtajrí mayllakunay ch'illami, Edommantaj juk'utayta wijch'usaj. 
Jinallataj filisteokunata atipasqaymanta qhaparisaj. 

9 9 (11) Pitaj sumaj perqasqa llajtaman pusawanmanri? Pitaj Edomkama 
pusawanqari? 

10 10 (12) Qan, Diosniyku, noqaykumanta karunchakunki, manañataj 
soldadoykunaj ñawpaqenta maqanakoj llojsinkichu. 

11 11 (13) Kunantajrí awqaykuta atipayta yanapawayku ari, imaraykuchus runaj 
yanapasqanqa qhasi manakajlla. 

12 12 (14) Diospa yanapawasqanchejwan noqanchej jatuchaj imakunata 
ruwasun, imaraykuchus payqa awqanchejkunata t'uruta jina saronqa. 

Salmos 61 

Dios waqaychananta suyana 

(1) (Davidpa ruwasqan takiy) 

1 1 (2) Diosníy, qhaparikamususqayta uyariway, mañakususqaytapis kasuway. 

2 2 (3) Noqa kay pachaj k'uchunmantapacha qanta qhaparikamuyki, 
imaraykuchus manaña awantayta atiniñachu. Chhankaman churaway, ama 
imata manchachikunaypaj. 

3 3 (4) Qanmin sinch'i pukara torre jina kanki, awqaymanta pakakunaypaj. 

4 4 (5) Wasiykipi wiñaypaj tiyakuyta munani, lijrayki urapi pakasqa. 

5 5 (6) Qan, Diosníy, imatachus nisusqayta uyariwarqanki. Pikunachus qanta 
manchay jatun respetowan qhawasojkunaj chayaqenkutataj qowarqanki. 

6 6 (7) Kuraj kamachejman unay kawsayta qoy, ari. Unayta, unaytapuni 
kawsachun. 

7 7 (8) Kuraj kamachejqa Diospa saminchasqanwan kamachillachunpuni. 
Munakuywan, cheqan kaywan imataj payta waqaychay. 

8 8 (9) Ajinata noqa sutiykita wiñaypaj yupaychasaj, sapa p'unchaytaj nisqayta 
junt'asaj. 

Salmos 62 

Diosllamin pakakunayqa 

(1) (Davidpa ruwasqan takiy) 

1 1 (2) Diosllapi almayqa sonqo tiyasqa kawsayta tarin. Qhespichisqa kanayqa 
payllamanta jamun. 

2 2 (3) Payllamin waqaychawan, qhespichiwantaj, awqaykunataj mana jayk'ajpis 
atipawanqankuchu, imajtinchus Diosmin pakakunayqa. 

3 3 (4) Jayk'ajkamataj qankuna maqaykuwaj jamunkichejri? Jayk'ajkamataj 
ñak'ayllataña sayashaj perqata jina urmachiwayta munankichejri? 
Mayk'ajkamataj urmaykushaj qenchapis kayman jina tanqaykuyta 
munawankichejri? 

4 4 (5) Paykunaqa jatun respetowan qhawasqa kasqaymanta urmachiwayta 
yuyanku, llullakuspataj misk'irichikunku. Siminkuwan allinta parlapayawanku, 
sonqonkupitajrí mana allinniyta munapuwanku. 

5 5 (6) Almayqa Diosllapi sonqo tiyasqa kawsayta tarin, noqataj paylla 
yanapanawanta suyakuni. 

6 6 (7) Payllamin qhespichiwan, waqaychawantaj. Mana urmasajchu, 
imaraykuchus paymin pakakunayqa. 

7 7 (8) Qhespichisqa kanay, waqaychasqa kanaypis Diosllapi. Payllamin 
pakakunay chhanka, waqaychawajniypis. 

8 8 (9) Llajta masiykuna, Diosllapipuni atinikuychej. Sonqoykichejpi kaj chhikata 
payman willakuychej, imaraykuchus Diosllamin jark'akuwajninchejqa. 

9 9 (10) Runarí qhasi manakajlla, wajcha runapis, qhapaj runapis kachun. 
Pesapichus iskayninkuta pesasunman chayqa, wayramantapis aswan chhallalla 
kankuman. 

10 10 (11) Ama kallpayoj kasqaykichejpi atinikuspa, suwasqa kajwan may 
kasqaykichejta yuyakuychejchu, nitaj suwasqaykichejman sonqoykichejta 
churaychejchu, imajtinchus chayqa qhasillamin. Qhapajyaspapis, ama 
qolqeykichejpi atinikuychejchu. 

11 11 (12) Uj kuti Dios parlarqa, chaytataj iskay kutita uyarini: Noqaqa Tukuy 
Atiyniyoj Dios kani, nispa nejta. 

12 12 (13) Tukuyta Kamachej Diosníy, munakuyniykeqa mana tukukuyniyoj. 
Jinallataj qanmin sapa ujman ruwasqankuman jina qopunki. 

Salmos 63 

Diosllamin runaj sonqonta samarichin 

(1) (Davidpa ruwasqan takiy, Judá ch'innejpi kashajtin) 

1 1 (2) Diosníy, qanmin Diosniy kanki. Noqataj imata jina qanta mask'ayki, 
imaraykuchus tukuy sonqo qanpa ñawpaqeykipi karikuyta munani, 
imaynatachus ch'aki jallp'a yakuta munan, ajinata. 

2 2 (3) Yupaychana wasiykipi rikusuyta munayki. Atiyniykita, jatun kayniykej 
lliphipiyninta ima qhawayta munani. 

3 3 (4) Munakuyniykeqa kawsaymanta aswan valorniyoj, noqataj simiywan 
mayta jatunchasqayki. 

4 4 (5) Kawsanaykamaqa qanmanta allinta parlasaj, makiyta oqharispataj, 
qanwan parlarikusaj. 

5 5 (6) Almayqa may kusisqa, sajsasqataj kanqa, jatun mikhuypi misk'i 
mikhunawan sajsakoj runa jina. Chantá kusiy takiykunawan yupaychasqayki. 

6 6 (7) Puñunaypi sirisqa kashaspa, qanmanta yuyarikuni, tukuy tuta 
qanllamanta unancharini. 

7 7 (8) Qanmin yanapawajniy kanki. Lijrayki urapi pakakuspa, kusisqa 
takirikusaj. 

8 8 (9) Almayqa qanman ujchasqa, paña makiykitaj mana kachariwanchu. 

9 9 (10) Wañuchiwayta munajkunarí ukhu pachaman chinkaykonqanku. 

10 10 (11) Espadawan wañuchisqa kanqanku, k'ita alqokunataj ayankuta 
oqoykonqanku. 

11 11 (12) Kuraj kamachejrí Diospa ruwasqanmanta kusikonqa. Pikunachus 
Diospa sutinpi tilojkunaqa takispa Diosta jatunchanqanku. Llullakojkunaj 
siminkutajrí wisq'asqa kanqa. 

Salmos 64 

Tata Dios waqaychananta mañakuna 

(1) (Davidpa ruwasqan takiy) 

1 1 (2) Diosníy, willakususqayta uyariway. Manchachikuna awqaykunamanta 
kawsayniyta waqaychay. 

2 2 (3) Pakaykuway, millayta ruwajkuna pakayllapi mana allinta ruwanankupaj 
wakichikusqankumanta, ch'ajwata sayarichejkunamanta ima. 

3 3 (4) Paykuna espadata jina qallunkuta filoyachinku, jaya parlasqankutataj 
venenoyoj flechapis kanman jina kachaykunku. 

4 4 (5) Pakayllamanta flechankuta mana juchayojkunaman kachaykunku, 
manataj manchachikuspa, ujllata kachaykunku. 

5 5 (6) Mana allinta ruwanankupaj paykunapura yanapanakunku, tojllata 
churanankupaj parlanakuspa, ninakunku: Mana pipis rikuwanchejchu, nispa. 

6 6 (7) Mana allin kajta ruwanankupaj wakichikuspa, nillankutaj: Kay 
wakichikusqanchejqa sumajmin, nispa. Paykunaj yuyasqankoqa mana yachay 
atina, sonqonkupis jinallataj mana yachay atina. 

7 7 (8) Chaywanpis Diosqa paykunatañataj flechanwan kachaykonqa, kaymanta 
jinallataj paykunata k'iriykonqa. 

8 8 (9) Kikin parlasqallankupitaj urmanqanku, paykunata rikojkunataj 
paykunamanta alqochakonqanku. 

9 9 (10) Chaypacha tukuy runakuna manchachikonqanku, Diospa 
ruwasqanmantataj parlanqanku, chantá ruwasqanpi unanchanqanku. 

10 10 (11) Cheqan runakunaqa Tata Dios tukuy imata ruwasqanmanta 
kusikonqanku, payllapitaj tukuy sonqo atinikonqanku. Tukuy cheqan 
sonqoyojkunataj Tata Diosta yupaychanqanku. 

Salmos 65 

Diosta yupaychana tukuy imata ruwasqanmanta 

(1) (Davidpa ruwasqan takiy) 

1 1 (2) Diosniyku, qanlla Sión orqopi yupaychana kanki. Noqaykutaj qanman 
imatachus nisqaykuta junt'anaykupuni tiyan, 

2 2 (3) imaraykuchus qan mañakusqaykuta uyarinki. Tukuy runakuna qanman 
jamuyku. 

3 3 (4) Juchallisqayku apaykachashawayku chaypis, contraykipi tukuy 
juchallikusqaykuta qan pampachanki. 

4 4 (5) Kusikuyniyojmin ajllakusqayki runaqa, qayllaykipi tiyakunanpaj 
pusasqayki kaj. Wasiykipi tukuy allinkunawan junt'achisqa kasqayku, 
ajllakusqayki Temploykipitaj saminchasqa kasqayku. 

5 5 (6) Qhespichiwajniyku Dios, justiciawan t'ukunata ruwaspa, qan 
kutichiwayku. Kay pachapi tukuy tiyakojkuna qanpi atinikunku, jinallataj aswan 
karu mama qocha kantupi tiyakojkunapis. 

6 6 (7) Qanqa kallpawan chumpiykukuspa, jatun atiyniykiwan orqokunata 
sayachinki. 

7 7 (8) Qanqa mama qocha qhollchoqeyaspa wajtakusqanta thañichinki, 
runakunaj ch'ajwasqankutapis ch'inyachinki. 

8 8 (9) Karupi tiyakojkunapis kharkatitinku t'ukuna ruwasqaykita rikuspa. Inti 
llojsimuynejmanta inti yaykuynejkama qanrayku tukuy runakuna kusiywan 
qhaparinku. 

9 9 (10) Qanqa kay pachamanta qhawanki, parachimuspataj, may jinata chajrata 
poqochinki. Mayuykita ashkha yakuwan junt'achinki, chajra ashkhata 
poqonanpaj. Ajinata tarpunapaj jallp'ata wakichinki. 

10 10 (11) Qanmin surk'ata yakuwan sajsachinki, k'urpatataj chulluchispa, 
pampachanki. Ashkhata parachimuspa, jallp'ata jasayachinki, chajraj 
poqosqantataj saminchanki. 

11 11 (12) Qanqa watantinta k'acha kayniykiwan kay pachata junt'achinki, 
phuyuykimantataj ashkhata parachimunki. 

12 12 (13) Ch'innejpi pastoqa q'omeryarin, orqokunataj may k'achituta 
t'ikarinku. 

13 13 (14) Q'omer pampaman uywakuna junt'arinku, vallekunapis trigo 
chajrawan junt'a kashan. Tukuyninku takinku, kusikuspataj qhaparikunku. 

Salmos 66 

Tata Diospa ruwasqanqa manchay t'ukuna 

1a (1a) (Takichej jamawt'a takichinanpaj takiy) 

1 (1b) Diosman kusisqa takirikuychej, kay pachapi tukuy tiyakojkuna. 

2Diospa sutin may uyarisqa kasqanrayku takiychej, payta jatunchaspataj, 
yupaychaychej. 

3Diosta niychej: Ruwasqaykeqa manchay t'ukunapaj jina. Jatun atiyniykirayku 
awqaykikuna ñawpaqeykipi k'umuykonqanku. 

4Kay pachapi tukuy kajkuna qanta yupaychasunku, sutiykimantaj takiykunata 
takinku, nispa. 

5Diospa ruwasqanta rikunaykichejpaj jamuychej, runakunapaj chay jina sumaj 
ruwasqanta. 

6Mama qochata ch'aki jallp'aman tukucherqa, ñawpa tatanchejkunataj jatun 
mayuta chakipi chimparqanku. Chayrayku chaypi ruwasqanmanta 
kusikunachej. 

7Atiyninwan Diosqa wiñaypaj kamachin, suyukunatataj ñawillanpi purichin, 
Diosta mana kasojkuna ama contranpi oqharikunankupaj. 

8Tukuy suyumanta runakuna, Diosniykuta yupaychaychej. Yupaychana 
takiykunata uyarichiychej, 

9pay noqaykuta kawsachiwasqaykurayku, mana urmajta 
saqewasqaykuraykutaj. 

10Diosniyku, imaynachus kasqaykuta reparachinawaykupaj qan uj ruwanaman 
churawarqayku. Qolqe metalta jina ninapi ch'uwachawarqayku. 

11Ch'ipapi urmachiwarqayku, mana apay atina q'epitataj q'epirichiwarqayku. 

12Runakuna kunkaykuman khapaykojta saqerqanki. Nina chawpinta 
purerqayku, yaku chawpitataj, chaymantataj chhika pata kawsayman 
orqhowarqayku. 

13Kunantaj noqa Temploykiman yaykuspa, uywa ñak'asqata q'olachispa 
jaywasqayki. Ajinata junt'asaj imatachus nisusqayta, 

14imatachus jatun llakiypi kashaspa parlarqani, chayta. 

15Wira uywakunata ñak'aspa, altarniykipi q'olachisaj, chantá torokunata, 
chivokunata, corderokunata ima jaywasqayki. 

16Diosta manchay jatun respetowan qhawajkuna, tukuy jamuychej. Uyariychej, 
noqataj pay imatachus noqarayku ruwasqanta willasqaykichej. 

17Simiywan yanapanawanta mañakorqani, qalluywantaj payta jatuncharqani. 

18Sichus sonqoypi mana allin kajta yuyayman karqa chayqa, Tukuyta Kamachej 
Dios manapuni uyariwanmanchu karqa. 

19Paytajrí uyariwarqa, mañakusqaytataj qowarqa. 

20Dios yupaychasqa kachun, imaraykuchus mañakusqayta mana 
qhesacharqachu, nitaj khuyakuynintapis mich'akuwarqachu. 

Salmos 67 

Tukuy runakuna Diosta yupaychachunku 

(1) (Cuerdayoj tocanawan takinapaj) 

1 1 (2) Diosniyku, noqaykumanta khuyarikuwayku, saminchawaykutaj, allin 
ñawiwantaj qhawawayku. 

2 2 (3) Ajinamanta kay pachapi tukuy runakuna munayniykimanta, chantá 
runata imaynatachus qhespichisqaykimanta ima yachanqanku. 

3 3 (4) Diosníy, tukuy runakuna jatunchasuchunku, arí, tukuy runakuna 
jatunchasuchunku. 

4 4 (5) Tukuy suyumanta runakuna kusisqa qhaparichunku, imaraykuchus 
qanqa justiciata ruwaspa, runakunata kamachinki. Qanlla kay pachapi 
suyukunata allinta michinki. 

5 5 (6) Diosníy, runakunaqa jatunchasuchunku, tukuy suyumanta kajkunataj 
jatunchasuchunku. 

6 6 (7) Chajraqa sumajta poqon, Diosninchejtaj saminchawanchej. 

7 7 (8) Dios saminchawasunchej, tukuy kay pachamanta runakunataj payta 
manchay jatun respetowan qhawanqanku. 

Salmos 68 

Israelitakuna atipasqankumanta takiy 

(1) (Davidpa ruwasqan takiy) 

1 1 (2) Diosníy, sayariy, awqaykikuna tukuynejman ch'eqerakuchunku, qanta 
chejnisojkunataj ñawpaqeykimanta ayqechunku. 

2 2 (3) Imaynatachus wayraqa q'oshñita chinkachin, ajinallatataj paykunata 
chinkachiy. Imaynatachus maphapis ninapi unuyapun, ajinallatataj millayta 
ruwajkuna Diospa ñawpaqenpi tukuchisqa kachunku. 

3 3 (4) Cheqan runakunarí kusikonqanku, Diospa ñawpaqenpi kusiywan junt'a 
kanqanku, kusiymantataj phinkiykachanqanku. 

4 4 (5) Qankunaqa Diosman takiychej, sutinmantaj takiykunata takiychej. Phuyu 
patapi purejta jatunchaychej. Paypa sutenqa Tata Diosmin, paypa 
ñawpaqenpitaj kusikuychej. 

5 5 (6) Ajllakusqan wasipi tiyakoj Diosqa mana tatayoj mana mamayoj 
wawakunaj tatanku, warmisapakunaman kutikojtaj. 

6 6 (7) Diosqa mana piniyojkunata ayllu ukhupi tiyachin, presokunatataj 
kacharichispa, kusiy kawsayman churan. Mana kasukuyta munajkunarí t'ajra 
pampallapi tiyakonqanku. 

7 7 (8) Diosníy, maypachachus qan ch'innejta purispa, aylluykej ñawpaqenta 
llojserqanki chaypacha, 

8 8 (9) jallp'a kharkatiterqa, janajmantataj paramorqa. Israelpa Diosnin, Sinaí 
orqopis ñawpaqeykipi kharkatitillarqataj. 

9 9 (10) Diosníy, qanqa may jinata parachimorqanki, sayk'usqa jallp'a sumaj 
jallp'aman tukunanpaj. 

10 10 (11) Aylluykeqa chaypi wasichakorqa, qantaj Diosníy, k'acha kasqaykirayku 
wajchaman pisichikusqanta qorqanki. 

11 11 (12) Tukuyta Kamachej Dios ujta parlarqa, ashkha warmitaj chay sumaj 
willaykunata willarqanku: 

12 12 (13) Kuraj kamachejkuna, chantá soldadonkuna ima ayqeshanku, nispa. 
Wasipi warmikunaqa awqankumanta tukuy ima qhechusqankuta 
rak'inakusharqanku. 

13 13 (14) Oveja kanchapi tiyakojkunapis valorniyoj imakunata tarerqanku, qolqe 
metalmanta lijrayoj urpita, chantá qorimanta phuruyojta ima. 

14 14 (15) Maypachachus Tukuy Atiyniyoj Dios kuraj kamachejkunata 
ayqechisharqa chaypacha, Salmón orqo pataman rit'isharqa. 

15 15 (16) Basán cheqapi orqokuna may jina jatuchaj kanku, puntankukunataj 
may jina altomin. 

16 16 (17) Jatuchaj orqokuna, imaraykutaj envidiakunkichej, maypichus Dios 
tiyakuyta munan, chay orqotari? Imajtintaj envidiakunkichej, maypichus Tata 
Dios wiñaypaj tiyakonqa, chaytari? 

17 17 (18) Diospa carretankunaqa yupay mana atina kanku, chay 
carretakunapitaj Tukuyta Kamachej Dios Sinaí orqonmanta yupaychana 
wasinman jamun. 

18 18 (19) Diosníy, presochasqakunata apaspa pataman wicharerqanki. 
Runakuna, jinataj contraykipi oqharikojkunapis tukuy imata waqerqasunku. 
Kunantaj, Tata Diosníy, paykuna ukhupi tiyakunki. 

19 19 (20) Qhespichiwajninchej Tukuyta Kamachej Dios yupaychasqa kachun, 
imaraykuchus sapa p'unchay pay q'epinchejta apaysiwanchej. 

20 20 (21) Diosninchejqa qhespichej Diosmin. Tukuyta Kamachej Tata Diosllamin 
wañuypa atiyninmanta kacharichiyta atiwanchej. 

21 21 (22) Diosninchejqa awqankunaj umankuta p'altanqa, pikunachus 
juchallispallapuni purinku, chaykunajta. 

22 22 (23) Tukuyta Kamachej Dios nin: Basanmanta kutichimusqayki. Mama 
qochaj sonqonmanta oqharisqayki. 

23 23 (24) Chantá, qankuna ayllúy, awqaykikunaj yawarninkupi chakiykichejta 
mayllakunkichej, alqoykikunapis yawarninkuta laqhonqanku, nispa. 

24 24 (25) Diosníy, qanqa Diostaj, Kuraj Kamachejtaj kanki. Yupaychana 
wasiykipi qanta raymichasojkuna sinrulla purisqanku rikukun. 

25 25 (26) Takejkunaqa ñawpajta rinku, tocajkunataj qhepanta, chawpintataj 
sipaskuna panderakunata tocarispa rillankutaj. 

26 26 (27) Tukuyniykichej Diosta yupaychaychej. Jinallataj tukuy Israelmanta 
tantakojkuna Tata Diosta yupaychaychej. 

27 27 (28) Paykunaj ñawpaqenkuta sullk'a kaj Benjamín jatun ayllu rin, Judá 
jatun ayllojta kamachejninkunapis rishallankutaj, Zabulonmanta, Neftalimanta 
kurajkunawan ima. 

28 28 (29) Diosníy, tukuy atiyniyoj kasqaykita rikuchiy. Noqaykurayku 
imatachus ruwanaykita sut'iman churay. 

29 29 (30) Jerusalenpi kaj Temploykirayku tukuy kuraj kamachejkuna t'inkata 
apamusonqanku. 

30 30 (31) Ima suyukunachus t'utura ukhupi kawsaj phiña animal jina kanku, 
chayrí uj tropa novillokuna, torokuna jina kanku, chaykunata k'amiy. Paykunata 
chakiyki uraman churay qolqenkuta jaywasunankupaj. Maqanakuyta munakoj 
runakunatapis ch'eqerachillaytaj. 

31 31 (32) Egiptomanta kurajkuna qanman jamonqanku, Etiopiamanta 
runakunapis makinkuta Diosman oqharillanqankutaj. 

32 32 (33) Kay pachapi kuraj kamachejkuna, Diosman takiychej, Tukuyta 
Kamachej Kajman takiychej, 

33 33 (34) pichus wiñaymantapacha janaj pachapi purishan, chayman. Qhon 
qhon jina jatunmanta parlasqantapis uyariychej. 

34 34 (35) Dios tukuy atiyniyoj kasqanta rejsikapuychej. Paypa jatun kaynenqa 
Israelpi lliphipirishan, jatun atiynintaj janajkama chayan. 

35 35 (36) Diosqa Templonpi may jina t'ukuna manchachikunamin. Chantá 
Israelpa Diosnenqa kallpata, atiytawan ayllunman qon. Diosninchej 
yupaychasqapuni kachun. 

Salmos 69 

Llakiypi rikhurispa Diosman qhaparikuna 

(1) (Davidpa ruwasqan takiy) 

1 1 (2) Diosníy, qhespichiway, imaraykuchus llakiywan jeq'eqanaypajña kashani. 

2 2 (3) Ukhu t'uruman chinkaykushaniña. Mana mayman chakiyta churayta 
atishanichu. Yaku ukhuman chinkaykuni, apashawantaj. 

3 3 (4) Chhikata qhaparisqaypi sayk'uniña, kunkaytaj ch'akaña. Diosniy 
yanapanawanta unayta suyasqaymanta ñawiypis k'arashan. 

4 4 (5) Qhasillamanta chejnikuwajkunaqa umaypi chujchaymantapis aswan 
ashkha kanku. Manakajllamanta wañuchiwayta munaj awqaykunaqa aswan 
atiyniyojman tukunku. Chantá paykuna mañawanku mana suwasqayta 
kutichipunayta. 

5 5 (6) Diosníy, qanqa imayna wampuchus kasqayta yachanki. Qanmantaqa noqa 
mana juchayta pakayta atiymanchu. 

6 6 (7) Tukuyta Kamachej Tata Dios, qanpi atinikuspa purejkunaqa ama 
noqarayku p'enqachisqa kachunkuchu. Israelpa Diosnin, tukuy sonqo qanta 
mask'ajkuna amapuni noqarayku k'umuykachachisqa kachunkuchu. 

7 7 (8) Qanrayku imaymanata nichikuspa, ch'inllamanta kakuni. P'enqaywan 
uyayta maymanchus churanayta mana yachanichu. 

8 8 (9) Wawqeykunapaj waj llajtayoj runa jina kani, mamaypa churinkunataj 
mana rejsiwankuchu. 

9 9 (10) Wasiykita sinch'ita munakusqayrayku anchata sienteni, sonqoykita 
nanachisojkunaj parlasqankutaj noqatapis nanachiwan. 

10 10 (11) Waqajtiypis, ayunajtiypis, runakuna alqochakuwanku. 

11 11 (12) Llakisqa kaspa qhashqa p'achata churakojtiypis, tukuypa asipayanan 
kani. 

12 12 (13) Llajtaman yaykuna punkupi tiyajkunaj rimakunanku kani, 
machasqakunataj takipayawanku. 

13 13 (14) Noqarí Tata Dios, qanmanta mañakuyki, k'acha munayniykiman jina 
kutichiway. Mayta munakuwasqaykirayku uyariway, mana sayk'uspa 
yanapawasqaykirayku qhespichiway. 

14 14 (15)T'urumanta orqhoway, amataj chinkaykunayta munaychu. 
Chejnikuwajkunamanta kacharichiway, ukhu yakuman chinkaykunaymantapis 
jark'away. 

15 15 (16) Ama munaychu sinch'i purej yaku apanawanta. Amallataj munaychu 
muyoj yaku ukhuman chinkaykuchinawanta, nitaj wañuypis oqoykunawanta. 

16 16 (17) Tata Dios, may k'acha kasqaykirayku, chantá khuyakuwasqaykirayku 
uyariway ari. May k'acha sonqoyoj kasqaykiraykutaj qhawariway ari. 

17 17 (18) Noqa kamachiykita ama qhesachawaychu, ari. Kay jina ancha jatun 
llakiypi kasqayrayku usqhayllata uyariway. 

18 18 (19) Noqaman qayllaykamuy, qhespichiwaytaj ari, awqaykunamantataj 
kacharichiway. 

19 19 (20) Paykuna turiyawaspa, sonqoyta nanachiwasqankuta qan yachanki, 
p'enqachisqa kaspa, uyayta ni mayman churayta atisqaytawan. Pikunachus 
awqaykuna kasqankutapis qan rejsinki. 

20 20 (21) Alqochakuwasqankumanta sonqoy p'akisqa kashan, mana kallpayoj, 
uj jinayasqa kashani. Noqaqa sonqochawajta, noqamanta khuyakojta ima 
qhasillata mask'arqani, manataj tarerqanichu. 

21Mikhunata qonawankutaqa, jayaq'ellata qowarqanku. Ch'akiwajtintaj, k'allku 
vinollata ujyachiwarqanku. 

22 22 (22) Chayrayku jatun mikhuyta wayk'uchisqankoqa paykunallataj 
urmanankupaj tojllaman tukuchun. K'achata kawsakuy jaywanata 
jaywasqankupis misk'anankupaj kachun. 

23 23 (24) Ñawinkuta chharpuyachiy, chakinkutaj kharkatispa thalakuchun. 

24 24 (25) Qanqa phiñakuyniykita patankuman kachaykuy, k'araj 
phiñakuyniykitaj paykunata taripachun. 

25 25 (26) Wasinkoqa ch'inyachisqa kachun, toldonkupipis ni pi tiyakuchunchu. 

26 26 (27) Ajina kachun, imajtinchus pitachus llakichisqaykita qhatiykachanku, 
pitachus k'irisqaykimantapis alqochakunku. 

27 27 (28) Qanqa sajramanta sajrallatataj paykunaman kutichiy, amataj 
juchankuta pampachaychu. 

28 28 (29) Kawsay p'anqaykimanta sutinkuta orqhopuy, cheqan runakunaj 
sutinkutawan khuskata ama sutinkuta qhelqaykuychu. 

29 29 (30) Noqatarí, onqosqa, llakisqapis kashajtiy, Diosníy, aysariway, 
qhespichiwaytaj. 

30 30 (31) Chantá takispa, Diospa sutinta yupaychasaj, tukuy sonqo pachis pachis 
nispataj, payta jatunchasaj. 

31 31 (32) Ajinata jaywasqaywan Tata Diospa sonqon aswan kusisqa kanqa, 
torota ñak'aspa, chayrí torillota altarpi q'olachispa jaywasqaymanta nisqaqa. 

32 32 (33) Chayta rikuspa, ñak'arichisqa kajkunapis kusikullanqankutaj, Diosta 
mask'ajkunaj sonqonkutaj kusiywan qhallallarenqa, 

33 33 (34) imajtinchus Tata Diosqa khuyayta kawsajkunata uyarin, manataj 
presochasqa wawankunata qonqapunchu. 

34 34 (35) Janaj pachapis, kay pachapis, jinataj mama qochapis, tukuy 
chaykunapi kawsajkuna ima Diosta jatunchachunku. 

35 35 (36) Diosqa Sionta qhespichenqa, Judapi llajtakunatataj ujtawan 
sayarichenqa. Chantá wawankuna chaypi tiyakonqanku, jallp'ankutataj watej 
jap'ikaponqanku. 

36 36 (37) Diospa munasqanta ruwajkunaj churinkuna chayaqenkuta 
jap'enqanku, Tata Diospa sutinta munakojkunataj chay jallp'api tiyakonqanku. 

Salmos 70 

Tata Dios usqhayllata yanapawaj jamuy 

(1) (Davidpa ruwasqan takiy) 
(Sal 40.13-17) 

1 1 (2) Diosníy, kacharichinawaykipaj jamuy ari. Tata Dios, yanapanawaykipaj 
usqhayta jamuy. 

2 2 (3) Wañuchiwayta munajkuna p'enqaypi rikhurichisqa kachunku. Mana 
allinta ruwayta munawajkunapis p'enqayta ayqechunku. 

3 3 (4) Noqata asipayawajkuna p'enqayta ayqechunku. 

4 4 (5) Qanta tukuy mask'asojkunarí kusiywan junt'asqa kachunku. 
Qhespichinaykita munajkuna nichunku: Dios jatunchasqapuni kachun, nispa. 

5 5 (6) Noqarí, llakisqa kashani, wajchataj. Dios, usqhayta yanapawaj jamuy. 
Qanmin yanapawajniy, kacharichiwajniytaj kanki, Tata Diosníy, ama anchata 
suyachikuwaychu ari. 

Salmos 71 

Machu runa Diosmanta mañakun 

1Tata Dios, waqaychanawaykipaj qanman jamuni. Ama jayk'ajpis p'enqachisqa 
kanayta munaychu. 

2Yanapawaj jamuy, kacharichiwaytaj, imajtinchus qanqa cheqanta ruwajmin 
kanki. Mañakusqayta uyariwaspa, qhespichiway ari. 

3Qanqa pakakunay chhanka kay, chaypi sapa kuti pakakuyta atinaypaj. 
Qanllamin qhespichisqa kanayta kamachiyta atinki, imaraykuchus qan 
pakakunay chhanka kanki, kallpachawayniytaj. 

4Diosníy, millayta ruwajkunaj makinmanta kacharichiway. Jinallataj kallpanpi 
atinikuspa, maqayllata munaj runamantapis qhespichillawaytaj. 

5Tukuyta Kamachej Diosníy, wayna kasqaymantapacha qanlla 
yanapanawaykita suyakuni, qanllapitaj atinikuni. 

6Mamaypa wijsanpi kashaspallaraj, qanllapi atinikoj kani. Qanllamin mamaypa 
wijsanmanta paqarichiwarqanki. Chayrayku noqa wiñaypaj 
jatunchallasqaykipuni. 

7Ashkha runakuna t'ukuspa qhawananku kani, qantajrí sumaj pakakunay kanki. 

8Sapa p'unchay jatun kayniykej lliphipiyninmanta takiykunawan simeyqa junt'a 
kashan. 

9Machuyajtiy, ama manakajpaj qhawawaychu. Manaña kallpayoj kajtiypis, ama 
saqerpariwaychu. 

10Awqaykunaqa noqamanta mana allintachu parlanku, ujchaykukuspataj, 
wañuchinawankupaj yachachinakunku. 

11Paykuna ninku: Qhatiykachaspa, payta jap'inachej, imaraykuchus Dios payta 
saqerparin, manataj pipis yanapaj kanchu, nispa. 

12Diosníy, ama noqamanta karunchakuychu, yanaparinawaykipaj usqhayta 
jamuy. 

13Awqaykuna p'enqaypi, chinkachisqataj rikhurichunku. Mana allinniyta 
munapuwajkunapis p'enqaypi rikhurichisqallataj kachunku. 

14Noqarí, sapa p'unchay qanlla yanapanawaykita suyakusqayki, astawan 
astawantaj jatunchasqayki. 

15Tukuy p'unchayta justiciaykimanta parlasaj, qhespichiwasqaykimanta ima 
willarasaj. Chaykunaqa mana yupay atinamin kanku. 

16Tukuyta Kamachej Tata Diosníy, jatuchaj imakunata ruwasqaykimanta 
parlasaj. Qanllamin cheqan kasqaykimanta tukuyman willarasaj. 

17Diosníy, wayna kasqaymantapacha qan yachachiwarqanki. Kunankamapis 
t'ukuna imakunata ruwasqaykimanta willashallanipuni. 

18Allin machituña yuraj umaña kashajtiypis, Diosníy, amapuni 
saqerpariwaychu, imajtinchus may jina atiyniyoj kasqaykimanta kunan 
kashajkunaman, jinataj qhepanejman kajkunaman willanayraj kashan. 

19Justiciaykeqa, Diosníy, janaj pachakama chayan, imajtinchus qanqa t'ukunapaj 
jina ruwarqanki. Qan jinaqa mana pipis kanchu. 

20Ashkha llakiykunata, mana allin kajtapis ñak'arinayta munarqanki chaypis, 
watej kawsachillawankitaj. Jallp'aj sonqonmantapachapis ujtawan 
sayarichillawankitaj. 

21Qanqa astawanraj jatunchawanki, uj kutitawanraj sonqochallawankitaj. 

22Chayrayku Diosníy, Israelpa may llimphu kaj Diosnin, nisqaykita junt'aj 
kasqaykirayku, noqa arpawan, chantá waj cuerdayoj tocanakunawan ima qanta 
jatunchaspa takisaj. 

23Kusiymanta qhaparispa, qanman takisaj, imaynatachus qan preciota pagaspa 
kacharichiwasqaykimanta tukuy sonqo takisaj. 

24Jinallataj p'unchaynintin simiypis justiciaykimanta parlanqa, imaraykuchus 
noqapaj mana allin kajta munajkunaqa p'enqaypi rikhurichisqa karqanku. 

Salmos 72 

Kuraj kamachejpaj Diosmanta mañapuna 

1a (1a) (Salomonpa ruwasqan takiy) 

1 (1b) Diosníy, kuraj kamachejman qan jina justiciata ruwananpaj yachachiy. 
Kuraj kamachejpa churinpis qan jina cheqan kajta ruwallachuntaj. 

2Payqa cheqan justiciata ruwaspa aylluykita kamachichun, jinallataj pisi 
tiyapuyniyojkunata yanapachun. 

3Chantá tukuy orqokunapi, tukuy lomakunapi aylluykeqa runayayta, 
justiciatawan tarenqanku. 

4Pisi tiyapuyniyojkunapaj kuraj kamachejqa justiciata ruwanqa. Pisichikojkunaj 
churinkunatataj ñak'arichejkunamanta kacharichenqa, runaj yawarninta 
ch'onqajkunatataj chakinwan saronqa. 

5Intipis, killapis kanankama kuraj kamachejqa qanta manchay jatun respetowan 
qhawaspa kamachichun. 

6Kuraj kamachejqa qhorata qarpaj para jina kachun, jallp'ata qarpaj chhulla 
jinallataj. 

7Pay kamachishajtin, justiciaqa may jina kachun, sonqo tiyaykusqa kawsakuypis 
anchapuni kallachuntaj killa kanankama. 

8Pay kamachichun ujnin mama qochamanta ujnin mama qochakama, Éufrates 
mayumantapachataj kay pachaj k'uchunkama. 

9Ch'innejpi tiyakojkuna paypa ñawpaqenpi qonqorikuchunku. Awqankunapis 
pampakama k'umuykuchunku. 

10Tarsismanta kuraj kamachejkuna, mama qocha kantupi kuraj kamachejkuna 
ima impuestota pagachunku. Sabamanta, Sebamanta kuraj kamachejkunapis 
sumaj imakunata apamuspa, kuraj kamachejman waqerichunku. 

11Tukuy kuraj kamachejkuna paypa ñawpaqenpi qonqorikuchunku, tukuy 
suyutaj paypa kamachiyninpi kachunku. 

12Payqa wajcha runata yanapanqa, maypachachus yanapananta 
mañakonqanku, chaypacha. Mana piniyoj ususqa runatapis yanapaykullanqataj. 

13Jinallataj llamp'u sonqoyojkunamanta khuyakonqa, wajchakunatataj 
wañunamanta kacharichenqa. 

14Payqa ñak'arichispa sarojkunaj makinkumanta wajchakunata kacharichenqa, 
imaraykuchus paypajqa kawsayninku manchay valorniyojmin. 

15Jallalla kuraj kamachejman. Sabamanta qorita payman qochunku. Diosmanta 
paypaj mañapunallapuni, tukuy p'unchaytaj saminchasqallapuni kachun. 

16Llajtanpeqa ashkha trigo kachun, orqopipis trigo chajraqa wayrawan 
pujllachun. Líbano orqopi jina trigo manchay ashkha kachun, llajtapipis runaqa 
campopi qhora jina kachun. 

17Kuraj kamachejpa sutin wiñaypaj yuyarisqa kachun, manchay uyarisqa 
kasqantaj inti jina unaypaj kachun. Kay pachapi kaj chhika runakunaqa paynejta 
saminchasqa kachunku, tukuy runataj nichunku: Kuraj kamachejqa may 
kusikuyniyojmin, nispa. 

18Tata Diosqa, Israelpa Tukuy Atiyniyoj Diosnin yupaychasqa kachun, 
imaraykuchus payllamin t'ukuna imakunata ruwan. 

19Qhapaj sutenqa wiñaypaj yupaychasqa kachun. Jatun kaynenqa kay 
pachantinpi junt'a kachun. Ajina kachun. 

20Kaypi Yesejpa churin David Dioswan parlarikuspa mañakusqan tukukun. 

Salmos 73 

KINSA KAJ T'AQA SALMOKUNA 

(Sal 73—89) 
Tata Diosqa manchay k'achamin 

1a (1a) (Asafpa ruwasqan takiy) 

1 (1b) Cheqapuni Diosqa Israelpaj manchay k'acha, tukuy llimphu sonqoyoj 
kajkunapajpis. 

2Noqaqa yaqhalla llusk'aspa, urmanaypaj jinaña kasharqani. Chakeyqa yaqhalla 
llust'arqa. 

3Millayta ruwaspa purejkuna, chantá runaykachajkuna ima qhapajyasqankuta 
rikuspa, noqa paykunamanta envidiaykorqani. 

4Paykuna wañunamanta mana llakikunkuchu, manchay qhalilla purinku. 

5Manallataj ujkuna jinapunichu llakiykunata ñak'arinku, nitaj wajkuna jinachu 
uma nanaykunata rikunku. 

6Chayrayku runaykachanaqa paykunapaj walqa jina, atiyniyoj kasqankupi 
atinikuspa, millay ruwasqankupis p'achanku jina. 

7Paykuna chhika wira kasqankurayku ñawinkupis phawashanña. Sonqonkoj 
munasqanta ruwankupuni. 

8Alqorakuspa, millayta ruwanamanta parlanku, runaykachaspataj, wajkunata 
saruyta munanku. 

9Siminkuwanqa paykuna Diosta phiñachinku, parlaspataj, tukuy kay pachapaj 
mana allin kajta rimanku. 

10Chayrayku waj runakuna paykunaman tapurikoj rinku, tukuy nisqankutapis 
ch'inmanta jap'ikunku. 

11Paykuna ninku: Dios yachanmanchu? Patapi Kajqa reparanmanchu? nispa. 

12Qhawaychej ari chay millayta ruwajkunata: Paykuna mana imamanta 
llakikuspa, astawan qhapajyarinku. 

13Ajina kajtenqa, llimphu sonqo kawsakusqayqa yanqhalla, yuyayniyta ch'ichi 
yuyanamanta qhawasqaypis qhasi manakajlla. 

14Chayta ruwaspapis, noqaqa sapa p'unchay seq'osqa kani, sapa paqarintaj 
jasut'iwanku. 

15Sichus paykuna jinallataj yuyayman karqa chayqa, Diospa wawankunata 
wasanchayman karqa. 

16Chaywanpis chaymanta entiendeyta munaspa, noqa mana yachayta 
aterqanichu, mana entiendey atina karqa. 

17Chantá maypachachus Diospa yupaychana wasinman yaykorqani 
chaypachalla, imapichus paykuna tukukunanku kashan, chayqa umayman 
yaykuwarqa. 

18Tata Dios, cheqapuni paykunata llust'anaman churarqanki, sonqo nanay 
khuyayllata kawsanamantaj tanqaykunki. 

19Paykunaqa uj ñawi ch'irmiypi pampachasqa rikhurenqanku, manchachikuytaj 
paykunata tukuchenqa. 

20Imaynatachus runa mosqokuspa ujllata rijch'arin, ajinata rijch'arispa, Tukuyta 
Kamachej Dios, paykunata chinkarparichinki. 

21Noqaqa ancha llakisqa karqani, sonqoytaj t'ojsisqa jina nanarqa. 

22Mana yuyayniyoj wampu runa karqani, ñawpaqeykipitaj uywa jina karqani. 

23Chay tukuywanpis, qanwanpuni karqani. Paña makiymantataj jap'iwarqanki. 

24Qanqa yuyaychawasqaykiwan cheqan ñanta pusawarqanki, chaymantataj 
mayta jatunchaspa jap'ikapuwanki. 

25Piniytaj janaj pachapi tiyapuwanri? Qanlla noqajta kapuwanki. Qanwan 
kaspaqa, kay pachapi manaña imatapis munanichu. 

26Ukhuypis, sonqoypis pisi kallpaman tukushan chaypis, Diosneyqa wiñaypaj 
chayaqey, sonqoyta kallpachawajniytaj. 

27Diosníy, qanmanta karunchakojkuna wañonqanku, qanta mana 
qhatisojkunatataj qan chinkarparichinki. 

28Noqarí Diosman qayllaykusaj. Noqapajqa chaymin aswan sumaj. Tukuyta 
Kamachej Tata Dios, qanmin pakakunay kanki, noqataj tukuy ruwasqaykimanta 
tukuyman willasaj. 

Salmos 74 

Dios ayllunta kacharichinanta mañakuna 

1a (1a) (Asafpa ruwasqan yarawi) 

1 (1b) Diosníy, imaraykutaj kay jina unayta qhesachawaykuri? Imaraykutaj 
phiñakuyniyki k'ajarin tropaykimanta ovejaykikunaj contrantari? 

2Aylluykimanta yuyarikuy, unaymantapacha rantikusqaykimanta. Qanqa 
preciota pagaspa, paykunata aylluyki kanankupaj kacharicherqanki. Maypichus 
tiyakorqanki, chay Sión orqomantapis yuyarikuy. 

3Jamuy ari, t'ukunata Jerusalén llajta thuñisqa kasqanta qhaway. Imaynatachus 
awqaqa yupaychana wasiykipi tukuy imata thuñisqanta reparay. 

4Awqaykikunaqa yupaychana wasiykipi atipasqankumanta takinku, 
wiphalankutataj señalta jina sayachinku. 

5Montepi llant'ata ch'ejtajkuna jina jachawan tukuy imata llant'aykunku. 

6Jachawan, martillowan ima wajtaspa, k'ullupi t'illmisqa warawakunata 
p'akerqanku. 

7Paykuna Temploykita ninawan ruphaykucherqanku, tiyakunayki wasitataj 
manakajman tukucherqanku. 

8Sonqonkupi nerqanku: Ujkama tukuy imata thuñiykunachej, nispa. Chantá 
llajtantinpi tukuy yupaychana cheqakunata ruphaykucherqanku, maypichus 
tantakuspa qanta yupaychasoj kayku, chaykunata. 

9Manaña wiphalaykuta rikuykuchu. Noqayku ukhupi Diosmanta 
sut'inchajkunapis manaña kankuchu. Chantá chay tukuy mayk'ajchus 
tukukunanta mana pipis niyta atiwaykuchu. 

10Diosníy, mayk'ajkamataj awqakuna turiyawasqaykuri? Mayk'ajkamataj mana 
allinta qanmanta parlanqankuri? 

11Imaraykutaj atiyniyoj makiykita pakaykunkiri? Imajtintaj mana imatapis 
ruwankichuri? 

12Diosníy, qanqa unaymantapachapuni Kuraj Kamachejniy kanki. Qanmin kay 
suyuta qhespichej kanki. 

13Qan atiyniykiwan mama qochata t'aqarqanki. Chay mama qochapi jatuchaj 
sierpekunaj umankutapis qanllataj p'akerqanki. 

14Leviatán jatun sierpej umankunata ñat'orqanki, aychantataj ch'innejpi k'ita 
animalkunaman qaraykorqanki. 

15Juturikunata, mayukunata ima qan rikhuricherqanki. Ni jayk'aj ch'akej jatun 
mayukunata qanllataj ch'akicherqanki. 

16Qanpata p'unchaypis, tutapis. Qanmin killata, intitapis churarqanki. 

17Qan kay pachaman mojonninta churarqanki. Chantapis chiri mit'ata, q'oñi 
mit'atapis churallarqankitaj. 

18Yuyarikuy, Tata Dios, awqaykej phiñachisusqanmanta, wampu runakunataj 
sutiykita manakajpi rikhurichisqankumanta ima. 

19Ama ari chay jinatapuni aylluykita qonqawaykuchu. Noqaykoqa jurk'uta jina 
pisi kallpa kayku. Ama k'ita animalkunaman qaraykuwaykuchu. 

20Trato ruwasqaykimanta yuyarikuy, imaraykuchus suyuykupeqa 
maqanakuylla junt'a. 

21Ama munaychu ñak'arichisqa runakuna ujtawan p'enqachisqa kanankuta. 
Manachayqa wajcha runakuna, llamp'u sonqoyojkunapis sutiykita 
yupaychasuchunku. 

22Diosníy, sayariy, qanmanta parlaspa kutichikuy. Yuyarikuy wampu runakuna 
sapa p'unchay mana sayk'uyta phiñachisusqankuta. 

23Ama qonqaychu awqaykikunaj qhaparisqankuta, imaraykuchus contraykipi 
oqharikojkunaj ch'ajwasqankoqa astawan yapakushan. 

Salmos 75 

Diosqa juezmin 

(1) (Asafpa ruwasqan takiy) 

1 1 (2) Pachis niyku, Diosniyku. Pachis nisuyku, imaraykuchus qan qayllapi 
kashanki. Tukuy runakuna t'ukunata ruwasqaykimanta parlanku. 

2 2 (3) Dios nin: Noqa nisaj mayk'ajchus cheqan justiciata ruwaspa juzganayta. 

3 3 (4) Maypachachus kay pacha, chaypi tiyakojkuna ima kharkatitin, chaypipis 
noqamin sayantanta sinch'ita sayachini, nispa. 

4 4 (5) Uma oqharejkunata noqa nini: Ama runaykachaychejchu, nispa. Millayta 
ruwaspa purejkunatapis nillanitaj: Ama wapu wapu kaychejchu. 

5 5 (6) Ama atiyniyoj kasqaykichejmanta runaykachaychejchu, amataj 
parlaspaqa wapu wapu kaychejchu, nispa. 

6 6 (7) Justicia ruwanaqa mana inti llojsimuynejmantachu jamun, nitaj inti 
yaykuynejmantachu, nillataj ch'innejmantachu, ni orqokunamantachu. 

7 7 (8) Diosmin cheqan juezqa. Payqa ujkunata k'umuykuchin, ujkunatataj 
pataman oqharin. 

8 8 (9) Tata Diosqa makinpi phiñakuyninwan junt'asqa copata jap'ishan sumaj 
poqosqa vinoyojta. Chayta pay jaywajtenqa, kay pachapi tukuy millayta 
ruwajkuna qonchuntinta ujyanqanku. 

9 9 (10) Noqarí Jacobpa Diosninmanta parlasajpuni, payta jatunchaspataj 
takillasajpuni. 

10 10 (11) Diosqa millayta ruwajkunaj wapu wapu kayninkuta p'akenqa, 
cheqanta ruwajkunaj kallpankutatajrí jatunchanqa. 

Salmos 76 

Tata Diosqa atipajmin 

(1) (Asafpa ruwasqan takiy) 

1 1 (2) Diosqa Judá suyupi sumaj rejsisqa, sutintaj Israelpi manchay uyarisqa. 

2 2 (3) Paypa wasenqa Jerusalenpi kashan, tiyakunantaj Sión orqopi. 

3 3 (4) Chaypi awqankunaj armankukunata p'akerqa: Escudokunata, 
espadakunata, arcokunata, flechakunata ima. 

4 4 (5) Tukuyta Kamachej Dios, qanqa may jina jatun kanki, orqokunamantapis 
aswan jatun kanki. 

5 5 (6) Wapu awqaykukunamanta tiyapuyninkuta qhechorqanki. Chay wapu 
soldadokuna mana imatapis ruwayta aterqankuchu, manaña ujtawan 
rijch'arinankupaj puñukaporqanku. 

6 6 (7) Tata Dios, Jacobpa Diosnin, qan manchaykuchejtiyki, carretakunapis, 
caballokunapis mana kuyuriyta aterqankuchu. 

7 7 (8)Qanqa manchayta manchachikunamin kanki. Sinch'i phiñasqa kashajtiyki, 
pitaj ñawpaqeykipi sayayta atinmanri? 

8 8 (9) Janaj pachamantapacha justiciaykita rejsichinki. Chayrayku kay pacha 
manchachikun, kikinpitaj sayan. 

9 9 (10) Qanqa Diosníy, mana allinta ruwajkunata juzganaykipaj sayarinki, tukuy 
kay pachapi llamp'u sonqoyojkunata qhespichinaykipaj ima. 

10 10 (11) Runaj phiñakuynenqa qanta yupaychasunki, pisilla phiñakuyninkupis 
pilluykiman tukun. 

11 11 (12) Qankuna Tata Diosniykichejman imatachus nisqaykichejta junt'aychej. 
Qankunapis, muyuyninpi kaj suyukuna, manchachikuna Diosman 
jaywanaykichejpaj t'inkata apamuychej, 

12 12 (13) imaraykuchus payqa kurajkunata k'umuykuchin, kay pachapi kuraj 
kamachejkunatataj manchachin. 

Salmos 77 

Tata Diospa ruwasqanpi unanchana 

(1) (Asafpa ruwasqan takiy) 

1 1 (2) Diosman sinch'ita qhaparikuni, paytaj uyariwan. 

2 2 (3) Llakiyniy p'unchaypi Tukuyta Kamachej Diosta mask'ani makiyta 
oqharispa, sapa ch'isitaj paymanta mañakuni. Chaywanpis mana sonqochakuyta 
atinichu. 

3 3 (4) Diosmanta yuyarikuspa waqarikuni, Diospi unanchajtiytaj, kallpay 
pisiyan. 

4 4 (5) Qan Dios, ch'irmejllatapis mana saqewankichu. Uma muyusqa jina 
kashani, ni parlaytapis atinichu. 

5 5 (6) Pasaj p'unchaykunamanta yuyarikuni, ñawpa watakunamantapis 
yuyarikullanitaj. 

6 6 (7) Sapa ch'isi takisqayta yuyarikuni, sonqoypitaj unanchaspa tapukuni: 

7Tukuyta Kamachej Dios wiñaypajchu saqerpariwasun? Manañachu 
khuyarikuwasunchej? 

8 8 (9) Khuyakuynenqa wiñaypajpunichu tukukapun? Imatachus 
niwasqanchejta manañapunichu junt'anqa? 

9 9 (10) Diosqa k'acha kasqanmanta qonqapunmanchu? Chhikatapunichu 
phiñakunman, manaña ujtawan khuyarikunawanchejpaj? nispa. 

10 10 (11) Chantá sonqoypi nerqani: Patapi Kaj Diosqa manaña noqanchejwan 
unay karqa jinañachu, nispa. Chaypi yuyajtiytaj, sonqoy nanawan. 

11 11 (12) Aswanpis tukuy sumaj ruwasqanmanta yuyarikusaj. Ñawpa tiempopi 
Tata Diospa t'ukuna imakunata ruwasqanmanta yuyarikusaj. 

12 12 (13) Tukuy imatachus ruwasqanpi unanchasaj, tukuy ruwasqanmantataj 
willasaj. 

13 13 (14) Diosníy, tukuy ima ruwasqaykeqa mana ni imayna pantayniyoj. Ima 
diostaj qan Diosniyku jina jatunri? 

14 14 (15) Qanmin t'ukunata ruwaj Dios kanki, tukuy runamantaj atiyniykita 
rejsicherqanki. 

15 15 (16) Qanllataj aylluykita jatun atiyniykiwan kacharicherqanki, Jacobpa 
mirayninkunata, Joséj mirayninkunata ima. 

16 16 (17) Diosníy, qanta rikususpa, mama qocha manchachikusorqa. Chaypa 
may ukhu yakunpis kharkatiterqa. 

17 17 (18) Phuyumanta ashkha yaku jich'akamorqa, janajpitaj qhon qhonkuna 
karqa, illapakunataj tukuynejman urmarqanku. 

18 18 (19) Muyoj wayrapi qhon qhonkuna sinch'ita uyarikorqa. Illapakuna kay 
pachantinta k'ancharerqa, jallp'ataj chujchurispa kharkatiterqa. 

19 19 (20) Mama qochapi ñanta kicharerqanki, ashkha yaku chawpitataj ñanta 
jina pasarqanki, nitaj pipis sarusqaykita rikorqachu. 

20 20 (21) Chantá Moisesnejta, Aaronnejta ima aylluykita oveja tropata jina 
pusarqanki. 

Salmos 78 

Diosqa ayllunta mana wasanchanchu 

1a (1a) (Asafpa ruwasqan takiy) 

1 (1b) Ayllúy, yachachisqayta uyariychej. Ninriykichejta k'askachimuychej, 
nisqayta uyarinaykichejpaj. 

2Rijch'anachinawan parlarisaj, unaymantapacha imachus pakasqa kajta 
sut'inchasaj. 

3Uyarispa imatachus yachasqanchejta sut'inchasaj, imatachus ñawpa 
tatanchejkuna willawarqanchej, chayta. 

4Chaykunataqa wawanchejkunamanta mana pakasunchu, manachayqa qhepata 
jamojkunaman Tata Diospa jatun atiyninmanta willasunchej, jatuchaj t'ukuna 
ruwasqanmantawan. 

5Tata Diosqa Jacobpaj kamachisqankunata churarqa, chayman jina 
israelitakuna kawsananchejpaj. Chantá pay ñawpa tatanchejkunata 
kamacherqa chay kamachisqakunata wawankukunaman yachachinankuta. 

6Ajinamanta qhepanejman runakuna chaykunata yachankuman, 
paqarinankuraj kashan, chaykuna, paykunapis wawankukunaman 
yachachinallankupajtaj. 

7Ajinamanta paykunapis Diospi atinikuyta yachankuman, jinallataj paypa 
ruwasqanmanta mana qonqapunkumanchu. Manachayqa Diospa 
kamachisqankunata junt'ankuman, 

8ama ñawpa tatankukuna jina kanankupaj. Ñawpa tatankukunaqa Diospa 
contranta oqharikojkuna karqanku, sonqonkupitaj iskayta yuyajkuna, Diosta 
mana kasojkuna ima. 

9Efraín jatun ayllumanta kajkunaqa arcowan, flechawan ima sumaj armasqa 
karqanku. Chaywanpis q'ewakuspa, awqankuwan maqanakuyta mana 
munarqankuchu. 

10Israelitakunapis Dioswan trato ruwasqankuta mana junt'arqankuchu, nitaj 
yachachisqantapis kasuyta munarqankuchu. 

11Aswanpis Diospa ruwasqanmanta qonqaporqanku, t'ukuna ruwasqanta 
rikuchisqanmanta. 

12Diosqa ñawpa tatanchejkunaj rikunanta t'ukunata ruwarqa Egipto suyupi, 
Soán cheqapi. 

13Mama qochata iskayman khallarqa, perqata jina yakuta sayachispa, 
chaynintataj paykunata chimpacherqa. 

14P'unchaypeqa Dios uj phuyuwan paykunata pusarqa, tutantaj nina 
k'anchaywan. 

15Ch'innejpitaj chhankata iskayman ch'ejtarqa, chaymanta ashkha yakuta 
jutuchimuspataj, ujyacherqa. 

16Payqa sinch'i chhankamanta yakuta phullchichimorqa, mayu jinataj 
puricherqa. 

17Chaywanpis, ñawpa tatanchejkuna juchallikullarqankupuni, ch'innejpitaj 
Patapi Kaj Diospa contranpi oqharikorqanku. 

18Tata Dios atinmanchu? nispa, munasqankuman jina mikhunata 
mañakorqanku. 

19Paypaj rimaspa, nerqanku: Kay ch'innejpi Dios mikhunata qoyta atinmanchu? 

20Arí, qhawashajtinchej, Dios chhankata ch'ejtasqa, chaymantataj mayu jinapuni 
yaku phullchimusqa, jallp'atataj yaku p'ampaykusqa. Chaywanpis, kunan 
ayllunman t'antata, aychatawan ima qoyta atinmanchu? nispa. 

21Chayta uyarispa, Tata Dios phiñakorqa, phiñakuynintaj nina jinapuni Jacobpa 
contranpi k'ajarerqa. 

22Ajina karqa, imajtinchus paykuna mana Diospi atinikorqankuchu, nitaj 
yanapananta yuyarqankuchu. 

23Chaywanpis, Diosqa phuyukunata kamacherqa, janaj pacha punkukunatataj 
kicharerqa. 

24Ayllunman maná nisqata paracherqa, jinataj janaj pacha mikhunata qorqa. 

25Israelitakunaqa angelkunaj mikhunankuta mikhorqanku, Diosninchejtaj 
paykunata sajsachinankama ashkha mikhunata qorqa. 

26Jinallataj Diosqa atiyninwan inti llojsimuynejmanta wayrachimorqa, 
uranejmantapis wayrata chayachimorqa. 

27Ajinamanta aychata ayllunpaj parachimorqa, yuthukunata mama qocha 
kantupi t'iyu jinatapuni rikhurichimorqa. 

28Diosninchej chay yuthukunata israelitakunaj jarankoj chawpiman 
urmacherqa, toldonkoj muyuyninmanpuni. 

29Paykunataj yuthu aychata sajsakunankukama mikhorqanku. Ajinata Diosqa 
munasqankuta paykunaman qorqa. 

30Chaywanpis manaraj yarqhayninkuta thasnushajtinku, aycha simillankupiraj 
kashajtin, 

31Diospa k'araj phiñakuynenqa paykunaman chayarqa. Chantá aswan kallpayoj 
runakunata wañuracherqa, jinataj Israelmanta sumajnin runakunata 
urmacherqa. 

32Chaywanpis, paykuna watej juchallikullarqankutaj, Diospa atiyninmanta 
iskayrayaspa. 

33Chayrayku Diosqa paykunaj kawsayninkuta samaypis kanman jinallata 
chinkacherqa, mancharinapaj jina ñak'ariywantaj paykunata wañucherqa. 

34Dios paykunata jasut'ejtinraj, payta mask'aj kanku. Ajinallamanta Diosman 
kutirikoj kanku, kasukojtaj. 

35Chaypacha Patapi Kaj Diosmanta yuyarikoj kanku paymin pakakunanku, 
kacharichejninkutaj kasqanta. 

36Chaywanpis paykuna misk'i simillankuwan Diosta parlapayaj kanku, llullakoj 
ima kanku. 

37Manataj jayk'ajpis Dioswan cheqan sonqochu karqanku, nitaj Diospa 
ruwasqan tratotapis junt'arqankuchu. 

38Diostajrí khuyakuyniyoj kaspa, mana allin ruwasqankuta pampachaj, 
paykunata mana tukuchispalla. Tata Dios ashkha kutita phiñakuyninta 
ñit'iykukorqa, manataj phiñakuyninwan atipachikorqachu. 

39Dios yuyarikorqa paykuna runalla kasqankuta, ripoj wayra jinalla kasqankuta 
ima. 

40Paykuna ashkha kutita Diosta mana kasorqankuchu, ch'innejpitaj payta 
phiñacherqanku. 

41Paykuna ñataj ñataj Dios atiyniyojchus kasqanta yachariyta munarqanku. 
Ajinamanta Israelpa May Llimphu Diosninta phiñacherqanku. 

42Mana jatun atiyninmanta yuyarikorqankuchu, nillataj uj p'unchay 
awqankumanta paykunata kacharichisqantapis. 

43Tata Diosqa Egipto suyupi, Soán cheqapi t'ukuna señalkuna ruwasqanta mana 
yuyarikorqankuchu. 

44Payqa Egiptopi mayukunata yawarman tukucherqa, chaypi tiyakojkunataj 
chay yakuta mana ujyayta aterqankuchu. 

45Chantá paykunata ñak'arichinankupaj khanikoj ch'uspikunata kachaykorqa. 
K'aylankulakunatapis paykunata tukuchinankupaj kachaykullarqataj. 

46Jinallataj Diosqa Egipto llajtayojkunaj poqochisqankuta khuruwan 
tukuykucherqa, tarpusqankutataj phinki phinkikunawan chinkarparicherqa. 

47Uva huertankuta chijchi parawan chinkacherqa, higo sach'ankutataj 
qhasawan tukucherqa. 

48Wakankuta, ovejankuta ima chijchi parawan, illapawan ima wañuracherqa. 

49Diosqa Egiptopi tiyakojkunaj patankuman k'araj phiñakuyninta kachaykorqa. 
Phiñakuyninwan, sinch'i llakiywan ima paykunata ñak'aricherqa, wañuchispa 
tukuchej angelkunatawan imataj kachaykorqa. 

50Phiñakuyninta patankuman kachaykorqa, manataj wañuchisqa 
kanankumanta paykunata kacharicherqachu. Aswanpis paykunata wañuchisqa 
kanankupaj jaywaykorqa. 

51Egiptopi kuraj kaj churikunatapis wañurachillarqataj, ajinataj Campa 
mirayninpa kuraj kaj churinkunata tukucherqa. 

52Chaywanpis Diosqa Israel ayllunta Egiptomanta orqhorqa, uj tropa ovejata 
jina ch'innejta pusarqa. 

53Ama manchachikunankupaj paykunata waqaychaspa pusarqa, awqankutatajrí 
mama qocha p'ampaykorqa. 

54Chantá payqa ayllunta ajllakusqan jallp'aman pusarqa, mayqentachus pay 
atiyninwan jap'erqa, chay orqokunaman. 

55Diosqa chaypi tiyakoj runakunata israelitakunaj ñawpaqenkumanta 
wijch'orqa, chay jallp'atataj Israelpa ayllunkunaman chayaqeta jina rak'irarqa. 
Chantá paykunata toldonkupi tiyaracherqa. 

56Paykunatajrí, Patapi Kaj Dios phiñakonqachus manachus, chayta yachariyta 
munaspa, paypa contranpi oqharikorqanku, kamachisqantapis mana 
kasorqankuchu. 

57Tatankukuna jina paykunapis Diosmanta karunchakullarqankutaj, manataj 
payta qhaterqankuchu. Mana allin ruwasqa arco jina q'ewikorqanku. 

58Paykuna loma patapi lantikunata yupaychanapaj altarkunata ruwaspa, chantá 
lantikunata yupaychaspa ima, Diosta phiñacherqanku. 

59Dios chayta rikuspa, phiñakorqa, Israeltataj qhesachasqatapuni qhesacharqa. 

60Chayrayku Tata Diosqa Silopi tiyakunanmanta riporqa, mayqenchus 
runakuna chawpipi tiyakunan toldo karqa, chaymanta. 

61Atiyniyoj kasqanta, chantá jatun kayninpa lliphipiyninta rejsichinan arcatapis 
awqakuna qhechunankuta saqellarqataj. 

62Dios ayllunpaj chay jinatapuni phiñakusqankurayku, paykunata wañuchisqa 
kanankupaj qaraykorqa. 

63Waynakunaqa ninawan ruphasqa wañorqanku, sipaskunapajtaj casarakupi 
takiy mana karqachu. 

64Sacerdotekuna espadawan wañuchisqa karqanku, warminkutaj qosanku 
wañusqanmanta mana waqarqankuchu. 

65Chantá puñusqanmanta jina Tukuyta Kamachej Dios rijch'arerqa, 
imaynatachus maqanakoj runa vinowan machaykuspa qhaparin, ajinata 
qhaparispa. 

66Diosqa awqankunata atipaykuspa ayqecherqa, p'enqaypitaj wiñaypaj 
rikhuricherqa. 

67Chaywanpis Joséj jatun ayllunta qhesacharqa, manataj Efraín jatun ayllutapis 
ajllakorqachu. 

68Manachayqa Judá jatun aylluta ajllakorqa, munakusqan Jerusalén llajtatawan. 

69Diosqa yupaychana wasinta, janajta jina jatunta sayacherqa, kay pachata 
jinataj sinch'ita sayacherqa. 

70Jinallataj Diosqa kamachin Davidta ajllakorqa, paytataj ovejaj qhepanmanta 
wajyarqa. 

71Diosqa oveja michinamanta Davidta orqhospa, payta ayllunta qhawananpaj 
churarqa, Israel aylluta michinanpaj. 

72Davidtaj Diospa ayllunta tukuy sonqo micherqa. Allin yachaywan, cheqan 
sonqowantaj payqa oveja tropata jina paykunata kamacherqa. 

Salmos 79 

Jerusalén thuñisqa kasqanmanta yarawi 

1a (1a) (Asafpa ruwasqan takiy) 

1 (1b) Diosníy, waj suyukunamanta runakunaqa suyuykiman yaykuykamunku. 
Paykuna ajllakusqayki Temploykita manakajman tukuchinku, Jerusalentataj 
raqayllataña saqerqanku. 

2Kamachiykikunaj ayankuta suwintukunaman, k'ita animalkunaman ima 
qaraykorqanku. 

3Chay awqakunaqa tukuy Jerusalenpi aylluykej yawarninkuta yakuta jina 
jich'arqanku, manataj pipis ayankuta p'ampaykoj karqachu. 

4Noqayku muyuyniykupi tiyakojkunaj alqochakunan kayku, paykunataj 
noqaykumanta alqorakuwayku. 

5Tata Dios, mayk'ajkamataj phiñasqa kankiri? Celoso kayniykeqa nina jinachu 
k'ajarenqa? 

6Qanta mana rejsisojkunaj patankuman phiñakuyniykita kachaykuy, sutiykita 
mana yupaychaj kuraj kamachejkunaj patankuman. 

7Paykunaqa Jacobta oqoykorqanku, tukuynin llajtatataj raqayllamanña 
tukucherqanku. 

8Ñawpa tataykoj mana allinta ruwasqankumantaqa ama noqaykuwan 
pagachikuychu. Khuyakuyniykirayku usqhayllata noqaykuta taripaj jamuy, 
imaraykuchus sinch'i k'umuykuchisqa kashayku. 

9Qhespichiwajniyku Dios, yanapawayku, kacharichiwayku, juchaykutataj 
pampachay ari, sutiyki manchay uyarisqa kasqanrayku. 

10Imaraykutaj qanta mana qhatisojkuna noqaykumanta ninkuman kasqa: 
Maypitaj Diosninku kashan? nisparí? Kamachiykikunata wañuchisqankumanta 
pagachikusqaykita tukuy yachachunku. 

11Uyariy presochasqa runakunaj waqasqankuta, atiyniykiwantaj kacharichiy, 
pikunachus wañuchisqa kanankupaj juchachasqa kanku, chaykunata. 

12Tukuyta Kamachej Dios, muyuyniykupi kajkunaman qanchis kutita kutichiy, 
contraykipi juchallispa sonqoykita nanachisqankumanta. 

13Noqaykurí aylluyki kayku, q'omer pampaykikunamanta ovejaykikuna. 
Chayrayku pachis nispa, yupaychasqayku, qanta jatunchaspataj, wiñaypaj 
takisqayku. 

Salmos 80 

Tata Dios khuyarikuspa qhawariwayku 

(1) (Asafpa ruwasqan takiy) 

1 1 (2) Israelta michej Dios, uywariwayku. Qanqa José aylluta ovejata jina 
pusaykachanki, kamachinayki tiyanataj querubinkunaj chawpinkupi kashan. 

2 2 (3) Kunan Efrainpa, Benjaminpa, Manasespa ñawpaqenpi ima atiyniykita 
rikuchiy ari, qhespichejtaj jamuy. 

3 3 (4) Diosniyku, ñawpajta imaynachus kasqaykuman kutichiwayku. Allin 
ñawiwan qhawariwayku, noqaykutaj qhespichisqa kasqayku. 

4 4 (5) Tukuy Atiyniyoj Tata Dios, mayk'ajkamataj phiñasqa kanki, aylluykej 
mañakusqanta mana uyarinaykipajri? 

5 5 (6) Qanqa waqayniykuta mikhuchiwayku, ashkha waqayniykutataj 
ujyachiwayku. 

6 6 (7) Muyuyniykupi kajkunaj ñawpaqenkupi p'enqaypi rikhurichiwayku, 
awqaykukunataj noqaykumanta alqorakunku. 

7 7 (8) Tukuy Atiyniyoj Diosniyku, ñawpajta imaynachus kasqaykuman 
kutichiwayku. Allin ñawiwan qhawariwayku, noqaykutaj qhespichisqa 
kasqayku. 

8 8 (9) Qanqa uva sach'ata jina Egiptomanta orqhomuwarqayku. Chantá qanta 
mana yupaychasojkunata wijch'uspa, chayman uvata mallkiykorqanki. 

9 9 (10) Uvata mallkinaykipaj jallp'ata picharqanki, chay uva sach'ataj 
saphichakuspa, tukuy suyuntinman junt'aykorqa. 

10 10 (11) Orqokunata llanthunwan qhataykorqa, yurantaj cedro sach'akunata 
p'ampaykorqa. 

11 11 (12) Uva sach'aj yuranqa mama qochakama chayarqa, ijisqantaj Éufrates 
mayukama. 

12 12 (13) Kunantajrí imaraykutaj uva huertaj perqanta thuñerqanki, ñan 
purejkuna poqoyninta p'itinankupajri? 

13 13 (14) Monte khuchikunaqa uva huertata chaqoykunku, k'ita animalkunataj 
q'arallata ruwanku. 

14 14 (15) Tukuy Atiyniyoj Dios, kutirimuy ari, janaj pachamantapacha 
qhawarimuspa, kay uva sach'aykimanta khuyarikuy. 

15 15 (16) Qan kikiyki mallkisqaykita, ijimojkunata sumajta wiñachisqaykita ima 
qhawariy. 

16 16 (17) Awqaykukunaqa uva sach'aykita k'utorqanku, ruphaykucherqankutaj. 
Kunanrí qan k'arajta phiñakuspa, chay jina ruwajkunata chinkachiy ari. 

17 17 (18) Ajllakusqayki runata yanapariy, sinch'ita sayachisqaykej runaj 
churinta. 

18 18 (19) Chantá manaña jayk'ajpis qanmanta karunchakusqaykuchu. Kawsayta 
qowayku, noqaykutaj qanllatapuni yupaychasqayku. 

19 19 (20) Tukuy Atiyniyoj Tata Dios, ñawpajta imaynachus kasqaykuman 
kutichiwayku. Allin ñawiwan qhawariwayku, noqaykutaj qhespichisqa 
kasqayku. 

Salmos 81 

Diospa k'acha kaynin 

(1) (Asafpa ruwasqan takiy) 

1 1 (2) Diosman kusisqa takiychej, paymin kallpanchej. Kusiymanta qhaparispa, 
Jacobpa Diosninta jatunchaychej. 

2 2 (3) Panderowan takiychej, arpawan, salterioj misk'i waqasqanwan ima. 

3 3 (4) Mosoj killata putututa waqachiychej, jinallataj killa sut'iyay kashajtinpis, 
imajtinchus chay p'unchayqa jatun raymita ruwana p'unchaymin. 

4 4 (5) Kay kamachisqaqa Israelpaj karqa, Jacobpa Diosninpata kamachisqan. 

5 5 (6) Diosqa Joseman chay kamachisqata qorqa, maypachachus pay Egiptoj 
contranta llojserqa, chaypacha. 

6 6 (7) Uj mana rejsisqa parlayta uyarerqani kay jinata nejta: Wasaykimanta llasa 
q'epita q'epiracherqani, sinch'i ruwanamantataj qanta samaricherqayki. 

7 7 (8) Qan llakiyniykipi wajyakuwarqanki, noqataj qhespicherqayki, qhon qhon 
phuyu ukhumantataj uyarimorqayki. Chantá Meriba juturi kantupi 
maykamachus noqapi atinikuwasqaykita, yachayta munarqani, nispa. 

8 8 (9) Ayllúy, kay k'amisusqayta, uyariy. Israel, uyarinawaykita mayta 
munayman. 

9 9 (10) Ama waj llajtayojkunaj diosninkukunata jap'ikuychu, nitaj waj 
dioskunata yupaychaychu. 

10 10 (11) Noqa Tata Diosmin Diosniyki kani, pichus Egiptomanta 
orqhomorqayki, chay. Simiykita kichariy, noqataj sajsakunaykikama 
mikhuchisqayki. 

11 11 (12) Chaywanpis aylloyqa mana uyariwayta munarqachu, Israeltaj mana 
kasuwayta munarqachu. 

12 12 (13) Chayrayku noqa sonqonkoj munasqanman jina ruwajta saqerqani, 
munasqankuman jinataj kawsarqanku. 

13 13 (14) Aylluychus uyariwanman karqa chayqa, Israeltajchus nisqayman jina 
purinman karqa chayqa, 

14 14 (15) noqaqa manaraj imapi awqankukunata k'umuykuchiyman karqa, 
contrankupi sayajkunatataj jasut'iyman karqa. 

15 15 (16) Pikunachus noqa Tata Diosta chejnikojkunapis manchachikuspa, 
Israelpa ñawpaqenman k'umuykunkuman karqa, jinataj wiñaypaj juchachasqa 
kankuman karqa. 

16 16 (17) Diostaj sumaj trigota ayllunman mikhuchinman karqa, chhanka 
jusk'umanta orqhosqa abeja misk'iwantaj paykunata sajsachinman karqa. 

Salmos 82 

Diosqa sumaj juez 

1a (1a) (Asafpa ruwasqan takiy) 

1 (1b) Diosqa dioskunaj jatun tantakuyninkupi sayarispa, parlarin, dioskunaj 
chawpinkupitaj juzgan. 

2Jayk'ajkamataj qankuna mana cheqanta juzgankichejchu, millayta 
ruwajkunaman kutikuspapuni? 

3Aswanpis mana kutichikuyta atejkunarayku, wajcha wawakunarayku ima 
parlariychej. Mana imayojkunapaj, wajchakunapaj ima justiciata ruwaychej. 

4Pisi kallpayojkunata kacharichiychej. Pisichikojkunatapis librallaychejtaj, 
millayta ruwajkunaj makinmantataj jark'aychej. 

5Qankuna mana yachankichejchu, nitaj imatapis umaykichejpi jap'iyta 
atinkichejchu. Laqhapi chinkasqa purishankichej. Chayrayku kay pachaj 
cimientonpis kharkatitin. 

6Noqa nerqani qankunaqa dioskuna kasqaykichejta, tukuyniykichejtaj Patapi 
Kaj Diospa wawankuna kasqaykichejta. 

7Chaywanpis, wañoj runa jinallataj wañunkichej. Tukuy kamachejkuna jinallataj 
wañunkichej. 

8Sayariy, Diosniyku, kay pachata juzgay, imaraykuchus tukuy suyu qanpata 
kanku. 

Salmos 83 

Tata Dios awqaykukunata atipaykuy 

(1) (Asafpa ruwasqan takiy) 

1 1 (2) Diosníy, ama ch'inlla kakuychu, ama ari ni imata ruwaspa ch'inlla kaychu. 

2 2 (3) Qhaway ari, imaynatachus chejnikusoj awqaykikuna ch'ajwaspa, 
contraykipi oqharikusqankuta. 

3 3 (4) Paykuna aylluykej contranpi mana allin kajta ruwanankupaj wakichinku, 
munakusqaykikunaj contrankupitaj yuyaychanakunku. 

4 4 (5) Jamuspa, tukuchiyta munawayku, amaña suyu jina kanaykupaj, Israel 
sutinta wiñaypaj chinkachinankupaj ima. 

5 5 (6) Uj tratota contraykipi ruwaspa, uj runa jinalla oqharikunku, 

6 6 (7) Edommanta kajkuna, Ismaelmanta, Moabmanta, Agarpa mirayninmanta 
kajkunapis. 

7 7 (8) Gebalmanta kajkunapis oqharikullankutaj, Amonmanta, Amalecmanta, 
Filisteamanta, chantá Tiropi tiyakojkuna ima. 

8 8 (9) Asiria llajtayojkunapis paykunawan tantakullankutaj Paykuna Lotpa 
mirayninpaj paña makin jina kanku. 

9 9 (10) Diosníy, paykunawan ruway, imaynatachus Madianta ruwarqanki, 
ajinata, imaynatachus Sisarata ruwarqanki, ajinallatataj. Paykunata ruway, 
imaynatachus Cisón wayq'opi Jabinta ruwarqanki, ajinallatataj. 

10 10 (11) Paykuna Endorpi atipasqa karqanku, jallp'apaj wanuman tukuchisqa 
karqanku. 

11 11 (12) Kurajninkukunata wañuchiy, imaynatachus Orebta, Zeebta 
wañucherqanki, ajinata. Ruway ari tukuy kamachejninkukunata, imaynatachus 
Zebata, chantá Salmunata ima ruwarqanki, ajinata. 

12 12 (13) Paykuna nerqanku: Diospa uywa michinan pampakunata 
jap'ikapunachej, nispa. 

13 13 (14) Diosníy, paykunata muyoj wayrata jina ruway, wayraj apanan ch'aki 
laqhe jinatataj. 

14 14 (15) Imaynatachus sach'akunata nina ruphaykun, imaynatatajchus nina 
lawray orqokunata q'olaykun, 

15 15 (16) ajinata paykunata sinch'i paraykiwan qhatiykachay, sinch'i muyoj 
wayraykiwantaj paykunata manchachikuymanta kharkatitichiy. 

16 16 (17) Tata Dios, paykunata p'enqachiy, qanta mask'asunankupaj. 

17 17 (18) Paykuna wiñaypaj p'enqachisqa kachunku. P'enqachisqa kachunku, 
wañuchunkutaj. 

18 18 (19) Chantá tukuyninku qanlla Tata Dios kasqaykita yachanqanku, kay 
pachapi qanllamin Patapi Kaj Dios kasqaykita ima. 

Salmos 84 

Diospa wasinpi karikuyta munani 

(1) (Coréj churinkunaj ruwasqanku takiynin) 

1 1 (2) Temploykeqa may k'achitu, ima munay, Tukuy Atiyniyoj Tata Dios. 

2 2 (3) Noqa may jinatapuni Temploykej pationkunapi kayta munani. Tukuy 
sonqoywan kawsayta qoj Diosman kusisqa takini. 

3 3 (4) Phichitankapis, para p'isqopis altarniykikuna qayllapi wasita tarinku, 
chaypitaj irpankupaj thapata ruwanku, Tukuy Atiyniyoj Tata Dios, Kuraj 
Kamachejníy, Diosníy. 

4 4 (5) Temploykipi tiyakojkunaqa manchay kusisqa kanku, paykunataj mana 
sayk'uspa jatunchallasunkupuni. 

5 5 (6) Tata Dios, kusikuyniyojmin kanku qanpi kallpata tarejkuna, pikunachus 
tukuy sonqomanta Temploykiman riyta munajkunaqa. 

6 6 (7) Waqana valleta pasashaspa, yaku juturiyojman tukuchinku, para 
qochakunaman yakuta junt'aykuchejtin. 

7 7 (8) Paykunaj kallpankoqa astawan, astawan yapakonqa, Sionpitaj atiyniyoj 
Diosta rikonqanku. 

8 8 (9) Tukuy Atiyniyoj Tata Dios, Jacobpa Diosnin, mañakususqayta uyariy. 

9Jark'akuwajniyku Dios, qanpa ajllakusqayki kamachejta allin ñawiwan qhaway. 

10 10 (11) Uj p'unchayllatapis patioykipi kayqa aswan sumaj, waranqa p'unchayta 
jawapi kanamanta nisqaqa. Aswanqa munayman Diospa wasin punkuta 
qhawayta, millayta ruwajkunawan kawsakunaymanta nisqaqa. 

11 11 (12) Tata Dios k'anchawanchej, waqaychawanchejtaj. Payqa mana k'amina 
kawsajkunata munakun, jatunchantaj, tukuy ima allin kajtataj paykunaman qon. 

12 12 (13) Tukuy Atiyniyoj Tata Dios, kusikuyniyojmin kanku qanpi atinikuspa 
purejkunaqa. 

Salmos 85 

Tata Dios qhespichiwayku 

(1) (Coréj churinkuna ruwasqanku takiy) 

1 1 (2) Tata Dios, qanqa Israel suyuykiwan manchay k'acha karqanki. Qanqa 
Jacobta waj suyuman preso apasqa kasqanmanta kutichimporqanki. 

2 2 (3) Aylluykej millayta ruwasqanta qhespicherqanki, tukuy juchantapis 
pampacharqanki. 

3 3 (4) Phiñakuyniykita ñit'iykukorqanki, k'araj phiñakuyniykitataj 
tiyaykuchikorqanki. 

4 4 (5) Qhespichiwajniyku Dios, kunan ujtawan ñawpajta kasqaykuman 
kutichiwayku ari, amañataj noqaykupaj phiñasqa kaychu. 

5 5 (6) Wiñaypajchu noqaykupaj phiñasqa kanki? Phiñasqallapunichu tukuy 
tiempo kanki? 

6 6 (7) Manachu ujtawan kawsayta qowasqayku, noqayku aylluyki qanwan 
kusikunaykupaj? 

7 7 (8) Tata Diosniyku, mana tukukuyniyoj khuyakuyniykita rikuchiwayku, 
qhespichiwaykutaj. 

8 8 (9) Noqa uyarisaj imatachus Tata Dios parlanqa, chayta. Payqa ayllunman, 
chantá payta qhatejkunaman sonqo tiyasqa kawsaymanta parlanqa, paykuna 
manaña mana yuyayniyojkuna jina purinankupaj. 

9 9 (10) Cheqamanta Dios qayllallapi kashan, payta may jatun respetowan 
qhawajkunata qhespichinanpaj, ajinamanta paypa jatun kayninpa lliphipiynin 
jallp'anchejpi kakunanpaj. 

10 10 (11) Munakuywan, cheqa kajwan tinkonqanku, cheqan kaywan, sonqo 
tiyaykusqa kaywantaj much'anakonqanku. 

11 11 (12) Cheqa kajqa jallp'amanta p'utumonqa, cheqan kajtaj janaj pachamanta 
qhawamonqa. 

12 12 (13) Tata Diosmin tiyapuyninmanta qowasun, jallp'anchejtaj sumajta 
poqorenqa. 

13 13 (14) Justiciaqa Tata Diospa ñawpaqenta kacha jina renqa, ñantataj 
purinanpaj wakichiponqa. 

Salmos 86 

Qanlla Diosniy kanki 

1a (1a) (David Diosmanta mañakun) 

1 (1b) Tata Dios, uyarillaway, imaraykuchus ancha llakisqa, wajchataj kashani. 

2Kawsayniyta waqaychay, imaraykuchus qanta kasuspa purini. Qanmin Diosniy 
kanki. Chayrayku qanpi atinikuspa kawsaj kamachiykita qhespichiy ari. 

3Tukuyta Kamachej Diosníy, noqamanta khuyarikuway, imaraykuchus tukuy 
tiempo qanta wajyakuyki. 

4Tukuyta Kamachej Diosníy, sonqoyta kusichiy, imaraykuchus qanmanta 
mañakuyki. 

5Tukuyta Kamachej Dios, qan k'acha kanki, runaj juchanta qhespichiyta 
yachanki, qanta wajyakojkunapajtaj jatun munakuyniyoj kanki. 

6Tata Dios, uyariy mañakususqayta, qhaparikamususqayta uyarillaway, ari. 

7Llakiyniypi qanman qhaparikuyki, imaraykuchus qan uyariwanki. 

8Tukuyta Kamachej Diosníy, qan jina diosqa mana waj kanchu, ruwasqaykita 
jinaqa mana pipis ruwanmanchu. 

9Tukuyta Kamachej Dios, sayarichisqayki suyukuna jamuspa, qanta 
yupaychasonqanku, sutiykitataj jatunchanqanku. 

10Ajinata ruwanqanku, imaraykuchus qanllamin atiyniyoj Dios kanki, 
manchayta t'ukuna imakunatataj ruwanki. 

11Tata Dios, ñanniykipi puriyta yachachiway, qanta kasuspa purinaypaj. 
Sonqoypi kay jinata munanalla kachun: Qanllata yupaychasuyta munana. 

12Tukuyta Kamachej Diosníy, tukuy sonqo qanta yupaychasqayki, wiñaypajtaj 
sutiykita jatunchasaj, 

13imaraykuchus munakuyniykeqa noqapaj may jina. Qanqa jallp'aj sonqonman 
urmanaymanta kacharichiwarqanki. 

14Diosníy, may kasqankuta yuyakojkunaqa contraypi oqharikuspa, 
wañuchiwayta munanku. Paykuna mana qanmanta yuyarikunkuchu. 

15Qanrí, Tukuyta Kamachej Dios, khuyakoj sonqoyoj kanki, mana usqhayta 
phiñarparikoj, may jina munakuyniyoj, cheqa kajtaj. 

16Noqata qhawarimuway, khuyarikuwaytaj. Kallpachaway, qhespichiwaytaj, 
imaraykuchus kamachiykej wawan kani. 

17Noqawan k'acha kasqaykimanta señalta rikuchiway. Chayta rikuspa, 
chejnikuwajkuna p'enqachisqa kanqanku, imaraykuchus qan, Tata Dios, 
sonqochawanki, yanapawankitaj. 

Salmos 87 

Jerusalén llajtapaj takiy 

1a (1a) (Coréj churinkunaj ruwasqanku takiy) 

1 (1b) Diospa llajtanpa cimientonqa ajllakusqan orqo patapi churasqa kashan. 

2Tata Dios Sión llajtata astawan munakun, Jacobpa tukuy llajtankunamanta 
astawan. 

3Diospa llajtan, ima sumajta qanmanta parlanku. 

4Rejsiwaj suyukunamanta kaykuna kanku: Egipto, Babilonia, Filistea, Tiro, 
chantá Etiopiawan ima. Tukuyninku Sión llajtapi rikhurerqanku. 

5Sión llajtamanta nenqanku: Kaypis, jaqaypis chaypi rikhurerqanku, nispa. 
Patapi Kaj Diosmin chay llajtata sayacherqa. 

6Tata Dios paykunata listaspa, sutinkuta uj p'anqapi qhelqanqa: Kayqa Sionpi 
rikhurerqa, nispa. 

7Takejkuna, tusojkuna ima nenqanku: Jerusalén, kawsayneyqa qanpi kashan, 
nispa. 

Salmos 88 

Wañuy patapi kajpa mañakusqan 

(Hemán ezraitaj ruwasqan takiy) 

1 1 (1) Qhespichiwaj Tata Diosníy, tuta p'unchay yanaparinawaykita mañakuyki. 

2 2 (3) Mañakusqayqa ñawpaqeykiman chayachun, qhaparikusqaytapis 
uyariway ari. 

3 3 (4) Noqaman tukuy imaymana llakiykuna chayamuwasqanrayku wañuy 
patapiña kashani. 

4 4 (5) Wakinkunaqa wañusqata jinaña qhawawanku, mana kallpayoj runa jina 
rikhurini. 

5 5 (6) Wañusqakuna ukhupi saqerpariwanku. Maqanakupi wañojkuna jina 
p'ampasqa kani. Wañojkunamanta qanqa manaña yuyarikunkichu, 
makiykimanta qhechusqa kasqankurayku. 

6 6 (7) Qanqa ukhu t'oqoman wijch'uykuwanki, ukhu laqha cheqaman. 

7 7 (8) Phiñakuyniykita noqapi thasnukunki, jinataj ashkha llakiywan 
ñak'arichiwanki. 

8 8 (9) Kawsaqeykunata noqamanta karunchanki, paykunapaj 
millachikunawankuta ruwawarqanki. Wisq'asqa kani, manataj llojsiyta atinichu. 

9 9 (10) Chhikata waqasqaypi ñawiy chharpuyashanña. Sapa p'unchay makiyta 
qanman oqharispa, wajyakuyki, Tata Dios. 

10 10 (11) Wañusqakunapajqa t'ukunapaj jina imatapis ruwawajchu? 
Wañusqakunaqa qanta jatunchaj sayarimunkumanchu? 

11 11 (12) Paykuna mana tukukuyniyoj munakuyniykimanta jallp'aj sonqonpi 
kajkunaman willayta atinkumanchu? Ismupuna cheqapi nisqaykita junt'aj 
kasqaykimanta parlayta atinkumanchu? 

12 12 (13) Chay laqhapi t'ukuna ruwasqayki rejsisqachu kanman? Cheqa 
kayniykipis qonqay pachapi rejsisqachu kanman? 

13 13 (14) Noqatajrí, Tata Dios, qanman qhaparikamuyki, sapa paqarin 
yanaparinawaykita mañakususpa. 

14 14 (15) Imaraykutaj qhesachawanki, Tata Dios? Imaraykutaj noqamanta 
pakakunkiri? 

15 15 (16) Wayna kasqaymantapacha llakisqa, wañuy patapitaj manchay 
mancharisqa kani. Sinch'i ñak'ariykunata kachaykamuwanki, manaña 
awantayta atiniñachu. 

16 16 (17) Sinch'i phiñakuyniyki patayta wasarin, sinch'ita ñak'arichiwasqaykitaj 
tukuchishawanña. 

17 17 (18) Tukuy p'unchay phiñakuyniyki muyuykuwan, yakupis mayuta 
wasaykunman jina. 

18 18 (19) Qan kawsaqeykunata, noqawan khuska purejkunatawan noqamanta 
karuncharqanki, kunantaj laqhayayllawanña kawsakuni. 

Salmos 89 

Tata Diosqa Davidwan tratota ruwan 

(1) (Etán ezraitaj ruwasqan takiy) 

1 1 (2) Tata Dios, wiñaypaj khuyakuyniykimanta takillasajpuni. Qhepata 
jamojkunamanpis cheqan kasqaykimanta willallasajpuni. 

2 2 (3) Khuyakuyniyki wiñaypaj kasqanmanta willasaj. Nisqaykita junt'aj 
kasqaykeqa janaj pacha jina mana kuyurej kasqanmanta parlasaj. 

3 3 (4) Qan, Tata Dios, nerqanki: Ajllakusqaywan uj tratota ruwarqani. Kamachiy 
Davidman tiluspa, ajinata nerqani: 

4 4 (5) Mirayniykimanta uj kuraj kamachej wiñaypaj kallanqapuni, kamachinayki 
tiyanataj wiñaypaj sayanqa, nispa. 

5 5 (6) Tata Dios, janaj pachapi kawsajkuna t'ukuna ruwasqaykimanta 
jatunchasonqanku. Ajllakusqaykikunaj tantakuyninkupi cheqan kayniykimanta 
jatunchasullanqankutaj. 

6 6 (7) Ni ima diospis, ni pipis janaj pachapi kajkunamanta, Tata Dios, qanwan 
kikinchakusunkimanchu. 

7 7 (8) Qanqa Diosmin kanki, manchachikunataj, janaj pachapi kawsajkuna 
ukhupi may jina atiyniyoj. 

8 8 (9) Tukuy Atiyniyoj Tata Dios, pitaj qan jina atiyniyojri? Tukuy atiy qanpata, 
cheqa kajwantaj muyuykusqa kanki. 

9 9 (10) Mama qochaj phiñakuyninta qan kamachinki. May jinata 
qhollchoqeyajtinpis, qanqa tiyaykuchinki. 

10 10 (11) Chantá mama qochapi jatun sierpeta chakiykiwan saruspa, wañusqata 
jina ruwarqanki, awqaykikunatataj makiykej kallpanwan ch'eqeracherqanki. 

11 11 (12) Janajpis, kay pachapis qanpata kanku. Qanmin kay pachata ruwarqanki, 
tukuy ima chaypi kajtapis. 

12 12 (13) Qanqa wichaynejta, uraynejtapis ruwarqanki. Chantá Tabor orqowan, 
Hermón orqowanpis kusisqa sutiykita jatunchanku. 

13 13 (14) Makiykeqa sinch'i atiyniyojmin, paña makiykitaj atipananpaj 
kallpayojmin. 

14 14 (15) Kamachinayki tiyanaqa justicia patapi, cheqan kaj patapi ima 
sayachisqa. Munakuywan, cheqa kajwantaj ñawpaqeykita rinku. 

15 15 (16) Tata Dios, sutiykita yupaychaj aylloqa kusikuyniyojmin, pikunachus 
k'anchayniykej k'anchasqanpi purinku, chaykuna. 

16 16 (17) Paykuna qanwan tukuy tiempo kusikonqanku, justiciaykiwantaj 
jatunchasqa kanqanku. 

17 17 (18) Cheqapuni qanqa chay aylloj kallpan kanki, k'acha kaynintaj, qanpa 
k'acha kayniykiraykutaj atiyniykuta jatunyachinki. 

18 18 (19) Tata Diosqa jark'akuwajninchej. Israelpa Llimphu Kaj Diosnin, qan 
kuraj kamachejniyku kanki. 

19 19 (20) Uj kuti mosqoypi jina parlarqanki, qanta qhatisojkunatataj nerqanki: 
Uj wapu runata aylluymanta ajllakuni. Chantá payta pataman oqharerqani, 
yanaparqanitaj. 

20 20 (21) David kamachiyta tarerqani, paytataj noqapaj t'aqaspa, aceitewan 
jawerqani. 

21 21 (22) Payta yanapasajpuni, atiyniywantaj payta kallpachasaj. 

22 22 (23) Awqankunaqa mana paywan maqanakoj sayaykonqankuchu, millayta 
ruwajkunapis manallataj payta atipanqankuchu. 

23 23 (24) Aswanpis noqa awqankunata paypa rikunanta sarusaj, payta 
chejnikojkunatapis wañuchisaj. 

24 24 (25) Cheqa kayniy, chantá munakuyniy ima paywan khuska kanqa. 
Noqaraykutaj atiynin jatunyanqa. 

25 25 (26) Mama qochamantapacha Éufrates mayukama kamachiyninta 
jatunyachisaj. 

26 26 (27) Pay niwanqa: Qan Tatay kanki, Diosniy, qhespichiwajniy, 
jark'akuwajniy ima, nispa. 

27 27 (28) Noqataj payta kuraj kaj churiy kananpaj churasaj, jinataj kay pachapi 
tukuy kuraj kamachejkunaj patankupi kanqa. 

28 28 (29) Paypaj munakuyneyqa wiñaypaj kallanqapuni. Paywan trato 
ruwasqaypis kikillanpuni kanqa. 

29 29 (30) Paypa mirayninmanta kuraj kamachejqa kallanqapuni, janaj 
kanankamataj kamachillanqapuni. 

30 30 (31) Sichus paypa miraynin kamachisqaykunata saqenkuman, nitaj 
kamachisqayman jinachu kawsankuman chayqa, 

31 31 (32) jinallataj kamachisqaytachus p'akispa, mana junt'ankumanchu chayqa, 

32 32 (33) noqaqa kamachisqayta p'akisqankumanta varawan jasut'isaj, millayta 
ruwasqankumantataj paykunata seq'oykusaj. 

33 33 (34) Chaywanpis noqa Davidta munakullasajpuni, jinataj payman 
imatachus nisqayta junt'allasajpuni. 

34 34 (35) Noqaqa trato ruwasqayta mana p'akisajchu, nitaj nisqayta 
qonqasajchu. 

35 35 (36) Noqa uj kutillata may llimphu kayniyrayku tilorqani, manataj 
Davidman llullakusajchu. 

36 36 (37) Paypa mirayninmanta kajqa cuentanmanta kamachillanqapuni, 
kamachinan tiyanataj inti jina ñawpaqeypi kallanqapuni. 

37 37 (38) Kamachiynenqa killa jina wiñaypaj sayanqa, janaj kanankamataj 
kallanqapuni, nispa. 

38 38 (39) Chaywanpis kunan qan ajllakusqayki kamachejta qhesachanki. Payta 
pisipaj qhawanki, paywantaj phiñakorqanki. 

39 39 (40) Kamachiykiwan trato ruwasqaykita p'akerqanki, pilluntataj 
pampaman choqarqanki. 

40 40 (41) Tukuy perqanta thuñerqanki, llajtankunatapis raqayman 
tukucherqanki. 

41 41 (42) Chayrayku tukuy chaynejta purejkuna paymanta suwaranku, 
muyuyninpi kajkunataj asipayanku. 

42 42 (43) Qan awqankunaj atiyninkuta jatuncharqanki, jinallataj paykunata 
mayta kusicherqanki. 

43 43 (44) Kamachiykej espadanta muthuman tukucherqanki, manataj 
awqankunawan maqanakupi payta yanaparqankichu. 

44 44 (45) Jatun kayninta chinkacherqanki, kamachinan tiyanatataj pampaman 
wijch'orqanki. 

45 45 (46) Jinallataj mayk'a unaytachus kawsananta pisiyacherqanki, 
p'enqaywantaj junt'acherqanki. 

46 46 (47) Tata Dios, mayk'ajkamataj noqamanta pakakunkiri? Phiñakuyniykeqa 
nina jina lawrallanqapunichu? 

47 47 (48) Tata Dios, yuyariy pisi kawsayniyojlla kasqayta. Ruwasqayki runaqa 
mana unaytachu kawsan. 

48 48 (49) Mana pipis mana wañuspaqa kawsallanqapunichu, wañuypa 
atiyninmantaqa ni pipis ayqeyta atinmanchu. 

49 49 (50) Tukuyta Kamachej Dios, maypitaj kashan mana tukukoj 
munakuyniykiri? Maytaj cheqa kayniykipi Davidman tilusqaykiri? 

50 50 (51) Tukuyta Kamachej Dios, yuyarikuy kamachiykikunata runakuna 
alqorakusqankuta. Sonqota nanachinapaj jina parlasqankuta sonqollaypi 
waqaychani. 

51 51 (52) Tata Dios, chay jinata awqaykikuna sonqoykuta nanachiwayku, ajinata 
mayllapipis ajllakusqayki kamachejta nanachinku. 

52 52 (53) Tata Dios wiñaypaj yupaychasqa kachun. Ajina kachun. 

Salmos 90 

TAWA KAJ T'AQA 

(Sal 90—106) 
Runaj kawsaynenqa samay jinalla 

1a (1a) (Moisés Dioswan parlarikuspa mañakorqa) 

1 (1b) Tukuyta Kamachej Dios, qanmin watan watan pakakunayku kanki. 

2Manaraj orqokuna ruwasqa kashajtin, nitaj kay jallp'a, kay pachapis kashajtin, 
wiñaymanta wiñaykama qan Dios kanki. 

3Qanqa runata jallp'aman kutichinki: Wañoj runakuna, jallp'aman kutiychej, 
nispa. 

4Cheqapuni waranqa wata qanpajqa qayna p'unchay pasaj jinalla, tutapi uj 
puñuy jinalla. 

5Qanqa sinch'i mayu yaku jina runakunata apakapunki, runaj kawsaynintaj uj 
puñuy jinalla. Paykuna tutamanta wiñaj qhora jinalla kanku. 

6Tutamanta wiñaspa t'ikaj qhora jinalla kanku, mayqenchus inti yaykuyta 
qawirparispa ch'akipun, jinalla. 

7Cheqapuni, phiñakuyniykeqa tukuchiwayku, pawisqata ruwawayku. 

8Mana allinta ruwasqaykoqa qanpa ñawpaqeykipi kashan. Pakaypi 
juchallisqaykutapis sut'iman orqhonki. 

9Cheqatapuni, kawsayniykoqa phiñakuyniykirayku tukukapun, mashkha 
watatachus kawsanaykoqa samay jinalla chinkapun. 

10Qanchis chunka watallata kawsayku, aswan kallpayojkunataj pusaj chunkata. 
Chay jina unayta kawsasqaykoqa llakiyllata, ñak'ariyllata apamun. Sapa wata 
imata jina ripun, noqayku jinallataj. 

11Pitaj k'araj phiñakuyniykita rejsinri? Pitaj yachan phiñakuyniyki may jinachus 
kasqantari? 

12Kawsanayku p'unchayta yuparikuyta yachachiwayku, yachayniyoj 
kanaykupaj. 

13Tata Dios, noqaykuman kutirimpuy. Mashkha unaytataj 
suyachikuwasqaykuri? Kay kamachiykikunamanta khuyarikuy ari. 

14Tutamanta munakuyniykiwan sajsachiwayku, mayk'ajkamachus 
kawsanaykukamataj kusisqa takisqayku. 

15Qan llakichiwasqayku watakunaman jina unayta kusisqa kawsachiwayku. 

16Kamachiykikunaman ruwasqaykita rikuchiy, jatun kayniykitataj 
wawaykuman rejsichiy. 

17Tukuyta Kamachej Diosniyku, k'acha kayniykita rikuchiwayku. Qan makiykoj 
ruwasqanta sinch'ita sayachiy, ari, makiykoj ruwasqanta sayachiy. 

Salmos 91 

Tata Diosmin pakakunanchej 

1Patapi Kaj Diospa waqaychayninpi kawsakojqa Tukuy Atiyniyoj Diospa 
llanthuykusqan kawsakonqa. 

2Tata Diosta nisaj: Qan pakakunay kanki, jark'achasqa wasiy, Diosniytaj, noqataj 
qanpi atinikusaj, nispa. 

3Payqa tukuy pakasqa tojllamanta qhespichisonqa, wañuchej 
onqoykunamantawan. 

4Lijranwan qhataykusonqa, chay urapitaj sumaj pakasqa kanki. Cheqa kayninpis 
escudo jina jark'allasonqataj. 

5Tutan mancharichikoj imakunamanta ama manchachikuychu, nitaj p'unchaypi 
kacharimusqa flechakunamantapis. 

6Amallataj tutan purej onqoymantapis manchachikuychu, nitaj chawpi 
p'unchaypi tukuchej onqoymantapis. 

7Lloq'eykinejpi waranqa runakuna wañonqanku, chunka waranqataj 
pañaykinejpi. Chaywanpis, wañoyqa qanta mana imanasonqachu. 

8Cheqatapuni kikin ñawiykiwan rikunki millayta ruwajkuna ruwasqankuman 
jina jasut'isqa kanankuta. 

9Tata Diosta pakasojniykipaj ruwasqaykirayku, Patapi Kaj Diosta 
jark'asojniykipaj churasqaykiraykutaj, 

10ni ima mana allin kajpis chayamusonqachu, nitaj onqoypis wasiykiman 
yaykumonqachu. 

11Payqa angelninkunata kamachenqa, maymanpis rejtiyki 
waqaychasunankupaj. 

12Makinkupi apasonqanku, ama ima rumipipis jayt'akuspa urmanaykipaj. 

13Katarita, leontapis sarunki, phiña leontapis, sierpetapis sarullankitaj. 

14Tata Dios nin: Noqata munakuwasqanrayku payta qhespichisaj, patamantaj 
payta oqharisaj noqata rejsiwasqanrayku. 

15Pay wajyawajtin, noqa uyarisaj. Llakiypipis noqa paywan kasaj, 
kacharichispataj, payta jatunchasaj. 

16Unay kawsanata payman qosaj, paymantaj rikuchisaj imaynatachus payta 
qhespichinayta, nispa. 

Salmos 92 

Diosta jatunchaspa takina 

(1) (Samarina p'unchaypi takinapaj) 

1 1 (2) Patapi Kaj Tata Dios, ancha sumajpuni qanta pachis nispa yupaychayqa. 
Qanta yupaychaspa takiypis ancha allinmin. 

2 2 (3) Sut'iyayta khuyakuyniykimanta willasaj, tutanpis nisqaykita junt'aj 
kasqaykimanta parlasaj. 

3 3 (4) Cuerdayoj tocanaj waqayninpi, arpaj k'achitu waqayninwan ima 
qanmanta willarasaj. 

4 4 (5) Tata Dios, ruwasqaykiwan kusichiwanki, makiykej ruwasqanta 
rikuspataj, kusisqa takini. 

5 5 (6) Tata Dios, ruwasqaykeqa manchay t'ukuna, yuyasqaykitaj manchay ukhu, 
mana unanchay atina. 

6 6 (7) Wampu runaqa chayta mana yachanchu, mana yuyayniyoj runataj mana 
chayta reparanchu. 

7 7 (8) Diosta mana jatun respetowan qhawajkuna qhora jina wiñanku, tukuy 
mana allinta ruwajkunataj t'ika jina phancharinku, wiñaypaj chinkachisqa 
kanallankupaj. 

8 8 (9) Qantajrí Tata Dios, janaj pachapi kashallankipuni. 

9 9 (10) Tata Dios, kayta mana iskayrayaspa yachani: Awqaykikunaqa 
chinkachisqa kanqanku, tukuy mana allin kajta ruwajkunapis ch'eqerasqa 
kanqanku. 

10 10 (11) Qanqa k'ita toroj kallpanta jina kallpata yapawanki, umaytataj sumajta 
q'apashaj aceitewan jawiwanki. 

11 11 (12) Noqaqa awqaykuna imaynatachus urmasqankuta rikusaj, contraypi 
jatarejkunaj qhaparisqankutataj uyarisaj. 

12 12 (13) Cheqanta ruwajkuna palma sach'a jina t'ikarenqanku, Libanopi cedro 
sach'a jinataj wiñanqanku. 

13 13 (14) Tata Diospa wasinpi mallkisqa kaspa, Diosninchejpa Templonpa 
pationpi t'ikarenqanku. 

14 14 (15) Chay sach'akunaqa machuyaspapis poqollanqankupuni, kallpallayoj, 
q'omerllapunitaj kanqanku. 

15 15 (16) Tata Dios pakakunay kasqanmanta willanqanku, Tata Dios cheqanta 
ruwaj kasqanmanta ima. 

Salmos 93 

Tata Diosqa Kuraj Kamachej 

1Tata Diosníy, qanmin Kuraj Kamachejniyku kanki. Qanqa jatun kayniykiwan 
p'achallikunki, atiyniykiwantaj chumpiykukunki. Tata Dios, qanmin kay pachata 
sinch'ita sayacherqanki, manataj jayk'ajpis kuyurenqachu. 

2Qallariymantapacha, Tata Dios, kamachinayki tiyanaqa sinch'ita sayashan. 
Qanqa wiñaymantapacha karqankipuni. 

3Tata Dios, mayukunaqa wiñaspa, manchayta sonarinku, sinch'ita 
qhollchoqeyaspataj oqharikunku. 

4Qantajrí, janaj pachapi kaj Tata Dios, oqharikoj yakumantapis aswan atiyniyoj 
kanki, mama qocha phiñarikuspa qhollchoqeyan, chaymantapis aswan 
atiyniyojmin kanki. 

5Tata Dios, tukuy kamachisqaykeqa mana waj jinaman tukuchisqa kayta 
atinchu. Kamachiyniykeqa wiñay wiñaypaj llimphu. 

Salmos 94 

Tata Dios justiciata ruwan 

1Tata Diosníy, qanmin vengakoj Dios kanki. Chayrayku jasut'ej Dios kasqaykita 
rejsichikuy. 

2Qanmin kay pachapi runakunata cheqanta juzgaj juez kanki. Chayrayku 
runaykachajkunaj contrankupi oqharikuy, ruwasqankuman jinataj pagapuy. 

3Jayk'ajkamataj, Tata Dios, jayk'ajkamataj qanta mana manchachikojkuna 
kusikonqankuri? 

4Tukuy mana allin kajta ruwajkuna runaykachaspa purinku, umata 
oqharispataj, jatunmanta parlaykachanku. 

5Tata Dios, aylluykita sarunku, wawaykikunatataj k'umuykachachinku. 

6Warmisapakunata, waj llajtayojkunatawan ima wañurachinku, jinallataj 
wajcha wawakunatapis. 

7Paykunataj ninku: Tata Dios mana rikunchu, Jacobpa Diosnin mana 
reparanchu, nispa. 

8Unanchaychej, mana yuyayniyoj wampu runakuna. Mayk'ajtaj 
yuyayniykichejman kutirikunkichejri? 

9Manachu ninrita ruwajqa uyarinman? Nillatajchu ñawita ruwajpis rikunman? 

10Tukuy runata jasut'ejqa manachu k'aminman? Runaman yachachejqa 
manachu yachanman? 

11Tata Diosqa runaj yuyasqanta yachan, manakajllata yuyasqankutapis 
rejsillantaj. 

12Tata Dios, kusikuyniyojmin k'amisqaykiwan cheqan ñanman churasqayki 
runaqa, pimanchus kamachisqaykita yachachinki, chay runa. 

13Mana allin p'unchay chayamojtin, qanqa payta samarichinki. Chaykamataj 
millayta ruwajpaj aya p'ampanata allashanku. 

14Tata Dios ayllunta mana saqerparenqachu, nitaj wawankunatapis 
sapallankuta saqerparillanqatajchu. 

15Chaypacha juezkunaqa watej cheqan justiciata ruwanqanku, cheqanta 
ruwaspa purejkunataj chayman jina kawsanqanku. 

16Pitaj sayarimuspa, jark'akuwanqa millayta ruwaspa purej runakunamantari? 

17Manachus Tata Dios yanapawanman karqa chayqa, ñapis jallp'aj sonqonpiña 
kashayman karqa. 

18Tata Dios, mayk'ajchus noqa nerqani: Chakiy llust'aykushan, nispa, chaypacha 
qanqa munakuwaspa, yanapawarqanki. 

19Llakiykunawan ñit'isqa kashajtiy, qan sonqochawaspa, kusichiwarqanki. 

20Qanqa mana cheqanta ruwaj juezkunaj masinchu kanki. Paykuna mana 
cheqanta ruwaspa, kamachisqaykikunata p'akinku. 

21Jinallataj cheqan runaj contranpi oqharikunku, mana juchayoj runatataj 
wañuchisqa kananpaj juchachanku. 

22Tata Diostajrí noqaj pakakunay, Diosneyqa chhanka jina pakawajniy. 

23Diosqa millayta ruwajkunata mana allin ruwasqallankuwantaj chinkachenqa. 
Arí, Tata Diosninchej paykunata chinkarparichenqa. 

Salmos 95 

Tata Diosta kusisqa yupaychana 

1Jamuychej, Tata Diosman kusisqa takirikusunchej, qhespichiwajninchej 
chhankaman takisunchej. 

2Pachis nispa, ñawpaqenman qayllanachej, paymantaj salmokunata 
takipunachej. 

3Tata Diosninchejqa may jina atiyniyoj Diosmin, paytaj tukuy dioskunamanta 
Kuraj Kamachejmin. 

4Kay pachaj sonqon makinpi kashan, jinallataj aswan jatun orqokunapis paypata 
kanku. 

5Paypata mama qochapis, pay ruwasqanrayku. Ch'aki jallp'apis paypallatataj, 
makinwan ruwasqanrayku. 

6Jamuychej, qonqorikuspa yupaychanachej. Tata Diospa ñawpaqenpi 
qonqorikunachej, imaraykuchus paymin ruwawarqanchej. 

7Paymin Diosninchejqa, noqanchejtaj ayllun kanchej. Paymin michiwajninchej, 
noqanchejtaj ovejankuna kanchej. Kunan Tata Diospa nisqanta uyariychej: 

8Ama sonqoykichejta rumiyachiychejchu, imaynatachus ñawpa tataykichejkuna 
Meribapi sonqonkuta rumiyacherqanku jinataqa, imaynatachus Masah 
ch'innejpi sonqonkuta rumiyacherqanku jinataqa. 

9Chaypi ñawpa tataykichejkunaqa ruwasqayta rikushaspapis, 
phiñachinawankupaj jina ruwarqanku. 

10Tawa chunka watata paykunapaj phiñasqa karqani. Nerqanitaj: Kay 
runakunaqa mana allintachu purinku, manataj kamachisqaytapis 
kasuwankuchu, nispa. 

11Chayrayku sinch'i phiñakuyniypi tiluspa, nerqani: Paykuna samarinankupaj 
qosqay jallp'aman manapuni yaykonqankuchu, nispa. 

Salmos 96 

Tata Diosta mosoj takiywan yupaychana 

(1 Cr 16.23-33) 

1Tata Diosman mosoj takiykunata takiychej, kay pachapi tukuy tiyakojkuna, 
Tata Diosman takiychej. 

2Tata Diosman takirikuychej, sutintataj yupaychaychej, jinataj sapa p'unchay 
qhespichej kasqanmanta willaychej. 

3Jatun kayninmanta tukuyman willaychej, t'ukuna ruwasqanmantataj 
tukuyman parlaychej. 

4Tata Dios may jatunmin, yupaychanapaj jina. Payqa tukuy dioskunamanta 
nisqaqa aswan manchachikuna. 

5Waj ayllukunaj diosninkoqa manakaj lantilla kanku. Tata Diostajrí janajkunata 
ruwarqa. 

6Ñawpaqenpeqa jatun kayninpa k'anchaynin lliphipishan. Yupaychana 
wasinpitaj atiyninwan, k'acha kaywan ima tiyan. 

7Tukuy suyumanta ayllukuna, Tata Diosta yupaychaychej, jatunchaychejtaj. 

8Tata Diosta jatun kayninman jina jatunchaychej, pationmantaj jaywana 
aparisqa yaykuychej. 

9Tata Diosta may llimphupuni kasqanmanta yupaychaychej, ñawpaqenpitaj 
tukuy runakuna kharkatitichunku. 

10Tukuy suyumanta runakunaman niychej: Tata Diosqa Kuraj Kamachejmin. 
Paymin kay pachata sinch'ita sayacherqa, mana kuyunanpaj jina. Payllataj tukuy 
runata kamachin mana uyankuta qhawarispalla, nispa. 

11Janajkunapis, kay pachapis kusikuchunku. Mama qochapis, tukuy chaypi 
kajkunapis qhaparichunku. 

12Tukuy jallp'a kusikuchun, tukuy ima chaypi kajpis. Monte sach'akunapis 
kusikuywan qhaparichunku. 

13Tata Diospa ñawpaqenpi kusikuchunku, imaraykuchus pay jamushan. Arí, pay 
jamushan kay pachata kamachinanpaj. Chaymantataj kay pachapi tukuy runata 
maychus kajta, cheqa kajwantaj kamachenqa. 

Salmos 97 

Tata Diosqa Kuraj Kamachej 

1Tata Diosqa Kuraj Kamachejmin. Tukuy kay pacha kusikuchun. Mama qocha 
chawpipi churukunapis kusikuchunku. 

2Sinch'i yanayarishaj phuyu paypa muyuyninpi kashan, paytaj cheqa kajwan, 
justiciawan ima kamachin. 

3Nina ñawpaqenta rispa, muyuyninpi kaj awqankunata ruphaykun. 

4Lliuj lliujninkunaqa kay pachata k'anchaykun, jallp'ataj chayta rikuspa, 
kharkatitin. 

5Tata Diospa ñawpaqenpeqa orqokuna mapha jina unuyapunku, imaraykuchus 
tukuy kay pachaqa paypatamin. 

6Janajkunaqa cheqan kayninmanta willanku, tukuy runataj jatun kayninpa 
lliphipiyninta rikunku. 

7Lantikunata yupaychajkuna p'enqaypi rikhurichunku, pikunachus 
lantinkurayku runaykachanku, chaykuna. Tukuy dioskunapis Tata Diospa 
ñawpaqenman k'umuykullachunkutaj. 

8Tata Dios, Sión llajtaqa chayta yachaspa kusikun, jinallataj Judá suyupi 
llajtakunapis raymicharikunku, justiciata ruwasqaykirayku. 

9Qanlla Tata Dios, tukuy kay pachaj patanpi kanki, tukuy dioskunamantapis 
aswan patapi. 

10Tata Diosta munakojkuna, millay kajta ruwanata chejnikuychej. Tata Diosqa 
payta kasojkunaj kawsayninkuta waqaychan, paykunatataj millayta ruwajkunaj 
makinmanta kacharichin. 

11K'anchayqa cheqanta ruwajkunata k'anchan, cheqan sonqoyojkunatataj 
kusichin. 

12Cheqanta ruwaspa purejkuna, Tata Diospa ruwasqanmanta kusikuychej, may 
llimphu sutintataj yupaychaychej. 

Salmos 98 

Tata Diosqa cheqan justiciata ruwajmin 

1a (1a) (Takiy) 

1 (1b) Tata Diosman uj mosoj takiyta takiychej, manchayta t'ukunata pay 
ruwasqanrayku. Payqa sinch'i kallpanwan, sinch'i atiyninwan ima tukuy 
awqankunata atipan. 

2Tata Diosqa atipasqanmanta willarqa, justiciata ruwaj kasqantataj tukuy 
runaman rikucherqa. 

3Payqa Israel ayllunrayku khuyakuyninta, cheqa kaynintawan ima mana 
qonqarqachu. Tukuy kay pachapi runakunaqa Diosninchejpa atipasqanta 
rikorqanku. 

4Tukuy kay pachapi kaj runakuna, Tata Diosman kusisqa takirikuychej. Tukuy 
sonqo kusiymanta t'ajllarikuspa, payman takiychej. 

5Tata Diosman takiykunata arpawan takipuychej, cuerdayoj tocanakunawan 
ima. 

6Kuraj Kamachejninchej, Tata Diospa ñawpaqenpi kusisqa takiychej, 
cornetakunata, pututukunata waqachispa ima. 

7Mama qocha qhaparichun, tukuy ima chaypi kajpis. Kay pachapis qhaparichun, 
tukuy chaypi kawsajkunapis. 

8Mayukuna t'ajllakuchunku, orqokunapis uj kunkalla kusiywan qhaparichunku. 

9Tata Dios kay pachata juzgananpaj jamushan. Payqa kay pachapi runakunata 
cheqan kajman jina juzganqa, mana pimanpis sayakuspa. 

Salmos 99 

Tata Diosta may llimphu kasqanmanta yupaychana 

1Tata Diosqa Kuraj Kamachej. Tukuy runataj kharkatichunku, imaraykuchus 
paypa kamachinan tiyanaqa querubinkunaj chawpinkupi kashan. Kay pacha 
kharkatitichun. 

2Tata Diosqa Sión orqopi may jatunmin, paytaj tukuy suyumanta aswan patapi 
kashan. 

3May manchana sutenqa yupaychasqa kachun. Diosqa may llimphumin. 

4Tata Dios, qan may jina atiyniyoj Kuraj Kamachej kanki, justiciatataj 
munakunki. Qanmin tukuypaj uj rejllata ruwanata sayacherqanki. Jacobpa 
churinkunapaj justiciata, cheqan kajta ima ruwarqanki. 

5Jatunchaychej Tata Diosninchejta, ñawpaqenpitaj qonqorikuychej. Diosqa may 
llimphumin. 

6Moiseswan, Aaronwan sacerdotenkuna karqanku. Samuelpis Diospa sutinta 
oqharejkunawan khuska yupasqa karqa. Paykuna Tata Diosmanta mañakoj 
kanku, paytaj mañakusqankuta uyarej. 

7Tata Diosqa phuyu ukhumanta paykunawan parlarqa, paykunataj nisqanta 
junt'arqanku, tukuy kamachisqantataj kasorqanku. 

8Tata Diosniyku, qan paykunaj mañakusqankuta uyarej kanki, jinataj paykunaj 
juchankuta pampachaj Diosmin karqanki. Chaywanpis millayta 
ruwasqankuman jina paykunata jasut'erqanki. 

9Tata Diosninchejta jatunchaychej, jinataj ajllakusqan orqoj ñawpaqenpi 
k'umuykukuychej. Tata Diosninchejqa may llimphumin. 

Salmos 100 

Tata Diosman kusisqa takina 

1a (1a) (Diosman pachis nispa takinapaj) 

1Kay pachapi tukuy tiyakojkuna, Tata Diosman kusisqa takiychej. 

2Kusiywan Tata Diosta yupaychaychej. Kusisqa paypa ñawpaqenman 
jamuychej. 

3Tata Diosqa Diospuni kasqanta rejsikapuychej. Pay ruwawasqanchejrayku, 
paypata kanchej. Paypa ayllun kanchej, michinan ovejankunataj. 

4Pachis nispa, Templonman chimpaychej, yupaychana wasinpa pationmantaj 
takispa yaykuychej. Diosta pachis nispa, sutinta jatunchaychej. 

5Tata Diosqa manchay k'achamin, khuyakuynintaj wiñaypaj. Nisqanta junt'aj 
kasqantaj mana tukukunchu. 

Salmos 101 

Kuraj kamachejqa allinta kamachinan 

1a (1a) (Davidpa ruwasqan takiy) 

1 (1b) Tata Dios, munakuyniykimanta, justiciaykimanta ima takisaj. Qanman 
takiykunata takipusuyta munani. 

2Jinallataj cheqanta ruwaspa kawsayta munani. Mayk'ajtaj noqata yanapawaj 
jamunkiri? Wasiypipis mana k'aminapaj jina purillasajtaj. 

3Ni jayk'aj mana allin kajta qhawasajchu. Noqaqa Diosmanta karunchakojkunaj 
ruwasqankuta chejnikuni, paykunawantaj mana ni ima ruwanay kanchu. 

4Ch'ichi millay yuyaykunata noqamanta karunchasaj. Mana allin kajtaqa mana 
ruwayta munanichu. 

5Noqaqa pikunachus pakayllamanta runa masinkupaj mana allinta parlajkunata 
mana qhawakullasajchu. Runaykachajkunata, wapu wapu kajkunata ima mana 
rikuyta atinichu. 

6Chantá mana wasanchaj runakunata allinpaj qhawasaj, paykuna noqawan 
khuska tiyakunankupaj. Noqaqa cheqanta purejkunallata ajllasaj kamachiykuna 
kanankupaj. 

7Llulla runarí wasiypi mana tiyakonqachu, puraj uya kajkunamantataj mana 
ujpis ñawpaqeypi kayta atenqankuchu. 

8Sapa p'unchay kay suyumanta millayta ruwajkunata chinkachisaj, jinataj Tata 
Diospa llajtanmanta tukuy millayta ruwajkunata wijch'usaj. 

Salmos 102 

Llakisqa runa Diosmanta mañakun 

1 1 (2) Tata Dios, mañakususqayta uyariway. Munay ari, qhaparikusqay qanman 
chayamunanta. 

2 2 (3) Ama noqamanta karunchakuwaychu, llakiywan ñit'isqata rikuwaspa. 
Wajyakusojteyqa, usqhayllata uyariway. 

3 3 (4) Kawsayneyqa q'oshñi jina chinkapushan. Tulluypis nanaymanta 
t'ajarishan, nina k'ajayman rijch'akojta. 

4 4 (5) Sonqoy umphu kashan, qawisqa qhora jina. Mikhuypis mana jap'iwanchu. 

5 5 (6) Chhikata ayqosqaypi aycha qarayqa tulluyman k'askaykun. 

6 6 (7) Noqa ch'innejpi juku jina kani, raqaykunapi ch'useqa jina. 

7 7 (8) Mana puñunichu. Wasi patapi sapan purikoj p'isqo jina kani. 

8 8 (9) Awqaykunaqa sapa p'unchay alqochakuwanku, sutiytataj 
maldicinawankupaj oqharinku. 

9 9 (10) T'antata mikhunaytaqa ushphallata mikhuni. Ujyanaypis waqayniywan 
chajrukun. 

10 10 (11) Sinch'i k'arajta phiñakusqaykirayku, qan oqhariwarqanki, 
wijch'urpariwarqanki ima. 

11 11 (12) Kawsayneyqa chinkapoj llanthu jinalla ripun, qhora jinataj 
ch'akipushani. 

12 12 (13) Qantajrí, Tata Dios, wiñaypaj kallankipuni, sutiykitaj wiñaypaj 
yuyarisqallapuni kanqa. 

13 13 (14) Sayarikuspa, Sionmanta khuyakuy, imaraykuchus khuyakunaykipaj 
tiempo chayamunña. Israelpa juchanta pampachanaykipaj phaneqa 
chayamunña. 

14 14 (15) Kamachiykikunaqa Sión llajtaj ruminkunata munakunku. Chayrayku 
raqayllataña rikojtinku, sonqonku nanan. 

15 15 (16) Tata Dios, sutiykita tukuy suyu jatunchanqanku. Kay pachamanta kuraj 
kamachejkunapis atiyniyoj kasqaykita rejsisonqanku, 

16 16 (17) imaraykuchus qan, Tata Dios, Sión llajtata watej sayarichinki. Ajinata 
ruwaspa, atiyniyoj kasqaykita rejsichinki. 

17 17 (18) Qanqa mana piniyoj runaj mañakusqanta uyarinki, mañakusqantapis 
mana qhesachankichu. 

18 18 (19) Kayqa qhelqasqa qhepakuchun, qhepata jamojkuna Tata Diosta 
yupaychanankupaj. 

19 19 (20) Tata Diosqa janaj pachamantapacha kay pachata qhawamorqa. 
Chaymantapacha kay pachata rikumorqa, 

20 20 (21) pikunachus presochasqa kanku, chaykunaj waqasqankuta 
uyarinanpaj, wañunankupaj juchachasqa kajkunatataj kacharichinanpaj. 

21 21 (22) Chay jinamanta Sionpi Tata Diospa sutin rejsichisqa kanqa, Jerusalén 
llajtapitaj pay yupaychasqa kanqa. 

22 22 (23) Chaypacha tukuy suyumanta runa tantakuspa, Tata Diosta 
yupaychanku. 

23 23 (24) Wayna kashajtillayraj, Diosqa kallpayta qhechuwan, unayta 
kawsanaymantataj pisiyachin. 

24 24 (25) Chantá noqa mañarikorqani: Diosníy, qanqa wiñay wiñaypaj 
kawsanki. Ama munaychu manaraj wañunaypi wañunayta, nispa. 

25 25 (26) Qallariymantapacha kay pachata qan ruwarqanki, janajtapis qanllataj 
ruwarqanki. 

26 26 (27) Tukuy chaykunaqa chinkaponqanku. Qantajrí wiñaypaj sayanki. 
Tukuynin p'acha jina mawk'ayaponqa. Qantajrí chaykunata p'achata jina 
lluch'uspa, wajta churanki. 

27 27 (28) Qanrí kikillanpuni kanki, wataykikunapis ni jayk'aj tukukonqachu. 

28 28 (29) Kamachiykikunaj wawankukunaqa mana ni imata manchachikuspa 
tiyakonqanku, mirayninkutaj wiñaypaj kawsanqanku. 

Salmos 103 

Tata Diosta tukuy sonqo yupaychasaj 

1a (1a) (Davidpa ruwasqan takiy) 

1 (1b) Tukuy sonqoywan Tata Diosta yupaychasaj, tukuy kayniywantaj may 
llimphu sutinta yupaychasaj. 

2Tukuy almaywan Tata Diosta yupaychasaj, allinta ruwapuwasqanmantataj 
mana qonqasajchu. 

3Paymin tukuy millay ruwasqayta pampachan, tukuy onqoymantapis 
thañichiwan. 

4Payqa jallp'aj sonqonman yaykunaymanta kacharichiwan. Chantá 
munakuyninwan, khuyakuyninwan ima sonqoyta junt'achin. 

5Tata Diosmin tukuy allin kajwan atipachiwan, ankata jinataj kallpachawan. 

6Tata Diosqa ñak'arichisqa kajkunapaj cheqan justiciata ruwan. 

7Payqa Moisesman imatachus yuyasqanta rejsicherqa, Israel ayllumantaj 
ruwasqanmanta yachacherqa. 

8Tata Diosqa k'acha khuyaj sonqoyoj, mana usqhayllata phiñakoj, may jina 
khuyakuyniyojtaj. 

9Mana sapa kutichu k'amiwanchej, nitaj wiñaypajchu phiñakun. 

10Mana millayta ruwasqanchejman jinachu kutichiwanchej, nitaj 
juchanchejman jinachu jasut'iwanchej. 

11Imaynachus janajqa kay pachamanta aswan jatun, ajinallataj payta 
jatunchajkunapaj khuyakuynenqa may jina. 

12Imaynachus inti llojsimuynej inti yaykuynejmanta karupi kashan, ajinallatataj 
payqa juchanchejta noqanchejmanta karunchan. 

13Imaynatachus uj tata wawanmanta khuyakun, ajinallatataj Tata Diospis payta 
may jatun respetowan qhawajkunata khuyakun. 

14Payqa imamantachus ruwasqa kasqanchejta yachan, jinallataj jallp'allamanta 
kasqanchejta yuyarikun. 

15Runaj kawsaynenqa qhora jinalla, campo t'ika jinallataj t'ikarin. 

16Chay qhoraqa wayraj phukusqallanwan chinkarin, manataj pipis 
maynejpichus kasqanta yachanchu. 

17Tata Diospa khuyakuyninrí wiñay wiñaypaj payta may jatun respetowan 
qhawajkunapaj. Justicianpis tukuy tiempo runakunapaj mana tukukuyniyoj 

18pikunachus Diospa trato ruwasqanta junt'ajkunapaj, kamachisqanta 
kasunamanta mana qonqajkunapaj ima. 

19Tata Dios janaj pachapi kamachinan tiyanata churarqa, chaymantapachataj 
tukuyta kamachin. 

20Angelkuna, Tata Diosta yupaychaychej, pikunachus atiyniyojkuna, 
kamachisqanta junt'ajkuna, chantá nisqanta usqhayllata kasojkuna ima 
kankichej. 

21Tukuy paypa soldadonkuna, Tata Diosta yupaychaychej, pikunachus 
munayninta ruwaspa kamachisqanta junt'ajkuna. 

22Paypa tukuy ruwasqan, Tata Diosta yupaychaychej, kamachiyninpi tukuy 
kajkuna. Noqapis tukuy sonqoywan Tata Diosta yupaychallasajtaj. 

Salmos 104 

Tata Dios tukuy ruwasqanta qhawan 

1Noqaqa tukuy sonqoywan Tata Diosta yupaychasaj. Tata Diosníy, may jatunmin 
kanki. Atiywan, jatun kayniykej lliphipiyniykiwantaj p'achallisqa kanki. 

2Qanqa k'anchaywan uj mantawan jina qhataykukunki, janajtataj uj toldota jina 
mast'arqanki. 

3Yaku patapi tiyakunaykita wasichanki. Phuyukunaqa lliphipirishaj carretayki 
jina kanku, wayraj lijranpitaj purinki. 

4Wayrakunaqa chaskiykikuna kanku. Ninaj lawrasqantaj qanpa 
kamachiykikuna kanku. 

5Qanmin kay pachata cimientonpi sayacherqanki, churasqa kasqanmanta mana 
jayk'aj kuyuchisqa kananpaj. 

6Kay pachata ukhu mama qocha qhatarqa, chay yakutaj orqokunata 
p'ampaykorqa. 

7Kamachejtiyki, yakukuna ayqerqanku, jatunmanta parlasqaykita uyarispataj, 
usqhayllata riporqanku. 

8Orqokunaman wicharerqanku, vallekunantataj urayk'orqanku. Maypichus 
kanankupaj señalarqanki, chay cheqaman rerqanku. 

9Qanllataj yakupaj mojonta churarqanki, ama chayta pasananpaj, manaña 
jallp'ata ujtawan p'ampaykunanpaj. 

10Chantá qanllataj juturikunata rikhuricherqanki orqokunaj chawpinta 
rinankupaj, yakuwantaj mayukunata junt'achinankupaj. 

11Chay mayukunamanta tukuy k'ita animalkuna yakuta ujyanku. Chaypi k'ita 
burrokunapis ch'akiyninkuta thasnullankutaj. 

12Chay mayu kantupi p'isqokunapis thapachakunku, sach'akunaj thansanpitaj 
ch'ajwarinku. 

13Tata Dios, janaj pacha tiyakunaykimantapacha qan orqokunata qarpanki, chay 
yakuwantaj jallp'ata sajsachinki. 

14Animalkunapaj qhorata wiñachinki, runaj tarpusqan chajratapis, runa chay 
poqoyninta mikhunanpaj. 

15Vinota runaj sonqonta kusichinanpaj qonki, aceitetapis uyanta 
lliphipirichinanpaj, mikhunatataj kawsananpaj. 

16Tata Diospa sach'ankunaqa yakuwan sajsakunku, Libanopi cedropis, kikin 
makinwan mallkisqan sach'ankunapis. 

17Chay sach'akunapi juch'uy p'isqokuna thapachakunku, pino sach'apitaj 
pariwanakuna thapachakunku. 

18Orqo patapi k'ita cabrakuna kawsakunku, qaqapitaj wisk'achakuna 
pakakunku. 

19Qanqa killata ruwarqanki tiempota señalananpaj, intipis mayk'ajchus 
yaykupunanta yachallantaj. 

20Qanqa laqhata churanki tuta kananpaj, chay laqhapitaj k'ita animalkuna 
purinku. 

21Leonkuna mikhunata mask'aspa qhaparinku, jinataj Tata Dios mikhunata 
qonanta mañakunku. 

22Inti llojsimojtintajrí, pakakunku, jusk'unkumantaj winkoj yaykupunku. 

23Chantá runañataj llank'aj llojsin, chajranpitaj ch'isiyankama ruwan. 

24Tata Dios, ruwasqaykeqa may chhikamin. Qanqa tukuy imata sumaj 
yachayniykiwan ruwarqanki. Kay pachaqa tukuy ima ruwasqaykiwan junt'a 
kashan. 

25May Jatun Mama Qochapis kallantaj, tukukuynintaj mana rikukunchu. Chaypi 
mana yupay atina tukuy imaymana animalkuna, jatuchaj, juch'uychaj ima 
t'impurishanku. 

26Chaypi jatuchaj barcokunapis kayman jaqayman rinku. Jatun sierpe 
Leviatanpis chayllapitaj kashan, mayqentachus ruwarqanki paywan 
pujllanaykipaj, chay. 

27Tukuyninku suyanku maychus tiemponpi qan mikhunata qonaykita. 

28Qan mikhunata qaranki, paykunataj mikhunku. Makiykita kicharinki, 
paykunataj sajsakunankukama mikhunku. 

29Uyaykitachus pakanki chayrí, mancharikunku. Samayninkuta 
qhechupojtiykitaj, wañupunku, jallp'allamantaj tukupunku. 

30Chantá samayniykita kachamunki chayqa, tukuy watej kawsarinku. Kay 
pachatapis mosojman tukuchinki. 

31Tata Diospa jatun kaynenqa wiñaypaj kachun, ruwasqanpitaj Tata Dios 
kusikuchun. 

32Tata Dios qhawarimojtin, kay pacha kharkatitin, llankharejtintaj, orqokuna 
q'oshñirinku. 

33Noqatajrí kawsayniyoj kanaykama Tata Diosniyman takiykunata takisaj. 

34Tukuy yuyasqay Tata Diospa sonqonta kusichichun, imaraykuchus payllapi 
kusikuyta tarini. 

35Juchasapakunarí kay pachamanta chinkachisqa kachunku, mana allinta 
ruwajkunapis amañapuni kachunkuchu. Noqaqa tukuy sonqoywan Tata Diosta 
yupaychasaj. Tata Dios yupaychasqapuni kachun. 

Salmos 105 

Tata Dios israelitakunata yanapan 

(1 Cr 16.7-22) 

1Tata Diosta pachis niychej, sutintataj jatunchaychej. Tukuy runaman 
ruwasqanmanta willaraychej. 

2Payta yupaychaspa takiychej, tukuy t'ukuna ruwasqanmantataj parlaychej. 

3Tata Diospa may llimphu sutinrayku kusikuychej. Tata Diosta mask'ajkunaj 
sonqonku kusikuchunku. 

4Tata Diosta mask'aychej, atiyninpitaj atinikuychej. Payta sapa p'unchay 
mask'allaychejpuni. 

5T'ukuna ruwasqanmanta tukuy yuyarikuychej, tukuy kamachisqanta 
sut'inchasqanmantapis. 

6Abrahampa miraynin, Tata Diosmanta yuyarikuychej, jinallataj Jacobpa 
miraynin, pikunatachus Dios ajllakorqa, chaykuna. 

7Paymin Tata Diosninchej. Payllamin tukuy kay pachata kamachejqa. 

8Waranqa waranqa runa mita pasachun chaypis, pay trato ruwasqanta mana 
jayk'aj qonqanqachu. 

9Abrahamwan trato ruwasqanmanta, Isaacman tilusqanmanta ima manapuni 
qonqanqachu. 

10Kamachisqanta jina chay tratota Jacobman qorqa, Israelwan wiñay trato 
kananpaj. 

11Chaypacha Tata Dios nerqa: Chayaqeyki kananpaj Canaán jallp'ata qosqayki, 
nispa. 

12Paykuna pisilla karqanku, Canaanpi waj llajtayoj jina purispa. 

13Chantá suyumanta suyu, llajtamanta llajtataj purerqanku. 

14Chaywanpis Tata Dios mana pipis paykunata llakichinanta saqerqachu, 
paykunaraykutaj kuraj kamachejkunata kay jinata k'amerqa: 

15Ajllakusqaykunataqa amapuni llankhankichejchu, amataj 
sut'inchajniykunatapis imanankichejchu, nispa. 

16Tata Diosqa Canaanpi yarqhay kananta munarqa, jinataj tukuy ima mikhuyta 
qhechorqa. 

17Chantá paykunamanta ñawpajta Egiptoman Joseta kacharqa, pitachus wata 
runata jina venderqanku, chayta. 

18Egiptopitaj chakinta cadenawan wataykorqanku, carcelmantaj 
wisq'aykorqanku. 

19Chayqa ajina karqa Joséj mosqokusqan junt'akunankama. Chaypacha Tata 
Diosqa José imatachus nisqan cheqan kasqanta sut'incharqa. 

20Chantá Egiptopi kuraj kamachejqa Joseta kacharipunankuta kamacherqa, 
pichus ashkha runata kamachejtaj kachariporqa. 

21Chaymantataj kuraj kamachejqa Joseta tukuy suyuta kamachinanpaj 
churarqa, tukuy kapuyninta qhawananpaj ima. 

22Ajinamanta José yachayniyojkunata yachacherqa, kamachejkunata, yanapaj 
kurajkunata ima yachayniyojman tukucherqa. 

23Chaymantataj Israelqa, pichus Jacobllataj kashan, chay Egiptoman yaykorqa. 
Jacobtaj Campa suyunpi waj llajtayoj jina tiyakorqa. 

24Tata Diosqa ayllunta ashkhata miracherqa, Egipto llajtayojkunamantapis 
aswan kallpayojman Israelta tukucherqa. 

25Chantá Diosllataj Egipto llajtayojkunaj sonqonkuta uj jinaman tukucherqa 
ayllunta chejninankupaj, Tata Diospa kamachinkunaj contrankuta mana allinta 
ruwayta yuyanankupaj. 

26Chaymanta Tata Diosqa kamachin Moisesta, chantá ajllasqan Aarontawan 
kacharqa. 

27Paykunanejta Diosqa ch'innejpi señalkunata ruwarqa, Campa jallp'anpi 
t'ukuna imakunata ruwarqa. 

28Tata Dios tukuy Egipto suyuta laqhayaykucherqa. Chaywanpis Egipto 
llajtayojkuna paypa nisqanta mana kasorqankuchu. 

29Diosqa mayukunapi yakuta yawarman tukucherqa, challwakunatataj 
wañuracherqa. 

30Egipto suyuman, kuraj kamachejpa puñunanman ima k'aylankulakunata 
junt'aykucherqa. 

31Chantá Tata Dios parlajtin, may chhika ch'uspikuna, chantá tiwlakuna ima 
phuyu jina Egiptoman junt'aykorqanku. 

32Parachinantaqa, chijchi parata parachimorqa, lliuj lliujkunatataj suyunkuman 
kachaykorqa. 

33Chaykunaqa Egiptopi kaj uva sach'akunata, higo sach'akunatawan ima 
ch'anqararqa, jinallataj tukuy sach'akunata q'ara k'aspillata saqerarqa. 

34Ujtawan Dios parlajtin, phinki phinkikunañataj rikhurerqanku. May chhika 
mana yupay atina jinapuni karqanku. 

35Chantá chaykuna Egiptopi tukuy qhorata mikhukaporqanku, tukuy chajratataj 
q'ararparerqanku. 

36Jinallataj Diosqa Egipto llajtayojkunaj tukuy kuraj kaj churinkukunata 
wañucherqa, sapa ayllumanta manchay munasqa kajta. 

37Chaymantataj Tata Dios ayllunta qoriwan, qolqewan q'epirisqata Egiptomanta 
orqhorqa, ayllun ukhupitaj mana ujllapis onqosqa karqachu. 

38Egipto llajtayojkunataj israelitakunata ripushajta rikuspa, kusikorqanku, 
imaraykuchus sinch'i mancharisqa kasharqanku. 

39Chaypacha Tata Diosqa israelitakunata llanthunanpaj phuyuchimorqa, 
ch'isintaj paykunata ninawan k'anchacherqa. 

40Mikhunata mañakojtinku, Diosqa yuthukunata paykunaman chayachimorqa, 
janaj pachamanta t'antawantaj paykunata sajsacherqa. 

41Chhankata Moisés wajtajtin, yaku jutumorqa, ch'aki pampatataj mayu jina 
purirerqa. 

42Diosqa ñawpa nisqanmanta yuyarikorqa, kamachin Abrahamman tiluspa 
imatachus nisqanmanta. 

43Ajinata Diosqa ajllakusqan ayllunta Egiptomanta orqhorqa, 
ajllakusqankunataj mayta kusikorqanku. 

44Chantá Dios waj llajtayojkunaj jallp'ankuta ayllunman qorqa. Jinallataj chay 
llajtayojkunaj llank'aspa poqochisqankutapis qollarqataj. 

45Tata Dios ajinata ruwarqa, imaraykuchus pay munarqa israelitakuna paypa 
nisqanta kasunankuta, kamachisqantataj kasunankuta ima. Tata Dios 
jatunchasqa kachun. 

Salmos 106 

Israelitakuna Tata Diospa contranta oqharikunku 

1Tata Dios jatunchasqa kachun. Tata Diosta pachis niychej, k'acha kasqanrayku, 
imajtinchus khuyakuynenqa wiñay wiñaypajmin. 

2Pitaj Tata Diospa tukuy jatuchaj ruwasqanmanta parlayta atinmanri? Pitaj 
payta jatunchanman, jatunchanapaj kasqanman jinari? 

3Cheqan justiciata ruwajkuna kusisqa kachunku, imaraykuchus paykuna cheqan 
kajtapuni ruwanku. 

4Tata Dios, noqamanta yuyarikuway, aylluykipaj allin kajta ruwashaspa. 
Qhespichej jamuspaqa, noqamanta yuyarikuwaypuni. 

5Noqaqa ajllakusqaykikuna kusisqa kawsakusqankuta rikuyta munani. 
Aylluykiwan khuska kusikuyta munani, qanpata kajkunawan khuska 
jatunchasunaypaj. 

6Noqaykupis tatayku jina juchallerqayku mana allin kajta, millay kajtataj 
ruwaspa. 

7Tataykukunaqa Egiptopi t'ukuna imakunata ruwasqaykita pisipaj 
qhawarqanku. Mana tukukuyniyoj khuyakuyniykimanta qonqapuspa, Puka 
Mama Qocha qayllapi contraykipi oqharikorqanku. 

8Chaywanpis, Tata Dios, munakuyniyki may jina kasqanrayku paykunata 
qhespicherqanki, jatun atiyniykitataj rejsicherqanki. 

9Puka Mama Qochata k'amerqanki, qochataj ch'akerqa, aylluykitaj khallasqa 
qochaj ukhunta ch'aki pampata jina chimparqanku. 

10Ajinata awqankumanta paykunata qhespicherqanki, preciota pagaspataj, 
chejnikojkunaj makinkumantapis kacharicherqanki. 

11Yakoqa awqankukunata p'ampaykorqa, manataj ujpis kawsashaj 
puchorqachu. 

12Chaypacha, aylluykeqa nisqaykita jap'ikorqanku, kusiymanta jatunchaspataj, 
qanman takerqasunku. 

13Chaywanpis paykuna usqhayllata ruwasqaykimanta qonqaporqanku, manataj 
imatachus yuyaychasqaykita yachayta suyarqankuchu. 

14Ch'innejpi kashaspa, munasqankuta mikhuyta munarqanku. Ajinata 
ruwaspataj, pacienciayki maykamachus kasqanta yachayta munarqanku. 

15Chayrayku qan imatachus mañakusqankuta qorqanki. Chaywanpis 
paykunaman wañuchej onqoytapis kachaykullarqankitaj. 

16Chantá paykuna jarapi Moisesmanta envidiakorqanku, jinallataj 
Aaronmantapis, pitachus munayniykita ruwaspa kananpaj ajllakorqanki, 
chaymanta. 

17Chantá jallp'a kicharikuspa, Datanta oqoykaporqa, jinallataj Abiranta 
qhatejkunatawan. 

18Ninapis chaykunaj contrankuta lawrarerqa, millayta ruwajkunatataj 
ruphaykorqa. 

19Horeb orqopi qorimanta uj torillota ruwakorqanku, chay jina millay 
lantimantaj qonqorikorqanku. 

20Atiyniyoj Diospa jatun kaynintaqa qhorata mikhoj toro lantiman jina 
tukucherqanku. 

21Paykuna qhespichej Diosninkuta qonqaporqanku, Egiptopi t'ukuna imakunata 
ruwasqanmanta ima. 

22Diosqa Campa suyunpi t'ukuna imakunatachus ruwasqanmanta 
qonqaporqanku, jinallataj Puka Mama Qochapi t'ukunata ruwaspa 
israelitakunata chimpachisqanmanta. 

23Chayrayku Dios nerqa: Paykunata tukuchisaj, nispa. Ajllakusqan Moisés 
paykunarayku mañapojtintajrí, Tata Diospa phiñakuynin tiyaykorqa. Ajinata 
ruwaspa, Moisesqa israelitakunata Tata Dios chinkarparichinanmanta 
jark'arqa. 

24Chantá israelitakuna moq'ena jallp'ata pisipaj qhawarqanku, manataj Diospa 
nisqanta jap'ikorqankuchu. 

25Aswanpis toldonkupi Tata Diospaj thutorqanku, manataj Tata Diospa nisqanta 
kasorqankuchu. 

26Chayrayku Tata Dios ch'innejpi paykunata wañurachinanpaj tilorqa, 

27mirayninkutapis waj suyukunaman presota apachispa, paykunatapis 
ch'eqerachinanpaj. 

28Chantá israelitakuna Baal Pegor lantiman k'askapuspa, mana kawsayniyoj 
diosman jaywasqata mikhorqanku. 

29Ajinata mana allinta ruwaspa, Tata Diosta phiñacherqanku, chayraykutaj 
Diosqa wañuchej onqoyta paykunaman kachaykorqa. 

30Chaypacha Finés sayarispa, chay juchallejta wañurparicherqa, juchallejta 
wañuchisqanraykutaj wañuchej onqoy sayarqa. 

31Diostaj Finespa chay allin ruwasqanta cuentaman churarqa, wiñay wiñaypaj 
wawankuna yuyarikunankupaj. 

32Meribapi yaku qocha chimpapipis paykuna Tata Diosta phiñachillarqankutaj, 
paykunaraykutaj Moisestapis mana allinchu rerqa. 

33Israelitakuna sonqonta q'enaqachisqankuraykutaj, Moisés mana allinta 
qhawarikuspa, usqhay usqhayllata parlarparerqa. 

34Chaymanta qhepaman Tata Dios israelitakunata kamacherqa Diosta mana 
qhatejkunata chinkachinankuta. Paykunatajrí mana chay runakunata 
chinkacherqankuchu. 

35Aswanpis Diosta mana qhatejkuna runakunawan chhapukuspa, paykuna 
mana walej usunkuta ruwayta yachaykorqanku. 

36Chay runakunaj yanqha manakaj lantinkuta yupaycharqanku, chaytaj 
israelitakunata mana allinman chayacherqa. 

37Jinapi churinkuta, ususinkutawan ima uywa ñak'asqata jina supaykunaman 
jaywarqanku. 

38Mana juchayojkunata wañuchispa, Canaanmanta dioskunaman jaywarqanku. 
Chayrayku jallp'anku yawar jich'asqankuwan ch'ichichasqa karqa. 

39Ajinata ruwaspa, paykuna ch'ichichakorqanku, millay ruwasqankuwantaj 
khuchichakorqanku. 

40Chayrayku Tata Dios ayllunpa contranta mayta phiñakorqa, paypata 
kajkunamantataj millachikorqa. 

41Jinapi Diosqa paykunata Diosta mana qhatejkunaj makinkuman jaywaykorqa, 
chay runakunataj paykunata chakinku uraman churarqanku. 

42Awqankukunaqa israelitakunata ñak'aricherqanku, makinkupitaj 
k'umuykachacherqanku. 

43Chay tiempopi Tata Dios ashkha kutita israelitakunata kacharicherqa. 
Chaywanpis paykunaqa manapuni Tata Diosta kasuyta munarqankuchu, 
juchankuraykutaj k'umuykachachisqa karqanku. 

44Chay tukuywanpis, Diosqa phutisqa kashasqankumanta khuyakuspa, 
qhaparikusqankuta uyarerqa. 

45Paykunawan trato ruwasqanmanta yuyarikuspa, mana tukukoj 
khuyakuyniyoj kasqanrayku, paykunata qhespicherqa. 

46Pikunachus paykunata presochajkunatapis Tata Dios paykunamanta 
khuyapayacherqa. 

47Qhespichiwayku, Tata Diosniyku. Tukuy suyumanta tantaykapuwayku, may 
llimphu sutiykita jatunchanaykupaj, jinataj kusisqa qanta yupaychanaykupaj. 

48Israelpata Tata Diosnin wiñay wiñaypaj jatunchasqa kachun. Tukuytaj 
nichunku: Ajina kachun, nispa. Tata Dios jatunchasqa kachun. 

Salmos 107 

PHISHQA KAJ T'AQA 

(Sal 107—150) 
Diospa khuyakuynenqa mana tukukuyniyoj 

1Tata Diosta pachis niychej, k'acha kasqanrayku, imajtinchus khuyakuynenqa 
wiñay wiñaypajmin. 

2Ajinata nichunku Tata Diospa kacharichisqan kajkuna, pikunatachus pay 
preciota pagaspa awqaj makinmanta kacharicherqa, chaykuna. 

3Tata Dios paykunata tukuy suyumanta tantarqa, inti llojsimuynejmanta, inti 
yaykuynejmanta, uranejmanta, wichaynejmantapis. 

4Israelitakunaqa ch'innejpi mana wasiyoj chinkasqa purerqanku. 
Tiyakunankupaj llajtaman rina ñanta mana tarerqankuchu. 

5Yarqhasqa, ch'akiyniyojtaj kaspa, wañuy patapiña kasharqanku. 

6Jinapi paykuna llakiyninkupi Tata Diosman qhaparikorqanku, paytaj 
ñak'ariymanta paykunata kacharicherqa. 

7Tata Diosqa paykunata cheqan ñanta pusarqa, tiyakunapaj jina llajtaman 
chayanankukama. 

8Israelitakunaqa khuyakuyninmanta Tata Diosta pachis nichunku, paykunapaj 
allin imakunata ruwasqanmanta. 

9Payqa yakumanta ch'akikojta ujyachin, yarqhasqa kajkunamantaj ashkha 
mikhunata qon. 

10Wakenqa tuti laqhapi kawsasharqanku. Llakiymanta preso jina, cadenawan 
watasqataj karqanku. 

11Ajina karqanku, Tata Diospa kamachisqanta mana kasukusqankurayku, Patapi 
kaj Diospa wakichisqanta qhesachasqankuraykutaj. 

12Chayraykutaj Dios paykunata sinch'i ruwanaman k'umuykucherqa, 
misk'ajtinkupis, mana pipis paykunata aysarej karqachu. 

13Chantá llakiyninkupi Tata Diosman qhaparikorqanku, paytaj chay 
ñak'ariyninkumanta paykunata kacharicherqa. 

14Chay ukhu laqhamanta paykunata orqhorqa, cadenawan watasqa kasqankuta 
p'itispataj, paykunata kacharicherqa. 

15Paykuna khuyakuyninmanta Tata Diosta pachis nichunku, paykunapaj allin 
imakunata ruwasqanmantapis. 

16Payqa broncemanta punkukunata phirirarqa, fierromanta tranqueratapis 
p'akirarqa. 

17Wampukunarí Diosta mana kasusqankurayku, chantá millayta 
ruwasqankurayku ñak'arichisqa karqanku. 

18Tukuy ima mikhunata millachikorqanku, wañuy patapiñataj kasharqanku. 

19Chantá llakiyninkupi Tata Diosman qhaparikorqanku, paytaj chay 
ñak'ariyninkumanta paykunata kacharicherqa. 

20Parlasqanwan paykunata qhaliyacherqa, wañuymantataj kacharicherqa. 

21Paykuna khuyakuyninmanta Tata Diosta pachis nichunku, paykunapaj allin 
imakunata ruwasqanmanta. 

22Tata Diosman uywata ñak'aspa, pachis nispa jaywachunku, kusiywan 
takispataj, ruwasqanmanta willachunku. 

23Wakinkunaqa mama qochanejta barcopi tukuynejman rerqanku, qhatuwan 
tukuy kay pachaman rispa. 

24Chaypitaj Tata Diospa may t'ukuna ruwasqanta rikorqanku. 

25Tata Dios parlarejtinkama, sinch'i wayra oqharikorqa, mama qochapi yakutaj 
qhollchoqeyarqa. 

26Barcokunaqa pataman oqharisqa karqanku, urayk'uspataj, mama qochaman 
chinkaykorqanku. Chayta rikuspa, barcopi kajkunaqa manchachikuspa 
kharkatiterqanku. 

27Machasqa jina chankaykacharqanku, barcota sumajta apayta yachasqankutaj 
qhasi manakaj karqa. 

28Chantá llakiyninkupi Tata Diosman qhaparikorqanku, paytaj chay 
ñak'ariyninkumanta paykunata kacharicherqa. 

29Sinch'i wayrata thañicherqa, yaku oqharikojtataj tiyaykucherqa. 

30Chantá paykuna yaku tiyaykusqantaña rikuspa, kusikorqanku, Diostaj, 
chayananku karqa, chayman paykunata chayacherqa. 

31Paykunapis khuyakuyninmanta Tata Diosta pachis nichunku, paykunapaj allin 
imakunata ruwasqanmanta. 

32Jatun tantakuypi Tata Diosta jatunchachunku. Kurajkunaj tantakuyninkupipis 
Tata Diosta yupaychachunku. 

33Tata Diosqa mayukunata ch'akiman tukucherqa, yaku juturikunatataj ch'aki 
pampaman. 

34Sumaj jallp'atapis t'ajra pampaman tukucherqa, chaypi tiyakojkuna millayta 
ruwasqankurayku. 

35Diosqa ch'aki pampata qochayojman tukucherqa, jinallataj ch'aki jallp'ata 
yaku juturiyojman. 

36Diosqa yarqhasqa kajkunata chay sumaj jallp'aman churarqa, paykunataj 
llajtakunata sayacherqanku tiyakunankupaj. 

37Chajrata tarporqanku, uvatapis mallkerqanku, sumaj poqoytataj 
oqharerqanku. 

38Dios paykunata saminchaspa, ashkhaman miracherqa, uywankutapis 
mirachipullarqataj. 

39Chaywanpis paykuna ñak'arichisqa kaspa pisiyarqanku, llakiywan ñit'isqa 
kasqankuraykutaj k'umuykuchisqa karqanku. 

40Tata Diosrí runata waqachejkunata pisipaj qhawan, ch'innejpitaj 
musphasqata jina purichin. 

41Diosqa wajcha runakunata pisichikuyninkumanta orqhon, ayllunkutataj 
ovejata jina mirachin. 

42Chayta rikuspataj, cheqan runakuna kusikunku, millayta ruwajkunarí 
siminkuta wisq'anku. 

43Pichus yachayniyoj kajqa chay tukuyta mana qonqananchu tiyan. Aswanpis 
Tata Dios khuyakuyniyoj kasqanta yachachun. 

Salmos 108 

Tata Dios yanapananta mañakuna 

(1) (Davidpa ruwasqan takiy) 
(Sal 57.7-11; 60.5-12) 

1 1 (2) Diosníy, sonqoyqa wakichisqa kashan, tukuy sonqo qanpaj takipusuyta 
munani. Chaymin noqapaj kusikoyqa. 

2 2 (3) Cuerdayoj tocana, arpapis, rijch'ariychej. Noqapis takispa, sut'iyayta 
rijch'arisaj. 

3 3 (4) Tata Dios, runakuna ukhupi jatunchasqayki, tukuy suyu chawpipitaj 
takiykunata qanman takipusqayki. 

4 4 (5) Khuyakuyniykeqa janajmantapis aswan jatun, cheqan kasqaykitaj 
patakama chayan. 

5 5 (6) Diosníy, janajmanta aswan patapi kanki. Jatun kayniykeqa tukuy kay 
pachaman junt'an. 

6 6 (7) Diosníy, atiyniykiwan qhespichiwayku, munakusqayki ayllu 
kacharichisqa kanaykupaj. Uyariwayku ari. 

7 7 (8) Diosqa paypaj t'aqasqa wasinmantapacha nin: Kusisqa Sichemta 
t'aqarasaj, Sucot valletataj rak'irasaj. 

8 8 (9) Galaadpis, Manasespis noqajtamin kanku. Efrainqa umayta jark'aj 
monteray, Judataj kamachinay vara. 

9 9 (10) Moabtajrí mayllakunay ch'illami. Edomman juk'utayta wijch'usaj, 
filisteokunata atipasqaymantataj kusisqa qhaparisaj. 

10 10 (11) Pitaj sumaj perqawan jark'achasqa llajtaman pusawanmanri? Pitaj 
Edomman chayachiwanmanri? 

11 11 (12) Qan, Tata Dios, cheqatapuni qhesachawarqayku, manañataj 
soldadoykukunawan khuska llojsinkiñachu. 

12 12 (13) Kunantajrí awqaykoj contranpi yanapawayku, imaraykuchus runaj 
yanapasqanqa qhasi manakajlla. 

13 13 (14) Diospa yanapawasqanchejwan noqanchej jatuchaj imakunata 
ruwasunchej, paytaj awqanchejkunata saronqa. 

Salmos 109 

Tata Dios yanapaway 

1a (1a) (Davidpa ruwasqan takiy) 

1 (1b) Yupaychasqay Diosnilláy, ama ch'inlla kakuychu. 

2Llullakojkuna, millayta ruwajkuna ima noqaj contraypi parlanku, 
llullakuspataj, noqamanta manakajta willanku. 

3May jinata chejnikuwaspa muyuykuwanku, mana imallamanta noqawan 
maqanakoj sayaykuwanku. 

4Paykunata munakojtiypis, chejnikuywan pagawanku. Chaywanpis, 
paykunarayku Diosmanta mañapuni. 

5Allin ruwasqaymanta paykuna sajra kajwan kutichiwanku, munakushajtiypis, 
chejnikuspa qhawawanku. 

6Payta juzgananpaj millay ruwaj runata churay, paypa paña ladonpitaj payta 
ch'ataykoj sayachun. 

7Juzgasqa kaspa, juchachasqa llojsichun. Mañakusqanpis juchallanpajtaj 
kachun. 

8Ama unaytachu kawsachun, waj runataj ruwananta jap'ichun. 

9Wawankunaqa mana tatayoj, mana mamayoj qhepakuchunku, warminpis 
warmisapa qhepakuchun. 

10Wawankuna mañakuspa purichunku, thuñisqa wasinkumantapis wijch'usqa 
kachunku. 

11Qolqe manurej runaqa tukuy kapuyninkuta jap'ikapuchun. Llank'aspa tukuy 
tarisqankuta waj llajtayojkuna apakapuchunku. 

12Ama pipis khuyakoj kachunchu ni paymanta, nitaj wajcha 
wawankunamantapis. 

13Mirayninpis tukukapuchun, sutintaj wiñaypaj chinkachisqa kachun. 

14Tata Dios chay runaj tatanpa millay ruwasqanta yuyarikullachunpuni, 
mamanpa juchantapis amapuni pampachachunchu. 

15Tata Dios paypa juchanta amapuni qonqachunchu, kay pachamantataj sutinta 
chinkachichun. 

16Tata Dios, ajinata payta ruway, imaraykuchus pay ni jayk'ajpis wajkunata 
khuyakuyta yuyarqachu. Manachayqa pisi tiyapuyniyojkunata, llamp'u 
sonqoyojkunata, llakiypi kajkunatapis wañuchinanpaj qhatiykacharqa. 

17Pay wajkunata maldicispa misk'irichikorqa. Kunanrí maldicisqan payllapajtaj 
kachun. Jinallataj pay wajkunata saminchayta mana munarqachu. Chayrayku 
amallataj payta pipis saminchachunchu. 

18Paypaj maldicinaqa p'achata churakuna jinalla karqa. Jinallataj wajkunata 
maldicinaqa yakuta ujyana jinalla karqa, chayrí sumaj misk'i mikhuy jina. 

19Kunantaj wajkunata maldicisqanqa paypa contrallanpitaj kachun, p'acha jina 
payman k'askaykuchun, chumpi jinataj payta mat'iykuchun. 

20Ajinata Tata Dios ch'ataykuwajkunaman kutichichun, pikunachus noqapaj 
mana allinta parlajkunaman. 

21Tukuyta Kamachej Tata Diosníy, sutiyki yupaychasqa kasqanrayku allin 
ñawiwan qhawariway. K'acha, khuyakuyniyoj kasqaykiraykutaj qhespichiway. 

22Noqaqa wajcha kani, pisichikushanitaj. Sonqoyqa p'akisqa kashan. 

23Llanthu jina chinkapushani, wayrataj phinki phinkita jina kayman jaqayman 
apaykachashawan. 

24Ayunasqayrayku chaki moqoy kharkatitiwan, mana mikhusqayraykutaj 
tulluyashani. 

25Runaj alqorakunan kani, rikuwaspataj, umankuta khiwirispa asipayawanku. 

26Tata Dios, Diosníy, yanapaway, chay jinata munakuwasqaykirayku 
qhespichiway. 

27Tata Dios, paykuna yachachunku kay tukuy ima qanmanta kasqanta, qannejta 
ruwasqa kasqanta ima. 

28Munaspaqa maldiciwachunkupis, qantajrí saminchallawankipuni. Paykuna 
maqanawankupaj sayaykuwankuman chaypis, p'enqachisqa kanqanku. Noqa 
kamachiykitajrí kusikullasajpuni. 

29Ch'ataykuwajkunaqa p'enqaypi rikhurichunku, k'umuykuchisqa kasqankutaj 
qhatana jina paykunata qhataykukuchun. 

30Noqarí simiywan Tata Diosta mana sayk'uspa pachis nisaj, ashkha runaj 
chawpinpitaj payta jatunchasaj, 

31imaraykuchus payqa wajchakunaman kutikun, juchachayta munajpa 
makinmantataj paykunata kacharichin. 

Salmos 110 

Tata Diosqa kuraj kamachejman atiyta qon 

1a (1a) (Davidpa ruwasqan takiy) 

1 (1b) Tata Diosqa Tukuyta Kamachejniyta nerqa: Kay pañaynejpi tiyarikuy, 
awqaykikunata chakiyki uraman churanaykama, nispa. 

2Sionmantapacha Tata Dios kamachinayki varata qosunki, awqaykikunata 
kamachinaykipaj. 

3Maqanakoj llojsinayki p'unchayta soldadoykikunaqa sonqomanta munaspa, 
qanwan khuska maqanakonqanku qanpaj t'aqakusqayki orqopi. Inti llojsimuyta 
kallpaykeqa chhullawan jina mosojyachisqa kanqa. 

4Tata Diosqa tiluspa nisqanta mana p'akenqachu: Qanqa Melquisedec jinallataj 
wiñaypaj sacerdote kanki, nispa nisqanta. 

5Tukuyta Kamachej Dios yanapasunanpaj pañaykipi kashan, phiñakuynin 
p'unchaypitaj kuraj kamachejkunata chakin uraman churanqa. 

6Tukuy suyumanta runakunata juzganqa. Ayankuta qollu qollullata tantanqa, 
kay pachapitaj tukuy kamachejkunata ch'allpanqa. 

7Ñan patapi mayumanta yakuta ujyanqa, chay yakuwantaj kallpachakonqa. 

Salmos 111 

Diospa ruwasqanmanta takiy 

1Tata Diosta ruwasqanmanta yupaychana. Tukuy sonqoywan Tata Diosta 
jatunchasaj, cheqanta ruwajkunaj tantakuyninkupi paykunawan khuska kaspa. 

2Tata Diospa ruwasqanqa may jinata t'ukunapaj. Pikunachus ruwasqanta 
munakojkunaqa chaykunata watunku. 

3Tata Diospa tukuy ruwasqanqa manchay k'achitumin, justiciantaj mana waj 
jinaman tukunchu. 

4Tata Diospa sumaj ruwasqanqa mana qonqanapaj jinachu. Tata Diosqa wawa 
sonqo, khuyakuyniyojtaj, 

5jinataj payta yupaychajkunaman mikhunata jaywan. Tratota 
ruwasqanmantaqa wiñaypaj yuyarikonqapuni. 

6Tukuy atiyniyoj kasqanta ayllunman rikucherqa, waj suyukunaj jallp'ankuta 
paykunaman qospa. 

7Paypa ruwasqanqa cheqanmin, allintaj, paypa tukuy kamachisqankunataj 
jap'ikunapaj jinamin. 

8Kamachisqankunaqa cheqanmin kanku, tukuy sonqo kasunapaj jina. 

9Tukuyta Kamachej Dios preciota pagaspa ayllunta kacharicherqa, trato 
ruwasqantataj wiñaypaj sayacherqa. Tata Diosqa may llimphumin, 
manchachikuna jinataj. 

10Yachayniyoj kanapajqa ñawpajta Tata Diosta manchay jatun respetowan 
qhawana tiyan. Pikunachus kamachisqankunata kasojkunaqa sumaj yuyayniyoj 
kanku. Tata Diosqa wiñaypaj jatunchasqapuni kanqa. 

Salmos 112 

Diosta kasuspa purejpa kusikuynin 

1Tata Dios jatunchasqa kachun. Tata Diosta manchay jatun respetowan qhawaj 
runaqa kusisqamin, pichus Diospa kamachisqanta kasuspa misk'irichikojqa. 

2Cheqanta ruwaj runajpata miraynenqa kay pachapi kamachenqanku, 
wiñaypajtaj saminchasqa kanqanku. 

3Wasinpi pay manchay ashkha imayoj kanqa, allinta ruwasqantaj wiñaypaj 
kallanqapuni. 

4Cheqanta ruwaspa purejkunapaj laqhayaypi k'anchay lliphipin. Paykuna 
khuyakoj, cheqan sonqoyoj, wawa sonqotaj kanku. 

5Allin sonqoyoj runaqa khuyakuyniyoj kasqanrayku, wajman mañarin. Tukuy 
imantapis cheqanta ruwaspa purichin. 

6Chayrayku imata ruwasqanpipis allinpuni renqa. Cheqan ruwaspa purej 
runaqa wiñaypaj yuyarisqapuni kanqa. 

7Mana allin willaykunamanta mana manchachikonqachu, manachayqa tukuy 
sonqonwan Tata Diospi atinikusqanrayku sinch'ita sayanqa. 

8Tukuy sonqo sinch'ita atinikusqanrayku, mana ni imata manchachikuspa 
kawsanqa, awqankunata atipasqata rikunankama. 

9Pay pisichikojkunaman mana mich'akuspa kapuyninmanta jaywan. Allin 
ruwasqanqa wiñaypaj yuyarisqa kanqa, llimphu sonqowantaj umata oqharenqa. 

10Millayta ruwaj runarí chayta rikuspa, phiñarikonqa, mana imata ruwayta 
atispataj, kirunta k'arurakuspa tukukonqa. Millayta ruwajkunaj munasqankoqa 
chinkachisqa kanqa. 

Salmos 113 

Tata Diosta k'acha kasqanmanta yupaychana 

1Tata Dios jatunchasqa kachun. Tata Diospa kamachinkuna, payta 
yupaychaychej. 

2Kunanpis, wiñaypajpis Tata Diosninchej jatunchasqa kachun. 

3Inti llojsimuynejmanta inti yaykuynejkama Tata Dios jatunchasqa kachun. 

4Tata Diosqa tukuy suyukunata kamachin, jatun kayninpa lliphipiynintaj 
janajmanta aswan patakama chayan. 

5Tata Diosninchej jinaqa mana pipis kanchu, pichus janaj pachapi tiyaykuspa 
kamachishan, chay jina. 

6Chaywanpis payqa janajta, kay pachatapis qhawananpaj k'umuykamun. 

7Tata Diosqa pisichikoj runata pampamanta aysarin, mañakuspa purejtataj 
q'opa wijch'unamanta oqharin. 

8Chantá kamachejkunatawan khuska payta tiyachin, ayllunmanta 
kurajkunatawan khuskata. 

9Mana wawa rejsej warmiman wawakunata qon, chay warmitaj wawakunayoj 
kasqanmanta kusikun. Tata Dios jatunchasqa kachun. 

Salmos 114 

Egiptomanta llojsimusqankuta yuyarikunku 

1Maypachachus israelitakuna Egiptomanta llojsimorqanku, Jacobpa ayllun 
mana rejsisqa suyuta saqerqa chaypacha, 

2Judá jatun aylloj jap'iynin Diosta yupaychana cheqaman tukorqa, Israel suyutaj 
paypa kamachinanman tukorqa. 

3Puka Mama Qochaqa israelitakunata rikuspa ayqerqa, Jordán mayupis 
qhepaman kutirerqa. 

4Orqokunapis carnero jina phinkiykacharqanku, moqokunataj oveja uña jina 
sink'uykacharqanku. 

5Imajtintaj qan, Puka Mama Qocha, ayqerqankiri? Imajtintaj qan, Jordán mayu, 
qhepaman kutirerqankiri? 

6Orqokuna, imajtintaj carnerokuna jina phinkiykacharqankichejri? Moqokuna, 
imajtintaj oveja uña jina sink'uykacharqankichejri? 

7Qan, jallp'a, Tukuyta Kamachej Diospa ñawpaqenpi kharkatitiy, Jacobpa 
Diosninpa qayllanpi qhatatitiy. 

8Payqa chhankata yaku qochaman tukucherqa, chuki rumitataj juturiman. 

Salmos 115 

Tata Diosllata yupaychana 

1Tata Diosniyku, qanlla jatunchasqa kanapaj jina kanki, mana noqaykuchu. 
Khuyakuyniykirayku, nisqaykita junt'aj kasqaykiraykutaj qanmin jatunchasqa 
kay. 

2Imajtintaj Diosta mana qhatejkuna tapuwaykuman kasqa: Maypitaj 
Diosniykichej kashanri? nispa. 

3Diosninchejqa janaj pachapi, paytaj imatachus munasqanta ruwan. 



1247 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

4Diosta mana qhatejkunaj lantinkurí qolqe metalmanta, qorimantawan ima 
ruwasqa kanku, chaykunataj runaj ruwasqallan kanku. 

5Chay lantikuna simiyoj kanku, manataj parlankuchu, ñawiyoj kanku, manataj 
rikunkuchu. 

6Ninriyoj kanku, manataj uyarinkuchu, senqayoj kanku, manataj muskhinkuchu. 

7Jinallataj lantikunaqa makiyoj kanku, manataj imatapis llujchinkuchu. Chakiyoj 
kanku, manataj purinkuchu, simiyoj kashaspapis, mana parlarinkuchu. 

8Chay qhasi manakaj dioskunata ruwajkunaqa chay lantiman rijch'akunku, 
jinallataj lantiman tukuy k'umuykojkunapis. 

9Israelitakuna, Tata Diospi atinikuychej, imajtinchus pay yanapawanchej, 
jark'akuwanchejtaj. 

10Aaronpa ayllunmanta sacerdotekuna, Tata Diosllapi atinikuychej, imajtinchus 
pay yanapasunkichej, jark'akusunkichejtaj. 

11Qankuna, pikunachus Tata Diosta manchay jatun respetowan qhawajkuna, 
paypi atinikuychej, imajtinchus Tata Dios yanapawanchej jark'akuwanchejtaj. 

12Tata Dios yuyarikuwanchej, saminchawasuntaj. Israelitakunata saminchanqa, 
jinallataj Aaronpa ayllunmanta sacerdotekunatapis. 

13Tata Diosqa payta manchay jatun respetowan qhawajkunata saminchanqa, 
maypaj qhawasqa runakunata, pisipaj qhawasqa runakunatapis. 

14Tata Diosqa qankunaj mirayniykichejta ashkhayachichun, jinallataj 
wawaykichejpa mirayninkutapis. 

15Janajta, kay pachatawan ruwaj Tata Dios qankunata saminchachun. 

16Janaj pachaqa Tata Diosninchejpata, kay pachatataj runaman qorqa. 

17Runakuna wañuspa, jallp'aj sonqonman yaykunku, chaypitaj manaña Tata 
Diosta yupaychayta atinkuchu. 

18Noqanchejtajrí kunanpis, wiñaypajpis Tata Diosta yupaychasunchej. Tata Dios 
jatunchasqa kachun. 

Salmos 116 

Qhalilla kasqanchejmanta Tata Diosta pachis nina 

1Tata Diosta munakuni, imajtinchus pay mañakusqayta uyariwan. 

2Mañakusqayta uyariwasqanrayku, noqaqa kawsanaykama paywan 
parlarikullasajpuni. 

3Wañoyqa waskhawan jina wataykuwarqa, noqataj jallp'aj sonqonman 
yaykunayta manchachikuspa, sinch'ita phutikorqani. Manchaychikuymanta, 
nanaymantawan presopis kayman jina qhawakorqani. 

4Chantá Tata Dioswan parlarikuspa mañarikorqani: Tata Dios, wañunaymanta 
qhespichiway ari, nispa. 

5Tata Diosqa cheqanpuni, khuyakojtaj. Diosninchejqa wawayaj sonqoyojmin. 

6Tata Diosqa llamp'u sonqoyojkunata waqaychan. Noqa mana kallpayoj 
onqosqa kashajtiy, pay aysariwarqa. 

7Kunanqa watej sonqoy samarikonqa, imaraykuchus Tata Dios noqawan k'acha 
karqa. 

8Tata Dios wañunaymanta kacharichiwarqa. Pay waqayniyta pichawarqa, 
misk'anaymantapis jark'awarqa. 

9Chayrayku noqaqa Tata Diosta kasuspa purisaj kay pachapi kawsanaykama. 

10Noqa Tata Diospi atinikorqani: May jina phutisqa kashani, nishaspapis. 

11Mana imata ruwayta atispa, nerqani: Tukuy runakuna llulla kanku, nispa. 

12Tata Dios tukuy ima allin kajta ruwapuwasqanmanta, imata ruwaspataj 
junt'ayta atiymanri? 

13Tata Dios qhespichiwasqanmanta pachis nispa, vino ofrendata jaywasaj. 

14Chantá tukuy ayllunpa rikunanta Tata Diosman imatachus nisqayta junt'asaj. 

15Tata Diospa sonqon nanan, maypachachus paypa munakoj runa wañupun 
chaypacha. 

16Tata Dios, noqa kamachiyki kani, warmi kamachiykej wawan kani. Qanmin 
wañuymanta kacharichiwarqanki. 

17Tata Dios, pachis nispa uywa ñak'asqata jaywasqayki, sutiykita oqharispataj, 
qanmanta mañarikusaj. 

18Noqaqa tukuy ayllunpa rikunanta Tata Diosman imatachus nisqayta junt'asaj. 

19Chaytaqa Jerusalén llajtapi, Tata Diospa Templonpa pationpi qosaj. Tata Dios 
jatunchasqa kachun. 

Salmos 117 

Tata Dios jatunchasqa kachun 

1Tukuy suyumanta runakuna, Tata Diosta jatunchaychej. Kay pachamanta tukuy 
runa, payta yupaychaychej. 

2Tata Diospa munakuynenqa mana tukukuyniyoj, nisqanta junt'aj kasqantaj 
wiñaypaj. Tata Dios jatunchasqa kachun. 

Salmos 118 

Qhespichiwasqanchejmanta pachis nina 

1Tata Diosta pachis niychej, k'acha kasqanrayku, imajtinchus khuyakuynenqa 
wiñay wiñaypajmin. 

2Israelitakuna nichunku: Tata Diospa khuyakuynenqa wiñay wiñaypajmin, 
nispa. 

3Aaronpa ayllunmanta sacerdotekunapis nichunku: Tata Diospa 
khuyakuynenqa wiñay wiñaypajmin, nispa. 

4Tata Diosta manchay jatun respetowan qhawajkunapis nillachunkutaj: Tata 
Diospa khuyakuynenqa wiñay wiñaypajmin, nispa. 

5Noqa sinch'i llakiyniyoj kashaspa, Tata Diosmanta mañakorqani, paytaj 
uyariwaspa, llakiyniymanta orqhowarqa. 

6Tata Dios noqawan kashan, manataj manchachikusajchu. Imanawanqataj 
runari? 

7Tata Dios noqawan kashan. Paymin yanapawan, noqataj chejnikuwajkunata 
atipasqata rikusaj. 

8Aswan sumajmin Tata Diospi atinikuna runallapi atinikunamanta nisqaqa. 

9Aswan sumajmin Tata Diospi atinikuna, manchay uyarisqa runakunapi 
atinikunamanta nisqaqa. 

10Tukuy suyumanta runakuna muyuykuwarqanku. Noqatajrí Tata Dios 
yanapawasqanrayku paykunata atiparqani. 

11Tukuynejmanta muyuykuwarqanku. Noqatajrí Tata Dios yanapawasqanrayku 
paykunata atiparqani. 

12Lachiwana jina muyuykuwarqanku, khishkata ruphashaj nina jina contraypi 
manchayta phiñarikuspa oqharikorqanku. Noqatajrí Tata Dios 
yanapawasqanrayku paykunata atiparqani. 

13Urmachinawankupaj nishuta tanqarpariwarqanku, Tata Diostajrí yanapawaj 
jamorqa. 

14Chayrayku kallpachawaj Tata Diosman noqa takini. Paymin 
qhespichiwajneyqa. 

15Cheqanta ruwajkunaj wasinkupi atipasqankurayku kusiymanta takisqanku 
uyarikun: Tata Dios jatun atiyninwan t'ukuna imakunata ruwan, nispa. 

16Tata Diospa atiynenqa may jina jatunmin, atiyninwantaj t'ukunata atipan. 

17Manaraj wañuyta munanichu, aswanpis kawsaytaraj, Tata Diospa 
ruwasqanmanta runa masiyman parlanaypaj. 

18Tata Dios sinch'ita jasut'iwarqa. Jinapis mana wañojta saqewarqachu. 

19Cheqanta ruwajkunaj yaykunanku punkuta kichariwaychej, chayninta 
yaykuspa, Tata Diosman pachis ninaypaj. 

20Kaymin Tata Diospa punkonqa, chayninta Tata Diosta kasukojkunalla 
yaykonqanku. 

21Pachis niyki, Tata Dios, uyariwasqaykimanta, qhespichiwasqaykimanta ima. 

22Wasi ruwajkunaj pisipaj qhawasqanku rumeqa cimiento esquinapaj sumaj 
rumiman tukupun. 

23Chayqa Tata Diospa ruwasqanmin, noqanchejtaj t'ukuspa qhawanchej. 

24Kay p'unchayqa Tata Diospa wakichisqan p'unchay kasqanrayku, sonqo 
t'ikarishaj paywan kusikunachej. 

25Tata Dios, ama jina kaspa qhespichiwayku ari. Tata Dios, allin rinawaykuta 
mañarikuyku. 

26Tata Diospa sutinpi jamojta jatunchaychej. Noqayku Tata Diospa 
Templonmantapacha qankunata saminchayku. 

27Tata Diosqa Diospuni, paymin k'anchawajninchejqa. Raymi ruwayta 
qallariychej, sach'aj thansanta k'utuspataj, altarpa wajran chayman apaychej. 

28Qanmin Diosniy kanki, noqataj pachis niyki. Qanmin Diosniy kanki, noqataj 
sutiykita jatunchasaj. 

29Tata Diosta pachis niychej, k'acha kasqanrayku, imajtinchus khuyakuynenqa 
wiñay wiñaypajmin. 

Salmos 119 

Diospa kamachisqanqa sumaj 

- 1 - 

1Cheqanta ruwaspa purejkunaqa may jina kusisqa kanqanku, pikunachus Tata 
Diospa kamachisqanta kasojkuna. 

2Jinallataj Tata Diospa kamachisqanta kasuspa purejkunaqa may jina kusisqa 
kanqanku, tukuy sonqowan nisqanta kasojkuna. 

3Diosta kasojkunaqa millay kajta mana ruwankuchu, manachayqa Tata Diospa 
yachachisqanta kasuspa purinku. 

4Tata Dios, qanqa nisqaykita junt'anaykutapuni kamachiwarqayku. 

5Noqa purisqayta cheqanchayta may jinata munani, kamachisqaykita 
junt'anaypaj. 

6Kamachisqaykita junt'asaj chaypachaqa, mana imamantapis p'enqakunay 
kanqachu. 

7Cheqan nisqaykita yachasaj chaypacha, cheqan sonqowan jatunchasqayki. 

8Kamachisqaykita kasuyta munani. Ama jayk'aj saqerpariwaychu. 

- 2 - 

9Imaynatataj uj waynuchu mana juchallispa kawsayta atinmanri? Simi 
nisqaykita kasuspalla. 

10Noqa tukuy sonqoywan mask'ayki. Chayrayku ama kamachisqaykimanta 
karunchakojta saqewaychu. 

11Contraykipi ama juchallikunaypaj nisqaykita sonqoypi jap'ikuni. 

12Tata Dios, noqa jatunchayki. Kunantaj kamachisqaykita yachachiway. 

13Nisqaykita tukuyman parlaspa willani. 

14Qanpa kamachisqaykita junt'aspa kusikuni, tukuy imayoj qhapaj 
kanamantapis astawanraj. 

15Kamachisqaykikunapi unanchasaj, munasqaykiman jina kawsanaypaj. 

16Kamachisqaykipi yuyaspa misk'irichikusaj, nisqaykimantapis mana 
qonqakusajchu. 

- 3 - 

17Noqa kamachiykiwan k'acha kay ari, nisqaykita kasuspa kawsanaypaj. 

18Kamachisqayki imayna k'achachus kasqanta rikuyta atinaypaj ñawiyta 
kichariway ari. 

19Noqa kay pachapi ñan purej jinalla kani, kamachisqaykitaqa ama pakawaychu. 

20Sonqoyqa imata jina munarishan kamachisqaykimanta yachayta. 

21Qanqa runaykachajkunata, millayta ruwaspa purejkunatapis k'aminki, 
kamachisqaykimanta t'aqakusqankurayku. 

22Noqamanta alqochakuwaspa pisipaj qhawanawankuta ama munaychu ari, 
imaraykuchus kamachisqaykita kasuspa purini. 

23Atiyniyoj runakuna mana allinta ruwawayta munaspa, wakichikunku. 
Chaywanpis noqaqa kamachisqayki ima niytachus munasqanpi 
unanchallasajpuni. 

24Noqaqa kamachisqaykipi unanchaspa misk'irichikuni, imajtinchus 
kamachisqaykikunaqa yuyaychawanku. 

- 4 - 

25Wañuy patapiña kashani, nisqaykiman jina kawsayta qoway ari. 

26Imaynatachus purisqayta willarqayki, qantaj uyariwarqanki. Chayrayku 
kamachisqaykita yachachiway ari. 

27Yuyayta qoway ari, kamachisqaykita kasunaypaj, imaraykuchus t'ukuna 
ruwasqaykipi unanchayta munani. 

28Llakiywan waqasqaypi tukukushaniña. Nisqaykiman jina sinch'ita 
kallpachaway. 

29Llullakuspa purinamanta karunchaway, khuyakuyniykiraykutaj 
kamachisqaykimanta yachachiway. 

30Qanta mana wasanchaspa puriyta ajllakuni, kamachisqaykiman jina 
kawsaytataj tukuy sonqo nini. 

31Tata Dios, kamachisqaykiman k'askakuni. Ama p'enqachisqa kanayta 
munaychu. 

32Usqhay usqhayta kamachisqaykita junt'asaj, imaraykuchus qanmin sonqoyta 
kusikuywan junt'achiwanki. 

- 5 - 

33Tata Dios, kamachisqaykita kasuspa puriyta yachachiway, noqataj 
kawsanaykama kamachisqaykita junt'asaj. 

34Kamachisqaykita kasunaypaj yuyayta qoway, noqataj tukuy sonqoywan 
chayta junt'asaj. 

35Kamachisqaykita kasuspa purichiway, imaraykuchus kamachisqaykita 
kasuspa sonqo junt'asqa kani. 

36Kamachisqallaykipi yuyanaman sonqoyta aysaway, amataj mana allinta 
ruwasqa qolqe gananamanqa. 

37Ama saqeychu ari ñawiy manakajta qhawananta. Munasqaykiman jina 
purinaypaj kawsayta qoway. 

38Kay kamachiykiman nisqaykita junt'ay ari, imatachus qanta jatunchaspa 
purejkunaman ninki, chayta. 

39P'enqaypi rikhuriyta manchachikusqayta karunchaway, imaraykuchus 
kamachisqaykeqa allinpuni. 

40Kamachisqaykita kasuyta imata jina munani, cheqan kasqaykirayku kawsayta 
qoway ari. 

-6- 

41Tata Dios, mana tukukuyniyoj munakuyniykita rikuchiway ari, nisqaykiman 
jinataj qhespichiway. 

42Ajinata alqorakuwajkunaman kutichiyta atisaj, imaraykuchus nisqaykimanta 
jap'ikuni. 

43Cheqan kajtapuni parlanaypaj yanapaway, imaraykuchus kamachisqallaykipi 
suyakuni. 

44Noqaqa yachachiwasqaykiman jina puriyta munani wiñay wiñaynintinkama. 

45Kamachisqaykita kasusqayrayku, mana imata manchachikuspa kawsarikusaj. 

46Kamachisqaykimanta kuraj kamachejkunaman parlasaj, manataj 
p'enqakusajchu. 

47Kamachisqaykikunaqa noqata kusichiwan, chaykunata munakusqayrayku. 

48Noqa kamachisqaykita munakuni, jatunchanitaj, nisqaykipitaj unanchani. 

-7- 

49Imatachus niwasqaykimanta yuyarikuy, imaraykuchus chayllapi atinikunayta 
ruwarqanki. 

50Kaymin llakiyniypi sonqochawan. Nisqaykeqa kallpachawan. 

51May kasqankuta yuyakojkuna mayta asipayawanku, noqatajrí 
yachachiwasqaykimanta mana karunchakunichu. 

52Tata Dios, unay nisqaykimanta yuyarikuni, chaytaj sonqochawan. 

53Millayta ruwaspa purejkuna kamachisqaykita saqerparisqankuta rikuspa, 
sinch'ita phiñakuni. 

54Kamachisqaykeqa misk'i takiyniy kanku, kay pachapi ñan purej jina 
kashajtiypis. 

55Tata Dios, ch'isinpis qanpi yuyaspa kani, imajtinchus kamachisqaykita 
kasuspa puriyta munani. 

56Kay pachapi kawsashaspa ruwanayqa kaymin: Kamachisqaykita junt'aspa 
purinay. 

-8- 

57Qan, Tata Dios, tukuy kapuyniy kanki. Noqaqa nisqaykiman jina ruwanayta 
tukuy sonqo niyki. 

58Tukuy sonqoywan qanpa ñawpaqeykipi kayta mask'ani. Chayrayku 
nisqaykiman jina noqamanta khuyarikuway. 

59Imaynatachus purisqayta qhawarikorqani, chantá watej kamachisqaykita 
junt'anayta nerqani. 

60Mana tiempota pasachispa, usqhayllata kamachisqaykita junt'asaj. 

61Millayta ruwajkuna misk'achiyta munaspa muyuykuwanku. Chaywanpis 
kamachisqaykimanta mana qonqapunichu. 

62Qanta pachis nispa nisunaypaj chawpi tutata sayarikuni, imajtinchus 
kamachisqaykikunaqa cheqanmin. 

63Qanta jatunchasojkunaj kawsaqenku kani, kamachisqaykita 
junt'ajkunajpatawan. 

64Tata Dios, kay pachaqa khuyakuyniykiwan junt'a kashan. 
Kamachisqaykimanta yachachiway. 

-9- 

65Tata Dios, nisqaykiman jina kay kamachiykita k'acha kasqaykiwan 
qhawariwarqanki. 

66Yachayniyoj, sumaj yuyayniyoj ima kanaypaj yachachiway, imaraykuchus 
kamachisqaykimanta jap'ikuni. 

67Manaraj k'umuykuchisqa kashaspa, noqaqa anchata pantaj kani. Kunantajrí 
nisqaykita kasuni. 

68Qanqa k'acha kanki, k'acha imakunatataj ruwanki. Kamachisqaykita 
yachachiway. 

69May kasqankuta yuyakojkunaqa qhasimanta juchachawanku. Noqarí 
kamachisqaykita tukuy sonqo junt'ani. 

70Paykunaj sonqonkoqa tunuyasqa, manataj imatapis sientenchu. Noqatajrí 
kamachisqaykimanta yachaspa kusikuni. 

71K'umuykuchisqa kanayqa noqapaj allin karqa, ajinamanta kamachisqaykita 
yachaqakunaypaj. 

72Simiykimanta llojsimoj kamachisqakunaqa aswan sumajmin ashkha 
qorimanta, qolqemantawan nisqaqa. 

-10- 

73Tukuyta Kamachej Dios, qanmin makiykiwan ruwawarqanki. Kunanqa sumaj 
yuyayta qoway, kamachisqaykita umaypi jap'inaypaj. 

74Qanta yupaychasojkuna rikuwaspa kusikonqanku, imaraykuchus simi 
nisqaykimanta jap'ikuspa suyakuni. 

75Tata Dios, kamachisqayki cheqan kasqanta yachani, cheqan ñanman 
churawayta munaspa allinta ruwarqanki. 

76Kunantajrí khuyarikuwasqayki sonqochawachun niwasqaykiman jina. 

77Noqamanta khuyarikuway kawsanaypaj, imajtinchus kamachisqaykiwan 
misk'ichikuni. 

78May kasqankuta yuyakojkuna p'enqaypi rikhurichunku, imajtinchus 
manakajllata tumpawanku. Noqatajrí kamachisqaykipi unanchasaj. 

79Qanta yupaychasojkuna, chantá kamachisqaykita yachajkuna ima noqawan 
ujchakuchunku. 

80Kamachisqaykita mana pantarispa junt'anaypaj sonqoy kachun, ama 
imamantapis p'enqachisqa kanaypaj. 

-11- 

81Qhespichinawaykita suyaspa, noqa sayk'unayashaniña. Chaywanpis simi 
nisqaykimanta jap'ikuspa purishallanipuni. 

82Nisqaykita junt'anaykita suyaspa ñawiy utiwanña, sonqoypitaj tapukuni: 
Mayk'ajtaj sonqochawaj jamonqari? nispa. 

83Machuña kasqayrayku manaña imatapis ruwayta atinichu. Chaywanpis 
kamachisqaykita mana qonqapunichu. 

84Mayk'ajkamataj suyasajri? Mayk'ajtaj qhatiykachawajkunata juzgaspa 
juchachankiri? 

85May kasqankuta yuyakojkunaqa urmachinawankupaj t'oqota allanku, 
pikunachus kamachisqaykita mana rikuyta atejkuna. 

86Yanapaway ari, imaraykuchus paykuna mana imallamanta 
qhatiykachashawanku. Tukuy kamachisqaykeqa cheqanpuni kanku. 

87Yaqhapuni kay pachamanta picharpariwarqanku. Chaywanpis 
kamachisqaykita kasuspa purillarqanipuni. 

88Khuyakuwasqaykiman jina kawsayta qoway, noqataj simiykej nisqanta 
junt'asaj. 

-12- 

89Tata Dios, simi nisqaykeqa wiñaypaj. Janajpi jina sinch'i sayasqa kashan. 

90Nisqaykita junt'aj kasqaykeqa wiñaypaj kallanqapuni. Qan kay pachata 
sayachisqaykirayku, maypichus kananpi kashallanpuni. 

91Qanpa kamachisqaykiman jina tukuy ima kunankama sayashan, 
imaraykuchus tukuy ima munasqaykita ruwanapaj kashan. 

92Manachus kamachisqayki kusichiwanman karqa chayqa, llakikuy 
tukuchiwanmanña karqa. 

93Kamachisqaykimanta mana jayk'ajpis qonqasajchu, imaraykuchus 
chaykunawanmin kawsachiwarqanki. 

94Qhespichiway ari, imajtinchus qanpata kani. Noqaqa kamachiwasqaykita 
junt'anaypaj sonqoyta churani. 

95Millayta ruwaspa purejkuna wañuchinawankupaj wateqashawanku. 
Noqatajrí kamachisqaykita yachaqanaypaj sonqoyta churani. 

96Kay pachapi tukuy imapis tukukapojlla kasqanta rikuni. Kamachisqaykirí 
mana tukukuyniyoj. 

-13- 

97Yachachisqaykita maytapuni munakuni. Tukuy p'unchaynintin chayllapi 
unanchaspa purini. 

98Kamachisqaykeqa aswan yachayniyojta ruwawan contraypi kajkunamanta 
nisqaqa, imaraykuchus kamachisqayki noqawanpuni kashan. 

99Kamachisqaykipi sapa p'unchay unanchaspa purisqayrayku tukuy 
yachachiwajkunamanta nisqaqa astawan yachaqani. 

100Kurajkunamantapis astawan yachaqani, kamachisqaykita kasusqayrayku. 

101Mana allinta ruwaspa purinamanta noqa chakiyta karunchani, nisqaykita 
junt'anaypaj. 

102Kamachisqaykimanta mana karunchakunichu, imaraykuchus qanmin 
yachachiwanki. 

103Noqapaj nisqaykeqa manchay misk'imin, abeja misk'imantapis aswan 
misk'iraj. 

104Kamachisqaykeqa yuyayniyojta ruwawan. Chayrayku mana allinta ruwaspa 
purinata chejnikuni. 

-14- 

105Simi nisqaykeqa purinaypi lámpara jina, ñanniypitaj k'anchay jina. 

106Tiluspa nerqani, ujtawanpis nillanitaj cheqan nisqaykita noqa junt'anayta. 



1257 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

107Tata Dios, may sinch'i phutisqa kashani. Nisqaykiman jina kawsayta qoway 
ari. 

108Tata Dios, qanta jatunchasusqayta tukuy sonqo jap'ikuy, kamachisqaykitataj 
yachachiway. 

109Wañoyqa qhatiykachashallawanpuni. Chaywanpis kamachisqaykimanta 
mana qonqapunichu. 

110Millayta ruwaspa purejkuna misk'anaypaj tojllata churawanku. Noqatajrí 
kamachisqaykimanta mana karunchakunichu. 

111Kamachisqaykeqa wiñaypaj chayaqeymin, imajtinchus chaykunaqa sonqoyta 
kusichiwanku. 

112Wañupunay p'unchaykama tukuy sonqoywan kamachisqaykita 
junt'anaytapuni nini. 

-15- 

113Noqa puraj uya runakunata chejnikuni, kamachisqaykitarí munakuni. 

114Qanmin pakakunay, jark'akuna escudoytaj kanki. Noqataj simi 
nisqaykimanta jap'ikuspa suyakuni. 

115Millayta ruwaspa purejkuna, noqamanta ithiriychej, imaraykuchus noqa 
Diosniypa kamachisqanta junt'ayta munani. 

116Tata Dios, nisqaykiman jina kallpata qoway, kawsasajtaj. Ama qhasita 
suyachiwaspa p'enqaypi rikhurichiwaychu. 

117Qan yanapaway, qhespichisqa kanaypaj, ajinamanta kamachisqaykita 
junt'anaypaj. 

118Qanqa kamachisqaykimanta karunchakojkunata pisipaj qhawanki, 
imaraykuchus yuyasqankoqa qhasi manakajlla. 

119Kay pachapi millayta ruwajkunata q'opata jina wijch'unki. Chayrayku noqaqa 
kamachisqaykita munakuni. 

120Qanta manchachikusqayrayku tukuy ukhuy kharkatitin, kamachisqaykitataj 
manchay jatun respetowan qhawani. 

-16- 

121Cheqan kajllatapuni ruwarqani. Chayrayku ama awqaykunaj makinkuman 
urmajta saqewaychu. 

122Noqa allin kanaymanta qan yachay, amataj may kasqankuta yuyakojkuna 
ñak'arichiwachunkuchu. 

123Ñaweyqa utiwanña qhespichinawaykita suyaspa, nisqaykiman jina 
kacharichinawaykita. 

124Noqa kamachiyki kani. Chayrayku khuyakuyniykiman jina qhawaway, 
kamachisqaykitataj yachachiway. 

125Noqaqa kamachiyki kani. Yuyayta qoway, imajtinchus kamachisqaykimanta 
yachayta munani. 

126Tata Dios, paykunata ñak'arichinayki tiempo chayamunña, imaraykuchus 
kamachisqaykita mana kasunkuchu. 

127Chayrayku noqaqa kamachisqaykita munakuni, sumaj qorimantapis 
astawanraj. 

128Sapa uj kamachisqaykeqa cheqanmin. Chayrayku mana cheqanta ruwaspa 
purinata chejnikuni. 

-17- 

129Kamachisqaykikuna manchay sumajpuni kanku. Chayrayku noqa chaykunata 
kasuni. 

130Qanpa simi nisqaykej yachachisqanqa k'anchay jina, llamp'u 
sonqoyojkunamantaj yachayta qon. 

131Simiyta kicharispa, ukhuta samani, imaraykuchus kamachisqaykita mayta 
moq'erini. 

132Qhawarimuway, noqamantataj khuyarikuway, imaynatachus 
munakusojkunawan ruwanki, ajinata. 

133Simi nisqaykiman jina cheqan ñanpi purichiway, amataj saqeychu millayta 
ruwanaqa sonqoyta aysanawanta. 

134Kallpankuman atinikuspa ñak'arichejkunamanta kacharichiway, imajtinchus 
kamachisqaykita kasuyta munani. 

135Noqataqa allin ñawiwan qhawaway, kamachisqaykitataj yachachiway. 

136Kamachisqaykita wakin mana kasusqankurayku, paran paranta waqani. 

-18- 

137Tata Dios, qanqa cheqanmin kanki, kamachisqaykipis cheqallantaj. 

138Tukuy kamachisqaykeqa cheqan, jap'ikunapaj jinataj kanku. 

139Awqaykuna kamachisqaykita qonqapusqankurayku, phiñakuymanta sonqoy 
phatashanña. 

140Simi nisqaykeqa cheqan, mana pantayniyoj. Chayrayku simi nisqaykita mayta 
munakuni. 

141Noqaqa mana imapajpis valenichu, manakajpaj qhawasqataj kani. 
Chaywanpis kamachisqaykitaqa mana qonqapunichu. 

142Justiciata ruwasqaykeqa cheqanmin, yachachisqaykipis cheqallantaj. 

143Ñak'ariy, phutikuykuna ima qhatiriwanku chaypis, kamachisqaykikuna 
kusichiwanku. 

144Kamachisqaykeqa cheqanpuni. Kawsanayta atinaypaj yuyayta qoway. 

-19- 

145Tata Dios, tukuy sonqowan mañakuyki, uyarillaway ari, imajtinchus noqaqa 
kamachisqaykita kasuyta munani. 

146Qanmanta mañakuyki, yanapaway ari, kamachisqaykita kasunaypaj. 

147Manaraj sut'iyamushajtin rijch'arispa, yanapanawaykita mañakuyki, 
imaraykuchus nisqaykimanta jap'ikuspa suyakuni. 

148Tukuy tuta puñuypis mana jap'iwanchu, nisqaykipi unanchasqayrayku. 

149Khuyayniykirayku, Tata Dios, uyariway ari, cheqanta ruwaj kasqaykiman jina 
kawsayta qoway. 

150Mana sonqoyoj qhatiykachawajkunaqa qayllallaypi kashanku. Chaywanpis 
paykuna kamachisqaykimanta karupi kashanku. 

151Qantajrí, Tata Dios, qayllallapi kashanki, tukuy kamachisqaykitaj cheqanpuni 
kanku. 

152Unaymantapachaña kamachisqaykikunata yachani, wiñaypaj chaykunata 
churasqaykitapis. 

-20- 

153Qhaway ari, kay jina ñak'arisqayta, kacharichiwaytaj, imaraykuchus 
kamachisqaykita mana qonqapunichu. 

154Qan noqarayku parlariy, orqhowaytaj ñak'ariyniymanta, nisqaykiman jinataj 
kawsayta qoway. 

155Qanqa millayta ruwaspa purejkunata manapuni yanapankichu, 
imaraykuchus paykuna kamachisqaykita mana kasunkuchu. 

156Tata Dios, khuyakuyniykeqa mana tukukuyniyoj. Kamachisqaykita kasusqay 
kawsarichiwachun. 

157Qhatiykachawaj awqaykuna ashkha kanku. Noqatajrí kamachisqaykimanta 
mana karunchakunichu. 

158Wasanchajkunataqa mana rikuyllatapis munanichu, imaraykuchus paykuna 
kamachisqaykita mana kasunkuchu. 

159Tata Dios, qhaway imaynatapunichus kamachisqaykita munakusqayta, 
khuyarikuwasqaykiraykutaj kawsayta qoway. 

160Nisqaykej sonqonqa cheqan kajmin, tukuy cheqan kamachisqaykitaj 
wiñaypaj kanku. 

-21- 

161Atiyniyojkunaqa mana imallamanta qhatiykachawanku. Sonqoytajrí simi 
nisqaykita may jina jatun respetowan qhawan. 

162Noqaqa nisqaykiwan manchay kusisqa kani, manchay valorniyoj imatapis 
tarikuyman jina. 

163Chantá llullakuyta chejnikuni, nitaj uyariyllatapis munanichu. 
Yachachisqaykitarí mayta munakuni. 

164Kamachisqayki cheqan kasqanrayku noqa sapa p'unchay mana sayk'uspa 
qanta jatunchayki. 

165Yachachisqaykita munakojkunaqa sonqo tiyasqallapuni kawsakunku, nitaj 
imapis paykunata misk'achiyta atinchu. 

166Tata Dios, qhespichinawaykita suyakuni, imajtinchus kamachisqaykita 
junt'ani. 

167Noqaqa kamachisqaykita kasuni, tukuy sonqowantaj munakuni. 

168Noqaqa nisqaykita, kamachisqaykitapis kasuni, imaraykuchus imaynatachus 
purisqayta qan yachanki. 

-22- 

169Tata Dios, qhaparikamusqay qankama chayamusuchun, nisqaykiman jinataj 
yuyayta qoway. 

170Mañakusqayqa qankama chayamusuchun, nisqaykiman jinataj 
kacharichiway. 

171Qanta jatunchaspa takiykunaqa simiymanta phullchirimuchun, 
imaraykuchus qan kamachisqaykita yachachiwanki. 

172Simeyqa nisqaykimanta takichun, imaraykuchus tukuy kamachisqaykeqa 
cheqanpuni. 

173Makiykeqa yanapanawanpaj jina wakisqa kachun, imaraykuchus 
kamachisqaykita kasunayta ajllakorqani. 

174Tata Dios, qhespichinawaykita mayta munani, kamachisqaykiwantaj 
misk'irichikuni. 

175Jatunchanasuypaj kawsayta munani, justicia ruwasqaykitaj yanapawachun. 

176Chinkasqa oveja jina purerqani. Mask'aj jamuy ari, imaraykuchus 
kamachisqaykimanta mana qonqapunichu. 

Salmos 120 

Q'otiyajkunamanta jark'away 

1a (1a) (Karu llajtamanta Jerusalenman jamunapaj takiy) 

1 (1b) Phutisqa kashaspa, Tata Diosman qhaparikorqani, paytaj uyariwarqa. 

2Tata Dios, llullakojkunamanta libraway, q'otiyayta munajkunamantapis 
jark'away. 

3Q'otiyajkuna, qankunataqa mana allinchu risonqachej. Diosmin 
jasut'isonqachej. 

4Payqa arconwan sumaj filochasqa flechata kachaykusonqachej, retamaj 
k'ajarishaj ninawantaj ruphaykuchisonqachej. 

5Ay noqamanta, noqaqa waj llajtayoj jina Mesecpi tiyakuni. Noqaqa Cedar 
jap'iypi toldopi tiyakuni. 

6Allin kawsayta chejnejkunawan unaytaña tiyakuni. 

7Noqa sonqo tiyaykusqa kawsayta munaj runa kani. Sonqo tiyaykusqa 
kawsanamanta parlajtiyrí, paykuna maqanakuyllamanta parlawanku. 

Salmos 121 

Tata Diosmin waqaychasojniyki 

1a (1a) (Karu llajtamanta Jerusalenman jamunapaj takiy) 

1 (1b) Orqokunata qhawarispa, tapukuni: Maymantataj yanapawajniy 
jamonqari? nispa. 

2Tata Diosmin yanapawajneyqa, pichus kay pachata, janaj pachatawan ruwaj. 

3Payqa mana llusk'ajta saqesonqachu. Waqaychasojqa mana jayk'aj 
puñonqachu. 

4Israelta waqaychajqa mana jayk'aj puñunchu, nitaj puñuywan atipachikunchu. 

5Tata Diosmin qanmanta qhawarisojqa, waqaychasojtaj. Paymin qanwan 
kashan yanapasunanpaj. 

6P'unchaypi inteqa mana sayk'uchisonqachu, nitaj tutapi killa imanasonqachu. 

7Tata Diosqa tukuy mana allin kajmanta waqaychasonqa, payllataj 
kawsayniykita waqaychanqa. 

8Mayman rejtiyki, kutimojtiykipis, Tata Dios qanta waqaychallasonqapuni 
kunanmanta wiñaykama. 

Salmos 122 

Jerusalén llajtarayku Diosmanta mañakuna 

1a (1a) (Karu llajtamanta Jerusalenman jamunapaj takiy) 

1 (1b) Noqaqa manchayta kusikuni: Tata Diospa wasinman jaku rina, nispa 
niwajtinku. 

2Jerusalén llajta, ñapis punkuykipiña kashayku. 

3Jerusalén llajta sayachisqa karqa Israelpa tukuy ayllunkuna chaypi 
tantakunankupaj. 

4Chaymanqa Tata Diospa jatun ayllunkuna sutinta yupaychanankupaj 
chayanku, Israelman kamachisqa kasqanman jina. 

5Chaypi justiciata ruwanankupaj juezkuna tiyan, Davidpa mirayninmanta 
kamachejkunaj kamachinanku tiyanakuna. 

6Jerusalén llajtapi sonqo tiyaykusqa kawsay kananpaj Diosmanta mañaychej, 
jinallataj chay llajtata munakojkunata allin rinanta. 

7Chay sumaj perqachasqa llajtapi tiyakojkunapaj sonqo tiyaykusqa kawsay 
kachun, kamachina wasiykikunapipis mana imata manchachikuspa kawsakuy 
kachun. 

8Wawqeykunarayku, kawsaqeykunarayku ima Diosmanta mañakuni: 
Jerusalenpi sonqo tiyaykusqa kawsay kachun, nispa. 

9Jerusalén, qanpi Tata Diosninchejpa Templon kasqanrayku allinniykita 
mask'asaj. 

Salmos 123 

Tata Dios khuyarikunawanchejta mañakuna 

1a (1a) (Karu llajtamanta Jerusalenman jamunapaj takiy) 

1 (1b) Tata Dios, janaj pachapi tiyakoj, mañakusunaypaj qanllata qhawakuyki. 

2Imaynatachus wata runa patronninta qhawan, jinallatataj warmi wata runapis 
patronanta qhawan, ajinata noqaykupis, Tata Dios, qan qhawarisqalla kayku, 
khuyakunawaykuta suyaspa. 

3Tata Dios khuyarikuwayku ari, noqaykumanta khuyarikuwayku, imaraykuchus 
pisipaj qhawasqa kaywan sayk'usqaña kayku. 

4Sayk'usqaña kayku qhapajkuna alqochakuwasqaykuwan, jinallataj may 
kasqankuta yuyakuspa pisipaj qhawawasqaykuwan. 

Salmos 124 

Tata Diosqa yanapawanchejpuni 

1a (1a) (Karu llajtamanta Jerusalenman jamunapaj takiy) 

1 (1b) Ima kanman karqa, sichus Tata Dios mana noqanchejman sayasqachu 
kanman karqa chaypachari? Ajinata Israel nichun: 

2Manachus Tata Dios noqanchejman kutisqa kanman karqa chayqa, 
maypachachus tukuy runakuna contranchejpi maqanakunankupaj 
oqharikorqanku chaypacha, 

3contranchejpi k'arajta phiñakusqankurayku, kawsashajta oqoykuwasunman 
karqa. 

4Chaypacha mayu jina apawasunman karqa, yakupis patanchejta 
wasaykuwasunman jina kanman karqa. 

5Chaypacha ashkha chayamoj yaku jina patanchejta wasaykuwasunman karqa. 

6Tata Dios jatunchasqa kachun, imajtinchus payqa awqanchejkuna mitharaspa 
tukuchinawanchejta mana saqerqachu. 

7Tojlla churasqankumanta ayqerqanchej, imaynatachus p'isqo ayqen, ajinata. 
Chay tojlla churasqanku p'itikorqa, noqanchejtaj ayqerqanchej. 

8Yanapaqa Tata Diosmanta jamun, pichus janajta, kay pachatawan ruwarqa, 
chaymanta. 

Salmos 125 

Tata Diosqa ayllunta waqaychan 

1a (1a) (Karu llajtamanta Jerusalenman jamunapaj takiy) 

1 (1b) Tata Diospi atinikojkunaqa sinch'i sayachisqa kanku. Paykuna Sión orqo 
jina wiñaypaj sayanqanku. 

2Imaynatachus Jerusalén llajta orqokunawan muyuykusqa kashan, ajinallatataj 
Tata Diospis ayllunta muyuykun, paykunata waqaychananpaj kunanpis, 
wiñaypajpis. 

3Millayta ruwajkunarí mana wiñaypaj cheqan runakunaj suyunkupi 
kamachenqankuchu, ama cheqanta ruwajkuna millayta ruwanaman 
urmanankupaj. 

4Tata Dios, allinta ruwaspa purejkunata yanapay, pikunachus cheqan sonqoyoj 
kanku, chaykunata. 

5Mana allinta ruwaspa purejkunatarí, millayta ruwajkunatawan khuska Tata 
Dios wijch'onqa. Israel ayllupi allin kawsakuyllapuni kachun. 

Salmos 126 

Karu llajtamanta kutimpunapaj takiy 

1a (1a) (Karu suyumanta kutimpunapaj takiy) 

1 (1b) Maypachachus Tata Dios preso apasqa kajkunata Jerusalenman 
kutichimporqa, chaypacha, noqaykupajqa mosqokushaykumanpis jina karqa. 

2Chaypacha noqayku jatunmanta asirikorqayku, kusiywantaj jatunmanta 
takerqayku. Chaypacha Tata Diosta mana qhatejkuna nerqanku: Tata Dios 
paykunapaj t'ukuna imakunata ruwasqa, nispa. 

3Arí, Tata Dios noqaykurayku t'ukunapaj jina ruwarqa, chaymantataj noqayku 
mayta kusikorqayku. 

4Tata Dios, ñawpajta imaynatachus allinpi kawsakorqayku, chay jinallamantaj 
kutichiwayku, imaynatachus Néguev ch'innejpis parasqanrayku waj jinaman 
tukun, ajinata. 

5Pikunachus waqaspa tarpojkunaqa kusiymanta takirispa chajraj poqosqanta 
oqharenqanku. 

6Pichus waqan waqan mujuta tarpojpis, kusiymanta takirispa gavillan 
marq'arisqa kutimonqa. 

Salmos 127 

Wawakunaqa Diospa qosqan kanku 

1a (1a) (Karu llajtamanta Jerusalenman jamunapaj takiy) 

1 (1b) Manachus Tata Dios wasita sayachin chayqa, wasichajkunaqa qhasillata 
wasita oqharinku. Manachus Tata Dios llajtata qhawan chayqa, qhawaj 
soldadokunaqa qhasillata qhawanku. 

2Qhasillata inti llojsimusqanmantapacha inti yaykunankama llank'asunman, 
mikhunanchejpaj jump'i suruyta ruwaspa, imaraykuchus Diosqa 
munakusqallanta samarichin. 

3Wawakunaqa Tata Diospa qosqanmin kanku, warmimanta paqarejtaj may 
munasqa t'inka. 

4Kallpanchejpi kashaspa wawayoj kanaqa wapu maqanakojpa makinpi flecha 
jinamin kanku. 

5Ashkha wawayoj kajqa manchay kusisqa kanqa, imajtinchus juezkunaj 
ñawpaqenpi awqankunaman kutichikushajtin, mana p'enqachisqachu kanqa. 

Salmos 128 

Tata Diospa saminchaykunan 

1a (1a) (Karu llajtamanta Jerusalenman jamunapaj takiy) 

1 (1b) Tata Diosta manchay jatun respetowan qhawaspa purejkunaqa kusisqa 
kawsakonqanku. Pikunachus kamachisqanta kasojkunapis kusisqallataj 
kawsanqanku. 

2Llank'asqaykimanta mikhunki. Tukuy imapi allin risonqa, kusiy kawsaytataj 
rikunki. 

3Wasiykipi warmiykeqa ashkha poqoyniyoj uva sach'a jina kanqa. 
Wawaykikunapis mikhunankupaj tiyarikuspaqa, ashkha ijiyoj olivo sach'a jina 
muyulla tiyarikonqanku. 

4Ajinata Tata Dios payta may jina jatun respetowan qhawajkunata saminchan. 

5Tata Diosqa Sionmantapacha saminchasuchun, sapa p'unchay kay pachapi 
kawsanaykikama, Jerusalenpa allin kayninta rikunaykipaj. 

6Allchhiykikunatapis rikullankitaj. Israelpi sonqo tiyaykusqa kawsakuy kachun. 

Salmos 129 

Tata Dios justiciata ruwan 

1a (1a) (Karu llajtamanta Jerusalenman jamunapaj takiy) 

1 (1b) Kunan israelitakuna nichunku: Wayna kasqaymantapacha awqaykuna 
sinch'ita llakichiwarqanku. 

2Wayna kasqaymantapacha awqaykuna sinch'ita llakichiwarqanku chaypis, 
mana atipayta atiwarqankuchu. 

3Paykuna wasaypi seq'owaspa k'iriwarqanku, larq'a larq'allata ruwawarqanku. 

4Tata Diosrí cheqanta ruwaj kaspa, millayta ruwajkunaj makinkumanta 
kacharichiwarqa. 

5Sión llajtata tukuy chejnikojkuna p'enqaypi rikhurichunku, ayqechunkutaj. 

6Wasej qhatan patapi wiñaj qhora jina kachunku, manaraj wiñashaspa 
ch'akipun, ajina. 

7Chay qhorata ruthojqa makinman mana junt'achiyta atinchu, nitaj gavillata 
ruwayta atinchu. 

8Chayninta purejkuna chay qhorata rikuspa, ama nichunkuchu: Tata Dios 
qankunata yanapasorqachej. Noqayku Tata Diospa sutinpi qankunata 
saminchayku, nispa. 

Salmos 130 

Tukuyta Kamachej Diospi atinikuna 

1a (1a) (Karu llajtamanta Jerusalenman jamunapaj takiy) 

1 (1b) Tata Diosníy, sinch'i llakiypi kashaspa, qanman qhaparikamuyki. 

2Tukuyta Kamachej Dios, uyariway, qhaparispa mañakusqasuyta uyarillaway 
ari. 

3Tata Dios, juchaykutachus cuentaman churawaj chayqa, pitaj ñawpaqeykipi 
sayayta atinmanri? 

4Juchallisqayku pampachasqa kananta qanllapi tariyku, qanllata 
jatunchanaykupaj. 

5Tukuy sonqoywan Tata Diospi atinikuspa, yanapanawanta suyakuni, 
imajtinchus nisqanta jap'ikuni. 

6Noqaqa tukuy sonqoywan Tukuyta Kamachej Diosta suyani, imaynatachus 
tukuy tuta qhawaj soldadokuna sut'iyananta suyanku, chaymanta astawanraj. 

7Israel, Tata Diosllapi atinikuy, imaraykuchus payqa khuyakojmin, 
cheqatapunitaj kacharichiwanchej. 

8Paymin preciota pagaspa Israelta tukuy juchanmanta kacharichenqa. 

Salmos 131 

Diosllapi tukuy sonqo atinikuna 

1a (1a) (Karu llajtamanta Jerusalenman jamunapaj takiy) 

1 (1b) Tata Dios, sonqoyqa mana jatunchakunchu, nitaj ñawiypis ni pita pisipaj 
qhawanchu. Mana jatuchaj t'ukuna imakunaj qhepantachu purini, nitaj mana 
ruway atinaj qhepantapis. 

2Astawanpis noqaqa ch'inlla kakushani, ni imamanta llakiyniyoj, mamanpa 
ojllayninpi chuchuchisqa wawa jina. Sumaj ñuñuchisqa wawa jina kashani. 

3Israel, Tata Diosllamanta yanapananta suyakuy, kunanpis wiñaypajpis. 

Salmos 132 

Tata Dios Davidman nisqanmanta 

1a (1a) (Karu llajtamanta Jerusalenman jamunapaj takiy) 

1 (1b) Tata Dios, Davidmanta yuyarikuy, chay jinata ñak'arisqanmantawan. 

2Jacobpa Tukuy Atiyniyoj Tata Diosnin, Davidpa nisqanmanta yuyarikuy, tiluspa 
nisusqanmanta: 

3Mana wasiyman yaykusajchu, nitaj puñojpis siriykusajchu. 

4Mana ñawiyta wisq'asajchu, nitaj puñuyta ch'utasajchu, 

5Tata Diospaj uj cheqata tarinaykama, Jacobpa Tukuy Atiyniyoj Diosnin chaypi 
tiyakunanpaj, nispa. 

6Efrata cheqapi arcamanta parlajta uyarerqayku, Jaar cheqapitaj chay arcata 
tarerqayku: 

7Jaku rina, maypichus Tata Dios tiyakun, chayman, ñawpaqenpitaj 
qonqorikunachej. 

8Tata Dios, maypichus samarikunaykiman jamuy, arcaykiwan khuska atiyniyoj 
kasqaykita rikuchej. 

9Sacerdoteykikunaqa llimphu kawsaywan p'achawan jina p'achallisqa 
kachunku, kamachiyniykipi kajkunapis kusiymanta takichunku. 

10Kamachiyki Davidta munakusqaykirayku, ajllakusqayki kuraj kamachejta ama 
qhesachaychu. 

11Tata Diosqa Davidman tiluspa, ujta nerqa, tilusqantataj mana p'akenqachu. 
Pay nerqa: Mirayniykimanta ujninta kamachinayki tiyanapi tiyachisaj. 

12Sichus churiykikuna tratoyta junt'anqanku, kamachisqaytapis kasonqanku 
chayqa, paykunaj wawankupis kamachinayki tiyanapi wiñaypaj tiyanqanku, 
nispa. 

13Tata Dios Sión orqota ajllakorqa chaypi tiyakunanpaj. 

14Pay nerqa: Kaypi wiñaypaj tiyakusaj, kaypimin kamachinay tiyanata churayta 
munani. 

15Aylluypa mikhunanta mayta ashkhayachisaj, wajcha runakuna mikhunawan 
sajsakunankupaj. 

16Sacerdotenkunata llimphu kawsaywan p'achawan jina p'achallichisaj. Diosta 
mana wasanchaj kamachikunapis kusiymanta takirikonqanku. 

17Kaypi Davidpa atiyninta watej jatarichisaj. Ajllakusqay kuraj kamachejtaj 
aylluypaj k'anchay jina kanqa. 

18Awqankunata p'enqaypi rikhurichisaj, Davidpa umanpi pillunrí lliphipirenqa, 
nispa. Ajinata Tata Dios nerqa. 

Salmos 133 

Ayllupi k'acha kawsakunamanta takiy 

1a (1a) (Karu llajtamanta Jerusalenman jamunapaj takiy) 

1 (1b) May jina sumajpuni uj ayllupi wawqe panakuna uj sonqolla k'achata 
kawsakunankoqa. 

2K'achata kawsakusqankoqa sumaj q'apayniyoj jawinaman rijch'akun. Chayta 
Aaronpa umanman jich'ajtinku, sunkhankama urayk'uspa, kunkankama 
chayarqa. 

3Chay jina kawsakoyqa, imaynatachus Hermón orqoman chhullajtin, Sión 
orqokama chayan, ajina. Tata Diosqa k'achata kawsakojkunata saminchan, 
wiñay kawsaytataj qon. 

Salmos 134 

Tata Diosta yupaychana 

1a (1a) (Karu llajtamanta Jerusalenman jamunapaj takiy) 

1 (1b) Tata Diospa tukuy kamachinkuna, tukuyniykichej payta yupaychaychej, 
pikunachus Tata Diospa Templonta tutan qhawankichej, chaykuna. 

2Ajllakusqan wasinman makiykichejta oqharispa, Tata Diosta yupaychaychej. 

3Janaj pachata, kay pachatawan ruwaj Tata Diosqa Sión orqomantapacha qanta 
saminchasuchun. 

Salmos 135 

Tata Diosta yupaychana 

1Tata Dios jatunchasqa kachun. Tata Diosta yupaychaychej. Paypa 
kamachinkuna, Tata Diosta jatunchaychej. 

2Pikunachus Tata Diospa wasinpi ruwanayoj kajkuna, Diosninchejpa wasi 
pationpi kajkuna ima, payta yupaychaychej. 

3Tata Diosta yupaychaychej, imaraykuchus payqa k'achamin. K'acha 
kasqanraykutaj sutinman takiychej. 

4Payqa Jacobta paypata kananpaj ajllakorqa, Israelta ayllun kananpaj ajllakorqa. 

5Noqa allinta yachani Tata Diosninchejqa may jatun kasqanta. Payqa tukuy 
dioskunamanta aswan jatunmin. 

6Tata Diosqa tukuy munasqanta ruwan, janajpi, kay pachapi, mama qochapi, 
mama qocha ukhupipis munasqantapuni ruwan. 

7Kay pachaj k'uchunmanta phuyukunata orqhomuspa, parananpaj lliuj 
lliujkunata rikhurichin, wayratapis jallch'ananmanta orqhomun. 

8Jinallataj Tata Dios Egiptopi sapa wasi ayllupi kuraj kaj qhari wawata 
wañucherqa, uywakunamantapis phiwi uñakunata. 

9Payllataj runaj mana jayk'aj rikusqanta, may t'ukuna imakunata ima Egiptopi 
ruwarqa faraonpa contranta, chantá kamachinkunaj contrankuta ima. 

10Ashkha suyuta chinkacherqa, atiyniyoj kuraj kamachejkunatapis 
wañuracherqa: 

11Amorreokunaj kuraj kamachejninku Sijonta, Basanta kuraj kamachej Ogta, 
chantá Canaán suyupi tukuy kuraj kamachejkunata ima. 

12Chantá chay kuraj kamachejkunaj jallp'ankuta chayaqeta jina Israel ayllunman 
qoporqa. 

13Tata Dios, sutiykeqa wiñaypaj yupaychasqa kanqa, qantaj wiñaypaj 
yuyarisqallapuni kanki. 

14Tata Diosqa ayllunpaj justiciata ruwanqa, paypa kamachiyninpi 
kajkunamantataj khuyakonqa. 

15Diosta mana qhatikojkunaj lantinkukunarí qorimanta, qolqe metalmanta ima 
ruwasqa kanku, runaj ruwasqallan. 

16Lanti ruwasqankoqa simiyoj kanku, manataj parlankuchu. Ñawiyoj kanku, 
manataj rikunkuchu. 

17Ninriyoj kanku, manataj uyariyta atinkuchu, nitaj samayllatapis atinkuchu. 

18Chay lantikunata ruwajkunaqa chaykunallamantaj rijch'akunku, jinallataj 
chaykunaman k'umuykojkunapis. 

19Israelitakuna, Tata Diosta jatunchaychej. Aaronpa ayllunmanta 
sacerdotekuna, Tata Diosta jatunchaychej. 

20Levitakuna, Tata Diosta jatunchaychej. Tata Diosta manchay jatun respetowan 
qhawajkuna, payta jatunchaychej. 

21Jerusalenpi tiyakoj Tata Dios Sionmantapacha jatunchasqa kachun. Arí, Tata 
Dios jatunchasqa kachun. 

Salmos 136 

Tata Diospa munakuynenqa wiñaypajmin 

1Tata Diosta pachis niychej, k'acha kasqanrayku, imaraykuchus munakuynenqa 
wiñay wiñaypajmin. 

2Dioskunaj Diosninman pachis niychej, imaraykuchus munakuynenqa wiñay 
wiñaypajmin. 

3Tukuy kamachejkunata kamachej Diosta pachis niychej, imaraykuchus 
munakuynenqa wiñay wiñaypajmin. 

4Uj k'ata t'ukuna imakunata ruwajman pachis niychej, imaraykuchus 
munakuynenqa wiñay wiñaypajmin. 

5Sumaj yachaywan janajkunata ruwajman pachis niychej, imaraykuchus 
munakuynenqa wiñay wiñaypajmin. 

6Yaku patapi jallp'ata qhatanata jina aysajman pachis niychej, imaraykuchus 
munakuynenqa wiñay wiñaypajmin. 

7Intita, killatapis ruwajman pachis niychej imaraykuchus munakuynenqa wiñay 
wiñaypajmin. 

8Payqa intita p'unchaypi k'anchananpaj ruwarqa, imaraykuchus 
munakuynenqa wiñay wiñaypajmin. 

9Jinallataj killata, ch'askakunatawan tuta k'anchanankupaj ruwarqa, 
imaraykuchus munakuynenqa wiñay wiñaypajmin. 

10Tukuy Egipto llajtayojkunaj kuraj kaj churinkukunata wañuchejta pachis 
niychej, imaraykuchus munakuynenqa wiñay wiñaypajmin. 

11Jinallataj Egiptomanta israelitakunata orqhojman pachis niychej, 
imaraykuchus munakuynenqa wiñay wiñaypajmin. 

12Payqa Egiptopi atiyniyoj kasqanta rikucherqa, imaraykuchus munakuynenqa 
wiñay wiñaypajmin. 

13Puka Mama Qochata iskayman khallajta pachis nillaychejtaj, imaraykuchus 
munakuynenqa wiñay wiñaypajmin. 

14Puka Mama Qochaj chawpinta israelitakunata chimpachejman pachis niychej, 
imaraykuchus munakuynenqa wiñay wiñaypajmin. 

15Faraonta, soldadonkunata ima Puka Mama Qochaman p'ultiykojman pachis 
niychej, imaraykuchus munakuynenqa wiñay wiñaypajmin. 

16Ch'innejta ayllunta pusajman pachis nillaychejtaj, imaraykuchus 
munakuynenqa wiñay wiñaypajmin. 

17Manchay uyarisqa kuraj kamachejkunata atipajman pachis niychej, 
imaraykuchus munakuynenqa wiñaypajmin. 

18Atiyniyoj kuraj kamachejkunata wañuchejman pachis niychej, imaraykuchus 
munakuynenqa wiñay wiñaypajmin. 

19Amorreokunaj kuraj kamachejninku Sijonta wañuchejman pachis 
nillaychejtaj, imaraykuchus munakuynenqa wiñay wiñaypajmin. 

20Basán suyoj kuraj kamachej Ogta wañuchejman pachis nillaychejtaj, 
imaraykuchus munakuynenqa wiñay wiñaypajmin. 

21Chay kuraj kamachejkunaj jallp'ankuta israelitakunaman rak'irajman pachis 
niychej, imaraykuchus munakuynenqa wiñay wiñaypajmin. 

22Israelitakunaman chayaqeta jina chay jallp'ankuta qojman pachis 
nillaychejtaj, imaraykuchus munakuynenqa wiñay wiñaypajmin. 

23K'umuykuchisqa kashajtinchej noqanchejmanta yuyarikojman pachis niychej, 
imaraykuchus munakuynenqa wiñay wiñaypajmin. 

24Awqanchejkunamanta noqanchejta kacharichejman pachis nillaychejtaj, 
imaraykuchus munakuynenqa wiñay wiñaypajmin. 

25Jinallataj, runakunaman, uywakunamanpis mikhunata qojman pachis niychej, 
imaraykuchus munakuynenqa wiñay wiñaypajmin. 

26Janaj pachapi kaj Diosman pachis niychej, imaraykuchus munakuynenqa 
wiñay wiñaypajmin. 

Salmos 137 

Babiloniapi kashaspa llajtankumanta yuyarikuspa takiy 

1Babilonia mayukuna patapi tiyarikuytawan, Sionmanta yuyarikuspa waqarikoj 
kayku. 

2Chaypi sauce sach'aman arpaykuta warkhoj kayku. 

3Pikunachus jap'ispa apawarqayku, tukuy imaykutataj qhechuwarqayku, 
chaykunaqa kusiywan takinaykuta niwaj kayku: Sionpi takej kankichej, chay 
takiykunata takiripuwayku ari, nispa. 

4Imaynatataj runaj llajtanpi Tata Diospa takiyninkunata takisqaykuri? 

5Jerusalén, qanmantachus qonqapuyman chayqa, paña makiy ch'akipuchun. 

6Sichus qanmanta mana yuyarikuyman chayqa, qalluy mallq'ayman 
k'askaykuchun, manachus tukuy imamanta astawan Jerusalenmanta 
kusikuyman chayqa. 

7Tata Dios, edomitakunamanta yuyarikuy. Babiloniokuna Jerusalén llajtata 
jap'ishajtinku, paykuna nerqanku: Thuñiychej, cimientonkama pampata 
ruwaychej, nispa. 

8Babilonia, qanpis thuñisqallataj kanki. Kusisqa kanqa pichus qanta thuñisojqa, 
imaynatachus qan ruwawasqaykuman jina. 

9Pichus wawaykikunata jap'ispa, chhankaman ch'allpajpis kusisqallataj kanqa. 

Salmos 138 

Tata Diosta pachis nispa takiy 

1a (1a) (Davidpa ruwasqan takiy) 

1 (1b) Tata Dios, tukuy sonqoywan pachis niyki, angelkunaj ñawpaqenpitaj 
qanman takisqayki. 

2Temployki qhawarisqa qonqorikuspa, khuyakuyniykimanta, cheqan 
kasqaykimanta ima pachis niyki, imaraykuchus sutiykita, simi nisqaykitawan 
tukuy imamanta astawan pataman churarqanki. 

3Wajyakusojtiy, uyariwarqanki, mosoj kallpatataj qowarqanki. 

4Tata Dios, nisqaykita uyarisqankurayku, kay pachapi tukuy kuraj 
kamachejkuna jatunchasonqanku. 

5Tata Diosta tukuy ima nisqanmanta yupaychanqanku, imaraykuchus Tata 
Diospa jatun kayninpa lliphipiynenqa may jinamin. 

6Tata Dios may jina patapipis kashaspa, llamp'u sonqoyojkunamanta 
qhawarinpuni. May kasqankuta yuyakojkunamantarí karunchakun. 

7Llakiypi rikhurejtiy, qan mosoj kallpata qowanki, jinallataj atiyniykiwan 
awqaykunaj phiñakuyninkumanta kacharichiwanki. 

8Tata Dios, qan imatachus noqarayku ruwayta munasqaykita junt'anki. Tata 
Dios, khuyakuyniykeqa wiñaypajmin. Noqaqa qanpa ruwasqayki kani, ama 
saqerpariwaychu. 

Salmos 139 

Tata Diosqa tukuy imata yachan 

1a (1a) (Davidpa ruwasqan takiy) 

1 (1b) Tata Dios, qanmin sonqoyta qhawaspa, pichus kasqayta rejsiwanki. 

2Qan tukuy ruwasqayta yachanki. Tukuy imatachus yuyasqaytapis 
karumantapacha yachallankitaj. 

3Qanqa imaynatachus purisqayta, samarikusqaytapis qhawashawanki, tukuy 
imata ruwasqaytapis yachallankitaj. 

4Tata Dios, manaraj imatapis parlashajtiy, qanqa ñapis yachankiña. 

5Tukuynejmanta muyuykuwanki, makiykiwantaj waqaychawanki. 

6Chay jina t'ukuna yachayniykeqa mana umayman yaykuwanchu. Chay jina 
ukhu kajtin, mana yachaqayta atinichu. 

7Espirituykimanta maymantaj ayqeymanri? Qanmanta maymantaj ayqeyta 
atiymanri? 

8Janaj pachamanchus wichariyman chayqa, chaypi qan kashanki. Jallp'aj 
sonqonman yaykuyman chaypis, chaypipis qan kashallankitaj. 

9Sichus inti llojsimuynejman phawayman, manachayrí mama qochaj 
tukukuyninpipis tiyakuyman chayqa, 

10chaypipis makiykeqa pusawanman, paña makiykitaj mana 
kachariwanmanchu. 

11Sichus laqhapi pakakuyta yuyayman chayqa, sitajchus muyuyniypi k'anchay 
laqhayanman chaypis, 

12laqhaqa mana qanmanta pakawanmanchu, manachayqa p'unchay jina 
k'ancharinman. Qanpajqa k'anchaypis, laqhapis kikillanpuni. 

13Qanmin ukhuypi kajkunata ruwarqanki. Mamaypa wijsanpeqa qan 
ruwawarqanki. 

14Pachis niyki, imaraykuchus chay ruwasqayki t'ukuchiwan. Ruwasqaykeqa 
manchay t'ukunamin, chaytataj sumajta yachani. 

15Qanpajqa imaynatachus ukhuy wiñasqan mana pakasqachu karqa, pakaypi 
ruwasqa kashajtiypis. Mamaypa wijsanpi ruwasqa kashajtiy, 

16ñawiykeqa imaynatachus ukhuy ruwakushasqanta rikorqa. Tukuy chayqa 
p'anqaykipi qhelqasqaña karqa. Mashkha unaytachus kawsanayqa, niraj uj 
p'unchaytapis kawsashajtiy, ñapis nisqaña karqa. 

17Diosníy, yuyasqaykeqa noqapaj ancha sumajpuni, tukuynenqa mana yupay 
atina. 

18Noqa yupayta munayman chaypis, t'iyumanta aswan ashkhapuni kanman. 
Chayta yupaspa tukuyman chaypis, qanllawanpuni kayman. 

19Diosníy, millayta ruwaspa purejkunaj kawsayninkuta qhechuy, noqamantataj 
runa wañuchejkunata karunchay. 

20Paykuna qanmanta mana allintachu parlanku, qanpa contraykitataj qhasillata 
oqharikunku. 

21Tata Dios, qanta chejnikusojkunata manachu chejnikunay? Contraykipi 
oqharikojkunapaj manachu phiñakunay? 

22Paykunata tukuy sonqo chejnikuni, awqaykunata jinataj qhawani. 

23Diosníy, sonqoyta allinta qhaway, sonqoyta rejsispataj, tukuy yuyasqayta 
allinta yachay allinchus manachus kasqanta. 

24Ajinata ruwaspa, noqapi imachus mana allin rijch'asusqanta rikuchiway, 
chantá munasqaykiman jina wiñay kawsayman pusaway. 

Salmos 140 

Tata Dios waqaychananta mañakuna 

(1) (Davidpa ruwasqan takiy) 

1 1 (2) Tata Dios, millayta ruwajkunamanta kacharichiway, kallpanman 
atinikuspa maqayllata munajkunamantataj jark'away. 

2 2 (3) Chaykuna mana allinta ruwanapi yuyaspalla purinku, sapa p'unchaytaj 
ch'ajwata sayarichispalla kanku. 

3 3 (4) Qallunkoqa katarej qallun jina, parlasqankutaj nina katarej venenon jina. 

4 4 (5) Tata Dios, millayta ruwajkunamanta jark'away. Atiyniyoj kasqankumanta 
jap'ikuspa maqayllata munajkunamanta waqaychaway, pikunachus noqata 
misk'achinawankupaj wakichinku, chaykunamanta. 

5 5 (6) May kasqankuta yuyakojkuna tojllata churanku, urmachinawankupajtaj 
ch'ipata purinay ñanman churanku. 

6 6 (7) Noqatajrí Tata Diosta nini: Qanmin Diosniy kanki. Qhaparispa 
mañakususqayta uyariway ari. 

7 7 (8) Tukuyta Kamachej Tata Diosníy, qanmin kanki atiyniyoj 
qhespichiwajneyqa. Maqanaku p'unchaypi qanmin waqaychawanki. 

8 8 (9) Tata Dios, ama munaychu ari, millayta ruwajkuna munasqankuwan 
llojsinankuta. Paykunaj yuyasqanku junt'akunantaqa ama saqeychu, 
imaraykuchus runaykachankuman. 

9 9 (10) Awqaykunaj patankumanrí mana allin kajta munapuwallasqankutaj 
urmachun. 

10 10 (11) Paykunaj patankuman nina k'aja urmachun, ukhu t'oqomantaj 
wijch'uykuchunku, maymantachus ni jayk'aj llojsimuyta atenqankuchu, 
chayman. 

11 11 (12) Nina qallu runaqa ama kay pachapi sayachunchu. Kallpanman 
atinikuspa runa maqataqa mana allin kaj qhatirichun, chinkachichuntaj. 

12 12 (13) Noqa yachani Tata Diosqa wajcha runapaj justiciata ruwasqanta, 
ñak'arichisqa runakunamantaj kutikusqanta. 

13 13 (14) Chayrayku cheqanta ruwajkuna sutiykita yupaychanqanku, cheqanta 
purejkunataj ñawpaqeykipi kawsanqanku. 

Salmos 141 

Tata Dios waqaychaway 

1a (1a) (Davidpa ruwasqan takiy) 

1 (1b) Tata Dios, qanman mañakuspa qhaparikamuyki. Usqhayllata jamuy, 
uyariway ari wajyakusojtiy. 

2Mañakususqayqa inciensoj q'apaynin jina qanman chayamusuchun. Makiyta 
oqharispa mañakusqaytaj inti yaykuyta q'olachisqa jaywana jina kachun. 

3Tata Dios, simiyman ñukuta churaway, simiy mana allinta parlananmantataj 
waqaychaway. 

4Ama munaychu ari sonqoy millay ruwanaman aysachikunanta. Amallataj 
munaychu mana allin kajta ruwaysikunayta, nillataj munaychu millayta 
ruwajkunaj jatun mikhuyninkupi mikhuysikunayta. 

5Cheqanta ruwaj runa jasut'iwaspaqa, allinta ruwawan, k'amiwasqantaj 
noqapaj sumajta q'apaj jawina jina kanqa. Tata Diosníy, mañakuyki, mana allin 
ruwajkunata jasut'inaykita. 

6Maypachachus mana allin ruwajkunaj kamachejninkukuna qaqaman 
tanqaykusqa kanqanku chaypacha, parlasqay cheqan kasqanta yachanqanku. 

7Chantá runakuna nenqanku: Imaynatachus llank'aspa jallp'ata qhallinchej, 
ajinallatataj tullunku aya p'ampana kantupi qhallisqa kanqanku, nispa. 

8Chayrayku Tukuyta Kamachej Tata Dios, ñaweyqa qan qhawarisqalla kashan. 
Qanllapi atinikuni, chayrayku ama saqerpariwaychu ari. 

9Urmanaypaj tojllata churawasqankumanta jark'away, millayta ruwajkunaj 
ch'ipanmantataj kacharichiway. 

10Millayta ruwajkuna kikin tojlla churasqallankupitaj urmachunku. Noqatajrí 
mana imanasqa chaymanta llojsisaj. 

Salmos 142 

Tata Diosqa pakakunay 

(1) (Davidpa ruwasqan takiy) 

1 1 (2) Jatunmanta qhaparispa, Tata Diosmanta mañakuni. Jatunmanta 
qhaparispa, khuyarikunawanta mañakuni. 

2 2 (3) Payman llakiyniyta willakuni. Payllaman imakunachus llakichiwasqanta 
rejsichini. 

3 3 (4) Llakiywan ñit'isqa kaspa manaña awantayta atishajtiy, qan Tata Dios, 
maynintachus rinayta yachanki. Awqaykunaqa purinayman urmanaypaj tojllata 
churawarqanku. 

4 4 (5) Pañanejman kutirikuspa qhawani, manataj pipis yanapaj jamoj kanchu, 
nitaj pipis noqaman kutikuwaj kanchu. Manallataj pipis noqata qhawariwajqa 
kanchu. 

5 5 (6) Tata Dios, qanman qhaparikamuyki, niykitaj: Qanllamin pakakunay kanki, 
kay pachapi tukuy kapuyneyqa qanlla kanki. 

6 6 (7) Qhaparikamususqayta uyariway, imaraykuchus ancha pisi kallpa kashani. 
Chejnikuspa qhatiykachawajkunamanta kacharichiway, imaraykuchus paykuna 
noqamanta nisqaqa aswan kallpayoj kanku. 

7 7 (8) Jinallataj llakiy ñit'iykushawasqanmanta orqhoway, noqa qanta 
jatunchasunaypaj. Chantá noqawan manchay k'acha kasqaykita rikuspa, 
cheqanta ruwaspa purejkuna muyuykuwanqanku. 

Salmos 143 

Tata Diospi atinikuni 

1a (1a) (Davidpa ruwasqan takiy) 

1 (1b) Tata Dios, mañakusqayta uyariway, qhaparikamususqaytataj uyariway. 
Uyariway ari, imajtinchus qanqa cheqan kanki, nisqaykita junt'ajtaj. 

2Kay kamachiykita ama juzganawaykipaj wajyawaychu, imaraykuchus 
ñawpaqeykipeqa mana pipis mana juchayojqa kanmanchu. 

3Awqaykuna qhatiykachawanku, pampaman wijch'uwanku, unayña wañusqata 
jina laqhapi kawsachiwayta munanku. 

4Sinch'i llakiywan ñit'isqa kashani, sonqoytaj p'akisqa kashan. 

5Ñawpa tiempopi t'ukuna ruwasqaykimanta yuyarikuni, tukuy ima 
ruwasqaykipitaj unanchani. 

6Qanmanta mañakuspa, makiyta oqharini. Ch'aki jallp'apis kayman jina 
qanmanta ch'akichikuni. 

7Tata Dios, usqhayllata uyariway, imaraykuchus samayniy tukukapushanña. 
Ama noqamanta pakakuwaychu, manachayqa wañusqa jina rikhurisaj. 

8Tutamanta mana tukukuyniyoj munakuyniykimanta uyarichiway, 
imaraykuchus qanllapi atinikuni. Maynintachus purinayta yachachiway, 
imaraykuchus tukuy sonqoywan qanllapi atinichikamuyki. 

9Tata Dios, awqaykunamanta kacharichiway, imajtinchus qanmin pakakunay 
kanki. 

10Munasqaykita ruwayta yachachiway, imaraykuchus qanmin Diosniy kanki. 
Qanpa sumaj Espirituyki allin kajta ruwanaman pusawachun. 

11Tata Dios, sutiykirayku kawsachiway ari, cheqan kasqaykiraykutaj 
llakiymanta orqhoway. 

12Khuyakuyniykirayku awqaykunata tukuchiy, tukuy awqaykunata wañuchiy, 
imaraykuchus noqaqa kamachiyki kani. 

Salmos 144 

Tata Diosmin waqaychawajniy 

1a (1a) (Davidpa ruwasqan takiy) 

1 (1b) Jark'akuwaj Tata Dios yupaychasqa kachun. Payqa maqanakupi 
tinkunaypaj yachachiwan, amañachiwan ima. 

2Paymin manchayta munakuwaj Diosneyqa, jark'awajniytaj, ancha sumaj 
pakakunay, librawajniy ima. Payqa jark'akuna escudoy jina, pakakunaytaj. 
Paymin tukuy runata makiyman churawan. 

3Tata Dios, imataj runa kasqa paymanta qhawarinaykipajri? Imataj runa kasqa 
cuentaman churanaykipajri? 

4Runaqa uj samay jinalla, kawsaynintaj chinkaj llanthu jinalla. 

5Tata Dios, janaj pachata kicharispa urayk'amuy. Orqokunata llankhariy 
q'oshñinankupaj. 

6Lliuj lliujkunata kacharispa, awqaykunata ch'eqerachiy. Arcowan flechaykita 
kacharispa, t'ustillata paykunata ruwaray. 

7Patamantapacha makiykita jaywarimuspa, ashkha yakupi jeq'eqanaymanta 
orqhoway, waj llajtayojkunaj makinkumantataj kacharichiway. 

8Paykuna llullakuspalla parlanku. Paña makinkuta oqharispa, pujllakuspa 
jinalla tilunku, manataj nisqankuta junt'ankuchu. 

9Diosníy, mosoj takiyta takipusqayki, arpawan qanpaj takipusqayki. 

10Qanqa kuraj kamachejkunata yanapanki atipanankupaj. Kamachiyki 
Davidtapis wañuchisqa kananmanta librarqanki. 

11Noqatapis waj llajtayojkunaj makinkuman urmanaymanta libraway. Paykunaj 
siminkoqa llullallata parlan, paña makinkuta oqharispataj, pujllakuspa jinalla 
tilunku, manataj nisqankuta junt'ankuchu. 

12Churiykukunaqa huertapi sach'a jina wiñachunku. Ususiykukunataj 
kamachina wasipi sumaj ch'eqosqa sayanta jina manchay k'achita kachunku. 

13Pirwaykoqa tukuy imaymana poqoywan junt'a kachun. Uywaykupis 
jallp'aykupi may chhikatapuni mirarichunku. 

14Bueyniykoqa llank'anapaj kallpayoj kachunku. Awqaykukunapis llajtaykuman 
manaña yaykumuchunkuñachu, llajtaykoj callenkunapitaj manaña pipis 
manchachikuspa qhaparichunchu. 

15Tukuy chaykunata tarej llajtayojkunaqa kusikuyniyoj kanqanku. Tata Dios, 
Diosninkupaj rejsikapusoj suyoqa kusikuyniyojllataj kanqanku. 

Salmos 145 

Tukuy runakuna Tata Diosta yupaychachunku 

1a (1a) (Davidpa ruwasqan takiy) 

1 (1b) Diosníy, Kuraj Kamachejníy, jatunchasqayki, wiñay wiñaypajtaj sutiykita 
yupaychasaj. 

2Sapa p'unchay yupaychasqayki, wiñay wiñaypajtaj sutiykita jatunchasaj. 

3Tata Diosqa jatunmin, mayta yupaychanapaj jina, jatun kaynintaj mana yachay 
atina. 

4Tata Dios, tukuy p'unchaypi runakuna ruwasqaykirayku jatunchasonqanku, 
t'ukuna ruwasqaykimantataj parlanqanku. 

5Manchay t'ukuna atiyniykimanta tukuy parlanqanku. Noqapis t'ukunata 
ruwasqaykimanta parlallasajtaj. 

6Jatun atiyniykiwan t'ukunata ruwasqaykimanta parlanqanku, noqapis jatun 
kayniykimanta parlallasajtaj. 

7K'acha munakuyniyoj kasqaykimanta yuyarikuspa parlanqanku. Cheqan 
kasqaykitapis jatunmanta parlaspa willallanqankutaj. 

8Tata Diosqa wawa sonqoyoj, khuyakuyniyojtaj. Mana phiñakullanchu, nitaj 
munakuyninpis tukukunchu. 

9Tata Diosqa tukuypajmin k'acha, tukuy ruwasqanmantataj khuyakuywan 
qhawan. 



1279 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

10Tata Dios, tukuy ruwasqaykeqa jatunchasuchun. Qanta qhatisojkunapis 
yupaychallasuchunkutaj. 

11Kamachiyniyki sumaj kasqanmanta parlachunku, atiyniykiwan 
ruwasqaykimantataj willachunku. 

12Jinamanta tukuy runakuna t'ukunata ruwasqaykimanta yachachunku, 
kamachiyniykej jatun kayninmantawan. 

13Kuraj kamachej kasqaykeqa wiñay wiñaypajmin, kamachiyniykitaj 
miraymanta miraykama. 

14Tata Diosqa tukuy urmajkunata aysarin, jinallatataj llakiywan ñit'isqa 
kajkunatapis. 

15Tukuy qan qhawarisqalla suyanku, qantaj pisichikusqankuman jina 
mikhunata qonki. 

16K'acha kasqaykiwan makiykita jaywarispa, tukuy kawsayniyojta ashkha 
mikhunawan sajsachinki. 

17Tata Dios tukuy imata cheqanta ruwan, chay ruwasqantaj k'acha sonqowan 
ruwasqa. 

18Tata Dios payta wajyakojkunaj qayllanpi kashan, pikunachus tukuy sonqowan 
payta wajyakojkunaj qayllankupi. 

19Payqa payta yupaychajkunaj munasqankuta junt'an. Yanapananta 
mañakojtinkupis, uyarispa yanapan. 

20Tata Dios payta munakojkunata waqaychan, millayta ruwajkunatarí 
wañurachenqa. 

21Simiywan Tata Diosta jatunchasaj. Tukuy runapis may llimphu sutinta 
yupaychallachunkutaj, kunanmantapacha wiñaypaj wiñaykama. 

Salmos 146 

Tata Diosqa paypi atinikojkunata yanapan 

1Tata Dios jatunchasqa kachun. Tukuy sonqoywan Tata Diosta jatunchasaj. 

2Tata Diosta kawsanaykama jatunchasaj. Kay pachapi kawsanaykamaqa 
Diosniyman takisaj. 

3Atiyniyojkunapi ama atinikuychejchu, imaraykuchus paykuna runalla kaspa, 
mana yanapayta atisonqachejchu. 

4Paykuna wañupuspaqa, jallp'aman tukupunku, chay p'unchaypachataj 
yuyaychakusqankupis chinkapun. 

5Kusikuyniyoj kanku, pikunatachus Jacobpa Diosnin yanapan, chaykuna, 
pikunachus Tata Dioslla yanapananta suyakojkuna. 

6Payqa janajta, kay pachatapis ruwarqa, mama qochata, tukuy chaypi 
kajkunatawan. Paytaj nisqanta mana qonqaspa junt'anpuni. 

7Tata Diosqa ñak'arichisqa kajkunapaj justiciata ruwan, yarqhachikojkunaman 
mikhuchin, wisq'asqa kajkunatapis kacharichillantaj. 

8Tata Diosqa mana rikojkunata qhawarichin, urmajkunatapis aysarin. Tata 
Diosqa cheqanta ruwaspa purejkunata munakun. 

9Tata Diosqa waj llajtayojkunata waqaychan. Payqa warmisapakunata, wajcha 
wawakunatapis qhawarin. Millayta ruwaspa purejkunaj yuyasqankutatajrí 
pantachin. 

10Tata Dios wiñaypaj kamachenqa. Sión llajta, Diosniykeqa wiñay wiñaypaj 
kamachenqa. Tata Dios jatunchasqa kachun. 

Salmos 147 

Tata Diosllata yupaychana 

1Tata Dios jatunchasqa kachun. May sumajmin Diosninchejman takeyqa. Payta 
yupaychayqa k'achapuni, ima munaytaj. 

2Tata Diosqa watejmanta Jerusalenta jatarichin, ch'eqerasqa israelitakunatataj 
tantaykun. 

3Payqa sonqo p'akisqa kajkunata kawsarichin, k'irisqa kajtapis jampiykun. 

4Payqa ch'askakunata yupan, sapa ujtataj sutinmanta wajyan. 

5Tukuyta Kamachej Diosqa jatunmin, may atiyniyojtaj, yuyayninpis mana 
tukukuyniyojmin. 

6Tata Diosqa llamp'u sonqoyojkunata oqharin, millayta ruwajkunatarí 
k'umuykuchin. 

7Pachis nispa, Tata Diosman takiychej. Diosninchejman arpata tocarispa 
takiychej. 

8Payqa janajta phuyuwan qhataykun, jinallataj jallp'apaj parata wakichin, 
orqokunapipis qhorata wiñachin. 

9Payqa tukuy animalman mikhunata qon. Qharqañakunaj irpanku 
waqajtinkupis, mikhuchillantaj. 

10Mana caballoj kallpanwanchu kusikun, nitaj runaj kallpanwanchu sonqo 
junt'asqa kashan. 

11Tata Diosqa payta jatunchajkunawan sonqo junt'asqa, pikunachus 
khuyakuyniyoj kasqanpi atinikojkunawanpis kusikullantaj. 

12Jerusalén, Tata Diosta jatunchay. Sión, Diosniykita yupaychay. 

13Tata Diosqa jatun punkuykej llavenanta sinch'iyacherqa, llajtapi 
tiyakojkunatapis saminchallarqataj. 

14Payqa suyuykiman sonqo tiyaykusqa kawsayta apamun, sumaj kaj trigowantaj 
sajsachisunki. 

15Payqa kamachisqanta kay pachaman willachimun, kamachisqantaj chay 
kikinpacha junt'akun. 

16Payqa rit'ita millmata jina rit'ichimun, escarchatapis ushphata jina qhallin. 

17Chhullunkata chijchita jina kachaykamun, chirisqanraykutaj tukuy ima 
chhullunkaman tukun. 

18Pay kamachejtin, chhullunkapis unuyan. Chantá pay wayrachimojtin, watej 
yakoqa puririn. 

19Diosqa Jacobman, pichus Israel sutillayojtaj kashan, chayman kamachisqanta, 
yachachisqantapis rejsicherqa. 

20Chaywanpis waj suyukunawan mana ajinatachu ruwarqa. Chay suyukunaqa 
Diospa kamachisqanta mana jayk'aj yacharqankuchu. Tata Diosqa jatunchasqa 
kachun. 

Salmos 148 

Tata Diospa tukuy ruwasqan payta yupaychan 

1Tata Dios jatunchasqa kachun. Janaj pachapi Tata Diosta jatunchaychej, 
Janajmantapacha Tata Diosta jatunchaychej. 

2Qankuna tukuy angelninkuna, payta yupaychaychej. Janaj pachapi tukuy 
soldadokuna, payta jatunchaychej. 

3Intipis, killapis, Tata Diosta yupaychaychej, lliphirirej ch'askakunapis payta 
jatunchallaychejtaj. 

4Janaj pacha, payta jatunchay, janajmanta jawapi kaj yakupis 
yupaychallaychejtaj. 

5Tata Diospa sutinta jatunchaychej, imaraykuchus pay kamachejtin, tukuy ima 
ruwasqa karqa. 

6Payqa tukuy imata maychus kananman churarqa wiñay wiñaynintinpaj. 
Kamachisqanqa mana waj jinaman tukuchisqa kanmanchu. 

7Tata Diosta kay pachamantapacha jatunchaychej. Mama qochapi tukuy 
manchay jatuchaj animalkunapis payta yupaychallaychejtaj. 

8Illapa, chijchi para, rit'i, phuyupis, kamachisqanta junt'aj sinch'i wayrapis, 

9moqokuna, orqokuna, poqoj sach'akuna, cedrokunapis Tata Diosta 
yupaychallaychejtaj. 

10Jinallataj tukuy uywakuna, k'ita animalkuna, qhatatakoj animalkuna, tukuy 
p'isqokuna ima, tukuypuni Tata Diosta yupaychallaychejtaj. 

11Kay pachapi kuraj kamachejkuna, tukuy runa, kamachejkuna, kurajkuna ima, 
Tata Diosta yupaychaychej. 

12Jinallataj qharikuna, warmikuna, waynakuna, sipaskuna, machu runakuna ima 
Diosta yupaychallaychejtaj. 

13Tata Diospa sutinta tukuy jatunchachunku, imajtinchus paypa sutillan 
manchay jatun respetowan qhawasqa kashan. Paypa jatun kayninpa 
lliphipiynenqa kay pachamanta, jinallataj janajmantapis aswan patapi kashan. 

14Payta qhatejkuna Diosta yupaychachunku. Israel ayllun Tata Diosta 
yupaychachun, imaraykuchus Diosqa ayllunman atiyniyoj kayta qorqa. Tata 
Dios jatunchasqa kachun. 

Salmos 149 

Kuraj Kamachejninchej Tata Diosta yupaychana 

1Tata Dios jatunchasqa kachun. Mosoj takiyta Tata Diosman takiychej. Diosta 
qhatejkuna, tantakuspa, payta jatunchaychej. 

2Israel aylloqa ruwajninmanta kusikuchun, Sión llajtataj kuraj 
kamachejninmanta kusikuchun. 

3Tususpa, sutinta jatunchanachej. Arpawan, panderetawan ima Tata Diosman 
takinachej. 

4Tata Diosqa ayllunwan sonqo junt'asqa kashan, llamp'u sonqoyojkunatataj 
atipachispa pilluykuchin. 

5Tata Diosta kasojkunaqa atipasqankumanta kusikuchunku, puñushaspis 
kusisqa takillachunkupuni. 

6Kunkankoj atisqanta takispa, Tata Diosta yupaychachunku. Makinkupitaj 
filochasqa espadata jap'ichunku, 

7Diosta mana qhatejkunawan pagachikunankupaj, tukuy suyumanta 
runakunatataj jasut'inankupaj. 

8Jinallataj chay suyukunaj kuraj kamachejninkuta cadenawan watanqanku, 
atiyniyoj runankukunatapis fierromanta cadenawan. 

9Ajinata ruwanqanku, Tata Dios paykunata juchachasqan junt'asqa kananpaj. 
Chaymin Diosta qhatejkunapaj kusikunanku kanqa. Tata Dios jatunchasqa 
kachun. 

Salmos 150 

Tata Diosta tocanakunawan yupaychana 

1Tata Dios jatunchasqa kachun. Diosta Templonpi jatunchaychej, lliphipirishaj 
janaj pachanpi payta yupaychaychej. 

2Payta jatunchaychej jatun atiyninwan t'ukunata ruwasqanrayku. Jatun kaynin 
mana tukukuyniyoj kasqanrayku payta yupaychaychej. 

3Trompetata waqachispa, payta jatunchaychej. Arpata, charangota ima tocaspa, 
payta yupaychaychej. 

4Panderata tocaspa, chantá tususpa ima payta yupaychaychej. Qenawan, 
guitarrawanpis payta jatunchaychej. 

5Platillokunata tocaspa, payta yupaychaychej. Juch'uy platillokunawanpis payta 
jatunchaychej. 

6Tukuy kawsayniyojtaj, Tata Diosta yupaychaychej. Tata Dios jatunchasqa 
kachun. 

Proverbios 

Proverbios 1 

Imapajchus yachaywan nisqakuna qhelqasqa 

1Kaykuna kanku Israelpa kuraj kamachejnin, Davidpa churin 
Salomonpa rijch'anachej nisqankuna. 

2Chaykuna wakichisqa kanku yachayta yachachinapaj, chantá yachachiykuna, 
sumaj parlaykuna ima imatachus niyta munasqanta allinta entiendechinapaj. 

3Kayqa sumaj kashan allin yuyaychaykunata, cheqanchayta, cheqanta kawsayta, 
uj rejta ruwayta ima yachaqanapaj. 

4Jinallataj sumaj kashan llamp'u sonqoyojkunaman umayoj kayta 
yachachinapaj. Sumajllataj kanku waynakunaman, sipaskunaman ima allin 
yachayta, jamut'ayta ima yachachinapaj. 

5Yachayniyoj, yuyayniyojpis kay nisqakunata uyarispa, astawan yachayniyoj 
kanqa. Yuyayniyojpis astawan yuyaychasqa kanqa. 

6Astawan yachayniyoj kanqanku, maypachachus yachayniyojkunaj nisqankuta, 
chantá rijch'anachiykunawan parlasqankuta unancharenqanku, chaypacha. 
Jinallataj astawan yachayniyoj kanqanku, maypachachus sumaj yachaywan 
nisqankuta, chantá watuchiykunawan parlasqankuta ima unancharenqanku, 
chaypacha. 

7Yachayniyoj runa kanapajqa ñawpajta Tata Diosta may jatun respetowan 
qhawana. Wampu runakunarí yachayta, yachachiytawan ima qhesachanku. 

Waynapaj, sipaspaj ima yuyaychaykuna 

8Wawáy, tataykej k'amisusqanta uyariy, amataj pisipaj qhawaychu mamaykej 
yachachisusqantapis. 

9Chay yachayqa umaykipi t'ikamanta pillu jina kanqa, kunkaykipitaj k'achitu 
walqa jina. 

10Sichus juchasapakuna q'otiyasuyta munasunkuman chayqa, ama kasuychu, 
wawáy. 

11Ichapis nisonqanku: Noqaykuwan jaku rinachej. Mana juchayojta wateqaspa, 
ni imallamanta payta wañuchisunchej. 

12Cheqan runakunata kawsashajllata oqoykusunchej, imaynatachus ukhu pacha 
wañusqata oqoykun, ajinata. 

13Ajinata ruwaspa, imatachus qhechusqanchejwan wasinchejta 
junt'aykuchisunchej. 

14Noqaykuwan jamuy, qanpajpis kallanqataj. Tukuy suwasqanchejta 
khuskamanta rak'inakusun, nispa. 

15Wawáy, paykunawanqa amapuni puriychu. Manachayqa millayta ruwaspa 
purejkunamanta karunchakuy, 

16imaraykuchus paykunaqa mana allin kajta ruwanaman usqhayllata 
thaskirinku. Runata wañuchinapajqa manchay k'uchi kanku. 

17P'isqokunaj rikunanta tojllata churanaqa qhasilla. 

18Chay runakunarí tojllata paykunallapajtaj churakunku. Paykuna kikillankutaj 
wañuyman qaraykukunku. 

19Ajinata tukuy imayoj kayta munaj runakunaqa tukukonqanku, 
munapayasqankutaj paykunata wañuchenqa. 

Yachayniyoj kayta tarinapaj 

20Yachayqa uj warmipis kanman jina ñankunapi, plazakunapiwan ima 
jatunmanta parlan. 

21Yachayqa uyarichikun llajta punkukunapi, maypichus runakuna k'iski 
purishanku, chay cheqakunapi. Imatachus niyta munasqanta kay jinata 
sut'inchan: 

22Qankuna, kawsay imachus kasqanta mana yachajkuna, mayk'ajkamataj 
ajinallapuni kayta munankichejri? Alqochakojkuna, mayk'ajkamataj asikuspa 
kusirikunkichejri? Wampukuna, mayk'ajkamataj yachayta chejninkichejri?  

23K'amisqayta uyariwaychej, noqataj yachaywan junt'achisqaykichej, imatachus 
yachasqaytataj rejsichisqaykichej. 

24Noqa wajyarqaykichej, qankunatajrí mana uyariyta munarqankichejchu. 
Makiyta jaywashajtiypis, qankuna mana rikoj tukorqankichej. 

25Aswanraj, imatachus yuyaychasqayta qhesacharqankichej, k'amisqaytapis 
mana jap'ikorqankichejchu. 

26Chayrayku, llakiykuna chayamusojtiykichej, noqañataj asikusaj, 
manchachikuywan kharkatitishajtiykichejpis asipayallasqaykichejtaj. 

27Asikullasajtaj manchachikuykuna, manchay waqay, llakiykuna ima 
chayamusojtiykichej, maypachachus sonqo nanayta phutiypi kashajtiykichej, 
muyoj wayra t'ustirparisunkichej, chaypacha. 

28Chay p'unchaypi, qankuna wajyakuwankichej, manataj uyarisqaykichejchu. 
Mask'awankichej, manataj tariwankichejchu, 

29imajtinchus qankunaqa yachayta qhesachankichej. Tata Diosta kasuytapis 
mana ajllakunkichejchu. 

30Yuyaychasqayta mana jap'ikuyta munankichejchu, k'amisqaytapis pisipaj 
qhawankichej. 

31Mana kasukusqaykichejrayku ñak'arinkichej. Mana allin ruwayta 
yuyasqaykichejwantaj amichikunkichej. 

32Mana yachayniyojkunataqa pantasqallankutaj wañuchenqa. Wampu runataqa 
mana allinta qhawakuspa, purisqallantaj chinkachenqa. 

33Pichus noqata uyariwajrí, mana imamanta manchachikuspa tiyakonqa, sonqo 
tiyaykusqataj kawsakonqa, nispa. 

Proverbios 2 

Yachayniyoj kaspa imatachus tarinchej 

1Wawáy, yachachisusqayta jap'ikuy, kamachisqaytapis sonqoykipi waqaychay. 

2Yachaytaqa allinta uyariy, yuyayniyoj kanamantaj sonqoykita jayway. 

3Tukuy kallpaykiwan yuyayta, sumaj yachaytawan mañakuy. 

4Chaykunata qolqeta jina mask'ay, p'ampasqa qolqeta jina. 

5Ajinatachus ruwanki chayqa, imachus Tata Diosta kasuna kasqanta yachanki, 
jinallataj imaynatachus Diosta rejsina kasqanta tarinki. 

6Tata Diosmin yachaytaqa qon. Tukuy yachay, yuyayniyoj kaypis siminmanta 
llojsimun. 

7Paymin cheqanta purejkunaman sumaj yachayta qon. Mana juchayojkunapajqa 
paymin jark'akunanku escudo. 

8Payqa cheqan ruwajkunata waqaychan, jinallataj paypa nisqanta 
kasojkunatapis tukuy mana allin kajmanta jark'an. 

9Chaypacha yachallankitaj imachus cheqan kajta ruwana kasqanta, jinallataj 
yachanki imachus maychus kajta, justiciata, tukuy imachus allin kajtapis ruwana 
kasqanta. 

10Sonqoykiman yachay yaykojtin, yachayqa may jina misk'ichus kasqanta 
yachanki. 

11Reparakuyta yachayqa allinta qhawasonqa, sumaj yachayniyoj kaypis 
waqaychasonqa. 

12Chaykunaqa mana allinta purinamanta, millayta ruwajkunamanta ima 
karunchasonqanku. 

13Paykunaqa allin kajta ruwanata saqenku, mana allin kajta ruwaspa 
purinankupaj. 

14Millayta ruwasqankuwan kusikunku, millayta ruwaspataj, kusiywan tusunku. 

15Paykunaqa cheqan kajta ruwayta saqespa, mana allinta ruwaspa purinku. 

16Jinallataj yachayniyoj kayqa qosanta wasanchaj warmimantapis 
karunchachillasonqataj, misk'i simi, sonqo suwa warmimanta ima. 

17Chay warmeqa sipas kashaspa, casarakusqan qosanta saqerparin, Tata Diospa 
ñawpaqenpi tratota ruwasqantapis qonqapun. 

18Chay warmej wasinman rinaqa wañunamanpis enqhaykukusunman jina. 

19Pikunachus paywan puñuykojkunaqa manaña kutimonqankuchu, manañataj 
kusiy kawsayta rikonqankuchu. 

20Chayrayku qanqa cheqanta ruwaspa puriy. Cheqan runakunaj kawsasqankuta 
jinataj kawsay. 

21Allinta ruwajkuna, mana k'aminapaj jina kawsajkuna imalla kay pachapi 
unayta tiyakonqanku. 

22Millayta ruwajkunarí kay pachamanta wijch'usqa kanqanku. 
Wasanchajkunapis chaymanta t'irasqa kanqanku. 

Proverbios 3 

Imaynatachus yachayta tarina 

1Wawáy, yachachisusqaymanta ama qonqapuychu, kamachisqaytataj 
sonqoykipi waqaychay. 

2Chantá unayta kawsakunki, may sonqo junt'asqataj tiyakunki. 

3Khuyakuytawan, cheqa kajtawan ama jayk'ajpis saqeychu. Qanqa chaykunata 
apaykachay uj walqapis kanman jinata. Chaykunatataj sonqoykipi ukhupi 
t'illmiykuy. 

4Ajinata ruwaspa, Tata Diospa khuyakuyninta tarinki. Jinataj Tata Diospis, 
runakunapis allinpaj qhawasonqanku. 

5Tukuy sonqoykiwan Tata Diospi atinikuy, amataj qanpa yachaynillaykipeqa 
atinikuychu. 

6Tukuy ima ruwasqaykipi Tata Diosmanta yuyarikuy. Paymin cheqan ñanta 
pusasonqa. 

7Ama may yachayniyoj kasqaykita yuyakuychu. Astawanpis Tata Diosta may 
jatun respetowan qhawaspa, mana allin kajta ruwanamanta t'aqakuy. 

8Chaymá ukhuykipaj sumaj jampi jina kanqa, ukhuykitapis kallpachanqa. 

9Tukuy kapuyniykiwan Tata Diosta jatunchay, jinallataj chajraykej ñawpaj kaj 
poqoyninwan ima. 

10Ajinata ruwajtiyki, chajraykej poqosqan pirwaykikunata atipanqa, jinallataj 
vino jallch'anaykikunapis phullchirenqa. 

11Wawáy, Tata Dios cheqan ñanman churasuyta munaspa, jasut'isusqanta ama 
pisipaj qhawaychu. Jinallataj paypa k'amisqantaqa amallataj sajrapaj jap'iychu, 

12imaraykuchus Tata Diosqa, pitachus munakun, chayta cheqan ñanman churan, 
imaynatachus uj tata munasqa wawanta cheqan ñanman churan, ajinata. 

13Kusikuyniyojmin yachayniyoj kayta tarej runaqa, pichus yuyayniyoj kayta 
jap'ejqa, 

14imaraykuchus chayqa aswan allinmin qolqemanta nisqaqa. Poqoyninpis 
astawan valorniyoj qorimanta nisqaqa. 

15Yachayniyoj kayqa lliphipishaj rumimanta nisqa aswan valorniyoj. Imatachus 
astawan munasqaykipis manapuni yachaywan ninakunchu. 

16Yachayniyoj kayqa unay kawsayta qoyta munasunki, jinallataj qhapajyayta, 
allinpaj qhawasqa kaytawan ima. 

17Yuyaychasqanman jina purinaqa ima munay. Chayninta pureyqa sonqo 
tiyaykusqa kawsaymin. 

18Yachayniyoj kayta pichus tarejpajqa kawsay sach'a jina. Kusikuyniyojmin 
kanku chayta jap'ispa mana kacharejkunaqa. 

19Tata Diosqa kay pachata sumaj yachaywan ruwarqa, janajtapis sumaj 
yuyaywan sayacherqa. 

20Diosqa yachayninwan mama qochata t'aqarqa, phuyukunamantataj 
chhullachimorqa. 

21Wawáy, yachayniyoj kaymanta, allinta yuyaychakuspa ruwanamanta ima ama 
qonqapuychu. 

22Chayqa kawsayniykipi juturi jina kanqa, walqa jinataj kunkaykita 
k'achanchanqa. 

23Chaypacha ñanniykita ni imamanta manchachikuspa purinki, manataj 
misk'ankichu. 

24Puñukapuspa, ni imamanta manchachikunkichu, sumaj misk'itataj 
puñurikunki. 

25Kaymanta jinalla ñak'ariykuna chayaykamusojtenqa, mana 
manchachikunkichu, nillataj mana allinta ruwajkunapaj ñak'ariy jamojtinpis. 

26Tata Dios qayllaykipi kashan. Paymin tojllaman ama urmanaykipaj 
waqaychasonqa. 

27Pichus imapi khuyarinaykita mañakusojtenqa, yanapariy. Atinaykipaj jina 
kashajtenqa, yanapariypuni. 

28Ama q'ayapaj saqeychu, runa masiykiman qonaykipaj imachus makiykipi 
kashajtenqa. 

29Wasi masiyki qanpi atinikuspa tiyakun. Chayrayku ama mana allin kajta paypa 
contranta wakichiychu. 

30Ama piwanpis manakajllamanta phiñanakuychu, mana imatapis contraykipi 
ruwashasojtenqa. 

31Millay runaj ruwasqantaqa ama moq'eychu, nitaj mana allin ruwasqantapis 
yachapayaychu. 

32Tata Diosqa millayta ruwajkunata chejnikun, cheqanta ruwajkunawantajrí 
allinta kawsakun. 

33Tata Diosqa millayta ruwajpa ayllunta maldicin, cheqan runaj aylluntatajrí 
saminchan. 

34Alqochakojkunamantaqa Tata Dios asiykukun, llamp'u sonqoyojkunamantajrí 
k'acha kayninta rikuchin. 

35Tata Dios yachayniyojkunata jatunchan, mana yuyayniyojkunatataj 
p'enqachin. 

Proverbios 4 

Allinta ruwaspa purina 

1Wawaykuna, tataykichejpa yachachisusqayta uyariwaychej. Sumaj yuyayniyoj 
kanaykichejpaj allinta uyariwaychej. 

2Noqaqa sumajta yachachiykichej. Ajinaqa yachachisqayta ama qonqayman 
churaychejchu. 

3Noqapis wawa kayta yachani, mamaypajqa may munasqa karqani. 

4Tatayqa kay jinata yachachiwaj: Yachachisqayta jap'ikuy, kamachisusqaytataj 
junt'ay, chaytaj kawsachisonqa. 

5Yachayniyoj kayta, yuyayniyoj kaytawan tariy. Nisqaykunamantaqa ama 
jayk'ajpis qonqapuychu, nitaj chaymanta t'aqakuychu. 

6Yachayniyoj kayta munakuy, amataj jayk'ajpis saqeychu, imaraykuchus 
chaymin tukuy ima mana allin kajmanta jark'asonqa. 

7Tukuy imamanta nisqaqa yachayniyoj kayta, allin yuyayniyoj kaytawan 
mask'ay. 

8Yachayniyoj kayta munakuy, chaytaj pataman oqharisonqa. Chayta 
jap'ikapusqaykirayku may uyarisqa kanki. 

9Yachayniyoj kayqa umaykita k'achanchasonqa, k'acha pillutataj umaykiman 
churasonqa. 

10Wawáy, parlapayasqayta uyariway, jap'ikuytaj. Chaytaj unayta 
kawsachisonqa. 

11Noqa yachay ñanta pusasqayki, cheqan ñantataj purichisqayki. 

12Chay ñanpeqa mana imapis pantachisoj kanqachu. Chay ñanta 
t'ijushajtiykipis, ni ima misk'achisonqachu. 

13Yachachisusqaymanta ch'ipakuy, amataj qonqayman churaychu. Chay 
nisqayman jina ruway, imaraykuchus chaymin kawsanaykeqa. 

14Ama mana allinta ruwajkunaj qhepankuta riychu, amataj millayta purejkunata 
qhatiychu. 

15Ama chay ñannejta riychu. Paykunamanta karunchakuspa, ñawpajman 
rillaypuni. 

16Paykunaqa mana puñunkuchu mana allin kajta mana ruwaspaqa. Sichus 
pitapis mana urmachinku chayqa, mana puñuypis jap'inchu. 

17Millayta ruwasqanku, kallpankuman atinisqa runamanta suwasqanku ima, 
paykunaj mikhuyninku jina, ujyayninku jinataj. 

18Cheqan runakunaj kawsayninkoqa inti llojsimushaj jina k'ancharin, 
p'unchayamusqanman jinarí astawan k'ancharirin. 

19Mana allinta purejkunaj ñanninkurí laqhalla, manataj yachankuchu imapichus 
misk'asqankuta. 

20Wawáy, nisusqayta uyariy, imatachus parlapayasusqaytapis sumajta uyariy. 

21Ama yachachisusqayta qonqapuychu, sumajta sonqoykipi waqaychay. 

22Chaykunata tarejpajqa kawsay kashan. Chayqa tukuy ukhunpaj jampi jina. 

23Tukuy imamanta astawanqa imatachus yuyasqaykiyta sumajta qhaway, 
imaraykuchus runaj tukuy ruwasqan chaymantamin jamun. 

24Mana allinta parlanamanta ayqey, llullata parlanamantapis karunchakuy. 

25Qhepanejman imachus kananmanta qhaway. Imachus ñawpaqeykipi kajtapis 
qhawallaytaj. 

26Maymanchus chakiyki sarushan, chayta allinta qhawakuy. Jinaspa, allin ñanta 
purinki. 

27Ñanniykimantaqa ni pañaman nitaj lloq'eman pantaykuychu. Mana allinta 
ruwaspa purinamantapis t'aqakuy. 

Proverbios 5 

Mana khuchichakuspa purinapaj yuyaychaykuna 

1Wawáy, yachachisusqayta uyariy, yuyaychasqaytapis jap'ikuy. 

2Ajinamanta yuyaychasqayman jina purinki, chantá astawan yachaywan 
parlanki. 

3Qosanta wasanchaj warmeqa misk'ita parlan, parlasqantaj aceitemantapis 
astawan llamp'uraj. 

4Chaywanpis, qhepanejman sunch'umantapis aswan jaya kanqa. Puraj lado 
filochasqa espadamantapis astawan khuchonqa. 

5Pichus wasanchaj warmiwan purejqa wañonqa, chay warmej thaskisqantaj 
jallp'aj sonqonman cheqanta pusan. 

6Chay warmi mana phutikunchu kawsayman pusaj ñanpi mana purisqanmanta, 
nitaj maymanchus thaskisqanta qhawakunchu. 

7Chayrayku wawáy, uyariway, amapuni yachachisusqayta pisipaj qhawaychu. 

8Chay wajpa warminmanta karunchakuy. Ama wasin punkullamanpis 
qayllaychu. 

9Ajinata ruwaspa, kallpaykita mana usuchinkichu, nitaj kawsayniykimanta 
aswan sumaj kajta millayta ruwaj runakunaman qonkichu. 

10Pajtataj, wajkunalla tiyapususqanmanta jatunmanta mikhuspa 
tukuykunkuman, jump'i suruyta llank'asqaykipis waj runallata 
qhapajyachinman. 

11Manachus uyarinki chayqa, chay qhepata waqashanki, kallpayki pisimanta pisi 
tukukapojtin. 

12Chantataj qan nishawaj: Imajtintaj yuyaychawasqankuta qhesacharqaniri? 
Imaraykutaj k'amiwasqankutapis mana jap'ikorqanichuri? 

13Yachachiwajkunata mana uyariyta munarqanichu, yuyaychawajkunatapis 
manallataj kasorqanichu. 

14Tumpamantawanqa p'enqay llakiyman chayayman karqa, tukuy llajta 
masiykuna rikunanta, nispa. 

15Ama warmiykita wasanchaychu. Payllata munakuspa kawsakuy. 

16Munakuyniykeqa payllapaj kachun, amataj wajpa warminta qhawaychu. 

17Qhari warmi jina ima munayta kawsakunaykitaqa ama ni piwan 
qhechuchikuychu. 

18Chayrayku warmiykiwan kusikuy. Wayna kashaspa casarakusqayki 
warmiwan sonqo junt'asqa kawsakuy. 

19Payqa k'acha taruka jina. Paypa munarikusqanwan kusikullaypuni. 
Munakususqantaj sonqoykita suwallachunpuni. 

20Wawáy, imaraykutaj wajpa warminwan sonqoykita suwachikuwajri? 
Imaraykutaj wajpa warminwan ojllaykuchikuwajri? 

21Tata Diosqa runaj imayna kawsasqanta qhawashallan, mayta purisqantapis 
rikushallantaj. 

22Millayta ruwaj runataqa kikin ruwasqallantaj jap'iykun, kikin juchallantaj 
waskha jina wataykun. 

23Pichus mana kasukojqa wañonqa, wampu kaynintaj payta chinkachenqa. 

Proverbios 6 

Garante jina mana sayanachu 

1Wawáy, sichus kawsaqeykimanta garante jina sayanki chayqa, chayrí waj runaj 
manunta paganaykita ninki chayqa, 

2qanllataj tojllata churakushanki, parlasqaykiraykutaj ch'ipasqa rikhurinki. 

3Wawáy, runaj makinpiña kashaspa, chaymanta kacharichikunaykipaj kayta 
ruway: K'umuykuspa, kawsaqeykiwan parlamuy amaña garanteta jina 
sayachisunanta. 

4Ama puñuychu, amataj ch'irmillaypischu. 

5Manachayqa ayqekuy imaynatachus taruka jap'ejmanta ayqekun, jinallataj 
p'isqopis tojllamanta ayqekun, ajinata. 

Mana qhella kanachu 

6Qhella runa, sik'imirakunata qhaway, imatachus ruwasqankuta qhawaspa 
yachaqakuy. 

7Sik'imirakunaqa ni pi kamachishajtin, nitaj pipis imatachus ruwanankuta 
nishajtin, 

8mikhunata q'oñi tiempopi tantanku. Chajra oqharina tiempopitaj 
mikhunankuta waqaychanku. 

9Qhella, mayk'ajkamataj puñullankipuniri? Mayk'ajtaj puñusqaykimanta 
jatarinkiri? 

10Uj chhikanta puñunaykikama, uj chhikanta ch'irminaykikama, makiykita 
jap'ikuspa samarinaykikama, 

11wajchayayqa chayamusonqa. Pisichikuypis suwa runa jina pataykiman 
urmaykamusonqa. 

Millayta ruwaj runa 

12Millayta ruwaj runaqa mana p'enqakuspa, llullata parlaspallapuni purin. 

13Wajkunata q'otiyananpaj ñawinta ch'irmirin, chakinta kuyurichin, 
ruk'ananwantaj señalan ima. 

14Sonqonpirí millay ruwayta yuyayllawan junt'a kashan, tukuy tiempo mana 
allinta ruwanallapi yuyan. Tukuynejpi runata maqanachispallapuni purin. 

15Chayrayku llakeyqa ujllata mana yuyasqallamanta payman chayamonqa. 
Ujllapi uj ñawi ch'irmiyllapi urmachisqa kanqa. 

Tata Dios imatachus chejnikun 

16Tata Diosqa qanchis imakunata anchatapuni chejnikun: 

17May kasqankuta yuyakoj runakunata, llullakuspa parlajkunata, mana 
juchayojta wañuchejkunata ima. 

18Dios chejnikullantaj sonqonpi mana allin kajta ruwayta wakichejkunata, 
millay ruwanaman usqhayta purejkunata, 

19llulla testigoj llullakusqanta, wawqepurata phiñanachejkunata ima. 
Chaykunata Tata Diosqa chejnikun. 

Ama wasanchanapaj k'amiy 

20Wawáy, tataykej kamachisusqanta kasuy, amataj mamaykej 
yachachisusqantapis qonqaychu. 

21Yachachisusqankuta sonqoykipi jap'ikuy, kunkaykimantaj walqata jina 
warkhuykukuy. 

22Mayta rejtiyki, yachachisusqanku puriyniykipi pusasonqanku. 
Puñushajtiykipis, waqaychasonqanku, rijch'arejtiykipis, qanwan parlanqanku. 

23Cheqamanta kamachisqankoqa jap'ichisqa lámpara jina, yachachiyninkutaj 
k'anchay jinallataj. K'amiykuna, yuyaychaykuna ima, imaynatachus 
kawsanaykita rikuchisonqanku. 

24Chaykunaqa millayta ruwaj warmimanta jark'asonqa, qosanta wasanchaj 
warmej misk'i sonqo suwa parlasqanmantawan. 

25Ama k'achita kasqanqa sonqoykita suwasuchunkuchu. Qhawarisusqanpis 
ama sonqoykita aysachunchu. 

26Phisu warmeqa phisu phataraykulla ukhunta pimanpis jaywan. Qosayoj 
warmiwan khuchichakuyrí runaj tukuy kawsayninta pierdechin. 

27Pipis ninata qhasqonpi apaykachashaspa, manachu p'achanta 
ruphachikonqari? 

28Pichus nina patata purejqa chakinkunata ruphachikonqapuni. 

29Wajpa warminwan puñuykojpajpis ajinallataj kanqa. Mana juchachasqa 
kanamanta ayqenqachu. 

30Yarqhayninta thasnunanrayku suwakojtaqa mana pipis juchachanchu. 

31Suwashaspachus jap'ichikun chayrí, imatachus suwasqanmanta qanchis 
jinatawan kutichipunan tiyan, wasinpi tukuy kapuyninta vendespapis. 

32Chaywanpis, qosayoj warmiwan khuchichakojrí suwamanta nisqaqa astawan 
mana yuyayniyoj. Chay warmiwan puñuykuspa, makinllawantaj mana allin 
kawsayta mask'akushan. 

33Chay runaqa p'enqaypi rikhurenqa, maqachikuytapis tarikonqa, p'enqachisqa 
kayta tarikusqantaj mana jayk'ajpis chinkanqachu. 

34Celosakoyqa chay qosaj sonqonta t'impurichin, vengakuna p'unchaypitaj chay 
runamanta mana khuyakonqachu. 

35Celosakuywan phiñasqa qosaqa ni imata jap'ikuyta munanqachu, nitaj ni ima 
sonqonta tiyaykuchiyta atenqachu, ni imata jaywashajtinkupis. 

Proverbios 7 

Khuchi warmi qharita inkitan 

1Wawáy, nisusqayta kasuway, yuyayniykipi kamachisqayta waqaychay. 

2Kamachisqayta, yachachisusqaytawan kasuy. Ñawi papaykita jina kay nisqayta 
waqaychay, chantá kawsanki. 

3Kamachisqayta qhelqaspa, ruk'anaykiman wataykuy, sonqoykipitaj sumajta 
qhelqaykuy. 

4Yachayniyoj kaytaqa panaykita jina qhaway, yuyayniyoj kaytataj warmiykita 
jina. 

5Chaykuna khuchi warmimanta jark'asonqanku, wajpa warmin sonqo 
suwajmanta waqaychasonqa. 

6Uj kuti noqa wasiy ventanamanta qhawasharqani. 

7Chantá manaraj yuyayniyoj waynakunata purishajta rikorqani. 
Chaykunamanta ujnintaj aswan wampu kasqanta repararqani. 

8Payqa ñanta rishaspa, uj esquinaman chayarqa, chantá chay warmej 
wasinnejman chimparqa. 

9Ñapis inti yaykuporqaña, laqhayaykusharqañataj. 

10Jinallamanta uj warmi payta taripaj llojsimorqapacha, phisu warmi jina 
k'achanchasqa, imatachus ruway munasqanta mana pakaspalla. 

11Payqa qhalincha mana kasukoj warmi, wasinpi mana kakuyta atej karqa. 

12Payqa ñankunapi, plazakunapi esquinakunapiwan ima inkitaspa purin. 

13Chay warmeqa chay waynata ojllaykuspa much'aykorqa. Mana 
p'enqarikuspataj, nerqa: 

14Noqa k'acha kawsakuy jaywanata Tata Diosman qonayta nerqani, chaytataj 
kunan p'unchay junt'aniña. 

15Chayrayku qanta taripasoj llojsimorqani, imaraykuchus rikusuyta munarqani. 
Kunantaj tariykiña. 

16Puñunayman Egiptomanta sumaj linomanta awasqa phulluta mast'aykorqani. 

17Chay phullutataj mirramanta, aloemanta, canelamanta ruwasqa ima munay 
q'apaj jawinawan ch'ajchorqani. 

18Jamuy, munanakuspa sajsakusun. Sut'iyamunankama munanakuspa, 
kusirikusun, 

19imaraykuchus qosayqa mana wasiypichu kashan. Payqa karu llajtaman rin. 

20Payqa uj wayaqa qolqeta apakun, jinaqa kaymanta uj killamantaraj 
kutimonqa, nispa. 

21Ajinata k'acha simiwan inkitaykuspa, waynaj umanta muyurpayacherqa. 

22Waynataj chaypachapacha warmej qhepanta rerqa, imaynatachus uj toro 
ñak'anaman yaykun, ajinata, chayrí imaynatachus uj taruka tojllawan 
jap'ichikun, ajinata. 

23Chaymantaqa uj flecha sonqonta t'ojsirparin, imaynatachus p'isqo sipitawan 
jap'ichikoj usqhayta rin, mana yachaspa chaypi wañunan kasqanta, ajinata. 

24Wawáy, kunanqa uyariway. K'amisusqayta allinta uyariway. 

25Ama chay warmiwan sonqoykita suwachikuychu. Amataj pantaykuychu 
paypa qhepanta rispa. 

26Chay warmirayku mashkha qharikuna mana allin kawsayman chayanku, 
jinataj aswan kallpayojkunapis wañullankutaj. 

27Chay warmej wasinman yaykojkunaqa cheqanta jallp'aj sonqonman 
yaykupunku. 

Proverbios 8 

Yachayniyoj kana jatunchasqa 

1Yachayqa uj warmipis kanman jina jatunmanta qhaparin, yuyayniyoj kaytaj 
uyarichikun. 

2Yachayqa loma patapi, ñankuna tinkuypi ima sayan. 

3Llajtaman yaykuna punkukunapi, chantá wasi punkukunapi ima kay jinata 
uyarichikun: 

4Runakuna, qankunata wajyamuykichej. Runakuna, qankunata 
parlapayaykichej. 

5Mana yachayniyojkuna, umayoj kaychej. Wampukuna, allin yuyayniyoj kayta 
yachaqakuychej. 

6Uyariwaychej, sumaj imakunata parlasqaykichej. Imachus cheqa kajmantawan 
nisqaykichej. 

7Imatachus nisqaykichej, chayqa cheqanmin. Noqaqa llullakuyta millachikuni. 

8Tukuy nisqayqa cheqanpuni. Simiypeqa mana imapis q'ewisqachu, nitaj imapis 
mana allin kanchu. 

9Pichus yuyayniyoj kajpaj, allintataj umanpi jap'eqajpaj, imatachus nisqayqa 
sut'i, cheqantaj kanku. 

10Qolqe metalta, sumaj qorita ima mask'anaykichejtaqa yachayta, allin 
imakunata rejsiytawan mask'aychej, nispa. 

11Yachayniyoj kayqa sumaj valorniyoj rumikunamantapis astawan valen. Ni 
aswan munana kajpis yachaywan kikinchakunmanchu. 

12Yachayniyoj kayqa nillantaj: Noqaqa yuyayniyoj kaywan khuska tiyakuni. 
Imata ruwanaypajpis allintaraj yuyaycharikuni. 

13Pikunachus Tata Diosta jatun respetowan qhawajkunaqa mana allin kajta 
chejnikunku. Chayrayku noqa chejnikuni jatunchakuyta, runaykachayta, millay 
puriyta, llullakuyta ima. 

14Yuyaychay, yuyayniyoj kaywan ima noqajta kanku. Jinallataj yachayniyoj kay, 
atiypis noqajllatataj. 

15Noqanejta kuraj kamachejkunaqa kamachinku, kurajkunapis justiciata 
ruwanku. 

16Noqanejta kamachejkuna kamachinku, tukuy kurajkunataj kay pachapi 
kamachinku. 

17Noqaqa pichus munakuwajta munakuni. Pikunachus tukuy sonqo 
mask'awajkunataj tariwanku. 

18Qhapajyaywan, allinpaj qhawasqa kaywan ima noqawan kashanku. Jinallataj 
runayaypis, allinta qhawasqa kaypis noqawan kashallankutaj. 

19Noqaj qosqayqa ch'uyachasqa qorimantapis astawan allin. Imatachus 
jaywasqayqa aswan sumajmin ch'uya qolqemanta nisqaqa. 

20Noqaqa cheqan ñanta purini, justiciata ruwaspa purini. 

21Pikunachus munakuwajkunamanqa chayaqeta qoni. Wasinkutapis qhapaj 
kaywan junt'achini. 

22Tata Dios kay pachata ruwayta qallarishaspa, noqataraj ñawpajta ruwawarqa, 
manaraj tukuy imatapis ruwashaspa. 

23Wiñaymantapachapuni ruwawarqa, manaraj kay pachata ruwashaspa. 

24Manaraj mama qochakuna kashajtinku, ruwawarqa. Chaypacha manaraj 
mayukuna, nitaj yaku juturikunapis karqankurajchu. 

25Manaraj orqokunapis, lomakunapis kashajtinku, Tata Dios ñapis 
yumawarqaña. 

26Kay pachatapis, campokunatapis manaraj ruwarqachu, nitaj jallp'apis kay 
pachapi ruwasqachu karqa. 

27Maypachachus pay janajta mama qochaj patanpi sayacherqa, chaypacha noqa 
chaypi kasharqaniña. 

28Maypachachus Tata Dios janajman phuyukunata churarqa, ukhu mama qochaj 
juturinkunatataj sumajta sayacherqa chaypacha, noqa chaypi karqani. 

29Maypachachus mama qochaj yakunta ama wasaykunanpaj kamacherqa 
chaypacha, maypachatajchus jallp'aj cimientonkunata churasharqa chaypacha, 

30noqa paywan khuska karqani, tukuy imata maypichus kananman churaspa. 
Sapa p'unchay payta kusicherqani, paypa ñawpaqenpitaj kusikoj kani. 

31Kay pachata ruwasqanpi sink'urispa, kusikorqani, Tata Diospa ruwasqan 
runakunaraykutaj anchata kusikorqani. 

32Kunanqa wawaykuna, ama jina kaspa uyariwaychej: Kusikuyniyojmin kanku 
yachachisqayman jina kawsakojkunaqa. 

33Uyariychej imatachus yachachisqayta, qankunapis yachayniyoj 
kanaykichejpaj. Amataj yachachisqayta pisipaj qhawaychejchu. 

34Kusikuyniyojmin pichus uyariwajqa, sapa p'unchay mana puñuspa wasiy 
punkullapi sayajqa. 

35Pichus noqata tariwajqa kawsayta tarin, jinallataj Tata Diospa 
khuyakuynintapis tarillanqataj. 

36Pichus contraypi juchallikojrí, payllataj mana allin kawsayta mask'akun. 
Pichus noqata chejniwajqa wañuyta mask'akun. 

Proverbios 9 

Yachayniyoj kaywan, wampu kaywan 

1Yachayniyoj kayqa warmipis kanman jina ujtawan parlan. Kay jinata nin: 
Yachayniyojqa wasinta ruwakun qanchis llajllasqa sayantakunayojta. 

2Uywakunata ñak'acherqa jatun mikhuyta wayk'uchinanpaj, sumaj vinotataj 
wakicherqa, jinallataj mesatapis mast'arqa. 

3Chantá warmi kamachinkunata kacharqa, llajtaj loman patamanta 
qhaparinankupaj: 

4Jamuychej kayman, qankuna pisi yachayniyojkuna, nispa. Mana 
yuyayniyojkunatapis nillantaj: 

5Jamuspa, mikhunaymanta mikhuychej, wakichisqay vinotapis ujyallaychejtaj. 

6Wampu kayniykichejta saqeychej, kawsankichejtaj. Sumaj yuyayniyoj 
runakuna jina puriychej, nispa. 

7Pichus alqorakoj runata k'amejqa turiyachikuyllata tarenqa. Millayta ruwaj 
runata k'amejpis alqochachikuyllata tarikonqa. 

8Chayrayku alqorakoj runataqa ama k'amiychu, mana chejnichikuyta 
munaspaqa. Yachayniyoj runatarí k'amiy, paytaj q'ayachakusonqa. 

9Yachayniyojman yachachiy, paytaj astawan yachayniyoj kanqa. Cheqan 
runaman yachachiy, paytaj astawan yachanqa. 

10Yachayniyoj runa kanapajqa ñawpajta Tata Diosta jatun respetowan qhawana 
tiyan. May llimphu kaj Diosta rejseyqa runata yuyayniyojman tukuchin. 

11Yachayniyoj kaspa, unayta kawsanki, kawsayniykimantaj ashkha watawan 
yapakonqa. 

12Sichus yachayniyoj kanki chayqa, qanllapajtaj kanqa. Sichus mana kasukoj 
kanki chayrí, qanllataj ñak'arinki. 

13Mana yuyayniyoj kayqa simi apaj warmi jina. Payqa mana yuyayniyoj, mana 
ima yachajtaj. 

14Chay warmeqa wasin punkupi tiyakun, llajtapi astawan alto patanejpi tiyakun. 

15Chaynejta purejkunata, allin ñanta rishajkunata wajyan: 

16Mana yachayniyojkuna, jamuychej, nispa. Mana yuyayniyojkunamantaj kay 
jinata nin: 

17Suwasqa yakoqa astawan misk'i. Pakaypi mikhusqa t'antapis sumaj misk'i, 
nispa. 

18Chay runakunarí chaypi wañuna kasqanta mana yachankuchu. 
Wajyasqankuna jallp'aj sonqoman yaykusqanku. 

Proverbios 10 

Salomonpa ñawpaj kaj yachachisqankuna 

(Pr 10.1—22.16) 

1Kaykuna Salomonpa yachachisqankuna kanku: Yachayniyoj wawaqa tatanta 
kusichin. Wampu wawatajrí mamanta llakichin. 

2Millay imakunata ruwaspa qhapajyayqa yanqhalla, cheqan kayta ruwanarí 
wañunamanta kacharichin. 

3Tata Diosqa allin ruwaj runata mana yarqhaymanta ñak'arejta saqenchu, 
millayta ruwaj runatatajrí yarqhaymanta ñak'arichenqa. 

4Qhella kayqa wajchayayllata apamun, k'uchi kaytajrí qhapajyayta apamun. 

5Chajra oqharina tiempopi poqoyta tantajqa yachayniyoj. Chajra oqharina 
tiempopi puñojrí mana p'enqakuyniyoj runa. 

6Allinta ruwaj runapaj saminchaykuna kanqa, millayta ruwaj runatarí 
chhoqonakuylla atipan. 

7Allinta ruwaj runa wañupojtin, runakuna paymanta kusiywan yuyarikunku. 
Millayta ruwaj runa wañojtinrí, runakuna paymanta usqhayllata qonqapunku. 

8.Yachayniyoj runaqa kamachisqakunata jap'ikun, yanqhata thawtej runarí 
kikinpi urmanqa. 

9Pichus allinta ruwajqa ni imamanta manchachikunchu. Pichus mana allinta 
ruwajrí mana allinpi tukukonqa. 

10Millayta ruwananpaj ñawinwan ch'irmirej runaqa llakiyta apamun, pichus 
manakajta thawtejtaj jasut'ichikonqa. 

11Cheqan runaj parlasqanqa kawsay juturi jina, millayta ruwaj runatarí 
chhoqonakuylla atipan. 

12Chejnikoyqa phiñanakuyta sayarichin. Munakuyrí tukuy mana allin ruwasqata 
pampachan. 

13Yachayniyojqa yachaywan parlan, mana yuyayniyojpa wasanpajtajrí seq'ona 
varalla kanqa. 

14Yachayniyojkunaqa yachayta waqaychanku, wampoj parlasqanrí llakiy 
kawsayta apamun. 

15Qhapaj runaqa qhapaj kayninwan jark'akun, wajcha runamantarí mana pipis 
jark'akoj kanchu. 

16Cheqan runaj pagonqa kawsaymin, millayta ruwaj runaj tarisqanrí juchalla. 

17K'amisqata uyarikoj runaqa kawsay ñanta purin, k'amisqata mana uyarikojrí 
pantay ñanta rin. 

18Chejnikusqanta pakajqa llullamin. Pichus cuento apaykachajtaj wampumin. 

19Ashkhata parlanapi pantay tiyanpuni. Pichus siminta wisq'ajrí sumaj 
yuyayniyoj. 

20Cheqan runaj parlasqanqa sumaj ch'uyachasqa qolqe metal jina, millayta 
ruwaj runaj yuyayninrí ni imapaj allinchu. 

21Cheqan runaj parlasqanqa ashkha runata yachachin, wampu runarí mana 
yachayniyoj kasqanrayku wañun. 

22Tata Diospa saminchaynenqa qhapajyachin. Chay saminchayqa mana 
llakichinchu. 

23Wampu runapaj millayta ruwayqa pujllakuy jinalla. Yachayniyoj runarí 
yachayniyoj kasqanwan kusikun. 

24Millayta ruwaj runata imatachus manchachikusqan, chayllataj qhatirenqa. 
Cheqan runatajrí imatachus munasqanta jap'enqapuni. 

25Millayta ruwaj runaqa muyoj wayra jina chinkarin, cheqan runarí wiñaypaj 
sayallanqapuni. 

26Imaynatachus vinagre runaj kirunta khipichin, q'oshñitaj runaj ñawinta 
k'arachin, ajinallataj qhella runaqa payta kachajta phiñachin. 

27Tata Diosta may jatunpaj qhawaj runaqa unayta kawsanqa. Mana allinta ruwaj 
runatajrí pisillata kawsanqa. 

28Cheqanta ruwaj runaj suyakuynenqa kusiymin. Mana allin kajta ruwajpa 
suyakusqanrí qhasi manakajlla. 

29Tata Diosqa cheqan kajta ruwaj runata waqaychan, mana allinta ruwaj 
runakunatarí chinkachin. 

30Cheqan runaqa mana jayk'ajpis kuyuchisqachu kanqa, millayta ruwaj runarí 
kay pachapi mana tiyanqachu. 

31Cheqan runaj siminmanta yachay llojsimun, millayta ruwajpa qalluntarí 
khuchonqanku. 

32Cheqan runaqa k'acha imakunata parlan, millayta ruwaj runarí sajra 
imakunallata parlan. 

Proverbios 11 

1Tata Diosqa suwa pesakunata chejnikun, cabal pesakunamantarí kusikun. 

2Jatunchakoyqa p'enqaypi kayta apamun, llamp'u sonqoyojkunarí yachayniyoj 
kayta yachakonqanku. 

3Cheqan runataqa cheqan kawsakuynin kawsachin, puraj uya runakunatarí 
wasanchasqan chinkachin. 

4Juicio p'unchaypi qhapaj kanaqa mana payta yanapanqachu. Cheqan 
kawsayniyoj runarí wañuymanta kacharichisqa kanqa. 

5Cheqanta ruwanaqa cheqan runaj ñanninta cheqanchan. Millayta ruwaj runarí 
mana allinta ruwasqallanpitaj urmanqa. 

6Cheqanta ruwasqanqa cheqan runata kacharichenqa. Juchasapakunatarí 
juchallankutaj jap'iykonqa. 

7Millayta ruwaj runa wañuspa, imatachus suyakushasqan paywan khuska 
wañullantaj. 

8Cheqan runataqa ima llakiymantapis Tata Dios qhespichenqa, chay 
llakiymantaj millayta ruwaj runata cheqan runaj cuentanmanta churanqa. 

9Millayta ruwaj runaj parlasqanqa runa masinta mana allin kawsayman churan, 
cheqan runaj yachayninrí payta qhespichin. 

10Cheqan runata allin rejtenqa, llajta masinkuna kusikunku. Mana allinta ruwaj 
runakuna wañojtinkutaj, raymita ruwanku. 

11Cheqanta ruwaj runakunaqa llajtaj allinninpaj kanku. Mana allinta ruwaj 
runakunaj parlasqankurí mana allin kawsayta chay llajtaman apamun. 

12Mana yuyayniyoj runaqa runa masinmanta mana allinta parlanchu, 
yuyayniyoj runarí ch'inlla kakun. 

13Simi apaj runaqa mana parlana kajtapis tukuyman willan. Allin yuyayniyoj 
kajrí, pipis imatapis willajtin, sonqonpi waqaychan. 

14Mana allin kamachejkuna kajtinku, uj suyuta mana allinchu rin. Maypichus 
ashkha yuyaychajkuna kanku chaypirí, tukuy ima allin rin. 

15Mana rejsisqapaj garante sayaj runaqa uma nanayta tarikonqa. Mana garante 
sayaj munajrí mana llakikuspa kawsakonqa. 

16K'acha sonqoyoj warmeqa respetasqa kanqa, mana khuyakuyniyoj runarí 
qhapajyayllata ganan. 

17Khuyakuyniyoj runaqa pay kikinpaj allinta ruwakun. Phiña mana sonqoyoj 
runarí pay kikillanpajtaj mana allinta mask'akun. 

18Millayta ruwajpa pagonqa qhasi manakajlla. Cheqan kajta ruwajrí sumaj 
t'inkata jap'enqa. 

19Justiciata ruwanaqa allin kawsayman apan, mana allinta ruwanarí wañuyman 
apan. 

20Tata Diosqa millay yuyajkunata chejnikun, allinta purejkunatarí may kusisqa 
qhawan. 

21Millayta ruwaj runaqa jasut'isqapuni kanqa, cheqanta ruwajkunarí ima 
llakiymantapis kacharichisqa kanqanku. 

22Imaynachus uj qori anillo khuchej senqanpi churasqa, chaywan ninakun uj 
k'achita warmi mana yuyayniyoj. 

23Cheqan runakunaqa allin kajta munanku. Mana allinta ruwajkunaj 
munayninkurí phiñakuyllata sayarichin. 

24Pichus wajchakunaman jaywarejmanqa imapis astawan yapakun. Pichus 
mich'akojrí wajchaman tukonqa. 

25Khuyakoj runaqa tukuy imayoj kanqa, k'acha sonqoyoj runataj 
sajsachisqapuni kanqa. 

26Trigo pisiyajtin, sichus pipis trigota tantaspa pakaykun chayqa, runa 
masinkuna maldicenqanku. Pichus trigota vendejtarí saminchanqanku. 

27Pichus allin kajpa qhepanta purejqa allinpaj qhawasqa kayta mask'an. Mana 
allin kajta mask'ajmanrí mana allinchu renqa. 

28Qhapaj kayninpi atinikojqa ch'aki laqhe jina urmanqa. Cheqan runakunarí 
sach'a jina q'omeryanqanku. 

29Ayllunta mana allinta qhawajqa mana imayojman tukonqa, wampu runataj 
yachayniyojpa wata runallanpuni kanqa. 

30Cheqan kajta ruwanaqa runata kawsachin, yachayniyojtaj wajkunaj 
sonqonkuta suwan. 

31Sichus kay pachapi cheqan runa ruwasqanman jina pagota jap'in chayqa, 
astawanraj millayta ruwaj runakunawan, juchasapakunawan ima jasut'isqa 
kanqanku. 

Proverbios 12 

1Pichus yachayniyoj kayta munajqa k'amisqata tukuy sonqo jap'ikun. 
K'amisqata chejnikojrí mana yuyayniyoj. 

2Allin runaqa Tata Diospa k'acha khuyakuyninta tarin. Ch'awka runatarí Tata 
Dios ruwasqanman jina juchachanqa. 

3Pichus millayta ruwajqa mana sinch'ita sayanqachu, allinta ruwaj runakunarí 
unaypaj sumaj sayachisqa kanqanku. 

4Allin warmeqa qosanpa pillun jina, mana allin warmirí qosanpaj tullu nanay 
jina. 

5Cheqan runakunaqa cheqanta ruwanallapi yuyanku, mana allinta ruwajkunarí 
runata ch'awkiyanallapi yuyanku. 

6Millayta ruwajkunaqa runata wañuchinallamanta parlanku, cheqan runakunaj 
parlasqanrí wajkunata wañuymanta kacharichin. 

7Mana allinta ruwajkunaqa wañonqanku, chaypitaj tukukaponqanku. Cheqan 
runaj aylluntajrí kawsallanqapuni. 

8Runaqa yachayniyoj kasqanman jina jatunchasqa kanqa, mana yuyayniyoj 
runarí pisipaj qhawasqa kanqa. 

9Wakinkuna pisipaj qhawasqa kaspapis, kamachiyoj kanku. Chaykuna aswan 
allin kanku, pikunachus may kasqankuta yuyakunku chaypis, ni 
mikhunankupajpis kanchu, chaykunamanta nisqaqa. 

10Cheqan runaqa uywankunata allinta qhawan, millayta ruwaj runarí 
uywankunata mana khuyanchu. 

11Pichus jallp'anta llank'ajqa ashkha mikhunayoj kanqa. Qhella runarí mana 
yuyayniyoj kaspa, manakaj ruwanallapi tiemponta usuchin. 

12Mana allinta ruwajkunaj munasqankoqa llakiyllata apamun. Cheqan 
runakunaj ruwasqankurí allin sach'aj poqoynin jina. 

13Millayta ruwaj runaqa kikin llullakusqallanpitaj ch'ipaykukun, cheqanta 
ruwajrí ima llakiymantapis llusp'illan. 

14Pichus allinta parlajqa mikhunallayojpuni kanqa, ruwasqanman jinataj 
t'inkata jap'enqa. 

15Wampoqa tukuy ima ruwasqanta allillan kasqanta yuyan. Yuyayniyoj runarí 
wajkunaj yuyaychasqankuta jap'ikun. 

16Wampoqa ima nejtinkupis, phiñakunpacha. Sumaj yuyayniyoj runarí 
contranta parlajtinkupis, mana kasuta ruwanchu. 

17Cheqa kajta parlaj testigoqa cheqan kajta parlan, mana allin testigorí 
llullakuspa parlan. 

18Mana allinta yuyaychakuspalla runaj parlarisqanqa wajkunaj sonqonkuta 
k'arachin. Yachayniyojkunaj parlasqankurí jampi jina sonqota tiyaykuchin. 

19Cheqanta parlaj runaqa unayta kawsanqa, llulla runarí mana unaytachu 
kawsanqa. 

20Millayta ruwajpa sonqonpeqa llullakuylla tiyan. Allinta kawsajkunata 
yuyaychajpajrí kusikuy tiyan. 

21Cheqan runamanqa ni ima sajrapis chayanqachu. Millayta ruwaj runarí tukuy 
imaymana llakiykunawan atipachisqa kanqa. 

22Tata Diosqa llullakojkunata chejnikun, cheqanta parlajkunatarí may kusisqa 
qhawan. 

23Yuyayniyoj runaqa yachayniyoj kasqanmanta mana runaykachanchu. Wampu 
runarí wampu kasqanmanta jatunchakun. 

24Llank'aj runaqa tukuy ima patapi kanqa, qhella kajrí kamachi kanqa. 

25Llakikoyqa runaj sonqonta ñak'arichin. Misk'i simiwan parlaykuyrí sonqonta 
kusichin. 

26Cheqan runaqa runa masinta cheqan ñanta pusan. Mana allinta ruwaj 
runakunarí cheqan ñanmanta pantachinku. 

27Qhella runaqa animal jap'isqantapis ni mikhunchu, k'uchi runarí ni imamanta 
pisenqachu. 

28Justicia ruwanaqa allin kawsayman pusan, mana allin kawsayrí wañuyman 
apan. 

Proverbios 13 

1Yachayniyoj chureqa tatanpa yuyaychasqanta jap'ikun, machu machu runarí 
k'amisqata mana uyarinchu. 

2Runaqa allinta parlasqanmanta allin kajta jap'enqa. Wasanchajkunarí millayta 
ruwanamanta wañurinku. 

3Mana imatapis parlarparejllaqa llakiyta tarikunamanta waqaychakun. Anchata 
parlajrí uma nanayta tarikun. 

4Qhella runaqa mayta munaspapis mana imatapis tarinchu. Llank'aj runarí 
runayanqa. 

5Cheqan runaqa llullakuyta chejnin, millayta ruwaj runarí chejnisqa kanqa, 
p'enqaypitaj rikhurenqa. 

6Cheqanta ruwanaqa allinta purejta waqaychan, mana allin kajta ruwanarí 
runata chinkachin. 

7Wakinkunaqa mana imayoj kashaspapis, qhapajpis kankuman jina kawsanku. 
Wakinkunatajrí tukuy imayoj kashaspapis, wajchapis kankuman jina kawsanku. 

8Qhapaj runaqa payta ama wañuchinankupaj qolqeta pagan. Wajchatarí mana 
pipis mancharichillanpischu. 

9Cheqan runakunaqa lliphipishaj k'anchay jina kanku. Mana allinta ruwaj 
runakunarí wañushaj mechero jina. 

10Runaykachajqa ch'ajwallata jatarichin. Yachayniyoj kajrí yuyaychasqata 
jap'ikun. 

11Mana allinta ruwaspa qhapajyayqa mana unaypajchu. Pichus llank'aspa 
pisimanta pisi qolqeta tantajqa kapuyninta ashkhayachenqa. 

12Runaqa imatachus suyakusqan mana junt'akojtin, sonqon llakikun. Ima 
munasqanpis junt'akojtinrí, sonqon kawsarin. 

13Kamachisqata mana kasukoj runaqa waqanqa, kamachisqata kasukojrí 
t'inkata jap'enqa. 

14Yachayniyojpa yachachisqanqa mana ch'akej juturi jina. Pichus 
yachachisqanta jap'ikojtaqa wañuypa makinmantapis kacharichin. 

15Allin yuyayniyojqa tukuywan munachikun, wasanchajkunarí uma nanayllata 
tarinku. 

16Yuyayniyoj runaqa allinta qhawarikuspa imatapis ruwan. Wampu runarí 
sut'ita wampu kasqanta rejsichin. 

17Mana allin kachaqa uma nanayta apamun. Sumaj kacharí sonqo tiyasqa 
kawsayta apamun. 

18Pichus yuyaychasqata pisipaj qhawajpajqa wajchayaylla, p'enqaytaj kanqa. 
Pichus k'amisqata jap'ikojrí jatunchasqa kanqa. 

19Imatachus munasqanchej junt'akojtenqa, sonqonchejpis kusikun. Wampu 
runakunaqa millayta ruwanamanta manapuni t'aqakuyta munankuchu. 

20Pichus yachayniyojkunawan purejqa yachayniyojllataj kanqa. Wampu 
runakunawan purejrí mana allinman chayanqa. 

21Juchasapakunataqa mana allin kay qhatiykachan, cheqan runakunatajrí allin 
kajwan t'inkachisqa kanqanku. 

22Allinta ruwaj runaqa allchhinkunaman chayaqeta saqenqa. Juchasapaj 
kapuynintarí cheqan runa jap'enqa. 

23Wajcha runaj chajranpi ashkha mikhuna tiyan, chaywanpis mana justicia 
kajtin chinkapun. 

24Wawanta cheqan ñanman churananpaj mana k'amejqa mana payta 
munakunchu. Pichus wawanta munakojrí cheqan ñanman churananpaj k'amin. 

25Cheqan runaqa sajsakunankama mikhun, millayta ruwaj runapajrí 
yarqhachikuylla tiyan. 

Proverbios 14 

1Yachayniyoj warmeqa ayllunta pataman oqharin. Mana yuyayniyoj warmirí 
makillanwantaj ayllunta ch'eqerachin. 

2Cheqanta kawsajqa Tata Diosta may jatunpaj qhawan. Mana allinta kawsajrí 
Tata Diosta pisipaj qhawan. 

3Mana yuyayniyojpa siminmanta jatunchakuylla llojsin. Yuyayniyoj runaj 
parlayninrí payta waqaychan. 

4Bueykuna mana kajtenqa, pirwaqa ch'usajpacha. Bueypa kallpanwanrí chajra 
oqharina ashkhayan. 

5Cheqan testigoqa manapuni llullakunchu. Llulla testigorí imata parlaspapis 
llullakun. 

6Alqochakoj runaqa yachayta mask'an, manataj tarinchu. Yuyayniyoj runapajrí 
imata yachanapis jasalla. 

7Wampu runamanta t'aqakuy, imaraykuchus paypa siminmantaqa mana 
imatapis yachawajchu. 

8Yachayniyoj runataqa yachaynin imaynatachus kawsananta yachachin, wampu 
runatarí wampu kaynillantaj pantachin. 

9Wampu runakunaqa juchankumanta asikunku. Cheqan runakunarí Tata Diospa 
khuyakuyninta tarinku. 

10Runaj sonqollan imachus llakichisqanta yachakun. Manataj pipis paywan 
khuska kusiysikunchu. 

11Millayta ruwaj runakunaj ayllunkoqa ch'eqerasqa kanqa. Cheqan runakunaj 
ayllunkutatajrí allin renqa. 

12Runamanqa imatachus ruwayta yuyasqan allin rijch'an. Chaywanpis 
qhepanejman imachus yuyasqanrí wañuyman apan. 

13Asishajtinpis, sonqoqa llakisqallamin kashan. Ajinaqa kusikuypis waqaypi 
tukukun. 

14Wampu runaqa mana allinta purisqanwan kusikun. Allinta ruwaj runarí sumaj 
ruwasqanwan kusikun. 

15Mana yuyayniyojqa runakunaj ima nisqankutapis jap'ikullan. Yuyayniyoj 
runarí maynintachus rinanta allintaraj qhawakun. 

16Yachayniyojqa manchachikuspa, mana allinta ruwanamanta t'aqakun. 
Wampurí payllapi atinikuspa, mana allinta qhawarikuspa imatapis 
ruwarparillan. 

17Usqhayllata phiñakojqa mana ruwanatapis ruwarparillan. Yachayniyoj runarí 
pacienciakuspa, imatapis alliyllamanta ruwan. 

18Mana yuyayniyoj runakunaj t'inkankoqa wampu kaymin. Yuyayniyojkunarí 
yachayta jap'enqanku imatachus ruwanankuta yachanankupaj. 

19Mana allinta ruwaj runakunaqa allinta ruwaj runakunaman k'umuykonqanku. 
Millay runakunataj cheqan runaj ñawpaqenpi qonqorikonqanku. 

20Wajcha runataqa kawsaqenkunapis chejninku. Qhapaj runatarí tukuy 
munakunku. 

21Pichus runa masinta pisipaj qhawajqa juchallikun. Wajchakunata khuyajrí 
kusikuyniyojmin. 

22Mana allin ruwayta mask'ajkunaqa jatunta pantanku. Allin ruwayta 
mask'ajkunarí Tata Diospa khuyakuyninta tarenqanku. 

23Pichus llank'ajqa allin kajta tarin. Jaramallatajrí wajchayayllata tarin. 

24Yachayniyojpa pillonqa qhapajyay. Wampu runaj pillunrí mana yachayniyoj 
kaynin. 

25Cheqanta parlaj testigoqa wajkunata wañunamanta qhespichin. Llullata parlaj 
testigorí runa masinta wasanchan. 

26Pichus Tata Diosta may jatunpaj qhawan, chay runaqa allin waqaychasqa 
kanqa. Wawankunapis allin waqaychasqallataj kanqanku. 

27Pichus Tata Diosta may jatun respetowan qhawajqa unayta kawsanqa. 
Ajinamanta wañuypa makinmanta kacharichisqa kanqa. 

28Ashkha runata kuraj kamachejqa manchay uyarisqa kanqa. Pisi runata 
kamachejrí pisipaj qhawasqa kanqa. 

29Mana usqhayta phiñarparikojqa jatun yuyayniyoj. Usqhayta phiñarparikojrí 
wampu kasqanta tukuyman rikuchin. 

30Llamp'u sonqo kayqa runaj ukhunta kawsachin. Envidiarí tullupi ismu onqoy 
jina kashan. 

31Wajcha runata waqachejqa Tata Diosta pisipaj qhawan. Wajcha runata 
khuyajrí Tata Diosta jatunchan. 

32Millayta ruwaj runata mana allin ruwasqallantaj jatun llakiyman churan. Allin 
ruwaj runarí wañunankama Tata Diosllapi suyakun. 

33Allin yuyayniyojpa sonqonpi yachay kashan. Wampu runakunaj 
chawpinkupirí, yachay mana rejsisqachu. 

34Justiciata ruwayqa suyuta jatunchan. Jucharí mayqen suyutapis p'enqayman 
churan. 

35Sumaj yuyayniyoj kamacheqa kuraj kamachejninwan munachikun. Mana allin 
kaj kamachirí phiñapayachikuyllata tarin. 

Proverbios 15 

1Misk'i simiwan kuticheyqa phiñasqa sonqota tiyaykuchin, k'araj simiwan 
kutichiyrí astawan phiñarichin. 

2Yachayniyojkunaj siminmantaqa yachay llojsimun, wampukunaj 
siminkumantarí qhasi manakaj parlaylla llojsimun. 

3Tata Diosqa tukuynejpi kashan. Allin runakunata, mana allin runakunatapis 
qhawashallanpuni. 

4K'acha simiwan parlayqa jampi jina. Sonqota k'arachinapaj jina parlayrí runata 
llakichin. 

5Wampu runaqa tatanpa k'amisqanta pisipaj qhawan. Pichus k'amisqata 
jap'ikojrí yachayniyoj. 

6Cheqan runaj ayllunpajqa mana imapis pisiyanchu. Millayta ruwajkunaj 
qolqechakusqankurí uma nanayllata apamun. 

7Yachayniyojkunaj siminkoqa yachasqankuta tukuyman willan. Wampukunarí 
mana jinatachu ruwanku. 

8Tata Diosqa mana allin ruwajkunaj jaywasqankuta millachikun. Cheqan 
runakunaj mañakusqankutarí kusisqa uyarin. 

9Tata Diosqa mana allinta ruwajkunaj kawsasqankuta millachikun, cheqanta 
kawsajkunatarí munakun. 

10Mana allinta purejpajqa sinch'i jasut'i tiyan, k'amisqata mana uyarejtaj 
wañonqa. 

11Sichus wañuywan, ukhu pachawan ima Tata Diospa qhawayninpi kashan 
chayqa, astawanraj runakunaj sonqonkuta rejsin. 

12Alqorakoj runaqa pichus k'amejta mana munakunchu, nitaj 
yachayniyojkunawanpis tantakunchu. 

13Runaj sonqonpi kusiy kajtin, uyanpis kusisqallataj. Sonqo llakisqa kajtinrí, 
uyanpis llakisqallataj. 

14Sumaj yuyayniyoj runaqa astawan yachayta mask'an. Wampukunarí qhasi 
manakajta parlasqankuwan sajsakunku. 

15Llakisqa sonqoyoj runapajqa sapa p'unchay mana allinchu. Kusisqa sonqoyoj 
runapajrí, sapa p'unchay raymi p'unchaypi jina kusikuyllapuni tiyan. 

16Wakin runakuna wajcha kaspapis, Tata Diosta kasukuspa kawsanku. Chayqa 
aswan allin, pichus qhapaj kaspa, uma nanayllata tarikun, chaymanta nisqaqa. 

17Astawan allin munanakuypi kawsakuspa q'omerkunallatapis mikhuna, 
chejninakuypi kawsaspa, waka aychata mikhunamanta nisqaqa. 

18Usqhayllata phiñakoj runaqa ch'ajwata jatarichin. Llamp'u sonqo runarí 
ch'ajwata ch'inyachin. 

19Qhella runaj ñannenqa khishkawan junt'a. Cheqanta ruwajpa purinanrí jatun 
ñan jina. 

20Yachayniyoj chureqa tatanta kusichin. Wampu churitajrí mamanta llakichin. 

21Mana yuyayniyojqa wampu kasqanwan kusikun. Yuyayniyoj kajrí 
pantaykuspapis cheqan ñanman kutirin. 

22Sichus pipis mana tapurikuspalla imatapis ruwananpaj wakichikun chayqa, 
imatachus yuyasqan mana allinchu llojsenqa. Sichus imatapis ruwananpaj 
allintaraj tapuykacharikun chayrí, imatachus ruwayta yuyasqan allin llojsenqa. 

23Maychus kajta kutichinaqa tukuyta kusichin. Maychus tiemponpi kutichiyrí 
aswan allinraj. 

24Yachayniyoj runaj ñannenqa aswan pataman rin, yuyayniyoj runatataj jallp'aj 
sonqonman yaykunamanta kacharichin. 

25Tata Diosqa runaykachajpa wasinta raqayman tukuchin. 
Warmisapaj jallp'antarí ni piwan qhechuchinchu. 

26Tata Diosqa mana allinta ruwajkunaj ruwasqankuta millachikun. Pipis allin 
sonqowan parlajtinrí, Tata Dios chaywan kusikun. 

27Pichus mana allinta ruwaspa qhapajyayta munajqa ayllunta mana allintachu 
ruwan. Pichus lluk'ichikuyta qhesachajrí unayta kawsanqa. 

28Cheqan runaqa manaraj kutichishaspa, sumajtaraj yuyaychakun. Millayta 
ruwajpa siminmantarí sonqota k'arachinapaj parlaylla llojsin. 

29Tata Diosqa mana allinta ruwaj runakunamanta karunchakun. Cheqan 
runakunaj mañakusqankutarí tukuy sonqo uyarin. 

30Kusiy ñawiwan qhawayqa sonqota kusichin. Sumaj willaykunarí, runaj 
kallpanta mosojyachin. 

31Pichus allinta purinanpaj k'amisqata jap'ikojqa yachayniyojkunawan khuska 
tiyakonqa. 

32Pichus k'amisqata sajrapaj jap'ejqa pay kikinta pisipaj qhawakun. K'amisqata 
uyarikojrí astawan yachayta jap'in. 

33Pichus Tata Diosta may jatunpaj qhawajqa yachayniyoj kayta yachaqan. 
Jatunchasqa kanapajqa ñawpajta llamp'u sonqo kaytaraj yachana. 

Proverbios 16 

1Runaqa imatapis ruwananpaj yuyaychakun chaypis, Tata Dios imachus 
kananta nin. 

2Runamanqa tukuy ima ruwasqanpis allillan rijch'an. Chaywanpis Tata Dioslla 
allinta qhawan imata yuyaspachus chayta ruwasqanta. 

3Imatachus ruwasqaykitaqa Tata Diospa makinman churay, jinataj imatachus 
ruwanaykipaj yuyasqayki junt'akonqa. 

4Tata Diospa tukuy ima ruwasqanqa mana jinallachu. Millayta ruwaj runatapis 
uj p'unchay jasut'isqa kananpaj ruwan. 

5Tata Diosqa runaykachajkunata millachikun, paykunataj jasut'isqapuni 
kanqanku. 

6Munakuywan, cheqa kaywan ima juchata pampachakun. Pichus Tata Diosta 
may jatun respetowan qhawajqa mana allinta ruwanamanta karunchakun. 

7Maypachachus pipis imaynatachus kawsasqanwan Tata Diosta kusichin 
chaypacha, Tata Diosqa chay runaj awqankunatapis paywan allin kawsayman 
churanqa. 

8Cheqanta ruwaspa pisitapis ganakunaqa astawan allin, pichus sajrata ruwaspa 
ashkhata ganajmanta nisqaqa. 

9Runaqa imatachus ruwananta sonqonpi wakichin, Tata Diostajrí chay runata 
munasqanman jina pusan. 

10Kuraj kamachejqa Diospa sutinpi parlan. Imata juzgaspapis, mana pantanchu. 

11Mana suwa pesakunawan, romanakunawan ima Tata Diospatamin kanku. 
Allin pesakunaqa paypa ruwasqanmin. 

12Kuraj kamachejkunaqa tukuy mana allin ruwasqata chejninku, imaraykuchus 
kamachiyninkoqa justiciata ruwasqankurayku sayan. 

13Kuraj kamachejkunaqa pichus cheqan sonqowan parlajkunata munakunku, 
kusikunkutaj pikunachus mana llullakuspa cheqa kajta nejkunawan. 

14Kuraj kamachejpa phiñakuynenqa wañuymanta willaj jina, yachayniyojkunarí 
chay phiñakuyninta thasnunku. 

15Kuraj kamachejpa kusikuyninpi kawsay tiyan, paypa k'acha kaynintaj para 
qallariy jina. 

16Yachayta tarinaqa qorimantapis astawan allin, yuyayniyoj kanataj 
qolqemantapis astawan sumaj. 

17Cheqanta ruwaj runakunaqa mana allinta ruwanamanta t'aqakunku, 
jinallatataj imaynatachus purisqanta qhawakojqa pay kikin kawsayninta 
waqaychakun. 

18Jatunchakuypa qhepanta mana allinpi kay jamun, runaykachaypa qhepantataj 
llakiylla. 

19Pichus llamp'u sonqoman tukuspa wajchakunawan khuska kawsakun, chay 
astawan allinpi kanqa, pichus jatunchakojkunawan kawsakuspa qhapajyan, 
chaymanta nisqaqa. 

20Yachachisqata uyarikoj runataqa allinpuni renqa. Kusikuyniyojmin pichus 
Tata Diospi atinikuspa kawsajqa. 

21Yachayniyoj runata ninku: Payqa allin yuyayniyoj, nispa. Misk'i simi 
parlayniyojtaj wajkunawan uyarichikun. 

22Allinta qhawarikuspa imatapis ruwajqa unayta kawsanqa. Wampu 
runakunaman yachachiyrí qhasi manakajlla. 

23Pichus yuyayniyojqa allinta qhawarikuspa parlan, chay parlasqantaj 
wajkunawan uyarichikun. 

24Misk'i simiwan parlayqa abeja misk'i jina. Uyarejpa kawsayninta misk'ichan, 
ukhuntataj jampin. 

25Runamanqa imata ruwayta yuyasqanpis allin rijch'an. Qhepanejmanrí 
imatachus ruwayta yuyasqan wañuyman apan. 

26Llank'aj runaj yarqhaynenqa astawan llank'anaman sonqonta aysan, 
imaraykuchus yarqhachikusqan, imallatapis ruwayta munachin. 

27Millayta ruwaj runaqa mana allin ruwayllata mask'an, parlasqanpis nina 
lawray jina ruphakun. 

28Millayta ruwaj runaqa ch'ajwata jatarichin, simi apajtaj kawsaqekunata 
phiñanachin. 

29Maqanakoj runaqa kawsaqenta q'otiyan, ajina ruwasqantaj, mana allin 
ñanninta payta pusan. 

30Ch'irmirispa qhawaykachajqa millay ruwayta wakichishan, millayta 
ruwaytawantaj, siminta khamurarikun. 

31Yuraj uma kayqa sumaj pillu jina. Chaytaqa pipis cheqanta purispa tarin. 

32Mana usqhayllata phiñakoj runaqa aswan allin kallpasapa runamantaqa. 
Pichus pay kikinta qhawarikuyta yachajqa aswan allin llajtakunata atipajmanta 
nisqaqa. 

33Runaqa suerteta choqan, chaywanpis Tata Dioslla imachus kananta nin. 

Proverbios 17 

1Aswan allinmin chojru t'antallatapis mikhuspa allinpi kawsakuna, jatun 
mikhuyta ruwaspa maqanakuspataj kawsanamanta nisqaqa. 

2Sumaj yuyayniyoj kamacheqa patronninpa mana kasukoj churinta 
kamachenqa, chay churej wawqenkunawantaj khuska chayaqeta jap'enqa. 

3Qoritawan, qolqe metaltawan ninapi unuyachispa ch'uwanchanchej. Runaj 
sonqon imaynachus kasqantarí Tata Dioslla yachan. 

4Millayta ruwajwan, llulla runawanqa millay parlajkunata kasunku. 

5Pichus wajcha runamanta alqochakojqa ruwajnin Diosta phiñachin. Pichus 
wajcha runata kusipayajqa jasut'isqapuni kanqa. 

6Machu runakunaj pillunkoqa allchhinkuna kanku. Wawakunaj 
jatunchakuyninkutaj tatankukuna kanku. 

7Mana yuyayniyoj runapaj mana allinchu sumajta parlayqa, nitaj kamachej 
runapaj allinchu llullakuspa parlayqa. 

8Pichus lluk'iyta yachajqa atiyniyoj kasqanta yuyakun, imajtinchus imata 
ruwasqanpi allillan rin. 

9Pichus contranta juchallejta qhespichejqa munakuyta t'ikarichin. Pichus 
contranpi imatachus ruwasqanta willajrí kawsaqenta karunchachin. 

10Yuyayniyoj runaqa ujta k'amisqalla uyarikun, wampu runarí ni pachaj kutita 
seq'ojtinkupis uyarikunchu. 

11Mana kasukoj runaqa maqanakunallata mask'an. Uj p'unchaytajrí sinch'ita 
jasut'isqa kanqa. 

12Astawan allinraj uñankunata qhechuchikoj china jukumariwan tinkunaqa, 
mana uyarikoj wampu runawan tinkunamantaqa. 

13Sichus allinmanta mana allinwan kutichin chayqa, wasinmanta mana allin kaj 
ni jayk'aj chinkanqachu. 

14Ch'ajwata jatarichinaqa mayuta yaku wasaykoj jinawan ninakun. Chayrayku 
ch'ajwa manaraj qallarishajtin, ayqekuy. 

15Tata Dios manapuni munanchu pipis juchallikojta llimphuman orqhonanta, 
nillataj kusikunchu pipis mana juchayojta juchachasqanmanta. 

16Imapajtaj wampoqa qolqe oqharisqa yachayta rantej jamun mana yuyaynin 
kashajtinri? Yachayqa mana qolqewanchu rantikun. 

17Kawsaqeqa tukuy tiempopi munakuyniyoj. Llakiy phutiy tiempopipis wawqe 
jina khuyapayakun. 

18Mana allin yuyayniyoj runaqa kawsaqenpaj garante jina sayan, jinaspataj, 
kawsaqenpa manu kasqanta q'epirikun. 

19Pichus jap'inakuyta munajqa maqanakuyta mask'an. Pichus jatunchakuspa 
parlajpis payllapajtaj mana allin kajta mask'akun. 

20Millay yuyayniyojmanqa mana allinchu renqa. Llulla runapis jatun llakiyman 
urmanqa. 

21Wampu chureqa tatanta llakichin, mana yuyayniyoj runaj tatantaj mana 
kusikunchu. 

22Kusisqa sonqoqa allin jampi jina. Llakisqa sonqorí runata onqochin. 

23Mana allinta ruwaj runaqa pakaypi lluk'ichikun, justiciata q'ewinanpaj. 

24Sumaj yuyayniyoj runaqa yachayniyoj kayta mask'an. Wampu runarí 
imamanpis sat'iykukullanpuni. 

25Wampu chureqa tatanta mayta llakichin, mamanpa sonqontapis nanachin. 

26Mana juchayojtaqa mana juchachanachu, manallataj cheqanta ruwaj runata 
seq'onachu. 

27Pichus pisillata parlajqa yachayniyojmin. Pichus mana usqhayllata 
phiñarikojqa sumaj yuyayniyojmin. 

28Sichus pipis wampu kashaspapis ch'inlla kakun, simintataj wisq'an chayqa, 
runakuna payta yachayniyojpaj, yuyayniyojpajtaj qhawanqanku. 

Proverbios 18 

1Imatapis payllapaj munaj runaqa paypa allinnillanta mask'an. Wajkuna 
imatapis yuyaychayta munajtinku, mana uyariyta munanchu. 

2Wampoqa manapuni imatapis yachayta munanchu, manachayqa paypa 
yachasqallanta parlayta munan. 

3Pichus mana allinta ruwajqa p'enqachisqa kanqa, pichus runaykachajtaj 
millaypaj qhawasqa kanqa. 

4Yachayniyoj runaj parlasqanqa manchay ukhu yaku jina, paypa nisqantaj juturi 
jina mana tukukuyniyoj. 

5Mana allinchu mana allinta ruwajta mana juchayojta rikhuricheyqa, nitaj 
allinchu cheqan runata juchachayqa. 

6Wampu runaqa siminwan phiñakuyta jatarichin, parlasqanwantaj jasut'ita 
tarikun. 

7Wampu runa payllamanta mana allinpi tukukun, simillanwantaj payllapaj uma 
nanayta mask'akun. 

8Simi apajpa parlasqanqa misk'i mikhuna jina, runaj sonqon ukhunmanpuni 
yaykun. 

9Qhella runaqa tukuy ima usuchej runawan wawqepura kanku. 

10Tata Diospa sutenqa sumaj ruwasqa torre jina. Cheqan runakuna chayman 
ayqespa, sumaj jark'asqa kanku. 

11Qhapaj runaqa kapuyninwan sumaj jark'asqa kasqanta yuyan. Jatun perqawan 
jark'achasqa llajtata jina qolqenta qhawan. 

12Pichus runaykachajpaj qhepaman llakiylla jamonqa. Llamp'u sonqo runarí 
qhepaman allinpaj qhawasqa kanqa. 

13Manaraj allinta uyarishaspa imatapis kutichinaqa p'enqaytaj, wampu kaytaj. 

14Onqosqataqa kawsayta munasqanmin kallpachan. Onqosqa mana kawsayta 
munajtinrí, pitaj jatarichinmanri? 

15Allin yuyayniyoj runaqa yachayta astawan jap'in. Yachayniyojpa ninrenqa 
yachayta mask'an. 

16Jatun sonqowan waqerejtaqa, tukuy runakuna uyarinku. Chaynejta maypaj 
qhawasqa runakunaj ñawpaqenmanpis chayanku. 

17Juiciopi ñawpajta parlarejqa cheqanpi kasqanta rijch'akun. Chaywanpis 
awqan jamuspa, llullakusqanta sut'inchan. 

18Allinchay mana atina quejanakuta Tata Diospa makinman saqena, paylla 
quejanakojkunapaj justiciata ruwan. 

19Phiñachisqa wawqeqa sumaj jark'achasqa llajta jina, mana yaykuy atina. 
Wawqepura phiñanakuytaj rejillayoj punku jina t'aqan. 

20Runaj allin kajta parlasqanwan sonqo junt'asqa kanchej, imaynatachus pipis 
sumaj mikhunata mikhuspa sajsakun, ajina. 

21Runaj parlasqanqa atiyniyoj, runata kawsachinapaj manachayrí 
wañuchinapaj. Tukuy anchata parlajkunaqa uma nanayta tarikonqanku. 

22Pichus warmita tarejqa, allin kajta tarin, Tata Diostaj chaynejta 
munakususqanta rejsichin. 

23Wajcha runaqa khuyarikunata mañakuspa parlarikun, qhapaj runarí k'araj 
simiwan kutichin. 

24Wakin kawsaqekunaqa mana unaypajchu kanku. Chaywanpis wakin 
kawsaqekunaqa wawqemantapis astawan munakuyniyoj kanku. 

Proverbios 19 

1Cheqanta kawsakoj wajcha runaqa aswan allin, pichus ch'awka wampu kaj 
runamanta nisqaqa. 

2Mana allinta qhawarikuspa imatapis ruwanaqa mana allinchu. Pillapis 
usqhayllata imatapis ruwarparejqa pantan. 

3Runaj wampu kaynenqa pay kikinta cheqan ñanmanta pantachin. Chaywanpis 
Tata Diosta juchachaspa sonqonpi paypaj phiñakun. 

4Qhapaj runaqa ashkha kawsaqekunayoj. Wajcha runajtarí mana ni uj 
kawsaqellanpis kanchu. 

5Llullakuspa parlaj testigoqa jasut'isqapuni kanqa. Llulla runaqa chaymanta 
mana ayqenqachu. 

6Mana mich'akuspa imatapis qoj runataqa kawsaqepaj tukuy mask'anku. 

7Wajcha runataqa wawqenkunapis chejninku. Astawanraj kawsaqenkunaqa 
paymanta karunchakonqanku. Yanapanankuta mask'aspapis, mana tarenqachu. 

8Pichus imatachus yachasqanta ruwajqa pay kikinta munakun. Chantá tukuy 
imapi allin renqa. 

9Llullakuspa parlaj testigoqa jasut'isqapuni kanqa. Llulla runaqa wañonqa. 

10Wampu runapaj qhapaj jina kawsanaqa mana paypaj jinachu, nitaj allinchu uj 
wata runa kurajkunata kamachinanqa. 

11Yuyayniyoj runaqa mana phiñakuyninwan apachikunchu. Phiñakuyta 
qonqayman churasqanrayku payqa allinpaj qhawasqa. 

12Sichus kuraj kamachej phiñakun chayqa, phiñasqa león jina qhaparin, k'acha 
kayninrí q'achu patapi chhulla jina. 

13Wampu chureqa tatanta llakichin. Phiñanakuta mask'aj warmirí lajra 
p'uñumanta sut'oj yaku jina. 

14Tatakuna mamakuna wasitawan, qolqetawan chayaqeta jina wawankunaman 
qonku. Allin yuyayniyoj warmitarí Tata Dioslla qhariman qon. 

15Qhella kayqa misk'ita puñuchikun. Chaywanpis qhella runaqa yarqhaymanta 
ñak'arenqa. 

16Pichus Diospa kamachisqanta kasojqa pay kikinta mayta qhawakun. Tata 
Diospa yachachisqanta mana uyariyta munajrí wañonqa. 

17Wajchakunaman manoyqa Tata Diosman mañariy jina, Tata Dios kikintaj chay 
manuta junt'aponqa. 

18Wawaykitaqa tiemponpi reparachispa cheqan ñanman churay. Chaywanpis 
ama wañuchinaykikama jasut'inkichu. 

19Pichus anchata phiñakojqa llakiyllata tarikonqa. Sonqonta tiyaykuchiyta 
munanki chaypis, astawanraj phiñakonqa. 

20Yuyaychasqata uyariy, k'amisqatapis jap'ikuy, chay jinapi yachayniyojman 
tukunki. 

21Runaqa tukuy imata ruwananpaj wakichikun. Chaywanpis Tata Diospa 
yuyasqallan junt'akun. 

22Runamantaqa mana wasanchaj kananta suyanchej. Aswan allinmin wajcha 
runa kana llulla kanamantaqa. 

23Pichus Tata Diosta may jatun respetowan qhawaj runaqa unayta kawsanqa. 
Ajinamanta runaqa may kusisqa kawsakonqa, manataj ima llakiypis payman 
chayanqachu. 

24Qhella runaqa mikhunata makinpi jap'ishaspapis, chayta manapuni siminman 
churallanpischu. 

25Sichus asipayakoj runata maqanki chayqa, mana yuyayniyoj runa chayta 
rikuspa, allin runa kayta yachanqa. Yachayniyoj runarí uj k'amisqalla imatapis 
yachakun. 

26Pichus tatanmanta suwaj, mamantataj wasinmanta wijch'ojqa, payqa millay 
p'enqayta ruwaj churi. 

27Wawáy, sichus k'amisqata mana jap'ikunki chayqa, sumaj 
yuyaychaykunamanta karunchakushanki. 

28Llullakuspa parlaj testigoqa justiciamanta asikun, mana allinta ruwajpa 
siminmantataj mana allin kajlla llojsin. 

29Alqochakoj runapaj seq'ona wakichisqa kashan, wampukunaj wasankupajtaj 
sumaj jasut'ina kashan. 

Proverbios 20 

1Vinoqa runata machu machuman tukuchin, machachikoj ujyanakunataj 
astawan runata qhayqerachin. Chaywan machajqa mana yuyayniyoj jina 
imatapis ruwarparillan. 

2Kuraj kamachej phiñakun chayqa, phiña león jina qhaparin. Payta phiñachej 
runaqa kawsayninta wañuy pataman churan. 

3Ch'ajwata mana munaj runaqa jatunchasqa kanqa. Wampu runarí ch'ajwapi 
pejtukun. 

4Qhella runaqa tarpuy tiempo kashajtin, mana tarpunchu. Chajra oqharina 
tiempo chayamojtinrí, mikhunata mask'aspapis mana tarenqachu. 

5Runaj yuyaychasqanqa mama qocha jina ukhu. Yuyayniyoj runatajrí chayta 
jap'eqayta yachan. 

6Ashkha runakuna sumaj kawsaqe kasqankuta ninku. Chaywanpis, atinikunapaj 
jina runakunaqa pisilla kanku. 

7Cheqan runaqa llimphuta kawsaspallapuni purin. Churinkunapis pay jina 
kawsaspa, may kusikuyniyoj kanqanku. 

8Maypachachus kuraj kamachej juzganan tiyanapi tiyakun chaypacha, ujta 
qhawarispalla ima mana allintapis chinkachin. 

9Mana pipis ninmanchu: Noqaqa llimphu sonqoyoj kani, mana ima juchayojtaj, 
nispa. 

10Mana cabal pesatawan, suwa romanatawan, Tata Diosqa chay iskayninta 
chejnikun. 

11Waynapis ruwasqannejta rejsisqa kanqa, allin puriyniyojchus, manachus, 
chayta. 

12Ninreqa uyarinapaj, ñawitaj qhawanapaj. Iskayninta Tata Dios ruwarqa. 

13Ama puñuysiki kaychu, pajtataj wajchayawaj. Llank'anallapipuni yuyay, 
jinataj ashkha mikhunayki tiyapusonqa. 

14Ranqheroqa imata rantispapis, rantinankama nin: Mana walejchu, nispa. 
Rantispataj: Allinta rantikuni, nispa kusikun. 

15Yachaywan parlanaqa tukuy qorimanta, alajakunamantapis astawan 
valorniyojraj. 

16Pichus mana rejsisqamanta garante sayajmanta p'achanta jap'ispa, prendapaj 
qhepachiy. 

17Runapaj q'otiyaspa mikhuyta tarisqanqa misk'i mikhuy. Aswan qhepamanrí 
jallp'allatapis mikhunman jina kanqa. 

18Imatapis ruwanaykipajqa allin yuyaychaykunata mask'ay. Jatun 
maqanakuyman rinapajqa sumajtaraj umachakuna tiyan. 

19Simi apajqa pakasqa kajtapis mana sonqollanpi jallch'ayta yachanchu. 
Chayrayku simi apaj runawanqa ama puriychu. 

20Pichus tatanta, mamantapis maldicejqa manaraj wañunanpi wañonqa. 

21Qallariypi imatapis jasallata tarinaqa, qhepaman mana kusikunapajchu kanqa. 

22Amapuni jayk'ajpis niychu: Vengakusaj, nispa. Tata Diospi atinikuy, paytaj 
yanapasonqa. 

23Mana cabal pesata, chantá suwa romanata ima Tata Dios chejnikun. 

24Tukuy runaj kawsaynenqa Tata Diospa makinpi kashan. Mana pipis yachayta 
atinchu imapichus kawsaynin tukukunanta. 

25Manaraj allinta unancharishaspa, ama usqhayllata niychu Diosman imatapis 
qonaykita. Pajtataj qhepanejman mana junt'ayta atishawajchu. 

26Yachayniyoj kuraj kamachej mana allinta ruwaj runakunata karunchachispa, 
trillana ruedawan jina paykunata saruchin. 

27Tata Diosqa runata ruwarqa espirituyoj kananpaj, chay runaj espirituntaj 
k'anchay jina runaj sonqon ukhukama k'anchaykun. 

28Sichus kuraj kamachej cheqan kaywan, khuyakuywan ima kamachin chayqa, 
mana pipis payta kamachinan tiyanamanta qharqonqachu. 

29Waynakunaj jatunchakuynenqa kallpanku. Machu runakunaj 
jatunchakuynintajrí yuraj chujchanku. 

30Jasut'ispa nanachisqanqa runaj mana allin kayninta llimphuchan, seq'oytaj 
sonqo ukhuta pichan. 

Proverbios 21 

1Kuraj kamachejpa imatachus yuyasqanqa Tata Diospa makinpi mayu jina, Tata 
Diostaj maynintachus munasqanman jina pusan. 

2Runamanqa tukuy ima ruwasqanpis allillan rijch'an. Chaywanpis ima 
yuyaywanchus chayta ruwasqanta Tata Dioslla qhawan. 

3Tata Dios astawan munan cheqan kajta, allin kajtawan ruwananchejta, uywa 
ñak'asqata jaywananchejmanta nisqaqa. 

4May kasqanta yuyakuna, runaykachana, millayta ruwaspa purej runa jina 
purina ima, chay kinsantin jucha kanku. 

5Sichus pipis allinta qhawarikuspa imatapis ruwan chayqa, imatachus ruwasqan 
allin llojsin. Pichus usqhayllata imatapis ruwajrí wajchayayman chayanqa. 

6Llullakuspa qhapajyayta tarinaqa q'oshñi jina chinkapun, chaytaj wañunaman 
apaj tojlla jina. 

7Mana allinta ruwajkunataqa kallpaman atinisqa kayninku chinkachenqa, 
cheqan kajta mana ruwayta munasqankurayku. 

8Mana allinta purejqa uma nanayta tarikuspalla kawsan. Cheqan sonqoyoj runaj 
ruwasqankunarí llimphu kanku. 

9Wasi k'uchullapi tiyakunaqa aswan allin, sumaj jatun wasipi phiñanakuta 
mask'aj warmiwan tiyakunamanta nisqaqa. 

10Millayta ruwaj runaqa mana allinta ruwanallapi yuyan, runa masintataj ni 
jayk'aj khuyapayanchu. 

11Mana yuyayniyoj runaqa yuyayniyoj kayta yachakun, uma oqharej runa 
jasut'isqata rikuspa. Yuyayniyoj runarí astawan yuyayniyoj kayta yachakun, 
pipis payta yachachishajtillan. 

12Cheqanta ruwaj Diosqa juchasapakunaj sonqonkuta sumajta rejsin, millayta 
ruwaj runakunatataj llakiypi tukuchin. 

13Sichus pipis wajcha runakunaj mañakusqankuta mana uyarin chayqa, paypa 
mañakusqanpis manallataj uyarisqachu kanqa. 

14Pakaypi t'inkata jaywaspa, runaj sinch'i phiñakuyninta tiyaykuchin. Mana 
pejpa rikusqallanta imatapis jaywarispataj, runaj k'araj phiñakuyninta thasnun. 

15Maypachachus justicia ruwakun, chaypacha, cheqan runa kusikun. Mana 
allinta ruwajkunatajrí chayta rikuspa, mancharikunku. 

16Allinta purinamanta t'aqakojqa wañusqakunawan tantakonqa. 

17Pichus raymillapi puriyta yuyajqa wajchayanqa. Jinallataj pichus vinota 
ujyanallapi, chantá q'apashaj jawinawan jawikunallapi yuyajqa mana 
qhapajyanqachu. 

18Cheqan runata jasut'inankutaqa millayta ruwaj runata jasut'enqanku, cheqan 
sonqoyoj runakunaj cuentanpitaj juchallikoj runata ñak'arichenqanku. 

19Pichus ch'innejpi tiyakojqa astawan allinpi kashan, pichus tiyakun 
imamantapis phiñakuspa maqanakuta mask'aj warmiwan, chaymanta nisqaqa. 

20Yachayniyojpa wasinpi qhapaj kapuynin, sumajta q'apashaj jawina ima tiyan. 
Wampu runarí tukuy ima kapusqantapis tukurparin. 

21Pichus cheqan kawsayta, munakuytawan mask'ajqa unayta kawsanqa. Pay 
allinpaj qhawasqa kanqa, chantá qhapajyanqa ima. 

22Yachayniyoj runa yachan imaynatachus sumaj jark'achasqa llajtata jap'inanta, 
urmachillantaj chay llajtayojkunaj atinikusqanku jatun perqatapis. 

23Pichus sumajta unancharisparaj parlajqa ni jayk'aj ima llakiy phutiytapis 
tarikonqachu. 

24Jatunchakojta, asipayakojtataj “uma oqharej runa” ninku, anchata 
runaykachaspa purisqanrayku. 

25Qhellaqa tukuy imayoj kayta munan, nitaj makinwan llank'ayta munanchu. 

26Qhellaqa sapa p'unchay moq'espalla kashan. Cheqan kaj runarí mana 
mich'akuspa imatapis qon. 

27Tata Diosqa millayta ruwajkunaj uywa ñak'asqa jaywasqankuta millachikun, 
mana allin sonqowan jaywasqankurayku. 

28Llulla testigoqa wañuchisqa kanqa. Pichus imatapis maychus kajta willajrí 
parlayta atillanqapuni. 

29Millayta ruwaj runaqa imatapis allinta ruwanman jina purin. Cheqanta ruwaj 
runarí imatapis ruwananpaj ñawpajta allintaraj unancharin. 

30Pipis Diospa contranpi sayaykojtin, ni yachayniyoj kaynin, ni yuyayniyoj 
kaynin, nitaj ima yuyaychakuypis payta yanapanqachu Tata Diosta atipananpaj. 

31Runaqa maqanakuman rinanpaj caballonta wakichin. Maqanakupirí Tata 
Dioslla pitapis yanapan atipananpaj. 

Proverbios 22 

1Allinpaj qhawasqa kay, munasqa kay ima aswan allinraj kanku, ashkha qoriyoj, 
qolqeyoj kanamanta nisqaqa. 

2Qhapaj runapis, wajcha runapis uj rejlla kanku, iskayninkuta Tata Dios 
ruwasqanrayku. 



1321 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

3Yuyayniyoj runaqa llakiykuna jamushasqanta reparaspa, pakakun. Mana 
yuyayniyojrí mana kasuta ruwaspa, ñawpajman rillanpuni, llakiyta tarikuspataj 
ñak'arin. 

4Pichus llamp'u sonqowan Tata Diosta kasun, chay runataqa Dios t'inkachenqa 
qhapaj kaywan, jatunchasqa kaywan, chantá unayta kawsanawan ima. 

5Millayta ruwajkunaj purisqankoqa wajkuna urmanankupaj tojlla jina kashan. 
Sichus allinta qhawarikuspa purinki chayrí, chaykunamanta karunchakunki. 

6Wawaykitaqa juch'uymantapacha allinta yachachiy imaynatachus allinta 
purinanta, machuyaspataj, yachachisqaykita mana qonqanqachu. 

7Qhapajkunaqa wajchakunata kamachinku, manukojkunataj pichus manurejpa 
wata runan kanku. 

8Pichus mana allin kajta tarpojqa jatun llakiyllata tarikonqa. Tata Diostaj k'araj 
ñak'arichiyninwan chay runata chinkachenqa. 

9Tata Dios saminchanqa, pichus runa masinta khuyaj sonqowan qhawajta, 
wajchakunaman mikhunanmanta qorisqanrayku. 

10Ch'ajwata mask'aj runata wijch'uy, chantá ch'ajwaypis chinkaponqa. 
Phiñanakuypis, quejanakuypis manaña kanqachu. 

11Kuraj kamachejqa ch'uwa sonqo runata munakun, k'acha parlayniyoj runapis 
paywan sumajta apanakonqa. 

12Tata Diosqa yachayniyoj runata sumajta waqaychan, llullakuspa parlajtarí 
p'enqaypi rikhurichin. 

13Qhellaqa mana llank'ananrayku achakita mask'an: León jawapi kashan. Ñanpi 
jap'iwaspa mitharpariwanman, nispa. 

14Khuchichakoj warmej simenqa ukhu pujyuman rijch'akun. Tata Diospa 
maldicisqan runakuna chayman urmaykunku. 

15Wampu kayqa wawaj sonqonpi kashan. Seq'onarí wawaj wampu kayninta 
chinkachin. 

16Pichus qhapajyananrayku wajcha runata ñak'arichin, chayrí qhapajman 
tiyapuyninmanta qon, chay runaqa wajchaman tukonqa. 

Yachayniyojkunaj nisqanku 

17Yachayniyojkunaj parlasqankuta sumajta uyariy, imatachus 
yachachisusqaymantaj sonqoykita churay. 

18Sichus chaykunata sonqoykipi waqaychanki chayqa, misk'irichikunki. Sichus 
chaykunata sapa kuti kutikipanki chayqa, ima munay kanqa. 

19Tata Diospi atinikunaykipaj, kunan kay nisqakunata qanman yachachiyki. 

20Kinsa chunka sumaj nisqakunata qanpaj qhelqaporqayki. Chay nisqakunapi 
yuyaychaykuna, yachaykuna ima tiyan. 

21Ajinamanta cheqa kajta rejsinki, kachamusojkunamantaj imachus kasqanta 
willanki. 

-1 - 

22Ama wajcha runamanta wajcha kasqanrayku imantapis qhechuychu. 
Amallataj juezpa ñawpaqenpi payta ñak'arichinkichu. 

23Tata Dios wajchakunaman sayakonqa, kapuyninta qhechojkunamantataj Tata 
Dios kapuyninkuta qhechuspa, mana imayojta saqerparenqa. 

-2 - 

24Ama usqhayllata phiñakoj runawan kawsakuychu, nillataj jaya sonqo 
runawan puriychu. 

25Pajtataj paykuna jina puriyta yachaqakuspa, kawsayniykita wañuy pataman 
churawaj. 

-3 - 

26Ama pimantapis garante jina sayaychu, amataj niychu waj runaj 
manukusqanta junt'anaykita. 

27Manachus paganaykipaj kanmanchu chayqa, puñunaykitapis qhechuchikuwaj. 

-4 - 

28Ama ñawpa tataykikunaj mojón churasqankuta suchuchinkichu. 

-5 - 

29Pichus ruwananta k'uchitapuni ruwajqa kuraj kamachejkunaj kamachin 
kanqa, manataj pisipaj qhawasqa runakunajtachu. 

Proverbios 23 

-6 - 

1Sichus uj allin rejsisqa wiraqocha wajyasunki paywan mikhunaykipaj chayqa, 
sumajta qhawakuy pejpa ñawpaqenpichus kashasqaykita. 

2Anchatapuni yarqhayasunki chaypis, pisillata mikhuy. 

3Ama misk'i mikhunankunata munapayaychu, imaraykuchus q'otiyayta 
munashasunkiman. 

-7 - 

4Ama anchata kallpakuychu qhapajyayta mask'aspa, nitaj chayllapipuni 
yuyaychu. 

5Qhapajyayqa mana unaypajchu, qhawarinaykipajtaj manaña kanqachu. Anka 
jina phawaspalla chinkapun. 

-8 - 

6Ama mich'a runawan mikhoj tiyarikuychu, nitaj misk'i mikhunantapis 
moq'eychu. 

7Payqa mashkhatachus valesqallanpi yuyashan, siminwantaj nisunki: Mikhuy, 
ujyay, nispa. Chaywanpis sonqonpeqa chaymanta llakikushan. 

8Chaymantaqa imatachus mikhusqaykita lansarpanki, misk'i simiwan 
parlasqaykitaj qhasillapaj kanqa. 

-9 - 

9Ama wampu runata imatapis yuyaychaychu, imaraykuchus yuyaychasqaykita 
pisipaj qhawanqa. 

-10 - 

10Ama ñawpa mojonkunata suchuchinkichu, nitaj wajcha wawakunaj 
jallp'ankumanpis yaykukapunkichu. 

11Paykunata jark'akoj Diosqa manchay atiyniyojmin, paykunata jark'akuspataj, 
contraykipi sayaykonqa. 

-11 - 

12Wajkunaj yachachisqankuta kusiy sonqowan jap'ikuy, yachaywan 
nisusqankuta sumajta uyariy. 

-12 - 

13Wawataqa wanananpaj jasut'ispa, cheqan ñanman churay. Seq'osqaykiwanqa 
mana wañonqachu. 

14Manachayqa, varawan seq'ospa, wañunanmanta payta kacharichinki. 

-13 - 

15Wawáy, sichus sonqoykipi yachay tiyan chayqa, noqajtapis sonqoyqa 
kusikullanqataj. 

16Cheqan kajta parlasqaykita uyarispa, anchata kusikusaj. 

-14 - 

17Ama juchasapakuna imaynatachus kawsasqankuta moq'espa qhawaychu. 
Aswanpis Tata Diosta kasukuspa kawsay. 

18Ajinaqa qanta qhepanejman allin risonqa, imatachus suyakusqaykitaj mana 
qhasipajchu kanqa. 

-15 - 

19Allinta uyariway, wawáy, yachachisusqaytapis sumajta jap'ikuy. Allinta 
ruwaspallapuni puriy. 

20Ama machakojkunawan tantakuychu, nitaj anchatapuni mikhojkunawanpis. 

21Machakojkunawan, ashkhata oqojkunawanqa wajchayanku, qhellakunataj 
p'achamantapis usonqanku. 

-16 - 

22Pichus yumasoj tataykita uyariy. Mamaykitapis payayajtin, ama pisipaj 
qhawaychu. 

23Cheqa kajta rantikuy, amataj vendeychu. Jinallataj yachaytapis, 
unanchaytapis, yuyayniyoj kaytapis amallataj vendeychu. 

24Cheqan runaj tatanqa mayta kusikun. Yachayniyoj churita yumajqa payrayku 
kusikullantaj. 

25Tataykiwan mamaykiwanqa kusikuchunku, pichus paqarichikusojqa 
kusikuchunpuni. 

-17 - 

26Wawáy, tukuy sonqoykiwan uyariway. Imaynatachus kawsasqayta qhawaspa 
qhatiy. 

27Phisu warmeqa ukhu laqha pujyu jina, qosanta wasanchaj warmitaj k'ullku 
pujyu jina. 

28Chay warmeqa suwa jina wateqan, ashkha qharikunata juchallichinanpaj. 

-18 - 

29Pipajtaj ñak'ariy? Pipajtaj llakiyri? Pipajtaj phiñakuyri, waqaspataj puriyri? 
Pipajtaj maqachikunari? Pipajtaj pukayasqa ñawilla purinari? 

30Chayqa vinota mana saqeyta munajkunapaj, waj machachina ujyanata 
mask'ajkunapaj ima. 

31Ama vinota qhawaychu, imaynatachus pukayarisqanta, nitaj imaynatachus 
lliphipirisqantapis. Vinoqa wijsaman llamp'ulla yaykurin. 

32Ujyaykusqamantarí, katari jina khanikun, nanachikuntaj. 

33Ñawiykeqa mana kajkunata rikonqa, simiykitaj mana parlanata thawtenqa. 

34Mama qocha chawpipi puñushasqaykita yuyanki, jatun barcoj k'aspinpipis 
ch'ipakuspa puñushawaj jina. 

35Chantá ninki: Wajtawanku, nitaj nanachiwankuchu. Jasut'iwanku, nitaj 
yuyakunichu. Yuyayniyman kutiriytawanpis, vinota astawan mask'amusaj, 
nispa. 

Proverbios 24 

-19 - 

1Ama millayta ruwaspa purej runakunata moq'espa qhawaychu, nitaj 
paykunawan khuska puriyta munaychu. 

2Paykunaqa suwanallapi yuyanku, sajrata ruwanallamantapunitaj parlanku. 

-20 - 

3Wasitaqa yachaywan jatarichina, allinta yuyaychakuspataj cimientontapis 
churana. 

4Yuyayniyoj runaj wasenqa imaymana k'achitu valorniyoj imakunawan junt'a 
kashan. 

-21 - 

5Aswan allin yachayniyoj runa kallpayoj runamanta nisqaqa. Yachayniyoj 
kanaqa aswan allin atiyniyoj kanamantaqa. 

6Chayrayku awqawan maqanakoj rinapajqa allintaraj yuyaycharikuna. 
Atipanapajqa ashkha yuyaychajkunawan yuyaychachikuna. 

-22 - 

7Wampoqa kurajkunaj ñawpaqenkupi mana imatapis niyta atinchu, 
imaraykuchus pay yachayniyoj kayta mana taripanchu. 

-23 - 

8Pichus mana allinta ruwanallapi yuyajqa millayta ruwaj runapaj qhawasqa 
kanqa. 

9Wampu runaqa juchallinallapi yuyan. Alqochakoj runataqa ni pi rikuyta 
munanchu. 

-24 - 

10Sichus ima llakiypi rikhurispa q'ewayawaj chayqa, mana kallpayoj kasqaykita 
rikuchinki. 

-25 - 

11Mana imallamanta juchachasqa kajkunata wañuchisqa kanankumanta 
kacharichiy, jinallataj wañuy patapiña kashajkunatapis libray. 

12Sichus qan niwaj: Manapuni yacharqaykuchu, nispa chayqa, pichus sonqoykita 
rikojqa yachanpuni, ruwasqaykita rikusojtaj qhawanqa. Payqa sapa ujman 
ruwasqanman jina qoponqa. 

-26 - 

13Wawáy, abeja misk'ita mikhurikuy, imayna misk'ichus kasqanta llamiriy. 

14Ajinallataj yachaywan, yachayniyoj kaywan ima misk'illataj kanku. 
Chaykunata tarinki chayqa, jamoj p'unchay qanpaj allin kanqa. Ajinamanta 
imatachus suyakusqaykeqa mana chinkanqachu. 

-27 - 

15Ama cheqanta ruwajpa contranpi ima mana allintapis ruwayta yuyaychu, nitaj 
wasinmanta imatapis suwaychu. 

16Cheqan runaqa qanchis kutita urmanqa chaypis, payqa qanchis kutillatataj 
sayarikun. Mana allinta ruwaj runakunarí jatun llakiypi urmaspa, manaña 
ujtawan sayarenqankuchu. 

-28 - 

17Ama kusikuychu, nitaj raymita ruwaychu, awqayki misk'ajtin, chayrí 
urmajtinpis. 

18Pajtataj Tata Dios asikusqaykimanta phiñakunman, awqaykipajtaj manaña 
phiñakunmanchu. 

-29 - 

19Ama millayta ruwajkunarayku phiñakuychu, nitaj moq'espa qhawaychu, 

20imaraykuchus paytaqa manapuni allinchu renqa. Millayta ruwaj runaqa 
mechero jina wañonqa. 

-30 - 

21Tata Diosta, chantá kuraj kamachejtawan jatun respetowan qhaway, wawáy. 
Mana kasukojkunawanqa ama tantakuychu. 

22Chay runakunaj tukukuyninkoqa ujllata chayarparimonqa. Ni pi yachanchu 
ima jatun llakiymanchus Tata Dioswan, kuraj kamachejwan ima paykunata 
churanankuta. 

Waj yachayniyojkunaj nisqanku 

23Kaykunapis waj yachayniyojkunaj nisqankunallataj kanku: Justiciata ruwaspa, 
wakillanta allinpaj qhawanaqa mana allinchu. 

24Sichus juez juchayojta nin: Mana juchayojchu kanki, nispa chayqa, 
llajtayojkuna juezta maldicenqanku, suyukunapis payta chejnenqanku. 

25Aswanpis juchayojta juchachaj juezkunata tukuy imapi allin renqa, jinallataj 
saminchasqa kanqanku. 

26Pichus cheqanta kutichejqa misk'itapis much'aykushanman jina. 

27Ñawpajta imachus ruwanaykitaraj ruwamuy, tarpunaykipajpis jallp'ata 
llank'ay. Chaymantaraj wasiykita ruwayta atinki. 

28Ama runa masiykej contranta qhasimanta testigo kaychu, amataj ima 
llullatapis parlaychu. 

29Ama niychu: Imaynatachus ruwawarqa, kikillantataj ruwasaj, 
ruwawasqanman jinataj kutichisaj, nispaqa. 

30Qhella runaj chajrannejta rerqani, mana yuyayniyoj wampu runaj uva 
huertannejta ima. 

31Chajranpi qhoralla junt'aykusqanta rikorqani, rumi perqanpis thuñisqa 
kasqanta. 

32Chayta rikuspa, sonqoypi unancharqani, chayta qhawarispataj, kayta 
yachaqakorqani: 

33Puñunaykikama, uj chhikanta ch'irminaykikama, makiykita ojllakuspa 
puñunaykikamataj, 

34wajchayayqa suwa jina chayamusonqa, pisichikuytaj maqanakoj runa jina 
jamusonqa. 

Proverbios 25 

Salomonpa yachaywan waj nisqankuna 

1Kaykunapis Salomonpa nisqankuna kanku. Chaykunatataj Judá suyupi kuraj 
kamachej Ezequiaspa qhelqerinkuna tantaspa qhelqarqanku. 

2Diosqa wakin yachayta pakaspa, may jatun kasqanmanta yachayta qowanchej. 
Kuraj kamachejtajrí chay pakasqa kajta sut'inchaspa, chaymanta jatunchasqa 
kanqa. 

3Janaj maykamachus kasqan, jallp'aj sonqon may ukhuchus kasqan, chantá kuraj 
kamachej imapichus yuyasqan imaqa, mana unanchay atina kanku. 

4Qolqe metalta unuyachispa ch'ichinta orqhonchej, chaymantataj pichus alajata 
ruwayta yachajqa qolqe vasota ruwanqa. 

5Ajinallatataj kuraj kamachejqa mana allin yuyaychajkunata qayllanmanta 
wijch'ojtin, kamachiynin sinch'i sayanqa, cheqan kajta ruwasqanrayku. 

6Kuraj kamachejpa ñawpaqenpi ama runaykachaychu, nitaj maypaj qhawasqa 
runakunaj kanankupi kaychu. 

7Manachayqa suyariy kamachej: Noqaman chimpamuy, nispa nisunanta. Sichus 
qanllamanta maypaj qhawasqa runakunaj kananman rinki chayqa, ichapis 

kamachej chaymanta wijch'ususpa, p'enqaypi rikhurichisunkiman. Imatachus 
rikusqaykitaqa 

8ama chaypachapacha juezman willamuychu. Pajtataj waj testigo llullapaj 
jap'ichisunkiman, p'enqaypitaj rikhurichisunkiman. 

9Runa masiyki ch'ataykusojtin, kutichikuyta atinki. Chaywanpis ama 
willankichu imatachus waj runa pakaypi willasorqa, chayta. 

10Pajtataj pillapis chayta uyarisoj: Cuento q'epi kanki, nispa p'enqachisunkiman, 
jinapitaj p'enqachisqa kasqayki mana chinkanqachu. 

11Maychus tiemponpi allinta parlayqa qolqewan t'ikanchasqa qori manzana 
jina. 

12Sichus pipis yachayniyoj runata maychus kajta k'amin chayqa, chay 
yachayniyoj k'amisqanta qori anillota jina qhawan, chayrí qori walqata jina. 

13Sumajta ruphamushajtin, chiri wayritaqa may sumajmin. Ajinallataj pichus 
kachasqa kaspa kachanpa nisqanta maychus kajta junt'an, chay runaqa. Payqa 
kamachejninpa sonqonta oqharirin. 

14Pichus: Qosqayki, nishaspa mana imatapis qonchu, chay runaqa rijch'akun 
wayraj apasqan phuyuman, mayqenchus mana paranchu, chayman. 

15Kuraj kamachejpa phiñakuynintaqa alliyllamanta tiyaykuchina, llamp'u 
simiwan parlaytaj rumi sonqota llamp'uyachin. 

16Sichus abeja misk'ita tarinki chayqa, pisillata mikhuy. Pajtataj anchata 
mikhuspa, kutichimuwaj. 

17Jinallataj ama kawsaqeykej wasinman sapa kuti riychu. Pajtataj qanwan 
amichikuspa chejnikusunkiman. 

18Pichus runa masinpa contranta llullakuspa parlajqa garrotemanta, 
espadamanta, chayrí filo puntayoj flechamantapis astawanraj nanachin. 

19Llakiypi kashaspa, manapuni wasanchaj runapi atinikunachu. Chay ninakun 
chaki p'akisqawan purinaman, chayrí jusk'usqa kiruwanpis mikhunawan. 

20Llakisqa sonqoyojpaj mana kusiy takiyta takipunachu. Chay ninakun chiri 
p'unchaypi p'achata qhechunawan, chayrí llejtiman vinagreta jich'aykunawan. 

21Awqaykichus yarqhachikonqa chayqa, mikhunata jaywariy. 
Ch'akichikonqachus chayqa, yakuta jaywariy. 

22Ajinata ruwanki chayqa, awqaykej uyan p'enqakuymanta pukayanqataj, 
yanayarenqataj. Tata Diostaj chaymanta kutichipusonqa. 

23Wichaynejmanta wayramojtin, para chayamunpuni. Ajinallataj runaj 
wasallanmanta parlajqa runata phiñachinpuni. 

24Aswan allin wasi patio k'uchullapi tiyakuna, jatun wasipi phiñanakuta mask'aj 
warmiwan tiyanamanta nisqaqa. 

25Chiri yakoqa ch'akisqa runapaj may sumajmin. Ajinallataj karu suyumanta 
chayamoj sumaj willaykunapis. 

26Pichus cheqan runa kaspa millayta ruwajwan apachikun, chay runa rijch'akun 
qonchu yaku juturiman chayrí asnashaj yaku qochaman. 

27Mana allinchu abeja misk'ita ancha ashkhata mikhoyqa. Manallataj allinchu 
jatunchasqa kanata mask'akoyqa. 

28Pichus sapa kuti sonqonwan apachikojqa thuñisqa perqayoj llajta jina. 

Proverbios 26 

1Ruphay mit'api rit'eqa mana allinchu. Manallataj chajra oqharina kashajtin, 
parananpis allinchu. Ajinallataj wampu jatunchasqa kajtin, mana allinchu. 

2Phichitanka kayman jaqayman phawaykachan, para p'isqopis muyuykachan. 
Ajinallataj pipis mana imallamanta runa masinta maldicejtin, mana chay 
runaman chayanqachu. 

3Caballotaqa chicotewan mansuyachina, burrotataj jaquimawan. Ajinallatataj 
wampu runata varawan jasut'ina. 

4Wampu runamanqa ama wampu kasqanman jina kutichiychu, qanpis ama pay 
jina wampu kanaykipaj. 

5Wampumanqa mana yuyayniyoj kasqanman jina kutichiy, ama yachayniyoj 
kasqanta yuyakunanpaj. 

6Ama wampu runata kachanachu imatapis willachinanpaj. Paywan willachinaqa 
ninakun chakita mut'ukuywan, chayrí uma nanayta mask'akuywan. 

7Suchu runaj chakenqa ni imapaj walejchu. Ajinallataj yachaywan nisqa wampoj 
siminpi mana imapaj walejchu. 

8Wampu runata jatunchayqa qhasi manakajlla, imaynachus warak'aman rumita 
watana qhasi manakaj, ajinallataj. 

9Wampupaj sumaj yachaywan parlanaqa machasqa runaj makinpi khishka jina. 

10Pichus wampu runata wasinpi llank'ananpaj mink'akojqa rijch'akun, pichus 
arcowan flechata mayllamanpis kacharparillan, chayman. 

11Alqoqa lansasqanta watej mikhuykakapun. Ajinallatataj wampu runaqa mana 
allin yuyaychakuspa imatachus ruwasqanta ujtawan ruwan. 

12Yachayniyoj kasqanta yuyakoj runata rejsinkichu? Paymanta nisqaqa wampu 
runamantaraj ima allintapis suyasunman. 

13Qhellaqa mana llank'ananrayku achakita mask'an: León jawapi kashan. Ñanpi 
jap'iwaspa, mitharpariwanman, nispa. 

14Punkoqa quejonninpi muyun. Ajinallatataj qhella runapis puñunanpi 
sunt'iykachan. 

15Qhella runaqa mikhunata makinpi jap'ishaspapis, chayta mana siminman 
churallanpischu. 

16Qhella runaqa may yachayniyoj kasqanta yuyakun. Pay jina ni pipis kasqanta 
yuyan. 

17Pichus wajkunaj ch'ajwasqankuman sat'ikojqa rijch'akun, pichus phiña alqota 
ninrinmanta jap'ejman. 

18Imaynatachus uman t'ojpisqa runa arcowan lawrashaj flechakunata 
mayllamanpis kacharillan, 

19ajinallataj pichus kawsaqenta q'otiyaspa, nin: Pujllaspalla ruwarqani, nispa. 

20Mana llant'awan ninaqa wañupun. Ajinallataj simi apaj mana kajtin, 
ch'ajwapis ch'inyapun. 

21Ninata k'ajachinapajqa carbón kanan tiyan, ninata jap'ichinapajtaj llant'a 
kanan tiyan. Phiñanakuyta jatarichinapajrí ch'ajwa jatarichej runa kanan tiyan. 

22Cuento q'epej parlasqanqa misk'i mikhuna jina. Pichus uyarejpa sonqon 
ukhumanpuni yaykun. 

23Qolqe metalwan lluch'isqa t'uru mankaman rijch'akun, pichus millayta 
yuyaspa misk'ita parlaj runaman. 

24Pichus chejnikojqa parlasqanwan chejnikusqanta pakan, sonqonpitajrí 
millayta ruwanata wakichin. 

25Sichus misk'i simiwan parlasunki chayqa, ama payta creeychu, imaraykuchus 
sonqonqa millay yuyaykunawan junt'a kashan. 

26Chejnikuyninta pakashajtinpis, millayta ruwasqanqa tukuypa rikunanta 
sut'inchakonqapuni. 

27Pichus t'oqota allajqa payllataj chayman urmaykonqa. Jatun rumita tanqajpis 
payllataj urmaykuspa, chaywan p'altachikonqa. 

28Llulla runaqa cheqa kajta chejnin, llunk'upayaj simitaj mana allin kawsayman 
apan. 

Proverbios 27 

1Ama q'aya p'unchaymanta jatunta yuyaychu, imaraykuchus mana yachankichu 
q'aya imachus kanantaqa. 

2Ama qan kikiyki jatunchakuychu. Aswan walej wajkuna jatunchanasunku. 

3Rumiwan, t'iyuwanqa llasa kanku. Wampu runaj phiñakuyninrí astawan 
llasaraj. 

4Phiñakoyqa mana khuyakuyniyoj, k'araj phiñakuytaj mana atipay atina. 
Celosakuyrí sayachiy mana atinapuni. 

5Uyanpi nipuna aswan allin, munakuspa mana imatapis ninamanta nisqaqa. 

6Kawsaqenchej k'amiwajtinchej, paypi atinikuyta atinchej. Awqanchej 
much'aykuwajtinchejpis, manapuni paypi atinikunachu. 

7Pichus sajsasqa kajqa abeja misk'itapis mana qhawarinñachu. Yarqhasqa 
runarí k'arkutapis misk'ita mikhuykun. 

8Imaynatachus p'isqo thapanmanta karupi phawaykachamun, ajinallataj 
ayllunmanta karupi purimoj runaqa. 

9Sumajta q'apashaj jawinaqa sonqota kusichin, ajinallataj k'acha kawsaqej 
yuyaychasqanqa runatapis kusichillantaj. 

10Amapuni kawsaqeykitaqa saqeychu, nitaj tataykej kawsaqenmanta 
qonqaychu. Llakiy phutiypi kaspaqa, ama wawqeykej wasinman riychu. Aswan 
allinmin qayllapi wasi masillaykej wasinman rinayki karupi kaj wawqeykiman 
rinaykimantaqa. 

11Wawáy, yachayniyoj kay, ajinaqa sonqoyta kusichiwanki. Ajinamanta 
phiñachiwajkunaman kutichisaj. 

12Yuyayniyojqa mana allin kajta rikuspa ayqekun. Mana yuyayniyojrí 
chimpaykullan, chantá uma nanayta tarikusqanwan ñak'arin. 

13Mana rejsisqanmanta garante sayajmantaqa p'achanta jap'ispa, prendata 
qhepachiy. 

14Tutallamanta runa masita qhaparispa napaykunaqa mana allinchu. Paypajqa 
payta maldicishawajpis jina kanqa. 

15Paray tiempopi wasi ukhuman para sut'umullanpuni. Chayman rijch'akun 
phiñanakuta mask'aj warmeqa. 

16Payta jark'anaqa wayratapis sayachiyta munay jinalla, chayrí aceitetapis 
makinchejpi jap'iyta munasunman jina. 

17Fierroqa fierrollawantaj filochakun. Runatapis runallataj aswan k'achaman 
tukuchin. 

18Pichus higo sach'ata qarpajqa poqoyninta mikhonqa. Pichus patronninpa 
kapuyninta qhawajqa t'inkachisqa kanqa. 

19Imaynatachus runa uyanta yakupi qhawakuspa imaynachus kasqanta 
reparan, ajinallataj runaj sonqonta allinta rejsispa, imayna runachus kasqanta 
yachanchej. 

20Wañuywan, ukhu pachawan ima mana jayk'aj sajsankuchu. Jinallataj runaj 
munapayayninpis mana sajsakunchu. 

21Qorita, qolqe metaltawanqa ninapi unuyachispa ch'uwachanchej. Runatajrí 
paymanta allinta parlajtinku, imaynachus kasqan yachakun. 

22Wampu runamantaqa wampu kayninta mana orqhosunmanchu, maranpi 
kutin kutinta trigota jina kutashaspapis. 

23Ovejaykikuna imaynachus kasqankuta allinta qhaway. Uywaykikunataqa 
allinta michiy, 

24imaraykuchus qhapajyayqa mana wiñaypajchu, nitaj kamachej kaypis 
wiñaypajchu. 

25Ch'iki ijimojtin, q'achupis rikhurejtin, orqokunapitaj q'achu ruthusqa kajtin, 

26chaypacha p'achallikunaykipaj ovejaykikunamanta millmanta ruthunki. 
Chivoykikunata vendespapis qolqechakunki, jallp'ata rantikunaykipaj. 

27Jinallatataj cabraykikunamanta ashkha lecheta ch'awanki, qan, aylluykiwan, 
kamachiykikunawan ima ujyanaykichejpaj. 

Proverbios 28 

1Millayta ruwaj runaqa mana pi qhatiykachashajtillan ayqen. Cheqan runarí 
león jina ni imamanta manchachikuspa tiyakun. 

2Sichus uj suyupi mana allin kajta ruway tiyan chayqa, ashkha kamachejkuna 
rikhurinku. Yachayniyoj kamachej kamachejtinrí, suyoqa allinta purin. 

3Wajcha runa wajcha masinmanta suwajqa chajrata chinkachej llojlla para jina. 

4Kamachisqakunata mana kasukojkunaqa millayta ruwaj runakunata 
jatunchanku. Kamachisqakunata kasukojkunarí millayta ruwajkunaj 
contrankupi sayaykunku. 

5Millayta ruwaj runakunaqa justiciamanta mana yachankuchu. Tata Diosta 
mask'ajkunarí chay tukuy imata allinta yachanku. 

6Pichus wajcha kashaspa cheqan sonqoyoj kajqa aswan allin, pichus qhapaj 
kaspa millayta ruwaspa purin, chay runamantaqa. 

7Diospa kamachisqanta junt'aj chureqa sumaj yuyayniyoj. Pichus millayta 
ruwajkunawan purejrí tatanta p'enqaypi rikhurichin. 



1333 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

8Pichus ancha ashkha interesniyojta qolqeta manuspa qhapajyajqa, pichus 
wajchakunata khuyajllapaj tantanqa. 

9Sichus pipis Diospa kamachisqanta uyariyta mana munanchu chayqa, Diospis 
chay runaj mañakusqanta manallataj uyarenqachu. 

10Pichus cheqan runakunata mana allin ñanman pantaykuchejqa, pay kikin 
tojllallanmantaj urmaykonqa. Mana imamanta juchachana runakunarí aswan 
allin kajta jap'enqanku. 

11Qhapaj runaqa may yachayniyoj kasqanta yuyakun. Allin yuyayniyoj wajcha 
runarí chay qhapaj runa mana yuyayniyoj kasqanta sut'inchan. 

12Cheqan runakuna atipajtinkoqa, tukuy anchata kusikunku. Mana allinta 
ruwajkuna atipajtinkurí, tukuy pakakunku. 

13Pichus juchanta pakajtaqa mana allinchu renqa. Pichus juchanta rimarispa 
saqejpatarí, juchan pampachasqa kanqa. 

14Kusikuyniyojmin pichus Tata Diosta maypaj qhawan, chay. Sonqonta 
rumiyachejrí llakiy kawsayman chayanqa. 

15Wajcha runakunapaj millayta ruwaj kamachejqa qhaparej león jina, chayrí 
yarqhasqa oso jina. 

16Mana yuyayniyoj kamachejqa runa masinta anchata waqachin. Mana jinata 
ruwaspa kamachejrí unayta kawsanqa. 

17Runa masinta wañuchejqa jallp'aj sonqonman yaykunankama 
ayqeykachanqa. Ama pipis payta jark'akuchunchu chinkachisqa kananmanta. 

18Cheqanta ruwaspa purejqa llakiyta rikunanmanta kacharichisqa kanqa. Mana 
allinta ruwaspa purejrí llakiyman urmanqa. 

19Jallp'anta llank'ajqa ashkha mikhunayoj kanqa. Qhellakunawan purejrí 
wajchayaykaponqa. 

20Nisqanta junt'aj runaqa jatunchasqa kanqa. Usqhayllata qhapajyayta munajrí 
jasut'isqapuni kanqa. 

21Wakillanman uyata orqhonaqa mana allinchu. Chaywanpis uj chhika 
qolqeraykulla wakinkuna mana allin kajta ruwanku. 

22Qolqemanta wañusqa runaqa usqhayllata qhapajyayta munan. Chaywanpis 
pay mana yachanchu patanman wajchayay chayamunanta. 

23Pichus runata k'amejqa qhepaman aswan munasqa kanqa, pichus 
llunk'ukojmanta nisqaqa. 

24Pipis tatanmanta, chayrí mamanmantapis suwaspa nin: Chayqa mana 
juchachu nispa, chay runaqa runata wañuchejpa kawsaqenman tukun. 

25Tukuy imayoj kayta munajqa ch'ajwata sayarichin. Pichus Tata Diospi 
atinikojtarí tukuy imapi allin renqa. 

26Pichus payllapi atinikojqa wampumin. Yachaywan imatapis ruwajrí 
allillanpipuni kanqa. 

27Pichus wajcha runata yanapajqa tukuy imayoj kanqa. Wajchata mana 
yanapayta munajrí sinch'i maldicisqa kanqa. 

28Mana allinta ruwaj runakuna atipajtinkoqa, runakuna pakakunku. Millayta 
ruwajkuna chinkarejtinkutajrí, cheqanta ruwajkuna ashkhayanku. 

Proverbios 29 

1Pichus k'amejtinku k'ullukuspa mana uyarikuyta munanchu, chay runaqa 
ujllata chinkachisqa kanqa, mana ujtawan sayarinanpaj jina. 

2Cheqan runakuna kamachejtinku, llajtayojkuna mayta kusikunku. Millayta 
ruwaj runakuna kamachejtinkurí, llajtayojkuna llakikunku. 

3Yachayniyoj kayta munakojqa tatanta kusichin. Phisu warmikunawan purejrí 
kapuyninta tukuchin. 

4Kuraj kamachej cheqan justiciata ruwan chayqa, suyunta sumajta sayachin. 
Impuestollata orqhoj kamachejrí suyunta llakiy kawsayman apan. 

5Kawsaqenta llunk'upayajqa kawsaqen urmananpaj tojllata churashan. 

6Millayta ruwaj runaqa juchallanpitaj urman. Cheqanta ruwaj runarí kusisqalla 
kawsakun. 

7Cheqanta ruwaj runaqa wajcha runakunapaj justicia kananmanta qhawan. 
Millayta ruwaj runarí chaymanta mana yachayllatapis munanchu. 

8Alqorakoj runakunaqa runata ch'ajwanankupaj oqharichinku. 
Yachayniyojkunarí runakunaj phiñakuyninta thasnunku. 

9Yachayniyoj runachus wampu runawan quejanakonqa chayqa, mana imatapis 
allinchanqachu, imaraykuchus wampoqa asikonqa, phiñakonqa ima. 

10Runa wañuchejkunaqa cheqan runakunata chejnikunku, wañuchiytataj 
munanku. 

11Wampu runaqa manchachikunapaj jina k'arajta phiñakun. Yachayniyoj runarí 
phiñakuyninwan mana atipachikunchu. 

12Sichus uj kamachej llullata kasun chayqa, tukuy yanapajninkunapis millayta 
ruwajkunaman tukonqanku. 

13Wajchawan, ñak'arichejwanqa kaypi rijch'anakunku: Tata Dios 
iskayninkuman kawsayta qon. 

14Wajchakunapaj justiciata ruwaj kuraj kamachejqa unayta kamachenqa. 

15Wawata seq'ospa, k'amispa ima yachayniyojman tukuchinchej. Munayninta 
ruwajta saqesqa wawarí mamanta p'enqachin. 

16Mana allinta ruwajkuna kamachejtinkoqa, millayta ruwana astawan rikhurin. 
Cheqan runakunarí mana allinta ruwajkuna imapichus tukusqankuta 
rikonqanku. 

17Wawaykitaqa k'amiypuni, paytaj umaykita mana nanachisonqachu. Aswanpis 
pay anchatapuni kusichisonqa. 

18Sichus runakuna Diospa nisqanta mana jap'ikunkuchu chayqa, runaqa 
kacharparisqa jina imaynapis purillan. Diospa kamachisqanta junt'ajrí may 
kusikuyniyojmin. 

19Kamachi runaqa mana simillawanchu wanan. Uyarishaspapis, mana 
kasukunchu. 

20Uj wampu runamantaraj imatapis suyayta atisunman, mana yuyaychakuspa 
parlajmanta nisqaqa. 

21Juch'uymantapacha lulusqa wata runaqa qhepanejman patronninpa umanta 
nanachenqa. 

22Usqhayllata phiñakoj runaqa ch'ajwata jatarichin. Runata maqanachin, 
anchata pantaspataj juchallin. 

23Umata oqharej runataqa machu machu kaynin k'umuykuchenqa, llamp'u 
sonqoyojtajrí jatunchasqa kanqa. 

24Suwata yanapajqa pay kikinta chejnikun. Kachi patapi tiluchishajtinkupis, 
manapuni imatapis rimarenqachu. 

25Runa masita manchachikoyqa tojlla jina. Chaywanpis Tata Diospi atinikojrí 
mana ni imamanta manchachikuspa purenqa. 

26Kamachej yanapananta ashkha mask'anku. Chaywanpis Tata Dioslla sapa 
runapaj justiciata ruwan. 

27Cheqanta ruwajkunaqa millayta ruwaj runakunata mana rikuyta 
munankuchu. Kikillantaj millayta ruwajkunaqa cheqan runakunata mana 
rikuyta munankuchu. 

Proverbios 30 

Agurpa yachaywan nisqankuna 

1Masá sutiyoj llajtamanta, Jaquéj churin Agurpa sut'inchasqan kaykuna kanku. 
Agurqa Itielman, Ucalmanwan kay jinata parlarqa: 

2Noqaqa tukuy runamanta astawan wampu kani, manataj runa jina 
yuyaychakuyta atinichu. 

3Noqaqa mana yachayta jap'eqanichu, manallataj llimphu kaj Diosmanta 
imatapis yachanichu. 

4Pitaj janaj pachaman wicharerqa, urayk'amorqatajri? Pitaj wayrata makinpi 
q'apiyta atinmanri? Pitaj mama qochata llijllapi q'epichaykorqari? Pitaj kay 
pachaj mojonninkunata churarqari? Chaytachus yachanki chayqa, willaway: 
Imataj paypa sutinri? Imataj churinpa sutinpisri? 

5Tata Diospa tukuy nisqanqa cheqapuni. Diosqa paypi atinikojkunata jark'akun. 

6Nisqanman ama imatapis yapankichu. Yapankichus chayqa, pay k'amisonqa. 
Pajtataj llullata jina rikhurichisunkiman. 

7Diosníy, iskay imakunallata mañakuyki, manaraj wañupushajtiy, chaykunata 
qoway. 

8Ñawpajta, mana jayk'aj llullakunaypaj yanapaway. Qhepantarí ama 
qhapajyachiwaychu, nitaj wajchayachiwaychu. Sapa p'unchay kawsanaypaj 
imatachus necesitasqallayta qoway. 

9Sichus ashkha imayoj kayman chayqa, qanmanta qonqapuspa, niyman: Pitaj 
Tata Dios kasqari? nispa. Sichus pisichikuyman chayrí, suwamanñataj 
qokuyman. Ajinamanta sutiykita p'enqaypi rikhurichiyman. 

10Ama wata runaj contranta parlaychu patronnin uyarishajtin. Pajtá wata runa 
maldicisunkiman, chaymantataj mana allinpi rikhuriwaj. 

11Wakinkuna tatankuta maldicinku, mamankutapis mana saminchankuchu. 

12Wakinkuna llimphu kasqankuta yuyakunku, chaywanpis millayta 
ruwasqankumanta mana llimphuchakunkuchu. 

13Wakenqa may kasqankuta yuyakunku, runa masinkutataj pisipaj qhawanku. 

14Wakinkunaj kirunkoqa espadakuna jina kanku, k'ama kirunkupis khuchuna 
jina. Paykunaqa suyupi kaj wajchakunata tukuchinanku, pisichikojkunatataj 
oqoykunku. 

15Yawar ch'onqaj khurojta iskay uñan tiyan, chaykunataj: Qoway, qoway, 
nispallapuni qhaparinku. Kinsa, ichá tawa imakuna ni jayk'aj sajsakuyta 
atinkuchu. Kaykuna kanku: 

16Jallp'aj sonqon, mana wawata rejsej warmi, may ch'aki jallp'a, mana thasnukoj 
nina lawray ima. Chay tawantin mana sajsakuyta atinkuchu. 

17Pichus tatanta pisipaj qhawan, jinallataj paya mamanmanta alqochakun 
chayqa, chay runaj ñawinta qharqañakuna sik'ichunku, ankakunapis 
kawsashajta oqoykuchunku. 

18Kinsa, ichá tawa imakuna maytapuni t'ukuchiwanku, chaykunamantataj mana 
unanchayta atinichu. Kaykuna kanku: 

19Janajpi imaynatachus ankaj phawasqan, qaqapi katarej suchusqan, mama 
qochapi barcoj purisqan, qhari warminman imaynatachus chayasqan ima. 

20Khuchichakoj warmeqa kay jinaman rijch'akun: Pichus suwasqa mikhunata 
mikhuytawan, siminta pichakuspa nin: Mana ima millaytapis ruwanichu, nispa, 
chayman. 

21Kinsa ichá tawa imakuna kay pachata kharkatitichin, chaykunatataj ni 
rikullaytapis munanichu. Kaykuna kanku: 

22Kamachi kashaspa, kuraj kamachejman tukusqan, wampupis qhapajman 
tukusqan, 

23chejnisqa warmi qosayoj rikhurisqan, uj kamachi warmi patronanpa qosanta 
qhechoj ima. 

24Kay pachapi tawa juch'uy animalkuna juch'uy kaspapis, 
yachayniyojkunamanta astawan yachayniyoj kanku. Chaykunataj kaykuna 
kanku: 

25Sik'imirakuna mana kallpayoj kaspapis, chajra oqharina tiempopi ashkha 
mikhunata tantanku. 

26Wisk'achakuna mana kallpayoj kaspapis, chhankakunapi wasichakunku. 

27Phinki phinkikuna mana kuraj kamachejniyoj kaspapis, tukuyninku sinrulla 
cheqanta ririnku. 

28Ararankhakuna makiwan jap'iy atina kashaspapis, kuraj kamachejpa wasinpi 
kashanku. 

29Kinsa, ichá tawa imakuna k'achituta purejkuna kanku. Chaykunataj kaykuna 
kanku: 

30Leonqa tukuy animalmanta aswan kallpayoj kaspa, manapuni imamantapis 
manchachikunchu. 

31Jinallataj jatunchakoj gallo, chivopis, uj kuraj kamachej soldadonkunaj 
ñawpaqenta rejpis may k'achituta purin. 

32Sichus wampu jina jatunchakorqanki chayqa, chayrí runa masiykej contranta 
mana allinta ruwanaykipaj wakichikorqanki chayqa, allinta unancharikuy. 

33Sichus lecheta qaywinki chayqa, mantequillata orqhonki. Senqaykitachus 
ancha sinch'ita pichakunki chayqa, senqaykimanta yawarta suruchinki. 
Kikillantaj sichus runa masiykita k'arajta phiñachinki chayqa, maqanakuta 
tarikunki. 

Proverbios 31 

Lemuelpa nisqankuna 

1Masa sutiyoj llajtaj kuraj kamachejnin Lemuelpa nisqankuna kay jina kanku. 
Kaykunata maman yachacherqa: 

2Imatataj nisqayki, wawáy? Imatataj nisqayki, ukhuymanta llojsej wawáy? 
Diosmanta mañakusqay wawáy, ima nispataj yuyaychasqayki? 

3Ama kallpaykita warmikunawan purispa tukuchiychu. Chay jina warmikuna 
kuraj kamachejkunata llakiyman churanku. 

4Lemuelníy, mana allinchu kuraj kamachejkuna nitaj kurajkunapis vinota 
ujyananku, nillataj machachina ujyanawanpis machananku. 

5Anchata ujyaspaqa, kamachisqakunata qonqapunkuman, manataj 
wajchakunamanta qhawankumanchu. 

6Aqhata wañuy patapi kajkunaman jayway, vinotataj sonqonku 
jayayasqakunaman. 

7Machakuspa, wajcha kasqankuta qonqachunku, ñak'ariypi kasqankutapis 
amaña yuyarichunkuchu. 

8Mana parlarikuyta atejkunarayku parlay, wajchakunamantaj sayakuy. 

9Paykunarayku parlariy, justiciata ima ruway. Wajchakunaman kutikuy, 
jinallataj llamp'u sonqoyojmanpis. 

Sumaj warmi 

10Sumaj warmita tareyqa mana tarina jinallachu. Payqa lliphipishaj k'achitu 
rumimantapis aswan valorniyojraj. 

11Qosanqa warminpi tukuy sonqo atinikun, warminraykutaj tukuy imayoj 
kanqa. 

12Chay warmeqa qosanpaj sapa p'unchay allin kajtapuni ruwan, manataj mana 
allin kajtaqa. 

13Chay warmeqa millmatawan, linotawan mask'an, kusisqataj k'uchi k'uchita 
phushkan. 

14Qhatuta apaspa, barco jina karumanta mikhunata apamun. 

15Chhapu chhaputa jatarispa, wawankunaman mikhunata jaywan. Jinallataj 
warmi kamachinkunamanpis imatachus ruwanankuta nin. 

16Jallp'ata allinta qhawarisparaj rantikun, makinwan ganasqanwantaj uva 
sach'akunata mallkin. 

17Sinch'ita kallpachakuspa, tukuy sonqowan llank'aj yaykun. 

18Qhatun allin rinamanta sumajta qhawan, tutakamataj ruwan. 

19Payqa kikin makinwan phushkantaj, k'antintaj. 

20Jinallataj wajchakunata tukuy sonqo yanapan, pisichikojkunatapis. 

21Rit'imojtinpis, ayllunmanta mana llakikunchu, tukuyninku phatu p'achawan 
p'achallisqa kasqankurayku. 

22Pay kikin sumaj phullukunata awakun. Jinallataj puka yanaraw telamanta, 
chantá sumaj lino telamanta ruwasqa p'achawan p'achallikun. 

23Qosanpis llajtanpi sumaj rejsisqa, chay llajtamanta kuraj runakunawan 
khuskataj tiyarikun. 

24Chay warmeqa lino p'achakunata awaspa, chantá chumpikunatawan ruwaspa, 
ranqherokunaman venden. 

25Payqa allin kallpayoj, allin respetasqataj, qhepanejman imachus kananmanta 
mana llakikunchu. 

26Sumaj yachaywanpuni imatapis parlan, munakuywantaj imatapis yachachin. 

27Payqa ayllun allinta purinanmanta qhawan, manataj jayk'ajpis mana 
ganasqanta mikhuykullanchu. 

28Wawankunapis, qosanpis sayarispa, payta jatunchaspa, kay jinata ninku: 

29Sumaj warmikuna ashkha kanku. Qanrí paykunamanta aswan sumajraj kanki, 
nispa. 

30Warmej allin rijch'ayniyoj kaynenqa yanqhalla, k'achita kasqanpis qhasilla. 
Tata Diosta may jatun respetowan qhawaj warmirí jatunchasqa kanqa. 

31Tukuy ima ruwasqanta tukuy runakuna yachachunchu. Tukuy runaj 
uyarinantataj sumaj ruwasqanmanta payta jatunchaychej. 

Eclesiastés 

Eclesiastés 1 

Tukuy imapis qhasi manakajlla 

1Kay nisqakunaqa Yachachejpata, Davidpa churin Jerusalenpi kaj kuraj 
kamachejpata kashan. Paytaj ajinata nin: 

2Qhasi manakajlla, qhasi manakajlla, tukuy imapis qhasi manakaj, nispa. 

3Imatataj runa tarin chay jina sinch'ita kay pachapi llank'asqanmantari? 

4Wakinkunaqa paqarishanku, wakintaj wañushanku, kay pachatajrí 
kikillanpuni kashan. 

5Inteqa ujnejmanta llojsimun, ujnejmantaj chinkaykun. Chantaqa usqhayllata 
kutiripun ujtawan llojsimunanpaj. 

6Wayraqa uranejman rin, wichaynejtataj muyuykamun. Muyurispa, muyurispa 
wayraqa kutin kutinta muyuykamullantaj. 

7Tukuy mayukuna mama qochaman rinku. Chaywanpis mama qochaman yaku 
mana junt'anchu. Maymantachus mayukuna qallarinku, chayllamantaj kutirinku 
watej jamunankupaj. 

8Tukuy imapis sayk'uchikullan. Chaytaqa mana pipis sut'inchayta atinchu. 
Ñaweqa rikuspa, mana sajsakunchu, nitaj ninripis uyarispa, sayk'unchu. 

9Imachus ñawpajta karqa, chayllataj kanqa. Imachus ñawpajta ruwasqaña 
karqa, chayllataj ruwasqa kanqa. Mana ima mosoj ruwaypis kay pachapi kanchu. 

10Imallapis kanmanchu ninapaj: Kayqa mosoj, nispa? Chaypis unay 
karqañapuni. Manaraj noqanchej kashajtinchej, karqaña. 

11Imachus ñawpajta karqa chaykunaqa, qonqasqaña kanku. Jinallataj 
qhepanejman kajkunaj imachus ruwasqankupis manallataj yuyarisqachu 
kanqanku. 

Yachachejpa rikusqan 

12Noqa Yachachejqa Jerusalenpi Israelpa kuraj kamachejnin karqani. 

13Chantá tukuy sonqoywan, tukuy yachaywantaj mask'aspa, kay pachapi tukuy 
ima ruwakusqanmanta yachayta munarqani. Kay sinch'i ruwanata Dios 
runaman qorqa, chayta ruwaspapuni kawsananchejpaj. 

14Kay pachapi tukuy imaymana runaj ruwasqanta qhawaspa, qhasi manakajlla, 
wayra jap'iyta munay jinalla kasqanta repararqani. 

15Imachus wist'u kajqa manaña cheqanchakuyta atinchu. Manakajta manaña 
yupana atikunchu. 

16Chantá noqa sonqoypi nerqani: Noqa manchay uyarisqa runaman tukorqani. 
Jerusalenpi noqamanta ñawpajta tukuy kamachejkunamanta nisqaqa, noqa 
astawan yachayniyoj kani, nispa. 

17Chayrayku noqaqa tukuy sonqoywan imachus jatun yachay kasqanta yachaqaj 
churakorqani, jinallataj imachus pawisqa kay, wampu kaywan kasqantapis. 
Chantá tukuy chayta yachana, wayra jap'iyta munana jinalla kasqanta 
repararqani. 

18Ashkhata yachanaqa uma nanayllata apamun. Astawan yachaspaqa, astawan 
llakiyllata tarikunchej. 

Eclesiastés 2 

1Chantá sonqoypi nerqani: Imaynachus kusikuy kasqanta yachanaypaj kunan 
munasqayta ruwasaj, chantapis mayta kusikusaj, nispa. Chaypis qhasi 
manakajlla karqa. 

2Chaypacha nerqani: Kusikoyqa t'ojpirasqa kaywan ninakun. Sonqota 
kusichiyta munaspa munasqanta ruwaypis qhasi manakajllataj, nispa. 

3Yuyayniypi nillarqanitaj: Sonqoyta vinowan kusirichisaj, mana yuyayniyta 
chinkachispalla. Yachayniyoj kayta mask'aj jinataj, wampu kaymanta 
ch'ipakusaj. Ajinamanta yachasaj, runa kay pachapi pisi kawsayninpi kusiy 
tarisqan imaynachus kasqanta, nispa. 

4Jinallataj noqaqa jatuchaj imakunata ruwarqani: Sumaj wasikunata 
ruwachikorqani. Uva huertakunata mallkicherqani. 

5Chajratawan, huertatawan ima tarpucherqani, chaykunamantaj imaymana 
poqoj sach'akunata churacherqani. 

6Jinallataj yaku qochakunata allacherqani, chaywan tukuy tarpusqayta 
qarpanapaj. 

7Qharikunata, warmikunatawan ima wata runapaj rantikorqani, wakin wata 
runaykunataj wasiypi paqarikorqanku. Jinallataj ashkha waka, ashkha oveja ima 
tiyapullawarqataj. Noqamanta ñawpajta Jerusalenpi kajkunajmanta nisqa 
astawan ashkha tiyapuwarqa. 

8Chantaqa ashkha qolqetapis, qoritapis tantallarqanitaj. Chaykunaqa kuraj 
kamachejkunajta suyunkupi tiyapuyninku karqa. Takejkuna tiyapullawarqataj, 
tukuy imachus runaj sonqonta kusichin, chaykunapis. Warmikunapis mana 
yupay atina tiyapullawarqataj. 

9Ajinamanta noqaqa manchay uyarisqa runa karqani, Jerusalenpi noqamanta 
ñawpajta kamachejkunamanta nisqaqa. Chaywanpis yachayniyojllapuni 
karqani. 

10Tukuy ima munasqayta ruwaspa, chay ruwasqaywan sonqoyta kusicherqani. 
Tukuy llank'asqaypi mayta kusikorqani, chay kusikuytaj llank'asqaymanta 
t'inkay karqa. 

11Chantaqa tukuy ima ruwasqayta watorqani, sinch'ita llank'aspa 
imakunatachus ruwasqayta. Chantá tukuy ima qhasi manakajlla kasqanta 
repararqani, wayra jap'iyta munay jinalla kasqanta. Kay pachapi mana imatapis 
sonqoy junt'asqa kananpaj tarerqanichu. 

12Chaymantaqa ujtawan yachaymanta, pawisqa kaymanta, wampu 
kaymantawan unancharqani. Imatañataj qhepayta yaykoj kuraj kamachej 
ruwanmanri? Manaña imatapis, imachus ruwasqaña karqa, chayllataña 
ruwanqa. 

13Noqataj repararqani, yachayniyoj kayqa mana yuyayniyoj kaymanta astawan 
allin kasqanta, imaynachus k'anchayqa laqhayaymanta aswan allin, ajinata. 

14Yachayniyoj runaqa maymanchus rishasqanta yachan, wampu runarí 
laqhallapi purin. Chaywanpis reparallarqanitaj, kawsayninchej tukukapojtenqa, 
tukuypis wañupunanchejta. 

15Chaymanta sonqoypi nerqani: Imachus wampu runata qhatirin, chayllataj 
noqatapis qhatiriwanqa. Jina kajtenqa, ima allintaj yachayniyoj kasqayri? 
Chaypis qhasi manakajllataj kasqa, nispa. 

16Nitaj yachayniyojmanta, nillataj wampumantapis ni pi yuyarikonqañachu. 
Qhepanejman tukuy ima qonqasqa kanqa. Wampu runa, yachayniyojpis 
wañullanqataj. 

17Chayrayku, kay pachapi kawsayta chejnerqani, ruwasqaytaj noqapaj llasa 
karqa. Tukuy ima qhasi manakajlla, wayra jap'iyta munay jinalla kasqanta 
repararqani. 

18Jinallataj kay pachapi mayta sayk'uspa, tukuy ima ruwasqayta chejnerqani, 
imaraykuchus chay tukuyta qhepata jamojman saqenay kanqa. 

19Pitaj yachan qhepayta jamoj yachayniyojchus, chayrí wampuchus kanantari? 
Imatachus noqa kay pachapi mayta sayk'uspa, may yachayniywan ruwaspa 
tarisqayta, pay jap'enqa. Chaypis qhasi manakajlla kasqanta repararqani. 

20Kay pachapi tukuy ima ruwasqayta qhawaspa, sonqoy p'akikorqa. 

21Runaqa chay jina yachaywan, sumaj yuyaywan, sumajta qhawaspa llank'an. 
Chaywanpis tukuy imatachus tarisqanta ni imatapis ruwajman saqenqa. 
Chaypis qhasi manakajlla kasqanta repararqani, jatun llakiytaj. 

22Chayrayku imatataj runa tarin chay jinatapuni kay pachapi llank'asqanmanta, 
phutikusqanmantawan imari? 

23Tukuy kawsayninpi llakiyllapuni tiyan, ima ruwasqanpis phutiylla. Tutantin 
yuyaynenqa mana samarinchu. Chaypis qhasi manakajlla kasqanta repararqani. 

24Runapajqa aswan allin mikhunan, ujyanan, ruwaspa imatachus tarisqanmanta 
kusikunan ima. Noqataj repararqani chay tukuy imaqa Diospa qosqan kasqanta. 

25Mana Dioswan, pitaj kusiywan mikhunmanri? Pitaj sonqo junt'asqa kanmanri? 

26Diosqa pichus payta kusichejman jatun yachayta, yuyayniyoj kayta, jinallataj 
kusikuytawan qon. Jinataj Diosqa saqellan juchasapa runa tukuy imata 
tantananta, qhapajyanantapis, pichus Diosta kusichejman qonanpaj. Chaypis 
qhasi manakajlla, wayra jap'iyta munay jinalla kasqanta repararqani. 

Eclesiastés 3 

Tukuy imapis tiempoyojlla 

1Kay pachapeqa tukuy imapajpis tiempo tiyan. Kay jallp'a patapi tukuy imata 
ruwanapajpis phani tiyan. 

2Uj tiempoqa paqarinapaj tiyan, uj tiempotaj wañunapaj. Uj tiempoqa 
mallkinapaj tiyan, uj tiempotaj poqosqanta oqharinapaj. 

3Uj tiempoqa wañuchinapaj tiyan, uj tiempotaj jampinapaj. Uj tiempoqa 
thuñinapaj tiyan, uj tiempotaj wasichanapaj. 

4Uj tiempoqa waqanapaj tiyan, uj tiempotaj asinapaj. Uj tiempoqa llakikunapaj 
tiyan, uj tiempotaj kusikunapaj. 

5Uj tiempoqa rumita choqanapaj tiyan, uj tiempotaj rumita tantanapaj. Uj 
tiempoqa ojllanapaj tiyan, uj tiempotaj karunchakunapaj. 

6Uj tiempoqa mask'anapaj tiyan, uj tiempotaj chinkachinapaj. Uj tiempoqa 
waqaychanapaj tiyan, uj tiempotaj wijch'unapaj. 

7Uj tiempoqa llik'inapaj tiyan, uj tiempotaj siranapaj. Uj tiempoqa ch'inyanapaj 
tiyan, uj tiempotaj parlanapaj. 

8Uj tiempoqa munakunapaj tiyan, uj tiempotaj chejnikunapaj. Uj tiempoqa 
maqanakunapaj tiyan, uj tiempotaj sonqo tiyaykusqa kawsakunapaj. 

9Runa ima allintataj tarin chay jinatapuni llank'asqanmantari? 

10Noqa reparani, kay sinch'i ruwanata Dios runaman qosqanta, chaywan 
k'umuykuchinanpaj. 

11Diosqa tukuy imata ruwarqa maychus tiemponpi k'achitu kananpaj. Payllataj 
runaj sonqonman wiñay kasqanpi yuyanata churarqa. Chaywanpis runaqa 
imatachus Dios qallariymantapacha ruwasqanta kunankama, manapuni 
yachayta atinchu. 

12Noqa imachus runapaj astawan allin kasqanta yachani: Payqa kusikunan, 
kawsanankamataj allin kajta ruwanan. 

13Ajinallatataj yachani Diosqa tukuy runaman llank'aspa tarisqankumanta 
kawsanankupaj qosqanta, mikhunankupaj, ujyanankupaj ima. 

14Chantá yachallanitaj Diospa tukuy ima ruwasqanqa wiñaypajpuni kananta. 
Chay imatachus ruwasqanmanqa mana pipis yapaykuyta nitaj pisiyachiyta 
atinchu. Diosqa ajinata ruwarqa, tukuy runakuna payta may jatun respetowan 
qhawananchejpaj. 

15Imachus kunan kajqa ñawpajta karqaña. Imachus qhepaman kanqa, chaypis 
ñawpajta kallarqataj. Imachus ñawpajta karqaña, chayta Dios watej 
kutichimonqa. 

Kawsaypi mana allin kajkuna 

16Kay pachapi rikullarqanitaj justicia kananmantaqa millay ruwaylla kasqanta, 
imapis cheqan kananmantaqa mana allin kajlla kasqanta. 

17Chaypacha sonqoypi nerqani: Cheqan runatawan, millayta ruwaj 
runatawanqa Dioslla juzganqa, imaraykuchus tukuy ima ruwanapajpis tiempo 
kanqa, nispa. 

18Runaj kawsayninmanta sonqoypi unancharispa nillarqanitaj: Diosqa 
imaymanata runaj kawsayninkupi ruwaspa, pay yachanankuta munan 
uywakuna jinalla kasqankuta. 

19Runawan, uywakunawan imaqa tukukapuyniyojlla kanku: Uywakunaqa 
wañunku, runakunapis wañullankutaj. Jinallataj samayninkupis iskayninkojta 
ujlla. Runakunaqa uywakunamanta mana astawan sumajchu kanku. Chay tukuy 
ima qhasi manakajlla kasqanta repararqani. 

20Tukuyninku uj cheqallaman rinku. Jallp'amanta ruwasqa karqanku, 
jallp'allamantaj tukuponqanku. 

21Ajinamanta sonqoypi chaymanta unancharqani: Pitaj yachanman runaj 
espíritun janaj pachaman ripusqanta, uywakunajtataj ukhu pachaman 
yaykusqantari? nispa. 

22Chaynejta noqa repararqani runapajqa astawan allin llank'aspa tarisqanwan 
kusikunan, imaraykuchus chaypuni runapaj churasqa kashan. Mana pipis 
payman rikuchenqachu wañupusqan qhepata imachus kananta. 

Eclesiastés 4 

1Kay pachapi tukuy imaymana sarunchasqata rikorqani. Jinallataj sarunchasqa 
kajkunaj waqasqankuta rikorqani, nitaj pipis paykunata sonqochaykurej 

karqachu. Pikunachus sarunchajkunarí may atiyniyoj karqanku, nitaj pipis 
paykunaman sayaykoj karqachu. 

2Chayrayku noqa nerqani: Wañupojkunaqa astawan kusisqa kanku, 
kawsashajkunamanta nisqaqa, nispa. 

3Chaywanpis manaraj paqarejkunaqa chay iskaymanta nisqaqa astawan 
kusisqaraj kanku, imaraykuchus paykunaqa manaraj kay pachapi millay 
ruwaykunata rikunkurajchu. 

4Chantá rikullanitaj anchata llank'ana, jinataj imata ruwasqanpipis allin 
risqanqa runata envidiawan jap'inachisqanta. Chaypis qhasi manakajlla, wayra 
jap'iyta munay jinalla kasqanta repararqani. 

5Runaqa ninku: Wampu runaqa mana llank'ayta munasqanrayku yarqhaymanta 
wañun, nispa. 

6Noqataj nini: Iskay phanita llank'anamantaqa uj phanita samarina aswan allin. 
Sinch'ita mana samarispa llank'anaqa qhasi manakajlla, chayqa wayra jap'iyta 
munay jinalla kasqanta repararqani, nispa. 

7Ujtawan qhawarispataj, kay pachapi kaytawan qhasi manakajlla kasqanta 
rikorqani. 

8Mana piniyoj runata rikorqani, mana kawsaqeyojta, nitaj wawayojta, nillataj 
wawqenkunapis karqachu. Chaywanpis payqa ni jayk'aj ruwasqanmanta 
samarikorqachu. Qhapajyayta munaspallapuni, mana sayk'orqachu, nitaj 
tapurikorqachu: Pipajtaj kay jinata llank'ashaniri, mana mikhusqa, nitaj 
ujyasqari? nispa. Chaypis qhasi manakajlla, jatun llakiytaj kasqanta repararqani. 

Ujchasqa kaspaqa imatapis ruwayta atinchej 

9Astawan walej iskay ukhu kay sapalla kanamanta nisqaqa, imaraykuchus 
iskayninkumanta llank'aspa, astawan tarinku. 

10Sichus uj urman chayqa, ujnin kaj aysarin. Sichus uj sapallan kashaspa urman 
chayrí, mana pipis aysarej kanchu. 

11Jinallataj iskay ukhuchus puñunkuman chayqa, purajmanta q'oñichinakuyta 
atinku. Imaynatataj sapallan q'oñikuyta atinmanri? 

12Pipis ch'ulla kaspaqa, atipachikuyta atin. Iskay ukhutajrí mana 
atipachikonqankuchu. Kinsanchasqa q'aytoqa mana p'itikullanchu. 

Yachayqa mana machuyayllapichu kashan 

13Wajcha yachayniyoj waynaqa aswan walej wampu machu kuraj 
kamachejmanta nisqaqa, pichus manaña yuyaychasqatapis jap'ikunchu, 
chaymanta nisqaqa. 

14Chay waynaqa astawan walej kamachinanpaj, carcelmanta llojsimorqa 
chaypis, chayrí kay suyupi wajcha paqarikorqa chaypis. 

15Kay pachapi wampu kuraj kamachejpa cuentanmanta yaykoj wajcha 
waynawan tukuy runata purishajta rikorqani. 

16Chay waynatataj ashkha mana yupay atina runa qhaterqanku. Chaywanpis 
qhepaman jamojkunaqa paywan amichikonqanku. Chaypis qhasi manakajlla, 
wayra jap'iyta munay jinalla kasqanta repararqani. 

Eclesiastés 5 

Imatachus nisqanchejta junt'anapuni 

1 1 (4.17) Diospa Templonman rispaqa, imatachus ruwasqaykita allinta 
qhawarikuy, imatachus yachachisqankutataj sumajta uyariy. Aswan walej Tata 
Diosta kasuna, mana allinta yachaspalla imatapis Diosman jaywanamanta 
nisqaqa. 

2 2 (1) Ama simiykeqa imallatapis parlachunchu, nitaj sonqoykipis Diospa 
ñawpaqenpi imatapis ruwanaykita nichunchu. Diosqa janaj pachapi kashan, 
qantaj kay pachallapi kashanki. Chayrayku imatapis pisillata parlay. 

3 3 (2) Anchata imamantapis phutikusqamanta mosqokuspa musphay jamun. 
Jinallataj ashkha parlaymanta mana yuyaycharikuspa rimaypis jamun. 

4 4 (3) Imatachus Diosman nisqaykitaqa junt'aypuni, imaraykuchus payqa 
wampukunawan mana kusikunchu. Chayrayku imatachus nisqaykita 
junt'aypuni ari. 

5 5 (4) Chaynejta mana junt'anapajqa mana imatapis ruwasaj ninachu. 

6 6 (5) Ama simiykiwan juchallinaman tanqachikuychu, amataj Diospa 
kachamusqanpa ñawpaqenpi niychu: Ruwasaj nispaqa, pantaykusqani, nispa. 
Imajtintaj qanqa Diosta imatachus parlasqaykiwan phiñachiwajri, paytaj 
makiykiwan ruwasqaykita manakajman tukuchinman? 

7 7 (6) Ancha jatunta yuyanaqa qhasi manakajta parlanata apamun. Qantajrí 
Diosta manchachikuypuni. 

Qhapaj kayqa qhasilla 

8 8 (7) Ichapis may llajtapi wajchakunata ñak'arichejta rikunki, cheqan kajtapis 
manakajman tukuchejta rikullankitaj. Chayta rikuspa, ama t'ukuychu. Uj 
kamachejtaqa uj kuraj kaj pakan, paytataj uj astawan kuraj kajñataj pakan. 
Paykunaj ruwasqankutapis astawan kuraj kaj pakashallantaj. 

9 9 (8) Tukuypis jallp'aj poqosqanmanta mikhunku. Kikin kuraj kamachejpis 
chayllamantataj mikhun. 

10 10 (9) Pichus qolqeta munakojqa astawanpuni munan. Qhapaj kayta 
munakojqa mana imawan sonqo junt'asqa kayta atinchu. Chaypis qhasi 
manakajlla kasqanta repararqani. 

11 11 (10) Runaj tiyapuynin astawan ashkhayajtenqa, chaymanta mikhojkunapis 
astawan yapakullankutaj. Ima allintaj qhapajpaj kanqa, ashkha qolqen 
qhawarinallanpaj kajtinri? 

12 12 (11) Llank'aj runaqa pisitapis ashkhatapis mikhuspa, sumaj misk'ita 
puñukun. Qhapaj runatarí tiyapuynin mana allinta puñukojllatapis saqenchu. 

13 13 (12) Kay pachapi uj jatun llakiyta rikuni: Qhapajkunaqa tiyapuyninkuta 
waqaychanku aswan qhepaman waqanankupaj. 

14 14 (13) Rikullanitaj imachus tiyapusqanta manakajllapi tukuchisqankuta, 
jinaqa wawankupaj manaña imapis saqenanpaj kanñachu. 

15 15 (14) Imaynatachus runa mamanpa wijsanmanta q'alalla llojserqa, 
ajinallatataj q'alalla mana imayoj riponqa. Llank'asqanmantaqa mana imatapis 
makinpi apanqachu. Imaynachus paqarimorqa, kikillantaj riponqa. 

16 16 (15) Kaypis manallataj allinchu: Imaynatachus kay pachaman jamorqa, 
kikillantataj kutiponqa. Jina kajtenqa, imapajtaj chay jinatapuni qhasi manakajta 
llank'arqari? 

17 17 (16) Runaqa kawsan llasa q'epiwan atiykusqa jina, llakisqalla, sonqo 
q'asalla, ñak'arispa, phiñasqallataj. 

18 18 (17) Chayta rikuspa, noqa nini: Allinpuni runapaj mikhunan, ujyanan, 
kusikunan ima sinch'ita ruwaspa tarisqanmanta, Diospa qosqan chay pisi 
kawsaypi. Chaymin runaj t'inkanqa. 

19 19 (18) Ajinallataj Diosqa pi runamanpis qhapajyayta, allin imakunatawan 
qon. Chaymanta kusikunanpaj, mikhunanpaj, sinch'ita ruwaspa tarisqanta 
jap'inanpaj qollantaj. Chayqa Diosmanta jamun. 

20 20 (19) Dios chay jinatapuni kusichisqanrayku, runaqa kawsananmanta mana 
llakikunchu. 

Eclesiastés 6 

1Kay pachapi kaytawan mana allin kasqanta rikullanitaj, chaytaj tukuy runata 
llakichin: 

2Diosqa qhapajyachispa, runaman tukuy imata qon, allinpaj qhawasqa kayta, 
imatachus munasqanta ima. Chaywanpis Dios mana chay runata imatachus 
tarisqanwan kusikunanta saqenchu, manachayqa wajkunaraj imatachus 
tarisqanmanta kawsanku. Chayqa jatun llakiy, qhasi manakajllataj kasqanta 
repararqani. 

3Runaqa pachaj wawayojpis kachun, chayrí unaytapis kawsachun. Chaywanpis 
sichus allin kajta tarisqanwan mana sonqo junt'asqachu karqa, nitaj allin 
p'ampasqachu karqa chayqa, noqa nini uj sullusqa wawaraj chay runamanta 
nisqaqa aswan allin kasqanta. 

4Sullusqa wawaqa yanqhata paqarin, laqhayaymantaj ripun, jinataj sutin 
laqhayaypi p'ampasqa kashan. 

5Payqa mana intita rikunchu, nitaj imatapis rejsinchu. Chaywanpis payqa chay 
runamanta nisqaqa astawan misk'itaraj samarikonqa. 

6Ichá pipis 2.000 watata kawsayta atinman, chaywanpis tiyapuyninmanta mana 
kusikunmanchu. Chaywanpis manachu tukuypis uj cheqallaman rinku? 

7Runaj tukuy llank'asqanqa mikhunallanpaj. Chaywanpis manapuni sajsakuyta 
atinchu. 

8Imapitaj yachayniyoj kay astawan walej kanman wampu kanamanta nisqari? 
Wajcha runapajqa llakiyninmanta llojsinan astawan sumaj. 

9Imachus runaj makinpiña kashan, chayqa aswan allin, imatachus 
munapayaspalla mana tariyta atinchu, chaymanta nisqaqa. Chaypis qhasi 
manakajlla, wayra jap'iyta munay jinalla kasqanta repararqani. 

10Kunan imachus kajqa ñawpajtaña sutichasqa karqa, runa imaynachus 
kanantaj ña yachasqaña karqa. Chayrayku paymanta aswan atiyniyoj 
Dioswanqa mana pipis churanakuyta atinmanchu. 

11Anchata parlaspaqa, qhasi manakaj thawtinallata parlasunman, manataj 
imapajpis allinchu. 

12Cheqapuni mana pipis yachanchu paypaj imachus astawan allin kananta, 
imaraykuchus chay tukuy qhasi manakaj ruwasqanqa llanthu jinalla chinkarin. 
Wañupusqanmanta qhepaman, imachus kay pachapi kananta, pitaj runaman 
willanqari? 

Eclesiastés 7 

Allin kajllata qhawarina 

1Sumaj runapaj rejsisqa kayqa astawan allin sumaj q'apashaj jawinamanta 
nisqaqa. Wañupuna p'unchay astawan allin paqarina p'unchaymanta nisqaqa. 

2Wañuy wasiman rina aswan allin raymi wasiman rinamanta nisqaqa, 
imaraykuchus tukuy runaj tukukuyninchejqa wañuymin. Kawsashajkunaqa 
chayta yuyarikunanchej tiyan. 

3Astawan allinmin waqana asinamanta nisqaqa. Llakiy uyata ruwan chaypis, 
llakeyqa sonqopaj allin. 

4Yachayniyojqa uj p'unchay wañupunanpi yuyan. Wampu runarí kusikuyllapi 
yuyan. 

5Aswan allinmin yachayniyoj runaj k'amisqanta uyareyqa wampu runaj 
takisqanta uyarinamanta nisqaqa. 

6Wampu runaj asisqanqa q'oncha ukhupi t'una khishka t'ojyarasqanman 
rijch'akun. Chaypis qhasi manakajlla kasqanta repararqani. 

7Kallpaman atinikuspa sajrata ruwanaqa yachayniyojta wampuyachin. 
Lluk'inataj runaj sonqonta mana allinman tijrachin. 

8Imatapis tukuychanaqa astawan allin qallarinamanta nisqaqa. Pacienciayoj 
kayqa aswan allin machu machu kanamanta nisqaqa. 

9Ama imamantapis usqhayllata phiñakuychu, imaraykuchus phiñakoyqa 
wampu runakunallapaj allin. 

10Ama jayk'ajpis tapukuychu: Imaraykutaj ñawpa tiempo kunanmanta nisqa 
astawan allin karqari? nispa. Chay jina tapukoyqa mana yachayniyojpatachu. 

11Yachayniyoj kayqa uj chayaqe jina, manchay sumajpuni kay pachapi tiyakoj 
runapaj. 

12Yachaywan, qolqewan, kay pachapi kawsajkunata yanapawanchej. Yachayrí 
astawan allinraj, imaraykuchus yachayniyojkunaman kawsayta qon. 

13Diospa ruwasqanta allinta qhawariy: Diospa q'ewisqanta pitaj 
cheqanyachinmanri? 

14Allin risojtenqa, kusikuy. Mana allin risojtinrí, sumajta unanchakuy, 
imajtinchus allinpi kayta, mana allinpi kaytapis Diospuni qon. Chayrayku 
runaqa imachus qhepaman jamunanta mana yachayta atinchu. 

15Tukuy kayta qhasi manakaj kawsayniypi rikuni: Allin kajta ruwaj runakuna, 
k'acha kashaspapis, wañupunku. Millay runakunatajrí chay jina millayta 
ruwashaspapis, unaytaraj kawsanku. 

16Ajinaqa, ama ancha cheqan kaychu, nitaj ancha yachayniyojpis. Imapajtaj 
qhasita llakiyta mask'akuwajri? 

17Amallataj ancha millay runa kaychu, nillataj wampupis. Imapajtaj manaraj 
wañunaykipi wañuwajri? 

18Chay yuyaychaykunata allinta uyariy, amataj chaymanta kacharikuychu, 
imaraykuchus Diosta may jatun respetowan qhawajtaqa tukuy imapi allin 
renqa. 

19Yachayqa yachayniyoj runata mayta kallpachan uj llajtapi chunka kallpayoj 
runakunamanta astawanraj. 

20Cheqapuni kay pachapi mana uj runallapis cheqan runaqa kanchu, mana 
jayk'aj juchallikuspa cheqanta ruwajqa. 

21Runakuna imatapis parlajtinku, ama tukuy nisqankuta kasuta ruwaychu. 
Ajinamanta contraykita kamachiykej parlasqantapis mana uyarinkichu. 

22Qanpis sonqoykipi allinta yachakunki, mashkha kutitachus runa masiykikunaj 
contranta parlasqaykita. 

Yachayniyoj kanata mask'ana 

23Kay tukuy imata noqa yachaywan qhawarqani: Yachayniyoj kasaj, nispa. 
Chaywanpis yachayta mana taripayta aterqanichu. 

24Yachayniyoj kayqa ancha karupi kashan, ancha jatuntaj. Pitaj taripayta 
atinmanri? 

25Ajinaqa yachayniyoj kayta munaspa, thawispa yachayta mask'arqani, 
imaynachus imakunaj kasqantapis watorqani. Ajinata ruwaspa, wampu kayqa 
mana allinchu kasqanta yacharqani, pantakuytaj pawisqa kay jina kasqanta. 

26Noqa wañuymantapis imachus astawan mana allin kasqanta tarini: Chayqa 
sajra purikoj warmimin. Sonqonqa uj tojlla jina, makinkunataj cadena jina mana 
qharita kacharinchu. Diosta kasoj runaqa chay jina warmimanta ayqekonqa. 
Juchasapa runarí chay warmej tojllanpi urmanqa. 

27Noqa, pichus kayta qhelqaj Yachachejqa nini: Kay imakunata ujmanta uj allinta 
watorqani. 

28Chaywanpis imatachus mask'asqayta manarajpuni tarinichu. Astawanqa 
kayta tarini: Waranqa qharikunamanta uj k'ata cheqan runallata tarini. 
Warmikuna ukhumantarí mana uj allin warmillatapis tarinichu. 

29Kayllata tarini: Diosqa runata cheqanta ruwarqa, chaywanpis runaqa ashkha 
mana allin imakunata mask'akun, nispa. 

Eclesiastés 8 

1Pitaj yachayniyoj runa jinari? Pitaj imakunapis imatachus niyta munasqanta 
yachanmanri? Yachayniyoj kayqa runata kusichin. Phiña uyatapis k'achaman 
tukuchin. 

Kuraj kamachejta kasuna 

2Kuraj kamachejniykita kasuy, imaraykuchus Diospa sutinrayku kasunaykita 
tilorqanki. 

3Ama ancha usqhayta kuraj kamachejpa ñawpaqenmanta llojsiychu. Amataj 
mana allin kajta ruwanaman chhapukuychu, imaraykuchus kuraj kamachejqa 
imatachá munasqanta ruwanqa. 

4Kuraj kamachejpa kamachisqanqa kasunapajpuni, manataj pipis payta niyta 
atinchu: Imatá kayta ruwankiri? nispa. 

5Pichus kamachisqata kasukojqa mana ima llakiytapis rikonqachu. Yachayniyoj 
runaqa allinta yachan mayk'ajchus, imaynatatajchus junt'ananta. 

6Imatapis imaynatachus, chantá mayk'ajchus ruwanapaj tiempo tiyan. 
Chaywanpis runaj jatun llakiynenqa 

7qhepanejman imachus kanamanta mana yachasqan, manataj pipis imachus 
kananmanta willaykurej kanchu. 

Kawsayqa yachay mana atina 

8Mana pipis kawsayninmanta dueñochu jark'ayta atinanpaj, nitaj pipis 
mayk'ajchus wañunanta niyta atinmanchu. Wañuywan kawsaywanqa 
maqanakupi kanku. Chayrayku ni pi kacharichikuyta atinmanchu, ni millayta 
ruwaspa kawsajkunapis. 

9Kay pachapi runakunaj tukuy ima ruwasqankuta waturispa, unancharqani: 
Runaqa runa masinta ñak'arichinanpaj atiyniyoj. 

10Jinallataj millayta purej runa wañupojtin, sumajta p'ampashajta rikorqani. 
Allinta ruwaj runa wañupojtinrí, kikin llajtanpi ni pipis yuyarikullankupischu. 
Chaypis qhasi manakajlla kasqanta rikorqani. 

11Millayta purej runata mana usqhayta jasut'ejtinkoqa, astawan millayta 
ruwanaman qokun. 

12Juchasapaqa pachaj kutita juchallikuspapis, unayta kawsan. Jinapis 
yachallarqanitaj, pikunachus Diosta may jatun respetowan qhawaspa 
kawsakunku, chaykunata allinpuni rinanta. 

13Millayta ruwajkunatarí mana allin rinanta nitaj unayta kawsanankuta 
yacharqani. Diosta mana jatun respetowan qhawasqankurayku, kawsayninku 
llanthu jinalla chinkarinanta yachallarqanitaj. 

14Kay pachapi yanqha manakaj imakuna kallantaj: Allinta ruwaj runata manapis 
cheqantachu ruwanman jina mana allinchu rin. Mana allinta ruwaj runatarí, 
cheqantapis ruwanman jina allin rin. Chaymantapis noqa nini qhasi manakajlla 
kasqanta. 

15Chayrayku noqa nini: Kusikuna aswan sumajmin, nispa. Runaqa kayta 
ruwaspa allinta ruwanqa, mikhunan, ujyanan, kusikunan ima, imaraykuchus 
runaqa chayllata tukuy ruwasqanmanta tarenqa, kay pachapi Dios kawsayta 
qonankama. 

16Kay pachapi imatachus runakuna ruwasqankuta yachayta munarqani, 
jinallataj yachayniyoj kay imachus kasqanta yachayta munallarqanitaj. Chay 
tukuy imapi tuta p'unchay yuyasqayrayku, mana puñuyta aterqanichu. 

17Ajinapi Diospa tukuy ima ruwasqanta rikuni. Jinallataj runa kay pachapi 
Diospa tukuy ruwasqanta mana yachayta atisqanta rikullanitaj. May jinata 
mask'ashaspapis, runaqa manapuni watuyta atinchu. Yachayniyoj runa: 
Yachaniña, nispa nichunpis, chaywanpis manapuni yachayta atenqachu. 

Eclesiastés 9 

Kawsaymanta wañuymantawan 

1Noqa chay tukuy imata tukuy sonqo yachaj churakuspa, kayta repararqani: 
Cheqanta ruwaj yachayniyojkunaj ruwasqankoqa Diospa makinpi. Runaqa 
Diospa qayllanpi kashajtinpis, mana yachanchu imachus munakuy, chejnikuypis 
kasqanta. 

2Tukuy runaj tukukuyninkoqa ujllapuni: Cheqan runapaj, mana cheqan runapaj, 
k'acha runapaj, mana k'acha runapaj, llimphupaj qhawasqa runapaj, mana 
llimphupaj qhawasqa runapajpis, uywa ñak'asqata jaywajpaj, mana 
jaywajpajpis, allinta ruwajkunapaj, mana allinta ruwajkunapajpis, tilojpaj, 
tiluyta manchachikojpajpis. Tukuy runapaj wañoyqa kallanqapuni. 

3Kay pachapi tukuy ima kasqanmanta kaymin mana allinchu: Tukuypaj 
tukukunankoqa uj rejllapuni. Ajina kashajtinpis, runa kawsanankama sonqonqa 
millay kawsaywan junt'a, wampu kaytaj umanpi junt'a kashan. Chaymantataj 
wañupojtin, payta aya p'ampanapi p'ampanqanku. 

4Chaywanpis tukuy kawsajpaj suyana kanraj, chayrayku nini: Uj kawsashaj 
alqoraj aswan allin kashan wañusqa leonmanta nisqaqa, nispa. 

5Kawsashajkunaqa wañunankuta yachakunku. Wañusqakunarí mana imatapis 
yachankuchu, nitaj imatapis suyankuñachu, imaraykuchus paykunaqa 
qonqayman churasqa kanku. 

6Wañojtinku, munakuyninku, chejnikuyninku, envidiakuyninku ima 
tukukapullantaj. Jinamanta kay pachapi manaña imatapis 
ruwaysikonqankuñachu. 

7Chayrayku qanqa kusisqa mikhuy, vinoykitapis tukuy sonqo ujyarikuy, 
imaraykuchus Diosqa ruwasqanchejta allin kasqanta nin. 

8Tukuy tiempopi sumaj p'achawan p'achallikuy, sumajta q'apaj jawinawantaj 
jawikuy. 



1353 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

9Tata Dios kay pachapi pisi kawsallayta qosusqanrayku, munakusqayki 
warmiwan kawsakuspa, sapa p'unchay kusikuy. Chayllamin qanpaj kay pacha 
kawsayniykipi, sinch'ita llank'asqaykimanta t'inkaykeqa. 

10Imatachus ruwanaykita tukuy sonqoykiwan ruway, imaraykuchus wañuspa 
maymanchus rinki, chay ukhu pachapeqa manaña ima ruwanapis, ni 
yuyanapis, ni yachanapis, nitaj yachaypis kanqañachu. 

Kawsaypi mana allin kajkunamanta 

11Chay jawa ujtawan qhawaspa, kaytapis rikullarqanitaj: Kay pachapi mana 
usqhayta t'ijojkunachu sapa kuti atipanku, maqanakupitaj mana 
kallpayojkunachu. Yachajniyojkunapis wakin kuti mana mikhunayoj rikhurinku, 
nitaj allin yuyayniyojkunapis qhapajchu kanku, nitaj yachajkunapis sapa kuti 
jatunpaj qhawasqachu kanku. Manachayqa tiempo chayamojtin, wakinpaj allin 
tiempo chayamun, wakinpajtaj mana. 

12Aswanpis runaqa mayk'ajchus tukukunanta mana yachanchu. Imaynatachus 
challwakuna ch'ipapi jap'ichikunku, imaynatatajchus phawaj p'isqokuna 
tojllaman urmanku, ajinallatataj runaqa mana yuyasqallamanta llakiypi jap'isqa 
rikhurin. 

13Kay pachapi ujta rikusqaymanta ashkhata yacharqani: 

14Uj juch'uy llajta karqa, chaypitaj pisi runalla karqa. Chay llajtaj contrantataj uj 
atiyniyoj kuraj kamachej jamuspa, chay llajtata jap'inanpaj muyuykorqa, 
perqanta wasaykunanpajtaj jatuchaj jallp'a moqokunata sayaricherqa. 

15Chay juch'uy llajtapi uj yachayniyoj wajcha runa tiyakorqa, paytaj yachayniyoj 
kasqanwan chay llajtata kacharichiyta aterqa. Chaywanpis wajchalla 
kasqanrayku mana pipis paymanta yuyarikorqachu. 

Yachayniyoj kayqa aswan allinmin 

16Chantá noqa nerqani: Yachayniyoj kayqa astawan allinmin kallpayoj 
kanamanta nisqaqa. Chaywanpis wajcha runaj yachaynenqa pisipaj qhawasqa, 
nisqantataj ni pi kasuta ruwanchu. 

17Aswan walej yachayniyojpa llamp'u nisqanta uyarina, wampu runakunaj kuraj 
kamachejninkoj qhaparisqanta uyarinamanta nisqaqa. 

18Maqanakupaj armakunamanta nisqaqa, yachayniyoj kay aswan allin. 
Chaywanpis uj pantaylla ima allin kajtapis urmachin. 

Eclesiastés 10 

Yachayniyoj kay ancha sumajmin 

1Sumaj mikhunaman ch'uspi urmaykuspaqa, mikhunata millachikunaman 
tukuchin. Ajinallatataj uj chhikan mana yuyayniyoj kana, allinpaj qhawasqa 
kanata manakajpi rikhurichin. 

2Yachayniyoj runaj sonqonqa allinman aysan, wampu runaj sonqonrí sajra 
kajman aysan. 

3Mana yuyayniyoj runaqa ruwasqanwan mana yachayniyoj kasqanta rejsichin, 
parlasqanwantaj mana yachayniyoj kasqanta rejsichikullantaj. 

4Sichus kamachej qanwan phiñarikun chayqa, imachus ruwanaykita ama 
saqeychu. Pacienciayoj kayqa jatunta pantaykunamanta jark'an. 

5Kay pachapi uj jatun pantayta rikuni, kamachejkunataj chayman rijch'akojta 
ruwanku: 

6Wampu runata jatun ruwanaman churanku, yachayniyoj runatatajrí juch'uy 
ruwanaman. 

7Ajinallataj wata runakunata caballopi purishajta rikuni, kamachejtataj wata 
runapis kanman jina chakipi purishajta. 

8Pipis t'oqota allajqa chayllamantaj urmaykonqa. Perqata jusk'ojtapis katari 
khanenqa. 

9Rumita ch'eqojqa chay rumillawantaj k'utuykuchikonqa. Llant'ata ch'ejtajqa 
chayllawantaj wajtakonqa. 

10Jacha mana filochasqa kajtenqa, ch'ejtanapaj aswan sinch'ita wajtana. 
Chayrayku jachataqa filochana tiyan. Jinallataj runayayta munanki chayqa, 
imachus ruwanaykita, allinta yuyaycharikuspa ruwanayki tiyan. 

11Sichus katarita tusuchej runata katari khanin chayqa, katari tusuchej mana 
imatapis tarenqachu. 

12Yachayniyoj runaj parlasqanqa uyarinapaj jina. Wampu runaj parlasqanrí 
payllatataj urmachin. 

13Chayrayku wampu runaqa qhasi manakaj imakunata thawtiyta qallarin, 
tukuntaj manakaj ni imapaj allin kajta parlaspa. 

14Wampu runaqa anchata parlan. Mana pipis yachanchu imachus qhepaman 
jamunanta. Pitaj ninman imachus qhepaman kanantari? 

15Wampu runa jump'i suruyta llank'asqanrayku, llajtanman rina ñantapis mana 
rejsinchu. 

16Ay, imachus kanqa mana yuyayniyoj kuraj kamachej suyuta kamachejtenqa, 
kurajninkunataj jatun mikhuykunallapi sut'iyaymantapacha kajtinkoqa. 

17Kusikuyniyojmin uj suyu kanqa, kuraj kamachejnin sumaj yuyayniyoj runa 
kajtin, kurajninkunataj maychus phaninpi kallpachakunankupaj mikhojtinku, 
manataj machakuyllapichu kajtinku. 

18Qhella runaj wasinpa qhatananqa urmaykun, qhella kasqanraykutaj tukuy 
wasin urmaykun. 

19Mikhuykunaqa kusikunapaj, vinotaj sonqota kusichinapaj. Qolqetajrí tukuy 
imata ruwanapaj allinmin. 

20Ama sonqollaykipipis kuraj kamachejpaj sajrata rimaychu, nitaj wasiyki 
ukhullapipis qhapaj runapaj rimakuychu, imaraykuchus phawaykachaj 
p'isqokuna parlasqaykita willaykamunkuman. 

Eclesiastés 11 

1Mana mikhunayojman mikhunata qoriy, uj p'unchaytaj qorisqaykimanta 
jap'ikapunki. 

2Tiyapususqanmanta atisqaykiman jina wajkunaman qoriy, imaraykuchus 
mana yachankichu ima mana allinchus qhepaman jamunanta. 

3Sichus phuyu yanayarin chayqa, paranqapuni. Sach'a wichaynejman, 
manachayrí uranejman urman chayqa, pachanpi qhepakapun. 

4Tarpuyta munaspaqa, ama wayrallata qhawaychu, chajrata oqharispataj, ama 
phuyuta qhawaychu. 

5Qanqa mana yachankichu maynintachus wayra risqanta. Nillataj yachankichu 
imaynatachus uj warmej wijsanpi wawa wiñasqanta. Jinallataj Dios imatachus 
ruwasqantapis mana yachankichu. 

6Tutamanta tarpuy, ch'isiyaykuytapis tarpullaytaj, imaraykuchus mayqen 
tarpusqaykichus astawan allin kananta mana yachankichu, chayrí iskayninchus 
allin kananta. 

7Cheqapuni k'anchayta rikunaqa sumajpuni, intej k'anchayninta rikunapis 
sumajllataj. 

8Runaqa unaytapis kawsachun, kawsanankama may jinatapis kusikuchun, mana 
allin p'unchaykuna chayamunanta yuyarinan tiyan. Chay tukuy ima 
qhepanejman imachus jamojqa, chaykunapis qhasi manakajlla. 

Waynakunapaj, sipaskunapaj yuyaychaykuna 

9Waynapis, sipaspis kashaspa kusikuy, imachus allin kajwan kusikullaytaj. 
Sonqoykej munasqanpi, ñawiykej rikusqanpi ima puriy. Chaywanpis yachay 
tukuy chaykunamanta Dios cuentata mañasunanta. 

10Sonqoykimanta phiñakuyta wijch'uy, jinataj tukuy mana allin kajta ruwanata 
karunchay, imaraykuchus waynataj, sipastaj kayqa qhasi manakajlla. 

Eclesiastés 12 

1Waynapis, sipaspis kashaspa, pichus ruwasoj Diosniykimanta yuyarikuy. 
Manaraj mana allin p'unchaykuna chayamushajtin, chay watakunapitaj qan 
niwaj: Kay kawsayqa mana kusikunaypaj jinachu, nispa. 

2Chayrayku paymanta yuyarikuypuni, manaraj intej k'anchaynin 
chinkapushajtin, niraj killajta, ch'askakunajtapis k'anchaynin chinkapushajtin. 
Parajtinkamapis phuyu kashajtillanraj Diosmanta yuyarikuypuni. 

3Uj p'unchay chayamonqa, chaypachataj chakiykeqa wasita qhawajkuna jina 
kharkatitenqanku. Lijraykipis kallpayojkuna jina k'umpuykaponqanku. 
Kiruykikunapis muthu molino jina manaña kutanqankuchu. Ñawiykikunaqa 
wasi jusk'umanta qhawajkuna jina ayphullata rikonqanku. 

4Diosmanta yuyarikuy imatapis ruwanapaj jina manaraj tukukushajtin. 
Chaypacha molinoj kutasqanta uyarinapis pisiyaponqa, p'isqokunaj 
takisqankutapis manaña uyarinkichu. 

5Diosmanta yuyarikuy wichayman rinapis manaraj mancharikuna kashajtin, 
ñanta purinapis manaraj manchay manchachikuna kashajtin. Chaypacha 
chujchayki almendro t'ika jina yurajyanqa. Kallpaykipis pisiyajtin, wañuy patapi 
kashaj phinki phinki jina ñak'ayllataña purinki. Jinallataj warmi munayniykipis 
chinkaponqa. Diosmanta yuyarikuy manaraj runaj wiñaypaj tiyananman 
ripushajtiyki. Chaypacha p'ampakuman rejkuna qanmanta waqanqanku. 

6Yuyarikuy Ruwasojniykimanta, manaraj qolqemanta cadena p'itikushajtin, 
manaraj qorimanta mankapis p'akikushajtin. Paymanta yuyarikuy, manaraj 
yaku yurupis yaku patapi p'akikushajtin, manaraj yaku aysana waskhapis 
p'itikushajtin. 

7Chay p'unchay jallp'aqa jallp'allamantaj kutenqa, ñawpajta karqa, 
chayllamantaj. Qanman kawsay qosqa karqa, chaytaj Diosman kutiponqa. 

8Kaytaqa noqa Yachachej kaj nini: Qhasi manakaj, qhasi manakajlla, kay pachapi 
tukuy imapis qhasi manakajlla, nispa. 

Runajta imachus ruwanan 

9Noqa Yachachej astawan yachayniyoj kasqayman jina, imatachus yachasqayta 
runakunaman yachacherqani. Tukuy imata allinta yachaqarqani, sumajtataj 
unancharqani, chantá yachaywan ashkha nisqakunata wakicherqani. 

10Noqa yachachejqa sumaj k'acha simikunata mask'arqani, chantá mana 
pantarispa cheqanta qhelqarqani. 

11Yachayniyojkunaj nisqankoqa ayjon jina kanku. Tantasqa nisqankutaj 
Diosmanta jamun, chayrayku toldota sayachinapaj sumaj estaca jina kanku. 

12Kunanqa wawáy, kay yuyaychasqaytawan jap'ikuy: P'anqakunata qhelqanaqa 
mana jayk'ajpis tukukunmanchu. Anchata yachayta munanataj sayk'uchikun. 

13Chay tukuy imaj tukukuynenqa kaymin: Diosta may jatun respetowan qhaway, 
kamachisqantataj junt'ay. Chayllata runaqa ruwanan tiyan. 

14Diosqa tukuy ima ruwasqanchejmanta cuentata mañawasunchej. Jinallataj 
pakasqa kajmanta, sut'ipi kajmanta, allin kajmanta, mana allin kajmantapis 
watuwasunchej. 

Cantar de los cantares 

Cantar de los cantares 1 

1Salomonpa kay yarawi wakichisqanqa astawan k'achitu kashan waj 
yarawikunamanta nisqaqa. 

Munasqa warmej takisqan 

2Much'aykurinawaykita imata jina munashani, imaraykuchus munakuyniykeqa 
vinomantapis astawan misk'i. 

3Sumajta q'apashaj jawinaykeqa k'achituta q'aparin. Sutiykeqa sumajta 
q'apashaj jawina jich'asqa jina. Chayrayku sipaskuna mayta munakusunku. 

4Usqhayta pusarikuway ari. Kuraj kamachejníy, puñunaykiman pusakuway. 

Kawsaqekunaj takisqanku 

Qanwan manchayta kusikusqayku. Munarikusqaykeqa vinomantapis astawan 
misk'i. Chayrayku sipaskunaqa mayta munakusunku. 

Munasqa warmej takisqan 

5Jerusalenmanta sipaskuna, noqaqa paruraw warmisita kani, jinapis k'achita. 
Paruraw warmisita kani, Cedarpa toldonkuna jina. K'achita kani, Salomonpa 
cortinan jina. 

6Ama paruraw warmisita kasqayta qhawawaychejchu, nitaj inti ruphayninwan 
paruyachiwasqanta. Kikin turaykuna noqapaj phiñakorqanku, jinataj uva 
huertata qhawajta saqewarqanku. Chayrayku noqa kikiymanta mana 
qhawarqanichu. 

7Willaway ari, munasqáy: Maypitaj ovejaykikunata michinkiri? Chawpi 
p'unchayta mayman qhatispataj llanthurichinkiri? Willariway ari, ama wajkunaj 
uywanku ukhupi mask'asunaypaj. 

Kawsaqekunaj takisqanku 

8K'achita warmikunamanta aswan k'achita warmi, manachus maypi kasqanta 
yachanki chayqa, ovejakunaj lastronkuta qhawarispa rillay. Cabritaykikunata 
michimuy, michejkunaj ch'ujllanku, chaynejpi. 

Munakoj qharej takisqan 

9Munasqetáy, qanqa noqajta kanki. Faraonpa carretanta aysaj k'achita yegua 
jina kanki. 

10Uyitaykeqa manchay k'achitu ninriykipi jaluchukuna chawpipi, walqayoj 
kunkaykipis k'achitallataj. 

11Ninriykipaj jaluchukunata qorimanta ruwachipusqayki, qolqe metalwan 
chhitaykusqata. 

Munasqa warmej takisqan 

12Kuraj kamachej mikhunanpaj winkurejtin, nardomanta jawinaypa misk'i 
q'aparisqan junt'aykurin. 

13Munasqayqa noqapaj mirrayoj ch'uspa jina, ñuñuykunaj chawpinpi kashan. 

14Munasqayqa noqapaj Engadí uva huertamanta, uj q'api alheña t'ika jina. 

Munakoj qharej takisqan 

15Qanqa k'achita kanki, munasqetáy, may k'achitapuni kanki. Ñawisituykeqa 
iskay urpi jina. 

Munasqa warmej takisqan 

16Alajitu kanki, munasqáy, ima munana kanki.  

Munakoj qharej takisqan 

Puñunanchejqa q'omer qhora. 

17Cedro sach'akunaqa wasinchejpa kurkun kanku, wasinchejpa qhatantaj pino 
sach'a kanku. 

Cantar de los cantares 2 

Munasqa warmej takisqan 

1Noqaqa Sarón vallemanta t'ika kani, pampamanta lirio t'ika. 

Munakoj qharej takisqan 

2Munasqetayqa sipaskunaj chawpinkupi, imaynachus lirio t'ika khishkaj 
chawpinpi kashan, ajina. 

Munasqa warmej takisqan 

3Munasqayqa waynakunaj chawpinkupi, manzana sach'a jina sach'akunaj 
chawpinkupi kashan. Chay sach'aj llanthunpi noqaqa ima munayta tiyarikuni. 
Poqoynintataj manchay misk'ita mikhurikuni. 

4Jatun mikhuyta mikhunku, chay wasiman pusawarqa, chaypitaj mayta 
munanakorqayku. 

5Uva k'isamanta t'antata, manzanatapis mikhuchiwaspa, kallpachawaychej, 
imaraykuchus munakunawanmanta wañushaniña. 

6Lloq'e makinta kunkay uraman churachun, paña makinwantaj 
ojllaykuriwachun. 

Munakoj qharej takisqan 

7Jerusalenmanta sipaskuna, tiluwaychej, campopi tarukarayku, uña 
tarukarayku ima. Munasqetayta ama rijch'arichipuwaychejchu. Puñukojta 
saqepullawaychej, payllamanta rijch'arinankama. 

Munasqa warmej takisqan 

8Munasqayqa jamushanña, parlasqanta uyarishaniña. Payqa orqo patata, loma 
patatataj phinkirispa, jamushan. 

9Munasqayqa taruka jina, uña tarukita jina. Kaypi, perqa wasapiña kashan. 
Ventanamanta qhawamushan, perqa jusk'unmantataj wateqarimushan. 

10Munasqayqa kay jinata niwarqa: Sayariy, munasqetáy, chunkitúy, k'acha 
warmisita, jakullaña. 

11Qhawariy, chiri mit'a ripunña, parapis tukukunña. 

12Campopi t'ikapis t'ikashanña, takirikuna p'unchaypis chayamunña. 
Llajtanchejpipis urpej waqasqan uyarikunña. 

13Higo sach'api poqoynin kanña, uva sach'aj t'ikasqanpis ima munayta 
q'aparishanña. Sayariy, munasqetáy, chunkitúy, k'acha warmisita, jakullaña. 

14Urpilitáy, qaqa jusk'upi manchachikuna chhankapi pakakusqaykimanta 
uyaykita rikurichikuway ari. Parlarisqaykita uyarichiway á. Parlasqaykeqa 
sonqoyta t'ikarichiwan, uyaykitaj may k'achitumin. 

Iskayninkoj takisqanku 

15Ch'ila atojkunata jap'iyta yanapawayku. Chaykuna uva huertaykuta 
mast'aykushanku, imaraykuchus uva sach'aykoqa t'ikapiña kashan. 

Munasqa warmej takisqan 

16Munasqayqa noqajta, noqapis paypata kani. Payqa lirio t'ika chawpillapi 
ovejankunata michin. 

17P'unchay manaraj chayamushajtin, laqhayaypis chinkapushajtin, kutimpuway 
ari, munasqáy. Taruka jina usqhayta jamuy, Beter orqopi uña taruka jina. 

Cantar de los cantares 3 

1Tutan puñunaypi sonqoypa munasqanta mask'arqani, nitaj tarikaporqanichu. 

2Chantá jatarikuspa, tukuynin llajtata mask'aspa purerqani. Tukuy 
ñankunanejta, plazakunanejta sonqoypa munasqanta mask'arqani, nitaj 
tarikaporqanichu. 

3Llajtata qhawaspa, muyoj soldadokuna taripawajtinku, paykunata 
tapurikorqani: Manachu munasqayta rikorqankichej? nispa. 

4Paykunamanta uj chhikanta karunchakuytawantaj, munasqaywan 
tinkukorqani. Makinmanta jap'iykuspataj, manaña kacharerqanichu. Chantá 
mamaypa wasinman pusaykorqani, maypichus paqarikorqani, chayman. 

Munakoj qharej takisqan 

5Jerusalenmanta sipaskuna, tiluwaychej, campopi tarukarayku, uña 
tarukarayku ima. Munasqetayta ama rijch'arichipuwaychejchu, puñukojta 
saqepullawaychej, payllamanta rijch'arinankama. 

Kawsaqekunaj takisqanku 

6Imataj jaqayri, ch'innejmanta q'oshñi jina rikhurimushan chayri? Imataj 
mirrawan, inciensowan, tukuy ima sumaj q'apaykunawan q'aparishaj 
jamushanri? 

7Qhawariychej, chayqa Salomonpa wantunan. Payqa sojta chunka sumaj wapu 
Israelpa soldadonkuna chawpillankuta jamushan. 

8Tukuyninku espadayoj kanku, sapa ujninkutaj sumajta maqanakuyta 
yachanku. Sapa ujninku espadankuta chumpinkuman sat'ikunku, tutan imapis 
kajtin, wakichisqa kanankupaj. 

9Kuraj kamachej Salomón uj wantunata ruwachikorqa Libanopi sumaj 
sach'amanta. 

10Chay wantunaj sayantanqa qolqe metalmanta ruwasqa karqa, wasan 
atikunantaj qorimanta ruwasqa karqa. Tiyananqa yana kulliraw telamanta 
sirasqa karqa. Ukhuntataj Jerusalenmanta sipaskuna munakuywan, pallayniyoj 
awasqankuwan t'ikancharqanku. 

11Sión llajtamanta sipaskuna, llojsimuychej kuraj kamachej Salomonta qhawaj. 
Payqa umanpi k'acha pilluwan kashan. Chay pilluta maman casarakunanpaj 
ruwaporqa, tukuy kawsayninpi manchayta kusikunan p'unchaypaj. 

Cantar de los cantares 4 

Munakoj qharej takisqan 

1Qanqa k'achita kanki, munasqetáy, may k'achitapuni kanki. Ñawisituykeqa 
iskay urpi jina, suk'umpayki urapi pakasqa. Chujchaykeqa Galaad kinraypi 
cabrakuna phinkiririspa urayk'amushankuman jina. 

2Kiruykeqa chaypachallaraj millman ruthurasqa oveja jina kanku, yakuwan 
mayllasqamanta llojsimoj oveja jina. Sapa ujpis yananwan kaspa, mana ch'usaj 
kanchu. 

3Simisituykeqa puka q'aytitu jina. Parlakusqaykipis misk'i, sonqo suwaj. 
Uyitaykeqa granada phatasqa jina, suk'umpayki urapi pakasqa. 

4Kunkitaykeqa Davidpa torren jina, sumaj k'achitu rumimanta ruwasqa. Chay 
torrepitaj waranqa escudokuna warkhusqa kashanku, wapu soldadokunaj 
escudonku. 

5Iskaynin ñuñituykeqa iskay taruka uñaman rijch'akunku, awachupis 
kankuman jina, lirio t'ikakuna chawpipi mikhushankuman jina. 

6P'unchay chayamushajtin, laqhayay chinkapushajtin, noqaqa, mirra tiyan, chay 
orqoman wicharisaj. Jinallataj risaj maypichus incienso tiyan, chay lomamanpis. 

7Qanqa k'achitapuni kanki, munasqetáy, chakiykimanta umaykikama k'achita 
kanki. Qanpeqa manapuni ima mana allinpis kanchu. 

8Libanomantapacha jamuy ari, munasqetáy, arí, Libanomantapacha jamuy. 
Amana orqomanta urayk'amuy ari, jinallataj Senirmanta, Hermón 
orqomantawan. Maypichus leonkunaj jusk'unku tiyan, onzakuna tiyakunku, 
chaymanta urayk'amuy. 

9Sonqoyta suwawanki, chunkitúy, munasqetáy. Ujta qhawarispalla, sonqoyta 
suwawanki. Sonqoyqa qanpata, kunkaykipi walqawan wataykuwasqaykiwan. 

10Ima munayta munarikuwanki chunkitúy, munasqetáy. Munarikuwasqaykeqa 
vinomantapis astawan misk'i. Q'aparishaj jawinawan jawikusqaykeqa astawan 
sumaj tukuy q'apaj jawinamanta nisqaqa. 

11Ay, munasqetáy, simiykimanta abeja misk'i surumun. Qalluykipeqa abeja 
misk'iwan, lechewan ima tiyan. P'achaykeqa Libanopi sach'a jina k'achituta 
q'aparishan. 

12Qanqa, chunkitúy, munasqetáy, perqawan muyurisqa huerta jina kanki. 
Kanchachasqa yaku jina kanki, yaku juturi jina sumaj wisq'asqa. 

13Granada sach'ayoj huerta jina kanki, sumaj misk'i poqoyniyoj. Chaypeqa nardo 
t'ika tiyan, 

14nardo t'ika, azafrán t'ika, sumajta q'aparishaj caña, canelapiwan, tukuy 
imaymana incienso sach'a ima. Kallantaj mirra, áloe sach'a, tukuy sumajta 
q'aparishaj jawinakunapiwan. 

15Qanqa huertapi yaku juturi jina kanki, ashkha purishaj yaku jina, Líbano 
orqomanta phajchamoj yaku jina. 

16Wichaynejmanta wayra, sayarikuy. Uranejmanta wayra, jamuy kayman. 
Huertaypi wayraripuway, tukuy t'ikakunaj q'apayninta junt'aykuchipuway. 

Munasqa warmej takisqan 

Huertaykiman jamuy ari, munasqáy. Sumaj misk'i poqoykunata mikhurispa, 
misk'irichikuy. 

Cantar de los cantares 5 

Munakoj qharej takisqan 

1Noqa huertayman yaykuniña, chunkitúy, munasqetáy. Noqaqa mirraytawan, 
sumaj k'acha q'apayniyoj jawinatapis pallaniña. Chantá abeja misk'itapis 
mikhuniña. Vinoytawan, lecheytawanpis ujyaniña. 

Kawsaqekunaj takisqanku 

Munasqa kawsaqeykuna, mikhurikuychej, ujyarikuychej munanakuspa 
sajsanaykichejkama. 

Munasqa warmej takisqan 

2Noqaqa puñusharqani. Chaywanpis sonqoyqa mana puñusharqachu. Noqaqa 
munasqay punkumanta wajyamuwajta uyarerqani: Kicharirimuway, chunkitúy, 
munasqetáy, urpilitáy. Umayqa chhullawan joq'opachaña. Ch'isin 
chhullamusqanwan chujchaymanta yaku sut'urashan, nispa. 

3Noqatajrí kuticherqani: P'achayta lluch'ukuniña. Imaynatataj ujtawan 
p'achayta churakusajri? Chakiytapis yakuwan mayllakuniña. Imaynatataj 
ujtawan ch'ichichakusajri? nispa. 

4Munasqayqa punku k'ajllunta makinta jaywaykamorqa. Chaytajrí, sonqoyta 
tujtukiyacherqa, tukuy ukhuytaj kharkatitirerqa. 

5Noqa sayarerqani, munasqay yaykumunanpaj punkuta kicharej. Makiymanta, 
ruk'anaymantawan mirra jawikusqay punku wisq'anaman surusharqa. 

6Parlasqanta uyarejtiy, wañuy wañuy jap'iwarqa. Punkuta kicharerqani. 
Chaywanpis munasqayqa ripusqaña, mask'arqani nitaj tarikaporqanichu. 
Manaña chaypichu kashasqa. Wajyajtiypis, mana uyariwarqachu. 

7Llajtata qhawaj soldadokuna taripawaytawan, maqaykuwarqanku, 
k'iriykuwarqankutaj. Perqa patamanta qhawaj soldadokunataj kallpawan 
mantayta qhechuwarqanku. 

8Jerusalenmanta sipaskuna, ama jina kaspa, munasqaywan tinkunkichej chayqa, 
munakunawanmanta wañushasqayta willaripuwaychej. 

Kawsaqekunaj takisqanku 

9Munasqayki qhari imapitaj ujkunamanta astawan allin kasqari? K'achita 
warmikunamanta aswan k'achita warmi, munasqayki imapitaj ujkunamanta 
astawan allin kasqari chay jinatapuni ninawaykupajri? 

Munasqa warmej takisqan 

10Munasqayqa ima munay rijch'ayniyoj, puka uyita alajitutaj, chunka waranqa 
qharikuna chawpipi sut'i rejsinapaj jinalla. 

11Rijch'aynenqa qori jina. Chujchanpis chhurku, suwintoj phurun jina yana. 

12Ñawinkunaqa yaku kantupi iskay urpi jina kashanku, lechewan mayllasqa jina. 

13Uyitanqa ima munay q'aparishaj t'ikayoj huerta jina. Simisitonqa lirio 
t'ikamanta mirra sut'umushanman jina. 

14Makinkunaqa topacio rumiwan k'achanchasqa qori anillo jina. Ukhuntajrí 
safiro rumiwan, k'achanchasqa marfil jina. 

15Chakinkunapis qorimanta chukupi sayachisqa mármol rumi jina. 
Rijch'aynenqa Libanomanta pino sach'a jina. 

16Simenqa may misk'i, payqa mayta munakunapaj jina. Ajina ari noqaj 
munasqayqa. Jerusalenmanta sipaskuna, ajina ari munasqayqa. 

Cantar de los cantares 6 

Kawsaqekunaj takisqanku 

1K'achita warmikunamanta astawan k'achita warmi, maymantaj rin 
munasqaykiri? May ñantataj rinman karqa munasqaykiri? Qanwan khuska 
rispa, mask'amunachej. 

Munasqa warmej takisqan 

2Munasqayqa huertanman rin, ima munayta q'aparishaj huertanman, huertanpi 
michimunanpaj, lirio t'ikatawan pallamunanpaj. 

3Munasqayqa noqajta, noqapis paypata kani. Payqa lirio t'ika chawpillapi 
ovejankunata michin. 

Munakoj qharej takisqan 

4Qanqa, munasqetáy, k'achita kanki, Tirsa llajta jina, Jerusalén llajta jinallataj 
may munana. Ch'askakuna jina manchay k'achitapuni kanki. 

5Amaña qhawawaychu ari, ñawisituykeqa sonqoyta suwawanña. Chujchaykeqa 
Galaad kinraypi cabrakuna phinkiririspa urayk'amushankuman jina. 

6Kiruykeqa chaypachallaraj millman ruthurasqa oveja jina kanku, yakuwan 
mayllasqamanta llojsimoj oveja jina. Sapa ujpis yananwan kaspa mana ch'usaj 
kanchu. 

7Uyitaykeqa granada phatasqa jina, suk'umpayki urapi pakasqa. 

8Qoyakuna sojta chunkapis kachunku, pusaj chunkataj kuraj kamachejpa waj 
warminkunapis, sipaskunapis yupay mana atina. 

9Noqaj urpilitayrí uj k'atalla, pay jinaqa ni ujpis kanchu. Pay k'atalla mamanpa 
ususin, mamanpa aswan munasqa kaj. Tukuy sipaskuna payta rikuytawan, 

ninku: Kusikuyniyojmin payqa, nispa. Paytaqa qoyakunawan, kuraj kamachejpa 
waj warminkunawan ima maytapuni jatunchanku. 

Kawsaqekunaj takisqanku 

10Pitaj sut'iyayta intej k'anchaynin jina rikhurimunri, killa jina k'achita, inti jina 
k'ancharishajri, may chhika lliphipishaj ch'aska jina manchay t'ukunari? 

Munasqa warmej takisqan 

11Nogal sach'ayojkuna huertaman urayk'orqani, imachus chay vallepi poqon, 
chayta qhawarej. Uva sach'a ijimushajta, granadakunatapis t'ikashajta, chayta 
qhawarej rerqani. 

12Chaymanta manaña yuyarikorqanichu imachus kasqanta, kamachejniypa 
carretanpiña rikhurinaykama. 

Kawsaqekunaj takisqanku 

13 13 (7.1) Kutirimuy, kutirimuy ari Sulamita. Kutirimuy, kutirimullay ari, 
rikusuyta munayku. 

Munakoj qharej takisqan 

Imatataj rikuyta munankichej Sulamitamantari? 

Kawsaqekunaj takisqanku 

Iskay jara chawpipi tusojta rikuyta munayku. 

Cantar de los cantares 7 

Munakoj qharej takisqan 

1 1 (2) Qoya, chakiykeqa manchay k'achitupuni juk'utaykipi rikukun. 
Chakaykeqa lliphipishaj rumi jina k'achitu sumaj yachayniyojpa ruwasqan. 

2 2 (3) Pupituykeqa muyu vaso jina, maypichus sumaj vino kallanpuni. 
Wijsaykeqa trigo qotu jina, lirio t'ikawan muyuykuchisqa. 

3 3 (4) Iskaynin ñuñituykeqa iskay taruka uñaman rijch'akunku, awachupis 
kankuman jina. 

4 4 (5) Kunkaykeqa marfilmanta ruwasqa torre jina, ñawisituykitaj Jesbón 
llajtapi Bat Rabín punkupi yaku qocha jina. Senqaykeqa Líbano torre jina, 
Damasco llajtaman qhawarisqa. 

5 5 (6) Umaykeqa Carmelo orqoman rijch'akun. Chujchitaykeqa yana kulliraw 
q'aytu jina, chay chujchitaykitaj kuraj kamachejpa sonqonta suwan. 

6 6 (7) Munasqetáy, munarikunapaj jina kanki, alajita, may k'achitapuni kanki. 

7 7 (8) Sayayniykeqa palma sach'a jina jatun. Ñuñituykeqa palmaj poqoynin 
chhullchu jina. 

8 8 (9) Noqa nerqani: Palma sach'aman wicharisaj poqoynintataj pallakamusaj, 
nispa. Ñuñituykeqa uva chhullchu jina kachun. Samayniykej q'apayninpis 
manzanaj q'apaynin jina kachun. 

9 9 (10) Simisituykeqa sumaj vino jina. Chay vinoqa simiykinejta, kiruykinejtapis 
llamp'ulla yaykurin. 

Munasqa warmej takisqan 

10 10 (11) Noqaqa munakuwajniypata kani, paytaj noqawan misk'irichikun. 

11 11 (12) Jamuy ari, munasqáy, campopi puriykacharimunachej, ch'isintaj alheña 
t'ika chawpipi puñukusun. 

12 12 (13) Uva huertaman sut'iyayta risunchej. Ijishanñachus t'ikashanñachus, 
chayta qhawarimusunchej, granadakunapis t'ikashanñachus chaytapis. 
Chaypitaj munakamusqayki. 

13 13 (14) Mandragorapis k'achituta q'aparishanku. Wasinchej punkupeqa 
imaymana poqoykuna tiyan. Kunallanraj pallasqa kajta, jinallataj k'isasqaña 
kajta, munasqáy, qanpaj jallch'aporqayki. 

Cantar de los cantares 8 

1Sichus qan turay kawaj, mamaypa ñuñunwan uywasqa kawaj chayqa, 
mayllapipis qanta tariytawan, much'aykuykiman. Nitaj pipis 
qhawakuwanmanchu. 

2Noqa mamaypa wasinman pusaykuykiman, chaypitaj qan yachachiwankiman 
imaynatachus munakunata. Noqataj sumaj vinota ujyachiykiman, 
granadaymanta ch'irwasqatapis jaywariykiman. 

3Lloq'e makiykita kunkay uraman churay, paña makiykiwantaj ojllaykuway. 

Munakoj qharej takisqan 

4Jerusalenmanta sipaskuna, tiluwaychej, munasqetayta ama 
rijch'arichipuwaychejchu. Puñukojta saqepullawaychej payllamanta 
rijch'arinankama. 

Kawsaqekunaj takisqanku 

5Pitaj jaqay warmi ch'innejmanta jamushanri, munasqanpa lijranman 
atiykukuspari? 

Munakoj qharej takisqan 

Manzana sach'a urapi rijch'aricherqayki, maypichus mamayki nanaywan 
jap'ichikorqa, maynejpichus qanta paqarichikusorqa, chaypi. 

Munasqa warmej takisqan 

6Sonqoykipi sellowan jina churaykuway, makiykipi anillota jina. Munakoyqa 
wañuy jina atiyniyojmin, wañuy jina mana kutimuyniyoj. Munakoyqa nina jina 
k'ajarin, sinch'i nina lawray jina. 

7Ashkha yakupis munakuytaqa mana thasnunmanchu, nillataj mayupi yakupis 
chinkachinmanchu. Sichus uj runa tukuy kapuyninwan munakuyta rantiyta 
munanman chayqa, chay runata asipayankuman. 

Kawsaqekunaj takisqanku 

8Sullk'a panitayku manaraj chuchituyoj tiyapuwayku. Payta mañaqaj 
jamojtinku, ima nisqaykutajri? 

9Sichus pay perqa kanman chayqa, perqa patapi qolqe metalmanta torrekunata 
sayarichisunman. Sichus pay punku kanman chayqa, pino tablawan 
tablaykusunman. 

Munasqa warmej takisqan 

10Noqaqa jatun perqa jina kani, ñuñuypis iskay torre jina. Chayrayku 
munasqaypa qayllanpi ni imamanta manchachikunichu. 

11Salomonpata uva huertan Baal Gamonpi karqa. Chaytataj qhawajkunaman 
saqerqa. Paykuna poqochisqankumanta waranqa qolqeta apamunanku karqa. 

12Salomón, waranqa qolqe qanpaj kachun, iskay pachajtaj uva huertata 
qhawajkunapaj. Uva huertaytatajrí noqalla qhawakusaj. 

Munakoj qharej takisqan 

13Urpilitáy, huerta chawpipi tiyakoj, kawsaqeykuna parlasqaykita uyariyta 
munanku. Noqamanpis parlarisqaykita uyarichiway ari. 

Munasqa warmej takisqan 

14Usqhayta t'ijuy ari, munasqáy. Taruka jina phinkiriy, chayrí uña taruka jina 
k'achituta q'aparishaj lomakunata phinkiriy. 

Isaías 

Isaías 1 

Diosta wasanchaj Judá suyupaj willaykuna 

1Judá suyupi Uzías, Yotán, Ajaz chantá Ezequías ima ujmanta uj 
kamachishajtinku, Tata Diosqa Amozpa churin Isaiasman, mosqoypi jina kay 
jinata willarqa Judá suyumanta, Jerusalén llajtamantawan: 

2Janaj, kay pacha ima, Tata Diospa nisqanta uyariychej: Wawakunata uywarqani 
jatun kanankukama, paykunatajrí contraypi oqharikunku. 

3Bueyqa dueñonta rejsin, burropis maypichus dueñon qarananta rejsillantaj. 
Israel aylluymanta kajkunarí mana rejsikapuwankuchu, nitaj paykunata 
waqaychasqaytapis reparankuchu, nispa. 

4Ay, juchasapa israelitakuna, qankuna mana allin ruwaykunawan q'epirisqa 
ayllu kankichej. Millay ruwajkunaj miraynin kankichej, mana p'enqakoj 
churikunataj. Qankuna Tata Diosta saqerparinkichej, jinataj Israelpa may 
llimphu kaj Diosninta pisipaj qhawankichej. Payta wasanchaspataj 
karunchakunkichej. 

5Tata Diospa contranpipuni oqharikuyta munajkuna, imajtintaj 
ñak'arichisqallapuni kayta munankichejri? Tukuy umaykichejqa k'irisqa, tukuy 
ukhuykichejpis nanasqa. 

6Chakiykichejmanta umaykichejkama k'irisqa kankichej, q'eyayasqa, punkisqa, 
aycha khallasqa ima. Ni pi jampiykusunkichejchu, nitaj mayt'usunkichejchu, 
nillataj aceitewan jawiykusunkichejchu k'irisqa kasqaykichej thañinanpaj. 

7Suyuykichejqa ch'inman tukun, llajtaykichejtataj ninawan ruphaykuchinku. 
Qankuna qhawashajtiykichej, waj llajtayojkuna poqochisqaykichejta 
apakapunku. Llajtaykichejqa ch'inpacha qhepakun. 

8K'achita Jerusalén sapan qhepakun, uva huertata qhawana ch'ujlla jina, pepino 
chajra chawpipi ch'ujlla jina, awqakunawan muyuykusqa llajta jina. 

9Sichus Tukuy Atiyniyoj Tata Dios noqanchejmanta wakinkunata mana 
kawsashajta saqenmanchu karqa chayqa, Sodoma jina, Gomorra jinataj 
chinkachisqa kasunman karqa. 

Dios payman kutirikunankuta nin 

10Sodomata kamachejkuna, Tata Diospa nisqanta uyariychej. Gomorra 
llajtayojkuna, Diosninchejpa yachachisqanta allinta uyariychej. 

11Tata Dios nin: Pitaj nisunkichej uywa ñak'asqa jaywanata munasqaytari? 
Amisqaña kani q'olachisqa carnerokunawan, jinallataj waka uñaj wiranta 

jaywawasqaykichejwan. Manaña munanichu torokunaj, ovejakunaj, chantá 
chivokunaj yawarninkuta. 

12Noqata yupaychaj jamojtiykichej, pitaj qankunamanta chaykunata 
mañakusunkichej, chayrí wasiy patioytapis ch'ichichanaykichejtari? 

13Amaña qhasi manakaj jaywanata apamuwaychejchu. Inciensoykichejpa 
q'oshñinta millachikuni. Killa qallariy raymi ruwasqaykichej, samarina 
p'unchay waqaychasqaykichejpis qhasi manakaj. Raymi ruwasqaykichejqa 
millay, manaña rikuyta atinichu. 

14Killa qallariy raymi ruwasqaykichejta, sapa wata jatun tantakusqaykichejtapis 
chejnikullanitaj. Chayqa anchataña sayk'uchiwan, manaña rikuyta munanichu. 

15Qankuna mañakunawaykichejpaj makiykichejta oqharejtiykichej, mana 
qhawarisqaykichejchu. Ashkha kutita mañakuwankichej chaypis, noqa 
manapuni uyarisqaykichejchu, imaraykuchus makiykichejqa yawarlla. 

16Mayllakuychej, llimphuchasqataj kaychej. Ñawpaqeymanta mana allin 
ruwasqaykichejta wijch'uychej. Amaña mana allin kajta ruwaychejchu. 

17Aswanpis allin kaj ruwayta yachaqakuychej. Cheqan kajta ruwayta 
mask'aychej, ñak'arichisqa kaj runakunatataj yanapaychej. Wajcha 
wawakunaman kutikuychej, warmisapatapis yanapaychej, nispa. Ajinata Tata 
Dios nin. 

18Tata Dios nillantaj: Jamuychej, kay imamanta parlarisunchej: Mana allin 
ruwasqaykichej may jina pukapis kachun, rit'ita jina yurajyachisaj. May jina 
kullipis kachun, yuraj millmata jina yurajyachisaj. 

19Sichus qankuna kasuwankichej chayqa, jallp'aj aswan sumaj poqoyninta 
mikhunkichej. 

20Manapuni kasukuyta munankichej chayrí, espadawan wañuchisqa kankichej. 
Noqa Tata Diosmin chayta nini. 

Jerusalenta Tata Dios llimphuchanqa 

21Unay Jerusalenqa noqata kasuwaj llajta karqa, kunantaj phisu warmiman jina 
tukun. Ñawpajtaqa justiciatawan, chantá cheqanta ruwaj runakunawan junt'a 
karqa. Kunanrí mana juchayoj kajta wañuchejkunawan junt'a kashan. 

22Ñawpajtaqa ch'uwachasqa qolqe metal jina karqanki, kunanrí q'opaman jina 
tukunki. Sumaj vino jina karqanki, kunanrí yakuwan chajrusqa vino jinallaña 
kanki. 

23Kamachisojkunaqa contraypi oqharikunku, suwajkunaj kawsaqenkutaj 
kanku. Tukuyninku qolqewan lluk'ichikunku, jinallataj t'inkata qochikuyta 
mask'anku. Wajcha wawapaj mana justiciata ruwankuchu, nitaj warmisapaj 
qhaparikusqantapis uyarinkuchu. 

24Chayrayku, noqa Israelpa Tukuy Atiyniyoj Tata Diosnin kayta nini: Noqata 
chejnikuwajkunamanta cuentata mañasaj, awqaykunamantaj aynita 
kutichipusajpuni. 

25Makiyta watej qanpa contraykipi oqharisaj. Qolqe metalta jina 
ch'uwayachispa, tukuy ch'ichiykita orqhosaj, jinamantataj llimphuchasqayki. 

26Ñawpajta jina sumaj juezkunata churapusqayki, jinallataj yuyaychasojkunapis 
qallariypi jina kapusonqanku. Chaymantataj Jerusalenta sutichanqanku: Cheqan 
Justiciata Ruwaj Llajta, nispa, jinallataj: Tata Diosman K'askasqa Llajta, nispa. 

27Cheqan ruway justiciawan Sión llajtata kacharichisaj, jinallataj Jerusalenpi 
tiyakojkunamanta pikunachus noqaman kutirikamojkunatapis qhespichisaj. 

28Mana allinta ruwaj k'ullu runakunarí phirisqa kanqanku. Jinallataj Tata Diosta 
wasanchajkunapis chinkarparichisqa kanqanku. 

29Chantá qankunaqa encina sach'akunata chay jinatapuni 
yupaychasqaykichejmanta p'enqachikunkichej. Jinallataj mayqen huertatachus 
lantikunata yupaychanaykichejpaj ajllasqaykichejmantawan 
p'enqakullankichejtaj. 

30Qankuna qawisqa laqheyoj encina sach'a jina kankichej, mana qarpasqa 
huertamantaj rijch'akunkichej. 

31Qankunamanta wapu kajkunaqa q'opa jina kanqanku, millay ruwasqankutaj 
phawaj nina jina pajaman urmamonqa. Chay runakuna millay ruwasqankuwan 
ima ujllapi lawrarenqanku, nitaj pipis thasnoj kanqachu, nispa. 

Isaías 2 

Tata Dios kay pachapi kamachenqa 

(Miq 4.1-3) 

1Amozpa churin Isaías mosqoypi jina Judá suyumanta, Jerusalén llajtamantawan 
kayta rikorqa: 

2Jamoj p'unchaykunapi kay jina kanqa: Maypichus Tata Diospa Templon kashan, 
chay orqoqa tukuy orqokunamanta aswan uyarisqa kanqa. Tukuy suyumantataj 
runakuna chayman jamonqanku. 

3Tukuy suyumanta ashkha runakuna jamuspa, nenqanku: Jakuchej, Tata Diospa 
orqonman, Jacobpa Diosninpa wasinman wicharina. Payqa jaqaypi 
maynintachus purinanchejta yachachiwasun, ajinamantataj chay ñanninta 
purisunchej, nispa. Sión llajtamanta Diospa kamachisqan purirenqa. Tata 
Diospa simi nisqanpis Jerusalenmanta tukuynejman chayanqa. 

4Payqa suyukuna ch'ajwachinakusqankuta allinchanqa, ashkha runapajtaj 
justiciata ruwanqa. Paykunataj espadankuta rejaman tukuchenqanku, 

lanzankumantataj trigo ruthunata ruwanqanku. Nitaj mayqen suyupis waj suyoj 
contranta maqanakunanpaj wakichikonqachu, nillataj maqanakupaj 
amañakonqankuchu. 

5Jakuchej, Jacobpa ayllun, Tata Diospa k'anchayninpi purinachej. 

Tata Diosta wasanchajkunapaj jasut'iy 

6Qan Tata Dios, Jacobpa ayllunmanta kajkunata saqerparerqanki. Paykuna 
ukhupi inti llojsimuynejmanta jamoj yatirikunawan junt'a kashan, jinallataj 
filisteokuna ukhupi jina watojkunawan junt'allataj kashan. Waj 
llajtayojkunawantaj tratotapis ruwakunku. 

7Israel suyoqa qoriwan, qolqe metalwan junt'a kashan, kapuyninkutaj mana 
yupay atina. Jinallataj tukuy suyunkupi caballokunawan maqanakuman rinapaj 
junt'a kashan. Carretankupis mana yupay atina. 

8Chantá lantikunawan junt'allataj kashan. Kikin makinkuwan ruwasqanku 
diosninkukunata yupaychanku. 

9Chaymantataj lantikunaman k'umuykunku, chay jinamantaj chayanku. Tata 
Dios, paykunata ama qhespichiychu. 

10Israelitakuna, chhanka jusk'uman chinkaykuychej. Tata Diospa manchana jina 
kayninmanta pakakuychej, jatun kayninpa lliphipiyninmantawan. 

11Uma oqharej runa k'umuykuchisqa kanqa, runaykachaj runataj pampaman 
urmachisqa kanqa. Chay p'unchaypi Tata Dioslla jatunchasqa kanqa. 

12Chaypacha Tukuy Atiyniyoj Tata Diospa p'unchaynin jamonqa 
runaykachajkunaj contrankupi, uma oqharejkunaj contrankupi, may 
kasqankuta yuyakojkunaj contrankupi ima, tukuyninku k'umuykuchisqa 
kanankupaj. 

13Tata Dios Libanopi jatun cedrokunata k'uturanqa, jinallataj Basanpi encina 
sach'atapis chinkachillanqataj. 

14Jatun orqokunata, jatun lomakunatapis pampachanqa. 

15Tukuy jatun torrekunata, sumaj perqasqa llajtakunatapis thuñirparichenqa. 

16Tarsismanta tukuy barcokunata, qhatunapaj ashkha imayoj barcokunatapis 
yakuman p'ultirachenqa. 

17Ajinamanta runaj wapuykachaynenqa k'umuykuchisqa kanqa, runaj machu 
machu kaynintaj urmachisqa kanqa. Chay juicio p'unchaypeqa Tata Dioslla 
jatunchasqa kanqa. 

18Chantá Tata Diosqa tukuy lantikunatapis chinkachillanqataj. 

19Chaypacha tukuy runakuna chhanka jusk'ukunaman ayqekonqanku. Jinallataj 
jallp'aj lajrakusqanman chinkaykonqanku, Tata Diospa k'araj 
phiñakuyninmanta, jatun kayninpa lliphipiyninmantawan ayqespa, 
maypachachus pay kay pachata jasut'ej jamonqa, chaypacha. 

20Chay p'unchaykunapi runakuna qorimanta, qolqe metalmanta 
yupaychanankupaj ruwakusqanku lantikunata saqenqanku. Chay 
dioskunankutaqa juk'uchakunaman, chiñikunaman ima wijch'uykonqanku. 

21Paykuna qaqa jusk'ukunaman, chhanka jusk'ukunaman ima sat'ikonqanku, 
Tata Diospa k'araj phiñakuyninmanta, jatun kayninpa lliphipiyninmanta ima 
pakakuspa, maypachachus Tata Dios kay pachata jasut'ej jamonqa, chaypacha. 

22Chayrayku amaña runapi atinikuychejchu, Imataj runari? Runaj kawsaynenqa 
uj samay jinalla. 

Isaías 3 

Tata Diosqa Judata, Jerusalentawan juchachan 

1Qhawaychej allinta, noqa Tukuy Atiyniyoj Tata Dios Judá suyumanta, Jerusalén 
llajtamantawan qhechukapusaj imapichus atinikushanku, chaykunata: Tukuy 
mikhunanta, tukuy yakuta, 

2wapu runankukunata, wapu soldadonkukunata, juezninkukunata, Diosmanta 
sut'inchajkunata, watuyta yachajkunata, kuraj runakunata ima. 

3Chinkachillasajtaj soldadota kamachejkunata, llajta kamachejkunata, 
yuyaychajkunata, k'achanchana ruwajkunata, layqakunata ima. 

4Chantá noqa Tata Dios paykunata kamachinanpaj majt'illukunata churasaj, 
wawakunataj paykunata kamachenqanku. 

5Runakuna paykunapura sarunakonqanku, purajmantataj maqanakonqanku. 
Waynakunapis machu runakunaj contranta oqharikonqanku, mana kasu 
ruwana runakunataj maypaj qhawasqa runakunawan jap'inakonqanku. 

6Chay p'unchaypi uj runa wawqenta nenqa: Qanpataqa churakunaykipaj 
p'achallaykipis tiyapusunki. Chayrayku qan noqaykoj kamachejniyku kay ari, 
kay thuñisqa llajtamantataj cargollikuy, nispa. 

7Wawqentajrí kutichenqa: Mana noqaqa kay tukuyta allinchayta atiymanchu. 
Wasiypeqa mana mikhuna nitaj p'achapis kanchu, chayrayku ama 
kamachejmanta churawaychejchu, nispa. 

8Cheqapuni Jerusalén llajtaqa urmananpajña kashan. Judá suyupis 
urmallanqataj, imaraykuchus chaypi tiyakojkuna Tata Diospa contranta 

parlanku. Mana kamachisqanta kasunkuchu, paypa jatun kayninmantaj 
sayaykunku. 

9Paykunaj uyallankutaj imaynachus kasqankuta willashan. Sodomamanta 
runakuna jina, mana manchachikuspa tukuypa rikunanta juchallinku. Imachus 
paykunamanta kanqapis, paykunallataj jasut'ita mask'akunku. 

10Cheqanta kawsaj runakunata niychej, paykunata tukuy imapi allin rinanta, 
imaraykuchus ruwasqankuman jina Tata Dios paykunaman kutichiponqa. 

11Juchasapa runakunarí imanakullanqankuchus. Paykunataqa mana allinchu 
renqa, imaraykuchus paykunaman ruwasqankuman jina pagasqa kanqa. 

12Majt'illukunalla aylluytaqa munasqankuta ruwanku, warmikunallataj 
paykunata kamachinku. Ayllúy, kamachejniykichejkunaqa q'otiyashasunkichej, 
pantay ñankunata pusaspa. 

13Tata Diosqa juzgananpaj wakichisqaña kashan. Tukuy runata juchachananpaj 
qallarinanpajña kashan. 

14Tata Dios ayllunpa kurajninkunawan juicioman yaykun, ayllunpa 
llajtankunawan, kamachejkunawan ima. Pay nin: Israelqa uva huertay jina, 
qankunataj chayta chinkarparichinkichej. Wasiykichejpis wajcha 
runakunamanta imatachus suwasqaykichejwan junt'a kashan. 

15Ima nispataj qankuna aylluyta munasqaykichejta ruwankichejri? Imaraykutaj 
qankuna wajchakunata sonqo nanayta k'umuykachachinkichejri? nispa. Ajinata 
Tukuy Atiyniyoj Tata Dios nin. 

Jerusalenmanta warmikunapaj jasut'i 

16Tata Dios nillantaj: Sión llajtamanta warmikunaqa anchata jatunchakunku. 
Paykunaqa umankuta oqharispa purinku, mayta q'ewiykacharikuspa, pata 
patallata thaskirispa, chakinkupi k'achanchakusqankuta sonarichispa ima. 

17Chayrayku Tukuyta Kamachej Dios chay warmikunaj umankuman llejti 
onqoyta apachimonqa. Paykunatataj q'ara umallata saqenqa. 

18Chay p'unchaypi Tata Dios tukuy k'achanchakusqankuta qhechonqa: 
Chakinkupi k'achanchasqata, umankupi k'achanchasqata, killaman rijch'akoj 
walqankukunata ima chinkachenqa. 

19Jinallataj walqakunata, jaluchukunata, makinkupi k'achanchasqatawan 
chinkachillanqataj. 

20Chinkachillanqataj uma watanata, chaki k'achanchanakunata, chumpikunata, 
ima munay q'apaj jawina apaykachanata, sajra manchachi churakusqankuta 
ima. 

21Chantá makipaj anillota, senqapaj anillotapis, 

22raymiman rinapaj p'achakunata, llijllakunata, mantillakunata, wayaqakunata 
ima Tata Dios chinkachillanqataj. 

23Jinallataj espejokunata, sumaj linomanta p'achakunata, uma mayt'unata, 
velokunata ima chinkachenqa. 

24Chaypacha ima munayta q'apaj jawinaj cuentanmanta millay asnaylla kanqa. 
Chumpiwan watakunankumantaqa waskhallawan watakonqanku, sumaj 
simp'asqa kanankumantaqa q'ara umalla purenqanku. Chantá sumaj p'achata 
churakunankumantaqa qhashqa p'achallata churakonqanku, k'achita 
kanankumantaqa millayman tukonqanku. 

25Jinallataj llajtamanta qharikunaqa espadawan wañuchisqa kanqanku. 
Soldadokunapis maqanakupi wañonqanku. 

26Llajtapi kaj chhika runakuna mayta waqanqanku, llakiy p'achatataj 
churakonqanku. Chay llajtataj saqerpayasqa qhepakonqa, imaynatachus 
alqochasqa warmi pampapi k'umuykusqa qhepakun, ajina. 

Isaías 4 

1Chay p'unchaykunapi pisi qharikuna kanqanku. Chayrayku qanchis warmikuna 
uj qharillaman ch'ipakuspa, nenqanku: Noqaykoqa mikhunallaykumanta 
mikhusqayku, p'achallaykuwantaj p'achallikusqayku. Chaywanpis noqaykuwan 
casaraspa, warmiykipaj rejsikapuwayku, ama p'enqaypi warmisapa 
qhepakunaykupaj, nispa. 

Qhepanejman Jerusalenpaj kusikuymin kanqa 

2Chaywanpis aswan qhepamanqa Tata Diospa ijichisqan manchay k'achitu 
kanqa. Chantá puchoj israelitakuna jallp'aj poqoyninmanta mayta 
kusikonqanku, chaynejtataj may uyarisqa kanqanku. 

3Pikunachus Sionpi qhepakojkuna, chantá Jerusalén llajtapi tiyakushankuraj 
chaykuna 

“Diospaj t'aqasqa”, nispa sutichasqa kanqanku. 

4Chay kanqa, maypachachus Tukuyta Kamachej Dios juicionwan, ninawan ima 
Sionpa ch'ichi kayninta llimphuchanqa, jinallataj Jerusalenpi yawar 
jich'asqankuta pichanqa, chaypacha. 

5Chantá Tata Dios tukuynin Sión orqota, tantasqa runakunatapis p'unchaypi 
phuyuwan llanthuykonqa, tutantaj q'oshñita, nina lawray k'anchayta ima 
rikhurichenqa. Patapitaj Tata Diospa jatun kayninpa lliphipiynin qhatana jina 
paykunapaj kanqa. 

6Chayqa toldo jina paykunata qhataykonqa ruphaypi llanthunanpaj, chantá 
paramanta, sinch'i wayramantawan waqaychananpaj ima. 

Isaías 5 

Uva huertamanta takiy 

1Chantá Isaías nerqa: Kunanqa munasqaypa sutinpi uva huertamanta 
takiysituta takirisaj. Munasqaypata uva huertan uj kinraypi sumaj jallp'api 
tiyapusqa. 

2Paymin jallp'ata llank'asqa, rumintapis pallasqa, chaymantaj sumajnin kaj 
uvata mallkisqa. Chay uva huertaj chawpinpitaj qhawanapaj torreta ruwasqa, 
chantá uvata sarunapaj t'oqotapis ruwallasqataj. Munasqayqa uvankuna 
sumajta poqonanta suyasqa. Chaywanpis k'allku uvallata poqosqa. 

3Tata Dios nin: Kunanqa Jerusalén llajtamanta, Judá suyumantawan kajkuna, 
niychej ari: Pitaj juchayoj kanmanri? Uva huertachu, chayrí noqachu? 

4Imatawantaj uva huertayta ruwayman karqari? Manachu tukuy ima ruwanayta 
junt'arqani? Noqataj misk'i uva poqonanta suyarqani. Imajtintaj k'allku uvallata 
poqonri? 

5Kunanqa uva huertaywan imatachus ruwanayta nisqaykichej: Perqanta 
thuñisaj, jinamantataj huertay chinkanqa. Tukuy sarunankupajtaj perqanta 
urmarachisaj. 

6Ch'in t'ajra pampata ruwasaj. Manaña pipis uva sach'ata llimphuchanqachu, 
nitaj qhoranqachu. Manachayqa imaymana khishka qhorakuna junt'aykonqa. 
Phuyutapis nillasajtaj amaña chaynejman paramunanta, nispa. 

7Tukuy Atiyniyoj Tata Diospa uva huertanqa Israelmin. Judá suyupi runakunataj 
may munasqa uva sach'anmin kanku. Tata Diosqa israelitakuna justiciata 
ruwanankuta suyarqa. Aswanpis runa wañuchinakuyllata tarin. Payqa tukuy 
imapis cheqan kananta suyarqa. Aswanpis nanaywan qhapariyllata uyarin. 

Millay runakunaj ñak'ariyninku 

8Imallachus kanqa qankunapaj, ashkha wasita, jatun jallp'ata jap'ikapojkuna. 
Wajkunapajtaj ni imata saqenkichejchu, qankunallapis kay jallp'a patapi 
kawajchej jina. 

9Tukuy Atiyniyoj Tata Dios tiluspa nin: Ashkha wasi thuñisqa kanqanku, 
jatuchaj k'achitu wasikuna kajtinpis, manaña pipis chaypi tiyakonqachu. 

10Chunka yunta puriy jallp'api uva mallkisqamanta vino uj wich'illa llojsenqa. 
Chunka arroba trigo mujumanta uj arroballa oqharikonqa. 

11Imallachus kanqa qankunapaj tutamanta jatariytawan machakojkuna, 
ch'isiyanankama machasqa, vino ujyaspalla kajkunamanta. 

12Qankunaqa jatuchaj mikhuykunata wakirichinkichej, chaypitaj 
tocarichinkichej arpakunata, salteriokunata, panderetakunata, qenakunatawan. 



1376 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

Chantá ashkha vinota ujyarillankichejtaj. Chaywanpis mana Tata Diospi 
unanchankichejchu, nitaj makinwan ruwasqantapis cuentaman 
churankichejchu. 

13Chayrayku aylloyqa mana noqata rejsiwasqanrayku, waj suyuman apachisqa 
kanqanku. Tukuy runataj kurajninkukunawan ima, mikhunamanta 
yarqhaywan, yakumanta ch'akiywan ima wañonqanku. 

14Chayrayku ukhu pachapis yarqhasqa jina siminta jatunta kicharin, chaymantaj 
chinkaykonqanku qhapaj runakuna, mana kasuta ruwana runakunapis, 
jinallataj paykunawan raymipi kusikojkunapis. 

15Tukuy runakuna k'umuykachachisqa kanqanku. Mayta runaykachajkunapis 
chay jinallamantaj chayanqanku. 

16Tukuy Atiyniyoj Tata Diosrí justiciata ruwaspa, jatunchasqa kanqa. May 
Llimphu kaj Diosqa may llimphu kasqanta rikuchenqa cheqan kajta ruwaspa. 

17Chantá chay p'unchaypi corderokuna sumaj pastota tarenqanku, qhapajkunaj 
raqay wasillankupitaj runakuna cabrakunata michenqanku. 

18Imallachus kanqa qankunawan llullakuspa mana allin ruwayta aysamojkuna, 
carretata jina millay ruwayta aysajkuna. 

19Qankuna ninkichej: Diosqa imatachus ruwananta usqhayta ruwachun, 
noqanchej rikunanchejpaj. Israelpa May Llimphu kaj Diosnenqa ruwananta 
usqhayllata junt'achun, imaraykuchus noqanchej imachus kananta yachayta 
munanchej, nispa. 

20Imallachus kanqa qankunawan mana allin kajta allin kasqanta nejkuna, allin 
kajtataj mana allin kasqanta nejkuna. K'anchaytaqa qankuna laqha ninkichej, 
laqhatataj k'anchay ninkichej. K'allku kajta misk'i ninkichej, misk'i kajtataj 
k'allku ninkichej. 

21Imallachus kanqa qankunawan yachaysapaman tukojkuna, may yuyayniyoj 
kasqaykichejta yuyakojkuna. 

22Imallachus kanqa qankunawan vinota ujyanapaj wapu kajkuna. Qankunataqa 
ni pipis machana ujyanata wakichiypi atipasunkichejchu. 

23Qankunaqa juchayoj runawan lluk'ichikusqaykichejrayku, juchayoj runata 
mana juchayoj kasqanta ninkichej, mana juchayojtatajrí juchachankichej. 

24Chayrayku imaynatachus nina ichhuta q'olaykun, lawraynintaj ch'aki laqheta 
ujllata rupharparin, ajinallatataj qankunapis chinkachisqa kankichej. 
Qankunaqa saphinmanta ismoj yura jina kankichej, t'ikantaj ñut'u jallp'aman 
tukupun, ajina, imaraykuchus Tukuy Atiyniyoj Tata Diospa kamachisqanta 
qhesacharqankichej, Israelpa May Llimphu Kaj Diosninpa nisqantataj pisipaj 
qhawarqankichej. 

25Chayrayku Tata Diospa phiñakuynenqa ayllunpa contranta k'ajarin, 
makintataj jasut'inanpaj oqharin. Orqokunapis kharkatitinku, wañusqakunapis 
callepi q'opa jina wijch'urayashanku. Chay tukuywanpis Tata Diospa k'araj 
phiñakuynin manaraj thasnukunchu. Payqa jasut'inanpaj makin 
oqharisqallapuni kashan. 

26Tata Dios wiphalata oqharenqa, uj karu suyumanta soldadokuna 
jamunankupaj. Silbarispataj, wajyanqa kay pachaj aswan karu k'uchunpi 
kajkunata. Paykunataj imata jina usqhayllata chayamonqanku. 

27Chay karu suyumanta soldadokuna mana pisi kallpayojchu nitaj sayk'usqachu 
kanku. Paykunaqa purisqankumanta mana sayarenqankuchu samarinankupaj 
nitaj puñunankupaj. Tukuyninku sumaj chumpisqa kanqanku, juk'utankupis 
sumaj watasqa kanqa. 

28Flechankoqa sumaj filochasqa kanqa, arconkutaj sumaj mat'isqa. Caballonkoj 
chaki sillunkunapis rumi jina kanku, carretankoj ruedankutaj muyoj wayraman 
rijch'akun. 

29Paykunaqa león jina qhaparinku, imaynatachus malta león aychaman 
ch'ipaykukuspa qhaparin, ajinata. Chay aychata apashajtinpis, ni pi qhechuyta 
atinchu. 

30Chay p'unchay chayamojtin, chay suyumanta kaj soldadokunaqa mama qocha 
jina Israelpa contranpi qhaparenqanku. Pillapis suyuntinta qhawarejqa 
llakiywan laqhayaykushajta rikonqa. Janajpi k'anchajkunatapis yana phuyu 
laqhayaykuchenqa. 

Isaías 6 

Tata Dios Isaiasta wajyan 

1Kuraj kamachej Uziaspa wañupusqan watapi, noqaqa Tukuyta Kamachej 
Diosta chhika patapi sumaj kamachinan tiyanapi tiyashajta rikorqani, may 
jatunchasqata. P'achanpa kantuntaj Templonman junt'aykorqa. 

2Paypa patanpitaj serafinkuna phawasharqanku. Sapa ujninku sojta lijrayoj 
karqa: Iskay lijrankuwan uyankuta pakakorqanku, iskaywantaj chakinkuta, 
iskaywantaj phawasharqanku. 

3Chantá purajmanta ninakusharqanku: Tukuy Atiyniyoj may llimphu, llimphu, 
llimphu Tata Diosqa. Tukuy kay pacha jatun kayninpa lliphipiyninwan junt'a 
kashan, nispa. 

4Chay jinata qhaparisqankuwan Temploj punkunkuna thalarikorqa, chay 
ukhumantaj q'oshñi junt'aykorqa. 

5Chantá nerqani: Ay, imanasajtaj? Kunanqa wañusajchari, imaraykuchus mana 
allin parlaj runa kaspapis, jinataj mana allin parlayniyoj runakunaj chawpinkupi 
tiyakushaspa, ñawiywan Tukuy Atiyniyoj Tata Diosta rikuni, nispa. 

6Chantá ujnin serafín ujllata noqaman phawamorqa, altarmanta tenazawan nina 
k'aja oqharisqa. 

7Chantá nina k'ajawan simiyman chayaykuchiwaspa, niwarqa: Kay nina 
simiykiman chayasqanrayku kunanqa juchayki pichasqaña, juchaykimantataj 
llimphuchasqa kanki, nispa. 

8Chaymantataj Tukuyta Kamachej Diosta tapojta uyarerqani: Noqamanta 
sut'inchananpaj pitataj kachasajri? Pitaj nisqanchejmanta willaj rinmanri? 
nispa. Chantá noqa nerqani: Noqa kaypi kashani, noqata kachaway ari, nispa. 

9Jinapi Tata Dios niwarqa: Rispa, kay jinata chay runakunaman willamuy: Allinta 
uyarispapis, mana yachakunkichejchu. Rikushaspapis, manallataj 
entiendenkichejchu, nispa. 

10Kay runakunaj sonqonkuta rumiyachiy, ninrinkutapis wisq'aykuy, 
ñawinkutapis ñawsayachiy. Ajinamanta ñawinkuwan mana rikonqankuchu 
nitaj ninrinkuwan uyarenqankuchu, manallataj entiendenqankuchu. 
Ajinamanta mana noqaman kutirikamonqankuchu qhaliyachisqa kanankupaj, 
nispa. 

11Noqarí taporqani: Tukuyta Kamachej Dios, mayk'ajkamataj ajina kanqari? 
nispa. Paytaj niwarqa: Kayqa llajtankukuna chinkachisqa kanankama kanqa, 
mana uj runayoj nitaj wasiyoj ni piniyoj kanankama, campopis ch'inpacha 
qhepakunankama. 

12Kay kanqa Tata Dios runakunata karuman wijch'usqata apachinankama, chay 
suyunkutaj ch'inpacha kanankama. 

13Sichus chunkamanta ujllapis kay suyupi qhepakunman chayqa, chaypis 
chinkachisqallataj kanqa. Chaywanpis imaynatachus roble sach'ata, encina 
sach'atapis k'utojtinchej k'ullullanña qhepakun, ajinata qhepakonqa ajllakusqay 
Israel aylloqa, nispa. 

Isaías 7 

Isaías Ajazman Diosmanta sut'inchan 

1Ajaz karqa Uziaspa allchhin jinataj Yotanpa churin. Pay Judapi kamachishajtin, 
Siriata kuraj kamachej Resinwan, Israelta kuraj kamachej Pecaj, pichus 
Remaliaspa churin karqa, chaypiwan Jerusalenman kachaykukorqanku 
maqanakuspa jap'inankupaj. Chaywanpis mana chay llajtata atipayta 
aterqankuchu. 

2Chaypacha wakinkuna Judata kuraj kamachej Ajazman willamorqanku: 
Paykunaqa Siriamanta kajkunawan, Efrainmanta kajkunapiwan ujchakunku, 
nispa. Chayta uyarispa, kuraj kamachej Ajaz, runankunapiwan maytapuni 
kharkatiterqanku, imaynatachus sinch'i wayra sach'akunata kuyuchin, ajinata. 

3Chantá Tata Dios Isaiasta nerqa: Qanwan, churiyki Sear Yasubwan ima kuraj 
kamachej Ajazta taripamuychej, Pata Estanquej larq'anpa tukukuyninpi, 
maynintachus P'acha T'ajsanaman ñan rin, chay qayllapi. 

4Jinaspataj, payta niy: Allinta qhawakuy, amataj llakikuychu. Ama 
manchachikuychu, nitaj q'ewakuychu chay iskay q'oshñillajña 
k'aspikunamantaqa: Siriata kuraj kamachej Resín, Remaliaspa churin Pecaj ima, 
chaykunamanta. 

5Siriamanta kajkunawan, Efraín suyumanta kajkunawan, Remaliaspa 
churinwan ima qanpa contraykipi oqharikushanku, nishankutaj: 

6Judajpa contranpi rinachej. Paykunata mancharichimuspa, suyunkuta 
jap'ikapunachej, chaymantaj Tabelpa churinta kuraj kamachej kananpaj 
churasunchej, nispa. 

7Chaywanpis Tukuyta Kamachej Tata Dios nin: Chay yuyasqankoqa mana 
jinachu kanqa, nitaj jayk'ajpis junt'akonqachu. 

8Siriaj jatun llajtanqa Damasco, Damascoj kuraj kamachejnintaj Resín. 
Chaywanpis Efrainqa sojta chunka phishqayoj watamanta manaña suyuchu 
kanqa. 

9Efraín suyoj jatun llajtanqa Samaria. Remaliaspa churin Pecajtaj Samariaj kuraj 
kamachejnin. Sichus qankuna mana chayta jap'ikunkichejchu nitaj sinch'ita 
sayankichejchu chayqa, mana unaytachu qhepakunkichej, nispa. 

Isaiasqa Emanuel paqarinanmanta sut'inchan 

10Chantá Tata Dios Ajazman nillarqataj: 

11Diosniyki Tata Diosmanta uj señalta mañakuy, ukhu pachamanta chayrí janaj 
pachamantapis kachun, nispa. 

12Ajaztajrí kuticherqa: Mana señalta mañakuymanchu, nitaj Tata Diosta 
mat'ikuymanchu ruwanantapuni yachayta munaspa, nispa. 

13Chantá Isaías nerqa: Davidpa mirayninmanta kajkuna, uyariychej: 
Qankunapaj runakunata phiñacheyqa pisichu, Diosniytapis phiñachiyllatataj 
munanaykichejpaj? 

14Chayrayku kikin Tukuyta Kamachej Diosllamin uj señalta rikuchisonqachej. 
Uyariwaychej, qharej mana chayasqan sipas wijsallikonqa, paqarichikuspataj, 

wawanta “Emanuel” sutichanqa. Chay suti niyta munan “Dios noqanchejwan 
kashan”. 

15Chay wawaqa ñojñuta, abeja misk'itawan mikhonqa, allin kajta mana allin 
kajta ajllayta yachanankama. 

16Chantá wawa manaraj yuyayninman chayashajtin, pikunatachus 
manchachikushanki, chay iskay kuraj kamachejkunaj suyunkukunaqa 
ch'innejman tukuchisqa kanqanku. 

17Chay qhepamanrí Tata Dios jatun llakiykunata apachimusonqa qanman, 
aylluykiman, tataykej ayllunman ima. Chay jina llakiykuna ni jayk'aj karqachu, 
Efraín ayllu Judá suyumanta t'aqakusqanmantapacha. Tata Dios Asiriaj kuraj 
kamachejninta contraykipi kachaykamusonqa. 

18Chaypacha Tata Dios silbarispa, Egipto karu mayukunamanta, chantá 
Asiriamanta ima soldadokunata wajyanqa. Chaykunataj ch'uspi jina chayrí abeja 
jina aywirispa muyuykusonqanku. 

19May chhika soldadokuna jamuspa, tiyakonqanku ch'in wayq'okunapi, chhanka 
jusk'ukunapi, khishkarara ch'umikunapi, uywa ujyana qochakunapi ima. 

20Chaypacha Tukuyta Kamachej Dios Éufrates mayu chimpamanta Asiriaj kuraj 
kamachejninwan mañarisqa cuchillowan jina Israelta raphanqa tukuy jallp'anta, 
tukuy poqoyninta, chantá tukuy runankunata ima. 

21Chaypacha uj wakata iskay ovejatawan uywakoj runa 

22ashkha lecheta ch'awanqa. Chayrayku chay suyupi qhepakojkunaqa ñojñuta, 
abeja misk'itawan mikhonqanku. 

23Waranqa uva sach'ayoj jallp'a, mayqenchus waranqa qolqe valej, chaypacha 
khishkarara ch'umi chayman junt'aykonqa. 

24Jinallataj runakuna flechana arcowan k'ita animalkunata jap'ejlla 
yaykonqanku, chay tukuynin jallp'ankuman khishkarara ch'umi 
junt'aykusqanrayku. 

25Ñawpajta huertakuna kaj kanku, chayman ni pi riyta munanqachu, 
imaraykuchus khishkarara ch'umiwan junt'a kanqa. Chay kanqa wakakunata, 
ovejakunata, cabrakunata michinallapajña. 

Isaías 8 

Isaiaspa wawan señal kanqa 

1Tata Dios niwarqa: Uj qhelqana tablata jap'ispa, chayman sut'ita qhelqay Maher 
Salal Jasbaz sutita. 

2Jinataj sacerdote Uriasta, chantá Jeberequiaspa churin Zacariasta ima 
qhelqasqaykimanta testigo kanankupaj churay, nispa. 

3Chay qhepata noqa warmiywan puñuykorqani, paytaj wijsallisqa rikhurispa, uj 
wawata paqarichikorqa. Chaypachataj Tata Dios niwarqa: Wawaykitaqa Maher 
Salal Jasbazta sutichay. 

4Chay wawa manaraj tatáy, mamáy niyta yachashajtin, Asiriata kuraj 
kamachejqa Damascoj tukuy kapuyninta, Samariapi kaj chhikatawan 
apakaponqa, nispa. 

5Chaymanta Tata Dios ujtawan nillawarqataj: 

6Noqa Judá suyuta waqaychasqayqa, alliyllamanta purej Siloé yaku jina. 
Chaywanpis paykuna qhesachawaspa, kuraj kamachej Resinwan chantá kuraj 
kamachej Pecajwan kusirikunku. 

7Chayrayku Tukuyta Kamachej Dios paykunaj patankuta Éufrates mayu 
yakuwan llump'irichenqa. Chayqa Asiriata kuraj kamachej, paytaj tukuy 
atiyninwan paykunaj contranta jamonqa. Chay yakoqa tukuy mayuta atipaspa, 
tukuy mayu kantunta wasarenqa. 

8Chayqa Judá suyuman junt'aykonqa, kunkankamataj chayanqa. Emanuel, 
tukuynin suyuyki ankaj lijranwan jina qhataykusqa kanqa. 

9Tukuy suyu tantakuychej, imaraykuchus chinkachisqa kankichej. Qankunapis 
karupi kaj suyukuna, uyariychej: May jinatapis wakichikuychej. Chaywanpis 
qankuna chinkachisqallataj kankichej. May jina sumaj armatapis 
wakichikuychej, chinkachisqapuni kankichej. 

10Sumajtapis maqanakunapaj wakichikojtiykichej, qhasi manakajllapaj kanqa. 
Imata parlasqaykichejqa manapuni junt'akonqachu, imaraykuchus Diosqa 
noqaykuwan kashan, nispa. 

Tata Diosllapi atinikuna 

11Tata Dios lijrayman makinta churaspa, ama kay llajtayojkuna jina purinayta 
mayta k'amiwarqa: 

12Runakuna kuraj kamachejpa contranpi oqharikushanku, nispa nejtinkoqa, 
ama chay nisqankuta kasuychejchu, nillataj mancharikunkichejchu paykuna 
imamantapis mancharikojtinkoqa. 

13Aswanpis Tukuy Atiyniyoj Tata Diosllata may llimphupaj 
qhawaychej. Payllata may jatun respetowan qhawaychej, payllatataj kasuychej. 

14Payqa qankunapaj pakakunaykichej wasi jina kanqa. Chaywanpis Israel 
suyupaj chantá Judá suyupaj rumi jina kanqa, chaypi misk'aspa urmanankupaj. 
Jerusalenpi tiyakojkunapajtaj ch'ipa jina, tojlla jinataj kanqa. 

15Ashkha runa chaypi misk'akuspa, urmaranqanku, chinkachisqataj 
kanqanku. Ashkhataj chay tojllapi urmaspa, ch'ipasqa qhepakonqanku, nispa. 

Isaías yachachisqankunaman parlan 

16Tata Diospa kay kamachisqanta allinta waqaychaychej. Yachachisqanta 
sumajta jap'ikuychej, noqata qhatiwajkuna. 

17Noqaqa Tata Diospi atinikuspa suyakusaj. Payqa Jacobpa mirayninmanta 
t'aqakun chaypis, noqa paypi suyakusaj. 

18Noqawan, Tata Diospa qowasqan wawaykunawan ima israelitakunapaj 
t'ukuna señal jina kayku, Tukuy Atiyniyoj Tata Diospa churasqan, pichus Sión 
orqopi tiyakun, chaypata. 

19Sichus runakuna nisonqachej: Tapuriychej aysirikunata, chhichinakuspa 
parlaj layqakunata ima, nispa chayqa, niychej: Manachu runaqa Diosnillanta 
tapurikunmanri? Wañusqakunatachu kawsajkunamanta tapurikunkumanri? 
nispa. 

20Chayrayku Tata Diospa yachachisqanta mask'aychej. Sichus mana Diospa 
yachachisqanman jina parlanku chayqa, paykuna pantaypi kashanku. 

21Paykunaqa kayman jaqayman puriykachanqanku, phutiypa jarap'asqan, 
yarqhasqataj. Chay jina yarqhasqa kaspa, paykuna mayta phiñakonqanku. Kuraj 
kamachejninkuta, Diosninkutapis maldicenqanku, makinkuta janajman 
oqharispa. 

22Jallp'ata qhawarispataj, rikonqanku llakiyllata, laqhayayllata, may waqaytataj. 
Jinataj tuti laqha ukhuman wijch'usqa kanqanku. 

Isaías 9 

Diospa ajllakusqan paqarenqa 

1 1 (8.23) Chaywanpis mana wiñaypajchu llakiykuna, ñak'ariykuna kanqa. 
Ñawpajta Zabulonpa jap'iynin, chantá Neftalíj jap'iyninwan ñak'arichisqa karqa. 
Aswan qhepamanrí k'anchay rikhurenqa mama qochaman rej ñannejpi, Jordán 
mayu chimpapi, mana judío kajkunaj Galilea jallp'ankupi. 

2 2 (1) Laqhapi purej runakunaqa jatun k'anchayta rikonqanku, wañuypa 
laqhayayninpi tiyakoj runakunamantaj k'anchaykamonqa. 

3 3 (2) Qanqa kay Israel suyupi tiyakojkunata miraykuchinki, kusiywantaj 
junt'achinki. Ñawpaqeykipi tukuy kusikonqanku, imaynatachus runakuna 
poqoyta oqharispa kusikunku, ajinata. Maytapuni kusikonqanku, imaynatachus 
soldadokuna maqanakupi qhechusqankuta rak'inakuspa kusikunku, 
ajinallatataj. 

4 4 (3) Qanqa paykunata yugoman watasqa jina ñak'ariymanta kacharichinki. 
Jinallataj llasa q'epita wasankumanta q'epirachinki, chantá sinch'i llakiypi 
jarap'asqa kasqankumanta ima. Jinataj kamachinanku varatapis p'akillankitaj, 
imaynatachus Madianwan ruwarqanki, ajinata. 

5 5 (4) Soldadokunaj yawarpura p'achanku, botanku ima ninapi ruphachisqa 
kanqanku. 

6 6 (5) Uj qhari wawa paqaripuwanchejña, Diostaj uj qhari wawata qowanchej. 
Kamachinanpaj jatun ateyqa paywan kanqa. Paytataj sutichanqanku: May 
K'acha Yuyaychaj, Tukuy Atiyniyoj Dios, Wiñay Kawsayniyoj Tata, Allin 
Kawsayta Apamoj Kamachej ima. 

7 7 (6) Kamachisqan, chantá allin kawsayta qosqanpis wiñaypaj mana 
tukukuyniyoj kanqa. Davidpa kamachinan tiyanamanta justiciawan wiñay 
wiñaypaj kamachenqa. Chaytataj Tukuy Atiyniyoj Tata Diosmin sinch'i 
munakuyninrayku ruwanqa. 

Tata Dios Israelpaj k'arajta phiñakun 

8 8 (7) Tukuyta Kamachej Diosqa Israel suyupaj nisqanta willarqa, Jacobpa 
aylluntataj juchachan. 

9 9 (8) Chaytaqa Efrainmanta tukuy runakuna yachanqanku, jinallataj Samariapi 
tukuy tiyakojkunapis. Paykunaqa may kasqankuta yuyakuspa, wapu wapu, 
ninku: 

10 10 (9) Ladrillomanta perqakuna urmasqata, watej sumaj ch'eqosqa 
rumiwanñataj ruwasunchej. K'ita higo sach'akuna k'utusqapitaj, cedro 
sach'atañataj churasunchej, nispa. 

11 11 (11) Tata Diostajrí Resinpa awqankunata pusamun Israelpa contranpi, 
paykunatataj maqanakuman tanqaykun. 

12 12 (11) Siriokunaqa inti llojsimuynejmanta jamunku, inti yaykuynejmantataj 
filisteokuna jamunku. Chaykunataj Israelta ujllata simi junt'ata oqoykuspa 
chinkarqarichenqanku. Chaywanpis Tata Diospa phiñakuynenqa manarajpuni 
thasnukunchu, jasut'inanpaj wakichisqallapuni kashan. 

13 13 (12) Israelitakunarí chay jina jasut'isqa kashaspapis, Diosman manapuni 
kutirikorqankuchu, nillataj Tukuy Atiyniyoj Tata Diosta mask'arqankuchu. 

14Chayrayku Tata Diosqa Israel suyoj umanta, chupantawan qholonqa uywata 
jina. Chantá palma sach'ata jina, t'uturata jinataj uj p'unchayllapi k'utonqa. 

15 15 (14) Chay uma ninakun Israelpa kurajnin chantá sumachajnin 
runakunawan. Chupatajrí ninakun pikunachus llullallata parlaspa ninku 
Diosmanta sut'inchasqankuta, chaykunawan. 

16 16 (15) Chay kamachejkunaqa runakunata ch'awkiyaspa, pantay ñanta 
pusanku. 

17 17 (16) Chayrayku Tata Dios waynakunamanta mana kusikunchu, manataj 
khuyanchu wajcha wawakunamanta, nitaj warmisapakunamantapis. 
Tukuyninku millayta ruwajkuna, juchasapataj kanku, jinallataj tukuyninku 
millay imakunallata parlanku. Chay tukuywanpis, Tata Diospa k'araj 
phiñakuynenqa manarajpuni thasnukunchu. Payqa jasut'inanpaj makin 
oqharisqallarajpuni kashan. 

18 18 (17) Tukuy millay ruwayqa nina jina lawrarin. Imaynatachus nina 
q'olaykun khishkakunata, qhorakunata ima, ajinata lawrarin, imaynatatajchus 
sach'akunata q'olaykun, q'oshñipis chaymanta manchayta llojsimun, ajinata. 

19 19 (18) Tukuy Atiyniyoj Tata Diospa phiñakuyninrayku tukuy suyu 
lawrarishan, runakunataj ninata enqhanapaj llant'a jina kanku. Chaypacha mana 
pipis runa masinta khuyanqachu. 

20 20 (19) Paña makinwan suwanqa. Chaywanpis yarqhasqallapuni qhepakonqa. 
Lloq'e makinwan mikhullanqataj, manataj sajsakonqachu. Sapa ujpis wawankoj 
aychanta mikhukapullanqankutaj. 

21Manasés jatun aylloqa Efraín jatun aylluwan maqanakonqanku, iskayninkutaj 
Judá jatun aylloj contrantañataj sayarenqanku. Chaywanpis Tata Diospa k'araj 
phiñakuynenqa manarajpuni thasnukunchu, makintaj oqharisqallapuni kashan 
paykunata jasut'inanpaj. 

Isaías 10 

1Ay, qankunata imallachus qhatirisonqachej, mana allin kamachisqakunata 
wakichejkuna, runakunata ñak'arichinapaj kamachisqakunata qhelqajkuna. 

2Chaywan wajchakunapaj mana justiciata ruwankichejchu, jark'ankichejtaj 
ñak'arichisqa kajkunapaj cheqan justicia kananta. Warmisapakunamantapis 
chay kamachisqakunawan tukuy kapuyninkuta suwankichej, wajcha 
wawamantapis suwallankichejtaj. 

3Imanankichejtaj jasut'ina p'unchaypiri? Piwantaj yanapachikunkichej 
karumanta jasut'iy jamusojtiykichejri? Maymantaj chay jina qhapaj 
kapuyniykichejta pakankichejri? 

4Manachus presochasqakunawan k'umuykuchisqa kankichej chayqa, 
maqanakupi wañuchisqapuni kankichej. Chay tukuywanpis Tata Diospa k'araj 
phiñakuynenqa manarajpuni thasnukunchu. Payqa jasut'inanpaj makin 
oqharisqallarajpuni kashan. 

Diosqa asiriokunawan israelitakunata jasut'ichin 

5Tata Dios nin: Asiria, qanqa phiñakuyniypi wajtanay k'aspi kanki, phiñakuspa 
oqharinay varaytaj. 

6Noqaqa asiriokunata millayta ruwaj runakunaman kachasaj, k'arajta 
phiñachiwaj llajtamantaj pusasaj. Paykuna chaykunaj imankuchus kajta, tukuy 
kapuyninkutapis qhechumonqanku, callekunapi t'uruta jina paykunata 
saronqanku. 

7Chaywanpis Asiriata kuraj kamachej mana jinatachu yuyashan, nitaj 
sonqonpipis ajinatachu tanteyashan. Manachayqa payllamanta ashkha suyuta 
chinkarparichiyllata yuyashan. 

8Pay jatunchakuspa, ajinata nin: Tukuy yanapawajkuna kuraj kamachejkuna 
kanqanku. 

9Calno llajtata phirerqanchej, imaynatachus ñawpajta Carquemista 
ruwarqanchej, ajinallatataj. Jamat llajtatapis jap'ikapullanchejtaj Arfad llajtata 
jina. Chantá Samaria llajtatapis phirillarqanchejtaj Damasco llajtata jina. 

10Ashkha lantiyoj llajtakunata atipaspa, jap'ini. Chay llajtakunaqa 
Jerusalenmanta, Samariamantapis astawan ashkha lantiyoj karqanku. 

11Imaynatachus Samaria llajtata, lantinkunatawan ruwarqani, ajinallataj 
Jerusalén llajtata, lantinkunatawan ruwasaj, nispa. 

12Chaywanpis Tata Dios Sión orqopi, Jerusalenpiwan Asirianejta imachus 
ruwananta ruwaytawan, Asiriata kuraj kamachejtañataj jasut'enqa 
wapuykachasqanmanta, may kasqanta yuyakusqanmantataj. 

13Asiriata kuraj kamachej nin: Kaytaqa kallpaywan ruwani, yachayniywan 
ruwani yuyayniyoj kasqayrayku. Tukuy suyukunaj jallp'ankuman yaykuykuspa 
jap'ikapuni, tukuy kapuyninkutataj qhechumuni. Kuraj kamachejninkutapis 
may wapu kayniywan atiparparini. 

14Tukuy llajtaj kapuyninkuta jap'ikaporqani. Imaynatachus uj runa 
saqerpayasqa thapamanta runtuta pallan, ajinata chay tukuynin jallp'akunata 
jap'ikaporqani. Mana pipis karqachu lijranta kuyuchej, nitaj siminta kicharispa, 
chhur nejllapis. 

15Jachaqa k'utoj runamanta nisqa aswan sumaj kasqanta yuyakunmanchuri? 
Sierrapis khuchoj runamanta nisqa may kasqanta yuyakullanmantajchu? 
Chayqa kanman uj k'aspi, chayrí tojnupis runata apaykachanman jina. 

16Chayrayku Tukuy Atiyniyoj Tata Diosqa runaykachaj Asiriaman llawch'iyay 
onqoyta apachimonqa, Asiriata kuraj kamachejpa jatun kaynintataj ninawan 
jap'iykuchenqa llant'ata jina. 



1386 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

17Israelpa K'anchaynin Tata Diosqa nina lawray jina kanqa. May Llimphu Tata 
Diosqa lawrarishaj ninaman rijch'akonqa. Uj p'unchayllapi ch'uminta, 
khishkantawan rupharparenqa. 

18Tata Dios runaykachaj Asiriata chinkachenqa, imaynatachus nina tukuy sumaj 
sach'arara jallp'ata, sumaj jallp'atawan ruphaykuspa chinkachin, ajinata. Uj 
onqosqa mana kallpayoj runata jina saqerparenqa. 

19Sach'arara jallp'api uj iskay sach'akunalla qhepakonqa, uj wawaj yupanan 
jinalla. 

Tata Dios ayllunta yanapanqa 

20Chaypacha Israelpi pisi qhepakojkunaqa, Jacobpa mirayninmanta puchoj 
israelitakuna manaña paykunata ñak'arichejpichu atinikonqanku, manachayqa 
israelitakunaj May Llimphu Kaj Tata Diospi tukuy sonqo atinikonqanku. 

21Jacobpa mirayninmanta kaj israelitakunamanta pisi puchojkunaqa Tukuy 
Atiyniyoj Diosman kutirikonqanku. 

22Israel, aylluyki mama qocha kantupi t'iyu chhikapis kachun. Chaywanpis 
chaymanta pisi puchojkunalla kutimonqanku. Tukuchisqa kananku nisqaqa 
junt'akonqapuni, ajinamantataj justicia ruwakonqa. 

23Tukuy Atiyniyoj Tata Dios imatachus ruwasaj nisqanta kay pachapi 
junt'anqapuni. 

24Chayrayku Tukuy Atiyniyoj Tata Dios ajinata nin: Sionpi tiyakoj ayllúy, Asiria 
runakunamanta ama manchachikuychu. Paykunaqa qanpa contraykipi 
varankuta oqharenqanku, imaynatachus Egipto runakuna k'aspiwan 
wajtasorqanku, ajinata. 

25Pisi p'unchaykunamantawan qankunapaj phiñakuyniy tiyaykonqa, chay k'araj 
phiñakuyniywantaj paykunatañataj tukuchisaj. 

26Tukuy Atiyniyoj Tata Dios paykunata sinch'ita jasut'enqa, imaynatachus 
Gedeón Oreb chhankapi madianitakunata wañuracherqa, ajinata, 
imaynatatajchus Tata Dios egipciokunaj contrankuta mama qochapi varanta 
oqharerqa, ajinata. 

27Chaypacha wasaykiman llasa q'epi churasusqankuta qhechusaj, jinallataj 
yugota churasusqankutapis p'akisaj, nispa. 

Asiriokuna suyuta jap'ispa purinku 

28Asiriamanta soldadokuna Ayat llajtamanña chayanku, chaymanta Migrón 
llajtamanñataj rinku, Micmas llajtapitaj q'epinkuta saqenku. 

29Wayq'onta rispataj, Gebapi jarakunku. Ramá llajtaqa maytapuni 
manchachikuspa kharkatitin, Saulpa llajtan Gabaapi tiyakojkunapis llojsispa, 
ayqenku. 

30Galinmanta runakuna manchachikuspa, jatunmanta qhapariychej. Lais 
llajtakama uyarikuchun, jinallataj wajcha Anatot llajtayojkunapis uyarichunku. 

31Madmenamanta runakunaqa mayta qhollpirakushanku, Guebinpi 
tiyajkojkunapis pakakunata mask'aspa ayqeshanku. 

32Chay awqakunaqa Nobpi qhepakonqanku, chaymantataj maqanakunankupaj, 
k'acha Sionpa contranta, Jerusalenpa contrantawan makinkuta oqharenqanku. 

33Chaywanpis Tukuy Atiyniyoj Tata Diosta qhawariychej, imaraykuchus 
manchay kallpanwan Asiria sach'ata k'ajllaranqa. Astawan jatuchaj kaj 
sach'akunapis k'utusqa kanqanku, aswan jatunchajkunatataj pampaman 
urmachenqa, chay runaykachaj sach'atataj k'uturanqa. 

34Jachawan tukuy sach'akunata k'uturanqa. Libanopi sach'akunapis Tukuy 
Atiyniyoj Diospa ñawpaqenpi manchayta sonaspa urmaykonqanku. 

Isaías 11 

Davidpa mirayninmanta cheqan kamachej 

1Davidpa tatan Yeseqa uj k'ullu jina, chay k'ullumantataj ijimonqa, chay 
saphinmanta ijimojtaj poqonqa. 

2Tata Diospa Espíritun paywanpuni kanqa, chay Espiritutaj qonqa yachayta, 
yuyayta, yuyaychayta, atiyta, tukuy imata rejsiyta, Tata Diosta may jatun 
respetowan qhawayta ima. 

3Payqa Tata Diosta kasuypi misk'irichikonqa. Payqa mana rikusqanman 
jinallachu juzganqa, nitaj uyarisqanman jinallachu justiciata ruwanqa. 

4Manachayqa cheqan kajman jina wajchakunata juzganqa, kay pachapi llamp'u 
sonqoyojkunapajtaj justiciata ruwanqa. Kay pachataqa simi nisqallanwan 
varawan jina jasut'enqa, samayninwantaj millay ruwajkunata wañuchenqa. 

5Cheqan kaywan ñañu wasanta chumpiwan jina chumpiykukonqa. Cheqa kajta 
junt'aj kaynintataj ukhunchana p'achata jina churakonqa. 

6Chaypacha atojwan, ovejawan ujllapi kawsarikonqanku. Leonwan, 
chivitowanpis ujllapi winkurenqanku. Waka uñawan, leonwanpis khuska 
mikhonqanku, chaykunatataj wawalla michenqa. 

7Wakawan, jukumariwanqa khuska mikhonqanku, uñankupis khuskallataj 
winkurenqanku. Leonpis waka jina pastota mikhonqa. 

8Ñuñoj wawaqa katarej jusk'un patapi pujllaspa mana imanakonqachu, 
ñuñumanta p'itisqa wawapis nina katarej puñunanman makinta sat'illanqataj. 

9Tata Diospaj t'aqasqa orqopeqa mana ima millaytapis ruwanqankuchu, 
imaraykuchus tukuy kay pacha Tata Diosta rejsej runakunawan junt'a kanqa, 
imaynatachus mama qochaman yaku junt'aykun, ajinata. 

10Chaypacha Yesejpa saphinmanta ijimojqa tukuy suyupaj wiphala jina uj señal 
kanqa. Tukuy runakuna payta mask'anqanku, tiyakunantaj jatun kayninwan 
lliphipirenqa. 

Waj suyukunaman wijch'usqa kajkuna kutimpunku 

11Chaypacha Tata Dios ujtawan atiyninta rikuchillanqataj, maykunapichus 
ayllunmanta kajkuna puchorqanku, chaykunata kutichimunanpaj: Asiriamanta, 
Egiptomanta, Patrosmanta, Etiopiamanta, Elammanta, Sinarmanta, 
Jamatmanta, mama qochaj kantunmanta ima. 

12Tata Diosqa uj wiphalata señalta jina oqharenqa, karu suyuman apasqa 
israelitakunatataj ujllaman tantaykonqa. Judá suyumanta ch'eqerasqa 
kajkunatapis kay pachaj tukuy k'uchunmanta tantamonqa. 

13Efraín suyoj munapayasqanqa tukukonqa, Judá suyoj awqankunapis 
chinkachisqa kanqanku. Efraín suyuwan Judá suyuwan manaña 
jap'inakonqankuchu. 

14Iskayninku ujllata kallpakuspa, inti yaykuynejman kachaykukonqanku, 
filisteokunamantaj wasallankumanta phinkiykonqanku. Jinallataj inti 
llojsimuynejpi tiyakojkunamanta tukuy imankuta qhechumonqanku. Edom 
suyu, Moab suyu ima israelitakunaj kamachiyninpi ruwanayoj kanqanku, 
jinallataj Amón suyupi kajkunapis israelitakunaj kamachiyninpi kanqanku. 

15Tata Diosqa Egiptopi Puka Mama Qochata ch'akichenqa. Éufrates 
mayunejman makinta oqharispa, uj sinch'i wayrawan chay mayuta qanchis 
juch'uychaj mayukunaman t'aqarparenqa, runakuna mana juk'utankuta 
lluch'ukuspa chimpanankupaj. 

16Ajinamanta Tata Dios allin ñanta wakichenqa ayllunmanta puchojkuna 
Asiriamanta kutiripunankupaj, imaynatachus israelitakuna Egiptomanta 
llojsimunankupaj ruwarqa, ajinata. 

Isaías 12 

Tata Diosman pachis nispa takiy 

1Chay p'unchaypi ninki: Pachis pachis, Tata Diosníy. Qanqa noqapaj maytapuni 
phiñakorqanki, chaywanpis chay jina k'araj phiñakuyniykeqa manaña kanchu, 
aswanpis sonqochawanki. 

2Diosmin kacharichiwajneyqa. Payllapi noqa atinikuni, manaña ni imamanta 
manchachikusajchu. Tata Dios kallpachawajneyqa, payllamantapuni takisaj, 
imaraykuchus paylla atipanaypaj yanapawan. 

3Qankunapis pujyumanta yakuta jina kusiywan Diospa qhespichisqanta 
ujyaychej. 

4Chaypacha ninkichej: Tata Diosman pachis nispa, sutinta yupaychaychej. 
Imatachus ruwasqanta tukuy runaman willamuychej, jinallataj Tukuy Atiyniyoj 
kasqanmantapis willallaychejtaj. 

5Chay jina may k'achitu ruwasqanmanta Tata Diosta yupaychaychej, chaytataj 
kay pachapi kaj chhika runakuna yachachunku. 

6Sionpi tiyakojkuna, kusiywan sinch'ita takiychej, imaraykuchus Israelpa May 
Llimphu Kaj Diosnenqa chawpiykichejpi tukuy jatun kayninwan kashan, nispa. 

Isaías 13 

Babiloniaj contranpi willay 

1Amozpa churin Isaiasqa Babilonia imaynachus kananmanta mosqoypi jina uj 
sut'inchayta rikorqa. 

2Uj q'ara orqo puntapi maqanakuna wiphalata sayachiychej, chaypitaj 
maqanakuman yaykunapaj jatunmanta qhapariychej. Makiykichejwan 
soldadokunata wajyaychej, kurajkunaj punkunkuta yaykunankupaj. 

3Noqa, Tata Dios, ajllakusqay soldadokunata imatachus ruwanankuta 
kamachiniña, chantá wajyallanitaj wapu soldadoykunata k'araj phiñakuyniyta 
rikuchinankupaj. Paykunataj atipasqaymanta kusikunku. 

4Orqokunapi ashkha runaj ch'ajwasqan jina uyarikun. May chhika soldadokunaj 
purisqanpis, suyukunaj purisqanku, ch'ajwasqanku ima uyarikullantaj. Tukuy 
Atiyniyoj Tata Dios soldadonkunata maqanakupaj tantaykun. 

5Chaykunaqa karu llajtamanta jamunku, kay pachaj k'uchunmantapacha. 
Chaykunaqa Tata Diospa kachamusqan kanku, paypa k'araj phiñakuyninpi 
jasut'iwan tukuynin kay pachata tukuchinankupaj. 

6Qhaparispa waqaychej, imaraykuchus Tata Diospa p'unchaynenqa qayllapiña 
kashan. Chay p'unchay chayamojtin, Tukuy Atiyniyoj Tata Dios tukuyta 
phirenqa. 

7Chayrayku tukuy runaj makinku llawch'iyanqa, jinallataj kallpankupis 
liwikaponqa. 

8Manchachikuywan kharkatiylla junt'aykonqa. Phutiywan, nanaywan ima 
paykunata jap'enqa, imaynatachus wijsallisqa warmi nanaywan 

q'ewiykachakun, ajinata. Mancharisqa paykunapura qhawanakonqanku, 
imaraykuchus uyankupis p'enqaymanta pukayarenqa. 

9Tata Diospa p'unchaynenqa manchaytapuni jamushan, chay p'unchaytaj 
manchay ñak'ariy p'unchay kanqa. K'araj phiñakuytaj kay pachata ch'inpachata 
saqenqa, tukuy juchasapakunatapis chinkarparichenqa. 

10Janajpi kaj ch'askakuna, imachus k'anchajkuna ima manaña 
k'anchanqankuchu. Inteqa llojsimuspapis laqhayaykaponqa, killapis manaña 
k'anchanqachu. 

11Tata Dios nin: Kay pachapi kajkunata juchankumanta jasut'isaj, millayta ruwaj 
runakunatataj millay ruwasqankumanta jasut'isaj. Millay runakunaj machu 
machuykachayninkuta chinkachisaj. May kasqankuta yuyakojkunatataj 
k'umuykachachisaj. 

12Ofirmanta sumaj qori imaynatachus sinch'ita pisiyan, ajinallatataj 
runakunapis astawan pisi kanqanku. 

13Chantá janajqa kharkatitenqa, kay pachapis kananmanta kuyurenqa, Tukuy 
Atiyniyoj Tata Diospa k'araj phiñakuynin t'ojyasqanrayku. 

14Babilonia suyupi tukuy runakuna mancharichisqa kanqanku, qhatiykachasqa 
taruka jina, mana michejniyoj ovejakuna jinataj. Sapa uj llajtankuman 
ayqenqanku, jallp'ankumantaj riponqanku. 

15Pillapis jap'ichikojqa t'ojsisqa kanqa, pichus taripachikojpis espadawan 
wañuchisqa kanqa. 

16Chay soldadokunaqa wawakunata tatankoj ñawpaqenpi pampaman 
ch'allpanqanku. Wasinkumanta tukuy imata suwarakaponqanku, 
warminkutapis alqochanqanku. 

17Noqaqa Medo suyumanta kajkunata Babiloniaj contranta sayarichisaj, 
pikunachus qolqewan mana lluk'ichikunkuchu, nitaj qoritapis 
munapayankuchu, chaykunata. 

18Medomanta soldadokunaqa arcowan flechaspa, waynakunata 
wañurachenqanku. Juch'uy wawakunamantapis mana khuyanqankuchu, nillataj 
wawakunata wañuchiymantapis llakikonqankuchu. 

19Babiloniaqa waj suyukunapaj sumaj lliphipirishaj rumi jina karqa, caldeokunaj 
may uyarisqa llajtanku. Jinapis chay llajtata Tata Dios tukuchenqa, 
imaynatachus Sodomata, Gomorratawan tukucherqa, ajinata. 

20Chaymanta qhepaman Babiloniapi manaña runakuna tiyakonqankuchu, nitaj 
llajtachakonqankuchu. Arabekunapis manañapuni chaypi jarakonqankuchu, 
nitaj michejkunapis chaypi uywankuta michenqankuchu. 



1391 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

21Chay suyupeqa phiña k'ita animalkunallaña kawsanqanku, wasikunapipis 
ch'useqakunallaña junt'a kanqanku. Chantá surikunalla chaypi purenqanku, 
k'ita cabrakunataj chaypi phinkiykachanqanku. 

22Kamachinanku wasikunapi atojkunalla waqanqanku, sumachaj wasinkupitaj 
k'ita alqokunallaña kawsanqanku. Babiloniaj ñak'arinan p'unchay 
qayllamushanña, chay p'unchaytaj usqhayllata chayarparimonqa. 

Isaías 14 

Waj suyuman apasqa kajkuna kutimpunku 

1Chaywanpis Tata Diosqa Jacobpa ayllunmanta khuyakonqa. Israelitakunatataj 
watejmanta ayllun kanankupaj ajllakonqa, jinaspataj jallp'ankupi paykunata 
watejmanta tiyachenqa. Chaypacha karu llajtayojkunapis paykunaman 
ujchakonqanku, Jacobpa ayllunwantaj tiyakonqanku. 

2Waj suyukuna israelitakunata yanapanqanku jallp'ankuman kutimpunankupaj. 
Chay runakunataj Diospa jallp'anpi israelitakunaj wata runanku kanqanku. 
Chantá israelitakunañataj, pikunachus paykunata ñak'arichejkunata 
presochanqanku, munayninkutataj paykunawan ruwanqanku, pikunachus 
israelitakunata llakichej kanku, chaykunawan. 

Babilonia kuraj kamachejta asipayanapaj takiy 

3Israel ayllu, maypachachus Tata Dios samarikuyta qosonqachej chay jinata 
ñak'arisqaykichejmanta, jinallataj phutikusqaykichejmanta chantá chay jina 
sinch'i ruwaymanta ima chaypacha, 

4kay jina yarawiwan Babiloniaj kuraj kamachejninpa contranta asikunkichej: 
Qhawariychej ñak'arichej runa imapichus rikhurisqanta, runaykachaj 
imaynatachus tukukusqanta. 

5Tata Diosqa paypa llakichina atiyninta p'akirparin, chay millay 
kamachiynintapis t'unata ruwan. 

6Payqa phiñakuyninwan tukuy suyukunata jasut'ej, mana sayk'uspataj seq'oj. 
Chantá phiñakuyninwan suyukunata chakin uraman churaj, mana 
khuyakuywan qhatiykachaspa. 

7Kunantajrí tukuy kay pachapi runakuna allinta kawsakuspa samarikushanku, 
kusiywantaj takishanku. 

8Pino sach'akunapis, Libanopi cedro sach'akunapis mayta kusikuspa, ninku: 
Babilonia, wañusqaykimantapacha manaña pipis k'utoj jamuwaykuñachu, 
nispa. 

9Ukhu pachapi kajkuna chayanaykita mayta suyashasunku. Qanta taripamusoj 
jamuspa, pikunachus unay kay pachapi kamachejkuna karqanku, paykuna 
kamachinanku tiyanamanta sayarikonqanku. 

10Chantá qhaparispa nisonqanku: Qanpatapis kallpayki pisiyallantaj, noqayku 
jinallamantaj tukunki. 

11Wapu kayniykitawan, atiyniykitawan ima qanwan khuska p'ampaykorqanku. 
Kamachinayki wasipipis manaña arpaykej waqayninpis uyarikunchu. Kunan 
mast'akunaykeqa khurukunalla, qhatakunaykipis sillwi khurukunallaña kanku. 

12Sut'iyay ch'aska, kay jinatachu janaj pachamanta urmamunki? Qanqa tukuy 
suyuta atipaj karqanki, kunantajrí kay pachaman wijch'usqa rikhurinki. 

13Qanqa sonqoykipi nerqanki: Janaj pachaman wicharisaj, Diospa 
ch'askankunamanta aswan pataman kamachinay tiyanata churasaj. Chantá 
patanejpi, maypichus dioskuna tantakunku, chaymanta kamachimusaj. 

14Phuyu pataman wicharisaj, Patapi Kaj Dios jinataj kasaj, nispa. 

15Aswanpis qanqa, maypichus wañusqakuna kashanku, chayman urayk'unki, 
ukhu pachaj sonqonman. 

16Jaqaypi qanta tukuy rikusojkuna t'ukuspa qhawasonqanku, nenqankutaj: 
Kaychu tukuy kay pachata kharkatitichej chay runaqa? Kaychu tukuy suyuta 
manchachej runaqa? 

17Kaychu kay pachata ch'inllata saqej runaqa? Kaychu chay jatuchaj llajtakunata 
phiriraj, presokunamantapis mana khuyakoj runaqa? nispa. 

18Tukuy suyukunata kuraj kamachejkunaqa may jatunchasqa samarikunku, 
sapa ujtaj covachankupi. 

19Qantajrí covachaykimanta q'opa jina wijch'usqa kanki alqo wañusqa jina. 
Maqanakupi wañuchisqa runakunawan khuska t'oqoman choqaykusqa kanki. 

20Qantaqa mana kuraj kamachejta jinachu p'ampasonqanku, imaraykuchus 
llajtaykita chinkacherqanki, runaykitapis wañuchillarqankitaj. Chantá millay 
runaj mirayninmanta ni pi yuyarikonqachu. 

21Wakichikuychej chay runaj churinkunata wañuchinaykichejpaj, ñawpa 
tatankukuna may millayta ruwasqankurayku. Amaña chay churikuna 
oqharikuspa, watejmanta suyukunata jap'ikuchunkuchu, nillataj kay pachata 
llajtankukunawan junt'achichunkuchu. 

22Tukuy Atiyniyoj Tata Dios nin: Noqamin paykunaj contrankupi oqharikusaj. 
Noqa Babiloniaj sutinta chinkarparichisaj, jinallataj paykunamanta 
puchojkunata, wawankuta, allchhinkuta ima wañurachisaj. 

23Llajtankuta yaku qhochiman tukuchisaj, ch'useqakunaj tiyakunankutataj 
ruwasaj. Chaymantaqa chinkachiy pichanawan paykunata picharparisaj, nispa. 
Ajinata Tukuy Atiyniyoj Tata Dios nin. 

Asiria suyoj contranpi sut'inchay 

24Tukuy Atiyniyoj Tata Dios tiluspa, nillantaj: Cheqapuni imatachus yuyasqayqa 
junt'akonqapuni, imatachus nisqaypis ruwakonqapuni. 

25Asiriokunataqa suyuypi chinkachisaj, orqoypitaj paykunata sarurasaj. 
Aylluyta kacharichisaj paykuna yugota churasqankumanta, aylluypa 
wasankumantataj paykunaj churasqanku q'epita phaskarasaj. 

26Chaymin chay yuyasqayqa tukuy kay pachaj contranpi, makiytaj tukuy llajtata 
jasut'inaypaj oqharisqa kashan. 

27Noqa Tukuy Atiyniyoj Tata Diospuni ajina kananta nini. Chaytaqa mana pipis 
pantachiyta atinchu. Makeyqa jasut'inaypaj oqharisqallapuni kashan, manataj 
pipis jark'awayta atenqachu, nispa. 

Filistea suyoj contranpi sut'inchay 

28Israelta kuraj kamachej Ajazpa wañupusqan watapi Isaías kay willayta 
sut'incharqa: 

29Filisteamanta runakuna, ama kusikuychejchu qankunata maqana k'aspi 
p'akikusqanmanta. Chay wañoj katarimanta waj katariñataj rikhurimonqa, 
chaytaj phawaj nina katari kanqa. 

30Wajchakunaj kuraj kaj wawankukuna jallp'ankupi poqojta mikhonqanku, 
mana imayoj runakunapis mana ima llakiyniyoj samarikonqanku. 
Runaykikunatatajrí yarqhaywan wañurachisaj, chaymanta puchojkunatataj 
chinkarparichisaj. 

31Filisteapi llajtakuna, aullakuychej, nanaywantaj qhapariychej. Manchariywan 
kharkatitiychej, imaraykuchus wichaynejmanta soldadokuna manchay yana 
q'oshñi jina jamusunkichej, manataj ni ujpis paykunamanta qhepakunchu. 

32Filisteokunaj kachankukunaman ima ninkichejtajri? Sión llajtataqa Tata 
Diospuni sayachin, chayraykutaj ayllunmanta llakisqa kajkunaqa chay 
llajtapipuni pakakonqanku. 

Isaías 15 

Moab suyoj contranpi sut'inchay 

1Moab suyoj contranta Isaías kay jinata sut'incharqa: Uj ch'isilla Moab suyupi Ar 
llajta chinkachisqa kanqa, jinallataj Quir llajtapis laqayaman tukuchisqa kanqa. 

2Dibón llajtamanta kajkunaqa loma patapi diosninkuta yupaychana 
wasikunaman waqaj wicharerqanku. Moabmanta runakunataj Nebo llajtarayku, 
Medeba llajtaraykutaj waqarikunku. Chayrayku runakunaj chujchanku, 
sunkhankuwan ima ruthusqa kashan. 

3Runakunaqa qhashqa p'achayoj callekunapi purinku, wasi pataman, 
plazakunaman llojsinku paran paranta waqarikuspa. 

4Jesbonwan, Elealewanpis maytapuni qhaparinku, chay qhaparisqankutaj 
Yahaskama uyarikun. Chayrayku Moabmanta wapu soldadokunapis maytapuni 
mancharikuywan qhaparinku. 

5Moab suyurayku mayta llakikuni, runankunaqa Soarkama chantá Eglat 
Selisiyakama ayqekunku. Luhit wichaynejta waqarikuspa wicharinku, 
Joronayinman rina ñanpitaj may jina llakiyta qhaparikunku chinkachisqa 
kasqankumanta. 

6Nimrín pujyupi yakupis ch'akipun. Pastopis ch'akirapullantaj. Qhorapis 
ch'akipun manañataj ima q'omerpis kanñachu. 

7Chayrayku runakunaqa kapuyninkuta Sauce Wayq'oj chimpanman astanku. 

8Chay jinata runakunaj qhaparikusqanku Moab suyoj mojonninkama uyarikun, 
waqasqankutaj Eglayinkama chayan, Ber Elimkama ima. 

9Dimón qayllapi yakupis yawarwan junt'a kashan. Chaywanpis aswan 
llakiytaraj Dimón llajtaman apachimusaj. Leonkunaqa Moabmanta 
ayqekushajkunata mikhonqanku, jinallataj chay suyupi qhepakojkunatapis. 

Isaías 16 

Moab llajtayojkuna Judá suyuman ayqekunku 

1Ch'innejpi Sela llajtamantapacha uj corderota apachiychej Sión orqoman, chay 
suyuta kamachejman. 

2Moabpi warmikunaqa Arnón wayq'o kantupi mana thapayoj p'isqokuna jina 
saqerparisqa kashanku. 

3Moabmanta runakuna Sionta kamachejkunata ninku: Awqaykukunamanta 
pakanawaykupaj wakichikuychej, waqaychanawaykupajtaj parlarinakuychej. 
Chawpi p'unchaypi llanthuykichejwan pakaykuwayku ari ch'isipis kanman jina. 
Waj suyukunaman apasqa kajkunata pakaykuy ari, amataj ayqekojkunata 
makinkuman jaywaykuwaykuchu. 

4Moabmanta ayqekojkunata wajyarikuy ari, chay ñak'arichejkunamantataj 
paykunata pakaykuriy ari, chay ñak'ariy tukukunankama, nispa. Aswan 

qhepanejman chay soldadokuna manaña paykunata ñak'arichenqankuchu, 
jinallataj imankuta qhechoj awqakuna riponqanku. 

5Chaypacha Tata Diosqa Davidpa ayllunmanta uj kuraj kamachejta churanqa. 
Paytaj khuyakuspa, cheqanta juzgaspa kamachenqa. Jinallataj cheqantapuni 
ruwanqa. 

6Moabmanta runakunaj mayta wapuykachasqankumanta uyarinchej, mayta 
runaykachasqankumanta, machu machu kasqankumantapis. Chaywanpis may 
kasqankumanta parlasqankoqa yanqhalla. 

7Chayrayku Moabpi tiyakojkunaqa suyunkumanta waqanku, may llakisqataj 
Quir Jaréset llajtapi uva k'isa mana kasqanmanta waqarikunku. 

8Jesbonpi chajrakuna, chantá Sibemapi kaj uva huertakunapis ch'akipunku, waj 
suyukunamanta kamachejkuna phiriykusqankurayku. Chay uva sach'akunaj 
thansankoqa Jazerkama chayaj, ch'innejtataj aysarikuspa, mama qocha 
chimpakama chayaj. 

9Chayrayku Jazermanta, Sibemapi kaj uva huertamanta ima llakikuspa 
waqarikuni. Jesbonmanta, Elealemantawan waqayniy jich'akun, imaraykuchus 
poqoy oqharina kusikuy manaña kanchu. 

10Llank'ana jallp'akunapi kusiy takiy tukukapun, uva huertakunapipis manaña 
takiykuna uyarikunchu. Manaña vino ruwanapaj uvatapis ch'irwankuchu, 
imaraykuchus kusiywan ch'ajwasqankuta ch'inyachini. 

11Chayrayku tukuy sonqoywan Moab suyumanta arpa jina waqani, jinallataj 
Quir Jeresmantapis. 

12Moabmanta runakuna lomakunaman wicharispa, sayk'unankukama may 
jinatapis mañakuchunku, yupaychana wasinkumanpis mañakoj yaykuchunku, 
manapuni imatapis tarenqankuchu. 

13Tata Diosqa unaymantapachaña Moab suyumanta kaykunata nisqa. 

14Kunantajrí Tata Dios kay jinata nin: Imaynatachus kamachi runa parlasqan 
p'unchaykamalla imachus ruwananta ruwan, ajinallatataj kinsa wataman 
Moabpa may uyarisqa atiynenqa phirisqa kanqa. Ashkha runayoj 
kasqanmantataj pisillaña puchonqanku, nitaj imatapis ruwayta atenqankuchu, 
nispa. 

Isaías 17 

Damasco llajtaj contranpi sut'inchay 

1Damasco llajtaj contranpi Isaías kay jinata nerqa: Damascoqa manaña llajtachu 
kanqa, manachayqa laqayaman tukonqa. 

2Aroerpa llajtankunaqa wiñaypaj saqerpayasqa kanqanku, chayqa uywa 
michinallaña kanqa. Chaypi uywakuna puñonqanku, nitaj pipis mancharichej 
kanqachu. 

3Efrainpi perqawan jark'achasqa llajtakuna manaña kanqachu, Damascoj 
kamachiyninpis nillataj kanqachu. Imaynatachus israelitakunaj jatun kayninku 
chinkarqa, ajinallatataj Siriamanta puchojkunawan kanqa. Ajinata Tukuy 
Atiyniyoj Tata Dios nin. 

Israel suyu jasut'isqa kanqa 

4Chay p'unchaypi Jacobpa jatun kaynin pisiyaponqa, jinallataj ukhunpis 
tulluyanqa. 

5Imaynatachus ruthojkuna trigota ruthuspa rastrojollataña saqerparinku, 
ajinallataj chay jallp'apis kanqa. Chayrí imaynatachus Refayin vallepi uj runa 
makinwan trigo umata pallan, ajina Israelwan kanqa. 

6Chay suyupi pisi runakunalla qhepakonqanku, imaynatachus olivo sach'ata 
thalajtinchej puntanpi uj iskayllaña aceituna qhepakun, chayrí thansanpi tawa 
phishqallaña qhepakun, ajina. Ajinata Israelpa Tata Diosnin nin. 

7Chay p'unchaypi runakuna yanapananta mask'aspa, Ruwajninkuman 
kutirenqanku. Kikin ñawinkuwan Israelpa May Llimphu Kaj Diosninta 
qhawanqanku. 

8Manaña lantikuna yanapananta mask'anqankuchu, nitaj makinkuwan ruwasqa 
lantikunata yupaychanqankuchu, nillataj k'ullu lantikunatapis. Manañataj 
k'ullumanta Asera lantikunata yupaychanqankuchu, nitaj maypichus 
lantikunaman inciensota q'oshñichinku, chay altarkunamanpis 
k'umuykukonqankuchu. 

9Chay p'unchaypi sumaj perqawan jark'achasqa llajtaykikuna saqerpayasqa 
kanqanku, imaynatachus unayña amorreokuna, heveokuna ima llajtankuta 
saqerparerqanku israelitakunata manchachikusqankurayku, ajina. Jinamanta 
chay llajtakuna ch'inpachaman tukonqanku. 

10Ajina kanqa, imaraykuchus qanqa kacharichisoj Diosmanta qonqaporqanki, 
manataj waqaychasoj Diosniykimanta yuyarikorqankichu. Astawanpis qanqa 
sumaj uva sach'akunata mallkerqanki, waj dioskunata yupaychanaykipaj. 

11Ichá chay p'unchayllapipuni mallkisqayki ijimunman, q'ayantinpachataj 
t'ikarinman. Chaywanpis poqoynintaqa mana pallankichu, manachayqa 
nanayta, onqoyta, mana jampisqa kayta ima oqharinki. 

12Ashkha suyumanta soldadokunaj ch'ajwasqanku uyarikun, mama qochaj 
qhollchoqeyasqan jina. Chayqa ashkha atiyniyoj soldadokunaj ch'ajwasqanku, 
paykunataj ashkha yakoj sonasqanpis kanman jina sonarichispa jamushanku. 

13Chaywanpis Tata Dios paykunata k'amejtinkama, karuman 
ayqerikaponqanku, orqopi wayraj apaykachasqan q'opa jina, chayrí 
imaynatachus muyoj wayra sach'ata ujllata oqharin, ajinata. 

14Israelitakunaqa ch'isiyaykuyta may jina mancharichisqa kashanqanku, 
chaywanpis sut'iyamuyta awqankukunaqa wañusqa rikhurenqanku. Ajinaman 
patanchejpi purejkunaqa chayanqanku, jinallataj suwawajninchejkunapis. 

Isaías 18 

Etiopía suyoj contranpi sut'inchay 

1Ay, imarajchus kanqa qanmanta, phinki phinkikunaj sonarisqanwan jina junt'a 
suyu, mayu kantupi kaj Etiopía suyu. 

2Nilo mayunta kachakunata kachanku t'uturamanta ruwasqa usqhayta purej 
barcokunapi. Kachakuna, usqhayta riychej, qarankoj k'ancharishaj jatunkaray 
runakunaj llajtankuman. Paykunaqa tukuynejpi manchachikuna suyu kanku, 
atiyninkuwan atipaj suyu, chay jallp'ankupitaj ashkha mayu tiyan. 

3Tukuy kay pachapi kaj runakuna, kay jallp'a patapi tiyakojkuna, orqo puntapi 
wiphalata sayachejtinku, sumajta qhawariychej, cornetata 
waqachejtinkukamataj, sumajta uyarinkichej. 

4Ajinata ruwaychej, imaraykuchus Tata Dios kay jinata niwan: Ch'inlla kakuspa, 
tiyakunaymanta qhawamullasaj, imaynatachus inti k'ancharimuspa k'ajarin, 
ajinata, jinallataj poqoy oqharina p'unchaypi q'oñimojtin chhulla phuyu 
phuyuykun, ajinata. 

5Uva sach'a t'ikariy pasajtin, uva llulluyta qallarishajtintaj, manaraj poqoy 
oqharina p'unchay chayamushajtin, Tata Dios thansanta k'uturanqa. Aysarikoj 
thansanta k'utuspataj, wijch'onqa. 

6Ajinamanta Etiopiamanta tukuy wañusqa soldadokuna suwintukunapaj, k'ita 
animalkunapajwan saqesqa kanqanku. Chaypi q'oñi tiempopi suwintukuna 
ayankuta p'itiranqanku. Chantá chiri tiempopitaj k'ita animalkunañataj ayankoj 
tullunkuta k'uturanqanku. 

7Chaypacha chay runakunaqa Tukuy Atiyniyoj Tata Diosman t'inkata 
apamonqanku. Paykuna qaranku k'ancharishaj jatunkaray runakuna kanku, 
qallariymantapacha tukuypa manchachikunan ayllu, atiyninkuwan tukuyta 
atipaj. Jallp'ankupitaj ashkha mayu tiyan. Paykunataj t'inkata Sión orqoman 
apamonqanku, maypichus Tukuy Atiyniyoj Tata Diospa sutinta yupaychanku, 
chayman. 

Isaías 19 

Egipto suyoj contranpi sut'inchay 

1Isaías Egipto suyoj contranpi sut'inchaspa, kay jinata nerqa: Qhawariychej, 
Tata Diosqa Egiptoman phuyu patapi usqhayta jamushan. Chantá Egiptopi kaj 
lantikuna payta rikuytawan, kharkatitenqanku, Egiptomanta runakunataj 
maytapuni mancharikonqanku. 

2Tata Dios nin: Chaypacha Egipto llajtayojkunata paykunapurata maqanachisaj, 
sapa ujninkuta wawqepurata maqanachisaj, jinallataj runa masinkupurawan, uj 
llajtata waj llajtawan, uj jap'iyta waj jap'iywan. 

3Egiptomanta runakunaj yuyayninkuta q'ewisaj. Imatachus ruwanankuta 
wakichikusqankutapis manakajman tukuchisaj. Chantá paykuna tapukonqanku 
lantinkukunata, layqakunata, aysirikunata ima. 

4Noqarí Egiptota millayta ruwajkunaj makinman jaywasaj, paykunatataj rumi 
sonqoyoj kuraj kamachej kamachenqa, nispa. Ajinata Tukuy Atiyniyoj Tata Dios 
nin. 

5Mama qochapi yakoqa pisiyanqa, Nilo mayupi yakupis ch'akiponqa. 

6Larq'akunapis millayta asnarenqa, soqosokuna, t'uturakuna ima 
ismusqanrayku. Jinallataj Egiptopi mayukuna pisimanta pisi ch'akiponqanku. 

7Nilo mayu patapi kaj q'omerkuna, mayu kantupi chajrakunapis 
ch'akipullanqankutaj. Jinamanta ch'akipojtintaj, wayra apakaponqa. 

8Challwirikunapis maytapuni llakikonqanku mana challwa kajtin. Nilo mayupi 
anzuelota choqajkunapis sinch'illatataj llakikonqanku. Challwa jap'ina ch'ipata 
mayuman choqajkunapis mayta q'enaqakonqanku. 

9Linota ruthojkunapaj mana lino ruthuna kanqachu, nitaj awajkunapaj q'aytu 
kallanqatajchu. 

10Telata awajkuna umphu qhepakonqanku, tukuy phushkajkunataj 
musphanqanku. 

11Cheqapuni Soán jap'iypi kamachejkuna ancha wampu kanku. Faraonpa aswan 
sumaj yuyaychajninkunapis wampu yuyaychajkunallataj kanku. Ajina 
kashaspapis, imaynatataj faraonta ninkichej: Noqaykoqa yachayniyojkunaj 
churinku kayku, ñawpa kamachejkunaj churinku, nispari? 

12Faraón, yachayniyojniykikuna maypitaj kunan kashankuri? Kunanqa paykuna 
Tukuy Atiyniyoj Tata Dios imatachus Egiptoj contranpi ruwananta nisuchunku. 

13Soanpi kamachejkunaqa wampukuna kanku, Menfispi kamachejkunataj 
ch'awkiyachikunku. Jap'iykunata kamachejkunapis Egiptota pantayman 
pusanku. 

14Tata Diosqa paykunapi musphay yuyayta rikhuricherqa. Paykunaqa Egiptota 
tukuy ima ruwasqanpi pantacherqanku, imaynatachus machasqa runa 
lansasqan patapi last'aykachan, ajinata. 

15Egiptoraykoqa manaña pipis ni imata ruwayta atinchu, ni uma kajpis, nitaj 
chupa kajpis, chayrí ni palmera kajpis, ni t'uturapis. 

16Chaypacha Egipto llajtayojkunaqa warmi jina manchachikuywan 
kharkatitenqanku, Tukuy Atiyniyoj Tata Dios paykunaj contrankupi makinta 
oqharejtin. 

17Egipto llajtayojkunaqa Judá suyuta maytapuni manchachikonqanku. Judáj 
sutinta uyarispalla mayta pawichikonqanku, Tukuy Atiyniyoj Tata Dios Egiptoj 
contranpi imatachus ruwananta wakichisqanrayku. 

18Chaypacha Egiptopi phishqa llajtakuna Tukuy Atiyniyoj Tata Diosta mana 
wasanchanankuta tilonqanku, chantá cananeokunaj hebreo rimayninpi 
parlanqanku. Ujnin kajtaj Intej Llajtan sutichasqa kanqa. 

19Chaypacha kikin Egipto suyu chawpipi Tata Diospaj uj altar kanqa, chay jallp'aj 
mojonninpitaj Tata Diospa sutinpi uj rumita sayachenqanku. 

20Chaytaj uj señal kanqa Tukuy Atiyniyoj Tata Diospa sutinta Egipto suyupi 
yuyarikunankupaj. Awqanku paykunata ñak'arichejtinku, paykuna Tata 
Diosman qhaparikonqanku, paytaj uj kacharichejta kachamonqa paykunata 
kacharichinanpaj. 

21Chaypacha Tata Diosqa Egiptomanta runakunawan rejsichikonqa, paykunataj 
Tata Diosta rejsenqanku, yupaychanqanku ima, uywa ñak'asqata chantá ch'aki 
mikhuy jaywanata q'olachispa. Paykunaqa Tata Diosta munayninta 
ruwanankuta nenqanku, imatachus nisqankutataj junt'anqanku. 

22Tata Dios Egipto llajtayojkunata ñawpajta k'iriykonqa, chantá paykunata 
qhaliyachillanqataj. Paykunaqa Tata Diosman kutirikonqanku, paytaj 
mañakusqankuta uyarispa, qhaliyachenqa. 

23Chaypacha Egiptomanta Asiriaman jatun ñan kanqa. Asiriamanta kajkunaqa 
Egiptoman renqanku, jinallataj Egiptomanta kajkunapis Asiriaman 
rillanqankutaj. Paykunataj khuska Tata Diosta yupaychanqanku. 

24Chay p'unchaypi israelitakunaqa egipciokunawan, asiriokunawan allinpi 
kawsakonqanku, Tata Diostaj Israelnejta paykunata saminchanqa. 

25Chaypacha Tukuy Atiyniyoj Tata Dios paykunata nenqa: Noqaj aylluy Egiptota, 
ruwasqay asiriokunata, chayaqey Israelta ima saminchasaj, nispa. 

Isaías 20 

Asiria suyoqa Egiptota, Etiopiatawan jap'enqa 

1Asiriata kuraj kamachej Sargón soldadokunata kamachejta Asdod llajtaman 
kacharqa. Paytaj soldadonkunawan Asdod llajtapi tiyakoj filisteokunaj 
contranpi maqanakuspa jap'ikaporqa. 

2Chaypacha Tata Diosqa Amozpa churin Isaiasta nerqa: Qhashqa p'achaykita 
lluch'ukuy, jinallataj chakiykimanta juk'utaykitapis, nispa. Isaías ajinata 
ruwaspa, mana juk'utayoj, ukhunchana p'achallayoj purerqa. 

3Chantá Tata Dios nerqa: Kamachiy Isaías kinsa wata junt'ata ukhunchana 
p'achayojlla, q'ara chakillataj purerqa, Egiptota Etiopiatawan ima imachus 
qhatirinanta rikuchispa. 

4Ajinata Asiriata kuraj kamachejqa Egipto llajtayojkunata, Etiopía 
llajtayojkunatawan, waynakunata, jinataj machu runakunatawan ukhunchana 
p'achayojllata waj suyukunaman apachenqa. Paykunaqa q'ara chakilla, sikinku 
rikhurishaj ima purenqanku, Egipto p'enqakunanpaj. 

5Filisteokunaqa Etiopía yanapananta suyakorqanku, jinallataj Egiptopipis 
atinikorqanku. Chaywanpis p'enqakuspa pawichikonqanku. 

6Chaypacha mama qocha kantupi tiyakojkuna nenqanku: Qhawariychej 
atinikusqanchej suyu imapichus rikhurisqanta. Ima mana allin kajtinpis, 
payman qayllakoj kanchej, Asiriata kuraj kamachejmanta 
jark'akunawanchejpaj. Kunanrí imaynallatataj ayqekusunri? nispa. 

Isaías 21 

Babilonia suyoj contranpi sut'inchay 

1Mama qocha kantupi ch'innejpi imachus Babiloniata qhatirinanmanta Isaías 
kay jinata nerqa: Neguevmanta sinch'i muyoj wayra jina jatun llakiy jamun, 
manchachikuytaj ch'innejmanta. 

2Diosqa mosqoypi jina manchachikunata rikuchiwan. Wasanchajtaqa 
wasanchanku, chinkachejtataj chinkachillankutaj. Sayarikuy ari, Elam suyu, 
soldadoykikunawan, qanpis Media suyu, soldadoykikunawan llajtata jap'inapaj 
muyuykuy. Babilonia wajkunata ayqochisqanta tukuchisaj. 

3Chayrayku tukuy ukhuy nanawan, paqarichikoj warmi imaynatachus 
nanaywan q'ewiykachakun, ajinata q'ewiykachakuni. Chay phutikusqayqa 
mana uyarejta saqewanchu, manchachikuywantaj mana rikuytapis atinichu. 

4Yuyayniy chinkarparin, manchachikuywantaj kharkatitini. Ch'isiyaykunanta 
suyasqayqa manchachikunaman tukupun. 

5Mesaqa mikhunankupaj churasqaña, patanmanpis mast'ata churankuña. 
Chantá jatun mikhuy qallarikunña. Chaywanpis kamachejkuna, sayariychej ari, 
jark'akuna escudokunatapis wirawan jawiychej. 

6Tukuyta Kamachej Diospuni ajinata niwan: Qanqa uj qhawajta llajtaj 
perqanman churamuy tukuy rikusqanta willananpaj. 

7Payqa caballokunapi iskaymanta iskay lloq'asqata jamushajta rikonqa, 
jinallataj wakinta burrokunapi, chayrí camellokunapi lloq'asqata. Chayta 
rikuspa, allinta qhawachun, nispa. 

8Chantá qhawajqa león jina qhaparerqa: Wiraqochíy, noqaqa sapa p'unchay 
maypichus kanaypi kashani. Sapa ch'isitaj imachá qhawanay kajta qhawashani. 

9Kunantajrí uj carretata iskay caballokuna qhatatamushajta rikuni, nispa. 
Chaymantataj waj runa nerqa: Babilonia urmanña, urmanña, jinallataj 
lantinkunapis pampapi p'akirasqa rikhurinku, nispa. 

10Ayllúy, erapi trillasqa trigo jina karqanki chaymantataj wayrachisqa. Noqaqa 
imatachus Israelpa Diosnin Tukuy Atiyniyoj Tata Diosmanta uyarisqayta 
willarqayki. 

Edom suyoj contranpi sut'inchay 

11Edompa contranta kay jinata willay: Pichá Seirmantapacha 
qhaparimushawan: Qhawaj runa, kunan ch'isi ima phaniñatajri? Qhawaj runa, 
unayrajchus sut'iyamunanpaj? nispa. 

12Qhawaj runataj kuticherqa: Sut'iyamushanña, chaymantaqa ch'isiyayñataj 
jamonqa. Sichus tapukuyta munankichej chayqa, tapukuychej, munaspataj 
ujtawanpis tapukullaychejtaj, nispa. 

Arabia suyoj contranpi sut'inchay 

13Arabiaj contranta kay jinata willay: Dedanmanta qhatuwan purejkuna, Arabia 
ch'innejpi pakakuychej. 

14Temapi tiyakojkuna, yakumanta ch'akichikojkunaman yakuta apaychej, 
jinallataj mikhunatapis jaywariychej. 

15Paykunaqa espadawan wañuchisqa kanamanta ayqekushanku, sumaj 
filochasqa espadamanta, flechanapaj arcomanta, sinch'i maqanakuymantawan. 

16Tukuyta Kamachej Diostaj niwarqa: Imaynatachus kamachi runa parlasqan 
p'unchaykamalla ruwananta junt'an, ajinallatataj kaymanta uj wataman 
Cedarpa tukuy jatun kaynin tukukonqa. 

17Cedarpa wapu soldadonkuna arcowan wach'ejkunamanta pisilla 
qhepakonqanku. Ajinata Israelpa Tata Diosnin nin. 

Isaías 22 

Jerusalén llajtaj contranpi sut'inchay 

1Isaías mosqoypi jina rikuna vallej contranta kay jinata nerqa: Imataj tiyan wasi 
pataman tukuyniykichej wicharinaykichejpajri? 

2Jerusalén kusikuspa, raymita ruwaj llajta karqa. Kunanrí imaymana 
qhapariywan, ch'ajwawan ima junt'a kashan. Runaj ayan tukuynejpi 
wijch'urayashan. Chaywanpis chay runakuna mana maqanakupichu 
wañorqanku. Manachayqa yarqhaywan chantá onqoywan wañorqanku. 

3Tukuy kurajniykikuna ayqekorqanku. Paykuna arcowan flechajkunamanta 
ayqeshaspa, jap'isqa karqanku. Wapu runaykikuna karuman ayqeshaspapis, 
jap'ichikullarqankupuni. 

4Chayrayku noqa Isaías nerqani: Noqamanta ithiriychej, noqataj llajta 
tukuchisqa kasqanmanta jik'un jik'unta waqarikusaj. Ama sonqochawayta 
yuyaychejchu, llajta phirisqa kasqanmanta. 

5Tukuy Atiyniyoj Tata Dios nerqa jatun manchachikuy p'unchay chayamunanta. 
Chaymanta mosqoypi jina rikuna vallepi perqakunata urmachinku, runakunaj 
qhaparisqankutaj orqokunaman chayan. 

6Elammanta kajkuna arcowan flechanapaj wakichikunkuña, 
carretankukunaman, caballonkukunamanpis wicharinkuña. Quirmanta 
kajkunapis jark'akuna escudonkuta orqhomunkuña. 

7Chay sumaj valleykikunaman carretakuna junt'aykunku, caballopi 
lloq'ajkunataj llajta punkupi sayaykunku. 

8Judá suyoj jark'akunanqa manaña kanchu. Chay p'unchaypi qankunaqa 
montepi arma waqaychana cuartoman rinkichej armaykichejta mask'aj. 

9Davidpa llajtanpa perqankunapi lajrakusqanta qhawamorqankichej, ura kaj 
qochamantaj yakuta junt'acherqankichej. 

10Chantá Jerusalenpi wasimanta wasi purispa, wakin wasikunata 
urmacherqankichej, llajtata muyuykoj perqakunata sumajta 
sayachinaykichejpaj. 

11Chay iskay perqa chawpipi uj qochata ruwarqankichej, chay ñawpa 
qochamanta yakuta jap'inaykichejpaj. Chaywanpis pichus kay pachata 
Ruwajmanta yanapananta mana mañakorqankichejchu, nitaj pichus 
ñawpajmantaña chay tukuy imata wakichejpi atinikorqankichejchu. 

12Chay p'unchaypi Tukuy Atiyniyoj Tata Dios wajyasorqachej mayta llakikuspa 
waqanaykichejpaj, llakikusqaykichejta rikuchispa umaykichejta 

ruthukunaykichejpaj, qhashqa p'achata churakunaykichejpaj ima, chay millay 
ruwasqaykichejmanta. 

13Qankunarí aswanpis asikorqankichej, kusikorqankichejtaj. Ovejakunata, 
wakakunatapis ñak'aytawan, sumaj aychata mikhuspa, vinotapis ujyaspa, 
nerqankichej: Mikhunachej, ujyanachej, imaraykuchus q'aya wañupusun, nispa. 

14Tukuy Atiyniyoj Tata Diosrí chaymanta kay jinata sut'inchawarqa: 
Wañunankukama juchankuta mana jayk'ajpis pampachasajchu, nispa. Tukuy 
Atiyniyoj Tata Dios ajinata nin. 

Mayordomo Sebnaj contranpi sut'inchay 

15Tukuy Atiyniyoj Tata Dios niwarqa: Rispa, kamachina wasipi mayordomo 
Sebnaman nimuy: 

16Imata kaypi ruwashankiri? Pi qan kanki aya p'ampanata kaypi 
ruwachikunaykipajri? Pitaj kamachisunki aswan patanej chhankapi jusk'uspa 
aya p'ampanata ruwanaykita, chaypi wañuspa samarinaykipaj? 

17Atiyniyoj runa, Tata Dios sinch'ita jap'iykususpa, karuman choqasonqa. 

18Pelotata jina morq'oykususpa, karu jatun suyukama bolalachisonqa. Chaypi 
wañunki, chaypitaj may uyarisqa carretaykikuna qhepakonqanku, qantaj kuraj 
kamachejpaj p'enqay kanki. 

19Chay maypichus kashanki, chaymanta qharqosqayki, mayordomo 
kasqaykimanta wijch'usqayki, nispa. 

20Tata Dios nillarqataj: Chaypacha Hilciaspa churin kamachiy Eliaquinta 
wajyasaj. 

21Payta p'achaykikunawan p'achallichisaj, kamachina chumpiykiwantaj 
chumpichisaj. Eliaquinman kamachej kanaykita qopusaj, paytaj Jerusalenpi 
tiyakojkunapaj tata jina kanqa, jinallataj Judá suyupajpis. 

22Davidpa wasinta kicharina llavetapis kunkanman warkhuykusaj. Pay 
kicharejtin, ni pipis wisq'ayta atenqachu, wisq'ajtintaj, nillataj pipis kichariyta 
atenqachu. 

23Noqataj Eliaquinta clavota jina sinch'ita perqaman takaykusaj, tatanpa 
ayllunta allinpi rikhurichinaypaj. 

24Tatanpa wasinpi imachus allin kajqa chaypi warkhusqa kanqa: Wawankuna, 
allchhinkuna ima, tukuy vasokuna, imaymana kaj yurukuna ima. 

25Aswan qhepamanrí perqapi sumaj takasqa karqa, chay clavo sik'ikaponqa, 
jinataj urmanqa. Chaypi warkhusqa kajkunataj tukuyninku phirikonqanku. 
Ajinata noqa Tukuy Atiyniyoj Tata Dios nini. 

Isaías 23 

Tiro llajtaj contranpi sut'inchay 

1Tiro llajtaj contranpi Isaías kay jinata nerqa: Tarsismanta barcota 
purichejkuna, waqaychej, imaraykuchus Tiroj barco sayachina cheqawan, 
wasinkunawan ima thuñisqa kashanku. Chayrayku barcokuna ni mayman 
chayanankupaj kanchu. Quitín suyumantapacha chayta willamunku. 

2Tiropi kaj runakuna, ch'inlla kaychej, jinallataj Sidonmanta ranqherokunapis, 
pikunapajchus barcokunapi tukuy imata apamoj kanku, chaykuna. 

3Mama qochanejta paykuna Sijormanta granota apamoj kanku, jinallataj chajra 
poqoytapis Nilo mayu kantupi jallp'akunamanta. Chaywantaj Tiromanta 
runakuna qhapajyaj kanku, chaypitaj tukuy suyu qhatoj kanku. 

4Qanrí Sidón llajta, p'enqakuy ari, mama qochapi jark'achasqa llajta, 
imaraykuchus mama qocha nin: Kunan mana wawayoj kashani, manañataj qhari 
wawata nitaj warmi wawata paqarikusajchu, nispa. 

5Egiptomanta kajkuna Tiro llajta urmasqanta yachaspa, mayta llakikonqanku. 

6Tarsiskama riychej. Mama qochaj kantunpi tiyakojkuna, waqarikuychej. 

7Kaychu chay ñawpa llajtaykichej karqa, maypichus mayta kusikoj kankichej, 
chay? Kaymantachu runakunata kacharqankichej karu suyukunapi 
tiyakunankupaj? 

8Kunantajrí Tiro llajtaj contranta pitaj kayta wakicherqari? Chay llajtaqa kuraj 
kamachejkunaj llajtanku karqa, ranqheronkunapis kamachejkuna jina, kay 
pachapi sumaj runakunapaj qhawasqa karqanku. 

9Kaytaqa Tukuy Atiyniyoj Tata Diosmin wakicherqa, Tiro llajtayoj may jatun 
kasqankuta yuyakojkunata p'enqaypi rikhurichinanpaj, jinallataj kay pachapi 
atiyniyojkunata mayta k'umuykuchinanpaj. 

10Tarsis llajtamanta runakuna, jallp'ata llank'aspa kawsaychej, imaynatachus 
Nilo mayu kantupi llank'anku, ajinata, imaraykuchus manaña barcokunata 
ruwayta atinkichejchu. 

11Tata Dios mama qocha pataman makinta oqharerqa, jinataj tukuy suyuta 
kharkatiticherqa. Canaanpi sumaj perqakunawan jark'achasqa llajtakunatapis 
thuñinankuta kamacherqa. 

12Chantá nerqa: Manaña kusikunkichu, jatun ñak'ariypi kaj Sidonpa ususin. 
Sayariytawan, Quitinman chimpay, chaypipis qan manapuni samarikuyta 
tarinkichu, nispa. 

13Caldeokunaj suyunkuta qhawariy. Chaypeqa runa manaña kanchu. Chay 
llajtataqa asiriokuna ch'innejpi tiyakoj k'ita animalkunallapajña 
saqerparerqanku. Paykunaqa Babiloniaj muyuyninpi torrekunata 
sayachiytawan, llajtata jap'ispa, kamachina wasikunata thuñerqanku. 
Ajinamanta Babilonia llajtataqa laqayallataña saqerqanku. 

14Tarsismanta barcokunata purichejkuna, waqaychej kunanqa, imaraykuchus 
maypichus barcokunata sayachinaykichej thuñisqañamin. 

15Chaypacha Tiro llajta qanchis chunka watata qonqasqa kanqa, uj kuraj 
kamachej kawsasqan watakunata jina. Qanchis chunka wata junt'akojtintaj, Tiro 
llajtaman phisu warmej kay takiyninta takiponqanku: 

16Qonqarparisqa phisu warmi, arpaykita oqharispa, llajtata muyumuy. Sumajta 
tocay, sumajtataj takiy, yuyarisqa kanaykipaj, nispa. 

17Chaywanpis qanchis chunka wata junt'akojtin, Tata Dios Tiro llajtamanta 
yuyarikonqa. Chay llajtarí watej millay kawsayman kutirenqa, kay pachapi kaj 
tukuy suyukunawantaj khuchichakonqa. 

18Qhatusqanwan ganasqanrí Tata Diospaj t'aqasqa kanqa. Chayqa mana 
waqaychasqachu nitaj jallch'asqachu kanqa, manachayqa Tata Diospaj 
ruwanayoj kajkunapaj kanqa, sacerdotekuna sajsakunankukama 
mikhunankupaj, sumajtataj p'achallikunankupaj ima. 

Isaías 24 

Tata Dios kay pachata juzganqa 

1Tata Dios kay pachata ch'usajllata, q'arallatataj saqenqa. Jallp'a patata 
t'ustirparenqa, chaypi tiyakojkunatataj ch'eqerachenqa. 

2Chay ñak'areyqa tukuypaj kanqa: Tukuy runapaj jinallataj 
sacerdotekunapajpis, kamachipaj jinallataj patronpajpis, warmi kamachipaj 
jinallataj patronapajpis, rantikojpaj jinallataj vendejpajpis, qolqeta manojpaj 
jinallataj manukojpajpis, interesniyojta manojpaj jinallataj manukojpajpis. 

3Jallp'aqa ch'usajpacha tukuy iman suwasqa kanqa. Chaytaqa Tata Diospuni nin. 

4Jallp'aqa ch'akipun, chaypi kajtaj qawishan. Kay pacha onqospa umphushan. 
Kay pachapi jatunpaj qhawasqa runakunapis ñak'arishallankutaj. 

5Kay pachaqa chaypi tiyakojkunanejta ch'ichichasqa, imaraykuchus 
yachachisqanta mana junt'ankuchu, nitaj Tata Diospa kamachisqankunata 
kasunkuchu, wiñaypaj ruwasqa tratotapis p'akillankutaj. 

6Chayrayku maldicionqa kay pachata tukuchin, chaypi tiyakojkunapis 
juchachasqapuni kananku tiyan. Chaynejta kay pachapi tiyakojkunaqa 
pisiyachisqa kanqanku. Jinamanta pisillaña qhepakonqanku. 

7Vinoqa pisiyan, uva sach'akunatapis onqoyta jap'irparin, tukuy kusisqa 
kawsajkunataj mayta llakikushanku. 

8Panderetakunata, arpakunatawan tocaspa kusikojkuna ch'inyapunku, 
kawsaqenkuwan mayta ch'ajwaspa kusikojkunapis ch'inyapullankutaj. 

9Raymipi vino ujyanapis tukukun, machachina ujyanakunapis jayaman tukun. 

10Chay t'ustisqa llajtaqa ch'inpacha. Tukuy wasikuna llavewan wisq'asqa ama 
pipis yaykunanpaj. 

11Runakunaqa tukuy callekunapi mana vino kasqanmanta waqashanku. Tukuy 
kusiyninkutaj llakiyman tukun. Kusikoyqa kay pachamanta qhechusqa. 

12Llajtaqa laqayaman tukun, llajtaj jatun punkunkunapis phirisqallataj. 

13Chay ñak'areyqa ajinapuni kanqa kay pachapi kaj chhika suyukunapi. 
Chayrayku pisilla puchonqanku, imaynatachus olivo poqoyta k'aspiwan 
thallanku, chayrí poqoy pasayta uva puchojta chajmanku, ajina kanqa. 

14Chaywanpis chay ñak'ariymanta puchojkuna manchay kusiywan jatunmanta 
qhaparenqanku. Tata Diospa may jina jatun kayninta rikuspa, inti 
yaykuynejmantapacha takenqanku. 

15Inti llojsimuynejpi jallp'akunapipis Tata Diosta jatunchaychej ari. Israelpa 
Tata Diosninpa sutinta mama qochaj tukuy kantunpipis pataman oqhariychej. 

16Kay pachaj k'uchunmantapacha takejkunata uyariyku: Cheqan Kaj 
jatunchasqa kachun, nispa nejta. Noqatajrí nerqani: May llakisqa kashani, 
sonqoypis llakiywan phatashanña, imaraykuchus tukuy kay pacha wasanchaj 
runakunawan junt'a kashan. 

17Kay pachapi tiyakojkuna, qankunapaj manchachikuy wakichisqa kashan, 
t'oqoman urmaykuna, tojllapi jarap'asqa kay ima. 

18Pichus manchachikuymanta ayqejqa t'oqoman urmaykonqa. T'oqomanta 
llojsimojtaj tojllapi jarap'asqa rikhurenqa. Janajmanta jatun para urmamonqa, 
kay pachaj sonqontaj ikhakonqa. 

19Kay pacha manchaytapuni kharkatitenqa, lajrakonqataj, chay jinatapuni 
thalakusqanpitaj phirikonqa. 

20Kay pachaqa machasqa runa jina chankaykachanqa, wayraj phukusqan 
ch'ujlla jinataj kaynejman jaqaynejman wajtaykachakonqa. Diospa contranta 
oqharikuspa juchallikusqanqa kay pachata manchaytapuni llasaykonqa 
urmachinankama, manañataj ujtawan sayarenqachu. 

21Chaypacha Tata Diosqa janaj pachapi atiyniyojkunata jasut'enqa, jinallataj kay 
pachapi kaj kuraj kamachejkunatapis. 

22Ujllaman tantaykuspa, paykunata wisq'aykonqa, chaypitaj wisq'asqa 
qhepakonqanku. Unaymanta orqhomuspatajrí, paykunata jasut'enqa. 

23Jerusalenpi, jinataj Sión orqopi Tukuy Atiyniyoj Tata Dios kamachiyta 
qallarejtin, intiwan, killawan p'enqakuspa laqhayaykonqanku. Chay llajtamanta 
kurajkunataj Tata Diospa jatun kayninpa lliphipiyninta rikonqanku. 

Isaías 25 

Tata Diosta yupaychanapaj takiy 

1Tata Dios, qanmin Diosniy kanki. Sutiykita pataman oqharispa jatunchasqayki, 
yupaychasqaykitaj, imaraykuchus qanmin t'ukuna imakunata ruwarqanki. 
Chaykunata unaymantapacha wakicherqanki, kunantaj chayta junt'arqanki. 

2Jatun llajtakunata rumi loqhoman tukuchinki, perqawan sumaj jark'achasqa 
llajtakunatataj laqayaman tukuchinki. Awqakunaj k'achitu kamachinanku 
wasikunata thuñinki, chaykunatataj manaña pipis ujtawan watej 
sayachenqachu. 

3Chayrayku may jina kallpasapa suyukuna jatunchasonqanku, may jina 
manchana atiyniyoj llajtakunapis manchachikusonqanku. 

4Wajchakunapajrí qan pakakunanku kanki, llakisqa pisichikojpaj 
jark'akojnintaj. Jinallataj para wayramanta waqaychaj kanki, ruphaymanta 
llanthojtaj. Ajina kanki, imaraykuchus mana khuyakuyniyojkunaj ruwasqanku 
rijch'akun, chiri tiempopi loco para imaynatachus perqata wajtan, ajinaman. 

5Chayrí q'ara pampapi ruphayman rijch'akunki. Chaywanpis qanqa millay 
awqaykukunaj ch'ajwasqankuta ch'inyachinki. Imaynatachus phuyu 
llanthunwan ruphayta chiriyachin, ajinata manchachikuna atiyniyoj runakunata 
ch'inyachinki. 

6Chaypachataj Tukuy Atiyniyoj Dios Sión orqopi tukuy suyupaj jatun mikhuyta 
wakichenqa misk'i mikhuykunawan, sumaj kaj vinowan ima. Chantá sumaj kaj 
aycha mat'akunata mikhuchenqa, aswan sumaj poqosqa vinotawan ujyachenqa. 

7Kay orqopi payqa llakiyninkuta phuyuta jina picharenqa, jinallataj kay tukuy 
suyupi wañuypa llanthunta chinkachenqa. 

8Tukuyta Kamachej Tata Diosqa wañuyta wiñaypaj chinkachenqa, tukuypa 
waqaynintataj pichanqa. Ayllunpa mana allinpaj qhawasqa kayninkutapis tukuy 
kay pachamanta chinkachillanqataj. Ajinata Tata Diosqa nin. 

9Chaypacha tukuy runakuna nenqanku: Qhawaychej, kaymin Diosninchejqa, 
paypi atinikunachej, paytaj kacharichiwasun. Kaymin Tata Dios, pipichus 

atinikorqanchej, chay. Kunanqa qhespichiwasqanchejmanta jatun kusiywan 
kusikunachej, nispa. 

10Tata Dios makinwan Sión orqota waqaychanqa, Moab suyutatajrí pachanpi 
sarurparenqa, imaynatachus pajata q'opata jich'anapi sarunku, ajinata. 

11Moabqa puraj makinta jaywarenqa, imaynatachus yakupi wayt'aj runa 
makinta jaywarakun, ajinata. Diostajrí jatunchakuyninta k'umuykuchenqa, 
jinallataj makinpa kallpantapis tukuchenqa. 

12Diosqa chay chhikachaj jark'akuna sinch'i perqankunata urmachenqa, 
pampaman tukunankama jallp'aman wijch'onqa. 

Isaías 26 

Tata Diospa yanapayninmanta takiy 

1Chay p'unchaypi kay takiyta Judá suyupi takenqanku: Kunanqa perqawan 
sumaj jark'achasqa llajta tiyapuwanchej. Tata Dios qhespichinawanchejpaj 
jatuchaj perqakunata sayarichipuwarqanchej. 

2Kunantaj chay llajtaj punkunkunata kichariychej, chayninta cheqan runakuna 
yaykunankupaj, pikunachus Diosta mana wasanchankuchu, chaykuna. 

3Tata Dios, pichus qanpi sonqonta churajta sonqon tiyaykunanta ruwanki, 
imaraykuchus pay qanpipuni atinikun. 

4Wiñaypaj Tata Diosllapipuni atinikuychej, imaraykuchus payllamin wiñaypaj 
pakakunanchej chhankaqa. 

5Payqa mayta runaykachajkunata urmachin. Mayta jatunchakoj llajtata 
k'umuykuchin pampaman tukunankama. 

6Ajinamanta tukuy wajcha runakuna, llakisqa kajkuna ima chay llajtata 
saruranqanku, nispa. 

7Cheqan runaj ñannenqa cheqanpuni. Qantaj, Cheqan Kaj Tata Dios, cheqan 
runaj ñanninta pichanki. 

8Noqaykoqa Tata Dios, mana manchachikuspa kashayku, kamachisqayki ñanta 
rikuchiwasqaykuta purispa. Tukuy sonqo qanllapi yuyayta munayku. 

9Ch'isenqa tukuy sonqo qanllapi yuyani, sut'iyaytataj tukuy munakuyniywan 
mask'ayki. Qan kay pachapi justiciata ruwajtiyki, kay pachapi runakuna 
yachanqanku imachus cheqan justicia kasqanta. 

10Chaywanpis sichus millayta ruwajkunata khuyanki chayqa, paykuna mana 
yachaqakunkuchu imachus cheqan kajta. Allinta ruwaj runakunaj suyunpi 
kashaspapis, paykunaqa millayllatapuni ruwanku, Tata Diospa jatun kaynintataj 
mana cuentaman churankuchu. 

11Tata Dios, qanqa ñapis paykunata jasut'inaykipajña kashanki, paykunatajrí 
mana reparakunkuchu. Chay aylluykipaj munakuyniykita rikuspa, millayta 
ruwajkuna p'enqaypi rikhurichunku, k'araj phiñakuyniykej lawraynintaj 
awqaykikunata tukuchichun. 

12Tata Dios, qanlla allin kawsayta qowasqayku, kunankama tukuy ima 
tarisqaykutapis qanllataj qowayku. 

13Tata Diosniyku, qan kamachinawaykutaqa waj runakunalla munayninkuman 
jina kamachiwayku. Chaywanpis qanllata Diosniykupaj rejsikapuyku. 

14Ñawpajpi pikunaj makinkupichus karqayku, chaykuna wañusqaña kanku, 
manataj ujtawan kawsarimonqankuchu. Paykunaqa llanthu jina kanku. 
Manañataj ujtawan jatarimonqankuchu, imaraykuchus qan paykunata 
jasut'erqanki, chinkacherqankitaj. Paykunamanta yuyarikunatapis 
chinkachillarqankitaj. 

15Qan, Tata Dios, kay suyuykuta jatunyacherqanki, sutiyki jatunchasqa 
kananpaj. Kay suyuykoj mojonninkunatapis aswan jaqayman churarqanki. 

16Tata Dios, may jina llakiypi rikhurispa, noqayku qanta mask'asorqayku. Allin 
ñanman churayta munaspa ñak'arichiwashajtiyku, qantapuni mask'arqayku. 

17Imaynatachus wijsayoj warmej paqarichikunan chayamojtin, nanaywan 
mayta q'ewiykachakuspa qhaparikun, ajinallatataj Tata Dios, noqaykupis 
ñawpaqeykipi karqayku. 

18Paqarichikoj warmi imaynatachus nanaywan q'ewiykachakun, ajinallatataj 
noqaykupis q'ewiykachakuyku. Chaywanpis wayrallata paqarichikorqayku. 
Mana kay suyuykuta kacharichiyta aterqaykuchu, nitaj runakunata 
paqaricherqaykuchu kay pachapi tiyaykunankupaj. 

19Chaywanpis aswan qhepaman llajtaykumanta wañusqakuna 
kawsarimponqanku, ayankupis sayarimponqanku. Jallp'a ukhupi puñojkunaqa 
rijch'arimonqanku, kusiywantaj qhaparenqanku, imaraykuchus qanqa 
k'anchayta chhullata jina apachimunki. Chantá wañusqakunaqa jallp'a 
ukhumanta p'utumonqanku. 

20Kunanqa, aylluymanta kajkuna, rispa, wasiykichejman yaykuychej, 
punkuykichejtataj wisq'akamuychej. Chaypitaj uj pisita pakakuychej Tata 
Diospa k'araj phiñakuynin tukukunankama. 

21Qhawaychej, Tata Diosqa tiyakunanmanta llojsimonqa, kay pachapi 
tiyakojkunata juchankumanta jasut'inanpaj. Chaypacha jallp'aqa manaña 
wañuchisqakunata pakanqachu, manachayqa patanpi yawar jich'asqankuta 
rikuchenqa. Manañataj wañuchisqa kajkunatapis pakayta atenqachu. 

Isaías 27 

Israelitakuna kacharichisqa kanqanku 

1Chay p'unchaypi Tata Diosqa jatun, manchay atiyniyoj espadanwan 
Leviatán sierpeta jasut'enqa, may jinata suchoj, ch'uwirakoj Leviatán sierpeta, 
mayqenchus mama qochapi tiyakun, chayta. 

2Chaypacha Tata Dios nenqa: Sumaj misk'ita poqoj uva huertamanta 
takirikuychej. 

3Noqa Tata Dios chay huertata qhawani, sapa kutitaj qarpani. Tuta p'unchay 
waqaychani, ama pipis imanananpaj. 

4Chay huertapaj manaña phiñasqachu kani. Chaywanpis sichus chaypi khishka, 
chayrí qhora kanman chayqa, noqa chayta t'iraytawan, saruyman, 
ruphachiymantaj. 

5Sichus pipis chaymanta waqaychasqa kayta munanman chayqa, noqawan 
allinyakuchun. Arí, noqawan allinpi kawsakuchun, nispa. 

6Qhepa p'unchaykunaman Jacobqa sumajta saphinchakonqa. Ajinamanta 
Israelqa ijispa t'ikanqa, poqoynintaj tukuy kay pachaman junt'aykonqa. 

7Tata Diosqa Israelta jasut'in. Chaywanpis imaynatachus ñak'arichejkunata 
jasut'erqa, mana ajinallatatajchu Israelta jasut'enqa. Mana israelitakunata 
wañuchenqachu, imaynatachus Israelta wañuchejkunata wañucherqa, 
ajinataqa. 

8Chaywanpis Dios ayllunta karu suyuman wijch'uspa jasut'in. Payqa 
manchachikuna samayninwan paykunata wijch'un, inti llojsimuynejmanta 
sinch'i wayrawan jina. 

9Ajinamanta Jacobpa millay ruwasqan pampachasqa kanqa. Chay runakunaj 
juchanku pampachasqa kasqanmantataj paykuna kayta ruwanqanku: 
Lantikunaj altarninkoj tukuy ruminta, cal rumita jina ñut'usqata ruwanqanku. 
Lanti Asera k'ullukunatapis manaña sayajta saqenqankuchu, nitaj lantiman 
inciensota q'oshñichina altarkunatapis. 

10Cheqapuni sumaj jark'achasqa llajtaqa ch'inpacha laqayalla qhepakun, 
ch'usajpacha, mana imayoj, nitaj runayoj. Manachayqa uywata michinallapajña 
kanqa. Chaypi uywakuna sach'aj thansanta mikhonqanku, llanthunpitaj 
winkurispa samarikonqanku. 

11Samariapi tiyakojkunaqa ch'aki sach'a jina kanku, mayqentachus warmikuna 
pallaytawan, q'onchapi ninaman enqhanku wayk'unankupaj, ajina. 
Israelitakunapis wampu mana yuyayniyoj kanku. Chayrayku paykunata 
Ruwajqa mana paykunamanta khuyakonqachu, manataj sonqontapis 
nanachikonqachu. 

12Chay p'unchaypi Tata Dios erapi trigota jina trillanqa, Éufrates 
mayumantapacha Egipto mayukama. Chantá Israelpa miraynin kajkunata 
ujmanta uj pallaspa, tantanqa. 

13Chaypacha jatun trompetata waqachenqanku. Chantá Asiriapi ch'eqerasqa 
kajkuna jamponqanku, jinallataj Egiptoman wijch'usqa kajkunapis. 
Chayamuspataj, Jerusalenpi kaj Diospaj t'aqasqa orqopi Tata Diosta 
yupaychanqanku. 

Isaías 28 

Samaria suyoj contranpi sut'inchay 

1Ay, Samaria llajtamanta, qanqa Efraín suyupi machajkunaj uma oqharinan llajta 
kanki, qawisqa t'ika pilluwan jina k'achanchasqa. Sumaj vallepi kaspapis, vinoj 
atipasqan llajta kanki. 

2Tukuyta Kamachej Dios kallpasapa soldadokunata kachamonqa. Paykunaqa 
chijchi para jina, sinch'i wayra jinataj jamonqanku, jinallataj loco para jina, 
ashkha yaku llump'imoj jinataj. Chantá tukuy kallpankuwan Samariata 
pampaman ch'allpanqanku. 

3Chay runaykachaj Samaria llajta, Israel suyupi machajkunaj uma oqharinan 
llajta, awqannejta sarurparisqa kanqa. 

4Sumaj valle patapi kaj, qawisqa t'ikakunawan k'achanchasqa kajqa, higoj 
mishkha poqoynin jina kanqa. Chayta pillapis rikuytawan, makinwan p'itispa 
mikhukaponqa. 

5Chaypacha Tukuy Atiyniyoj Tata Dios israelitakunamanta puchojkunapaj may 
sumaj lliphipishaj k'achanchasqa pillu jina kanqa. 

6Jinallataj juezkunata yuyaychanqa justiciata ruwanankupaj. Llajta punkupi 
awqakunaman sayaykoj soldadokunatapis kallpachanqa. 

Tata Diosqa Jerusalenta jasut'inanta nin 

7Chaywanpis kunan sacerdotekuna, Diosmanta sut'inchajkunapis vinowan 
machasqa thampiykachanku, tragowan machasqa yuyay chinkasqa kashanku, 
vino ujyasqankuwantaj chankaykachanku. Imatachus mosqoypi jina 
rikusqankuta pantasqata rikunku. Justiciata ruwananku kashajtinpis, 
paykunaqa machasqa kashanku. 

8Mesankupis millay lansaykukusqankuwan junt'a kashan, nitaj uj cheqallapis 
llimphu kanchu. 

9Paykunaqa Tata Diosmanta ninku: Pay yachachinawanchejpajchu jamun? Tata 
Dios imatachus nisqan chayta yachachiyta munawanchejchu, ñuñumanta 
p'itisqallarajpis kasunman jinata? 

10Kutin kutinta chayllatapuni parlawanchej. Watejmanta watej, pisimanta pisi, 
aqó aqó niytapis kunallanraj yachakushasunmanpis jinata yachachiwanchej, 
nispa. 

11Chayrayku kay suyupi tiyakojkuna mana kasukojtinku, Tata Diosqa khaku 
parlajkunaj parlayninkupi, mana rejsisqa parlaypitaj paykunaman 
yachachenqa. 

12Paykunaman Dios nisqaña: Kaypi samarikuy tiyan, sayk'usqa kajkunaqa 
samarikuchunku, nispa. Paykunatajrí mana kasorqankuchu. 

13Chayrayku Tata Diosqa juch'uy wawakunaman jina paykunaman parlanqa. 
Kutin kutinta, kikin simikunallawan, uj k'ata parlayllatapuni yachachenqa. 
Watejmanta watej, pisimanta pisi, aqó aqó niytapis willallanqataj. Paykunatajrí 
wawa jina purishaspa, wasamanta wijch'ukonqanku, chaypitaj 
k'iriykukonqanku, tojllaman urmaspataj, ch'ipasqa qhepakonqanku. 

14Chayrayku Tata Diospa nisqanta uyariychej, alqochakoj runakuna, Jerusalenta 
kamachejkuna: 

15Qankuna nisqankichej: Uj tratota wañuywan ruwayku, ukhu pachawantaj 
tratoyoj kayku. Manchay jasut'iy jamojtinpis, mana chayamuwasqaykuchu, 
imaraykuchus llullakuypi pakakuyku, jinallataj ch'awkiyaypipis, nispa. 

16Chayrayku Tukuyta Kamachej Tata Dios nin: Sión orqopi uj rumita churani, 
sumaj ajllasqa rumi cimiento sumaj kananpaj. Pichus chaypi atinikojqa mana 
kuyurispa sayallanqapuni. 

17Justiciataqa plomadata jina churasaj, cheqan kajtataj hilota jina churasaj, 
nispa. Chantá llullakuypi pakakunaykichejta chijchi para chinkachenqa, 
ch'awkiyaypi pakakunaykichej cheqatapis yaku apakaponqa. 

18Wañuywan trato ruwasqaykichejqa chinkachisqa kanqa. Ukhu pachawan 
tratoyoj kasqaykichejpis mana sayanqachu. Manchachikuna jasut'i 
chayarparimuytawan, qankunata p'ampaykusonqachej. 

19Sapa kuti jamojtintaj, qankuna apasqa kankichej, ajinata ch'isin paqarin sapa 
p'unchay jamonqa. Chayta uyarispallaraj, runakuna manchayta 
kharkatitenqanku. 

20Chay kanqa uj juch'uy puñunapi winkuykuwajchej jina, uj juch'uy 
qhatanawanpis qhatakuwajchej jinataj. 

21Tata Dios jamonqa, imaynatachus Perasín orqopi filisteokunaj contranta 
jamorqa, ajinata. Imaynatatajchus Gabaón vallepi amorreokunapaj phiñakorqa, 
ajinallataj mayta phiñakonqa. Imatachus kunankama mana ruwasqanta, chay 
t'ukuna ruwanata ruwananpaj jamonqa. 

22Chayrayku amaña alqochakuychejchu. Pajtataj, imawanchus watasqa 
kashankichej, chaywan astawan mat'iykusunkichejman. Tukuy Atiyniyoj Tata 
Dios kay pachata chinkarparichinanta uyarini. 

23Sumajta uyariychej. Imatachus nisqayta allinta uyariwaychej. Sumajta 
unancharispa, parlasqayta uyariychej. 

24Jallp'ata llank'ajqa llank'allanpunichu mana tarpuspari? K'urpatapis 
wajtallanqapunichu mana tarpuspari? 

25Ajinata jallp'ata sumajta wakichiytawan, manachu chayman anista, chayrí 
cominotapis t'akan? Chayrí manachu chay wakichisqa jallp'aman trigota t'akan, 
kantunmantaj cebadata, avenatawan? 

26Tarpojqa imatachus ruwananta sumajta yachan, imaraykuchus Diosmin 
payman yachachin imaynatachus ruwananta. 

27Anistaqa mana trigo jina trillanachu, cominotapis carretaj ruedanwan mana 
saruchinachu. Manachayqa anista, cominotawanqa ñañu k'aspiwan wajtaspalla 
oqharina. 

28Trigota trillaspa oqharina chaypis, mana trillaspallapunichu kana. Carretaj 
ruedan sarojtenqa, grano t'akakun, chaywanpis mana p'akirakunchu. 

29Chay tukuy imamanta yachayqa Tukuy Atiyniyoj Tata Diosmanta jamun. 
Paypa wakichisqanqa t'ukuna, yachaynintaj may jatun. 

Isaías 29 

Jerusalén llajtaj contranpi sut'inchay 

1Tata Dios ajinata nerqa: Ay, qanmanta Ariel, Ariel, Davidpa jarakunan llajta. 
Watamanta wata raymikunata ruwallaychej. 

2Chaywanpis noqaqa Arielta llakiywan mat'iykusaj, chaypitaj llakiy, waqay ima 
kanqa. Chay llajta lawrarenqa imaynatachus uywata ñak'aspa, altarpi noqapaj 
q'olachipuwanku, ajinata. 

3Qanpa contraykita soldadoykunawan muyuykuchisqayki. Perqata 
wasaykunankupaj torrekunata muyuyninpi sayaykuchisaj, contraykipitaj sumaj 
phatu perqaykita wasarinankupaj jallp'a moqota ruwachisaj. 

4Chantá k'umuykuchisqa kaspa, ukhu pachamanta parlamunki, parlasqaykitaj 
ñut'u jallp'a ukhumanta uyarikonqa. Parlasqaykeqa almaj parlasqan jina kanqa, 
jallp'a ukhumantataj chhichimonqa. 

5Chantá awqaykunapis ñut'u jallp'a jina ñut'usqa kallanqankutaj. Manchay 
kallpawan contraykita jamojkuna wayrawan apachikoj q'opa jina apaykachasqa 
kanqanku. Mana yuyasqallamanta ujllata 

6noqa Tukuy Atiyniyoj Tata Dios paykunata jasut'isaj, qhon qhonkunawan, 
jallp'a ikhakuywan, manchay ch'ajwawan, sinch'i wayrawan, llojlla parawan, 
tukuyta q'olaj ninawan ima. 

7Tukuy suyumanta chay chhika runakuna Arielwan maqanakusqankoqa 
mosqoypi jinalla kanqa. Arielpa contranta tukuy maqanakojkuna, chantá 
pakakunan wasinta urmachejkuna, jinallataj llakiyman churajkunapis mosqoypi 
jinalla chinkaponqanku. 

8Yarqhasqa runa mosqoynillanpi mikhuspa, yarqhasqa rijch'arin. Jinallataj 
mosqoynillanpi manchayta yakumanta ch'akichikuspa yakuta ujyan. 
Chaywanpis may ch'akisqa, siminpis may pharalla rijch'arin. Ajinallataj kanqa 
chay chhika runakuna Sión orqoj contranta maqanakojkunawanqa. 

Israelitakunaj puraj uya kayninku 

9Israelitakuna, wampullapuni kaychej, ñawsakuna jinataj ama imata 
rikuychejchu. Machasqa jina chankaykachallaychejpuni, mana machachej 
ujyanata ujyashaspapis. 

10Noqa Tata Dios qankunaman uj sinch'i puñuyta apachimuykichej. Noqamanta 
sut'inchajniykichejtapis puñurparichini, ñawinkuta velowan jina qhataykuspa. 

11Mosqoypi jina tukuy rikuykunaqa qankunapaj wisq'aykusqa p'anqa jina. 
Chayta pichus ñawirejman jaywaspa, ninkichej: Kayta ñawiriy, nispa. Paytajrí 
kutichisonqachej: Mana ñawiriyta atinichu wisq'asqa kasqanrayku, nispa. 

12Sitajchus mana ñawiriyta yachajman jaywaspa niwajchej: Ñawiriy kayta, nispa 
chayqa, paytaj kutichisunkichejman: Mana ñawiriyta yachanichu, nispa. 

13Tukuyta Kamachej Diostaj nin: Kay runakunaqa simillankuwan 
jatunchawanku, simillamanta yupaychawanku, sonqonkutajrí noqamanta 
karupi kashan. Noqata yupaychawasqankoqa runaj wakichisqallan, 
mayqentachus runakunalla yachachinku, chay. 

14Chayrayku noqaqa jatuchaj t'ukuna imakunata ruwaspa, kay runakunata 
t'ukushajta saqesaj. Yachayniyoj runankoj yachayninkoqa chinkaponqa, 
jinallataj yuyaysapaj yuyayninpis manaña kanqachu, nispa. 

15Ay Tata Diosmanta pakakojkuna, pikunachus wakichisqankuta mana 
rejsichiyta munankuchu. Imatapis pakayllapi ruwaspa, sonqonku ukhupi ninku: 
Mana pipis rikuwanchejchu, manataj reparawanchejchu, nispa. 

16Chay jina wampu kanaykichejri. Mankata ruwajtaqa t'uruta jinalla 
qhawankichej. T'urumanta ruwasqa imaqa ruwajninta ninmanchu: Mana 
qanchu ruwawanki, nispa? Ruwasqan p'uñoqa ruwajninta ninmanchu: Mana 
yachankichu imatachus ruwasqaykita, nispa? 

Israel kacharichisqa kanqa 

17Uj pisimantawan Líbano orqopi kaj monteqa sumaj llank'ana jallp'aman 
tukonqa. Llank'ana jallp'apis sach'araraman tukonqa. 

18Chaypacha pipis p'anqata sinch'ita ñawirejtin, joq'arakuna uyarenqanku. 
Ñawsakunapis laqha ukhupi kaspa, sut'ita rikonqanku. 

19Tata Diosqa llamp'u sonqoyojkunata mayta kusichenqa, aswan wajcha 
kajkunapis Israelpa May Llimphu Kaj Diosninkurayku maytapuni 
kusikonqanku. 

20Kallpankuman atinisqa tukuy ñak'arichejkuna tukukaponqanku, 
alqochakojkunapis chinkachisqa kanqanku. Millayta ruwayta tukuy 
munajkunapis chinkachisqallataj kanqanku. 

21Mana juchayojta tumpaspa llulla juezkunapis chinkanqanku, jinallataj mana 
juchayojta imaymana llullakuywan ch'awkiyajkuna, chantá mana cheqan 
justiciata ruwajkunapis, tukuyninku chinkarparichisqa kanqanku. 

22Chayrayku pichus Abrahamta qhespichej Tata Diosqa Jacobpa mirayninta nin: 
Kunanmanta ñawpajman Jacobqa manaña p'enqachisqachu kanqa, manataj 
uyanpis mancharikuywan q'elluyanqachu. 

23Chantá chay chhika wawankukunapaj imatachus ruwasqayta rikuspa, 
paykuna noqata May Llimphu Kaj Diospaj rejsikapuwanqanku. Noqata may 
jatunpaj qhawawanqanku. Jinallataj may jatun respetowan qhawawanqanku, 
Jacobpa May Llimphu Kaj Diosnin kasqayrayku. 

24Chaypacha pantasqa kajkunaqa yachayniyojman tukonqanku, thutojkunapis 
Diosmanta yachaqakonqanku, nispa. 

Isaías 30 

Egipto yanapananta mask'ajkunaj contrankupi willay 

1Tata Dios ajinata nin: Mana kasukoj wawaykunata may llakiy qhatirenqa, 
imaraykuchus imatapis wakichikunku mana tapuwaspalla. Paykunaqa 
wajkunawan tratota ruwakunku mana Espirituypa yuyaychasqallan. Chay 
jinamantataj juchankoj patanman astawan juchata yapakunku. 

2Usqhay usqhayta Egiptoman rerqanku mana noqata tapuriwaspalla, 
faraonwan yanapachikunankupaj, Egiptoj ojllayninpitaj waqaychasqa 
kanankupaj. 

3Chayrayku paykunata nini: Faraonpa kallpanman atinikusqaykichejqa 
p'enqaypi rikhurichisonqachej. Egiptoj ojllayninpi pakakuyta 
munasqaykichejtaj k'umuykuchisqa kanaykichejpaj kanqa. 

4Qankunarayku parlajkunata Soán llajtaman, Janés llajtamanwan 
kachajtiykichejpis, 

5tukuyniykichej p'enqaypi rikhurinkichej chay manakaj suyupi 
atinikusqaykichejrayku. Egiptoqa mana yanapasonqachejchu, nitaj 
paykunamanta ima allin kajtapis tarinkichejchu. Manachayqa qankunapaj 
llakiylla, p'enqayllataj kanqa, nispa. 

6Chantá Tata Dios niwarqa: Neguevpi k'ita animalkunamanta kayta sut'inchay: 
Llakiy ñak'ariy jallp'anejta, maypichus leonkunalla, chantá imaymana nina 
katarikuna ima tiyan, chaynejta aylloyqa valorniyoj imakunata burrokunapi 
apanku, qhapaj imankutataj camellokunapi, mana yanapayta atej Egipto 
suyuman. 

7Cheqamanta Egiptoj yanapaynenqa qhasi manakaj. Chayrayku noqaqa chay 
suyuta sutichani: Ni imapi yanapaj Rajab, nispa. 

8Kunanqa jamuy, mosqoypi jina rikusqaykita uj p'anqaman qhelqaykuy, 
qhepanejman wiñaypaj testigo jina kananpaj. 

9Kay runakunaqa mana kasukoj kanku, llullataj, manataj ni imarayku Tata 
Diospa kamachisqanta uyariyta munankuchu. 

10Paykunaqa mosqoypi jina sut'inchajkunata ninku: Amaña mosqoypi jina 
imatapis rikuychejchu, nispa. Jinallataj Diosmanta sut'inchajkunamanpis 
nillankutaj: Ama cheqan kajtaqa sut'inchawaykuchu, manachayqa misk'illata 
parlaykuwayku, llullallata willawayku, amataj sut'inchasqaykichejwan 
q'enaqachiwaykuchu. 

11Ñanmanta t'aqakuychej, cheqan chaki ñantataj saqeychej. Israelpa May 
Llimphu Kaj Diosninwan amaña uyapurachiwaykuchu, nispa ninku paykunaqa. 

12Chayrayku Israelpa May Llimphu Kaj Diosnin nin: Qankunaqa kay k'amisqayta 
qhesachaspa, mana allin ruwaykunapi, millayta ruwaykunapi ima 
atinikunkichej. Chay millay imakunaman sayasqa kankichej. 

13Chayrayku mana yuyayllamanta jatun ñak'ariy qankunata qhatirisonqachej. 
Qankunaqa thanta perqa urmashajmanña rijch'akunkichej. Chay perqaqa mana 
yuyasqallamanta urmaykonqa. 

14Qankuna t'unasqa k'analla jina kankichej. Chay jinatapuni kallpawan phirisqa 
kasqanrayku, mana uj chhikan k'anallallapis qhepakunchu, q'onchamanta 
ninata orqhonallapajpis, nitaj yakuta wisinallapajpis, nispa. 

15Tukuyta Kamachej Tata Dios, Israelpa May Llimphu Kaj Diosnin ajinata 
Israelta nin: Kutirikamuwaychej qhespichisqa kanaykichejpaj, noqapitaj 
atinikuychej. Ajinapi mana phutikuspalla, tukuy sonqo atinikuspataj kallpata 
jap'inkichej, nispa. Qankunatajrí chayta mana munarqankichejchu. 

16Aswanpis qankuna nerqankichej: Mana qanman chimpayta munaykuchu, 
aswanpis caballokunapi ayqesqayku, nispa. Arí, ajinatapuni ayqenkichej. 
Chaymantá nillarqankichejtaj: Sumajta correj carretakunaman wicharisqayku, 
nispa. Arí, chaywanpis qankunata qhatiykojkunaqa imata jina taripasonqachej. 

17Uj runa manchachejtillan, waranqa runakuna ayqekunkichej. Phishqa 
awqakunata rikuspataj, tukuyniykichej ayqerikapunkichej, orqo patapi uj sapan 
sayashaj k'aspi jinalla qhepakunaykichejkama, chayrí ch'in lomapi uj wiphala 
jinalla, nispa. 

Tata Diosqa Israelmanta khuyakonqa 

18Chaywanpis Tata Dios qankunaman khuyakuyninta, munakuyninta ima 
rikuchinasuykichejpaj suyashasunkichej, imaraykuchus payqa cheqanta ruwaj 
Diosmin. Pay yanapananta tukuy suyakojkunaqa may kusikuyniyojmin 
kanqanku. 

19Sionmanta runakuna, pikunachus Jerusalén llajtapi tiyakushankichej, 
qankuna manaña astawan waqankichejchu. Khuyakoj Tata Dios yanapananta 
mañakusqaykichejta uyarisonqachejpacha. 

20Tukuyta Kamachej Dios qankunaman ñak'arinata mikhuchishaspapis, 
jinallataj llakiyta yakuta jina ujyachishaspapis, payqa qankunallawanpuni kanqa 
yachachisunaykichejpaj. Yachachisojniykichejtaqa kikin ñawiykichejwan 
rikunkichej. 

21Chantaqa lloq'eman chayrí pañaman rejtiykichejpis, kayta nishajta 
uyarinkichej: Kaymin cheqan ñanqa. Mana pantaykuspa chayninta riychej, nispa 
nejta. 

22Chantá qhesachankichej qolqe metalmanta ruwasqa lantiykichejta, jinallataj 
qoriwan lluch'isqa lantiykichejtapis. Qankunaqa chaykunata millay ch'ichi 
thantata jina qhawankichej, ninkichejtaj: Llojsiychej kaymanta, nispa. 

23Chaypacha Tata Dios parachimonqa tarpuna tiempopi, chay 
tarpusqaykichejtaj sumajta poqonqa. Uywaykichejpis sumaj q'omer 
pampakunapi michisqa kanqanku. 

24Chaypacha llank'aj bueyniykichejkuna, burroykichejkuna ima jorkawan sumaj 
wayrachisqa granota mikhonqanku. 

25Maypachachus manchay wañuchinaku p'unchay awqaykichejpaj 
chayamonqa, torrekunataj urmaranqanku chaypacha, jatuchaj orqokunapi, 
jatuchaj lomakunapi ima yaku mayu jina phajcharimonqa. 

26Chaypacha killaj k'anchaynenqa intej k'anchaynin jina kanqa. Inteqa 
k'anchasqanmanta qanchis jinatawan jina k'anchanqa, qanchis intikunapis 

ujllapi k'anchamushanman jina. Chaypachallataj Tata Diosqa ayllunpa 
k'irisqanta jampenqa, mayqenkunatachus payllataj k'iriykorqa, chayta. 

Asiria suyupaj jasut'i kanqa 

27Tata Diosqa karumantapacha jamushan, k'araj phiñakuynintaj lawrarispa, 
yanata q'oshñirishan. Simenqa manchay phiñakuywan junt'a kashan, qalluntaj 
q'olaykoj nina jina. 

28Paypa samaynenqa yaku mayu llump'irishaj jina kanqa, awqankunaj 
kunkankukama chayaj jina. Payqa waj suyukunaman yugota churan, paykunata 
chinkayman pusananpaj. Jinallataj tukuy suyumanta runakunaj siminkuman 
frenota churanqa, paykunata pantachinanpaj. 

29Qankuna Diospa ayllunmanta kajkunapajrí takiykuna kanqa, Pascua jatun 
raymi ch'isipi jina. Sonqoykichejqa kusisqa kanqa, imaynatachus qenata tocarej 
runaqa israelitakunata Tata Diospa orqonman kusiywan pusan israelitakunaj 
pakakunanku Tata Diosta jatunchanankupaj, ajina. 

30Chaypacha Tata Dios jatunmanta parlasqanta uyarichenqa. Atiyniyoj 
makinwan k'araj phiñakuyninta rikuchenqa manchayta q'olarparej ninawan, 
chantá llojlla parawan, manchay muyoj wayrawan, jatuchaj rumi jina chijchi 
parawan ima. Ajinamanta pay atiyninta rikuchenqa. 

31Tata Diospa parlasqanta uyarispa, Asiriamanta runakuna manchachikuywan 
kharkatitenqanku, imaraykuchus yachanqanku ima jasut'ichus paykunata 
qhatirinanta. 

32Asiriata Tata Dios sapa seq'ojtin, israelitakuna panderetakunawan, 
arpakunawan ima kusikonqanku. Ajinata Tata Dios asiriokunata sinch'ita 
jasut'enqa. 

33Unaymantapacha Asiria llajtayojkunapaj, kuraj kamachejninkupajwan ima, 
Tofet nisqa q'olachina cheqa wakichisqa kashan, manchay jatun, ukhutaj, 
ashkha llant'ayoj, ninayoj ima. Chaymantaj Tata Diosqa azufre mayuta jina 
samayninwan jap'iykuchenqa. 

Isaías 31 

Egiptopi atinikuy qhasi manakajlla 

1Ay imallachus kanqa, pikunachus yanapata mask'aspa Egiptoman urayk'unku, 
chaykunapaj. Paykunaqa Egiptomanta caballokunapi atinikunku, 
maqanakunapaj ashkha carretakunapi, jinallataj wapu soldadokuna carretata 
apaychajkunapi ima. Chaywanpis manapuni Israelpa May Llimphu Kaj 
Diosninku yanapananta mañakunkuchu, nitaj Tata Diosta mask'ankuchu. 

2Tata Diosrí yuyayniyoj kasqanman jina ashkha llakiykunata chayachimonqa, 
imatachus nisqantataj junt'anqapuni. Payqa millayta ruwajkunaj contrankuta 
oqharikonqa, jinallataj millayta ruwajkunata yanapajkunaj contrankutapis. 

3Egiptomanta kajkunaqa runakunalla kanku manataj dioskunachu. 
Caballonkunaqa aychallamanta kanku, manataj espirituchu. Chayrayku Tata 
Dios atiyninwan ñak'arichejtin, pichus yanapaj urmanqa, jinallataj 
yanapachikojpis. Jinamanta iskayninku ujllapi urmachisqa kanqanku. 

4Tata Dios kay jinata niwarqa: Uj león uñanwan ima ovejata wañuchispa, mayta 
phiñarikun. Michejkuna mancharichinankupaj tantakuspa mayta 
qhaparejtinkupis, león mana manchachikunchu. Ajinallatataj Tukuy Atiyniyoj 
Tata Diosqa Sión orqoman israelitakunaj awqankoj contranta maqanakoj 
urayk'amonqa. 

5Imaynatachus p'isqo thapan patata phawaykachaspa irpanta jark'akun, ajinata 
Tukuy Atiyniyoj Tata Dios Jerusalenta jark'akonqa, jinallataj qhespichenqa, 
waqaychanqa, kacharichenqataj, nispa. 

6Diospa ayllun israelitakuna, Tata Diosman kutirikamuychej ari, pejpa 
contrantachus oqharikorqankichej, chayman. 

7Chay p'unchay chayamojtin, sapa ujniykichej qolqe metalmanta chayrí 
qorimanta ruwasqa lantiykichejta pampaman choqankichej, 
mayqenkunatachus juchasapa makiykichejwan ruwakorqankichej, chaykunata. 

8Chaypachallataj Asiriaqa maqanakupi tukuchisqa kanqa mana runaj 
espadanwanchu. Asiriokunaqa maqanakumanta ayqenqanku, sumajta 
maqanakoj wayna soldadonkunapis wata runapaj apasqa kanqanku. 

9Asiriamanta soldadokunaqa sinch'i manchariywan mana kallpayoj 
rikhurenqanku, kurajninkukunapis maqanakuna wiphalankuta 
saqerparenqanku mayta manchachikusqankurayku. Tata Dios chayta nin. 
Sionpi nina lawraynin tiyan, Jerusalenpitaj ruphachina hornon tiyan, chaywan 
awqankunata ñak'arichinanpaj. 

Isaías 32 

Cheqan kajta ruwaj kuraj kamachej 

1Qhawariychej, cheqanta ruwaj kuraj kamachej jamonqa, kamachiyninpi kaj 
kurajkunapis justiciawan kamachenqanku. 

2Chaypacha paykunaqa sapa runapaj wayramanta pakakunapaj jina kanqanku, 
llojlla para wayramanta pakakunapaj jinataj. Ch'aki jallp'api qarpanapaj larq'a 
jina kanqanku, jinallataj ch'in pampapi jatun chhankaj llanthun jina. 

3Chayrayku rikojkunaqa sut'ita rikonqanku, jinallataj uyarejkunaj ninrinkupis 
sumajta uyarenqa. 

4Wampu runakunapis yachaywan imatapis ruwanqanku, khakuta parlajkunapis 
sut'ita parlanqanku. 

5Chaypacha wampu runata mana k'acha runa kasqanta nenqankuchu, nitaj 
ch'awkiyaj runatapis sumaj runapaj qhawanqankuchu. 

6Wampu runaqa manakaj imata thawtin, yuyayninpitaj millay imakunata 
wakichin. Mana allin kajta ruwayllata mask'an, Tata Diospa contrantataj mana 
allinkunallata parlan. Yarqhasqa kajta mana imayojta, ch'usajllata kacharpayan, 
yakumanta ch'akichikojmanpis manallataj yakuta jaywarinchu. 

7Ch'awka runaqa millayta ruwayman amañasqa. Llullakuspa, ima sajratapis 
wakichin, jinallatataj llullakuspa, wajcha runakunatapis juchachan, wajcha runa 
justiciata mañakojtinpis. 

8K'acha runarí allin kajtapuni ruwayta yuyan, jinamanta k'acha ruwasqanrayku 
sinch'ita sayanqa. 

Jerusalenmanta warmikunaj contrankupi willay 

9Qankuna, allinpi kawsayman amañasqa warmikuna, kay nisqayta 
uyariwaychej. Ni ima llakiyniyoj warmikuna, kay parlasqayta kasuwaychej. 

10Qankunaqa mana imamanta llakiyniyoj kashankichej chaypis, uj watamanta 
jina mancharikuspa kharkatitinkichej, imaraykuchus uva pallaypis 
tukukaponqa, poqoyta oqhariypis manaña kanqachu. 

11Qankuna, ni imamanta llakikoj warmikuna kharkatitiychej, mana imamanta 
llakiyniyoj warmikuna, pawichikuychej. K'achitu p'achaykichejta lluch'ukuspa, 
qhashqa p'achata churakuychej, llakisqa kasqaykichejta rikuchinaykichejpaj. 

12Qhasqoykichejta takakuspa, sumaj poqoj jallp'aykichejmanta waqaychej, 
jinallataj uva huertaykichejmantapis. 

13Aswan qhepaman aylluypa jallp'anpi khishkawan, ithapalluwan imalla 
wiñanqanku, jinallataj maypichus manchayta kusirikoj, kanku chay wasikuna 
thuñisqa kanqanku. 

14Kuraj kamachejpa wasenqa ch'inpacha saqerpayasqa kanqa, jinallataj chay 
chhika runayoj llajtapis ch'inpachallataj qhepakonqa. Qhawana torrekuna, 
pakakuna wasikunapis saqerpayasqa qhepakonqanku. Chaypitaj k'ita 
burrokunalla sunt'irenqanku, jinallataj uywakuna ima chaypi mikhonqanku. 

15Chayqa ajina kanqa, Diospa Espíritun patamanta noqanchejman kachamusqa 
kanankama. Chaypacha ch'innejkuna chajra llank'anaman tukonqa. Sumajta 
chajra poqonan jallp'akunataj may chhika poqoyniyoj kanqanku. 



1421 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

16Ch'innejpi tukuy ima cheqan ruwaylla kanqa, sumajta poqoj jallp'akunapipis 
justicia ruwayllapuni kanqa. 

17Chay cheqan kajta ruwaypa poqoynenqa allin kawsay kanqa, apamullanqataj 
ni imamanta manchachikuyta, wiñaypaj kusiy kawsayta ima. 

18Aylloyqa ni imamanta llakikuspa tiyakonqa, ni pej ima ninan tiyakunapi, 
chaypitaj samarikonqa. 

19Chijchi parapis sach'akunata q'ara k'aspillata saqerparichun chaypis, llajtapis 
thuñisqa kachun chaypis, 

20qankunaqa kusisqa tiyakunkichej qarpanapaj ashkha yakuyoj tarpuna 
jallp'api. Burroykichej, wakaykichejwan ima sumaj pastopi michisqa kanqanku. 

Isaías 33 

Tata Diosllamanta allin kajta suyakuna 

1Ay, ima llakiyrajchus kanqa qankunapaj, asiriokuna. Qankuna wajkunata 
thuñerqankichej chaypis, qankuna mana jayk'aj thuñisqachu karqankichej. 
Qankuna tukuyta wasancharqankichej, qankunatatajrí mana pipis 
wasanchasorqachejchu. Chaywanpis qankuna thuñiyta tukojtiykichej, 
qankunatapis thuñillasonqachejtaj. Wasanchayta tukojtiykichej, qankunatapis 
wasanchallasonqachejtaj. 

2Tata Dios, noqaykumanta khuyarikuwayku ari. Noqaykoqa qanllapi atinikuspa 
suyakuyku. Qanqa sapa paqarin kallpachawayku ari, llakiy p'unchaypipis 
kacharichiwajniyku kay. 

3Parlasqaykita uyarispa, runakuna ayqenku, qan sayarejtiykikamataj, tukuy 
suyupis ch'eqerakunku. 

4Imaynatachus phinki phinkikuna phuyu jina aywirimuspa, tukuy chajrata 
tukuykunku, ajinata asiriokunaj awqanku tukuy kapuyninkuta qhechonqa. 

5Tata Dios janaj pachapi tiyakushaspapis, pay allin kajwan, justiciawantaj 
Sionman junt'achin. 

6Paymin allin kawsayta qosunkichej, jinallataj yachayta, yuyayta qosonqachej, 
chantá kacharichillasonqachejtaj. Tata Diosta may jatun respetowan qhawayqa 
may jina valorniyojpuni. 

7Uyariychej imaynatachus wapu kajkuna callekunapi qhaparisqankuta. 
Uyarillaychejtaj allinyakuyta mask'anapaj kachakunapis sonqo nanayta 
waqasqankuta. 

8Ñankunapis ch'inman tukupun, manaña pipis chayninta purej kanchu. 
Asiriokunaqa trato ruwasqankutapis p'akinku, testigokunaj ñawpaqenpi 

imatachus nisqankutapis qhesachanku, manataj pi runatapis jatunpaj 
qhawankuchu. 

9Israel suyu llakisqa, onqosqataj kashan, Libanopis may p'enqaywan qawisqa 
kashan. Sarón vallepis q'ara pampaman tukupun, Basán jallp'awan, Carmelo 
jallp'awanqa t'ojrapacha kashan. 

10Tata Diosrí nin: Kunan sayarikuspa, atiyniyta, kallpaytawan rikuchisaj. 

11Asiriamanta kajkuna, yuyasqaykichejqa paja jinalla, wakichisqaykichejtaj 
q'opa jinalla. Samayniywan ninawan jina q'olaykuchisqaykichej. 

12Chaypacha llajtaykichejkunaqa cal chayasqa jina kanqanku. K'utusqa khishka 
jina ninapi ruphachisqa kanqanku. 

13Karupi kajkuna, imatachus ruwasqayta uyariychej, qayllapi kajkunataj 
atiyniyta rikuychej, nispa. 

14Juchasapakuna Sionpi mayta kharkatitinku, puraj uyakunatapis t'ukuylla 
jap'in. Noqanchejmanta pitaj kay q'olaj nina ukhupi kawsanmanri? Pitaj 
wiñaypaj nina lawraywan khuska tiyakunmanri? 

15Kay jina runalla chaypi tiyakonqa: Pichus cheqanta ruwaspa kawsan, cheqan 
kajtataj parlan, pichus runata waqachispa, qolqe jap'inata chejnikun, manataj 
lluk'ichikunchu, pichus runata wañuchimuna nejtinkupis, ninrinta wisq'aykun, 
ñawintapis wisq'aykullantaj chay millaykunata mana ruwananpaj ima. 

16Chay runamin ni imamanta manchachikuspa kawsanqa, pakakunanpis 
chhankapi jina kanqa. Mikhunanwan, ujyanan yakuwanqa mana tukukonqachu. 

17Uj kuraj kamachejta atiyninpi sumaj lliphipishajta rikunki, suyuntapis may 
karukama chayashajta. 

18Ñawpajta mancha manchalla kawsasqaykimanta yuyarikuspa, sonqoykipi 
ninki: Maytaj impuestota sik'ejri? Maytaj impuestota pesaj runari? Maytaj 
torrekunata yupaj runari? nispa. 

19Manaña chay wapuykachaj runakunata rikunkichu, pikunajtachus 
parlayninku mana entiendey atina karqa, siminku ukhullapi mana ch'uwata 
parlasqankurayku, chaykunata. 

20Qhawariy Sionta, maypichus mayta kusikuspa raymita ruwankichej, chay 
llajtata. Ni imamanta llakikuspa tiyakuna Jerusalén llajtata ñawiyki rikonqa. 
Chayqa sumaj sayachisqa toldo jina kanqa, watana estacanpis mana 
sik'ikonqachu, nitaj watananpis p'itikonqachu. 

21Tata Diosqa chaypimin tukuy atiyninta rikuchiwasun. Payqa jatun mayu jina 
kanqa, sumajta rishaj ashkha yaku jinataj. Awqakunaqa chay mayuta mana 
chimpayta atenqankuchu juch'uy barcowan, nitaj jatun barcowanpis. 

22Tata Diosqa Juezninchej, kamachisqakunatataj churapuwanchej. Tata Diosqa 
kuraj kamachejninchej. Jinataj pay kikinmin qhespichiwasunchej. 

23Chay awqaj barconkunaj watananqa llawqheyanqanku. Jatun kaj k'aspintaj 
mana sumajtachu sayanqa, barcota wayrawan purichinan carpapis 
llawch'iyallanqataj. Chantá Diospa ayllonqa awqankumanta qhechusqa qhapaj 
kaynintapis rak'inakonqanku. Cojokunapis maqanakuspa qhechusqankuta 
jap'illanqankupuni. 

24Mana pipis nenqachu: Onqosqa kani, nispa. Manachayqa Tata Diosqa Sión 
llajtapi tiyakojkunaj juchankuta pampachanqa. 

Isaías 34 

Tata Diosqa Edom suyuta jasut'in 

1Tukuy suyukuna, llajtakuna ima, qayllamuychej allinta uyarinaykichejpaj: Kay 
pachapi tukuy ima kajpis sumajta noqaj nisqayta uyarichun. 

2Tata Dios manchay phiñasqa kashan tukuy suyupaj, jinataj tukuy 
soldadonkupaj ima. Chaykunata chinkarparichenqa, wañurachisqa 
kanankupajtaj paykunata jaywaykonqa. 

3Chay wañusqakunaqa pachanpi wijch'urayanqanku, ayankutaj millayta 
asnanqanku, orqokunapitaj yawar mayu purirenqa. 

4Janajpi ch'askakunapis phirikuspa chinkaraponqanku, kikin janajpis papel jina 
mayt'uykakaponqa. Tukuy ch'askakuna urmaramonqanku, uva sach'aj qawisqa 
laqhenkuna urmaran jinata, chayrí higoj laqhenkuna jina. 

5Janaj pachapi Tata Diospa espadanqa wakichisqa kashan. Chaytaj Edom suyupi 
tiyakojkunaman urmamonqa, wañunankupaj juchachasqa runakunaman. 

6Tata Diospa espadanqa sumaj yawarchasqa, wirawan qhoshqorishajtaj kashan. 
Chayqa ovejakunaj, cabrakunajpata yawarninku, chay wirataj carnerokunaj 
lurunninpa wiran. Tata Diosqa uywa ñak'asqa jaywanakunata Bosra llajtapi 
ruwan, Edom suyupitaj may chhika runakunata wañurachin. 

7Chay runakunawan khuska wañonqanku k'ita torokuna, torokuna, torillokuna 
ima. Chay jallp'ataj yawarwan ch'aranchasqa kanqa, wirawan 
qhoshqochasqataj. 

8Cheqapuni Tata Diospa vengakunan p'unchay chayamun. Chay watapitaj Tata 
Diosqa Edomwan pagachikonqa Sionta ñak'arichisqanmanta. 

9Chaypacha Edompa mayunkunaman brea junt'aykonqa, ñut'u jallp'ataj 
azufreman tukonqa, jallp'ataj brea jina lawranqa. 

10Chaytaj tuta p'unchay lawrallanqapuni, q'oshñintaj wiñaypaj 
q'oshñillanqapuni. Jinamanta chay jallp'aqa watan watan ch'inpacha kanqa, ni 
pipis chaypi ujtawan tiyakonqachu. 

11Chaypeqa jukukuna, ch'useqakuna, qharqañakuna, wajchillakuna imallaña 
tiyakonqanku, Tata Dios chay suyuta ch'usaj ch'inpachaman tukuchisqanrayku. 

12Chay llajtata kamachinanpaj mana kuraj kamachej kanqachu, imaraykuchus 
tukuy kurajkuna chinkaponqanku. 

13Kamachina wasikunapi khishkakunallaña wiñanqanku, sumaj jark'achasqa 
llajtakunapitaj ithapalluwan, qhorallawanña wiñanqanku. Chaykunapi k'ita 
alqokunallaña puñonqanku, pationkunapitaj surikunaj thapallanña kanqa. 

14Ch'innejpi kawsaj phiña animalkunaqa k'ita alqokunawan tinkonqanku, k'ita 
cabrakunapis chaypi wajyanakonqanku. Tuta purej k'ita animalkunapis 
chayman samarikoj renqanku. 

15Chaypi jukupis thapachakuytawan, runtunta churanqa, ojllaspataj, 
irpankunata t'ojyachenqa, lijran urapi sumajta pakaspataj uywanqa. 
Chayllamantaj suwintukunapis tantakonqanku, sapa uj ch'ullanwankama. 

16Tata Diospa qhelqanta ñawiriychej. Chaypi willanqa tukuynin chay 
uywakunamanta, sapa uj yanantin ima, imaraykuchus kikin Tata Diospuni 
chayta kamachin, Espirituntaj ujllaman chaykunata tantaykonqa. 

17Sapa k'ita animalman maypichus tiyanankuta rikuchin, chay jallp'apitaj 
wiñaypaj kawsanqanku, watan watanta kikin jallp'api miraspa. 

Isaías 35 

Israelitakuna Jerusalén llajtaman kutimponqanku 

1Ch'inkuna, t'ojra pampapis kusikuchun. Watejmanta qhallallarishaj rosa jina 
t'ikanqa. 

2Chay ch'in pampaqa qhallallarispa t'ikanqa, mayta kusikuspataj takenqa. Tata 
Diosqa Libanota jina may k'achituta ruwanqa, Carmelo orqo jina, Sarón valle 
jinataj sumaj poqoj jallp'a kanqa. Ajinamanta paykunaqa Tata Diospa jatun 
kayninpa lliphipiyninta rikonqanku, Diosninchejpa kuraj kamachej jina 
kayninta. 

3Sayk'usqa kajkunata kay willaykunawan kallpachaychej, llawch'iyasqa 
moqoyoj kajkunata sumajta sayachiychej. 

4Manchachikojkunamantaj niychej: Kallpachakuychej, amataj 
manchachikuychejchu. Qhawariychej, Diosniykichej jamushan 

awqanchejkunata ñak'arichispa, ruwasqankuman jina pagachikunanpaj, 
kacharichinawanchejpajtaj, nispa. 

5Chaypacha ñawsakunapis rikonqanku, joq'arakunaj ninrinkupis kicharisqa 
kanqa. 

6Cojokunapis taruka jina phinkiykachanqanku, mana parlayta atejkunapis 
kusiywan takirenqanku. Yakupis ch'innejpi phullchirenqa, ch'in ch'aki 
jallp'apitaj yaku purirenqa. 

7Chay ch'aki jallp'aqa yaku qochaman tukonqa, mana jayk'aj yaku tarinapitaj 
yaku juturikuna t'ojyanqa. Maynejkunapichus k'ita alqokuna puñoj kanku, chay 
cheqapi soqosowan, t'uturawan ima wiñanqanku. 

8Chaypitaj rumiwan chakasqa uj sumaj ñan kanqa, sutintaj kanqa “Juchamanta 
May Llimphu Kaj Ñan”. Chayninta mana llimphuchasqa runakuna manapuni 
riyta atenqankuchu, nitaj ima wampu runapis chay ñanta purenqachu. 

9Chaypeqa mana leonkuna kanqachu, nitaj phiña k'ita animalkunapis chaynejta 
purenqankuchu. Manachayqa chay ñannejta, pikunatachus Tata Dios preciota 
pagaspa kacharicherqa, chaykunalla kutimponqanku. 

10Ajinata Tata Diospa qhespichisqan kajkuna kutimponqanku, Sionmantaj 
takirikuspa yaykuponqanku. Jatun kuseyqa pillu jina umankupi kanqa. 
Chaypacha paykunata jatun kusiy taripanqa, llakiywan, ayqoywantaj 
paykunapaj tukukaponqa. 

Isaías 36 

Asiriata kuraj kamachejqa Jerusalenpa contranpi jamun 

(2 R 18.13-37; 2 Cr 32.1-19) 

1Chunka tawayoj watata jinaña kuraj kamachej Ezequías kamachishajtin, 
Asiriamanta kuraj kamachej Senaquerib Judáj contranta maqanakoj jamorqa, 
chaypitaj tukuy jark'achasqa llajtakunata jap'erqa. 

2Chantá Asiriamanta kuraj kamachejqa soldadonkunaj kamachejninkuta 
Laquismantapacha Jerusalenman kacharqa, kuraj kamachej Ezequiaswan 
maqanakunanpaj. Chay soldadokunataj jarakorqanku patanejpi yaku qocha 
kantupi, Telata T'ajsaj nisqa cheqaman rina ñan patapi. 

3Jinapi chay kurajwan parlamoj llojserqanku kamachina wasipi mayordomo 
Hilciaspa churin Eliaquín, qhelqeri Sebna, chantá Asafpa churin yuyaychaj 
Yoajwan ima. 

4Chantá Asiriamanta soldadokunata kamachej paykunata nerqa: Kayta 
Ezequiasman willamuychej: Asiriata kuraj kamachej jinata nisunki: Imapitaj qan 
chay jinatapuni atinikunkiri? 

5Qan ninki: Maqanakunapaj allin wakichisqa kashani ashkha soldadoykunawan, 
nispa. Chay nisqaykirí qhasi manakajlla. Kunan qanqa, pipitaj atinikunki noqaj 
contraypi oqharikunaykipajri? 

6Noqa yachani Egiptoj yanapayninpi atinikusqaykita. Egipto suyurí 
ch'ejtarpayasqa soqoso jinalla. Pipis chayman atinikojqa makinta 
t'ojsiykukuspa, pasarparichikonqa. Chay jinamin kuraj kamachej faraonqa paypi 
atinikojkunapajqa. 

7Sitajchus qan niwankiman: Noqaykoqa Tata Diosniykupi atinikuyku, nispa 
chayqa, imajtintaj chantá Diosta yupaychana altarkunata, loma patapi 
yupaychana cheqakunatawan qan Ezequías urmaracherqanki? Chantá Judá 
suyupi kajkunata, Jerusalenpi tiyakojkunatawan kamacherqanki Jerusalenpi kaj 
altarllapi Diosta yupaychanankuta, nispa. 

8Kunanqa uj tratota ruway ari Asiriamanta wiraqochi kuraj kamachejniywan. 
Chantá noqa qosqayki 2.000 caballokunata, sichus chay caballokunapi 
lloq'anankupaj soldadokunata tariwaj chayqa. 

9Qanqa mana atiwajchu tukuy asirio soldadokunata kamachejkunamanta aswan 
mana kasu ruwana kajllatapis ayqechiytaqa. Qanqa qhasillata suyakushanki 
Egipto suyumanta carretakunata, jinallataj caballokunapi purejkunata 
kachamusunanta. 

10Chantapis, qanqa yuyankichu noqa Senaquerib mana Tata Diosllawan kay 
llajtata chinkachej jamusqayta? Paypuni niwan kay llajtaman jamuspa 
chinkachinayta, nispa. 

11Chaymantaqa Eliaquinwan, Sebnawan, Yoajwan ima Asiriamanta 
soldadokunata kamachejta nerqanku: Ama jina kaychu, arameo rimayllapi 
parlariwayku, imaraykuchus noqaykoqa arameo rimayta yachayku. Amataj Judá 
suyoj rimaynin hebreopi parlawaykuchu, imaraykuchus kay perqa patapi 
kajkunaqa tukuyninku uyarimushanku, nispa. 

12Chayta uyarispa, Asiriamanta soldadokunata kamachej kuticherqa: Kaytaqa 
kamachej wiraqochiy mana qankunallamanchu, nitaj wiraqochi 
kamachejnillaykichejmanchu ninaypaj kachamuwan. Manachayqa perqa patapi 
tukuy kajkunamanwan ninaypaj kachamuwan, imaraykuchus paykuna, 
qankunawan ima yarqhaymanta jatun jisp'ayniykichejta mikhunkichej, 
jisp'ayniykichejtataj ujyankichej, nispa. 

13Chantá Asiriamanta soldadokunata kamachej sayariytawan, Judamanta 
kajkunaj parlayninkupi jatunmanta qhaparerqa: Asiriata kuraj kamachejpa 
nisqanta uyariychej: 

14Ama Ezequiaswan q'otiyachikuychejchu, imaraykuchus payqa mana 
qankunata kacharichiyta atisonqachejchu. 

15Ezequías nisojtiykichej: Tata Diospi atinikuna, nispa, ama payta 
uyariychejchu. Pay nillasonqachejtaj: Cheqapuni Tata Dioslla 
jark'akuwasunchej. Kay llajtaqa mana Asiriata kuraj kamachejpa makinman 
urmanqachu, nispa. 

16Qankunatajrí ama Ezequiasta kasuychejchu. Aswanpis Asiriata kuraj 
kamachej nisunkichej: Noqawan tratota ruwaspa, noqaman k'umuykamuychej. 
Ajinatachus ruwankichej chayqa, sapa ujniykichej uva sach'aykichejmanta, 
jinallataj higo sach'aykichejmantapis mikhunkichej. Yakutapis sapa uj 
pujyuykichejmanta ujyankichej. 

17Chaymanta qhepaman noqa kay jallp'aykichejman rijch'akoj waj suyuman 
apachisqaykichej, chaypitaj trigo, uva, vino chantá t'antapis kallantaj. 

18Chayrayku Ezequiaswan ama q'otiyachikuychejchu. Pay nillasonqachejpuni: 
Tata Dios kacharichiwasun, nispa. Ima suyoj diosnintaj pitapis Asiriaj 
atiyninmanta kacharichiyta aterqari? 

19Maypitaj kashan Jamatpata, Arfadpatapis diosninkuri? Maypitaj kashan 
Sefarvayinpa diosninpisri? Pay aterqachu Samariata Asiriata kuraj kamachejpa 
atiyninmanta qhechuyta? 

20Mayqen suyoj diosnintaj llajtanta makiymanta kacharicherqari? Jina chayqa, 
imajtintaj qankuna yuyankichej Tata Dios Jerusalenta kacharichinantari? nispa. 

21Chaypi kaj tukuy runarí soldadokunata kamachejpa nisqanta uyarillarqanku, 
manataj imatapis kuticherqankuchu, imaraykuchus Ezequías kamachisqa 
ch'inlla kanankuta: Amapuni imatapis kutichinkichejchu, nispa. 

22Chantá kamachina wasipi mayordomo Hilciaspa churin Eliaquín, qhelqeri 
Sebna, Asafpa churin yuyaychaj Yoaj ima mayta llakikuspa, p'achankuta 
llik'irakorqanku. Chaymantataj Ezequiaspaman kachaykukorqanku, 
Asiriamanta soldadokunata kamachej imatachus parlasqanta willanankupaj. 

Isaías 37 

Ezequías Tata Dios yanapananta mañakun 

(2 R 19.1-37; 2 Cr 32.20-23) 

1Kuraj kamachej Ezequías chayta uyarispa, llakiywan p'achanta llik'irakorqa, 
qhashqa p'achata churaykukuytawantaj, Tata Diospa Templonman rerqa. 

2Chantá Ezequías kamachina wasipi mayordomo Eliaquinta, qhelqeri Sebnata, 
sacerdotekunaj kurajninkukunata ima nerqa qhashqa p'achata churakuspa, 
Amozpa churin sut'inchaj Isaiasman rinankuta. 

3Chayaspataj, Isaiasman willarqanku: Kay jinata nin kuraj kamachej Ezequías: 
Kunan p'unchay may llakiypi kashanchej, turiyasqa, k'umuykachachisqataj. 

Imaynachus wijsallisqa warmi paqarichikunanpachapi mana kallpayoj 
llawch'ipacha kashan, ajinata rikhurinchej. 

4Ichapis Tata Diosniyki Asiriamanta soldadokunata kamachejpa nisqanta 
uyarin, pitachus Asiriata kuraj kamachej kachamun kaypi Kawsaj Diospa 
contranta parlananpaj, chaypata. Tata Diostaj payta imatachus parlasqanmanta 
jasut'ichun. Chayrayku Tata Diosmanta mañapuwayku ari, kaypi mashkhachus 
puchunchejraj, chaykunapaj, nispa. 

5Chaymanta Ezequiaspa kachankuna Isaiasman willajtinkukama, 

6Isaías paykunaman kuticherqa: Kamachiykichejman ajinata nimuychej: Tata 
Dios ajinata nin: Ama chay runaj nisqanmanta llakikuychu, noqaj contrayta 
Asiriamanta kuraj kamachejpa kamachinkuna millayta rimasqankumantaqa. 

7Noqa paypa sonqonta mancharichisaj, uj willayta uyarispataj suyunman 
kutiponqa. Chantataj chaypi espadawan payta wañuchichisaj, nispa. 

8Chaykamataj Asiriamanta soldadokunata kamachej Laquis llajtaman kutispa, 
mana Asiriata kuraj kamachejta tarerqachu, imaraykuchus Libna llajtaj 
contranta maqanakoj risqa. 

9Jinapi Asiriata kuraj kamachej uyarerqa Etiopiata kuraj kamachej Tiracá paypa 
contranta ashkha soldadota kachasqanta. Chayta uyarispa, ujtawan kuraj 
kamachej Ezequiasman runakunata kacharqa kay jinata ninankupaj: 

10Kay willayqa Judata kuraj kamachej Ezequiaspaj: Pipichus atinikushanki, chay 
Diosniykiwan ama q'otiyachikuychu. Jerusalenqa Asiriata kuraj kamachejpa 
makinman mana urmanqachu, nispa nisojtin. 

11Qan allinta yachanki imaynatachus Asiriamanta kuraj kamachej tukuy 
suyukunata tukuchisqanta. Chaychu qan makinmanta llusp'iwaj? 

12Ñawpa tataykuna Gozán llajtata, Jarán llajtata, Resef llajtata, chantá Telasarpi 
tiyakoj Edén runakunata ima chinkachishajtiyku, diosninkukuna paykunata 
kacharichiyta aterqankuchu? 

13Jamatmanta, Arfadmanta, Sefarvayin, Henamanta, chantá Guivamanta ima 
kuraj kamachejkuna maypitaj kashankuri? nispa. 

14Chantá Israelta kuraj kamachej Ezequías chay kachakunaj jaywasqanku 
cartata ñawiriytawan, Tata Diospa Templonman kachaykukorqa. Chaypi chay 
cartata mast'aspataj, 

15Ezequías Tata Diosmanta ajinata mañakorqa: 

16Tukuy Atiyniyoj Tata Dios, Israelpa Diosnin, querubinkunaj chawpinkupi 
tiyakoj Dios, kay pachapi kaj chhika suyukunaj Diosninku. Qanmin ruwarqanki 
janajta, kay pachatawan. 

17Uyariway ari Tata Dios, ñawiykita kicharispa, qhaway ari. Senaqueribpa tukuy 
nisqanta uyariy ari. Pay kayta apachimuwan, kawsaj Diospa contraykita millayta 
rimaspa. 

18Tata Dios, Asiriamanta kuraj kamachejkuna jamuspa, tukuy suyuta, 
jallp'antinta tukuchisqankoqa jinapuni. 

19Chay suyukunaj diosninkukunata ninaman enqhaykorqanku, imaraykuchus 
chaykuna mana dioskunachu kanku, manachayqa k'ullumanta rumimanta ima, 
runaj ruwasqallan kanku. Chayrayku chaykunata phiriyta aterqanku. 

20Kunanrí Tata Diosniyku, asiriokunaj makinmanta kacharichiwayku ari, 
ajinamanta kay pachapi kaj chhika suyukuna yachanankupaj qan k'atalla Tata 
Dios atiyniyoj Dios kasqaykita, nispa. 

Isaías sut'inchan Tata Dios Judá suyuta kacharichinanta 

21Chantá Amozpa churin Isaiasqa Ezequiasman willacherqa: Ajinata Israelpa 
Tata Diosnin nisunki: Asiriata kuraj kamachej Senaquerib imatachus 
nisqanmanta mañakuwasqaykita uyariyki. 

22Tata Diosqa Senaqueribpa contranta kay jinata nin: Kuraj kamachej 
Senaquerib, Sión llajtaqa sipas jina pisipaj qhawasunki, uyaykipitaj 
asiykukusunki. Jerusalén llajtaqa qhepaykimanta umanta khiwirispa, 
asiykukusunki. 

23Qan, pipajtaj rimankiri? Pimantataj alqochakunkiri? Pejpa contrantataj chhika 
jatunmanta qhaparqachanki, may kasqaykita yuyakuspataj, umaykita 
oqharinkiri? Chaytaqa Israelpa May Llimphu Kaj Diosninpa contranta 
ruwashanki. 

24Qanqa kamachiykikunata kachamorqanki kaypi Tukuyta Kamachej Diospa 
contranta millayta rimaspa, ninankupaj: May ashkha carretaykunawan jatuchaj 
orqo pataman wicharini, Líbanoj kinraykunaman ima. Jatuchaj kaj cedro 
sach'akunata k'utuni, sumachaj kaj pinokunatawan. Aswan jatuchaj kaj orqo 
pataman wicharini, jinallataj aswan k'iski montekunamanpis yaykullanitaj. 

25Waj suyukunapi noqaqa pujyuta allaspa, chaymanta yakuta ujyani. Noqaqa 
chakiywan saruspalla, Egiptopi kaj chhika mayukunata ch'akichini, nispa. 

26Noqa Tata Diosrí kayta niyki: Qan manachu yacharqanki, noqa 
unaymantapacha kay imakunata wakichisqayta? Unay unaymantapacha 
imatachus wakichisqayta kunan ruwashani. Chayraykullamari qanqa pakakuna 
jark'achasqa llajtakunata urmarachinki, raqay rumi qollullamantaj tukuchinki. 

27Chaypi tiyakoj runakuna pisi atiyniyoj karqanku, mancha manchalilla, 
musphasqataj. Paykunaqa campo qhora jina karqanku, chaypachallaraj 

p'utusqa qhora jina. Wasi patapi wiñaj qhora jina karqanku, mayqenchus inti 
llojsimuynejmanta wayramojtinkama ch'akirpayan, chay jina. 

28Noqa allinta rejsiyki imaynachus kasqaykita, llojsisqaykita, yaykusqaykitapis 
rikullanitaj, jinallataj noqapaj phiñakusqaykitapis. 

29Qanqa noqaj contrayta oqharikorqanki. Noqaj contraypi mayta 
phiñakusqaykita uyarini. Kunanrí senqaykiman fierro ganchota churasqayki, 
simiykimantaj frenota. Chantaqa may ñantachus jamorqanki, chayllatataj 
kutirichisqayki, nispa. 

30Chantá Isaías kuraj kamachej Ezequiasta nillarqataj: Qankunapaj kay uj señal 
kanqa: Kunan wata, qhepan watatawan k'ipa trigo poqojta mikhunkichej. Kinsa 
watamantataj qankuna tarpunkichej, poqoynintataj oqharinkichej. Uva 
sach'atapis wiñachinkichej, chaymantataj poqoyninta mikhunkichej. 

31Judá ayllumanta puchojkunaqa sach'a jina sumajta saphichakunkichej, 
chaymantataj poqonkichej. 

32Jerusalenmanta puchojkuna kanqanku, Sión orqomantataj llojsejkuna 
kallanqankutaj. Tukuy Atiyniyoj Tata Dios may jatun munakuyninnejta chayta 
ruwanqa. 

33Tata Diosqa Asiriaj kuraj kamachejninmantapis kay jinata nillantaj: Jerusalén 
llajtaman manapuni yaykonqachu, nitaj arconwan uj flechallatapis 
kachaykonqachu. Manataj escudontapis maqanakunanpaj jap'enqachu, 
manallataj llajtaj muyuyninpi perqata wicharinanpaj jallp'a moqokunata 
ruwanqachu. 

34Manachayqa Asiriata kuraj kamachej may ñantachus jamorqa, chayllatataj 
kutiponqa. Kay llajtamanqa manapuni yaykonqachu, nispa noqa Tata Dios nini. 

35Tata Dios nillantaj: Noqamin kay llajtamanta sayaykusaj, jark'akusajtaj. 
Noqarayku, jinallataj kamachiy Davidta munakusqayrayku chayta ruwasaj, 
nispa. 

36Chantá chay ch'isipacha, maypichus Asiriamanta soldadokuna 
jarakusharqanku, chayman Tata Diospa angelnin rispa, 184.000 soldadokunata 
wañuracherqa. Q'ayantintaj soldadokunamanta mana wañojkuna tukuynejpi 
wañusqa soldadokunata rikorqanku. 

37Chaymantá Asiriamanta kuraj kamachej Senaquerib tukuy imanta 
oqharikuspa, Nínive llajtaman kutiporqa. 

38Aswan qhepamantaj kuraj kamachej Senaquerib, Nisroc sutiyoj diosninta 
yupaychashajtin, iskaynin churinkuna Adramelecwan, Sarezerwan ima 
tatankuta espadawan wañurparicherqanku, chaymantataj Ararat cheqanejman 

ayqerqanku. Chantá Senaqueribpa churin Esarjadón paypa cuentanmanta kuraj 
kamachej karqa. 

Isaías 38 

Ezequías onqoyninmanta qhaliyapun 

(2 R 20.1-11; 2 Cr 32.24-26) 

1Chaypacha Ezequías onqoykuspa, wañuy patapi kasharqa. Jina kashajtintaj, 
Amozpa churin sut'inchaj Isaías watukoj rispa, nerqa: Tata Dios kayta nisunki: 
Aylluykiman allinta encargakuy, imaraykuchus onqoyniykimanta mana 
qhaliyankichu, wañupunkipuni, nispa. 

2Ezequiastajrí perqa ladoman kutirikuspa, Tata Diosmanta kay jinata 
mañakorqa: 

3Tata Dios, noqamanta yuyarikuy imaynatachus ñawpaqeykipi purisqayta, 
tukuy sonqo cheqan kajta ruwaspa, nispa. Chantá Ezequías sonqo nanayta 
waqarqa. 

4Jinapi Tata Dios ujtawan Isaiasta nerqa: 

5Rispa, Ezequiasman nimuy: Ñawpa tatayki Davidpa Tata Diosnin kay jinata 
nisunki: Mañakusqaykita, waqasqaykitapis uyarini. Chayrayku noqa niyki 
chunka phishqayoj watatawanraj kawsanaykita. 

6Noqallataj Asiriata kuraj kamachejpa makinman urmanaykimanta 
kacharichisqayki, jinallataj Jerusalén llajtatapis, nispa. 

7Kunantaj kay señalta Tata Dios qosonqa, nisusqanta junt'ananpaj. 

8Qhawariy, Ajazpa inti watananpi llanthuta chunka patillata qhepaman 
kutirichisaj, nispa. Chantataj llanthoqa chay urayk'amusqanmanta chunka 
patillata qhepaman kutirerqa. 

9Chantá Judata kuraj kamachej Ezequías onqoyninmanta qhaliyaytawan, kay 
yarawita qhelqarqa: 

10Noqaqa yuyarqani: Kallpaypi kashaspallaraj wañupusaj, unay kawsayta 
manaña rikusajchu, manachayqa ukhu pachaman yaykupusaj, nispa. 

11Nillarqanitaj: Tata Diosta manaña rikusajchu kawsashajkunaj jallp'ankupi. 
Manaña wawqeykunatapis rikusajchu, nitaj kay pachapi kawsajkunawan 
khuska kasajñachu. 

12Tata Dios kawsayniyta oqharikapun uj michejpa toldonta jina. Awaj runa 
imaynatachus awasqanta k'utuspa mayt'ukapun, ajinata kay onqoywan 
kawsayniyta k'uturparin. Uj p'unchayllapi kawsayneyqa tukukapun. 

13Noqaqa nanaywan qhaparikuspa sut'iyarqani, uj leonpis tulluykunata 
mitharparinman jina. Uj p'unchayllapi kawsayniy tukukapun. 

14Para p'isqo jina waqani, urpi jinataj ayqoni. Patata qhawasqaypi ñawiypis 
k'arawanña. Tukuyta Kamachej Dios, kay jina ñak'ariypi kashajtiy, yanapariway 
ari. 

15Chaywanpis noqa, imatataj niymanri? Tata Dios kay onqoyta kachamuwan. 
Tukuy kawsayniypi k'umuykuspa kawsasaj, kay jinamanta ñak'arichisqa 
kasqayrayku. 

16Tata Dios, ñak'arichiwasqaykeqa noqapaj allinmin, imaraykuchus kawsayta 
qowan. Qanlla qhaliyachiwanki, kawsajtataj saqewanki. 

17Arí, kay jina ñak'arisqayqa noqaj allinniypaj karqa, imaraykuchus 
wañuymanta qhespichiwarqanki, tukuy juchaytapis pampacharqanki. 

18Wañusqakunaqa aya p'ampanapi mana qanta jatunchasunkuchu, nillataj jatun 
kayniykimanta takinkuchu. Pikunachus ukhu pachaman yaykojkunaqa 
nisqaykita junt'anaykita mana suyankuchu. 

19Kawsajkunalla yupaychasuyta atinku, imaynatachus noqapis kunan 
yupaychashayki, ajinata. Nisqaykita junt'aj kasqaykimanta tatakunaqa 
wawankukunaman willanku. 

20Tata Dios qhaliyachiwanqa. Chayrayku Tata Diospa Templonpi sapa p'unchay 
arpata tocaspa takinachej tukuy kawsayninchejpi, nispa. 

21Isaiasqa ñawpajta Ezequiaspa kamachinkunata nisqaña: Higota q'aperqospa, 
chaywan chay ch'upunman laq'aykuychej, qhaliyanqataj, nispa. 

22Ezequiasrí nillasqataj: Ima señal kanqa qhaliyaspa Tata Diospa Templonman 
rinaypajri? nispa. 

Isaías 39 

Babiloniamanta kachakuna 

(2 R 20.12-19; 2 Cr 32.27-31) 

1Chaypacha Baladanpa churin Merodac Baladán Babiloniamanta kuraj 
kamachej karqa. Jinapi kuraj kamachej Ezequías onqoyninmanta qhaliyasqanta 
yachaspa, kachakunawan cartata, waqetawan kuraj kamachej Ezequiasman 
apacherqa. 

2Ezequiastaj chay kachakunata kusisqa wasinman wajyarikorqa, 
paykunamantaj tukuy kapuyninta rikucherqa: Qolqe metalta, qorita, sumaj 
q'apaj jawinata, sumajnin kaj aceiteta, arma jallch'ana wasikunata, tukuy iman 

kajtawan. Kamachinan wasipi, tukuy suyupipis manapuni imatapis 
paykunamanta pakarqachu. 

3Chay qhepata Isaiasqa kuraj kamachej Ezequiasman rispa, taporqa: 
Maymantataj chay runakuna jamusqankuri? Ima nisunkutajri? nispa. 
Ezequiastaj nerqa: Karu suyu Babiloniamanta watukuwaj jamusqanku, nispa. 

4Chantá Isaías tapullarqataj: Imatataj wasiykipi rikorqankuri? nispa. 
Ezequiastaj kuticherqa: Paykunaman rikucherqani imakunachá wasiypi kaj 
chhikata. Wasiypi kajmantaqa mana imatapis paykunamanta pakarqanichu, 
nispa. 

5Chantá Isaiasqa Ezequiasta nerqa: Uyariy Tukuy Atiyniyoj Tata Diospa 
nisusqanta: 

6Uj p'unchay chayamonqa, chaypachataj Babiloniamanta kajkuna jamuspa, 
kunankama ñawpa tataykikunaj waqaychasqankuta apakaponqanku. 
Chaykunamanta ni ima puchonqachu. Tata Dios ajinata nin. 

7Jinallataj Babiloniamanta kajkuna mirayniykimanta wakinkunata presota 
apakaponqanku. Paykunata capaspataj, Babilonia kuraj kamachejpa 
kamachinan wasipi kamachi ruwanayoj kanqanku, nispa. 

8Chantá Ezequías Isaiasman kuticherqa: Tata Diospa nisqanta parlasqaykeqa 
sumajpacha, nispa, imaraykuchus sonqonpi yuyarqa: Noqa 
kawsanaykamallapis k'acha kawsakuy, sonqo tiyaykuytaj kachun, nispa. 

Isaías 40 

Tata Dios Jerusalenta sonqochan 

1Qankunaj Diosniykichej nin: Sonqochaykuychej, Israel aylluyta 
sonqochaykuychej. 

2K'acha simiwan Jerusalenman parlaykuspa, wata runa kananku 
tukukapusqanta niychej. Willallaychejtaj juchanku pampachasqaña kasqanta. 
Tata Diosqa chay juchankumanta uj jinatawan paykunata jasut'inña, nispa. 

3Uj runata kay jinata qhaparishajta uyarerqani: Tata Diospaj uj ñanta ch'innejpi 
kichaychej, ch'aki t'ojra jallp'apitaj Diosninchejpaj cheqan ñanta ruwapuychej. 

4Tukuy meq'ankunaman junt'achiychej, jinataj orqokunata, moqokunata ima 
pampachaychej. Wist'u kajta cheqanyachiychej. Moqo moqolla kajtapis 
pampachaychej. 

5Chantá Tata Diospa jatun kayninpa lliphipiynin rikhurenqa, tukuy runataj 
chayta rikonqanku, imaraykuchus chayta Tata Diospuni nin, nispa. 

6Uj runaj nisqanta uyarillarqanitaj: Qhapariy, nispa nejta. Noqataj nerqani: 
Imatataj qhaparisajri? nispa. Paytaj kutichiwarqa: Qhapariy tukuy runaj 
kawsayninku qhora jinalla kasqanta, jatun kayninkutaj pampa t'ika jinalla. 

7Qhoraqa ch'akipun, t'ikapis qawirapun, Tata Diospa samaynin phukurejtin. 
Runakunawanpis ajinallataj kanqa. 

8Qhora ch'akipun, t'ikapis qawirapun, Diosninchejpa simi nisqanrí wiñay 
wiñaynintinpaj sayallanpuni, nispa. 

9Sión llajta, sumaj willaykunata apamoj, orqo pataman wichariy. Jerusalenman 
sumaj willaykunata apamoj, mana manchachikuspa, jatunmanta qhapariy. Judá 
suyupi llajtakunaman chay jinata willay: Diosniykichej chayamushanña, nispa. 

10Tukuyta Kamachej Tata Dios jatun atiyninwan jamuspa, atiyniyoj makinwan 
tukuy imata k'umuykuchin. Payqa ayllunta kacharichiytawan, paykunata 
pusamushan. 

11Ayllunta qhawanqa, imaynatachus uj michej ovejankunata michin, ajinata. 
Corderokunata makinpi marq'arikonqa, uñachakojtataj alliyllawan pusanqa. 

Israelpa Diosnin jinaqa mana waj kanchu 

12Pitaj mama qochata midinanpaj ch'ulla makillanwan oqharinri? Jinallataj pitaj 
janajtapis mashkhachus kasqanta maki ruk'anallanwan medinmanri? Pitaj kay 
pachapi kaj chhika jallp'ata chimpuman churanri? Jinallataj pitaj romanawan 
jatuchaj orqokunata, chantá juch'uy lomakunatapis pesanmanri? 

13Pitaj Tata Diospa Espiritunta yuyaychanman, chayrí yuyaychaspa 
yachachinmanri? 

14Tata Dios pimantapis yachayta mañakorqachuri? Pitaj payman cheqan 
justiciata ruwananpaj yachachinri? Pitaj payman ima jatun 
yachaykunamantapis yachachinri? Pitaj payman yuyaychan chay jina 
yuyayniyojpuni kanantari? 

15Tata Diospajqa tukuy suyu uj sut'oj yaku jinalla kanku, chayrí balanzapi ñut'u 
jallp'a jinalla. Mama qochapi churukunatapis ñut'u jallp'ata jinalla 
chinkarpachin. 

16Libanopi llant'aqa ninata enqhanapaj mana wakinmanchu, nillataj tukuy 
uywakunapis wakinmanchu, Tata Diospaj jina q'olachinata jaywanapaj. 

17Tata Diospa ñawpaqenpi tukuy suyoqa mana imachu kanku, tukuyninkutaj 
manapis kankumanchu jinalla kanku. 

18Tata Diosta imawantaj rijch'anachisunmanri? Chayrí imaynatataj lantita 
payman rijch'akojta ruwasunmanri? 

19Lantita ruwaj runaqa ninapi metalta unuyachispa, lantita jich'an. Qoriwan 
k'achanchayta yachaj runataj chay lantita qoriwan lluch'in, qolqe metalmanta 
cadenakunatapis ruwapullantaj. 

20Wajcha runaqa mana chay jina lantita ruwayta atispa, mana mullphaj k'ulluta 
oqharikun. Chaymantataj lantita sumaj ruwayta yachajta mask'an, chay k'ulluta 
llajllaspa sinch'ita sayaj lantita ruwapunanpaj. 

21Chaywanpis manachu yachankichej? Nitajchu imatachus Dios nisqanta 
uyarerqankichej? Manachu willasorqachej qallariymantapacha imachus 
kasqantari? Manachu kayta pipis yachachisorqachej kay pacha 
ruwakusqanmantapacha? 

22Tata Diosmin kay pachamanta aswan patapi tiyasqa kashan. Chaymantapacha 
qhawarimuspataj, runakunata phinki phinkikuna jinallata rikumun. Payqa 
janajtapis toldota jina aysan, imaynatachus runa tiyakunan toldota aysan, 
ajinata. 

23Tata Diosqa atiyniyoj runakunata manakajman tukuchin. Kay pachapi 
kamachejkunatapis manapis kankumanchu jinaman tukuchillantaj. 

24Paykunaqa chaypachallaraj mallkisqa sach'aman rijch'akunku, manaraj allinta 
saphichakoj sach'aman. Tata Dios wayrachimojtinrí, paykuna 
ch'akipunkupacha, muyoj wayrataj q'opata jina paykunata apakapun. 

25May Llimphu Kaj Dios tapurin: Piwantaj rijch'anachiwankichejmanri? Pitaj 
noqa jina kanmanri? nispa. 

26Janajta qhawariychej. Pitaj chay tukuy ch'askakunata ruwarqari? Tata Dios, 
pichus chaykunata ujmanta uj orqhomuspa yupan, tukuyninkutataj 
sutinkumanta wajyan, chay. Payqa tukuy atiyniyoj, tukuy kallpayojtaj, chay 
jinapuni kasqanraykutaj mana ujpis makinmanta chinkanchu. 

27Jacobpa ayllun Israel, imaraykutaj rimaspa kay jinata parlankichej: Tata 
Diosqa imaynatachus kawsasqanchejta mana rikuwanchejchu? 
Llakikusqanchejmantataj mana khuyarikunchu, nispari? 

28Manachu jayk'aj yacharqankichej? Manallatajchu uyarerqankichej? Tata 
Diosqa wiñay wiñaypaj kawsaj Diosmin. Jinallataj tukuy kay pachatapis paymin 
ruwarqa. Payqa mana llawch'iyanchu, nitaj sayk'unchu. Paypa yuyasqantaqa 
mana pipis yachayta atinmanchu. 

29Manachayqa Tata Dios sayk'usqakunata kallpachan, pisi kallpayojmanpis 
kallpata qon. 

30Waynakunaqa llawch'iyanku, sayk'upunkutaj. Aswan sinch'i kallpayojkunapis 
sayk'upuspa, urmapunku. 

31Tata Diospi atinikuspa suyakojkunarí watej mosoj kallpayoj kanqanku. 
Paykunaqa anka jina phawanqanku, t'ijurispapis mana sayk'onqankuchu, 
karuta purispapis, mana llawch'iyanqankuchu. 

Isaías 41 

Diosqa Israelta kacharichinanta nin 

1Mama qocha churukunapi kaj runakuna, ñawpaqeypi ch'in kaychej, tukuy 
suyutaj kallpachakuychej. Qayllamuspa parlawaychej, jinamanta yachasunchej 
mayqenninchejchus cheqanpi kasqanchejta. 

2Pitaj inti llojsimuynejmanta atipaj kuraj kamachejta jataricherqari? Pitaj tukuy 
suyuta payman jaywaykun, ñawpaqenpitaj kuraj kamachejkunata 
k'umuykuchinri? Ajinamanta espadanwan ñut'u jallp'aman jina paykunata 
tukuchin, flechanwantaj wayraj apasqan ch'aki pajaman jina tukuchillantaj. 

3Kuraj kamachejqa paykunata qhatiykun, ñantataj ni pej ima nisqan purillan, 
maynintachus manaraj jayk'ajpis purerqachu, chayninta. 

4Pitaj chay tukuy imata wakicherqa, chay ajinapuni kananpajri? Pitaj 
qallariymantapacha runakunata wajyarqa kawsanankupajri? Chay tukuytaqa 
noqa Tata Diosllamin ruwani. Noqaqa tukuy imaj qallariynin, tukuynintaj kani. 

5Mama qochaj kantunpi kaj suyukuna chayta rikuspa, manchachikunku. Kay 
pachataj, ujnin k'uchumanta ujnin k'uchukama kharkatitin. Chantá ujllaman 
tantaykukunku maqanakoj jamunankupaj. 

6Lanti ruwajkunaqa paykunapura kallpachanakuspa, ninakunku: Kallpachakuy, 
nispa. 

7K'achanchanata ruwayta yachajqa qorita unuyachejta yanapan, martillowan 
llusk'achajpis yunquepi wajtajta yanapallantaj: Kay t'inkichisqanchejqa allillan, 
nispa. Chaymantataj lantita sumajta clavowan jap'iykuchinku, ama kuyunanpaj. 

8Chaywanpis Tata Dios nin: Qanrí Israel, kamachiy kanki, qantaj Jacob, 
ajllakusqay kanki. Kawsaqey Abrahampa mirayninmanta ajllakusqay kanki. 

9Qanta kay pachaj k'uchunmantapacha pusamorqayki, karu suyupi kashajtiyki, 
wajyamorqayki: Qan kamachiy kanki, nispa. Noqaqa qanta ajllakorqayki 
manataj qhesachasqaykichu. 

10Chayrayku ama manchachikuychu, imaraykuchus noqa qanwanpuni kashani. 
Ama q'enaqakuychu, imaraykuchus noqa Diosniyki kani. Noqa kallpachasqayki, 
yanapasqaykitaj. Jinallataj justiciata ruwaj paña makiywan 
sayachillasqaykipuni. 

11Chantá qanta tukuy chejnisojkunaqa p'enqachisqa, k'umuykuchisqataj 
kanqanku. Qanwan maqanakojkunaqa manapis kankumanchu jina wañuchisqa 
kanqanku. 

12Qanqa awqaykita mask'anki, manataj tarinkichu. Pikunachus qanwan 
maqanakorqanku, chaykunaqa manapis kankumanchu jina chinkachisqa 
kanqanku. 

13Noqa paña makiykimanta jap'isoj Tata Diosniyki kani, niykitaj: Ama 
manchachikuychu, imaraykuchus noqa yanapasqayki, nispa. 

14Jacob ayllu, khuritu jinalla kanki, qanqa Israel pisi runakunayoj kanki. 
Chaywanpis ama manchachikuychu, imaraykuchus noqamin yanapasqayki. 
Noqa Tata Dios pagowan kacharichisoj Dios kani, Israelpa May Llimphu Kaj 
Diosnintaj. 

15Noqa rastrillo jina kanaykipaj ruwasqayki, mosojta, sumaj kiruyojtataj. Qanqa 
orqokunata trillaspa, ñut'uta kutanki, lomakunatapis q'opaman jina tukuchinki. 

16Chaykunata wayrachinki, wayrataj apakaponqa, sinch'i muyoj wayra kayman 
jaqayman t'akaranqa. Qantajrí Tata Diosniykimanta kusikunki. Israel, May 
Llimphu Kaj Diosniykirayku may kusisqa kanki. 

17Tata Dios nillantaj: Wajcha runakuna yakuta mask'aspa, mana tarinkuchu. 
Yaku ch'akiywan siminkupis pharallaña. Noqa Tata Diostajrí paykunata 
uyarisaj. Noqa Israelpa Diosnin mana jayk'ajpis paykunata saqerpayasajchu. 

18Manachayqa ch'aki orqokunapi mayuta rikhurichisaj, vallekunapitaj yaku 
juturikunata. Ch'innejkunapi yaku qochakunata rikhurichisaj, ch'aki 
jallp'akunapitaj yakuta phullchichimullasajtaj. 

19T'ajra jallp'akunapi cedro sach'akunata, acacia sach'akunata, arrayán 
sach'akunata, olivo sach'akunata ima wiñachisaj. Ch'aki jallp'akunapi 
wiñachillasajtaj pino sach'akunata, ciprés sach'akunatawan. 

20Chayta ruwasaj tukuy runaj rikunanta, allinta reparaspa umachakunankupaj. 
Paykuna yachanqanku noqa Tata Dios jatun atiyniywan chaykunata 
ruwasqayta. Yachallanqankutaj noqa, Israelpa May Llimphu Kaj Diosnin chay 
imakunata rikhurichisqayta, nispa. 

Tata Dioslla cheqapuni Dios 

21Jacobpa kuraj kamachejnin Tata Dios nillantaj: Tukuy suyoj diosninkukuna, 
imatachus parlarinaykichejta rimariychej. Imatachus ruwayta atisqaykichejta 
rikuchiychej. 

22Jamuychej, imachus qhepaman kananta willawayku. Qallariymantapacha 
imachus karqaña, chaytapis willallawaykutaj, allinta tukuy sonqowan 
unancharispa, imapichus kay imakuna tukukunanta yachanaykupaj. 

23Allinta willawayku qhepaman imachus jamunanmanta, ajinamanta 
yachanaykupaj cheqapuni dioskuna kasqaykichejta. Imallatapis ruwaychej ari, 
allintapis, chayrí mana allintapis, t'ukunaykupaj, manchachikunaykupaj ima. 

24Chaywanpis qankuna lantikuna, mana imachu kankichej, manallataj imatapis 
ruwayta atinkichejchu. Chayrayku qankunata yupaychajkuna qhesachasqa, 
pisipaj qhawasqataj kanku, nispa. 

25Noqa Tata Dios wichaynejpi uj runata sayarichini, paytaj sutiyta oqharispa, 
inti llojsimuynejmanta jamonqa. Payqa kuraj kamachejkunata t'uruta jina 
saronqa, imaynatachus manka ruwaj t'uruta sarun, ajinata. 

26Pitaj qallariymantapacha chayta yachananchejpaj willarqari? Pitaj 
ñawpajmantapacha chayta willarqa ninanchejpaj: Chayqa ajinapuni kasqa, 
nispari? Qankunamantaqa mana pipis chayta willarqachu, nitaj pipis 
yachacherqachu. Manataj pipis parlasqaykichejta uyarerqachu. 

27Noqarí ñawpajtaña Sión llajtaman nerqani: Qhawariychej, yanapasojniykichej 
kaypiña, nispa. Jerusalenmantaj uj kachata sumaj willaykunawan kacharqani. 

28Qhawarejtiy, mana chay dioskuna rikhurimunkuchu, nillataj pi yuyaychajpis 
karqachu. Kay imakunamanta tapurejtiypis, mana pipis kutichiwaj karqachu. 

29Tukuyninku qhasi manakaj kanku, manataj imatapis ruwayta atinkuchu. 
Jich'aspa ruwasqaykichej lantikunaqa qhasi manakaj kanku. 

Isaías 42 

Tata Diospa ajllakusqan Kamachin 

1Kaymin noqaj kamachiy, pitachus noqa kallpachani, chay. Paymin 
ajllakusqayqa paywantaj may kusisqa kani. Chantá payman Espirituyta qoni, 
tukuy suyukunapaj justiciata ruwananpaj. 

2Payqa mana qhaparenqachu, nitaj jatunmanta parlanqachu, manataj 
callekunapipis sinch'ita parlanqachu. 

3Lajrasqa soqosota mana p'akerparenqachu, nitaj ñak'ayllata lawrashaj 
mecherotapis wañuchenqachu. Manachayqa cheqan justiciata ruwanqa. 

4Payqa mana sayk'onqachu, nitaj iskayrayanqachu, tukuy kay pachapi justiciata 
sayachinankama. Mama qocha patapi suyukunapis imatachus yachachisqanta 
suyallanqankutaj. 

5Tata Dios janajta ruwaspa, jatunman mast'arerqa. Jinallataj kay pachatapis 
ruwarqa, chaypi tukuy ima kajkunatawan ima. Payllataj kawsayta runakunaman 
qon, chantá kay pachapi tukuy purejkunamanpis kawsayta qollantaj. Chay 
Diosmin kamachinta nin: 

6Noqa Tata Dios qanta wajyarqayki munayniyman jina cheqan kajta 
ruwanaykipaj. Makiykimanta jap'isqayki, noqataj waqaychasqayki. Qanta 
runakunawan trato ruwasqay kanaykipaj churayki, tukuy suyupajtaj k'anchay 
jina kanaykipaj. 

7Noqa wajyarqayki ñawsakunaj ñawinta qhawarichinaykipaj, carcelpi 
kajkunata orqhonaykipaj, laqha carcelpi presochasqa tiyakojkunata 
kacharichinaykipaj ima. 

8Noqa Tata Dios kani, chaymin suteyqa. Mana pitapis saqesajchu Diosta jina 
wajta jatunchanankuta. Nillataj munanichu Diosta jina lantikunata 
yupaychanankuta. 

9Ñawpajta imatachus sut'incharqani, chayqa junt'akunña, kunantaj watej 
sut'inchallasajtaj. Manaraj junt'akushajtin, imachus jamunanmanta 
willasqaykichej. 

Tata Diosta jatunchanapaj takiy 

10Tata Diosman mosoj takiyta takiychej. Kay pachaj aswan karu 
k'uchunmantapacha payta yupaychaychej. Mama qochapi barcota purichejkuna, 
chay qochapi kawsajkuna ima payta yupaychaychej. Jinallataj mama qocha 
chawpipi kaj churukunapis, chaypi tiyakojkuna ima yupaychallaychejtaj. 

11Ch'innejpi llajtakuna, jatunmanta takiychej, Cedarpi ranchokuna ima. Selapi 
tiyakojkunapis, kusiywan takirikuychej. Tukuy orqo patamanta may kusiywan 
qhaparimuychej. 

12Tata Diosta jatunchaychej. Mama qocha kantupi llajtakunapis, payta 
yupaychaychej. 

13Tata Diosqa kallpasapa runa jina rikhurimonqa. Maqanakupi soldado jina 
phiñakonqa, manchayta qhaparispataj, awqanta atipanqa. 

14Tata Dios nin: Unayña noqaqa sonqoyta ñit'iykukuspa, ch'inlla karqani. 
Kunantajrí qhaparisaj, imaynatachus onqokushaj warmi nanaywan qhaparin, 
ansaqespataj ñak'ayllataña saman, ajinata. 

15Chantá noqa orqokunata, kinraykunata ima ch'inman tukuchisaj, chaypi 
q'omer kaj chhikatapis ch'akirachisaj. Mayukunata ch'aki pampaman 
tukuchisaj. Qochakunatapis ch'akirachillasajtaj. 

16Ñawsakunata mosoj ñanta pusasaj, jinataj mana rejsisqanku chaki ñankunata 
purichisaj. Ñawpaqenkupi kaj laqhayayta k'anchayman tukuchisaj, mana puriy 
atina ñantapis pampaman tukuchillasajtaj. Chaykunata noqamin ruwasaj, 
manataj paykunata saqerpayasajchu. 

17Lantikunapi atinikojkunarí, pikunachus metalmanta ruwasqa lantikunata 
ninku: Diosniyku kankichej, nispa, chaykunaqa p'enqaypi rikhurenqanku. 

Israelqa manapuni wananchu 

18Qankuna, mana uyarejkuna, uyariychej. Qankunapis, ñawsakuna, 
qhawariychej, rikuychejtaj. 

19Pitaj chay ñawsari? Chay ñawsaqa kamachiy Israelmin. Mana pipis kachasqay 
jina joq'arachu, nitaj pipis ajllakusqay jina ñawsachu. Ajinamin qan kanki, 
kamachiy Israel. 

20Tukuy imata qhawashaspapis, mana imatapis reparankichu. Uyariyta 
atishaspapis, mana imatapis uyarinkichu. 

21Tata Dios cheqan kayninrayku may jatun kamachisqanta jatuncharqa. 

22Chaywanpis wajkuna Israelta atipaykuspa, imanchus kaj chhikata qhechunku. 
Jinallataj wata runa kanapaj churanku, paykunata presochaspataj, carcelpi 
wisq'aykunku. Awqankoqa israelitakunawan munayninkuta ruwanku, nitaj 
pipis kacharichinanpaj kanchu. Paykunata wajnejman apakapunku, nitaj pipis 
paykunata kacharichej kanchu. 

23Mayqenniykichejtaj chayta uyarenqari? Pitaj qhepaman imachus kananmanta 
uyarinanpaj jina kashanri? 

24Pitaj Jacobpa mirayninta jaywaykorqa waj suyuman apasqa kanankupajri? 
Pitaj Israel suyumanta tukuy imanta qhechojpa makinman churaykorqari? 
Manachu Tata Dios chayta ruwarqa israelitakuna contranta 
juchallikusqankurayku? Paykunaqa mana Tata Diospa ñannintachu 
purerqanku, manataj kamachisqantapis kasorqankuchu. 

25Chayrayku, paykunaj patankuman Tata Dios k'araj phiñakuyninta 
jich'amorqa, maqanakupitaj tukuracherqa. Tukuyninkutataj ninawan 
jap'iykucherqa. Chaywanpis paykuna mana unancharqankuchu, chay jinata 
ruphachishajtinpis, mana kasorqankuchu. 

Isaías 43 

Tata Dioslla qhespichin 

1Jacobpa miraynin Israel, pichus qanta ruwasorqa, chay Tata Dios nisunki: Ama 
manchachikuychu, imaraykuchus noqa pagaspa, qanta kacharicherqayki. Noqa 
sutiykimanta wajyarqayki, qantaj noqajta kanki. 

2Mayuta chimpashajtiyki, noqa qanwan kasaj, manataj mayupis apasonqachu. 
Nina chawpita purishaspapis, mana ruphachikunkichu, lawrayninpis mana 
q'aspallasonqapischu. 

3Noqa Tata Diosniyki kani, Israelpa May Llimphu Kaj Diosnin, 
qhespichisojniykitaj. Kacharichisunaypaj noqa Egiptota, Etiopiata, Sebatawan 
ima qanmanta pagota jina qorqani. 

4Noqapaj may k'acha kanki, may allinpaj qhawayki, chantá munakuykitaj. 
Chayrayku kacharichisunaypaj waj runakunata, waj suyukunata ima pagota jina 
qosaj. 

5Ama manchachikuychu, imaraykuchus qanwanpuni kashani. Chantá inti 
llojsimuynejmanta, inti yaykuynejmantawan runaykikunata tantamusaj. 

6Wichaynejpi kaj suyuta nisaj: Paykunata kutichimuy, nispa. Uranejpi kaj 
suyutapis nillasajtaj: Ama paykunata jap'ikuyñachu. Kay pachaj aswan karu 
k'uchunmantapacha churiykunata, ususiykunatawan apampuway. 

7Pikunachus sutiyta oqharejkunata, jinallataj pikunatachus noqata 
jatunchanawankupaj ruwarqani, chaykunata apampuway, nispa. 

8Tata Dios nillantaj: Aylluy ukhumanta wajyamuychej, pikunachus 
rikushaspapis mana rikunkuchu, uyarishaspapis mana uyarinkuchu, 
chaykunata. 

9Uj cheqallaman suyukuna, runakunapis tantakuchunku. Mayqen lantinkutaj 
chay kananta sut'incharqari? Jinallataj mayqenkunataj ñawpajta imachus 
kasqantapis willallarqatajri? Chayta rikojkunata testigota jina 
pusakamuchunku, runakuna chayta uyarispa, ninankupaj chayqa ajinapuni 
kasqanta, nispa. 

10Tata Dios nillantaj: Qankunaqa testigoy kankichej. Israel, qanqa ajllakusqay 
kamachiy kanki noqata rejsikapunawaykipaj, noqapi atinikunawaykipaj, pichus 
noqa kasqayta allinta yachanaykipaj ima. Noqamanta ñawpajtaqa mana ima 
diospis karqachu, manallataj qhepamanpis kanqachu. 

11Noqamin Tata Dios kani, noqamanta jawataj mana waj qhespichejpis kanchu, 
nispa. 

12Tata Dios nillantaj: Noqa qhespichisunayta willarqani. Chantataj 
qhespichisuspa, chayta tukuynejman rejsicherqani. Noqamin chayta ruwarqani, 
mana waj dioschu, qankunataj chaymanta testigoy kankichej. 

13Wiñaynintinmantapacha wiñaynintinkama noqamin Dios kani. Mana pipis 
makiymanta imatapis qhechunmanchu, nillataj pipis noqaj ruwasqayta 
phaskaranmanchu, nispa. 

14Israelpa May Llimphu Kaj Diosnin, pagota qospa kacharichisoj Tata Diosqa 
ajinata nin: Qankunarayku Babiloniaman soldadokunata kachasaj, Babiloniapi 
tiyakojkunatataj ayqechisaj. Jinallataj barcokunapi purej runaykachaj 
caldeokunapis may llakiypi rikhurenqanku. 

15Noqamin Tata Dios kani, May Llimphu Kaj Diosniykichejtaj, pichus Israelta 
ruwaj, kuraj kamachejnintaj, chay. 

16Noqa Tata Dios aylluyta nini: Noqa mama qochaj chawpinta khallaspa, uj ñanta 
kicharerqani, manchana jina yakoj chawpintataj uj ñanta kicharerqani. 

17Chantá Egiptomanta kallpasapa soldadokunata wajyarqani, carretakunata, 
caballopi lloq'ajkunata, mayta wapuykachaj soldadokunatawan ima. Jinaspataj, 
tukuyninkuta yakupi p'ultiracherqani, chinkacherqanitaj q'oshñishaj 
mecherota jina, nispa. 

18Noqa chay tukuy imata ruwaj Tata Dios nillanitaj: Ñawpa imakunata ama 
yuyarikunkichejñachu, nitaj qaninpa imachus kasqanmanta 
unanchaychejñachu. 

19Kunan noqa uj mosoj imata ruwasaj, chaytaj rikhurishanña. Manachu chayta 
qankuna reparashankichejri? Ch'innejpi watej uj ñanta kicharisaj, 
mayukunatataj ch'aki pampakunapi rikhurichisaj. 

20Chantá tukuy k'ita animalkunawan, k'ita alqokunawan, surikunawan ima 
jatunchawanqanku, imaraykuchus ch'aki jallp'api yakuta rikhurichisaj, 
ch'innejpitaj yaku mayukunata puririchisaj, ajllakusqay ayllu yakuta 
ujyanankupaj. 

21Israel aylluytaqa noqata yupaychanawanpaj ruwarqani. Aswan qhepamantaj 
paykuna tukuynejpi sutiyta jatunchanqankupuni. 

22Chaywanpis Jacobpa miraynin Israel, qanqa sutiyta mana oqharerqankichu, 
manachayqa noqawan amichikorqanki. 

23Mana ovejakunata apamuwarqankichu ñak'aspa q'olachinapaj, nitaj uywa 
ñak'asqa q'olachinakunawan jatunchawarqankichu. Noqaqa mana 
sayk'ucherqaykichu, ch'aki mikhuy jaywanata mañasuspa, nitaj 
mat'iykorqaykichu sapa kuti inciensota q'oshñichinawaykipaj. 

24Manallataj noqapaj sumajta q'apaj jawinakunata ranterqankichu, nillataj 
uywa ñak'asqaj wirantapis tukuy sonqo apamuwarqankichu. Manachayqa jucha 
q'epiykiwan llasaykuchiwarqanki, chay jina millay juchata ruwasqaykiwantaj 
sayk'uchiwarqanki. 

25Chaywanpis Diosniyki kasqayrayku, chay millay juchaykita llimphuchasaj. 
Juchaykikunatataj qonqayman churasaj. 

26Contraypi ima niwanaykipaj kajtenqa, jamuy chaymanta sut'iman 
orqhonanchejpaj. Ichapis mana juchayoj kasqaykita rikuchiwankiman. 

27Ñawpa tatayki contraypi juchallerqa, yachachejniykikunapis contraypi 
oqharikorqanku. 

28Sacerdoteykikuna Temployta pisipaj qhawasqankurayku p'enqaypi 
rikhurichisaj. Jacobpa aylluntaqa chinkarparichisqa kananpaj churasaj, Israel 
ayllutataj p'enqayta qhesachasqa kananpaj churallasajtaj. 

Isaías 44 

Tata Dios nisqanta junt'anpuni 

1Kunanqa Jacobpa ayllun Israel, ajllakusqay kamachíy, uyariway, ari: 

2Noqa ruwasoj Tata Diosniyki kani. Manaraj paqarikushajtiyki 
ruwarqaykiña, kunantaj qanta yanapasqayki. Munakusqay Jacobpa ayllun, ama 
manchachikuychu, imaraykuchus noqaqa kamachiy kanaykipaj ajllakorqayki. 

3Noqaqa ch'aki pampapi yakuta puririchisaj, ch'aki jallp'apipis yaku mayukuna 
kanqa. Mirayniykimanpis Espirituyta kachamullasajtaj, wawaykikunatataj 
saminchasaj. 

4Mirayniykeqa campo qhora jina wiñanqanku, imaynatachus mayu kantupi 
saucekuna q'omeryarinku, ajinata. 

5Chaypachataj nenqanku: Noqaqa Tata Diospata kani, nispa. Ujtaj nenqa: 
Noqaqa Jacobpa mirayninmanta kani, nispa. Ujkunataj makinkupi 
qhelqakonqanku: Noqaqa Tata Diospata kani, nispa. Israel sutiwantaj 
sutichakonqanku, nispa. 

6Israelpa kuraj kamachejnin Tukuy Atiyniyoj Tata Dios pagota qospa, Israelta 
kacharicherqa. Paytaj ajinata nin: Noqamin tukuy imaj qallariynin, 
tukukuynintaj kani. Noqamanta jawaqa waj dios mana kanchu. 

7Pitaj noqa jina kanmanri? Parlachun, ñawpaqeypitaj atiyninta rikuchichun. 
Chantá ñawpa p'unchaymantapacha aylluypaj imatachus ruwarqani, 
chayllatataj ruwachun, jinallataj qhepaman imachus kanantapis willachun. 

8Qankuna ama manchachikuychejchu nitaj kharkatitiychejchu. Noqaqa 
unaymantapachaña imachus kananta nerqaykichej, qankunataj chaymanta 
testigoy kankichej. Noqamanta jawa waj dios kanchu? Manapuni, mana waj 
pakakuna chhanka kanchu, ni ujpis kanchu, nispa. 

Lantita yupaychanaqa yanqhalla 

9Lantikunata ruwajkuna qhasi manakaj kanku, may jina munasqa 
ruwasqankupis qhasi manakajlla. Chaykunata yupaychajkunaqa ñawsa kanku, 
nitaj imatapis yachankuchu. Chayrayku p'enqachisqa kanqanku. 

10Pichus lantita diosta jina yupaychanapaj ruwajqa qhasi manakajllata 
tiemponta usuchin. 

11Lantikunata tukuy yupaychajkuna p'enqaypi rikhurenqanku, imaraykuchus 
lantita ruwajqa runallamin. Tukuyninku juicioman apasqa kanqanku, chaypitaj 
k'umuykuchisqa kaspa, manchachikuywan kharkatitenqanku. 

12Uj herreroqa fierrota ninapi parichiytawan, martillowan wajtaspa, 
munasqanman jina q'ewin. Chaymantataj yarqhachikun, kallpanpis pisiyan. 
Yakumantapis ch'akin jinataj llawch'iyan. 

13Lanti ruwaj carpinteropis reglata jap'iytawan, lapizwan k'ullupi raqhen. 
Chaymantataj compaswan tupuytawan, t'illminawan t'illmiyta qallarin. Ajinata 
lantitaqa runaman rijch'akojta k'achituta ruwan. Chaymantataj uj temploman 
churamun. 

14Jinallataj runaqa montepi wiñaj cedro sach'ata, ciprés sach'ata, encina 
sach'atawan k'utun. Manachayrí pino sach'ata mallkin, chay sach'ataj parawan 
wiñan. 

15Sach'ata k'utuytawantaj, wakinta llant'an ninata jap'ichinanpaj, chaywantaj 
q'oñikun jinallataj hornotapis parichin t'antata chayachinanpaj. K'ullu 
puchojmantataj uj lantita yupaychananpaj ruwakullantaj, chaymantaj tukuy 
sonqo qonqorikun. 

16Wakin llant'atataj ninaman enqhaykun, chay nina k'ajaypi aychata kankaspa, 
sajsanankama mikhunanpaj. Jinallataj ninapi q'oñikushaspa, nin: May sumajmin 
nina qayllapi q'oñikoyqa, nispa. 

17Chay puchoj k'ullumantataj uj lantita ruwakun, chaypa ñawpaqenman 
qonqoriykukuspataj, yupaychan. Chay lantimantataj mañakun: Qhespichiway 
ari, imaraykuchus qanmin diosniy kanki, nispa. 

18Chay runakuna mana imatapis yachankuchu, nitaj entiendenkuchu imatachus 
ruwashasqankuta, imaraykuchus qhawashaspapis ñawsakuna kanku, manataj 
yuyayninkupipis imachus kasqanta jap'eqayta atinkuchu. 

19Chay runakuna manapuni unancharinkuchu, nitaj yuyayninku kanchu 
entiendenankupaj, nitaj sonqonkupi ninkuchu: Kay k'ullumanta wakinta 
ninaman enqhani, chay nina k'ajaypitaj t'antata chayachini, chayllapitaj 
aychatapis mikhunaypaj kankani. Puchojmantarí qhasi manakaj lantita ruwani. 
Uj k'ullumanchu qonqorikusaj? nispa. 

20Chayta ruwajqa ushphata mikhuspa kawsayta munaj jina. Payqa mana cheqan 
yuyaykunawan q'otiyachikun. Chayrayku chay runaqa mana qhespichisqa kayta 
atinchu, nitaj tapukunchu: Makiypi jap'ishani chay lanti manachu qhasi manakaj 
q'otiriyojlla? nispa. 

Tata Dios israelitakunata qhespichin 

21Jacobpa ayllun Israel, qan kamachiy kasqaykita yuyarikuy. Noqamanta ama 
qonqaychu, imaraykuchus noqa ruwarqayki, qantaj kamachiy kanki. 

22Noqa juchaykita, contraypi oqharikusqaykita ima phuyuta jina chinkachini. 
Noqaman kutirikamuy, imaraykuchus noqamin pagota qospa kacharicherqayki. 

23Janaj, kusiywan takiy, imaraykuchus kaytaqa Tata Diosmin ruwan. Ukhu 
pacha, kusiywan qhapariy. Qankuna orqokuna, montepi tukuy sach'akuna ima 
kusiywan takirikuychej, imaraykuchus Tata Diosqa Jacobpa ayllunta pagota 
qospa kacharichin, ajinamantataj Israelpi jatun kayninta rikuchin. 

24Manaraj paqarikushajtiyki, Tata Dios ruwasorqaña, chaymantataj pagaspa 
kacharichisorqa, paytaj ajinata nin: Noqamin tukuy imata ruwaj Tata Dios kani. 
Noqalla janajta jatunman aysarqani. Kay pachata ruwashajtiy, mana pipis 
noqawanchu kasharqa. 

25Noqaqa llulla sut'inchajkunata pantachini, layqakunatapis p'enqayman 
churani. Yachayniyojkunata qhepaman kutirichini, yachayninkutataj 
manakajman tukuchini. 

26Chaywanpis kamachiykunaj nisqanku junt'akunanta ruwani, jinallataj 
kachasqay runakunaj yuyasqankupis. Paykunanejta Jerusalenman nini: Kay 
cheqapi runakuna watej tiyakonqanku, nispa. Nillanitaj: Judá suyupi 
llajtakunapis watej ruwasqa kanqanku, nispa. Kamachillanitaj laqayakunapis 
watej sayarichisqa kanankuta. 

27Noqaqa mama qochata ch'akichiyta atini, jinallataj mayukunatapis. 

28Kuraj kamachej Cirotapis nini: Qanqa michejniy kanki, jinataj munasqaytapuni 
ruwanki, nispa. Jerusalentapis nini: Qanqa watej ruwasqa kanki, nispa. 
Templotapis nillanitaj: Cimientoyki churasqa kanqa, nispa. 

Isaías 45 

Tata Diosqa Cirota kamachin kananpaj ajllakun 

1Tata Diosqa Cirota kuraj kamachej kananpaj aceitewan jawichispa ajllarqa, 
paña makinmanta jap'ispataj, paynejta jatun suyukunata k'umuykachachenqa. 
Ajinamanta kuraj kamachejkunaj armankuta qhechuspa, llajtakunaj 
punkunkuta kicharenqa, mana ujtawan wisq'akunanpaj. 

2Kunan Tata Dios Ciroman kay jinata nin: Noqa qanpa ñawpaqeykita rispa, 
orqokunata pampachasaj. Broncemanta ruwasqa punkukunata t'unarasaj, 
fierro barretakunatapis p'akirasaj. 

3Pakasqa valorniyoj imakunata noqa qosqayki, valorniyoj pakasqa kashan, 
chayta. Ajinamanta yachanki Israelpa Tata Diosnin noqa kasqayta, jinallataj 
sutiykimanta wajyasoj kasqaytawan. 

4Kamachiy Jacobta munakusqayrayku, ajllakusqay Israelrayku sutiykimanta 
wajyarqayki. Mana rejsishawajtiykipis, jatunpaj qhawasqa sutita churarqayki. 

5Noqamin Tata Dios kani. Noqamanta jawaqa mana waj dios kanchu. Qan mana 
rejsishawajtiykipis, noqa qanta maqanakunaykipaj sumajta wakichiyki. 

6Ajinamanta inti llojsimuynejmanta inti yaykuynejkama tukuy yachanqanku 
noqamanta jawa mana waj dios kasqanta. Noqamin Tata Dios kani, manataj waj 
dios kanchu. 

7Noqaqa k'anchayta, laqhayaytapis ruwani. Noqallataj allin kawsayta, llakiy 
kawsaytapis qoni. Noqa Tata Dioslla chay tukuy imata ruwani. 

Tata Dioslla tukuy atiyniyoj 

8Noqaqa janaj pachamanta justiciata parachimusaj. Phuyukuna, qankunapis 
cheqan kayta paramuychej. Jallp'apis kicharikuchun, chantá qhespichisqa kay 
p'utumuchun, justiciataj wiñachun. Noqa Tata Diosmin chaykunata ruwarqani. 

9May llakiy qhatirenqa, pikunachus Ruwajninkuwan churanakunku, 
chaykunata. T'urumanta ruwasqa mankaqa ruwajninwan 
churanakunmanchuri? T'uru mankaqa ruwajninta ninmanchu: Imata 
ruwashanki? nispa. Chayrí ninmantajchu: Ruwasqaykeqa mana allinchu, 
nispari? 

10Imayna llakiychus kanman sichus uj wawa paqarikuytawan, tatanta ninman: 
Imapaj yumawarqankiri? nispa. Jinallataj mamantapis ninman: Imapaj 
paqarichikuwarqankiri? nispa. 

11Israelitakunata ruwaj Tata Dios, May Llimphu Kaj Diosqa kay jinata nin: 
Kunanmanta qhepaman imachus kananmanta tapuriwaychej. Chayrí 
churiykunamanta, imaynatachus kay pachata ruwasqaymantapis 
tapurillawaychejtaj. 

12Noqa kay pachata ruwarqani, runata ruwaspataj, chayman churarqani. 
Janajtapis makiywan jatunman aysarqani, kamacherqanitaj chayman 
ch'askakuna rikhurimunankuta. 

13Noqaqa Cirota churasaj kamachisqayta junt'ananpaj, may ñantachus 
purinantapis noqa pusasaj. Paymin llajtayta watej sayarichenqa. Pikunachus 
mana munashajta waj suyuman apasqa kashanku, chaykunatapis 
kacharichipuwanqa mana t'inkaraykuchu, nispa. Noqa Tukuy Atiyniyoj Tata 
Dios ajinata nini. 

14Chantá Tata Dios israelitakunaman nillantaj: Egipto suyumanta campo 
runakunata, Etiopiamanta ranqherokunata ima kamachinkichej. Jinallataj Sabá 
cheqamanta jatunkaray runakuna qankunaman k'umuykusonqanku, jinataj 
wata runaykichej kanqanku. Qhepaykichejta cadenawan watasqa jamonqanku. 
Ñawpaqeykichejman qonqoriykukuspataj, nisonqachej: Cheqapuni Diosqa 
qankuna ukhupi kashan, chay Diosmanta jawataj mana waj dios kanchu, nispa. 

15Cheqapuni Israelpa Diosnin kanki, qhespichej Diostaj. Qanqa mana rikukoj 
Dios kanki. 

16Lantita tukuy ruwajkunaqa k'umuykachachisqa, p'enqachisqataj kanqanku. 

17Tata Dios israelitakunata wiñaypaj qhespichenqa. Paykunataj manaña 
jayk'ajpis p'enqachisqachu nitaj k'umuykachachisqachu kanqanku. 

18Janaj pachata ruwaj Tata Dios, Paymin Diosqa. Paymin kay pachatapis 
ruwarqa, payllataj tukuy imata maychus kananman churarqa. Kay pachata 
ruwarqa kawsayniyojkuna chaypi tiyakunankupaj. Pay nin: Noqamin Tata Dios 
kani, noqamanta jawaqa mana waj Dios kanchu. 

19Noqaqa mana pakaypichu parlani, nitaj maynej laqha ukhupichu. Manallataj 
Jacobpa mirayninta nerqanichu: Maypichus mana ima kanchu, chaypi 
mask'awaychej, nispa. Noqa Tata Diosmin maychus kajta parlani, cheqantataj 
imatapis willaykichej. 

Lantikuna qhasi manakajlla kanku 

20Tantakuspa, kayman jamuychej. Tukuy suyupi wañuymanta llusp'ejkuna 
qayllamuwaychej. K'ullumanta ruwasqa lantikunata oqharispa apajkunaqa 
imatachus ruwashasqankuta mana yachankuchu. Mana qhespichiyta atej 
diosmanta qhasillata yanapananta mañakunku. 

21Qankuna allinta parlaychej. Ruwasqaykichejmanta sumajta rimanakuspa, 
imatachus ninaykichejta wakichikuychej. Pitaj qallariymantapacha chay 
imakunata ruwarqari? Pitaj unaymantapacha chay imakunata willanri? 
Manachu Noqa Tata Dios chay imakunamanta willarqaykichej? Noqamanta 
jawaqa mana waj dios kanchu. Noqalla cheqanta ruwaj Dios, qhespichejtaj kani. 
Noqamanta jawaqa manapuni ujpis kanchu. 

22Tukuy kay pachapi tiyakojkuna, qhespichisqa kanaykichejpaj noqaman 
jamuychej. Noqamin Dios kani, manataj waj Dios kanchu. 

23Noqaj kawsayniyrayku tiluni, simiytaj cheqanta parlan. Kay nisqayqa 
junt'akonqapuni. Chaytaj kay jina kanqa: Noqaman tukuy runakuna 
qonqorikuwanqanku, sutiypitaj tilonqanku. 

24Noqamanta nenqanku: Cheqapuni Tata Diosllamanta justiciawan, jatun 
atiywan ima jamun, nispa. Noqallaman tukuypis jamonqanku, pikunachus 
contraypi ruwajkunapis may p'enqaypi rikhurenqanku. 

25Noqa Tata Diosrayku Israelpa miraynin cheqanpaj qhawasqa kanqanku, 
umankuta oqharispataj, kusikonqanku. 

Isaías 46 

Babiloniaj lantinkuna 

1Bel diosqa k'umpuykukun. Nebo diospis pampaman wijch'ukun. Chay 
lantikunaqa burropi chajnasqa rinku, llasa q'epita apajkunataj kharkatitinku 
llasa kasqankurayku. 

2Chay dioskuna k'umpuykukunku, pampamantaj wijch'ukunku. Mana 
qhespichikuyta atispa, paykuna kikinku mana munashajta waj suyuman 
apachisqa kanku. 

3Uyariwaychej, Jacobpa miraynin, israelitakunamanta tukuy puchojkuna: 
Paqarisqaykichejmantapacha noqa qankunata q'epiykacharqaykichej. 
Mamaykichejpa wijsanmantapacha sumaj ichuykachasqa karqankichej. 

4Kunantaj machuyajtiykichejpipis, noqaqa kikillanpuni kasaj. Yuraj chujchallaña 
kashajtiykichejpis, wawata jina apaykachasqaykichej. Noqa ruwarqaykichej, 
noqallataj q'epiykachasqaykichej. Tukuy imapitaj yanapasqaykichej, 
qhespichisqaykichejtaj. 

5Piwantaj rijch'achiwankichejmanri? Noqa jina pitaj kanmanri? Pimantaj 
kikinchawankichejmanri? 

6Wakinkunaqa wayaqankumanta qorita orqhonku, chayrí qolqe metalta 
romanapi aysanku. Chaymantataj lanti ruwajta mink'aspa, lantita ruwachinku. 
Chantá chay ruwasqa diosman qonqorikuspa, payta yupaychanku. 

7Lijrariykukuytawan, chay lantita apanku, maypichus kananmantaj churanku. 
Chaypitaj mana kuyurispa kakullan. Paymanta qhaparispa mañakunku, manataj 
uyarinchu, nillataj llakiyninkumantapis kacharichinchu. 

8Chayta yuyarikuychej, mana kasukoj runakuna. Yuyayniykichejman 
tukuspataj, allinta unanchakuychej, contraypi oqharikojkuna. 

9Yuyarikuychej ari ñawpamantapacha imachus kasqanta. Noqalla Dios kani. 
Noqamanta jawaqa mana waj dios kanchu, nillataj ujllapis noqaman rijch'akojqa 
kanchu. 

10Noqaqa qallariymantapacha qhepaman imachus kananmanta willani. Noqa 
unaymantapacha willani, manaraj imapis kashajtin. Nini: Noqaj wakichisqayqa 
junt'akonqapuni. Imatachá munasqayta ruwasaj, nispa. 

11Inti llojsimuynejmanta uj runata wajyani. Payqa karu suyumantapacha anka 
jina jamonqa wakichisqayta junt'ananpaj. Noqa ruwanayta nini, chay 
nisqaytataj junt'asajpuni. Imatachus wakichisqayta ruwasajpuni. 

12Uyariwaychej, rumi sonqo runakuna, cheqan kawsaymanta karunchakojkuna: 

13Noqaqa justiciayta qayllachimusaj, manataj karupichu kashan. 
Qhespichinaypis usqhayta chayamullanqataj. Noqaqa Sionta qhespichisaj, 
Israelpitaj jatun kayniypa lliphipiynin rikukonqa, nispa. 

Isaías 47 

Babilonia suyu urman 

1Tata Dios nillantaj: Babilonia suyu, tiyanaykimanta urayk'uy, ñut'u jallp'api 
tiyakuy. Kamachinayki tiyanamanta urayk'uspa, pampapi chukukuy. 
Ñawpajtaqa manaraj qharita rejsej sipas jina karqanki. Kunantaj manaña 
k'achita nisonqankuchu. 

2Maran rumita jap'ispa, trigota kutay. Uma qhatanaykita qhatarakuy, qhoysu 
p'achaykita patakama oqharikuspataj, mayuta chimpay. 

3Q'ara ukhuyki rikukonqa, p'enqayniykipis sut'ipacha kanqa. Mana 
khuyarikuspa, qanmanta vengakusaj, manataj pipis jark'ayta atiwanqachu. 

4Tukuy Atiyniyoj Tata Diosqa qhespichiwajninchej. Israelpa May Llimphu Kaj 
Diosnenqa kay jinata nin: 

5Caldeokunaj ususin Babilonia, ch'inmanta chukuy, laqhayayman yaykuy. 
Kunanmantaqa manaña jayk'ajpis jatun suyukunata kamachej qoya 
nisonqankuchu. 

6Noqaqa Israel aylluypaj mayta phiñakorqani. Chayrayku ajllakusqay Israelta 
mana allinpajchu qhawarqani, makiykimantaj paykunata jaywaykorqani. 
Qantajrí mana khuyaspa, paykunata anchatañataj ñak'aricherqanki. Allin machu 
runakunatapis anchata ñak'arichillarqankitaj. 

7Qan nerqanki: Noqaqa qoya jina wiñaypaj kamachillasajpuni, nispa. 
Chaywanpis qanqa kay imakunamanta mana yuyarqankichu, manataj 
unancharqankichu imapichus tukukunaykita. 

8Chayrayku, kunanqa kayta uyariy, k'anchilla warmi: Kunan kamachinayki 
tiyanapi sumajta tiyarishanki, ni imamanta llakikuspa. Sonqoykipitaj nishanki: 
Noqa jinaqa ni pi kanchu. Noqamanta jawaqa waj mana kanchu. Manataj 
warmisapa jina qhepakusajchu, nitaj wawaykunapis wañonqankuchu, nispa. 

9Chaywanpis kay iskaynin llakiykuna ujllata, uj p'unchayllapi qhatirisonqa: 
Ujllapi mana wawayoj, mana qosayojtaj rikhurinki. Chay jina yatiriyoj, layqayoj 
kashajtiykipis, chay llakiykunaqa kaymanta jinalla chayamusonqapuni. 

10Qanqa millay ruwasqaykipi atinikuspa, nerqanki: Mana pipis rikuwanchu, 
nispa. Qantaqa yachasqayki, yuyasqayki ima q'otiyasunku. Qantaj sonqoykipi 
nerqanki: Noqalla kani, noqamanta jawaqa mana waj kanchu, nispa. 

11Chayrayku sinch'i llakiypuni qanta qhatirisonqa, manataj ima 
layqeriyokunawanpis jark'akuyta atinkichu. Jatun ñak'ariy chayamusonqapuni, 
manataj chaymanta llusp'iyta atinkichu. Mana yuyashajtillayki, chay tukuy 
ñak'ariykuna urmaykamusonqa. 

12Babilonia, kunanqa yatiriykikunawan, layqaykikunawan ima purillaypuni, 
pikunamanchus wawa kasqaykimantapacha k'askarqanki, chaykunawan. 
Ichapis allin risonqa, chaykunawantaj runakunata manchachiwaj. 

13Ashkha yuyaychajkunawan sayk'usqaña kanki. Kunanqa janajta qhawajkuna 
jamuchunku. Paykuna ch'askakunata qhawaspa, sapa killa watunku, imachus 
qhepaman jamunanta willasojkuna, chay llakiy qhatirisunanmanta 
jark'asuchunku. 

14Chaykunarí q'opa jinalla kanqanku. Ninaqa paykunata ruphaykonqa, manataj 
nina lawraymanta ayqekuyta atenqankuchu. Chay ninaj k'ajaynenqa mana 
ñawpaqenpi tiyarikuspa q'oñikunapajchu. 

15Chantá tukuy wawqeykikuna, pikunamanchus wawamantapacha qhatuta 
ruwaspa k'askasqa karqanki, chaykuna mana kacharichisonqankuchu. 
Maynintachus ripunankuta riponqanku, mayta qhaparikojtiykipis, mana 
uyarejman tukonqanku. Kunanqa mana pipis kacharichisoj kanchu. 

Isaías 48 

Tata Dios israelitakunata k'amin 

1Jacobpa ayllun, kayta uyariychej, qankunaqa Israel sutiwan sutichasqa 
kankichej. Qankuna Judajpa miraynin kankichej, Tata Diospa sutinpitaj 
tilunkichej. Jinallataj Israelpa Diosninmanta mañakunkichej. Chaywanpis, mana 
cheqanta ruwankichejchu, nitaj cheqan sonqowanchu mañakunkichej. 

2Qankuna ninkichej: Diospa llajtanmanta kayku, nispa, chantá nillankichejtaj 
Israelpa Diosninpi atinikusqaykichejta. Chay Diospa sutenqa Tukuy Atiyniyoj 
Tata Diosmin. 

3Imachus qhatirisunanta ñawpajmantaña willarqaykichej. Jinaqa mana 
yuyasqallamanta ruwaj churakorqani. Tukuy imatachus nisqaytaj 
junt'akorqapuni. 

4Chay ajina karqa k'ullu kasqaykichejta yachasqayrayku. Kunkaykichejqa fierro 
jina mana kuyurej, umaykichejpis bronce jina sinch'illataj. 

5Unaymantaña noqa willarqaykichej. Manaraj chay kashajtin, noqa chayta 
willarqaykichejña, ama ninaykichejpaj: Kayqa lantiypa ruwasqanmin. 
K'ullumanta ruwasqay lanti, chantá fierromanta ruwasqa diosniy kay tukuyta 
kamachin, nispa. 

6Chay nisqayta uyarerqankichej, junt'akusqantataj rikorqankichej. 
Yachankichej nisqayman jinapuni kasqanta. Kunantajrí mosoj imakunamanta 
uyarichisqaykichej, mana yachasqaykichejtataj sut'inchasqaykichej. 

7Chay nisqayqa mosojmin, ñawpajpitaj mana karqachu. Chayrayku mana 
niwajchejchu: Chaytaqa yacharqaykuña, nispa. 

8Arí, chay nisqaytaqa mana jayk'ajpis uyarerqankichejchu, nitaj 
rejserqankichejchu. Cheqapuni ñawpajtaqa mana uyariyta munajchu kankichej. 
Noqaqa wasanchanawaykichejta yacharqaniña, imaraykuchus 
paqarikusqaykichejmantapacha mana kasukoj kankichej. 

9Chaywanpis sutiyrayku sinch'i phiñakuyniyta ñit'iykukuni. Noqa jatunchasqa 
kanayrayku phiñakuyniyta ñit'iykukuspa, mana chinkacherqaykichejchu. 

10Noqa llimphucharqaykichej mana qolqe metalta jinachu. Manachayqa ñak'ariy 
hornopi ch'uyancharqaykichej. 

11Noqarayku chayta ruwarqani, ama sutiy pisipaj qhawasqa kananpaj. Manataj 
saqesajchu qankuna lantikunata Diosta jina jatunchanaykichejta. 

Tata Dios ayllunta kacharichenqa 

12Jacobpa ayllun Israel, uyariway. Qanta wajyarqayki. Noqalla Dios kani, tukuy 
imaj qallariynin, tukukuynintaj. 

13Makiywan kay pachaj cimientonta churarqani, makillaywantaj janajtapis 
jatunman aysarqani. Chaykunata sutinkumanta wajyajtiy, rikhurerqankupacha. 

14Tukuyniykichej tantakuspa, uyariwaychej: Mayqen diostaj kay imakuna 
kananmanta sut'incharqari? Noqaj ajllakusqay runaqa wakichisqayta junt'anqa 
Babiloniaj contranpi, caldeokunaj contrankupiwan. 

15Noqa Cirowan parlarqani, chantá payta wajyarqani, pusamorqanitaj. 
Chayrayku maytachá purisqanpi allinpuni renqa. 

16Qayllamuwaspa, kayta uyariwaychej: Qallariymantapacha noqaqa sut'ita 
parlarqani, kay tukuy ima junt'akushajtinpis, noqa chaypi karqani. Kunantaj 
noqa Tukuyta Kamachej Tata Dios payman Espirituyta qospa, payta kacharqani, 
nispa. 

17Israelpa May Llimphu Kaj Diosnin, pagota qospa kacharichisoj Tata Dios 
ajinata nin: Noqamin Tata Diosniyki kani. Noqa yachachiyki imachus qanpaj 
allin kasqanta, jinataj may ñantachus purinaykita rikuchiyki. 

18Kamachisqaytachus kasuwankiman karqa chayqa, allin kawsay qanpaj mayu 
jina puririnman karqa, justiciataj mama qochaj qhollchoqeyasqan jina kanman 
karqa. 

19Mirayniykipis t'iyu jina mana yupay atina kankuman karqa. Qanmanta 
mirajkunaqa t'iyu jina ashkhapuni kankuman karqa. Noqa mana jayk'ajpis 
paykunata chinkachiymanchu karqa, manataj ñawpaqeymantapis paykunata 
wijch'uymanchu karqa. 

20Chaywanpis kunan Babiloniamanta llojsiychej, caldeokunamantataj 
ayqekuychej. Kay imakunamanta kusiywan willamuychej, kay pachaj 
k'uchunkamataj uyarichiychej. Chaypacha niychej: Tata Dios pagota qospa 
kamachin Jacobta kacharichin, nispa. 

21Ch'innejta paykunata pusashajtin, yaku ch'akiymanta mana wañorqankuchu. 
Manachayqa Tata Diosqa chhankamanta yakuta phullchichimorqa. Chhankata 
lajrarqa, yakutaj purirerqa. 

22Millay runakunapajrí mana allin kawsay kanchu. Ajinata Tata Dios nin. 

Isaías 49 

Tata Diospa Kamachin 

1Mama qocha kantupi kaj llajtakuna, karupi kaj jatun suyukuna ima, 
uyariwaychej: Manaraj paqarishajtiy, Tata Dios wajyawarqa. Mamaypa wijsanpi 
kashajtillayraj, pay ajllakuwarqa. 

2Payqa simiyta filo espadata jina ruwarqa, maki llanthunwantaj pakaykuwarqa. 
Filo puntayoj flechaman jina tukuchiwarqa, jinaspataj, flecha waqaychananpi 
waqaychawarqa. 

3Chantá niwarqa: Israel, qanmin kamachiy kanki. Qannejta jatun kayniyta 
rikuchisaj, nispa. 

4Noqatajrí nerqani: Ruwasqayqa qhasi manakajlla, kallpaytapis qhasi 
manakajllata usucherqani, nispa. Chaywanpis imachus ruwasqayqa Tata Diospa 
makillanpi kashan, payllataj ruwasqaymanta t'inkata qowanqa. 

5Tata Diosqa mamaypa wijsanmantapacha kamachin kanaypaj ajllakuwarqa, 
Jacobpa ayllunta payman kutirichinaypaj, paywan ujlla kanankupajtaj. Tata 
Diosllataj allinpaj qhawasqata ruwawan, jinallataj kallpachawan. 

6Pay niwan: Qanqa kamachiy kanki, mana Jacobpa ayllullantachu watej 
sayarichinaykipaj, nitaj Israelmanta puchojkunallatachu kutirichimunaykipaj. 
Aswanpis waj suyukunapaj k'anchay jina kanaykipaj churayki, noqa qhespichej 
kasqayta tukuy kay pachaj k'uchunkama willamunaykipaj, nispa. 

7Israelpa May Llimphu Kaj Diosnin, qhespichej Tata Dios kay jinata nin pisipaj 
qhawasqa kajman, waj llajtakunaj chejnikusqankuman, ñak'arichejkunaj wata 
runanman ima: Kuraj kamachejkuna, kurajkuna ima qanta rikususpa, 
sayarikonqanku. Qanman k'umuykukonqanku, Israelpa May Llimphu Kaj 
Diosnin Tata Diosrayku, pichus nisqanta junt'anpuni, pitajchus ajllakusorqa, 
payrayku, nispa. 

Tata Dios Jerusalenta watej sayarichenqa 

8Tata Dios nillantaj: Khuyakunay p'unchay chayamojtin, uyarerqayki, 
qhespichina p'unchaypitaj yanaparqayki. Noqa waqaychasqayki, qannejtataj uj 
tratota tukuy runawan ruwasaj. Chay suyuta watej mosojyachisaj, saqerpayasqa 
jallp'akunatataj watej rak'irasaj. 

9Jinapi presochasqa kajkunaman ninki: Qankunaqa kacharisqaña kankichej, 
nispa. Laqhapi kajkunatapis ninki: Llojsimuychej, rikuchikuychejtaj, nispa. 
Chantá paykuna oveja jina ñan kantupi mikhunata tarenqanku, jinallataj may 
orqokunapipis mikhuna kallanqapuni. 

10Mana yarqhachikonqankuchu nitaj ch'akichikonqankuchu. Manataj ruphaypis 
paykunata sonqorparenqachu, nitaj intipis ruphanqachu, imaraykuchus 
paykunamanta khuyakojqa yaku juturiman paykunata pusanqa. 

11Noqaqa orqoyta jatun ñankunaman tukuchisaj, chaki ñankunataj sumaj 
pichasqa kanqanku. 

12Aylluymanta kajkunaqa karumanta kutimonqanku. Wakenqa 
wichaynejmanta, wakintaj inti yaykuynejmanta jamonqanku, wakintaj Egipto 
suyupi Sinim llajtamanta. 

13Janaj, kusiywan takiy ari, kay pachapis, mayta kusikuy. Qankunapis orqokuna, 
kusiywan qhapariychej, imaraykuchus Tata Dios ayllunta sonqochan, 
ñak'arichisqa kajkunamantataj khuyakun. 

14Jinapis Sión llajta nin: Tata Diosqa saqerpariwan, qonqarpariwantaj, nispa. 

15Tata Diosrí kutichin: Uj warmi ñuñushaj wawitanta qonqarparinmanchu? 
Wijsanmanta llojsej wawanta manachu munakunman? Pay wawanta 
qonqapunman chaypis, noqaqa ni jayk'aj qanta qonqasqaykichu. 

16Noqaqa sutiykita makiyman qhelqani ama qonqasunaypaj. Muyuyniykipi kaj 
perqaykitapis qhawashanipuni. 

17Llajtaykita watej sayachejkuna usqhayllata chayamonqanku, tukuy imaykita 
chinkachejkunataj riponqanku. 

18Umaykita oqharispa, muyuyniykita qhawariy. Chay wawaykikunaqa 
tukuynejmanta tantaykukuspa, jamonqanku, nispa. Tata Dios nillantaj: Noqa 
kawsayniyrayku tiluni: Wawaykikunawan novia p'achawan jina sumajta 
p'achallikunki, chaykunawantaj sumaj k'achanchasqa kanki. 

19Llajtaykeqa thuñisqa, phirisqa karqa, ch'inpachataj. Kunantajrí ashkha 
kasqaykichejrayku jallp'a aylluykipaj k'ullku kanqa. Ñak'arichisojkunataj karupi 
kanqanku. 

20Pikunachus waj suyupi jatun llakiypi kashajtiyki paqarikorqanku, chay 
wawaykikuna nisonqanku: Kay cheqaqa ancha k'ullku noqaykupajqa. Aswan 
jatunta wakirichipuwayku tiyakunaykupaj, nispa. 

21Qantaj sonqoykipi ninki: Pitaj kay chhika wawakunata qowarqari? Noqajtaqa 
manapuni churiykuna karqachu, nitaj wawayoj kayta aterqanichu. Noqa 
karuman apachisqa, wijch'usqataj karqani. Pitaj kaykunata uywanman karqari? 
Noqataqa sapayta saqerpariwarqanku. Kaykunarí maypitaj karqankuri? nispa. 

22Ajinata Tukuyta Kamachej Tata Dios nin: Noqa makiyta oqharispa, tukuy 
suyuman ujta kamachisaj. Wiphalata oqharispa, paykunapaj uj señalta 
wakichisaj. Chantá churiykikunata marq'ayninkupi apampusonqanku, 
ususiykikunatapis q'epinkupi apamonqanku. 

23Kuraj kamachejkuna uywaqeykikuna kanqanku, qoyakunapis ñuñuchisojkuna 
kanqanku. Paykunaqa pampakama ñawpaqeykipi k'umuykukonqanku. 
Chakiykipi jallp'a kajtapis qallunkuwan llajwanqanku. Ajinapi qan yachanki 
noqa Tata Dios kasqayta. Pikunachus noqapi atinikojkunaqa mana jayk'ajpis 
p'enqachisqachu kanqanku. 

24Pitaj soldadokunamanta imatachus maqanakupi qhechusqanta qhechuyta 
atinmanri? Uj runa presochasqa kasqanmanta ayqekuyta atinmanchu? 

25Tata Diostajrí ninpuni: Presochasqa runaqa kallpayoj soldadoj makinmanta 
qhechusqa kanqa, presochasqa runapis millay runaj makinmanta 
kacharichisqallataj kanqa. Qanwan churanakojkunawan noqa churanakusaj, 
noqa kikiytaj wawaykikunata kacharichisaj. 

26Chay ñak'arichisojkunaman kikin aychallankutataj mikhuchisaj, 
yawarnillankuwantaj vinowan jina paykunata machachisaj. Ajinamanta tukuy 
runakuna yachanqanku noqa Tata Dios pagota qospa kacharichisoj kasqayta. 
Noqaqa Jacobta kamachej kani, may atiyniyojtaj, nispa. 

Isaías 50 

Tata Dios paypi atinikojkunata yanapan 

1Tata Dios nin: Ama yuyaychejchu mamaykichej Israelta wijch'usqayta, 
imaynatachus uj runa warminta wijch'upun, jinataqa. Chayrí, yuyankichejchu 
mayqen manuyman wata runata jina vendeykususqayta? Mana jinachu, 
qankunaqa millay juchaykichejrayku vendechikunkichej. Diospa contranta 
oqharikusqaykichejrayku mamaykichej Israel wijch'usqa karqa. 

2Imaraykutaj jamuspa, mana pitapis tariparqanichuri? Imaraykutaj 
wajyashajtiypis, mana pipis kutichiwarqachuri? Ima kajtinpis, manachu 
atiyman kacharichiytari? Manañachu atiyneyqa kasqa paykunata 
kacharichinaypaj? Ujta nispalla, mama qochata ch'akichini, mayukunatapis 
ch'aki pampaman tukuchini. Chaypi kaj challwakunapis yakumanta jina 
wañuraspa, asnanku. 

3Noqaqa janajta laqhayaywan p'achallichini, llakiy p'achawan jinataj 
qhataykuni, nispa. 

4Tukuyta Kamachej Tata Dios yachay parlayta simiyman churarqa, sayk'usqa 
runakunata parlaspa kallpachanaypaj. Sapa paqarin pay rijch'arichiwan, 
yachachisqanta sumajta uyarinaypaj. 

5Tukuyta Kamachej Tata Dios yuyayta qowarqa, noqataj mana k'ullukorqanichu, 
nitaj qhepamanpis kutirerqanichu. 

6Seq'owajkunaman wasayta jaywarqani, sunkhaytapis t'iranawankupaj 
jaywarqani. May jinata alqochakuwajtinku, thoqaykushawajtinkupis, mana 
uyayta pakarqanichu. 

7Tukuyta Kamachej Tata Dios yanapawasqanrayku, mana 
k'umuykachachisqachu kasaj. Chhanka jina sumajta sayasaj, yachanitaj mana 
p'enqachisqachu kanayta. 

8Kutikuwajneyqa qayllaypi kashan. Pitaj imamanta ch'ataykuwanqari? Jaku ari, 
juezpa ñawpaqenman rinachej. Pitaj noqata ch'ataykuwajri? 
Qayllaykamuwaspa, uyanta rikuchikuchun. 

9Tukuyta Kamachej Tata Diosmin yanapawan. Pitaj juchachawanqari? Tukuy 
awqaykuna phirisqa kanqanku, imaynatachus thutaj k'utusqan p'acha 
t'akakapun, ajinata. 

10Qankunamanta mayqenpis Tata Diosta manchachikoj kanmanchu? Diospa 
kamachinpa parlasqanta kasukoj kanmanchu? Laqhayaypi purejkuna, ni ima 
k'anchayta rikojkuna, Tata Diospi atinikuychej, paymantataj jap'ikuychej. 

11Qankuna, munasqaykichejman jina kawsajkuna, sumajta qhawakuychej 
imatachus ruwasqaykichejta, imaraykuchus chay ruwasqaykichejpi tojllapi jina 
urmankichej. Tata Diosqa jasut'iyta apachimusonqachej, ñak'ariypitaj 
choqarayankichej, nispa. 

Isaías 51 

Tata Dios Jerusalenta sonqochan 

1Tata Dios nin: Cheqanta kawsajkuna, Tata Diosta mask'ajkuna, uyariwaychej: 
Qhawariychej ima chhankamantachus ch'eqosqa kasqaykichejta, ima 
canteramantachus orqhosqa kasqaykichejta. 

2Unanchariychej ñawpa tataykichej Abrahammanta, ñawpa mamaykichej 
Saramantawan, pichus qankunata paqarisorqachej, paymanta. Manaraj 
wawayoj kashajtinku, paykunata wajyarqani, samincharqani, miracherqanitaj. 

3Cheqamanta noqa Tata Dios Sión llajtata sonqochasaj, jinallataj llajtaj 
laqayankutapis khuyakuywan qhawasaj. Ch'aki ch'in jallp'anta qhallallarichisaj, 

imaynatachus Edén huertata qhallallaricherqani, ajinata. Chaypi may kusikuy, 
Diosta jatunchay, tocanawan takiykuna ima kanqa. 

4Aylluymanta kajkuna, uyariwaychej. Noqa yachachisqayta tukuyman willasaj. 
Kamachisqayqa tukuy suyupaj k'anchay jina kanqa. 

5Justicia ruwanay p'unchay qayllapiña. Kacharichinay p'unchay ñanpiña kashan, 
atiyniywantaj tukuy suyuta kamachisaj. Mama qocha kantupi tiyakojkunaqa 
jatun atiyniywan paykunata yanapanayta suyanqanku. 

6Janajta qhawariychej, kay pachatapis qhawariychej. Janajqa q'oshñi jinalla 
chinkariponqa, kay pachapis p'acha jinalla thantarparikonqa. Chaypi 
tiyakojkunapis ch'uspi jina wañuranqanku. Chaywanpis pitapis qhespichejtiy, 
chayqa wiñaypajmin. Justiciawan kamachisqaytaj mana jayk'ajpis 
tukukonqachu. 

7Uyariwaychej, cheqan kajta rejsejkuna, pikunachus yachachiyniyta 
sonqoykichejpi jap'ikojkuna: Runakuna qankunamanta millayta rimasqankuta 
ama manchachikuychejchu, amataj chay jinatapuni alqochakusqankurayku 
q'enaqakuychejchu. 

8Paykunaqa thutaj thutasqan p'acha jina tukukonqanku, thutasqa millma jinataj. 
Justiciata ruwasqayrí wiñaypaj kallanqapuni, noqataj wiñay wiñaynintinpaj 
qhespichisqaykichej. 

9Rijch'ariy, Tata Dios, rijch'ariy, atiyniykiwan kacharichiwayku, imaynatachus 
unay ruwaj kanki, ajinata. Imaynatachus ñawpa tataykukunaj tiemponpi 
ruwarqanki, ajinata ruway. Qanqa Rajabta chhikan chhikanta t'isarparerqanki, 
mama qochapi tiyaj sierpetataj t'unarparerqanki. 

10Manachu qan mama qochapi chay chhika ukhu yakuta ch'akicherqanki? 
Chaypitaj uj ñanta kicharerqanki, chayninta kacharichisqayki israelitakuna 
chimpanankupaj. 

11Pikunatachus Tata Dios pagota qospa kacharicherqa, chaykuna 
kutimponqankupuni. May kusiywan takirispa, Sión llajtaman yaykonqanku, 
chaypitaj wiñaypaj kusisqa tiyakonqanku. Paykunaqa kusisqallapuni kanqanku, 
nanaywan, waqaywantajrí chinkaponqa. 

12Noqamin sonqochasojniyki kani. Imaraykutaj runakunata manchachikunkiri? 
Qhora jinalla wañoj, chay runatachu manchachikunki? 

13Chaywanpis ruwasojniyki Tata Diosta qonqapunkiña, pichus janajta jatunman 
aysarqa, kay pachaj cimientontapis churallarqataj, payta. Qanqa tukuy 
p'unchaynintin manchachikullankipuni, pichus llakichisuspa, phiñakuyninpi 
chinkachisuyta munarqa, chaymanta. Kunan maytaj chay jinata llakichisoj runaj 
phiñakuyninri? 



1457 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

14Carcelpi ñak'arichisqa kajqa usqhayllata kacharichisqa kanqa. Mana carcelpi 
wañonqachu, nillataj yarqhaymantapis ch'ayñanqachu. 

15Noqamin Tata Diosniyki kani, suteyqa Tukuy Atiyniyoj Tata Dios. Noqamin 
mama qochata sinch'ita qhollchoqeyachini, jinataj pata patata oqharichini. 

16Nisqayta simiykiman churarqani, makiypa llanthunpitaj waqaycharqayki. 
Janajta jatunman aysaspa, kay pachaj cimientontapis churaspa, Sionta nerqani: 
Qanqa aylluy kanki, nispa. 

17Jerusalén llajta, rijch'ariy, rijch'arikuy, sayarikuytaj. Qanqa Tata Diospa k'araj 
phiñakuyninwan junt'a kashan, chay copata makinmanta jap'ispa, ujyarqanki. 
Qan machanaykikama phiñakuynin copamanta qonchuntinta ujyaykorqanki. 

18Tukuynin wawaykikunamanta mana ujllapis qanta pusaj kanchu. Uywasqayki 
wawakunamanta ni mayqenpis makiykimanta aysarej kanchu. 

19Kay iskay llakiykuna qanta qhatirisorqa: Llajtaykeqa tukuchisqa, ch'inpacha 
saqesqa karqa, runaykikunataj yarqhaywan, espadawan ima wañurachisqa 
karqanku. Kunantaj pitaj qanmanta llakikonqari? Pitaj sonqochaykurisonqari? 

20Churiykikunaqa yarqhaywan llawch'iyaspa, tukuy ñan patapi 
wijch'urayashanku, tojllapi jap'isqa taruka jina. Tata Dios k'araj 
phiñakuyninwan paykunata jasut'erqa, Diosniykitaj paykunata sinch'ita 
k'amirparerqa. 

21Llakisqa llajta, mana vinollawan machasqa, kayta uyariy: 

22Tukuyta Kamachej Tata Dios, ayllunman sayasqa Diosniykeqa ajinata nin: 
Qhaway, k'araj phiñakuyniywan junt'a copata makiykimanta oqharikapuniña. 
Kunanqa manaña jayk'ajpis phiñakuyniyta ujyankichu. 

23Noqatajrí chay copata ñak'arichisojkunamanñataj qosaj, pikunachus nisoj 
kanku: Pampaman siriykuy, pataykita purinaykupaj, nispa, chaykunaman. 
Qanqa paykunata kasuspa, pampaman sirerqanki, paykunataj pataykita ñanta 
jina purerqanku, nispa. 

Isaías 52 

Tata Dios Sión llajtata kacharichenqa 

1Sión llajta, rijch'ariy, rijch'arikuy, kallpachakuytaj. Diospa ajllakusqan 
Jerusalén llajta, sumaj k'achitu p'achaykita churakullayña, imaraykuchus 
millayta ruwajkuna, Tata Diosta mana manchachikojkuna ima punkuykinejta 
manaña yaykumusonqankuchu. 

2Jerusalén llajta, jatariy, p'achaykimanta jallp'ata thalarakuytawantaj, 
kamachinayki tiyanapi tiyaykuy. Presochasqa sipas jina Sión, kunkaykipi 
cadenawan watasusqankuta phaskarakuy. 

3Tata Dios nin: Mana ima pagotapis jap'erqanichu vendesusqaykichejmanta, 
kunanpis manallataj ima pagotapis qosajchu kacharisunaykichejpaj, nispa. 

4Tukuyta Kamachej Tata Dios nillantaj: Israel aylluy ñawpajta Egiptoman 
urayk'orqa, chaypitaj karu llajtayoj jina tiyakorqa. Aswan qhepamantaj 
Asiriamanta runakuna qhasillamanta paykunata ñak'aricherqanku. 

5Kunanqa imataj kayri? Mana imallamanta aylluyta mana munashajta waj 
suyuman apanku. Paykunata ñak'arichejkunaqa wapuykachaspa, 
qhaparqachanku, sapa p'unchaytaj contraytapis rimanku. 

6Uj p'unchay chayamonqa, chaypachataj israelitakuna sutiyta rejsenqanku. 
Chay p'unchaypitaj yachanqanku noqapuni chayta ruwasqayta. Arí, chayta 
noqapuni nini. 

7Pichus orqo patanta jamuspa sumaj willaykunata apamojta rikunaqa may 
kusiymin. Payqa allin kawsaymanta, qhespichisqa kaymanta ima sumaj 
willaykunata apamushan, Sionmantaj nin: Diosniykeqa kamachishanña, nispa. 

8Llajta qhawajniykikunaj qhaparisqankuta uyariy. Tukuyninku ujllapi 
kusiymanta qhaparinku, imaraykuchus kikin ñawinkuwan Tata Diosta Sionman 
kutimushajta rikunku. 

9Jerusalén llajtaj laqayan, jatunmanta may kusiywan qhapariychej, 
imaraykuchus Tata Dios ayllunmanta khuyakun, jinataj Jerusalén llajtata 
kacharichin. 

10Tata Diosqa makinta q'empirakun atiyninta rikuchinanpaj tukuy suyoj 
ñawpaqenkupi. Chantá tukuy kay pachaj k'uchunpi tiyakojkunaqa Diosninchej 
kacharichiwasqanchejta rikonqanku. 

11Ayllúy, Babiloniamanta llojsimuychej. Llojsimushaspataj, ama ch'ichipaj 
qhawasqa kajta llankhaychejchu. Babiloniaj chawpinmanta llojsimuspa 
llimphuchakuychej, Tata Diosta yupaychanapaj imakunata apajkuna. 

12Mana usqhay usqhaytachu llojsinkichej, nitaj ayqekoj jinachu ripunkichej, 
imaraykuchus Tata Diosmin ñawpaqeykichejta renqa. Israelpa Diosnin 
qhepaykichejtapis jamullanqataj, nispa. 

Tata Diospa kamachin ñak'arichisqa kanqa 

13Tata Dios nin: Uyariwaychej, kamachiytaqa tukuy imapi allin renqa. Payqa 
may jina jatunchasqa, may jina pataman oqharisqataj kanqa. 

14Chaywanpis paymanta ashkha runakuna t'ukorqanku, imaraykuchus ukhonqa 
manaña kasqan jinachu karqa, uyanpis manaña runaj uyanmanchu rijch'akorqa. 

15Ajinallatataj tukuy suyuta t'ukuchenqa. Kuraj kamachejkuna paypa 
ñawpaqenpi ni parlariytapis atenqankuchu, imaraykuchus mana jayk'aj 
rikusqankuta rikonqanku, jinataj mana jayk'ajpis uyarisqankuta 
entiendenqankuchu. 

Isaías 53 

1Pitaj willasqaykuta jap'ikorqari? Pimantaj Tata Dios atiyninta rikucherqari? 

2Kamacheyqa Tata Diospa ñawpaqenpi ijimoj sach'a jina wiñanqa, ch'aki 
jallp'api saphichakoj jinataj p'utumonqa. Mana k'achituchu kanqa, sonqonchej 
payman aysakunanpaj, nitaj k'acha uyayojchu kanqa payta munakunanchejpaj. 

3Runakuna payta qhesachanqanku, pisipajtaj qhawanqanku. Payqa imaymana 
nanaywan ñit'isqa kanqa, jinataj ñak'ariypi, llakiypi ima yachasqa kanqa. Payta 
wasanchaspa, wajnejta qhawasunchej. Payta qhesachasun manataj 
munakuywan qhawasunchu. 

4Chaywanpis payqa onqoyninchejta apanqa, nanayninchejtataj ñak'arenqa. 
Noqanchej yuyasunchej Diosmin payta jasut'ispa ñak'arichisqanta, maytataj 
k'umuykuchisqanta. 

5Chaywanpis pay k'irisqa kanqa noqanchej Tata Diosta mana 
kasusqanchejmanta, juchanchejraykutaj tukuy ukhun t'unasqa kanqa. Jinapis 
pay jasut'isqa kasqanrayku sonqo tiyaykuyta apamuwasunchej, ukhun chay jina 
khallasqa kasqanraykutaj qhaliyachisqa kasunchej. 

6Tukuyninchej ovejakuna jina ch'eqerapunchej, sapa ujtaj munasqanchej ñanta 
ririkapunchej. Tata Diostajrí tukuynin juchanchejta payman q'epirichenqa. 

7Payqa may jina maqasqa, ñak'arichisqataj kaspapis, mana imatapis 
parlarenqachu. Payqa cordero jina ñak'anaman apasqa kanqa. Imaynatachus 
oveja millmanta ch'inllamanta ruthuchikun, ajinata mana siminta 
kicharenqachu. 

8Payqa yanqhamanta presochasqa kanqa, paytataj juchachanqanku 
wañuchisqapuni kananpaj. Ni miraynillanpis kanqachu aswan qhepaman 
paymanta parlanankupaj. Ajinata payqa aylluypa juchanraykumin runa 
chawpimanta chinkachisqa kanqa. 

9Payqa mana ima juchatapis ruwanqachu, nitaj siminmanta llulla parlaypis 
llojsenqachu. Chaywanpis payta millay runakunawan khuska p'ampanqanku, 
jinapis qhapaj runaj covachanpi p'ampasqa kanqa. 

10Chay tukuywanpis, Tata Dios munanqapuni kamachin ñak'arichisqa, 
t'unasqataj kananta. Chay kamachitaj kikin kawsayninta jucharayku uywa 
ñak'asqa jaywanata jina jaywaykukonqa. Chayrayku payqa aswan qhepaman 
mirayninta rikonqa, wiñaypajtaj kawsanqa. Paynejtataj Tata Diospa 
munaynenqa junt'akonqapuni. 

11Maypachachus pay rikonqa chay jina llakiyta ñak'arispa imatachus tarisqanta 
chaypacha, may sonqo junt'asqa kanqa. Cheqan kamachi chay jina 
ñak'arisqanwan ashkhata cheqanpaj qhawasqa kanankuta ruwanqa, 
imaraykuchus paykunaj juchankumanta jasut'isqa kanqa. 

12Chayrayku payta atiyniyojkunawan khuska jatunchasaj. Jinataj atipajkunaj 
t'inkankuta jap'enqa, pay kikin wañuyman jaywaykukusqanrayku. Payqa 
juchasapakunawan khuska yupasqa kanqa. Tukuypa juchankuta apanqa, 
paykunaraykutaj Diosmanta mañaponqa. 

Isaías 54 

Diospa munakuynenqa wiñaypaj 

1Tata Dios nin: Jerusalén llajta, jatunmanta kusikuy ari, mana wawata rejsej 
warmi, mana wawata paqarichikuyta yachaj warmi. Jatunmanta takispa, 
kusikuy mana wijsallikuyta yachaj warmi, imaraykuchus saqerparisqa warmej 
wawankuna aswan ashkha kanqanku qosayoj warmej wawankunamanta 
nisqaqa. 

2Astawan tiyanayki toldota jatunyachiy, tiyanaykej cortinantataj jatunman 
aysay. Toldo watana waskhatapis astawan jatunyachiy, estacantapis sumajta 
takaykuy. 

3Ajinata ruway, imaraykuchus lloq'emantaj pañamantaj jatunyanki. 
Mirayniykeqa waj suyukunaj jallp'ankuta jap'enqanku, saqerasqa ch'in 
llajtakunapitaj tiyakonqanku. 

4Ama manchachikuychu ari. Qanqa manaña p'enqachisqachu kanki. Ama 
p'enqakuychu, imaraykuchus manaña k'umuykachachisqachu kanki. Qanqa 
sipas kashaspa, p'enqakoj kasqaykita qonqayman churanki, manallataj 
yuyarikunkichu warmisapa kashaspa k'umuykachasqaykimantapis. 

5Pichus qanta ruwasorqa, chaymin qanpa qosaykeqa, sutintaj Tukuy Atiyniyoj 
Tata Dios. Israelpa May Llimphu Kaj Diosninmin pagota qospa 
kacharichisojniykeqa. Payqa tukuy kay pachaj Diosnin. 

6Qanqa saqerparisqa, may llakisqa warmi jina karqanki, mayqenchus 
sipaspacha qosayoj kashaspa wijch'usqa karqa, chay jina. Chaywanpis Tata 
Diosqa watej wajyakapusunki. Kunantaj kay jinata nisunki: 

7Noqa mana unaytachu saqerparerqayki. Chaywanpis jatun khuyakuyniywan 
jap'ikapullasqaykitaj. 

8K'araj phiñakuyniypi mana unaytachu qanmanta pakakorqani. Chaywanpis 
wiñay munakuyniywan qanta khuyasqayki. Ajinata qhespichisoj Tata Dios nin. 

9Kunan Noejpa p'unchayninpi jina ruwallasajtaj. Chaypacha tiluspa nerqani 
manaña jayk'ajpis yaku tukuynin kay pachata p'ampananta. Ajinata kunanqa 
tiluspa nini manaña jayk'ajpis ujtawan qanpaj phiñakunayta, manañataj 
jasut'isqaykichu. 

10Qanmanta khuyakoj Tata Dios nisunki: Tukuy orqokuna kuyurenqanku, 
lomakunapis kharkatitenqanku. Khuyakuyniyrí qanmanta manapuni 
karunchakonqachu. Qanwan allinyakuna trato ruwasqaypis manallataj 
jayk'ajpis p'akisqachu kanqa, nispa. 

Mosoj Jerusalén llajta 

11Tata Dios nillantaj: Jerusalén llajta, qanqa sinch'i wayrawan jasut'isqa kanki, 
ni pej sonqochasqan. Noqarí k'achitu q'omer valorniyoj rumikuna patapi 
sayachisqayki. Cimientoykipis valorniyoj zafiro rumimanta kanqa. 

12Torreykikunata rubí valorniyoj rumimanta ruwasaj, wasi punkuykikunatapis 
berilo valorniyoj rumimanta ruwapusqayki. Muyurisqa perqaykikunapis 
lliphipej valorniyoj rumimanta kanqa. 

13Noqa tukuynin churiykikunaman yachachisaj, wawaykikunataj allin 
kawsaypipuni kawsanqanku. 

14Cheqan kajwan sumaj sayachisqa kanki. Manaña ñak'arichisqachu kanki, 
manañataj manchachikunkichu, imaraykuchus manchachikoyqa manaña 
qanman qayllamusonqachu. 

15Sichus pipis qanwan maqanakoj sayaykamusonqa chayqa, mana noqaj 
kamachisqayraykuchu kanqa. Pillapis qanpa contraykipi sayaykojqa 
ñawpaqeykipi urmanqa. 

16Qhawariy, noqaqa herrerota churani, paytaj phukuspa, ninata k'ajachin. 
Chaypi fierrota parichispataj, armakunata, herramientakunata ima ruwan. 
Noqallataj soldadokunatapis thuñinankupaj churani. 

17Chaywanpis qanta chinkachinanpaj armata mana pipis ruwayta atenqachu. 
Pichus contraykita parlajtaqa juezpa ñawpaqenpi ch'inyachillankipuni. 
Chaykunata kamachiypi kajkunaman qoni, noqataj paykunata qhespichisaj. 
Ajinata noqa Tata Dios nini. 

Isaías 55 

Tata Diospa khuyakuynenqa tukuypaj 

1Tukuy ch'akichikojkuna, jamuychej yakuta ujyaj. Mana qolqeyojkuna, 
jamuychej. Mana qolqellawan trigota rantikuspa, mikhuychej. Jamuychej, mana 
pagaspalla vinota lechetapis ujyaychej. 

2Imaraykutaj qolqeykichejta tukunkichej mana mikhuna kajllapi? Imaraykutaj 
pagoykichejta tukunkichej mana sajsachej mikhunallapiri? Allinta 
uyariwaychej, jinaspataj allin kajmanta mikhunkichej, sumaj 
mikhuykunawantaj misk'irichikuychej. 

3Noqaman qayllamuwaychej, ninriykichejta kicharispa. Sumajta uyariwaychej, 
kawsaytataj tarinkichej. Qankunawan wiñaypaj uj tratota ruwasaj, imatachus 
munakusqay Davidman nerqani, chayta junt'aspa. 

4Noqa Davidta tukuy suyupaj testigo kananpaj churarqani, chantá kuraj 
kamachej jina paykunaman yachachinanpaj. 

5Qanpis mana rejsisqa suyukunata wajyallankitaj. Qanta mana rejsisoj 
suyukuna usqhayta qanman jamusonqanku Tata Diosniykirayku, Israelpa May 
Llimphu Kaj Diosnin qanta pataman oqharisusqanraykutaj, nispa. 

6Tata Diosta mask'aychej, kunan tarinapaj jina kashajtin. Qayllallapiraj 
kashajtin, Diosta wajyakuychej. 

7Millayta ruwajqa millay kawsayninta saqechun. Millay runapis imatachus 
yuyasqanta saqechun. Tata Diosman kutirikamuchun, imaraykuchus paymanta 
khuyakonqa. Diosninchejman kutirikuchun, paytaj jatun sonqoyoj kasqanman 
jina chay runaj tukuy juchanta pampachanqa. 

8Tata Dios nin: Noqaj yuyasqayqa mana qankunaj yuyasqaykichej jinachu, 
ruwasqaytaj mana qankunaj ruwasqaykichej jinachu. 

9Imaynachus janajqa kay pachamanta aswan patapi kashan, ajinallataj 
ruwasqayqa ruwasqaykichejmanta aswan patapi kashan. Jinallataj qankunaj 
yuyasqaykichejmanta noqaj yuyasqayqa aswan patapi kashan. 

10Parawan, rit'iwan patamanta urmamuspa, manaña pataman kutirinchu, 
manachayqa jallp'ata qarpan. Ajinamanta tarpusqa mujuta p'utuchin, tarpojpaj 
muju kananpaj, runapajtaj mikhuna. 

11Ajinallataj noqamanta llojsej simi nisqaypis kanqa. Mana jinallachu 
kutimuwanqa, manachayqa imatachus munasqayta ruwanqa, jinataj 
imapajchus kacharqani, chayta junt'anqa. 

12Qankunaqa kusisqa Babiloniamanta jaqaymanta llojsimunkichej, sonqo 
junt'asqataj kay jallp'aykichejman kutimpunkichej. Orqokuna, lomakunapis 
ñawpaqeykichejta maytapuni takirenqanku. Campopi tukuy sach'akunapis 
mayta t'ajllarikonqanku. 

13Khishkaj cuentanmanta pino sach'a wiñanqa. Ithapalloj cuentanmantataj 
arrayán sach'a wiñanqa. Chayqa uj señal kanqa, Tata Diospa sutin wiñaypaj 
jatunchasqa kananpaj, nitaj jayk'ajpis chinkachisqachu kanqa. 

Isaías 56 

Diosqa waj suyukunatapis saminchallanqataj 

1Tata Dios nin: Justiciata ruwallaychejpuni. Imatapis cheqanta ruwaychej, 
imaraykuchus kacharichinay p'unchayqa qayllapiña, noqa jamuspataj, justiciata 
ruwasaj. 

2Kamachisqayta kasuspa junt'aj runaqa kusikuyniyojmin. Payqa samarina 
p'unchayniyta waqaychan, tukuy mana allin kajta ruwanamantataj allinta 
qhawakun. 

3Tata Diospi atinikoj waj llajtayojqa ama nichunchu: Tata Diosqa ayllunmanta 
t'aqarpariwanqachari, nispa. Amallataj capasqa runapis nichunchu: Noqaqa 
ch'aki sach'a jinalla kani, nispa. 

4Chayqa ajina, imaraykuchus Tata Dios nin: Sichus capasqa runakuna samarina 
p'unchayta waqaychanku, sitajchus munayniyta ruwaspa, tratoyta junt'anku 
chayqa, 

5noqaj Temploypa pationpi, perqawan muyuykuchisqa llajtaypi ima sutinku 
qhelqasqa kanqa. Noqa paykunaman may uyarisqa sutita qosaj, chay wiñaypaj 
qosqa sutitaj mana jayk'aj chinkachisqachu kanqa. Chaytaj capasqa runapaj 
aswan sumaj kanqa wawayoj kanamanta nisqaqa. 

6Tata Dios paymanta jap'ikoj waj llajtayojkunatapis saminchallanqataj, 
pikunachus munayninta ruwanku, Tata Diospa sutinta munakuspataj, payta 
yupaychanku, chaykunata. Paykunaqa samarina p'unchayta waqaychanku, 
Diospa trato ruwasqantataj mana p'akinkuchu. 

7Payqa nin: Noqa Tata Dios paykunata noqapaj t'aqasqa orqoman pusasaj, 
noqamanta mañakuna wasiypitaj paykunata kusichisaj. Uywata ñak'aspa 
q'olachisqankuta jinataj jaywawasqankuta ima tukuy sonqo jap'ikusaj. 
Temployqa Diosmanta mañakuna wasi sutichasqa kanqa tukuy runapaj. 

8Noqa Tukuyta Kamachej Tata Dios, pichus karuman wijch'usqa israelitakunata 
tantamuni, kayta nini: Kay tukuy tantamusqaymanta jawaqa wajkunatapis 
tantamusajraj, nispa. 

Mana allinta kamachejkunata k'amin 

9Campopi tukuy phiña animalkuna, k'ita animalkuna ima, jamuychej aylluyta 
mikhoj. 

10Aylluyta qhawajkunaqa ñawsa kanku, manataj imatapis yachankuchu. 
Paykunaqa ayñayta mana atej alqokuna jina kanku. Winkuspa puñuywan mana 
sajsakuy atejkuna kanku, puñuspataj misk'irichikunku. 

11Alqo jina mikhunawan mana sajsakuyta atej kanku. Paykuna michejkuna 
kashaspapis, mana yuyayniyoj wampu kanku. Sapa ujninku imatachá 
munasqankuta ruwaspa purinku. Sapa ujninku imachá paykunapaj allin kajllata 
mask'akunku munasqankuman jina. 

12Paykuna ninakunku: Jamuychej, vinota ujyasunchej, licorwantaj 
macharikunachej. Q'ayataj kunan p'unchay jina kanqa, chayrí aswan 
sumajrajchus kanqapis, nispa. 

Isaías 57 

Lanti yupaychajkuna juchachasqa kanqanku 

1Cheqan kaj runakuna wañupojtinku, mana pipis paykunamanta yuyarikoj 
kanchu. Manataj pipis entiendenchu Dios paykunata pusakapusqanta, ama 
llakiypi ñak'arichisqa kanankupaj. 

2Paykuna wañuspa, allinpi kayman ripunku. Diospa ñawpaqenpi cheqanta 
purejkunaqa wañuspa, samarikuyta tarinku, nispa. 

3Chantá Tata Dios nillantaj: Qankuna layqa warmej wawankunarí, kayman 
jamuychej. Qankuna, pichus warminta wasanchaj qharimanta, phisu 
warmimantawan mirajkuna, jamuychej. 

4Pimantataj qankuna alqochakushankichejri? Pejpa contrantataj leqhopayaspa 
parlankichej, pimantaj qalluykichejtapis sik'inkichejri? Manachu qankunaqa 
contraypi oqharikojkunaj wawanku kankichej, llullakojkunaj mirayninkutaj? 

5Qankunaqa thansa sach'a urapi lantiykichejkunata yupaychaspa, 
khuchiriyokunata ruwankichej. Jinallataj vallekunapi, qaqa jusk'upi 
wawaykichejta uywa ñak'asqata jina q'olachinkichej. 

6Jerusalén llajta, qanqa wayq'omanta llusk'a rumikunata yupaychayta munanki. 
Arí, chaypi qanpaj tiyan uj cheqa yupaychanaykipaj. Chay rumikunaman qanqa 
vinowan ch'allanki, chaymantaj ch'aki mikhuy jaywanata jaywanki. Noqarí chay 
millay ruwasqaykimanta ch'inllachu kakusaj? 

7Jatuchaj orqo patapi khuchichakunaykipaj puñunata wakichikamunki. 
Chaykama wicharinki uywa ñak'asqata q'olachispa jaywanaykipaj. 

8Wasi punkoj wasanpi, sayantakunapi ima lantita yuyarikunayki imakunatapis 
churallankitaj. Noqamanta karunchakuytawan, q'arakuspa jatun puñunaykipi 
pitachá munakunki, chaywan puñuykorqanki. Lantiykej qayllanpitaj 
khuchichakunayki runakunawan tratota ruwarqanki. 

9Sumajta k'achanchakorqanki, sumaj q'apashaj jawinawan jawiykukuspataj, 
Moloc lantiman rerqanki. Kachaykikunata karuman kacharqanki, ukhu 
pachakamataj paykunata urayk'ucherqanki, waj dioskunata 
mask'apusunankupaj. 

10Chay chhikata purisqaykipi qan sayk'orqanki. Chaywanpis mana nerqankichu: 
Kayqa yanqhalla, nispa. Aswanpis watej kallpachakorqanki, chayrayku 
imatachus ruwanaykita mana saqerqankichu. 

11Chay lantikunatachu manchachikunki? Paykunachu chay jinatapuni 
kharkatitichisunku ajinata wasanchanawaykipaj, noqamantataj qonqapuspa 
mana yuyarikunaykipaj? Noqa unayta ch'inlla kasqayraykuchu, qan manaña 
manchachikuwanki? 

12Kunan noqa sut'iman orqhosaj ruwasqaykita, imatachus cheqan kasqanta 
yuyanki, chayta. Chaywanpis chayqa mana yanapasonqachu. 

13Yanapanayta mañakuspa qhaparejtiyki, chay tantasqayki lantikunamin 
librasuchunku. Chaywanpis paykunata wayralla aparanqa, uj phukuyllawan 
chinkarichisqa kanqanku. Pichus noqapi atinikojrí, kay jallp'ata chayaqenpaj 
jap'enqa, noqapaj t'aqasqa orqopitaj tiyakonqa, nispa. 

Tata Diosqa Israelta sonqochan 

14Tata Dios nillantaj: Ñanta pichaychej. Ñanmanta rumikunata wijch'uychej 
aylluy chayninta karu suyumanta kutimpunanpaj. 

15Ajinata patapi kaj wiñaypaj kawsaj Tata Dios nini, May Llimphu Kaj sutiyoj 
Dios: Noqa patapi tiyakuni, may llimphu cheqapi. Jinallataj llamp'u 
sonqoyojwan, k'umuykojwan ima kashani, k'umuykoj sonqoyojkunata, sonqo 
p'akisqakunatapis kusichinaypaj. 

16Mana wiñaypajchu aylluyta juchachasaj, nitaj wiñaypaj phiñakusajchu. Sichus 
wiñaypaj phiñakuyman chayqa, ruwasqay runakuna ñawpaqeypi 
q'enaqakunkuman. 

17Israel millay ruwayta munapayasqanrayku noqa phiñakorqani. Chayrayku 
payta sinch'ita jasut'erqani, phiñakuyniypitaj payta saqerparerqani. Jinapis pay 
mana kasuwaspa, sonqonpa munasqanta ruwallarqapuni. 

18Imaynatachus kawsasqanta rikuni. Chaywanpis noqa payta qhaliyachisaj, 
pusaykachaspataj sonqochasaj, kusichisaj ima. 

19Noqataj paykunata nisaj: Karupi kajkunapaj jinallataj qayllapi kajkunapaj allin 
kawsay kachun. Ajinata noqamin aylluyta qhaliyachisaj, nispa. 

20Mana allinta ruwajkunarí sinch'i wayraj qhollchoqeyachisqan mama qocha 
jina kanku. Kayman jaqayman q'opata, t'urutapis wijch'un, nitaj tiyaykuyta 
atinchu. 

21Millayta ruwajkunapaj manallataj allin kawsay kanchu. Ajinata Tata Diosniy 
nin. 

Isaías 58 

Cheqa kaj ayuno 

1Tata Dios niwarqa: Ama samarispa, kunka llik'ikuyta qhapariy, pututu jina 
qhapariy. Jacobpa miraynin aylluypa juchanta sut'iman orqhoy. 

2Paykunaqa sapa p'unchay mask'awanku. Kamachisqayta rejsiyta munanku, 
cheqanta ruwaj ayllupis kankuman jina, Diosninkoj kamachisqanta manapis 
saqenkumanchu karqa jina. Jinallataj paykuna cheqan justiciata ruwanayta 
mañawanku, noqaman qayllaykamuwaspataj, kusikunku. 

3Chantá ninku: Noqaykoqa ayunayku, qantajrí mana kasuta ruwawaykuchu. 
Sonqoykuta llamp'uyachiyku, qantajrí mana repararqankichu, nispa. 
Chaywanpis ayunashaspa, munasqallaykichejta ruwankichej. Chay p'unchaypi 
peonniykichejtapis astawan ch'irwankichej. 

4Qankuna ayunashaspaqa, phiñanakunkichej, churanakunkichej ima, 
manakajllamanta sajmanakunkichej. Chay jinata ayunashaspa, yuyankichejchu 
noqawan janaj pachapi uyarichikunaykichejta? 

5Qankunaqa runaj rikunallanta k'umuykunkichej. T'utura qhora jina 
k'umuykuspa, qhashqa p'achata churakunkichej, ushpha patapitaj 
winkunkichej. Chaytachu qankuna ayuno kasqanta ninkichej? Noqa Tata 
Diospaj allin kasqantachu yuyankichej? 

6Manachu yachankichej imayna ayunotachus munasqayta? Noqa munani 
qankuna manakajmanta ñak'arichisqa kajkunata kacharichinaykichejta, yugopi 
watasqa jina runakunatataj phaskaranaykichejta. Munallanitaj llakichisqa 
kajkunata kacharinaykichejta, kallpankupi atinikuspa ñak'arichej runakunatataj 
chinkachinaykichejta. 

7Munani yarqhasqakunaman mikhunaykichejmanta jaywarinaykichejta, mana 
wasiyojkunatataj wasiykichejman wajyarikunaykichejta. Munallanitaj mana 
p'achayojkunata p'achallichinaykichejta, pisichikoj runa masiykichejmantapis 
ama pakakunaykichejta. 

8Chantá k'acha kawsayniykichejqa tutamanta inti llojsimuy jina k'ancharenqa. 
Chaypacha k'irisqa kasqaykichejpis usqhayta qhaliyanqa. Justiciata 
ruwasqaykichejpis ñawpaqeykichejta renqa, Tata Diospa jatun kaynintaj 
qhepaykichejpi waqaychasonqachej. 

9Chantá Tata Diosman qhaparikojtiykichej, pay uyarisonqachej. Paymanta 
mañakojtiykichejpis, nimusonqachej: Kaypi kashani, nispa. Wasiykichejpi 
ñak'arichiy amaña kachunchu, nitaj chejninakuy, nillataj qhasimanta tumpay. 

10Manachayqa yarqhasqakunaman mikhuchiychej, ñak'arichisqa runatataj 
yanapaychej. Ajinatachus qankuna ruwankichej chayqa, laqhayaypi k'anchay 
jina k'ancharinkichej, muyuykusoj laqhayaytaj chawpi p'unchayman jina 
tukonqa. 

11Chantá noqa Tata Diosqa pusaykachasqaykichejpuni. Ch'innejpi ashkha 
mikhunata qosqaykichej. Ukhuykichejtapis sumajta kallpachasaj. Qankunataj 
sumaj qarpasqa huerta jina kankichej, mana jayk'aj ch'akej yaku juturi jinataj. 

12Mirayniykichejqa thuñisqa ñawpa laqayakunata watej sayachenqanku, jinataj 
ñawpa runakunaj churasqanku cimiento patapi wasikunata oqharenqanku. 
Chaymantataj qankuna sutichasqa kankichej: Perqaj q'asanta perqaykojkuna, 
thuñisqa wasikunata sayachejkuna, nispa. 

Samarikuna p'unchaymanta 

13Samarina p'unchaypi ama karuta puriychejchu, nitaj ajllakusqay p'unchaypi 
munayniykichejta ruwaychejchu. Manachayqa kayta niychej: Chay p'unchayqa 
Tata Diospa sumaj p'unchaynin, nispa. Chay p'unchaypi noqata 
jatunchawankichej mana imatachus munasqaykichejta ruwaspa, nitaj 
munasqaykichejta mask'aspa, nillataj qhasi manakajta parlaspa. 

14Ajinatachus qankuna ruwankichej chayqa, aylluy kasqaykichejmanta 
kusikunkichej. Noqaqa chhika pataman churasqaykichej, tataykichej Jacobpa 
chayaqen jallp'apitaj sumajta mikhuchisqaykichej, nispa. Ajinata Tata Dios nin. 

Isaías 59 

Israel juchallikusqanta rimarin 

1Uyariychej, Tata Diospa atiynenqa mana pisiyapunchu kacharichisuyta 
atinanpaj, manataj ninrinpis joq'arayapunchu mana uyarisuyta munananpaj. 

2Manachayqa qankunaj mana allin ruwasqaykichejmin Diosniykichejmanta 
karunchasunkichej. Juchaykichejraykutaj payqa qankunamanta karunchakun 
ama uyarisunaykichejpaj. 

3Qankunaj makiykichejqa yawarlla, ruk'anaykichejpis millayta ruwanawan 
ch'ichichasqa kashan. Simiykichejqa llullata parlan, qalluykichejtaj millay 
kajllata rimarin. 

4Mana pipis justiciata munajqa kanchu, nitaj pipis juezpa ñawpaqenpi llimphu 
sonqowan parlarinchu. Manachayqa qhasi manakajllapi atinikunku, llullata 
parlaspa. Millay kajllata ruwayta yuyaychakunku, chantataj juchallillankupuni. 

5Katari runtukunata ojllanku, mik'u mik'u llikhatataj ruwanku. Pichus chay 
runtuta mikhojqa wañonqa. Chay runtuta q'allpirejtinku, katari uñakuna 
llojsimonqanku. 

6Mik'u mik'oj llikhanmanta awasqa p'achaqa churakunapaj mana walejchu, nitaj 
ruwasqankoqa ni imapajpis allinchu. Millay kajta ruwaspa purinku, kallpapi 
atinikuspataj, mana allin kajllata ruwanku. 

7Chakinkoqa mana allin ruwayllaman paykunata apan, paykunataj usqhayta 
rinku mana juchayojta wañuchinankupaj. Paykunaqa juchallispa puriyllapipuni 
yuyanku. Maymanchus risqankupeqa ñak'ariyta, waqanatawan apanku. 

8Paykunaqa allinpi kawsakuyta mana rejsinkuchu, kawsayninkupitaj cheqan 
kajta ruway mana kanchu. Purinanku ñanqa wist'ulla, chay mana allin ñanpi 
paykunata qhatejtaj allinpi kawsayta mana tarenqachu. 

9Chayrayku, justiciaqa noqanchejmanta chinkarin, manataj cheqan kayqa 
taripawanchejchu. K'anchayta suyanchej, chaywanpis laqhalla tiyan. 
Sut'iyamunanta suyaspapis, laqhallapipuni purinchej. 

10Ñawsa jina perqata llojchispa purinchej, mana ñawiyojpis kasunman jina. 
P'unchaypacha tutapis kanman jina misk'akunchej. Kallpanchejpiraj 
kashaspapis, wañusqa jina kashanchej. 

11Tukuyninchej jukumari jina qhaparinchej. Urpi jina uy, uy, nispa waqanchej. 
Justicia kananta suyanchej, manataj tarinchejchu. Kacharichisqa kanapis 
noqanchejmanta karunchakun. 

12Juchanchejqa Tata Diospa ñawpaqenpi manchay ashkha, juchallanchejtaj 
mana allin kasqanchejmantata ch'ataykuwanchej. Mana allin kajta 
ruwasqanchejqa qhatiykachawanchej, yachanchejtaj juchayojpuni 
kasqanchejta. 

13Kay jinata juchallikorqanchej: Tata Diospa contranpi oqharikorqanchej, payta 
wasancharqanchej, paymantataj karunchakorqanchej. Chantá runa masinchejta 
ñak'arichejkunata astawan kallpacharqanchej, kawsaqenta wasanchajkunatataj 
yanaparqanchej. Sonqonchejpitaj llullakuyta wakicherqanchej, chaytataj 
parlarqanchej. 

14Justiciaqa pisipaj qhawasqa, cheqan kajtaj karupi kashan. Cheqan kajta 
ruwayqa mana maypi kanchu. Manataj munanchejchu maychus kajta ruwanata. 

15Ch'uwa sonqo kayqa chinkapun, pichus mana allin kajta ruwanata 
saqepojmantataj, tukuy imanta qhechuspa apakapunku. Chayta rikuspa, Tata 
Dios phiñakorqa, manaña justicia kasqanrayku. 

16Chaypacha Tata Dios t'ukorqa mana ujllapis ñak'arichisqa runata yanaparej 
kasqanmanta. Chayrayku pay kikin atiyninwan paykunata kacharicherqa, 
justiciantaj payta sumajta sayacherqa. 

17Cheqan kajta ruwaywan sumajta p'achallikorqa, fierro pecherawan jina. 
Paykunata qhespichiyta munanatataj monterata jina umanman churakorqa. 
Vengakuyta munanawan p'achata jina churakullarqataj, sinch'i phiñakuywantaj 
mantawan jina qhataykukorqa. 

18Ajinata wakichikorqa awqankunaman ruwasqankuman jina qopunanpaj. 
Mayta phiñakuspa tukuy awqankunata, mama qocha kantupi tiyakojkunatawan 
jasut'enqa. 

19Inti yaykuynejpi tiyakojkunaqa Tata Diosta manchachikonqanku. Jinallataj inti 
llojsimuynejpi tiyakojkunapis Tata Diosta jatunchanqanku, imaraykuchus 
payqa ashkha mayu yaku jina manchayta llump'irimonqa, sinch'i wayraj 
apamusqan. 

20Tata Dios nin: Preciota pagaspa kacharichejqa Sión llajtaman jamonqa, 
Jacobpa ayllunmanta pikunachus noqaman juchankumanta kutirikojkunata 
kacharichinanpaj, nispa. 

21Tata Dios nillantaj: Kay tratota paykunawan ruwasaj: Qankunaman qosqay 
Espíritu, simiykichejman churasqay nisqay ima qankunamanta mana 
karunchakonqachu, nitaj wawaykichejkunamanta, nillataj 
allchhiykichejkunamantapis, kunanmanta wiñaypaj, nispa. 

Isaías 60 

Mosoj Jerusalén llajta 

1Jerusalén, sayarispa lliphipiriy, imaraykuchus k'anchayniyki chayamunña, Tata 
Diospa jatun kayninpa lliphipiynintaj pataykipi k'anchashan. 

2Laqhayayqa kay pachata qhataykun, tuti laqhayaytaj suyukunata p'ampaykun. 
Chaywanpis Tata Diospa k'anchaynenqa pataykipi kanqa, jatun kayninpa 
lliphipiynintaj rikhurimusonqa. 

3Chantá tukuy suyukuna qanpa k'anchayniykiman jamonqanku, kuraj 
kamachejkunapis chay k'anchayniykej lliphipiyninpi purenqanku. 

4Muyuyniykita qhawarikuy. Tukuyninku ujllaman tantaykukuspa, qanman 
jamonqanku. Churiykikunaqa karu suyukunamanta jamonqanku, 
ususiykikunataj marq'api apamusqa kanqanku. 

5Chaypacha qanqa paykunata rikuspa, mayta kusikunki, sonqoykitaj kusiywan 
t'ikarenqa. Mama qocha kantupi tiyakojkuna valorniyoj imankuta 
apamusonqanku, tukuy suyoj qhapaj kayninkutataj qanman jaywasonqanku. 

6Madianmanta, Efamantawan ashkha camellokuna cargawan chajnasqa 
junt'aykamusonqanku. Sabá suyumanta runakunaqa qorita, inciensotawan 
apamonqanku, Tata Diospa sutintataj maytapuni jatunchanqanku. 

7Cedarmanta tukuy uywakunatapis qanman qosonqanku. Qantaj Nebayotmanta 
carnerokunata altarniypi ñak'aspa jaywawankichej, sumaj q'apashaj jaywanata 
jina. Noqataj Temployta manchay k'achitu qhawasqa kananta ruwasaj. 

8Pikunataj phuyu jina oqharikuspa, Israelman phawamushanku, thapankuman 
phawaj urpikuna jinari? 

9Chaykuna karumanta jamoj barcokuna kanku, Tarsismanta jatuchaj 
barcokunataj ñawpajta jamushanku. Chay barcokuna churiykikunata 
qolqenkutawan, qorinkutawan khuska apamushanku. Ajinamanta Tata 
Diosniyki, Israelpa May Llimphu Kaj Diosnin jatunchasqa kanqa, imaraykuchus 
payqa jatun kayninpa lliphipiyninwan junt'aykuchisunki. 

10Waj llajtayojkuna perqaykita ruwapusonqanku, kuraj kamachejninkupis 
munasqaykita ruwanqanku. Noqa phiñakuspa ñak'aricherqayki chaypis, 
kunanqa khuyakoj kasqayrayku qanmanta khuyakusqayki. 

11Llajta punkuykikunaqa tuta p'unchay kichasqallapuni kanqanku, qanman 
tukuy suyu kapuyninkuta apamunankupaj, jinallataj kuraj kamachejninkupis 
chayman pusamusqa kanankupaj. 

12Mayqen suyuchá, chayrí ima llajtachá munasqaykita ruwayta mana munajqa 
chinkachisqa, ch'inyachisqataj kanqa. 

13Tata Diosqa Jerusalenta ajinata nillantaj: Líbanoj qhapaj kayninta qanman 
apamonqanku, ciprés sach'akunata, pino sach'akunata ima. Ajllakusqay cheqaqa 
chaykunawan k'achanchasqa kanqa, maypichus noqa tiyakuni, chayta aswan 
sumajman tukuchinaypaj. 

14Chaypachallataj ñak'arichisojkunaj wawankoqa ñawpaqeykipi 
k'umuykonqanku, pisipaj qhawasojkunapis chakiykiman 
k'umuykamullanqankutaj. Paykuna sutichasonqanku “Tata Diospa Llajtan”, 

“Israelpa May Llimphu Kaj Diosninpa Sión Llajtan”, nispa. 

15Qan ñawpajta saqerpayasqa, chejnisqataj karqanki, jinataj qan chaynejta 
mana pipis pasayllatapis munajchu. Kunanrí noqaqa wiñaypaj chhika pataman 
oqharisqayki, qanpitaj tukuy mita runakuna kusikonqanku. 

16Waj suyukunaj aswan sumaj mikhunankuta mikhunki, kuraj kamachejkunaj 
kapuyninkuwantaj kawsanki. Chaypacha rejsiwanki noqa Tata Diosmin 
qhespichisoj kasqayta, pagaspa kacharichisojniyki, Jacobpa Tukuy Atiyniyoj 
Diosnin ima kasqayta. 

17Bronce metalta apamunaymantaqa qorita apamusqayki, fierromantaqa qolqe 
metalta, maderamantaqa bronceta, rumikunamantaqa fierrota. Allinpi kawsayta 
kamachisunanpaj churasaj, cheqan kawsaytataj pusasunanpaj churallasajtaj. 

18Manaña jayk'ajpis maqanakuy chantá wañuchinakuy suyuykipi 
uyarikonqachu, nillataj pipis suyuykita thuñej jamonqachu. Manachayqa 
perqaykikunata “Qhespichiwajniy”, nispa sutichanki, punkuykikunatataj “Tata 
Diosta Yupaychana”, nispa. 

19Chaypacha mana intichu, nitaj killachu k'anchamusonqa, manachayqa noqa 
Tata Diosmin wiñaypaj k'anchaykamusqayki. Noqa Diosniykirayku 
jatunchasqapuni kanki. 

20Inteqa mana jayk'ajpis yaykuponqachu, nitaj killa wañuypis kanqachu. Noqa 
Tata Diosmin wiñaypaj k'anchayniyki kasaj, jinataj phutisqa purinayki 
p'unchaykunapis tukukaponqa. 

21Chaypacha tukuyniykichej cheqanta ruwajkuna kankichej, jallp'aykichejtapis 
wiñaypaj jap'ikapunkichej. Qankuna mallkisqaypa ijimuynin kankichej, 
makiypa ruwasqantaj noqata jatunchanawaykichejpaj. 

22Kay pisi puchoj runakunaqa waranqata mirankichej, aswan mana kasuta 
ruwana runakunapis jatun suyuman tukunkichej. Noqa Tata Diosmin chayta 
nini, imatachus nisqaytaj usqhayllata junt'akonqapuni. 

Isaías 61 

Israelpaj sumaj willaykuna 

1Tukuyta Kamachej Tata Diospa Espíritun noqawan kashan, imaraykuchus Tata 
Diospuni noqata ajllakuwarqa. Sumaj willaykunata wajchakunaman 
willaranaypaj kachamuwan, llakisqakunatataj sonqochanaypaj. Presochasqa 
runakunaman kacharichisqa kanankuta willaranaypaj kachamuwan, jinallataj 
carcelkunapi kajkunatapis kacharichinaypaj. 

2Jinallataj Tata Diospa k'acha yanapaynin wata chayamusqantaña willanaypaj 
kachamuwan. Chay p'unchaypi Tata Dios awqanchejkunamanta vengakonqa, 
tukuy llakisqakunatataj sonqochanqa. 

3Chantapis Tata Dios kachamullawantaj Sionpi llakisqa kajkunapaj kay allin 
imakunata ruwanaypaj: Pikunachus llakisqa kasqankurayku ushphawan 
qhallisqa kashanku, chaykunaman may k'achitu pilluta churasaj. Llakiy 
p'achawan churakuspa kanankutaqa, kusiywan p'achallisqa kanankuta 
ruwallasajtaj. Jinallataj phutisqa kanankumantaqa kusisqallapuni kanankuta 
ruwasaj. Paykuna justiciata ruwasqankurayku “Tata Diospa Mallkisqan Roble 
Sach'a”, nispa sutichasqa kanqanku, paypa jatun kayninta rikuchinankupaj. 

4Paykuna urmasqa ñawpa wasikunata sayarichenqanku, ch'in thuñisqa 
laqayakunata watej ruwanqanku. Thuñisqa llajtakunatapis 
sayarichillanqankutaj. Unay wataña thuñisqa chantá saqesqapis kachun, watej 
sayarichisqa kanqa. 

5Tata Diosqa Israelta nillantaj: Waj llajtayojkuna ovejaykichejkunata 
michipusonqachej, llank'anaykichejta llank'apusonqachej, jinallataj uva 
huertaykichejtapis qhawapusonqachej. 

6Qankunataj Tata Diospa sacerdotenkuna nisqa kankichej, Diospa 
kamachinkuna nisqataj. Qankunaqa waj suyukunaj qhapaj kapuyninkumanta 
mikhunkichej, qhapaj kayninkuwantaj kusikunkichej. 

7Qankuna manaña p'enqachisqachu nitaj k'umuykachachisqachu kankichej. 
Aswanpis jallp'ataqa uj jinatawanraj jap'inkichej, chaypi kapuyniyoj kankichej, 
wiñaypajtaj kusisqa kawsakunkichej. 

8Noqa Tata Dios justiciata munakuni. Suwayta, millay ruwayta imarí chejnikuni. 
Noqaqa nisqayta junt'asajpuni, ruwasqankuman jinatataj paykunaman t'inkata 
qosaj, paykunawantaj wiñaypaj tratota ruwasaj. 

9Israelitakunaj mirayninku tukuy suyu ukhupi uyarisqa kanqanku, llajtakuna 
chawpipitaj paykunaj mirayninku may uyarisqa kanqanku. Tukuy chayta 
rikojkunataj nenqanku: Tata Diosmin paykunata saminchan, nispa. 

10Noqaqa Tata Diospa ruwasqanpi mayta kusikuni. Diosniy 
yanapawasqanmanta sinch'itapuni kusikuni, imaraykuchus payqa 
qhespichiwan, cheqan kayninwantaj qhataykuwan. Imaynatachus casarakoj 
wayna sumajta p'achallikun, casarakoj sipastaj jaluchunwan sumajta 
k'achanchakun, ajinata noqapis Tata Diospa ruwasqanpi kusikuni. 

11Imaynatachus sach'apis jallp'api wiñan, jinallataj huertapi imapis p'utumun, 
ajinallatataj Tukuyta Kamachej Tata Diosqa cheqan kawsayta, chantá payta 
jatunchayta ima p'utuchimonqa tukuy suyukunaj ñawpaqenkupi. 

Isaías 62 

Isaías Sión llajtarayku mañapun 

1Sión llajtata munakusqayrayku mana ch'in kakusajchu. Jerusalenta 
munakusqayrayku mana samarikusajchu cheqan kajta ruwasqan 
lliphirimunankama, qhespichisqa kasqantaj k'anchay jina 
k'anchaykamunankama. 

2Chaypacha runakuna Tata Dios qhespichisusqanta rikonqanku. Tukuy kuraj 
kamachejkunapis jatunchasqa kasqaykita rikullanqankutaj. Chaypacha mosoj 
sutiwan sutichasqa kanki, chaytataj kikin Tata Diospuni sutichasonqa. 

3Qanqa k'ancharishaj pillu jina Tata Diospa makinpi kanki, valorniyoj k'achitu 
alaja jina Diosniykej makinpi. 

4Manaña jayk'ajpis “Saqerpayasqa Llajta”, nispa nisonqankuchu, suyuykipis 
manaña “Ch'in Jallp'a” nisqachu kanqa. Manachayqa Tata Dios “Kusikunay 
Llajta”, nispa sutichasonqa, jallp'aykitataj “Warmisitáy”, nispa nenqa, 
imaraykuchus Tata Diosqa qanwan may kusisqa kanqa, paytaj suyuykipaj 
qosayki jina kanqa. 

5Imaynatachus wayna parlakusqan sipaswan casarakun, ajinallatataj Diospis 
qanta warminpaj oqharikapusonqa. Imaynatachus qhari warmi kusikunku, 
ajinallatataj Diosniyki qanwan kusikonqa. 

6Jerusalén, perqayki pataman qhawajkunata churani, paykunataj mana 
sayk'uspa, tuta p'unchay ninkupuni: Tata Diospa sutinta oqharejkuna, ama 
ch'inlla kakuychejchu. 

7Nitaj Tata Diosta samarikojta saqeychejchu Jerusalenta watej sayachinankama, 
kay pachapi kaj chhika runakuna Jerusalenta jatunchanankukama, nispa. 

8Tata Dios paña makinta oqharispa, tilorqa: Manaña jayk'ajpis 
awqaykikunaman trigoykita mikhunankupaj qosajchu, nitaj waj 
llajtayojkunapis vinota ruwasqaykimanta ujyanqankuchu, mayqentachus 
sinch'ita kallpakuspa ruwarqanki, chayta. 

9Manachayqa qankuna pikunachá chay poqoyta oqharejkunalla mikhunkichej, 
Tata Diostataj yupaychankichej. Qankuna pallajkunapis uvata ch'irwaspa, 
vinota ujyankichej ajllakusqay Temploj pationpi, nispa. 

10Punkunkunanejta puriychej, aylluy kutimpunanpaj ñanta pichapuychej. 
Ñankunaj t'oqonta junt'achiychej, ñanmanta rumikunatataj wijch'uychej. Tukuy 
runakuna rikunankupaj wiphalatapis pataman oqhariychej. 

11Tata Dios tukuy kay pachapi kajkunaman nin: Sionpa ususinta niychej: 
Qhawariy, kacharichisojniyki t'inkan aparisqa jamushan, imatachus 
wakichisqanwan oqharisqa ima, nispa. 

12Chaypacha israelitakunata sutichanqanku: 

“Tata Diospaj T'aqasqa Ayllu”, 

“Tata Dios Pagaspa Kacharichisqan Kajkuna”, nispa. Jerusalentataj 
sutichanqanku: “May Munasqa Llajta”, 

“Mana Saqerpayasqa Llajta”, nispa. 

Isaías 63 

Tata Dios awqankunata jasut'in 

1Pitaj Edom suyumanta jamushanri? Pitaj Bosra llajtamanta jamushan puka 
p'achayojri? Pitaj sumaj p'achallisqa atiyniyoj thaskejri? Chaymin noqa Tata 
Dios kani, pichus qhespichinapaj atiyniyoj kaspa, atipanaytapuni willani, chay. 

2Imajtintaj p'achayki chay jina puka, uva ch'irwanapi sarojkunaj p'achanku 
jinari? 

3Chayqa ajina, imaraykuchus noqalla uva ch'irwanapi uvata saruni. 
Suyukunamanta mana pipis noqawan saroj karqachu. Noqaqa awqaykunata 
may phiñakuyniywan sarorqani, may k'araj phiñakuyniywantaj paykunata 
t'usterqani. Chayrayku yawarninku p'achayman ch'allpaykamuwarqa, 
ajinamanta p'achayta pukachaykorqani. 

4Awqaykunamanta vengakunay p'unchay chayamunña, preciota pagaspa 
kacharichinay p'unchayqa kaypiña. 

5Mask'arqani, manataj pipis yanapawaj karqachu. Mayta t'ukorqani mana pipis 
noqaman sayasqa kasqanmanta. Ajinapi noqalla atiyniywan aylluyta 
kacharichinaypaj wakichikorqani, jinataj k'araj phiñakuyniywan 
yanapachikorqani. 

6Ajinata sinch'ita phiñakuspa, suyukunamanta runakunata t'usterqani. 
Phiñakuyniywantaj paykunata musphaykachacherqani, jinaspataj, 
yawarninkuta pampaman jich'arqani, nispa.  

Tata Dios israelitakunamanta khuyakun 

7Noqaqa Tata Diospa khuyakuyninmanta yuyarikusajpuni, tukuy imata 
ruwasqanmantapis payta yupaychasaj. Mayta kusikullasajtaj jatuchaj k'acha 
imakunata Israelpaj ruwasqanmanta jatun khuyakuyninman jina, 
munakuyninman jinataj. 

8Tata Dios nerqa: Paykunaqa noqaj aylluy kanku, mana wasanchaj wawaykuna 
kanku, nispa. Chayrayku pay kikin paykunata qhespicherqa. 

9Israelitakuna llakisqa kashajtinku, Tata Diospis llakisqallataj karqa. Mana pi 
angeltapis kachamorqachu paykunata kacharichinanpaj. Manachayqa paymin 
munakuyninwan, khuyakuyninwantaj pagota pagaspa, paykunata 
kacharicherqa. Paykunata marq'arikuspa, apaykacharqa, imaynatachus 
unaymantapacha ruwarqa, ajinata. 

10Chaywanpis paykuna mana kasukuspa, May Llimphu Espiritunta 
phiñacherqanku. Chayrayku Diosmin paykunaj awqankuman tukuspa, 
contrankuta maqanakorqa. 

11Chantá Moisespa tiemponmanta yuyarikorqanku, nerqankutaj: Maytaj kunan 
chay Dios, pichus Moiseswan ovejakunata jina michispa mama qochata 

chimpacherqa, chayri? Maytaj kunan pichus May Llimphu Espiritunta 
israelitakunaj chawpinkuman churarqa, chayri? 

12Maypitaj kashan pichus jatun atiyninta Moisesta yanapananpaj churarqa, 
chayri? Maytaj kunan pichus israelitakunaj ñawpaqenkupi yakuta iskayman 
t'aqarqa, chayri? Ajinamanta Tata Diosqa atiyniyoj kasqanta wiñaypaj 
rikucherqa. 

13Maytaj kunan pichus mama qochaj ukhunta pusaykachajri? Imaynatachus 
caballo ch'in pampapi mana misk'anchu, ajinallatataj paykuna mana 
misk'arqankuchu. 

14Tata Diospa Espíritun paykunaj michejninku karqa. Paykunata uywata jina 
vallenkunata pusarqa. Ajinata qan, Tata Dios, chaypacha israelita aylluykita 
pusaykacharqanki, tukuynejpi sutiyki uyarisqa kananpaj. 

Tata Dios yanapananta mañakuna 

15Tata Dios, qan janaj pachamanta qhawarimuy, may llimphu kamachinayki 
tiyanamanta allinta qhawarimuy. Maytaj kunan chay sinch'i munakuyniyki, 
kallpaykitajri? Khuyakuyniyki tukukapunchu, sonqoykipis noqaykurayku 
manañachu wawayan? 

16Qanlla tatayku kanki, tatayku Abraham mana rejsikuwajtiykupis. Ñawpa 
tatayku Israel mana yuyarikuwajtiykupis, qanpuni tatayku kanki, Tata Dios. 
Wiñaymantapacha pagaspa kacharichiwajniyku kanki. 

17Imajtintaj, Tata Dios, ñanniykikunamanta pantanaykuta saqenkiri? 
Imaraykutaj sonqoykuta rumiyachiwaykuri, amaña qanta jatun respetowan 
qhawasunaykupajri? Noqayku kamachiykikunata munakusqaykirayku 
qhawarimuwayku. Noqayku chayaqeyki aylluykimantaj kutirikamuwayku. 

18Noqayku ajllasqa aylluyki pisi tiempollapaj qanpaj t'aqasqa cheqata 
jap'erqayku. Kunantajrí awqaykukuna Temploykita sarunku. 

19Noqayku rijch'akuyku, pikunatachus qan mana ni jayk'aj kamacherqankichu, 
chaykunaman, pikunachus ni jayk'aj sutiykiwan sutichasqa karqankuchu, 
chaykunaman. 

Isaías 64 

1Tata Dios, sichus janajta llik'ispa, urayk'amuwaj chayqa, qanpa ñawpaqeykipi 
tukuy orqokuna kharkatinkuman. 

2Imaynatachus nina ch'awjrata rupharparin, chayrí mankapi yakutapis 
t'impuchin, ajinallatataj qanpis jamuspa, awqaykikunaman sutiykita rejsichiy, 
qanpa ñawpaqeykipitaj tukuy suyu kharkatitichunku. 

3Maypachachus qan urayk'amuspa, mana jayk'aj rikusqayku t'ukunata 
rikuchiwarqayku chaypacha, tukuy orqokuna ñawpaqeykipi manchayta 
kharkatiterqanku. 

4Runakunaqa mana jayk'ajpis uyarerqankuchu, nitaj rikorqankuchu qan jina 
Diostaqa, pichus qanpi atinikuspa suyakojkunapaj ajinata ruwapojtaqa. 

5Qanqa allinpaj qhawanki, pikunachus cheqan kajta kusiywan ruwanku, 
chaykunata, pikunachus yachachisqaykita qhatinku, chaykunatapis. 
Chaywanpis qan juchallikusqaykumanta phiñakorqanki, imaraykuchus 
unaymantapacha contraykita oqharikuyku. Ajinata ruwashaspapis, 
yuyaykumanchu qan qhespichinawaykuta? 

6Tukuyniyku mana llimphupaj qhawasqa runa jina kayku, tukuy ima allin 
ruwasqaykupis millay ch'ichi thanta jina. Noqaykoqa sach'a laqhe jina qawiyku, 
millay ruwasqaykutaj wayra jina apaykachawayku. 

7Noqayku ukhupi mana pipis kanchu sutiykita oqharispa Diosninpaj 
rejsikapusojqa, nitaj pipis qanpi atinikoj kanchu. Chayrayku qan uyaykita 
noqaykumanta pakanki, jinataj millay ruwasqaykuman urmaykojta saqellanki. 

8Chaywanpis, Tata Dios, qanmin tatayku kanki. Noqaykoqa llink'i t'uru jinalla 
kayku, qantaj manka llut'aj jina kanki. Chayrayku noqaykoqa tukuyniyku 
makiykej ruwasqan kayku. 

9Tata Dios, ama ari chay jinataqa phiñakuychu, amataj juchaykumanta 
yuyarikullaypunichu ari. Tukuyniykuta qanpa aylluyki kayku. 

10Ajllakusqayki llajtakunaqa chay jina ch'inpachaman tukunku. Sión llajtaqa 
ch'inpacha, Jerusalenpis laqayalla. 

11Qanpaj t'aqasqa chay may jina k'achitu Templopis, maypichus ñawpa 
tataykukuna qanta yupaychasorqanku, chayta runakuna ninawan 
ruphaykuchinku. Tukuy munasqa imakunapis phirisqallataj kashan. 

12Chay jinata ruwashajtinkupis, qan Tata Dios ch'inllachu kakunki? Manachu 
imatapis ninki? Chantá astawanrajchu llakichiwasqayku? 

Isaías 65 

Mana kasojkunapaj jasut'i 

1Tata Dios nin: Noqamanta mana tapukojkunaman rejsichikorqani, mana 
mask'awajkunawantaj tarichikorqani. Sutiyta mana oqharikojkunaman noqa 
nerqani: Kaypi kashani, nispa. 

2Sapa p'unchay chay mana kasukoj runakunaman makiyta jaywarqani, 
pikunachus mana cheqan ñanta purinkuchu, manachayqa millay 
yuyayninkuman jinalla purinku, chaykunaman. 

3Chaykunaqa sapa kuti phiñachillawankupuni, huertakunapi uywa ñak'asqata 
jaywaspa, ladrillomanta altarkunapitaj inciensota q'oshñichispa ima. 

4Paykunaqa aya p'ampana chawpipi tiyakunku wañusqakunata tapunankupaj, 
pakay cheqakunapitaj tutantin sut'iyanku. Khuchi aychata mikhunku, jinataj 
mana llimphupaj qhawasqa uywa ñak'asqatapis mankankupi chayachinku. 

5Paykunapura ninakunku: Maypichus kanaykipi kakullay, amataj 
qayllamuwaychu, imaraykuchus noqa qanmanta aswan llimphu kani, nispa. 
Chaykunaqa q'oshñi jina senqayta k'arachiwanku, tukuy p'unchaynintin nina 
lawray jina kanku. 

6Chaywanpis imatachus ruwanayqa ñawpaqeypi qhelqasqa kashan, chaypitaj 
nin: Manapuni ch'inllachu kasaj, manachayqa millay ruwasqaykichejman jina 
t'inkaykichejta qopusqaykichej, nispa. 

7Chantá Tata Dios nillantaj: Juchaykichejrayku, ñawpa tataykichejpa 
juchankurayku ima pagapusqaykichej, imaraykuchus paykunapis orqo patapi, 
chantá loma patapipis inciensota q'oshñicherqanku. Chayrayku noqaqa ñawpa 
juchaykichejman jina pagota qopusqaykichej, nispa. 

Mosoj Jerusalén 

8Tata Dios nillantaj: Imaynatachus pipis sumaj uva chhullchuta tarispa, nin: Ama 
kaytaqa usuchiychu, imaraykuchus chaymanta sumaj vinota ruwasun, nispa, 
ajinallatataj kamachiykunamanta mana tukuynintachu chinkachisaj. 

9Manachayqa Jacobpa churinkunata mirachisaj, Judá ayllumantataj wakinta 
ajllakusaj, orqoykunata chayaqenkupaj paykunaman qonaypaj. 
Ajllakusqaykunaqa chayaqenkupaj jallp'ata jap'enqanku, chaypitaj 
kamachiykuna tiyakonqanku. 

10Mask'awaj kamachiykuna ovejankukunata Sarón pampapi mirachenqanku, 
wakankutataj Acor vallepi samarichenqanku. 

11Qankunarí, noqa Tata Diosta saqerpariwankichej, ajllakusqay orqomantataj 
qonqapunkichej. Chantá suerteta choqanaykichejpaj mesakunata churankichej, 
jinataj mana rejsisqa dios Gadman, Mení diosman ima vinowan ch'allankichej. 

12Chayrayku noqapis qankunata churasqaykichej espadawan wañuchisqa 
kanaykichejpaj. Tukuyniykichej ñak'asqa kanaykichejpaj qonqorikunkichej, 
imaraykuchus chhikata wajyashajtiy, mana kasuta ruwawarqankichejchu. 
Qankunaman parlapayashajtiypis, mana uyariwaj tukorqankichej, rikunaytataj 

tukuy ima millayta ruwarqankichej. Imachus noqaman mana allinchu 
rijch'awan, chaytapuni qankuna ajllakorqankichej. 

13Chayrayku Tukuyta Kamachej Tata Dios nisunkichej: Kamachiykunaqa 
sumajta mikhonqanku, qankunatajrí yarqhaymanta wañunkichej. 
Kamachiykunaqa sumaj yakuta ujyanqanku, qankunatajrí yaku ch'akiywan 
ñak'arinkichej. Kamachiykunaqa kusikonqanku, qankunatajrí may p'enqachisqa 
kankichej. 

14Kamachiykunaqa tukuy sonqowan sumajta takirikonqanku, qankunatajrí 
sonqo nanayta mana piniyoj jina mayta llakiywan waqankichej. 

15Chantá sutiykichejta oqharispa, ajllakusqay runakuna waj runakunata 
maldicenqanku. Noqa Tukuyta Kamachej Tata Dios qankunata 
wañurachisqaykichej, kamachiykunatataj waj sutiwan sutichasaj. 

16Pipis kay suyupi wajta saminchayta munajqa noqa cheqa kaj Diospa sutinpi 
payta saminchanqa. Pichus tiluyta munajqa noqa cheqa kaj Diospa sutinrayku 
tilonqa. Qallariymantapacha ima llakiykunachus karqa, chaykuna qonqasqa 
kanqanku, manataj ujtawan rikunaypaj pakasqa kanqa. 

Janajwan kay pachawan mosoj kanqanku 

17Uyariwaychej, noqa janajta, kay pachatawan mosojta ruwasaj. Ñawpajta 
imachus kajqa qonqasqa kanqa, manañataj yuyarisqachu kanqa. 

18Qankuna maytapuni wiñaypaj kusikunkichej chayta ruwasqayrayku. 
Jerusalenta jatunta kusikunapaj ruwasaj, jinallataj chaypi tiyakoj runakuna 
kusikunankupaj. 

19Chaypacha Jerusalén llajtarayku kusikusaj, aylluytaj noqapaj may jatun kusiy 
kanqa. Chay llajtapi manaña jayk'ajpis waqajkunata uyarenqankuchu, nitaj 
llakiywan qhaparejkunatapis. 

20Chaypi wawakunaqa manaña paqarisqankutawankama wañonqankuchu, 
machu runakunapis may jina unayta kawsanqanku. Pachaj watanpi wañojqa 
waynallarajpis wañushanman jina kanqa. Pachaj watata mana kawsajtaj 
maldicisqapis kanman jina qhawasqa kanqa. 

21Chaypi wasita ruwakuspa, tiyakonqanku. Uva huertata mallkenqanku, 
chaymantataj poqoyninta mikhonqanku. 

22Wasikunata ruwakojtinku, mana wajkunachu chaypi tiyakaponqanku. 
Jinallataj uva huertata mallkikojtinku, mana wajkunachu poqosqanta 
mikhukaponqanku. Aylloyqa sach'a jina unayta kawsanqa. Jinamanta 
ajllakusqaypis makinkoj tarpusqanta mikhurikonqanku. 

23Paykunaqa mana qhasipajchu llank'anqanku, nitaj wawankutapis llakiypi 
kawsanankupajchu paqarichikonqanku. Ajina kanqa, imaraykuchus noqa Tata 
Dios paykunatawan, mirayninkutawan ima saminchasaj. 

24Paykuna manaraj qhaparikamushawajtinku, noqa uyarisajña. Manaraj 
parlayta tukushajtinku, uyarisajpacha, imatachus munasqankutataj jaywasaj. 

25Atojwan, ovejawanqa khuska mikhonqanku. Leonqa waka jina ichhuta 
mikhonqa. Kataritaj ñut'u jallp'ata mikhonqa. Chay ajllakusqay orqopeqa 
manaña pipis aylluyta llakichenqachu, manañataj pipis paykunata 
ñak'arichenqankuchu, nispa. Ajinata Tata Dios nin. 

Isaías 66 

Diospa juicion 

1Tata Dios nin: Janaj pachaqa noqaj kamachinay tiyana, kay pachataj chakiypa 
sarunan. Jina kajtenqa, maypitaj wasita ruwapuwankichejmanri? May 
cheqapitaj noqaqa samarikusajri? 

2Noqa makiywan kay tukuy imata ruwarqani, ajinamantataj kay tukuy ima 
rikhurerqa. Ajinata noqa Tata Dios nini. Chantá nillanitaj: Pichus llamp'u 
sonqoyoj kajta noqa qhawasaj, pikunachus nisqayta uyarispa kharkatitinku, 
chaykunata. 

3Chaywanpis pichus wakata ñak'aspa jaywawajqa uj runata wañuchejwan 
ninakun. Corderota ñak'aspa jaywanata apamojqa alqotapis wañuchispa 
jaywanman jina. Ch'aki mikhuy jaywanata apamojqa khuchej yawarninta 
apamojman ninakun. Inciensota q'oshñichejqa lantitapis yupaychanman jina 
kashan. Paykunaqa sapa ujninku imatachus munasqankuta ajllakunku, chay 
millay ruwasqankuwantaj sonqonkupi kusikunku. 

4Noqapis paykunapaj ñak'arinata ajllasaj. Imatachus manchachikunku, 
chaytapuni paykunaman apachimusaj. Noqaqa wajyarqani, manataj pipis 
kasuwarqachu. Parlapayarqani, manataj pipis uyariwarqachu, manachayqa 
rikunayta millayta astawan ruwarqanku. Paykunaqa imatachus mana rikuyta 
munasqaytapuni ajllakorqanku. 

5Noqa Tata Diospa nisqayta uyariychej, pikunachus simi nisqayta uyarispa 
kharkatitejkuna. Qankunataqa llajta masiykichej chejnikusunkichej. Noqaj 
sutiyraykutaj jawaman qankunata qharqospa, nisunkichej: Tata Diosqa jatun 
kayninpa lliphipiyninta rikhurichichun, chayta rikuspa qankuna kusikuyta 
atinaykichejpaj, nispa. Chaywanpis paykunaqa p'enqaypi rikhurenqanku. 

6Llajta ukhupi ch'ajwa uyarikun, Templomantapis uj qhapariy uyarikun. Chayqa 
Tata Diospa qhapariynin, awqankunamanta vengakushajtin. 

7Sión llajta manaraj tiemponpi qhari wawata paqarichikorqa, manaraj nanaynin 
jap'ishajtin. 

8Pitaj chayman rijch'akojta uyarinman karqari? Pitaj chay jinata rikunman 
karqari? Uj suyu ajinatachu uj p'unchayllapi rikhurinmanri? Uj llajta ajinatachu 
ujllapi rikhurinmanri? Chaywanpis Sión llajtata ujllata nanay jap'ejtinkama, 
wawankunata paqarichikunpacha. 

9Noqa uj suyu rikhurinanpaj wakichiytawan, noqallatajchu jark'ayman ama 
paqarikunanpaj? Ajinata Tata Diosniyki nin. 

Jerusalenpa jamoj kusikuynin 

10Jerusalenwan khuska mayta kusirikuychej, payta munakojkuna. Payrayku 
llakiywan tukuy waqajkuna, tukuy kusisqa kaychej. 

11Imaynatachus wawa mamanmanta ñuñuspa sajsakun, ajinata qankunapis 
sonqochasqa kankichej, maytataj kusikunkichej chhika patapi kaspa. 

12Tata Dios kay jinata nin: Noqa Jerusalén llajtaman allinpi kawsanata qosaj uj 
yaku mayuta jina, tukuy suyoj qhapaj kayninkutawan jaywasaj, mayu yakupis 
llump'irishanman jinata. Chay llajtapitaj qankunaqa ñuñoj wawakuna jina 
kusikunkichej, marq'arikusonqachej, arphin patapitaj chukurichisonqachej. 

13Imaynatachus mamaqa wawanta sonqocharin, ajinallatataj noqapis 
qankunata sonqocharisqaykichej. Sonqochasqa kaytaqa Jerusalenpi tarinkichej, 
nispa. 

14Chayta rikuspa, mayta kusikunkichej. Ukhuykichejpi sumajta kallpachasqa 
kankichej, qhallallarishaj qhora jina. Tata Diospa kamachinkunaqa atiyninta 
sumajta rejsenqanku, awqankunamantajrí phiñakuyninta rikuchenqa. 

15Chantá Tata Dios ninaj chawpinpi jamonqa, maqanakunapaj carretantaj muyoj 
wayra jina chayamonqa, manchay k'araj phiñakuyninwan paykunata 
jasut'inanpaj. Paypa jasut'iynintaj nina lawray jina kanqa. 

16Tata Dios tukuyta juzganqa, jinataj may chhika runakunata ninawan, 
espadawan ima wañurachenqa. 

17Huertapi tukuy llimphuchakojkuna, pikunachus khuchi aychata, juk'ucha 
aychatapis, ch'ichipaj qhawasqa animalkunatapis mikhunku, chaykunaqa 
tukuyninku wañuchisqa kanqanku. Ajinata noqa Tata Dios nini. 

18Noqa yachani paykunaj mana allin ruwasqankuta, imatachus 
yuyasqankutapis. Aswan qhepaman uj p'unchay chayamonqa tukuy suyuta, 
tukuy llajtapi tiyakojkunata ima ujllaman tantanaypaj. Chayman jamuspa, 
paykuna jatun kayniypa lliphipiyninta rikonqanku. 

19Noqa paykunaj chawpinkuman uj señalta churasaj. Chantá paykunamanta 
wakin ayqekojkunata kay suyukunaman kachasaj: Tarsisman, Libiaman, 

arcowan flechayta yachaj Lidiaman, jinallataj, Tubalman, Greciaman, mama 
qochapi karu kaj churukunapi tiyakojkunaman ima. Paykunaqa manchay 
uyarisqa kasqaymanta mana yachankuchu, manataj jayk'ajpis jatun kayniypa 
lliphipiyninta rikunkuchu. Chaymantataj chay ayqekojkuna jatun kayniypa 
lliphipiyninmanta tukuy chay suyukunaman willanqanku. 

20Paykunallataj tukuy suyumanta tukuy aylluykichejta pusamonqanku, uj 
jaywanatapis Tata Diosman apamushankuman jina. Caballokunapi, 
carretakunapi chayamonqanku, wantunapi, mulakunapi, camellokunapi ima, 
Jerusalén ajllakusqay orqoyman. Ajinata noqa Tata Dios nini. Imaynatachus 
israelitakuna jaywanata apamunku Tata Diospa Templonman llimphu 
vasokunapi, kikillantataj aylluykichejta pusampusonqachej. 

21Chantá paykunamanta wakinta ajllakusaj sacerdotekuna, levitakuna 
kanankupaj. Ajinata noqa Tata Diosqa nini. 

22Mosoj janajta, mosoj kay pachatawan ruwasqayqa ñawpaqeypipuni wiñaypaj 
kanqanku. Ajinallatataj mirayniykichejqa unayta kanqanku, sutiykichejpis mana 
jayk'ajpis chinkanqachu. Ajinata noqa Tata Dios nini. 

23Killamanta killa, sapa mosoj killapi, sapa samarina p'unchaypi, paykuna 
tukuyninku noqata yupaychawaj jamonqanku. Ajinata noqa Tata Dios nini. 

24Chantá chaymanta llojsispa, rikonqanku pikunachus contraypi oqharikojkunaj 
ayankuta. Chay wañusqa runakunata mikhoj khurukunaqa mana 
wañonqankuchu. Paykunata q'olashan, chay ninapis mana thasnukonqachu. 
Chayta rikuspataj, tukuy runakuna mayta millachikonqanku. 

Jeremías 

Jeremías 1 

Tata Dios Jeremiasta wajyan 

1Kayqa Hilciaspa churin Jeremiaspa parlasqan. Payqa Benjamín jatun aylloj 
jap'iyninpi kaj Anatot llajtamanta karqa, sacerdote ayllumantataj. 

2Tata Dios Jeremiasman parlarqa, Amonpa churin Josías chunka kinsayoj 
watataña Judata kamachishajtin. 

3Jinallataj Tata Diosqa Jeremiasman parlallarqapuni sut'inchananpaj, Josiaspa 
churin Joacín Judapi chunka ujniyoj watata kamachinankama. Chay wataj 
phishqa killanpitaj Jerusalenpi tiyakojkuna Babilonia suyuman apasqa 
karqanku. 

Tata Dios Jeremiasta kachan 

4Tata Dios kay jinata niwarqa: 

5Mamaykej wijsanpi manaraj kashajtiyki, ñapis qanta ajllakorqaykiña. Manaraj 
paqarikushajtiyki, ñapis t'aqarqaykiña, suyukunaj sut'inchajnin kanaykipajtaj 
churarqayki, nispa. 

6Noqatajrí kuticherqani: Ay, Tukuyta Kamachej Tata Dios, noqaqa ancha 
waynallaraj kani. Runaj ñawpaqenpi parlaspapis, manaraj sumajta parlayta 
atinirajchu, nispa. 

7Chantá Tata Dios niwarqa: Ama niwaychu waynallaraj kasqaykita. Qanqa 
rinayki tiyan, maymanchus kachasqayki, chayman, imatachus 
kamachisusqaytataj willamunayki tiyan. 

8Ama paykunamanta manchachikuychu, imaraykuchus noqa qanwan kashani 
yanapasunaypaj. Noqa Tata Diosmin chayta nini, nispa. 

9Chaypacha Tata Dios makinwan simiyta llankhaykuwaspa, niwarqa: 

10Noqa simiykiman nisqaykunata churani. Kunanqa jatun suyukunapi, juch'uy 
suyukunapi ima atiyta qoyki sik'inaykipaj, thuñinaykipaj, phirinaykipaj, 
t'unanaykipaj, chantá watej jatarichinaykipaj, mallkinaykipaj ima, nispa. 

11Chantá Tata Dios nillawarqataj: Jeremías, imatataj rikunkiri? nispa. Noqataj 
kuticherqani: Uj almendro sach'ata rikuni, nispa. 

12Jinallataj Tata Dios niwarqa: Allinta rikunki. Chaytaj niyta munan noqaqa 
qhawashallasqaytapuni kay tukuy nisqay junt'akunanpaj, nispa. 

13Tata Dios ujtawan kay jinata nillawarqataj: Imatataj rikunkiri? nispa. Noqataj 
kuticherqani: Uj t'impushaj mankata rikuni, wichaynejmanta jina 
phurmumushajta, nispa. 

14Chantá Tata Dios niwarqa: Wichaynejmanta ñak'areyqa kay suyupi tukuy 
tiyakojkunaj patankuman jich'akamonqa. 

15Noqa Tata Diospuni kayta nini: Wichaynejmanta tukuy suyuta wajyamusaj. 
Kuraj kamachejninkuna jamuspataj, Jerusalenman yaykuna punkunpi 
kamachinanku tiyanata churanqanku. Jinallataj jatuchaj perqankuna chaypi, 
chantá Judáj tukuynin llajtanpipis toldonkuta sayachenqanku. 

16Chay jasut'i judiokunapaj kananta kamachisaj, noqata wasanchaspa 
saqerpariwasqankumanta. Paykunaqa inciensota q'oshñichispa, makinkuwan 
ruwakusqanku mana rejsisqa dioskunata yupaycharqanku. 

17Qantajrí mat'ita chumpiykukuspa, kallpachakuy. Rispataj, willamuy imatachus 
kamachiyki, chayta. Ama paykunata manchachikuychu, manachayrí noqa kikiy 
paykunaj ñawpaqenkupi qanta kharkatitichisqayki. 

18Kunan p'unchay noqa qanta churayki may sinch'i jark'achasqa llajtata jina. 
Fierromanta ruwasqa sayantata jina, broncemanta ruwasqa perqata jina 
churallaykitaj, tukuy Judá suyoj contranpi sayaykunaykipaj. Jinallataj kuraj 
kamachejninpata, kurajninkunajta, sacerdotenkunajta contrankupi 
sayaykullankitaj. Jinallataj tukuy runaj contranpi churanakunaykipaj 
churallaykitaj. 

19Paykunaqa qanwan maqanakonqanku, jinapis mana atipasonqankuchu, 
imaraykuchus noqa yanapasunaypaj qanwan kasaj, nispa. Noqa Tata Diosmin 
chayta nini. 

Jeremías 2 

Israelqa Tata Diosta wasanchan 

1Tata Dios nillawarqataj: 

2Rispa, Jerusalén llajtapi tiyakojkunaman willamuy, allinta uyarinankupaj jina 
sinch'ita qhapariy: Tata Dios kay jinata nin: Imaynatachus qan sipasllaraj 
kashaspa, noqallata munakuwasqaykita yuyarikuni. Maypachachus warmiypaj 
aysarikorqayki chaypacha, manchayta munakuwasqaykita yuyarikuni. Ch'in 
pampanejta, mana jayk'aj tarpusqa jallp'anejta qhepayta jamusqaykita 
yuyarikullanitaj. 

3Israel noqapaj t'aqasqa karqa, chajraymanta aswan allin kaj oqharisqay jina 
karqa. Pillapis paykunata ñak'arichejtenqa, noqa ñak'arichillajtaj kani, sinch'i 
ñak'ariykunata apachispa. Noqa Tata Diosmin chayta nini. 

4Jacobpa ayllunmanta kajkuna, Israelmanta tukuy ayllukuna, Tata Diospa 
nisqanta uyariychej. 

5Ajinata Tata Dios nisunkichej: Ñawpa tataykichejkuna ima mana allin kajtataj 
noqapi tarerqanku, noqamanta karunchakunankupajri? Qhasi manakaj 
dioskunata yupaychaspa, paykunapis qhasi manakajllamantaj tukorqanku. 

6Judapi tiyakojkunaqa manaña noqamanta tapukunkuchu: Maypitaj kashan 
Tata Dios, pichus Egipto suyumanta orqhomuspa, ch'inkunanejta, may 
wayq'orara ch'in jallp'anejta orqhomuwarqanchej, chay Diosrí? Pay 
pusamuwarqanchej mana yakuyoj jallp'anejta, mana pejpa purisqan, nitaj 
tiyakusqan, may manchachikuna jallp'anejta, nispa. 

7Noqamin kay sumaj jallp'aman pusamorqaykichej, chaypi sumaj 
poqosqanmanta mikhunaykichejpaj. Qankunarí chayman yaykuytawan, 
jallp'ayta ch'ichicharqankichej. Millayta ruwasqaykichejwantaj kay jallp'ayta 
millachikunaman tukucherqankichej. 

8Sacerdotekunaqa mana tapukorqankuchu: Maypitaj Tata Dios kashanri? nispa. 
Kamachisqayta yachachejkunapis mana rejsikapuwarqankuchu. Kurajkunapis 
contraypi oqharikorqanku. Sut'inchajkunapis Baalpa sutillanpi parlarqanku, 
chay qhasi manakaj lantikunaj qhepankuta ripuspa. 

Tata Dios Judata juchachan 

9Chayrayku noqa Tata Dios kayta nillanitaj: Noqa qankunata 
juchachasqaykichej, jinallataj allchhiykichejkunatapis juchachallasajtaj. 

10Inti yaykuynej Quitín churukunaman rispa, qhawaychej. Pillatapis Cedarman 
allinta qhawamunanpaj kachaychej. Ichá tarimunman qankunaj 
ruwasqaykichejta jina ruwasqankuta. 

11Ima suyutaj diosninkuta wijch'uspa, waj diostañataj churakukunri? 
Chaykunaqa mana dioschu kankupis. Chaywanpis aylloyqa noqa cheqan Dios 
jatun kayniypa lliphipiyniyoj kashajtiy, saqerpariwanku, qhasi manakaj 
lantikunata yupaychanankupaj. 

12Janaj, chay jina ruwasqankumanta mancharikuychej, manchariywantaj 
kharkatitiychej. Noqa Tata Diosmin chaytaqa nini. 

13Aylloyqa iskay imakunata ruwaspa, juchallin: Noqa kawsaj juturi yaku jina 
kashajtiypis, saqerpariwarqanku. Chaymantataj paykunaqa waj qochata 
allakorqanku, yakuta mana sayachej qochata. 

Israel juchallikusqanrayku llakiykuna jamun 

14Israelqa mana wata runachu nitaj kamachi kananpajchu paqarikorqa. Jina 
kajtenqa, imaraykutaj wajkuna tukuy kapuyninta qhechunkuri? 

15Imaraykutaj waj runakuna leonkuna jina sinch'ita qhaparispa, 
israelitakunaman phinkiykunkuri? Jallp'ankuta ch'inpachata saqerparinku. 
Llajtankutapis ninawan ruphaykuchispa, mana runayojta saqerparinku. 

16Israel, Menfismanta, jinataj Tafnesmanta Egipto llajtayoj soldadokuna 
umaykita t'ojlurparisorqanku. 

17Chay tukuy ima qanta qhatirisorqa, noqa Tata Diosniykita 
saqerparisqaykirayku, qanta cheqan ñanta pusashasojtiy. 

18Kunanrí, Egiptoman rispa, Nilo mayumanta yakuta ujyamusqaykiwan imatataj 
tarinkiri? Asiriaman rispa, Éufrates mayumanta yakuta ujyaspapis, imatataj 
tarillankitajri? 

19Kikin juchallaykitaj pataykiman urmamonqa, chay wasanchaj kasqallaykitaj 
juchachasonqa. Allinta qhawarikuy noqata saqerpariwasqayki imayna 
millaychus, imayna llakiytajchus kasqanta. Jinallataj noqa Tata Diosta mana 
kasuwasqaykita allinta repararikuy. Ajinata noqa Tukuy Atiyniyoj Tata Dios 
nini. 

Israelqa Diospa contranta oqharikun 

20Tata Dios Israelta nillantaj: Unaymantaña qanqa contraypi oqharikorqanki, 
manataj kasuwarqankichu. Chantá nillarqankitaj: Mana payta yupaychayta 
munanichu, nispa. Jinaqa tukuy orqo patapi, thansa sach'aj uranpi ima phisu 
warmi jina juchallerqanki. 

21Noqa qanta sumaj ajllasqa uvata jina mallkerqayki, chay mallkitaj sumajta 
poqoj uvamanta karqa. Kunantajrí imaynamanta mana allinta poqoj uva 
sach'aman tukorqankiri? 

22Ushpha yakuwanpis, chayrí may chhika jabonwanpis mayllakuy, ch'ichi 
juchaykeqa ñawpaqeypi kikillanpuni kanqa. Ajinata noqa Tukuyta Kamachej 
Tata Dios nini. 

23Imaynatataj niyta atiwaj: Mana ch'ichichakunichu, nitaj chay qhasi manakaj 
dioskunata yupaychanichu, nispari? Qhawarikuy imatachus vallepi ruwarqanki, 
chayta. Qanqa allinta reparakuy tukuy ruwasqaykita, china camello jina 
usqhayta rispa maymanpis thaskiykusqallaykita. 

24Qankunaqa k'ita china burro jina kallankichejtaj, mayqenchus q'oñiriytawan, 
muskhispa orqo burrota mask'an, ajina. Q'oñirisqa kashajtenqa, ni pi jark'ayta 
atinchu. Orqo burrota mask'asqanpi mana sayk'unchu, imaraykuchus q'oñirisqa 
kaspa, payqa orqo kajta mask'anpuni. 

25Israel, nanachikunaykikamaqa ama q'ara chaki puriychu chay lantikunaj 
qhepanta, nitaj yaku ch'akiymanta ñak'ariychu. Chaywanpis qan nerqanki: 
Mana chayta saqeyta atinichu, imaraykuchus waj dioskunata munakuni, 
paykunatataj qhatisajpuni, nispa. 

Israelqa juchanmanta jasut'isqapuni kanqa 

26Imaynatachus uj suwa jap'ichikuspa p'enqakun, ajinallatataj Israelpis 
p'enqakonqa, tukuy runantin, kuraj kamachejnintin, kurajkunantin, 
sacerdotekunantin, Diosmanta sut'inchajnintin ima. 

27Qankunaqa uj k'ulluta ninkichej: Qan tatay kanki, nispa. Uj rumitataj ninkichej: 
Qan mamitay kanki, nispa. Noqatatajrí wasanchawankichej, wajnejmantaj 
qhawaykachankichej. Ñak'ariypi rikhurispalla, niwankichej: Jamuy 
yanaparinawaykupaj, nispa. 

28Judá, ruwakusqayki dioskuna maypitaj kashankuri? Mashkhachus 
llajtaykikuna kanku, chay chhikallataj diosniykikuna tiyapusunku. Chayrayku 
ñak'ariypi rikhurejtiyki, paykuna jamuspa, yanapasuchunku. 

29Imaraykutaj noqawan churanakuwankichejri? Qankuna tukuyniykichejmá 
contrayta oqharikorqankichej. Noqa Tata Dios ajinata nin. 

30Qhasillata wawaykichejta jasut'erqani, ni chaywanpis wanarqankuchu. 
Qankuna kikiykichej phiña leonkuna jina noqamanta sut'inchajkunata 
wañucherqankichej. 

31Qankuna israelitakuna, noqa Tata Diospa nisqayta allinta uyariychej: Israel, 
noqa qanpaj sansarej ch'in q'ara pampa jinachu karqaniri? Chayrí, 
manchachikuna jallp'a jinachu karqani? Ayllúy, imajtintaj ninkichej: 
Munasqaykuman jina kawsakusqayku, ni jayk'aj qanman kutimusqaykuñachu, 
nispari? 

32Casarakoj sipasqa k'achitu may valorniyoj jaluchunmanta 
qonqakapunmanchuri? Chayrí casarakunanpaj k'achanchakusqanmanta 
qonqapunmanchuri? Aylluyrí unayña noqamanta qonqakapuwan. 

33Waynaykikunata mask'ayta sumajta yachanki. Phisu warmikunamanpis chay 
millay ruwasqaykita yachachinki. 

34P'achaykeqa wajchakunaj, jinataj mana juchayojkunaj yawarninkuwan 
ch'allpaykusqa rikhurin. Qan ni imapi juchallikushajtapis paykunata 
tariparqankichu. 

35Chaywanpis qan ninkiraj: Noqa mana juchayojchu kani. Diosqa mana 
noqawan phiñasqachu kashan, nispa. Kunantajrí qan mana juchayoj kasqaykita 
nisqaykirayku, qanwan pleitota oqharisaj. 

36Imaraykutaj chay jina usqhayta qanman sayasqa qhesachaspa, wajmanñataj 
k'askakunkiri? Egiptoqa k'akillata saqerparisonqa, imaynatachus Asiriapis 
ruwasorqa, ajinata. 

37Chantá Egiptomanta may p'enqayta kutimunki, imaraykuchus pikunapichus 
atinikorqanki, chaykunata noqa qhesachani. Paykunawan kawsakuspaqa, mana 
imatapis tarinkichu, nispa. 

Jeremías 3 

Tata Dios nin Israel payman kutirikamunanta 

1Tata Dios nillantaj: Sichus uj qhari warminmanta t'aqakunman, chay warmitaj 
waj qhariwanñataj casaranman chayqa, ñawpa qosanwan manaña ujtawan 
casarayta atinchu. Sichus kutikapunman chayrí, tukuy runapaj p'enqay kanman. 
Qanrí Israel, ashkha qhariykikunawan khuchichakorqanki. Chaywanpis kunan 
noqaman kutirimpuyta munashankiraj. Noqa Tata Diosmin chayta nini. 

2Q'ara orqokunata allinta qhawariy: Mana mayqen orqo kanchu mana 
khuchichakusqaykeqa. Ch'innejpi Arabiamanta runakuna jina chukuykuspa, 
qhariykita ñan patallapi suyaj kanki. Kay suyutataj khuchichakusqaykiwan, 
chantá millay ruwasqaykiwan ima qhenchacharqanki. 

3Chayraykumin paraqa mana kanchu, qhepa kaj para, jinataj q'omer tiempo 
parapis. Qanqa mana p'enqarikunkichu, chayrayku phisu warmimantapis 
aswan millayraj kanki. 

4Manaraj unaychu niwasqaykeqa: Tatay kanki, sipas kashaspa munakusqay 
kanki, nispa. 

5Qanqa nishawankiraj: Phiñasqallapunichu kanki? Wiñaypajchu noqapaj 
phiñasqa kanki? nispa. Chayta nishawaspapis, qanqa atisqaykita millay kajta 
ruwashallankipuni, nispa. 

Israelqa qosanta wasanchaj warmi jina 

6Kuraj kamachej Josías kamachishajtin, Tata Dios nillawarqataj: Mana kasukoj 
Israel ayllu imatachus ruwasqanta rikunkichu? Payqa tukuy orqo patapi 
khuchichakunaman qokorqa, jinallataj tukuy thansarara sach'a urapipis 
khuchichakullarqataj. 

7Noqa yuyarqani chay tukuy imata ruwaytawan, watej noqaman 
kutimpunawanta, manataj kutimpuwarqachu. Chay ruwasqanta mana kasukoj 
ñañan Judapis rikullarqataj. 

8Jinallataj pay rikorqa imaynatachus contraypi oqharikoj Israelta wijch'usqayta, 
chantá khuchichakusqanrayku paymanta t'aqakusqayta ima. Jinapis Israelpa 
ñañan wasanchaj Judá mana manchachikorqachu, manachayqa paypis 
khuchichakunaman qokullarqataj. 

9Israelqa imatachus ruwasqanta pujllakunata jinalla qhawaspa, tukuy 
suyuntinta ch'ichicharqa. Pay t'aqakuwaspa, rumikunata, k'ullukunatawan 
yupaychaj churakorqa. 

10Chaywanpis wasanchawaj Judaqa mana tukuy sonqowanchu noqaman 
kutirimuwarqa, manachayqa pujllakullawarqa. Noqa Tata Diosmin chayta nini. 

11Tata Dios nillawarqataj: Mana kasukoj Israelqa pisi juchayoj chay 
wasanchawaj Judamanta nisqaqa. 

12Chayrayku, wichaynejman rispa, kayta Israelman willamuy: Tata Dios nin: 
Noqaman kutimpuway, wasanchawaj Israel. Mana phiñasqachu qanta 
qhawasqayki, nitaj phiñakuyneyqa wiñaypajchu kanqa, imaraykuchus noqaqa 
khuyakuyniyojmin kani. Noqa Tata Diosmin chayta niykichej. 

13Millay juchayoj kasqaykita reparakuy. Noqa Tata Diospa contrayta 
oqharikusqaykita, mana rejsisqayki qharikunawan tukuy thansarara sach'a 
urapi khuchichakusqaykita, kamachisqayta mana kasusqaykita ima reparakuy. 
Rimariy kamachisqayta mana kasusqaykita. Noqa Tata Diosmin chayta nini. 

14Tata Dios nillantaj: Contrayta oqharikoj churiykuna, noqaman kutirimuychej, 
imaraykuchus noqa qankunaj dueñoykichej kani. Noqa sapa llajtamanta ujta 
ajllakusaj, sapa ayllumantataj iskayta, jinaspataj, Sionman ujtawan 
kutichimusaj. 

15Chantá noqa jina sonqoyoj kamachejkunata churapusqaykichej, paykunataj 
qankunata sumaj yachaywan, allin yuyaywantaj michisonqachej. 

16Qankuna jallp'aykichejpi kaspaña, astawan mirajtiykichej, ashkha 
wawayojñataj kajtiykichej, mana pipis parlanqañachu Tata Diospa trato 
ruwasqan arcamanta. Manaña pipis chaypi yuyanqañachu, nitaj ujtawan 
yuyarikunkichejñachu. Manataj pipis watukonqañachu, nitaj qankuna waj 
mosoj arcata ruwakunkichejchu. Noqa Tata Diosmin chayta nini. 

17Chaypacha Jerusalenta sutichanqanku: “Tata Diospa Kamachinan Tiyana”, 
nispa, tukuy suyumanta kajkunataj chaypi yupaychanawankupaj 
tantakonqanku. Manaña ujtawan sonqonkupi k'ullukuspa sajra yuyasqankuwan 
apachikonqankuchu. 

18Chay p'unchay chayamojtin, Judá aylloqa Israel aylluwan khuska tantakonqa. 
Iskayninkutaj wichaynej suyumanta kutimonqanku, ñawpa 
tataykichejkunaman chayaqepaj qorqani, chay jallp'aman. 

Israelqa lantikunata yupaychaspa juchallin 

19Israel, noqa qanta wawaypaj jina jap'ikapuyta yuyarqani, sumaj moq'ena 
jallp'ata qonasuypaj, tukuy kay pachapi jallp'amanta aswan sumaj jallp'ata. 
Noqa yuyarqani: Tatáy, nispa ninawaykita, manataj jayk'ajpis noqamanta 
karunchakunawaykita. 

20Chaywanpis qankunaqa, imaynatachus uj warmi qosanta wasanchan, ajinata 
wasanchawarqankichej. Noqa Tata Diosmin chayta nini. 

21Ch'in orqokunapi qhaparisqanku uyarikun. Chayqa kashan khuyakuyta 
mañakuspa israelitakunaj waqasqanku. Paykuna cheqan ñanmanta 
pantaykorqanku, jinataj Diosninku Tata Diosmanta qonqaporqanku. 

22Tata Diosrí paykunata nin: Mana kasukoj churikuna, noqaman 
kutirimpuwaychej, noqataj contrayta oqharikoj sonqollapuni 
kasqaykichejmanta qhaliyachisqaykichej, nispa. 

Israelitakunaqa Tata Diosman kutichinku 

Qankuna niwankichej: Arí, watejmanta kutimpusqayku, imaraykuchus 
qanllamin Diosniyku Tata Dios kanki. 

23Cheqapuni qhasi kasqa orqo pataman lantikunata yupaychaj 
wicharisqaykoqa, jinallataj orqokunapi qhaparqachasqaykupis. Diosniyku Tata 
Diosllamin Israel suyuta yanapawasqayku. 

24Lantikunata p'enqayta yupaychasqaykupi, wawakunallaraj kashajtiyku 
imatachus tataykukuna tarerqanku, chay tukuyta chinkacherqayku lantikunata 
p'enqayta yupaychasqaykupi. Jinallataj ovejakunata, wakakunata, qhari 
wawakunata, warmi wawakunata ima chinkachillarqaykutaj. 

25May p'enqayta k'umuykuchisqa kashayku ari, honrayku t'akasqa kasqanrayku 
pampallata qhawaspa, imaraykuchus wawa kasqaykumantapacha kunankama 
noqayku, ñawpa tataykukuna ima juchallillarqaykupuni. Jinallataj noqayku Tata 
Diosniykoj contranpi oqharikuspa, mana kamachisqaykita kasorqaykuchu, 
nispa. Ajinata israelitakuna nerqanku. 

Jeremías 4 

Tata Dios nin israelitakuna payman kutirikunankuta 

1Tukuyta Kamachej Dios nillantaj: Israel, sichus kutimpuyta munanki chayqa, 
noqaman kutimpuway. Chay millay lantiykikunata wijch'uy, noqamantataj 
amaña karunchakuychu. 

2Chantá cheqan sonqowan cheqanta ruwaspa, jinallataj wajkunapaj allinta 
ruwaspa ima sutiypi tiluyta atinki. Ajinatachus ruwanki chayqa, tukuy suyukuna 
sutiynejta saminchasqa kanqanku, paykunataj yupaychawanqanku, nispa. 

3Tata Dios Judapi kaj runakunaman kayta nin, jinallataj Jerusalenpi kaj 
runakunamanpis: Nisqayta jap'ikunaykichejpaj sonqoykichejta wakichiychej, 
imaynatachus tarpoj runa mana jayk'aj llank'asqa jallp'ata llank'an, ajinata. 
Amataj khishka ukhuman tarpuychejchu. 

4Judá suyupi, Jerusalén llajtapipis runakuna, noqawan trato ruwasqaykichejta 
junt'aychej. Sumajta sonqoykichejta wakichiychej yachachisqayta 

jap'inaykichejpaj. Pajtataj millay ruwasqaykichejrayku phiñakuyniy nina jina 
k'ajarinman, jap'iykukojtintaj, ni pi thasnuyta atinmanchu, nispa. 

Judá suyuta Asiriamanta kajkuna jap'inankuta nin 

5Judá suyupi kayta willamuychej, jinallataj Jerusalén llajtapipis 
uyarichimuychej. Trompetata waqachispa, kay tukuy suyupi qhapariychej, 
ajinata sinch'itapuni qhapariychej: Tantakuspa, ayqekunachej sumachaj 
jark'achasqa llajtakunaman, nispa. 

6Tata Dios nillarqataj: Wiphalata Sionnejman sayaykuchiychej. Sumaj 
jark'achasqa cheqaman ayqeychej, amataj qhepakuychejchu, imaraykuchus 
wichaynejmanta jatun ñak'ariyta, wañuytawan apachimusaj. 

7Leonqa jusk'umanta llojsimunña. Suyukunata chinkarachejqa puririmunña, 
tukuy llajtaykita ch'inyachinanpaj, raqaykunallataña saqenanpaj ima. 

8Chayrayku qhashqa p'achawan p'achallikuychej. Nanaywan qhaparqachaspa 
waqaychej, imaraykuchus Tata Diospa k'araj phiñakuynenqa manaraj 
noqanchejmanta t'aqakunchu, nispa. 

9Tata Dios nillantaj: Chay p'unchay chayamojtenqa, kuraj kamachej, 
kurajkunantin ima manchachikuywan kharkatitenqanku. Sacerdotekunapis 
mayta mancharikonqanku, Diosmanta sut'inchajkunapis t'ukushaj 
qhepakonqanku, nispa. 

10Chantá noqa Jeremías nerqani: Ay, Tukuyta Kamachej Tata Dios, imaraykutaj 
Jerusalenpi tiyakojkunata q'otiyankiri? Allin kawsayta qosqaykichej, nispa 
nerqanki. Kunantajrí kunkankupi espada churasqa kashan, nispa. 

11Tata Diostaj kuticherqa: Chay p'unchay chayamojtin, Jerusalén llajtapi 
tiyakojkunaman nenqanku: Jerusalenman ch'innejmanta ch'aki wayra 
phukumushan. Chay wayraqa mana trigota wayrachinapaj jinachu. 

12Chay wayrata noqa apachimusaj, chaytaj ancha nishu wayra kanqa. Kunanraj 
paykunaj contrankupi ñak'ariy wakichisqayta rimarisaj, nispa. 

Israel suyuta Asiriamanta soldadokuna muyuykunku 

13Chantá israelitakuna nenqanku: Qhawariychej, awqanchejkuna phuyu jina 
jamurishanku. Carretankupis sinch'i muyoj wayraman rijch'akunku, 
caballonkutaj ankakunamantapis aswan usqhayta phawanku. Ay, noqanchejqa 
imallapichus tukukusunchejpis, nispa. 

14Tata Diostaj kutichenqa: Jerusalén, millay ruwasqaykimanta sonqoykita 
llimphuchakuy, jinamanta qhespichisqa kanaykipaj. Mayk'ajkamataj umaykipi 
chay millay yuyaykuna muyonqankuri? 

15Dan llajtamantapacha mana allin willaykuna uyarikun, Efraín orqonmantataj 
llakiy willaykuna uyarikullantaj. 

16Suyukunaman, chantá Jerusalenmanpis willaychej karu llajtamanta 
awqankuna kachaykakamusqankuta. Tukuy Judá suyupi llajtakunaj contranta 
maqanakunapaj qhaparishanku. 

17Imaynatachus chajrata qhawajkuna muyuykunku, ajinata Judá suyuta 
muyuykonqanku, contraypi oqharikusqanrayku. Noqa Tata Diosmin chayta nini. 

18Millayta purisqaykirayku, ruwasqaykiraykutaj, kay jina llakiyta ñak'arinayki 
qhatirisunki. Juchallisqaykiraykutaj kay jatun llakiykuna jamun, chaytaj 
sonqoykita mayta nanachisunki, nispa. 

Jeremiasqa Israel suyuta jap'inankumanta llakikun 

19Nanaywan q'ewiykachakuni, sonqoytaj llakiywan phatashanña. Mana kakuyta 
atinichu, manataj ch'inlla kaymanchu. Trompetaj waqasqanta uyarini, 
maqanakuman yaykunapaj qhaparejtawan. 

20Patanpi patanpi llakiy willay chayamun. Tukuy Judá suyu ch'inyachisqa 
kashan. Kaymanta jinalla toldoykuna phirisqa rikhurerqanku, jarakunaytaj 
phirisqa karqanku. 

21Mashkha unaytawanraj wiphala sayachisqata rikusajri? Mashkhatawanrajtaj 
trompetaj waqasqanta uyarisajri? 

22Tata Dios nin: Israel aylloyqa ancha wampu kanku, mana rejsikapuwanchu. 
Mana yuyayniyoj wawakuna kanku, mana allintachu unanchakunku. 
Juchallinankupajqa churasqa kanku, allin kajtatajrí mana ruwayta yachankuchu, 
nispa. 

Jeremías Judá suyuman ñak'ariy chayamunanta rikun 

23Kay pachata qhawarqani, ch'inpachatataj rikorqani, mana allin 
rijch'ayniyojtataj. Janajta qhawarerqani, manataj k'anchayta rikorqanichu. 

24Orqokunata qhawarejtiy, manchayta ikharikusharqanku. Tukuy juch'uy 
orqokunapis kharkatitishallarqankutaj. 

25Qhawarerqani, manataj ni uj runallatapis rikorqanichu. Tukuy p'isqokunapis 
ayqespa, phawarikapusqanku. 

26Qhawarispa, sumaj poqoj jallp'akunapis ch'inman tukuchisqa kasqankuta 
rikorqani, tukuy llajtankunataj raqayllaña kasqankuta. Tata Diosmin k'araj 
phiñakuyninpi chay tukuyta ruwarqa. 

27Tata Dios nin: Tukuy jallp'a ch'inman tukuchisqa kanqa. Chaywanpis mana 
tukuynintapunichu tukuchisaj. 

28Tukuy jallp'aman llakiylla junt'aykonqa, janajpis llakiy p'achata churakonqa. 
Chayta nini, manataj imatachus nisqaymanta kutirisajchu. Chayta niniña, 
manataj kutiriymanchu, nispa. 

29Caballokunapi jamojkunaj, jinallataj arcowan flechajkunaj ch'ajwasqankuta 
uyarispa, runakuna usqhay usqhayta ayqenku, ch'umi ukhuman 
pakakamunankupaj, chayrí qaqa k'ajllukunaman. Tukuy llajtakuna ch'usaj 
wasilla qhepakunku. Manaña pipis chaypi tiyakoj kanñachu. 

30Qanrí, thuñisqa llajta, imapajtaj yana kulliraw p'achawan p'achallikunkiri? 
Imapajtaj qori jaluchuwan k'achanchakunkiri? Imapajtaj ñawiykita yanawan 
pintakunkiri? Chay jinata k'achanchakusqaykeqa qhasi manakajlla kanqa. 
Munapayasojkuna saqerpayasunku, aswanpis wañuchinasunkupaj 
mask'ashasunku. 

31Nanaywan qhaparisqankuta uyarini, imaynatachus uj warmi kuraj kaj 
wawanta paqarichikushaspa qhaparin, ajinata. Chayqa Sionpa nanaywan 
qhaparikusqan, makinta jaywarakuspataj, nin: Ay, noqamanta, kay runa 
wañuchejkuna wañuchiwanqankuña, nispa. 

Jeremías 5 

Jerusalén llajtayojkunaj juchallisqanku 

1Tata Dios nin: Jerusalén llajtaj callenkunata purimuspa, allinta qhawaychej, 
plazakunapitaj mask'aychej. Ichapis pillatapis cheqanta ruwajta tariwajchej, 
tukuy ruwasqanpi mana llullakojta ima. Sichus ujllatapis tariwajchej chayqa, 
Jerusalenpi tiyakojkunaj juchankuta pampachasaj. 

2Paykuna llullakuspa, tilunku: Tata Diospa sutinrayku tiluni, nispa, nitaj 
nisqankuta junt'ankuchu, nispa. 

3Noqataj kuticherqani: Tata Dios, qan cheqanta ruwaj runata mask'ashanki. 
Qanqa paykunata jasut'erqanki, jinapis paykunata mana nanaykorqachu. 
Paykunata t'unaykorqanki, manataj cheqan ñanman kutiriyta munarqankuchu. 
Ancha k'ullu kanku, rumimantapis aswan chuki, manapunitaj allin ñanman 
kutirikuyta munarqankuchu. 

4Noqatajrí sonqoypi nerqani: Wajcha runakunalla wampu ajina kanku, 
imaraykuchus Tata Diospa munayninta mana yachankuchu, nitaj Diosninkoj 
kamachisqantapis rejsinkuchu. 

5Chayrayku noqa kurajninkukunaman risaj, paykunamantaj parlamusaj, 
imaraykuchus paykuna imachus Tata Diospa munaynin kasqanta 
yachankupuni. Diospa kamachisqantapis rejsillankutaj, nispa. Chaywanpis, 
paykunapis ujllata Diospa contranpi oqharikusqanku, manataj kamachisqanta 
kasuyta munasqankuchu. 

6Chayraykumin montemanta leonkuna llojsimuspa, paykunata 
wañurachenqanku. Ch'innejmanta onzakuna, k'ita alqokunapis paykunata 
t'isaranqanku, tigrekunapis llajtakuna qayllapi suyaykonqanku. Llajtankumanta 

runakuna llojsejtinkutaj, paykunata t'isarallanqankutaj, imaraykuchus ashkha 
kutita Diospa contranta oqharikorqanku, ashkha kutitataj payta 
wasancharqanku. 

7Tata Dios nillantaj: Israel, imaynatataj kay jina juchallisqaykita pampachasajri? 
Wawaykikunaqa saqerpariwanku, qhasi manakaj diosninkukunaj sutinraykutaj 
tilunku. Noqaqa sajsakunankukama paykunata mikhucherqani. Chaywanpis 
paykuna wasanchawarqanku, tukuyninkutaj, maypichus phisu warmikuna 
sayanku, chay wasiman rerqanku. 

8Sebasqa qachilu caballokuna jina phawanku runa masinkoj warminpa 
qhepanta. 

9Manachu chay tukuymanta paykunata jasut'iymanri? Manachu chay jinata 
ruwaj suyuwan pagachikuymanri? 

10Awqanku uva huertaman yaykuykuspa, t'ustichunku. Jinapis ama 
tukuynintachu q'arachunku. Yuranta k'ajllarachunku, imaraykuchus chay uva 
yurakuna mana Tata Diospatachu. 

11Israelitakuna wasanchawanku. Ajinata Tata Dios nin. 

Judá suyu jasut'isqa kananmanta willaykuna 

12Paykuna Tata Diosmanta parlaspa, kay jinata llullakunku: Diosqa mana 
kanchu. Mana ima mana allin kajpis qhatiriwasunchu, manataj maqanakupis, 
nitaj yarqhaykunapis kanqachu, nispa. 

13Jinallataj Diosmanta sut'inchajkuna qhasi manakaj, wayra jinalla kanku, 
paykunataj mana Tata Diospa sutinpichu parlanku. Imatachus nisqankoqa 
paykunaj patankuman urmachun, nispa. 

14Chayrayku Tukuy Atiyniyoj Tata Diosqa Jeremiasta nerqa: Chayta paykuna 
nisqankurayku noqa simiykiman nisqayta churasaj, chay nisqaytaj paykunata 
llant'ata jina ruphaykonqa, nispa. 

15Chantá Tata Dios nillarqataj: Israel, contraykipi karumantapacha waj 
llajtayojkunata kachamusaj. Chay llajtayojkunaqa manchay sinch'i runakuna 
kanku, may unayniyojtaj. Qanqa rimayninkuta mana parlankichu, nitaj 
parlasqankuta entiendenkichu. 

16Chay runakuna sumajta maqanakojkuna kanku, armankuwantaj 
wañuchinkupuni. 

17Chay runakuna poqochisqaykita, mikhunaykitapis tukuykonqanku, jinallataj 
qhari wawaykikunata, warmi wawaykikunatapis wañuchenqanku. Chantá 
ovejaykikunata, wakaykikunatapis mikhuykakaponqanku. Uva huertaykita, 
higo sach'aykitapis llant'aykonqanku. Mayqenkunapichus atinikoj kanki, chay 
jatuchaj perqawan jark'achasqa llajtaykikunatapis phirenqanku, nispa. 

18Tata Dios nillantaj: Chaywanpis chaypacha mana chinkachisqatachu 
chinkachisqaykichej. 

19Chantá llajta masiykichejkuna tapusonqachej: Imaraykutaj kay jinata 
Diosninchej Tata Dios ruwawarqanchejri? nispa. Chaypachataj kay jinata 
kutichiychej: Imaynatachus qankuna Tata Diosta saqerparispa, kikin 
llajtaykichejpi chay mana rejsisqa dioskunaj kamachiyninpi karqankichej, 
ajinallatataj kunan waj suyupi mana rejsisqa runakunaj kamachiyninpi 
kankichej, nispa. 

Tata Dios Israelta k'amin 

20Israelman kayta willaychej, Judamantaj niychej: 

21Wampukuna, mana yuyayniyoj Israel ayllu, kayta uyariychej: Ñawiyoj 
kankichej, manataj rikunkichejchu. Ninriyoj kankichej, manataj 
uyarinkichejchu. 

22Noqa Tata Diosmin kayta nini: Manachu qankuna manchachikuwankichej? 
Nillatajchu ñawpaqeypi kharkatitinkichej? Noqaqa mama qochaj kantunta 
jark'achata jina churarqani, chaymanta aswan jaqayman mama qocha mana 
wasaykunanpaj. Mama qochaj qhollchoqeyasqan astawan, astawan manchayta 
sonarispa oqharikun. Chaywanpis mana wasaykuyta atinchu. 

23Qankunaj sonqoykichejrí ancha rumiyasqa, mana kasukojtaj. Noqata 
saqerpayawaspa, riporqankichej. 

24Mana unancharerqankichejchu, nitaj nerqankichejchu: Diosninchej Tata 
Diosta kasunachej. Payqa maychus tiemponpi paratapis apachimuwanchej, 
ñawpaj parata, qhepa paratapis, poqoyta oqharinapajtaj tiempota 
wakichipuwanchej, nispa. 

25Qankunaj mana allinta ruwasqaykichejrayku imapis manaña kasqan 
jinañachu. Juchallisqaykichejraykutaj allin imakunata jap'ispapis, mana 
kusikuyta atinkichejchu. 

26Aylluy ukhupi millay runakuna tiyan. Chay runakuna p'isqota jap'ejkuna jina 
wateqanku, runa masinkuta jap'inankupajtaj tojllata churanku. 

27Wasinkuman suwasqankuwan junt'aykuchinku, imaynatachus p'isqokunata 
jaulaman junt'aykuchinku, ajinata. Ajinata ruwaspa atiyniyojman, qhapajmantaj 
tukorqanku. 

28Paykunaqa sumaj wira llusq'olla karishanku. Chay millay ruwasqankoqa 
yupay mana atina. Mana piniyoj wajcha wawakunata mana qhawarinkuchu, 
nitaj wajcha runakunaman sayakunkuchu justiciata ruwanankupaj. 

29Manachu chay jina ruwasqankumanta paykunata jasut'isajri? Manachu ajina 
runakunaman chay ruwasqankuman jina kutichisajri? Noqa Tata Diosmin 
chayta nini. 

30Manchay t'ukuna, manchachikuna imakunataj kay suyupi kaykushan: 

31Diospa nisqanta sut'inchajkuna llulla kajllata sut'inchanku, sacerdotekunataj 
munasqankuman jinalla kamachinku. Aylluyrí chaytapuni munanku. 
Chaywanpis imanankichejtaj chay tukukuy p'unchay chayamojtinri? nispa. 

Jeremías 6 

Asiriamanta soldadokuna Jerusalenta jap'inankupaj muyuykunku 

1Benjamín ayllumanta kajkuna, pakakunata mask'aychej, Jerusalenmantataj 
ayqeychej. Tecoapi trompetata waqachiychej. Señal kananpaj ninata jap'ichispa, 
q'oshñichiychej Bet Haquerenpi, imaraykuchus wichaynejmanta jatun llakiy, 
manchay ñak'ariytaj jamushan. 

2Sión llajtata, chay may k'achitu llajtata pampachaspa, raqayllamanña 
tukuchisaj. 

3Kuraj kamachejkunaqa soldadonkunawan Jerusalenpa muyuyninpi toldonkuta 
sayachispa, munasqankuta ruwanqanku. 

4Israelpa awqankunaqa nenqanku: Sión llajtaj contranta maqanakunapaj 
wakichikuychej. Jamuychej, chawpi p'unchaynejta chay llajtaman 
yaykuykusunchej. Chaywanpis intipis yaykupushanña, laqhayaykushanñataj. 

5Jinapis jatarispa, tutanñataj yaykuykunachej, sinch'i jark'achasqa wasinkutataj 
thuñiykunachej, nispa. 

6Tukuy Atiyniyoj Tata Dios kayta kamachin: Sach'akunata k'utuychej, 
chaywantaj patachata ruwaychej, Jerusalenman maqanakoj yaykunaykichejpaj. 
Kay llajta jasut'isqa kananpaj qhawasqaña, imaraykuchus millayta 
ruwaykunawan junt'a kashan. 

7Jerusalenmanta millayta ruwana llojsimullanpuni, imaynatachus uj 
pujyumanta yaku llojsimullanpuni, ajinata. Chay llajtapi suwanamanta chantá 
mana allinta ruwanamanta parlasqalla uyarikun. Chaypi onqoykunawan 
k'irisqa runakunallata rikuni. 

8Jerusalenpi tiyakojkuna, wanaychej. Pajtataj qanmanta karunchakuyman, 
jallp'aykitataj ch'inman tukuchiyman, mana pipis chaypi tiyakunanpaj jina, 
nispa. 

Israelitakunapaj jasut'i kananmanta willaykuna 



1496 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

9Tukuy Atiyniyoj Tata Dios nin: Chaypacha puchoj israelitakunata kutin kutinta 
mask'anqanku, imaynatachus uvata kutin kutinta chajmankichej, manaña ujpis 
qhepakunankama, ajinata, nispa. 

10Chantá noqa Jeremías kuticherqani: Pimantaj uyarinawankupaj willamusajri? 
Paykuna joq'araman tukunku, manataj uyariyta munankuchu. Tata Diospa 
nisqanta mana munakunkuchu, nitaj chaywan misk'ichikunkuchu. 

11Noqatajrí Tata Diospa phiñakuyninwan junt'asqa kani. Manaña sonqoyta 
ñit'iykuyta atinichu, nispa. Chayrayku Tata Dios niwarqa: Callepi purishanku, 
chay wawakunaj patankuman phiñakuyniyta kachaykuy ari, jinallataj 
waynakunaj patankumanpis. Qharipis warmintin chaypacha presochasqa 
kanqanku, jinallataj machu runakuna, allin machu runakunapis 
presochasqallataj kanqanku. 

12Wasinku, llank'ananku jallp'a, chantá warminkupis wajkunaj makinkuman 
chayanqanku, imaraykuchus noqa makiyta oqharisaj kay jallp'api tiyakojkunata 
jasut'inaypaj. Noqa Tata Diosmin chayta nini. 

13Tukuyninku jatunmanta juch'uykama, mana allinta ruwaspa qolqe 
mirachiyllapi yuyanku. Jinallataj sut'inchajkuna, sacerdotekunapis runakunata 
q'otiyanallapi yuyanku. 

14Aylluypa k'irisqanta tumpallata jampiykurinku. Paykunaqa tukuy imapis 
allillan kashasqanta ninku. Jinapis manapuni imapis allinchu kashan. 

15Chay millay imakunata ruwasqankumanta p'enqakorqankuchu? Mana, 
manapuni p'enqakorqankuchu, nitaj imachus p'enqakuy kasqanta 
yachankuchu. Chayrayku jasut'inay p'unchaypi ujkuna jina jayt'akuspa 
urmanqanku. Noqa Tata Diosmin chayta nini. 

Israelqa Tata Diospa nisqanta mana kasunchu 

16Tata Dios ayllunman nillantaj: Ñankunapi sayaykuspa, qhawaychej. Chantá 
ñawpa ñankunamanta tapurikuychej, mayqenchus aswan allin ñan kasqanta. 
Chantá chay ñanta puriychej, sonqo samariytataj tarinkichej, nispa. 
Paykunatajrí nerqanku: Manapuni chayninta puriykumanchu, nispa. 

17Tata Diosqa llajtata qhawajkunata churaspa, ayllunman nerqa: Trompetaj 
waqasqanta allinta uyariychej, nispa. Israel ayllutajrí kuticherqa: Mana kasuta 
ruwayta munaykuchu, nispa. 

18Chayraykumin Tata Dios nillantaj: Suyukuna, uyariychej, yachaychejtaj 
imatachus kay aylluywan ruwanayta. 

19Kay pachapi tukuy runakuna, sumajta uyariychej: Kay aylluyman uj ñak'ariyta 
apachimusaj millay kajta umachakusqankurayku, imaraykuchus nisqayta mana 
kasuta ruwarqankuchu, jinataj kamachisqayta qhesacharqanku. 

20Imapajtaj qankuna Sabamanta inciensota apamuwankichejri? Imapajtaj karu 
llajtamanta sumajta q'apaj qhorakunatapis apamullawankichejtajri? Uywa 
ñak'asqa q'olachisqata jaywawasqaykichejqa mana jap'ikunaypaj jinachu, 
nillataj waj jaywasqaykichejpis kusichiwanchu, nispa. 

21Chayrayku Tata Dios nin: Noqa kay aylluyta misk'achinaypaj tojllata churasaj. 
Tukuy tatakuna, wawakuna, qayllankupi kajkuna ima, jinallataj kawsaqenkupis, 
tukuyninku wañonqanku, nispa. 

Wichaynejmanta Jerusalenta jap'inanpaj jamonqa 

22Tata Dios ajinata nin: Wichaynejmanta may jina atiyniyoj suyu jamunanpaj 
wakichikushan. 

23Lanzakunawan, flechanapaj arcokunawan ima wakichisqaña kanku. 
Paykunaqa rumi sonqo kanku, mana uj chhika khuyakuyniyojtaj. Mama qochaj 
qhollchoqeyasqan jina qhaparisqankupis uyarikun. Caballokunapi jamushanku, 
Sionpa contranpi maqanakunankupaj, nispa. 

24Jerusalenpi tiyakojkuna ninku: Chaymanta parlajta uyarispa, 
manchachikuywan kallpaykupis llawch'iyan, onqokoj warmi jinataj ñak'ariypi, 
nanaypitaj kashayku. 

25Ama pipis campoman llojsiychejchu, amataj ñankunapi puriychejchu. Awqaqa 
armanwan sumaj wakisqa kashan. Chantá manchachikuy, kharkatitiy ima 
tukuynejpi kashan, nispa. 

26Ayllúy, qhashqa p'achata churakuy, ushphapitaj qhoshpaspa, llakiyniykita 
rikuchiy. Luto p'achata churakuspa, sonqo nanayta waqay, imaynatachus pipis 
uj k'ata wawan wañupojtin waqan, ajinata, imaraykuchus wañuchejkuna 
contraykipi ñapis jamonqankuña, nispa. 

27Tata Dios nillawarqataj: Jeremías, qanta churayki aylluypa kawsayninta 
waturinaykipaj, imaynachus purisqankuta allinta qhawarinaykipaj. 

28Paykuna contraykipi oqharikojkuna, k'ullutaj kanku, jinataj cuento q'epi 
runakuna kanku. Tukuyninku millayta ruwaspa purejkuna kanku. Paykuna 
bronce, fierro jinataj kanku. 

29Maypachachus phukuna fuelle sinch'ita phukun chaypacha, titeqa usqhayta 
unuyapun. Chaywanpis jich'ajqa qhasillata metalta ch'uwachayta munan, 
imaraykuchus millayta ruwajkuna manapuni chinkankuchu. 

30Paykuna sutichasqa kanku: 

“Qhesachasqa qolqe metal”, nispa, imaraykuchus noqa, Tata Dios, paykunata 
qhesacharqani, nispa. 

Jeremías 7 

Jeremías Temploj punkunpi yachachin 

1Tata Diosqa Jeremiasta nerqa: 

2Temploypa pationman yaykuna punkupi sayaspa, kayta willamuy: Judá suyupi 
tiyakojkuna, qankuna pikunachus kay punkunejta Tata Diosta 
yupaychanaykichejpaj yaykushankichej chaykuna, kayta uyariychej: 

3Israelpa Diosnin Tukuy Atiyniyoj Tata Dios kayta nisunkichej: Allinta purispa, 
cheqanta ruwaychej, noqataj kay suyupi tiyakunaykichejta 
saqellasqaykichejpuni. 

4Ama atinikuychejchu q'otiyajkunaj nisqankupi. Paykuna nisunkichej: Tata 
Diospa Templon kaypi kasqanrayku, Dios kay llajtata mana chinkachenqachu, 
nispa. 

5Chayrayku allinta puriyta qallariychej, maychus kajtataj ujkuna ujkunawan 
ruwaychej. 

6Amallataj chawpiykichejpi tiyakoj waj llajtayojkunata, nillataj wajcha 
wawakunata, warmisapata ima ñak'arichiychejchu. Jinallataj kay cheqapi mana 
juchayoj runakunata ama wañuchiychejchu. Amallataj waj dioskunata 
yupaychaychejchu, imaraykuchus imatachus ruwasqaykichejqa 
qankunallapajtaj mana allinchu kanqa. 

7Ajinata ruwajtiykichej, noqa saqesqaykichej kay jallp'api tiyakojta, 
mayqentachus ñawpa tataykichejman wiñaypaj qorqani, chay jallp'api. 

8Qankunatajrí qhasi manakaj llulla parlaykunapi atinikushankichej. 

9Chantá qankuna suwankichej, runatataj wañuchinkichej, khuchichakunkichej, 
qhasillata tilunkichej, Baal lantiman inciensota q'oshñichinkichej, mana rejsisqa 
lantikunatapis yupaychallankichejtaj. 

10Ajinata ruwashaspapis, qankunaqa kay Temployman yupaychawaj 
jamunkichejraj, mayqenchus noqapaj t'aqasqa kashan chayman, ninkichejtaj: 
Kaypi allillan kashayku, nispa. Qankunaqa yuyankichej chay millachikusqay 
imakunata ruwayta atillasqaykichejta. 

11Yuyankichejchu noqapaj t'aqasqa Templo suwakunaj pakakunan t'oqo 
kasqanta? Noqaqa tukuy imatachus ruwasqaykichejta rikushanipuni. Noqa Tata 
Diosmin chayta nini. 

12Siloman riychej. Noqa chay cheqata ñawpajta ajllarqani, sutiy chaypi 
yupaychasqa kananpaj. Chantá Israel aylluy mana allin ruwasqanmanta, 
imatachus Silo llajtawan ruwasqayta rikuychej. 

13Mashkha kutita parlapayarqaykichej, qankunatajrí mana kasuwayta 
munarqankichejchu, nitaj uyarillawaytapis munarqankichejchu. 

14Chayrayku Silo llajtapi yupaychana wasiywan imatachus ruwarqani, 
ajinallatataj sutiywan sutichasqa kashan, kay Templowanpis ruwasaj. Kay 
Templota qankunaman chantá tataykichejkuna ima qorqani, qankunataj chaypi 
atinikushankichej. 

15Noqarí qankunata ñawpaqeymanta wijch'usqaykichej, imaynatachus 
ñawpajpi wawqeykichej Efrainpa mirayninmanta kajkunata wijch'orqani, 
ajinata, nispa. 

Israelqa Diosta wasanchan 

16Tata Dios nillawarqataj: Qan, Jeremías, ama kay runakunarayku 
mañakuwaychu, nitaj majakuwaychu. Amapuni paykunapaj mañapuychu. 
Amallataj kutin kutinta paykunarayku mañawaychu, imaraykuchus mana 
uyarisqaykichu. 

17Judá suyupi, jinataj Jerusalén llajtapipis imatachus ruwasqankuta manachu 
rikunki? 

18Wawakunaqa llant'ata pallanku, tatakunataj ninata jap'ichinku. 
Warmikunatajrí masata puñanku tortillata ruwanankupaj. Chantá Janajpi 
Qoya, nisqa lantiman chayta jaywanku. Jinallataj mana rejsisqa dioskunaman 
vinotapis jaywanku, chayta ruwaspataj, noqata phiñachiwanku. 

19Ajinata ruwaspa, noqatachu phiñachiwanku? Mana, astawanqa paykunalla 
p'enqaypi rikhurinankupaj ruwanku. Ajinata Tata Dios nin. 

20Chayrayku Tukuyta Kamachej Tata Dios kayta nin: Tukuy phiñakuyniyta kay 
suyoj contranpi jich'aykamusaj, jinallataj chaypi tiyakojkunaj contranpi, 
uywankukunaj contranpi, sach'akunaj contranpi, chantá chajra poqoykunaj 
contranpi ima. Chay phiñakuyniytaj nina jina mana thasnuy atina kanqa, nispa. 

21Israelpa Diosnin Tukuy Atiyniyoj Tata Dios ayllunman nillantaj: Uywa 
ñak'asqa q'olachinakunata, waj jaywasqaykichej imakunatawan tantakuspa, 
qankunalla chay aychata mikhukapuychej. 

22Maypachachus qankunaj ñawpa tataykichejkunata Egiptomanta 
orqhomorqani chaypacha, mana paykunaman kamacherqanichu uywa ñak'asqa 
q'olachinata qonawankuta, nillataj waj jaywanakunata jaywanawankuta 
munarqanichu. 

23Manachayqa kayta paykunaman kamacherqani: Noqata kasuwaychej. Sichus 
kasuwankichej chayqa, noqa Diosniykichej kasaj, qankunataj aylluy kankichej. 
Qankuna kamachisqayman jinapuni puriychej allin risunaykichejpaj, nispa. 

24Chaywanpis paykuna mana kasuwarqankuchu, nitaj uyariwarqankuchu. 
Manachayqa rumi sonqo kayninkuwan apachikorqanku, jinallataj sonqonkoj 

millay ruwayta munasqanwan ima. Noqaman kutirikamunawankutaqa 
wasanchawarqanku. 

25Ñawpa tataykichejkuna Egiptomanta llojsimusqankumantapacha kunankama, 
qankunaman sapa kuti noqamanta sut'inchajkunata kachamullarqanipuni. 

26Chaywanpis qankunaqa manapuni kasuwarqankichejchu, manachayqa ñawpa 
tataykichejkunamantapis astawanraj rumi sonqo karqankichej. 

27Qan, Jeremías, kay tukuy imata paykunaman willay, amapis kasuchusunkuchu. 
Jatunmanta qhaparispa parlay, amapis uyarisuchunkuchu. 

28Chayrayku paykunaman niy: Qankunamin Diosniykichej Tata Diosta mana 
uyarej suyu kankichej, nitaj k'amisqanta kasunkichejchu. Cheqanta parlanaqa 
simiykichejpi manaña kanchu, nispa. 

Jerusalenpi lantita yupaychanku 

29Jerusalenpi tiyakojkuna, chujchaykichejta k'utuspa, wijch'uychej. Llakiy 
yarawita ch'in lomakunapi takiychej, imaraykuchus Tata Dios may phiñasqa 
contraykichejpi kaspa, qankunata qhesachasunkichej, wijch'usunkichejtaj. 

30Tata Dios nillantaj: Judá suyupi tiyakojkuna mana walejtachu ñawpaqeypi 
ruwanku. Chay millachikuna lantikunata sutiywan sutichasqa Temploman 
churarqanku, chaywan Temployta ch'ichichaspa. 

31Ben Jinón Vallepi Tofetpa altarninta jataricherqanku, chaypi qhari 
wawankukunata, jinataj warmi wawankukunatapis q'olachinankupaj. Chaytaqa 
ni jayk'aj paykunaman kamacherqanichu, nitaj yuyallarqanipischu. 

32Chayrayku noqa Tata Dios nini: Uj p'unchay chayamonqa, chay p'unchaypitaj 
kay cheqata manaña Tofet nenqankuchu, nitaj Ben Jinón nispapis, manachayqa 
Runa Wañuchina Valle nenqanku. Tofetpitaj runa wañusqata p'ampanqanku, 
manaña maypipis p'ampanapaj kasqanrayku. 

33Chay runakunaj ayankuta suwintukuna, k'ita animalkuna ima mikhonqanku, 
nitaj pipis chaykunata mancharichej kanqachu. 

34Chantá Judá suyupi, jinallataj Jerusalén llajtapipis raymikunata, tusuykunata, 
takiykunata, jinallataj casarakupi takiykunatapis ch'inyachisaj. Tukuy suyutaj 
ch'inman tukuchisqa kanqa, nispa. 

Jeremías 8 

1Tata Dios nillantaj: Chay p'unchaypi Israelpa awqankuna aya p'ampanamanta 
tullukunata orqhonqanku: Judáj kuraj kamachejkunaj tullunkuta, kurajkunaj 
tullunkuta, sacerdotekunaj tullunkuta, Diosmanta sut'inchajkunaj tullunkuta, 
jinallataj Jerusalenpi tiyakojkunaj tullunkutawan. 

2Chantá paykuna israelitakunaj tullunkukunata intej, killaj chantá ch'askakunaj 
ñawpaqenpi wijch'onqanku, imaraykuchus israelitakuna janajpi imakunata 
munakuspa, munayninkuta ruwarqanku, qhaterqanku, tapukorqanku, 
yupaycharqankutaj. Chay tullukunata mana pipis p'ampanqachu, manachayqa 
wanu jina pampapi qhallisqa wijch'urayanqa. 

3Chantá chay millay runakunata wañuchisqaymanta kawsashaj qhepakojkunata 
ch'eqerachisaj, paykunataj wañuytaraj astawan munanqanku chay cheqakunapi 
kawsanankumanta nisqaqa. Noqa Tukuy Atiyniyoj Tata Diosmin chayta nini. 

Israelqa Diosta wasanchasqanmanta jasut'ichikun 

4Tata Dios nillawarqataj: Qan, Jeremías, aylluyman kay parlasqayta sutiypi 
willay: Pipis urmaytawanqa, sayarikun. Ñanta chinkachejpis ñanman 
kutirimunpuni. 

5Chantá qan Israel, imaraykutaj wasanchawarqankiri? Jerusalén, imaraykutaj 
noqaman mana kutirimuyta munankichuri? Imaraykutaj kasuyta mana 
munankichuri? 

6Uyarisqayman jina mana pitapis cheqanta parlajta uyarinichu. Mana pipis 
millayta ruwasqanmanta Diosman kutirikuspa, ninchu: Imatataj ruwakuniri? 
nispaqa. Sapa ujninku ñanninkuta imata jina t'ijurinku, maqanakuman 
phawaspa t'ijurej caballokuna jina. 

7Patata phawaj pariwanakuna mayk'ajchus kutimpunankuta yachanku. 
Urpikuna, para p'isqokuna, chakisapa yaku pilikuna ima mayk'ajchus 
wajnejman rinankuta yachanku. Noqaj aylluyrí, kamachisqayta mana 
yachankuchu. 

8Imaynatataj qankuna niwajchej: Yachayniyoj kayku, imaraykuchus Tata Diospa 
kamachisqankuna qhelqasqa tiyapuwayku, nispari? Chay kamachisqakunata 
yachachejkuna yapaykuspa qhelqanku, manataj maychus kajta yachachinkuchu. 

9Chay yachayniyojkunaqa k'umuykuchisqa, mancharichisqataj kanqanku, 
imaynatachus uj animal tojllapi jap'ichikun, jinata. Sichus noqaj nisqaykunata 
qhesachanku chayqa, ima yachaymantataj parlankuri? 

10Chayrayku warminkutapis waj qharikunaman jaywaykusaj, jallp'ankutapis 
wajkunaman qopusaj. Chayta ruwasaj, imaraykuchus tukuyninku, jatunmanta 
juch'uykama mana allinta ruwaspa qolqe jap'inallamanta wañurinku. 
Sacerdotekuna, jinataj Diosmanta sut'inchajkuna ima, tukuyninku q'otiyajkuna 
kanku. 

11Aylluypa k'irisqanta tumpallata jampiykurinku. Paykuna ninku: Tukuy ima 
allillan kashan, nispa. Jinapis manapuni imapis allinchu. 

12Paykunaqa millachikunapaj jina ruwasqankumanta p'enqakorqankuchu? 
Mana, manapuni p'enqakorqankuchu, nitaj p'enqakuy imachus kasqanta 

yachankuchu. Chayrayku maypachachus noqa paykunata jasut'isaj, 
chaypacharajmá misk'anqanku, chay ujkuna jinataj urmachisqa kanqanku. 
Ajinata noqa Tata Dios nini. 

13Tata Dios nillantaj: Aylluytaqa trigota jina ruthusaj. Mana uvapis huertapi 
kanqachu, nitaj higopis sach'api puchonqachu. Manachayqa ch'aki laqhellaña 
qhepakonqa. Imatachus paykunaman qorqani, chayta qhechukapullasajpuni, 
nispa. 

14Chantá aylluy nenqanku: Imapajñataj kaypi qhepakusunchejri? Jaku 
ripunachej sumaj perqawan jark'achasqa llajtakunaman, ujkama chaypi 
wañunanchejpaj, imaraykuchus Diosninchej Tata Diosqa churawanchej 
wañuchisqa kananchejpaj. Payqa venenoyoj yakuta ujyachiwanchej paypa 
contranpi juchallisqanchejrayku. 

15Allin rinawanchejta suyarqanchej, manataj ima allinpis 
chayamuwarqanchejchu. Qhalilla kawsakuyta suyarqanchej, manchariyllatataj 
rikunchej. 

16Awqakuna jamushankuña. Caballokunaj samaqesqankupis Danmantapachaña 
uyarikun. Caballokuna qhaparejtinku, tukuy jallp'a kharkatitin. Kay jallp'api 
tukuy ima kajta chinkarparichej jamushanku. Tukuy llajtata, chaypi 
tiyakojkunatawan ima chinkarparichenqanku, nispa. 

17Tata Dios nillantaj: Qankunaj contraykichejpi venenoyoj katarikunata 
khaninasuykichejpaj kachaykamusaj, chaykunatarí p'ajpakukunapis mana 
imanayta atenqankuchu, nispa. 

Jeremías Judá ayllurayku waqarikun 

18Chantá Jeremías nerqa: Jatun llakiy ñit'iykuwan, chaypajtaj mana jampi 
kanchu. Sonqoypis phatashawanña. 

19Aylluypa waqasqanqa karu llajtamanta uyarikun: Tata Diosqa manañachu 
Sionpa kuraj kamachejnin? Manañachu kuraj kamachejnin chaypi kashanri? 
nispa. Tata Diostajrí kutichin: Imaraykutaj qhasi manakaj lantikunata 
yupaychaspa phiñachiwarqankichejri? nispa. 

20Q'oñi tiempo pasanña, chajra poqoy oqharina tiempopis, noqanchejtajrí mana 
qhespichisqachu kanchej. 

21Aylluy ñak'arisqanwan noqapis ñak'arini. Llakiywan, manchariywantaj junt'a 
kani. 

22Manachu ima jampipis Galaad llajtapi kanmanri? Manachu jaqaypi pipis 
jampiykurej kanmanri? Imaraykutaj kay aylluy mana qhaliyayta atinchuri? 
nispa. 

Jeremías 9 

1 1 (8.23) Jeremiasqa nillarqataj: Imaynapichus ñaweyqa yaku juturi jina 
kanman, jinamanta tuta p'unchay paran paranta waqanaypaj llajtay ukhupi 
wañuchisqa kajkunamanta. 

2 2 (1) Imaynapichus ch'innejpi uj ch'ujllallapis noqajta tiyapuwanman, 
llajtaymanta karunchakunaypaj, imaraykuchus tukuyninku khuchichakojkuna, 
puraj uyataj kanku. 

3 3 (2) Tata Diostaj nin: Paykuna llullakunapaj wakichisqapuni kashanku, 
imaynatachus runa arcota mat'iykun flechata kacharinanpaj, ajinata. Manapuni 
maychus kajta parlankuchu, manachayqa astawan astawan millay kajta 
ruwanku. Noqa Tata Diostataj mana rejsiwankuchu, nispa. 

4 4 (3) Kawsaqeykichejmanta qhawakuychej, amataj kikin wawqeykichejpipis 
atinikuychejchu, imaraykuchus wawqepurapis ch'awkiyanakunku. 
Kawsaqentinpurapis llullakuspa tumpanakunku. 

5 5 (4) Sapa ujpis runa masinmanta alqochakun, manataj pipis cheqanta parlaj 
kanchu. Llullakunallaman yachaykukunku. Millayllatapuni ruwanku nitaj 
chaymanta kutiriyta atinkumanchu. 

6 6 (5) Tata Dios nin: Qanqa, Jeremías, tiyakunki kay ch'awka runakunaj 
chawpinkupi, chay jina ch'awka kasqankuraykutaj mana rejsikapuwayta 
munankuchu. 

7 7 (6) Chayrayku noqa Tukuy Atiyniyoj Tata Dios nillanipuni: Imatañataj kay 
aylluywan astawan ruwayta atiymanri? Noqaqa qorita jina ninapi unuyachispa, 
paykunata ch'uwachasaj. 

8 8 (7) Qallunkoqa wañuchej flecha jina, siminkupis q'otiyanallamanta parlan. 
Runa masinkuman may misk'ita parlarinku, sonqonkupitajrí misk'anata 
churaspa, urmachinallapi yuyanku. 

9 9 (8) Manachu kay millayta ruwasqankumanta paykunata jasut'iymanri? 
Manachu ajinata ruwaj suyumanqa ruwasqanman jina qopuymanri? Ajinata 
noqa Tata Dios nini. 

10 10 (9) Chantá Jeremías nerqa: Orqokunarayku sonqo nanayta waqasaj, 
pastokunaraykutaj llakiy yarawita takisaj, imaraykuchus tukuy pastoqa 
ruphasqa kashan. Mana pipis chayninta purinñachu, manañataj wakakunaj 
waqasqanpis uyarikunñachu. P'isqokunapis, k'ita animalkunapis ayqekunkuña, 
nispa. 

11 11 (10) Tata Dios nin: Jerusalén llajtata rumi qotuman tukuchisaj, k'ita 
alqokunaj tiyakunanman. Judá suyupi llajtakunata raqaykunaman tukuchisaj, 
manañataj pipis chaypi tiyakoj kanqachu, nispa. 

12 12 (11) Pitaj yachayniyoj kanman kay imakunata sut'inchananpajri? Pimantaj 
Tata Dios chaykunamanta sut'incharqa, wajkunaman willananpajri? 
Imaraykutaj kay suyu ch'inyachisqa kashan, ch'aki pampa mana pejpa purinan 
jinari? nispa. 

13 13 (12) Tata Diostaj kuticherqa: Kay llakiykuna paykunata qhatirin, 
imaraykuchus kamachisqayta saqerpayaspa, mana kasuwarqankuchu, nitaj 
nisqayta ruwaspa junt'arqankuchu. 

14 14 (13) Manachayqa tatankoj yachachisqanta ruwarqanku. Baal lantikunata 
yupaycharqanku, ch'ichi sonqonkoj yuyasqantataj ruwarqanku. 

15 15 (14) Chayrayku noqa Israelpa Diosnin Tukuy Atiyniyoj Tata Dios kayta nini: 
Paykunaman jayaq'eta mikhuchisaj, venenoyoj yakutataj ujyachisaj. 

16 16 (15) Paykunata ñawpa tatankoj, nitaj paykunaj mana rejsisqanku 
suyukunaman ch'eqerachisaj. Chaypitaj paykunata espadawan 
qhatiykachachisaj, ni uj puchuyoj tukuchisqa kanankukama, nispa. 

Jerusalenpi waqaykunku 

17 17 (16) Tukuy Atiyniyoj Tata Dios nin: Allinta qhawaychej. Qolqeta 
paganarayku waqaj warmikunata wajyachimuychej, sumajta waqayta 
yachajkunata wajyamuychej, nispa. 

18 18 (17) Arí, usqhayta jamuchunku noqanchejrayku llakiyta 
waqapunawanchejpaj. Ñawinchejmanta waqayqa mayu jina puririchun. 

19 19 (18) Sionmantapacha llakiymanta waqaspa qhaparisqanku uyarikun: Ay, 
imaynatataj mana imayoj llakiypi rikhurinchej. May p'enqachisqa kashanchej. 
Kay suyunchejta saqerparinanchej tiyan, imaraykuchus wasinchejqa 
raqaykunallaña, nispa. 

20 20 (19) Warmikuna, Tata Diospa nisqanta uyariychej, parlasqanta allintapuni 
uyariychej. Ususiykichejman waqayta yachachiychej, jinallataj warmi 
masiykichejmanpis. 

21 21 (20) Wañoyqa wasinchejkunaman yaykuykamun, kamachina wasimanpis. 
Callekunapi wawakunata wañuchin, plazakunapitaj waynakunata. 

22 22 (21) Runakunaj ayankoqa wanu jina pampapi wijch'usqa kashan. 
Imaynatachus trigoj uman ruthoj qhepanpi t'akakojtin, mana pipis oqharej 
kanchu, ajina kanku. Ajinata Tata Dios nin. 

23 23 (22) Tata Dios nillantaj: Yachayniyoj runa yachayniyoj kasqanmanta ama 
runaykachachunchu, nitaj atiyniyojpis atiyninmanta, nillataj qhapajpis 
kapuyninmanta umata oqharichunchu. 

24 24 (23) Sichus pipis runaykachayta munanman chayqa, noqata 
rejsiwasqanmanta, kasuwasqanmanta ima runaykachachun. Noqa Tata Dios 

pichus kasqayta yachachun. Noqaqa kay pachapi imatapis ruwani 
khuyakuywan, justiciawan, cheqa kaywantaj, imaraykuchus chaymin sonqoyta 
kusichin. Noqa Tata Diosmin chayta nini. 

25 25 (24) Tata Dios nillantaj: Uj p'unchay jamushan, chay p'unchaypitaj noqaqa 
circuncidasqa kajta, mana circuncidasqa kajta, tukuytapuni jasut'isaj. 

26 26 (25) Kay suyukunata jasut'isaj: Egiptota, Judata, Edomta, Amonta, 
Moabtawan ima. Jinallataj ch'innejpi tukuy tiyakojkunata, pikunachus 
umankuta ruthuchikunku, chaykunatawan ima jasut'illasajtaj. Chayta ruwasaj, 
imaraykuchus chay suyukuna, jinataj israelitakunapis cheqapuni sonqonkupi 
mana circuncidasqachu kanku, nispa. 

Jeremías 10 

Tata Dios lanti yupaychanata mana munanchu 

1Israel ayllu, imatachus Tata Dios qanman nisusqanta uyariy. 

2Tata Dios ajinata nin: Ama waj suyukunaj ruwasqallankutataj ruwaychejchu, 
nillataj janajpi t'ukuna señal kajtin, mancharikuychejchu chay waj suyukuna 
jinaqa. 

3Chay runakunaj diosninkoqa qhasi manakajlla kanku. Montemanta uj sach'ata 
k'utuytawan, llajllayta yachaj runa t'illminawan lantita ruwan. 

4Chaymantataj qolqe metalwan, qoriwan ima chay llajllasqan k'ulluta 
k'achanchaykun. Chantá mana urmananpaj, lantita clavowan sumajta sayachin 
martillowan takaspa. 

5Chay lantikuna p'isqo manchachinaman rijch'akunku, imaynatachus pepino 
chajrapi manchachita churanku, ajina. Jinallataj chay lantikuna mana 
purinkuchu, q'epiykachanaraj kanku. Ama paykunamanta 
manchachikuychejchu. Chay lantikunaqa ni pita yanapankuchu, nitaj mana allin 
kajtapis ruwayta atinkuchu, nispa. 

6Chantá Jeremías nerqa: Tata Dios, mana pipis qan jinaqa kanchu. Qanqa may 
jatun kanki, sutiykitaj may atiyniyoj. 

7Qanqa tukuy suyukunaj kuraj kamachejnin kanki. Pitaj qanta mana 
manchachikusunkimanchuri? Qanqa jatun respetowan qhawasqa kanaykipaj 
jina kanki. Tukuy yachayniyojkunamanta, kamachejkunamantapis manapuni 
ujpis qan jina kanchu. 

8Lantikunata yupaychajkunarí wampu kanku, manataj uj chhikan 
yuyayninkupis kanchu. K'ullumanta ruwasqa lanteqa mana imatapis 
yachachiyta atinchu. 

9Lantikunata lluch'inankupaj Tarsismanta qolqe metalta apamunku, 
Ufazmantataj sumaj qorita. Chantá lanti ruwasqankuta puka telawan, puka kulli 
telawan ima p'achallichinku. Chay tukoyqa yachajkunaj ruwasqallanku kanku. 

10Tata Diostajrí cheqa kaj Diospuni, kawsaj Dios, wiñaypaj Kuraj Kamachejtaj. 
Maypachachus pay phiñakun, chaypacha, kay pacha kharkatitin. Phiñakojtenqa, 
suyukunapis mana sayayta atinkuchu. 

11Israelitakuna, lantikunata yupaychajkunaman niychej: Janajta, kay pachatapis 
chay lantikuna mana ruwarqankuchu. Chayrayku kay pachamanta chinkachisqa 
kanqanku, nitaj ujllapis kay pachapi qhepakonqachu, nispa. 

Tata Diosta yupaychanapaj takiy 

(Jer 51.15-19) 

12Tata Dios atiyninwan kay pachata ruwarqa, yachayninwantaj kay pachata 
sumajta sayacherqa, yachayniyoj kasqanwantaj janajta jatunman aysarqa. 

13Jatunmanta sinch'ita qhaparejtin, janajpi yakupis tantakunku. Phuyukunata 
kay pachaj k'uchumanta jatarichimun. Parachispa, lliuj lliujkunata 
k'ancharichimun. Wayratapis maypichus waqaycharqa, chaymanta orqhomun. 

14Tukuy runarí mana yuyayniyoj, wamputaj kanku. Lantikunata ruwajkunaqa 
p'enqakuymanta uyankuta mana mayman churayta atenqankuchu. Lantikuna 
qhasi manakaj q'otiriyolla kasqankurayku, mana kawsayniyojchu kanku. 

15Chaykunaqa qhasi manakaj asikunapaj jina kanku. Juicio p'unchaypitaj 
chinkachisqa kanqanku. 

16Jacobpa Diosninrí mana chaykuna jinachu, imaraykuchus pay tukuy ima kaj 
chhikata ruwarqa. Paymin Israel aylluta ajllakorqa chayaqen kananpaj. Paypa 
sutenqa Tukuy Atiyniyoj Tata Diosmin. 

Judá suyuman jamoj ñak'ariymanta takiy 

17Soldadokunawan muyuykusqa tiyakojkuna, tukuy kapuyniykichejta 
oqhariychej. 

18Tata Dios ajinata nin: Kunan kutipi kay suyupi tiyakojkunata warak'awan jina 
karuman wijch'usaj. Paykunata ñak'arichisaj tullunkukama nanay chayananpaj, 
nispa. 

19Jerusalenpi tiyakojkuna ninku: Ay, noqaykumanta, mana imayoj llakiyllapiña 
rikhuriyku. K'iriykupis mana jampiy atina. Sonqoykupitaj nerqayku: Chay 
nanayqa muchuna jinallachá, nispa. 

20Toldoykupis tukuynin llik'irasqa, watanankunapis p'itirasqa kashanku. 
Wawaykukunapis saqerpariwayku, manañataj kankuchu. Manaña pipis watej 
toldoykuta oqharej kanchu, nillataj cortinaykuta aysaykurejpis kanchu. 

21Aylluta michejkuna wampuman tukorqanku. Tata Diosta mana mask'ankuchu. 
Chayraykumin paykunata mana allinchu rin. Tukuy ovejankunapis 
ch'eqerapunku. 

22Uyariychej, uj llakiy willay chayamun. Wichaynejmanta may chhika 
soldadokuna jamushanku, chaykunataj Judá suyupi llajtakunata raqayman 
tukuchenqanku. Chaypi k'ita alqokunallaña kawsanqanku, nispa. 

23Chantá Jeremías ajinata Tata Diosmanta mañakorqa: Tata Diosníy, runaqa 
kawsayninmanta mana dueñochu kasqanta yachani. Runaqa kawsaynin 
imachus kananmanta mana yachanchu. 

24Tata Diosníy, justiciaykiman jina cheqan ñanniykiman churawayku, manataj 
k'araj phiñakuyniykiman jinachu, ama tukusqata tukuchinawaykupaj. 

25Phiñakuyniykita kachaykuy, pikunachus mana rejsisunkuchu, chay suyukunaj 
patankuman, pikunachus sutiykita mana yupaychankuchu, chaykunaj 
patankuman. Ajinata ruway, imaraykuchus paykuna Jacobpa mirayninta 
tukucherqanku, suyunkutataj raqayllataña saqerparerqanku, nispa. 

Jeremías 11 

Diospa trato ruwasqanta Judá p'akin 

1Tata Diosqa noqa Jeremiasman parlaspa, niwarqa: 

2Kay trato imaynachus ruwasqa kasqanta uyarispa, chayta Judá suyupi 
runakunaman, chantá Jerusalenpi tiyakojkunaman ima willay. 

3Noqa israelitakunaj Tata Diosnin nini: Kay trato ruwasqata mana junt'ajqa 
maldicisqa kachun. 

4Kay tratota ñawpa tatankukunawan ruwarqani, maypachachus Egiptomanta 
paykunata orqhomorqani, chaypacha. Egipto suyoqa fierro unuyachina horno 
jina karqa. Chaypachataj noqa nerqani: Kasuwaychej, ruwaychejtaj tukuy 
kamachisqayta, chantá qankuna aylluy kankichej, noqataj Diosniykichej kasaj, 
nispa. 

5Noqa ñawpa tataykichejman tiluspa nerqani: Maypichus lechewan, abeja 
misk'iwan yaku jina purishan, chay jallp'ata qosqaykichej, nispa. Noqataj 
nisqayta junt'aspa, chay jallp'ata qorqaykichej, kunantaj qankuna chay jallp'ata 
jap'ishankichej, nispa Tata Diosqa niwarqa. Noqataj kuticherqani: Tata Dios, 
chayqa ajinapuni, nispa. 

6Chantá Tata Diosqa nillawarqataj: Judá suyupi kay willayta qhaparimuy, 
jinallataj Jerusalén llajtapipis. Chay runakunamantaj ajinata niy: Imaynachus 
kay trato ruwasqa kasqanta uyariychej, chantá junt'aychejtaj. 

7Maypachachus ñawpa tataykichejkunata Egiptomanta orqhomorqani, 
chaymantapacha kunankama paykunaman mayta nerqani: Kasuwaychej, nispa. 

8Chaywanpis mana kasuwarqankuchu, nitaj uyariwarqankuchu, manachayqa 
k'ullukuspa, sonqonkoj millay yuyasqallanta ruwarqanku. Paykunaqa 
manapuni kamachisqayta junt'ayta munarqankuchu. Chayrayku chay tratopi 
imatachus nisqay ñak'ariykunata patankuman kachaykamorqani, nispa. 

9Chantá Tata Dios nillawarqapuni: Judá ayllumanta kajkuna, jinallataj 
Jerusalenpi tiyakojkunapis contraypi oqharikunku. 

10Ñawpa tatankukunaj juchallisqankuman kutiykapunku, pikunachus mana 
kasuwayta munarqankuchu, chaykunaj ruwasqankuman. Ajinamanta waj 
dioskunata yupaychaj churakorqanku. Ajinata ruwaspa, Israel suyu, jinataj Judá 
suyupis ñawpa tatankukunawan trato ruwasqayta p'akerqanku. 

11Chayrayku noqa Tata Dios nini: Uj jatun ñak'ariyta paykunaman 
kachaykamusaj, chaymantataj mana ayqeyta atenqankuchu. May jinata 
yanapanayta qhaparikamuwajtinkupis, manapuni uyarisajchu. 

12Chantá Judá suyupi tiyakojkuna, Jerusalenpi tiyakojkunapis inciensota 
q'oshñichispa, diosninkuman yanapananta mañakamoj renqanku. Chaywanpis 
ñak'arina p'unchay chayamojtin, chay lantikuna manapuni paykunata 
yanapayta atenqankuchu. 

13Judá suyojta mashkha llajtanchus tiyapun, ajinallataj diosninkukunapis 
tiyapun. Jerusalenpi tiyakojkunaqa may chhika altarkunata Baalman inciensota 
q'oshñichinankupaj ruwakunku. Chay altarkunaqa sapa callellapi kashan. 

14Ajinaqa Jeremías, ama kay runakunarayku imatapis mañawaychu, ama 
majakuwaychu nitaj qhaparimuwaychu, imaraykuchus ñak'ariypi rikukuspa 
qhaparikamuwajtinkupis, mana uyarisajchu. 

15Munakusqay Israel imatataj Temploypi mask'an, chay tukuy millay imakunata 
ruwashaspapisri? Wirata, aychatawan jaywawasqanrayku pay yuyanchu noqa 
chay jasut'iyta paymanta karunchanayta, ajinamanta mana jasut'isqa kananpaj? 
nispa. 

16Ñawpajpi Tata Dios sutichasqa: Jatun olivo sumajta poqorej sach'a, nispa. 
Jinapis illapaj sinch'i t'ojyasqanwan laqhenkunata ruphachenqa, thansantataj 
k'ajllanqa. 

17Tukuy Atiyniyoj Tata Diosmin, pichus kay jallp'aman churasorqachej, pay 
Israelpa contranpi ñak'ariykuna jamunanta kamacherqa. Israel suyupi, jinallataj 
Judá suyupi tiyakojkuna millay ruwasqaykichejrayku pay jasut'iykunata 
kachaykamonqa, imaraykuchus qankuna Baalman inciensota q'oshñichispa, 
Tata Diosta phiñacherqankichej. 

Jeremiaspa awqankuna payta wañuchinankupaj wakichikunku 

18Chantá Tata Dios willawarqa awqaykuna contraypi mana allinta 
ruwanankupaj wakichikushasqankuta. Paytaj ñawiyta kichariwarqa chayta 
reparanaypaj. 

19Imaynatachus uj cordero mana imatapis yachanchu camalman payta 
apashajtinku, ajinallataj noqapis mana yacharqanichu contraypi imatachus 
ruwayta munashasqankuta. Paykunaqa nishasqanku: Kay poqoj sach'ata 
k'utunachej. Payta chinkarparichinachej kay pachapi kawsajkuna ukhumanta, 
amaña pipis paymanta ujtawan yuyarikunanpaj, nispa. 

20Chantá noqaqa Tata Diosman kay jinata parlarikorqani: Ay, Tukuy Atiyniyoj 
Tata Dios, qanmin cheqan juez kanki. Qanlla runaj sonqon ukhuta allinta 
qhawaspa, imaynachus kasqanta yachanki. Chantá imaynatachus runakunata 
millay ruwasqankumanta jasut'isqaykita rikuchiway, imaraykuchus qanllapi 
atinikuni. 

21Anatot llajtamanta runakuna wañuchiwayta munaspa, niwarqanku: Ama Tata 
Diospa sutinpi sut'inchaychu, manachayqa qanta wañuchisqayku, nispa. 

22Chaykunamanrí Tukuy Atiyniyoj Tata Dios nin: Paykunata noqa kay jinata 
jasut'isaj: Waynakuna espadawan wañuchisqa kanqanku, churinkukuna, 
ususinkukunawantaj yarqhaymanta wañonqanku. 

23Paykunamanta ni ujllapis kawsashaj qhepakonqachu, imaraykuchus 
jasut'inay watapi patankuman ñak'ariykunata kachaykamusaj, nispa. 

Jeremías 12 

Jeremías Diosman quejakun 

1Tata Dios, qanwan churanakuyta mana atiymanchu, imajtinchus qanqa 
cheqanta ruwaj kanki. Chaywanpis kayta tapurisuyta munayman: Imaraykutaj 
millay ruwajkunata tukuy imapi allin rinri? Imaraykutaj wasanchajkunapis 
mana imamanta llakikuspa kawsakunkuri? 

2Qanqa paykunata mallkerqanki, paykunataj jap'ikuspa wiñanku, chantá 
poqonkutaj. Siminkuwan qanta yupaychasunku, sonqonkupirí qanmanta karupi 
kashanku. 

3Qantajrí, Tata Dios, allinta rejsiwanki. Imaynachus sonqoy qanpaj kasqantapis 
yachanki. Imaynatachus runa ovejata camalman qhatin, ajinallatataj chay 
runakunata apakapuy. Wañuchina p'unchaypajtaj señalaykuy. 

4Mayk'ajkamataj jallp'a ch'akillapuni kanqari? Mayk'ajkamataj campopi 
qhorapis qawisqa kanqari? Uywakuna, p'isqokunapis wañurapushanku, kay 

suyupi tiyakojkunaj millay ruwasqanrayku. Paykunaqa imatachus 
ruwasqankuta qan mana rikusqaykita ninku, nispa. 

Diosqa Jeremiasman kutichin 

5Chantá Diosqa Jeremiasta nerqa: Sichus chakipi rej soldadokunaj qhepanta 
t'ijurispa sayk'unki chayqa, caballokunapi rejkunawan imaynatataj 
atipanakuwajri? Sichus ni imamanta manchachikuna pampapi 
manchachikorqanki chayqa, imanakuwajtaj Jordán mayu kantupi ch'umi ukhupi 
rikhurispari? 

6Kikin wawqeykillamantataj wasanchasunku, qhepaykimantataj phiñasqa 
rimakusunku. Ama paykunapi atinikuychu, misk'ita parlashasojtinkupis, nispa. 

Tata Dios Israelmanta llakikun 

7Tata Dios nillarqataj: Aylluyta saqerparini, chayaqey kashajtinpis qhesachani. 
Chay munasqa suyuyta awqankukunaj makinkuman jaywaykuni. 

8Aylluy, pichus noqajta karqa chay, montepi león jina noqaj contraypi 
qhaparirinku, chayraykutaj paykunata chejnikuni. 

9Aylloyqa k'achitu phuruyoj anka jina. Chaywanpis waj ankakuna payta maqaj 
wakiykunku. Jamuychej tukuy k'ita animalkuna, tantaykukuspa, payta 
t'isarpariychej. 

10Ashkha kamachejkuna uva huertayta t'ustiykunku, jallp'aytataj saruranku. 
Munasqa jallp'ayta ch'inman tukuchinku. 

11Ch'inllata, q'ara pampatataj saqerparinku. Chantá noqa chay suyuta 
llakiymanta waqashajta rikuni. Tukuynin suyu phirisqa kashan, chaymantaqa 
mana pipis llakikunchu. 

12Tukuy ch'in orqokunapi tukuy imata phirej wapu soldadokuna jamorqanku, 
imaraykuchus noqa Tata Diospa espaday tukuy runata wañurachin, kay suyoj 
ujnin k'uchunmanta ujnin k'uchunkama. Jinataj allin kawsay mana pipajpis 
kanchu. 

13Trigota tarpuspapis, khishkallata oqharerqanku. Tukuy llank'asqankoqa 
qhasillapaj karqa. Noqaj sinch'i phiñakusqayrayku chajrapis mana poqorqachu, 
nispa. 

Tata Diospa nisqan Israel suyoj muyuyninpi kajkunapaj 

14Tata Dios ajinata nillantaj: Israel suyoj muyuyninpi tiyakoj millay 
runakunamanta, pikunachus Israelman qosqay jallp'ata jap'ikapunku, 
chaykunamanta nini: Noqaqa paykunata suyunkumanta t'irasaj, Judatataj 
paykunaj chawpinkumanta orqhomusaj. 

15Jinaytawankamataj, paykunamanta watej khuyakullasajtaj. Chantá sapa 
ujninkuta suyunkuman, chayaqenkuman ima kutichimusaj. 

16Paykunaqa aylluyman Baalpa sutinrayku tiluyta yachacherqanku. Kunanrí 
aylluy ukhupi tiyakunankupaj yachachisqayta jap'ikunanku tiyan, sutiyraykutaj 
tiluyta yachananku tiyan: Tata Diospa sutinrayku tiluni, nispa. 

17Chaywanpis sichus mayqen suyu mana uyarikoj kanman chayqa, chay suyuta 
saphinmanta t'iraytawan, chinkachisaj, nispa. Ajinata noqa Tata Dios nini. 

Jeremías 13 

Linomanta awasqa chumpi 

1Tata Dios niwarqa: Rispa, linomanta awasqa chumpita rantikamuy, chantá 
ñañu wasaykiman chumpiykukuy. Chaywanpis ama t'ajsankichu, nispa. 

2Chantá Tata Diosta kasuspa, noqa uj chumpita rantikorqani, chaywantaj 
chumpiykukorqani. 

3Chantá Tata Dios watej parlallawarqataj: 

4Rantispa churakushanki, chay chumpita oqharispa, Éufrates mayuman riy, 
chaypitaj chhanka jusk'uman chumpita pakaykamuy, nispa. 

5Chantá Éufrates mayuman rerqani, chaypitaj chay chumpita pakaykamorqani, 
Tata Dios kamachiwasqanman jina. 

6Chaymanta unayninman Tata Dios nillawarqataj: Ujtawan Éufrates mayuman 
rispa, pakamuy nerqayki, chay chumpita apamuy, nispa. 

7Chantá Éufrates mayuman rispa, mask'arqani maypichus chumpita 
pakaykorqani, chaynejta. Chay chumpitaj allin ismusqaña kasqa, manañataj ni 
imapaj walejchu. 

8Chantá Tata Dios ujtawan nillawarqataj: 

9Tata Dios ajinata nin: Ajinallatataj Judajta, Jerusalenpatawan 
runaykachayninkuta ismuchisaj. 

10Millayta ruwaj runakunaqa kamachisqayta mana uyariyta munankuchu, 
manachayqa k'ullukuspa, sonqonkoj yuyasqanta ruwanku. Paykunaqa waj 
dioskunaj qhepankuta purinku paykunaj munayninkuta ruwanankupaj, chantá 
yupaychanankupaj ima. Ajinata ruwasqankurayku kay ismusqa chumpi jina 
mana imapaj walejchu kanku. 

11Imaynatachus pipis chumpinta ñañu wasanman mat'iykukun, ajinallatataj 
Israel aylluywan, Judá aylluywanpis ruwarqani, noqaman sumaj ujchasqa 
kanankupaj. Ajinata ruwarqani aylluy kanankupaj, sutiyta jatunchaj 
kanankupaj, yupaychasqa, jatunchasqataj kanaypaj. Chaywanpis, mana 
kasuwarqankuchu. Ajinata Tata Dios nin. 

P'akisqa p'uñu 

12Tata Dios nillawarqataj: Jeremías, paykunaman nillaytaj: Israelpa Tata Diosnin 
kayta nin: Sapa p'uñu vinowan junt'achisqa kanan tiyan, nispa. Israelitakunataj 
kutichisonqanku: Manachu yachaykuña sapa p'uñupis vinowan junt'achina 
kasqantari? nispa. 

13Qantaj kutichinki: Tata Dios nillantaj: Kay suyupi tukuy tiyakojkunata 
machaykuchisaj: Davidpa kamachinan tiyanapi tiyashanku, chay kuraj 
kamachejkunata, sacerdotekunata, noqamanta sut'inchajkunata, jinallataj 
Jerusalenpi tukuy tiyakojkunatapis. 

14Chantá paykunata ch'allpaspa, p'uñuta jina phirirasaj, tatakunata 
wawankutawan khuskata. Paykunamanta mana khuyakuspa, ni uj puchuyojta 
tukuchisaj. Ajinata Tata Dios nini. 

Judá suyupi tiyakojkuna wijch'usqa kanqanku 

15Chantá Jeremías israelitakunata nerqa: Tata Dios parlanña. Ama 
wapuykachaychejchu, manachayqa allinta uyarispa, kasuta ruwaychej. 

16Tata Diosniykichejta jatunchaychej, manaraj laqhayayta apachimushajtin, 
laqhayaykojtintaj montepi misk'awajchej. Qankunaqa k'anchayta 
suyashankichej, paytajrí chay k'anchayta tuti laqhaman tukuchenqa. 

17Sichus mana kasunkichejchu chayqa, mayta runaykachasqaykichejrayku 
pakayllapi mayta waqasaj. Mayta waqasqayraykutaj, ñawiy tukukonqa, 
imaraykuchus qankuna Tata Diospa ayllun waj suyuman apasqa kankichej. 

Diosqa kuraj kamachejman willachin 

18Kuraj kamachejman, jinataj qoyamanpis kay jinata niy: Kamachinaykichej 
tiyanakunamanta urayk'uspa, pampapi tiyakuychej, imaraykuchus 
umaykichejta k'achancharqa, chay pilluykichejqa urmanña, nispa. 

19Neguevpi llajtakunaqa soldadokunawan muyuykusqaña kashanku, nitaj pipis 
punkunkuta yaykuyta atinchu. Chantá Judá suyupi tukuy tiyakojkuna waj 
suyukunaman apasqa kanku. 

20Qankuna wichaynejman qhawariychej, awqaykichej jamushanña. Maypitaj 
kashan, jap'ichikorqaykichej, chay oveja tropari? Maytaj jatunchakunaykichej 
ovejakunari? 

Judapi tiyakojkuna waj suyuman apasqa kanqanku 

21Kuraj kamachej, qoya, ima ninkichejtaj, maypachachus yachachisqaykichej 
runakunallataj qankunata kamachisonqachej chaypachari? Chay kajtin, 
qankuna onqokoj warmi jina nanaywan jap'ichikunkichej. 

22Sitajchus tapukunkichej: Imaraykutaj kay llakiy qhatiriwan? nispa chayqa, 
allinta yachaychej jatunta juchallikusqaykichejrayku chay chayamusqanta. 

Chayraykumin chay awqakuna p'achaykichejta q'ollurispa, qankunamanta 
alqochakusonqanku. 

23Yana runaqa yurajman tukuyta atinmanchu? Atillanmantajchu onzaqa 
ch'ejchinta chinkachiyta? Ajinallatataj qankunapis millayta ruwanaman 
yachasqa kashaspa, manapuni allin kajta ruwayta atiwajchejchu. 

24Chayraykumin qankunata ch'eqerachisqaykichej, imaynatachus 
ch'innejmanta wayra pajata apakapun, ajinata. 

25Chaymin qankunata qhatirinan kashan. Chayta jap'inaykichejta noqapuni 
nerqani, imaraykuchus noqamanta qonqaporqankichej, qhasi manakaj 
dioskunapitaj atinikorqankichej. Noqa Tata Diosmin chayta nini. 

26Noqapis qanta q'alallata sayachisqayki, p'enqayniykita tukuy rikunankupaj. 

27Khuchichakuypi purisqaykita rikuni, q'oñiriyniyki jap'isojtin, mana 
p'enqakuspa, phisu warmi jina purisqaykita. Orqokunapi, jinallataj pampapipis 
wasanchasqaykita rikullanitaj. Ay, Jerusalén, qanmanta imachus kanqa. 
Mayk'ajkamataj chay jina ch'ichipaj qhawasqa kallankipuniri? nispa. 

Jeremías 14 

Ch'aki wata kanamanta willay 

1Ch'aki wata kasqanrayku Tata Diosqa Jeremiasta nerqa: 

2Judaqa llakiywan waqan, tukuy llajtankunataj llakiypi kashanku. 
Runankunapis pampapi tiyasqa waqashanku. Jerusalenmantataj sinch'i 
nanaywan qhaparisqanku uyarikun. 

3Qhapajkunaqa uywasqankuta yakuman kachanku, paykunataj yaku qochapi 
mana yakuta tarinkuchu, ch'usaj p'uñuyojlla kutipunku. P'enqakuymanta 
uyankuta mana mayman churayta atispa, umankutapis qhataykukunku. 

4Chajrata poqochejkuna sonqo p'akisqa rikhurinku, chay llakiymanta umankuta 
qhataykukuspa, imaraykuchus mana para kasqanrayku jallp'a t'ajralla kashan. 

5Jinallataj tarukakunapis wachaytawankama, uñitankuta saqerparinku, q'achu 
mana kasqanrayku. 

6K'ita burrokunapis ch'in orqokunapi k'ita alqokuna jina ansaqespa sayanku. 
Ñawinkupis ayphuyan, mikhunankupaj pasto mana kasqanrayku, nispa. 

7Runakuna ninku: Tata Dios, juchayku ch'ataykushawayku chaypis, sutiyki 
jatunchasqa kananrayku yanapawayku ari. Noqaykoqa ashkha kutita qanmanta 
karunchakorqayku, contraykitataj mayta juchallerqayku. 

8Qanmin Israelpa suyakuynin kanki, ñak'arina p'unchaypitaj qhespichiwajniyku 
kanki. Imaraykutaj kay suyuykupi uj karu llajtayoj runa jinalla kankiri? 

Imajtintaj, imaynatachus ñan purej uj ch'isillata puñukoj qheparikun, ajinata 
qheparikunkiri? 

9Imajtintaj uma muyusqa runa jina kankiri? Wapu soldado jina kaspapis, 
manachu yanapayta atiwayku? Chaywanpis Tata Dios, qan noqaykuwan 
kashanki, noqaykutaj sutiykita yupaychayku. Amapuni saqerpariwaykuchu ari, 
nispa. 

10Ajinata Tata Dios israelitakunamanta nin: Paykunaqa lantikunata 
yupaychayta misk'ichikunku, kayman jaqayman yupaychaspa purinku. 
Chayrayku noqa mana paykunata allinpaj qhawanichu. Kunan millay 
ruwasqankumanta yuyarikuspa, paykunata jasut'isaj, nispa. 

11Chantá Tata Dios nillawarqataj: Kay runakunata yanapanayta ama 
mañakuwaychu. 

12Ayunaspa mañakuwajtinkupis, mana uyarisajchu. Uywa ñak'asqa q'olachinata 
apamuwajtinkupis, jinataj poqoykunamanta jaywanata ima, manapuni tukuy 
sonqochu jap'ikusaj. Manachayqa paykunata maqanakupi tukuchisaj, 
yarqhaywan, onqoywan ima, nispa. 

13Noqataj kuticherqani: Tukuyta Kamachej Tata Dios, sut'inchajkuna 
aylluykiman ninku: Mana maqanaku kanqachu, nitaj yarqhaypis kanqachu. Tata 
Diosqa unaypaj allin kawsakuyta kay cheqaman apachimuwasunchej, nispa. 

14Chantá Tata Dios ujtawan niwarqa: Paykunaqa llullakuspa sutiypi 
sut'inchashanku. Mana noqaqa chay sut'inchajkunata kachamunichu, nitaj 
kamachinichu. Paykunawanqa mana parlallanipischu. Imatachus 
sut'inchasqankoqa llulla, mosqoypi jina rikusqankutaj qhasi manakajlla. 
Paykunaqa sonqonkupi musphaspa, yuyasqankuman jinalla parlanku. 

15Chayrayku noqa Tata Diosmin chay sut'inchajkunamanta nini, pikunachus 
mana noqaj kachasqallay sutiypi parlanku, chaykunamanta: Paykuna ninku: 
Mana maqanaku kanqachu, nitaj yarqhaypis, nispa. Chay jinata 
sut'inchajkunaqa maqanakupi wañuchisqa kanqanku, chayrí yarqhaywan 
wañonqanku. 

16Pikunamanchus llullakuspa parlashanku, chay runakunapis maqanakupi 
chantá yarqhaywan wañonqanku, jinallataj warminku, churinku, ususinku ima. 
Ayankutaj Jerusalenpa callenkunapi wijch'urasqa kanqanku, manataj pipis 
paykunata p'ampaykoj kanqachu. Ajinamanta millay ruwasqankuman jina 
ñak'arichisqa kanqanku, nispa. 

17Tata Dios nillawarqataj: Aylluyman kayta niy: Tuta p'unchay mana sayk'uyta 
ñawiymanta waqay t'akakuchun, imaraykuchus may munasqa aylloyqa 
ñak'arichisqa, k'irisqataj kashan. 



1515 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

18Campoman llojsispa, maqanakupi wañuchisqa ayankuta rikuni. Llajtankuman 
yaykuspataj, yarqhaymanta wañushaj runakunata rikuni. Sut'inchajkuna, 
sacerdotekunataj llajtamanta llajta purinku, imachus kashasqanta mana 
yachaspa, nispa. 

Jeremías Tata Dioswan parlan 

19Chantá Jeremías nerqa: Tata Dios, Judataqa qhesachasqatapunichu 
qhesachanki? Sión llajtawanqa amichikunkipunichu? Imaraykutaj qhaliyayta 
mana atinaykupaj jina maqawarqaykuri? Allinpi tiyakuyta suyarqayku, manataj 
ima allintapis rikorqaykuchu. Qhaliyachisqa kayta suyarqayku, sinch'i 
mancharikuyllataj kashan. 

20Tata Dios, millay ruwasqaykuta rejsikapuyku, jinallataj ñawpa tataykukunaj 
juchallikusqankutapis. Cheqatapuni tukuyniyku contraykipi juchallikorqayku. 

21Chaywanpis sutiyki yupaychasqa kananpaj, ama qhesachawaykuchu ari, 
amataj Jerusalenpi jatunchasqa kamachinayki tiyanata pisipaj qhawaychu. 
Yuyarikuy ari noqaykuwan tratota ruwasqaykimanta. Amapuni trato 
ruwasqaykita p'akiychu. 

22Lantikunamanta mayqenpis parachimunmanchu? Janajmanta paraqa 
payllamantachu paramun? Mana, Diosniyku Tata Dios, qanllamin parachimojqa 
kanki. Qanllamin kay tukuy imata ruwanki. Chayrayku qanllapi atinikuspa 
suyakuyku, nispa. 

Jeremías 15 

Tata Dios Judá suyuta mana khuyarikuspa jasut'enqa 

1Tata Dios niwarqa: Sichus Moiseswan, Samuelwanpis kay aylluyrayku 
mañakuwankuman chaypis, manapuni kay runakunamanta khuyakuymanchu. 
Kay runakunata ñawpaqeymanta qharqoy. Maymanpis ripuchunku. 

2Sichus tapusunkuman: Maymantaj risqaykuri? nispa chayqa, paykunaman niy: 
Ajinata Tata Dios nin: Millay onqoywan wañunanku kajkunaqa chay onqoywan 
wañuchunku. Maqanakupi wañunanku kajkunataj maqanakupi wañuchisqa 
kachunku. Chantá yarqhaywan wañunanku kajkuna yarqhaywan wañuchunku. 
Jinallataj llajtankumanta waj suyuman apasqa kananku kashan, chaykunaqa 
apasqapuni kachunku, nispa. 

3Tata Dios nillantaj: Noqa tawa jasut'iykunata apachimusqaykichej: 
Maqanakupi wañuchisqa kankichej, alqokuna ayaykichejta 
qhatataykachanqanku, suwintukunataj ayaykichejta mikhonqanku, k'ita 
animalkunapis ayaykichejta oqoykonqanku ima. 

4Judá suyuta ñawpa kuraj kamachej Ezequiaspa churin Manasés imatachus 
Jerusalenpi millayta ruwasqanmanta, chayta ruwasaj. Chayta rikuspataj, tukuy 
suyumanta kajkuna mayta mancharenqanku. 

5Jerusalén, pitaj qanmanta khuyakusonqari? Pitaj qanmanta sonqonta 
nanachikusonqari? Pitaj qhalita kawsanaykimanta qhawarisonqari? 

6Qan saqerpariwarqanki, wasanchawarqankitaj. Noqa Tata Dios chayta nini. 
Chayrayku noqa makiyta oqharisaj jasut'isunaypaj, tukuchisunaypajtaj, 
imaraykuchus sapa kuti qanta khuyakuspa sayk'uniña. 

7Noqa llajtakunaj punkunpi qanta jorkawan jina wayrachispa wijch'usqayki. 
Mana wawayojta, phirisqatataj saqesqayki, imaraykuchus millay ruwasqaykita 
mana saqeyta munarqankichu. 

8Warmisapakuna mama qochaj kantunpi t'iyu jina may chhika kanqanku. Kikin 
chawpi p'unchaypi mamankuman, wawankumanwan wañuchejta kachamusaj. 
Kaymanta jinalla paykunaj patankuman ñak'ariyta, mancharikuytawan 
urmachimusaj. 

9Ashkha wawayoj mamakunaqa mana kallpayoj llawch'iman tukonqanku, 
samakuytapis mana atenqankuchu. Manaraj wañunankupi wañonqanku. 
P'enqachisqa, k'umuykachachisqataj kanqanku. Pipis chaymanta kawsashaj 
qhepakojtaj awqanwan wañuchisqallataj kanqa. Ajinata noqa Tata Dios nini. 

Jeremías llakikuspa qhaparin 

10Chantá noqa Jeremías nerqani: Ay, noqamanta, mamáy, imapajtaj 
paqarichikuwarqankiri? Kay pachapi kaj chhika runakuna contrayta 
sayaykuspa, noqawan churanakunankupajchu? Mana pimanpis qolqeta 
manunichu, nitaj pipis noqaman manuwanchu. Chaywanpis tukuy 
maldiciwanku, nispa. 

11Chantá Tata Dios nerqa: Noqa waqaychasqayki, Jeremías. Chantá 
awqaykikuna mañakusonqanku paykunapaj mañapunaykita, paykuna llakiypi, 
ñak'ariypi ima kashajtinku. 

Tata Dios Israelta jasut'inanta nin 

12Tata Dios nillarqataj: Pitaj wichaynejmanta apamusqa fierrota, chayrí 
broncetapis p'akiyta atinmanri? 

13Israel, tukuy juchaykiraykumin awqaykej makinman jaywaykusaj tukuy 
qolqeykita, valorniyoj kapuyniykita, tukuy imachus jallp'aykipi kajtawan ima. 
Tukuyninta paykuna apakapunankupaj jaywaykusaj. 

14Chantá mana rejsisqayki suyupi awqaykej wata runan kanaykita ruwasaj, 
imaraykuchus phiñakuyneyqa ninamanta aswan sinch'ita k'ajarin, chaytaj 
contraykipi lawrarenqa, nispa. 

Jeremías Tata Diosman ujtawan qhaparikun 

15Chantá noqa nerqani: Tata Dios, qan tukuy imata yachanki. Noqamanta 
yuyarikuy ari, waturikuwaytaj yanaparinawaykipaj. Tukuy 
qhatiykachawajkunamanta vengakuy ari. Ama paykunata ch'inllamanta 
qhawakuychu, pajtataj wañuchiwankuman. Qan yachanki imaynatachus 
qanrayku k'umuykachachisqa kasqayta. 

16Parlamushawajtiyki, niwasqaykita sumajta uyarerqani. Chaytaj sonqoyta 
qhallallaricherqa, kusiytaj sonqoy ukhupi karqa, imaraykuchus Tukuy Atiyniyoj 
Tata Diosníy, qanpatamin kani. 

17Pikunachus raymillapi purinku, chaykunawanqa mana khuskachakorqanichu, 
nitaj kusikorqanichu. Qan noqata ajllakuwasqaykimantapacha sapallayña 
karqani, imaraykuchus noqapis qan jina juchata chejnikullanitaj. 

18Jina chayqa, imaraykutaj kay nanayniy mana jayk'aj thañinchuri? Imaraykutaj 
kay k'iriy mana thañipunchuri, nitaj jampisqa kayta atinchuri? Qanqa ch'aki 
mayu jina noqapaj kanki, nispa. 

Tata Dios Jeremiasman kutichin 

19Chantá Tata Dios kutichiwarqa: Noqamanchus kutirikamuwanki chayqa, noqa 
qanta kamachiypi kanaykipaj jap'ikapusqayki. Sichus qhasi manakaj imakunata 
manaña thawtinkichu, manachayqa allin imakunallataña ninki chayqa, sutiypi 
parlamojta kachasqayki. Paykuna qanman kutirikamuchunku, qantajrí amapuni 
paykunaman kutirikunkichu. 

20Noqa broncemanta perqata jina kay runakunaj ñawpaqenkupi sayachisqayki. 
Paykuna maqanakusonqanku chaypis, mana atipasonqankuchu, imaraykuchus 
noqamin qanwan kashani waqaychasunaypaj, kacharichisunaypajtaj. Noqa Tata 
Dios tiluspa chayta niyki. 

21Noqamin preciota pagaspa millay runakunaj makinkumanta kacharichisqayki, 
mana khuyakojkunaj atiyninkumantataj qhespichisqayki, nispa. 

Jeremías 16 

Tata Diosqa Jeremiasta kamachin 

1Tata Dios kay jinata niwarqa: 

2Kay suyupi ama casarakunkichu, nitaj wawayojchu kanki. 

3Noqa Tata Dios willasqayki, kay suyupi paqarikoj wawakunata, jinallataj 
tatankutapis, imachus qhatirinanta. 

4Paykunaqa millay onqoykunawan wañonqanku, manataj pipis paykunamanta 
waqanqachu, nitaj p'ampajkuna kanqachu. Pampapi wanu jina wijch'usqa 

qhepakonqanku. Maqanaku, yarqhay ima paykunata tukuchenqa, ayankutataj 
suwintukuna, k'ita animalkunawan mikhonqanku, nispa. 

5Tata Dios nillawarqataj: Ama wañuyniyojpa wasinman yaykuychu. Amataj 
waqaychu, nitaj wañusqayojkunata sonqochaychu, imaraykuchus kay 
aylluymanta saminchayniyta oqharikapuniña, munakuyniyta, chantá 
khuyakuyniyta ima. Ajinata noqa Tata Dios nini. 

6Kay jallp'api atiyniyoj kajkuna, jinallataj mana kasu ruwana kajkunapis 
wañuchisqa kanqanku, manataj pipis paykunata p'ampaj kanqachu, nitaj 
waqanqankuchu. Kawsaqenkunaqa chaymanta llakisqa kasqankuta mana 
rikuchenqankuchu, ukhunkuta q'allurakuspa, chayrí chujchankuta 
ruthurakuspa ima. 

7Chay wañojpa ayllunta sonqochanapaj mana pipis qorpachuta ruwanqachu, ni 
tatan wañupojtin, chayrí maman wañupojtinpis. 

8Maypichus raymita ruwashanku, chay wasiman amallataj yaykuychu 
paykunawan khuska mikhunaykipaj, ujyanaykipaj ima. 

9Noqa Israelpa Diosnin Tukuy Atiyniyoj Tata Dios kayta nini: Noqa kay suyupi 
raymi takiyninkuta ch'inyachisaj, jinallataj kusikuyninkuta chantá casarakupi 
takiyninkutapis. Chayqa chay p'unchaykunapi qankunaj rikunaykichej kanqa.  

10Aylluyman kay imakuna jamunanta willajtiyki, paykuna tapusonqanku: 
Imaraykutaj Tata Dios kay jatun ñak'ariyta contraykupi jamunanta 
kamacherqari? Ima millaytataj ruwarqaykuri? Ima juchatataj Diosniykoj Tata 
Diospa contranpi ruwaykuman karqari? nispa. 

11Qantaj paykunaman kutichinki: Tata Dios kay jinata nin: Kay tukuy ima 
qhatirisunkichej, imaraykuchus ñawpa tataykichej saqerpariwarqanku, waj 
dioskunaj qhepankutataj riporqanku. Chantá chaykunata yupaychaspa, 
sirverqanku. Noqata saqerpariwaspataj, kamachisqayta mana junt'arqankuchu. 

12Qankunatajrí ñawpa tataykichejkunamanta nisqaqa aswan millayta 
ruwarqankichej, imaraykuchus sapa ujniykichej k'ullukuspa, sonqoykichejpa 
millay munayninman jinalla ruwarqankichej. Manataj noqata 
kasuwarqankichejchu. 

13Chayraykumin kay suyumanta wijch'usqaykichej, mana tataykichej nitaj 
qankunapis rejsisqaykichej suyuman. Chaypitaj tuta p'unchay mana 
rejsisqaykichej dioskunata yupaychankichej, imaraykuchus manapuni 
qankunamanta khuyakusajchu, nispa. 

14Tata Dios nillantaj: Uj p'unchay chayamonqa, chay p'unchaypitaj manaña 
ajinata nispa tilunkichejchu: Tata Diospa sutinpi tiluni, pichus israelitakunata 
Egipto suyumanta orqhomorqa, chaypa sutinrayku, nispa. 

15Manachayqa ajinata tilunkichej: Tata Diospa sutinpi tiluni, pichus 
israelitakunata wichay suyumanta orqhomorqa, jinataj maymanchus 
ch'eqerachisqa karqanku, chay suyumantapis, chaypa sutinrayku, nispa. Ajinata 
ninkichej, imaraykuchus noqa kutichimusqaykichej, ñawpa 
tataykichejkunaman qorqani, chay suyuman. 

16Kunanrí ashkha runata kachasaj challwata jina qankunata jap'inankupaj. 
Chantá k'ita animalta jap'ejkunata kachallasajtaj tukuy orqokunapi, 
lomakunapi, jinataj chhanka k'ajllukunapipis qankunata jap'inankupaj. 

17Tukuy ruwasqaykichejta rikuni, nitaj noqamanta ni ima pakasqa kayta 
atinchu, nitaj millay ruwasqaykichejpis ñawiymanta pakasqachu. 

18Ñawpajtaqa uj jinatawanraj tukuy millay ruwasqaykichejmanta, jinataj 
juchaykichejmantapis qankunata jasut'isqaykichej, imaraykuchus millay mana 
kawsayniyoj lantikunata yupaychaspa, jallp'ayta ch'ichicharqankichej, 
chayaqeytataj millay ruwasqaykichejwan junt'acherqankichej, nispa. 

Jeremiasqa Tata Diosmanta mañakun 

19Chantá noqa Jeremías nerqani: Tata Dios, qanmin kallpay, waqaychawajniytaj 
kanki. Ñak'ariypi qanllamin pakakunay kanki. Qanman kay pachaj 
k'uchunmantapacha jamuspa, nisonqanku:  Ñawpa tatanchejkunaj diosninkoqa 
qhasi manakaj ni imapaj walej dioskunalla kasqanku. 

20Runaqa atinmanchu dioskunata ruwakuyta? Arí, atinman. Jina chayqa, 
chaykunaqa manapuni dioskunachu kanku, nispa. 

21Chantá Tata Dios kutichiwarqa: Chayrayku ujkama atiyniyta, kallpaytawan 
paykunaman rikuchisaj, ajinamanta yachanankupaj suteyqa Tata Dios kasqanta, 
nispa. 

Jeremías 17 

Tata Dios Judá suyuta juchankurayku jasut'enqa 

1Tata Dios nin: Judá, juchaykeqa fierro cincelwan, chantá puntachasqa 
diamantewan ima qhelqasqa kashan. Sonqoykipi, chay altarniykikunaj 
wajrankunapiwan qhelqasqa kashan. 

2Wawaykikunaqa altarninkumanta yuyarikunku, Asera lantita yupaychana 
k'ullumanta ima. Chaykunaqa thansarara sach'akunaj qayllanpi kashanku, chay 
orqokunaj patanpi ima. 

3Jinallataj campopi, orqokunapi ima kashanku. Juchallisqaykirayku qhapaj 
tiyapuyniykita, valorniyoj kapuyniykita ima apakapunankupaj wajkunaman 
jaywaykusaj. Loma patapi yupaychana cheqakunatapis suwanankupaj 
jaywaykullasajtaj. 

4Imatachus chayaqeykipaj qorqayki, juchallisqaykirayku paykuna chay suyuta 
qhechusonqanku. Chantá awqaykej kamachinpi kanki mana rejsisqa suyupi, 
imaraykuchus phiñakuyniyta ninata jina k'ajaricherqanki, chaytaj wiñaypaj 
lawranqa, nispa. 

5Chantá Tata Dios nillarqataj: Maldicisqa kachun pichus runallapi atinikojqa, 
pichus runa yanapananta mask'aj, sonqonpitaj Tata Diosmanta karunchakoj. 

6Chay runaqa t'ajra pampapi wiñakoj retama jina kanqa. Allin kawsayta ni 
rejsillanqapischu. Manachayqa rumi loqho ukhupi kawsanqa, ni pejpa tiyakunan 
k'ara pampapi. 

7Saminchasqa kachun noqapi atinikoj runa, pichus noqa Tata Diospi suyakoj. 

8Payqa mayu patapi sach'a jina kanqa, mayu yakunejman saphichakoj. Q'oñi 
tiempo chayamojtin, mana manchachikonqachu, laqhenkunataj q'omerllapuni 
kanqa. Ch'aki wata kajtinpis, mana qawenqachu, manachayqa poqollanqapuni. 

9Runaj sonqonqa tukuy imamanta nisqaqa aswan ch'awka chantá millaytaj, nitaj 
chaypaj jampi kanchu. Pitaj chay sonqota rejsinmanri? 

10Noqa Tata Diosmin runaj sonqonta watuni, yuyaynintataj allinta qhawani. 
Chantá sapa ujman imaynatachus purisqanman jina, ruwasqanman jinataj 
pagapuni, nispa. 

11Pichus millayta ruwaspa qhapajyajqa rijch'akun mana paypa runtullanta ojllaj 
yuthuman. Chay runa kallpallanpiraj kashajtin, qhapaj kapuynin chinkarenqa, 
qhepamantaj wajchaman tukonqa. 

12Noqanchejpa yupaychananchej Temploqa Tata Diospa kamachinan tiyana. 
Chayqa may k'achitumin, qallariymantapacha orqo patapi ruwasqa. 

13Tata Dios, qanmin Israelpa suyakuynenqa kanki. Pichus qanta wasanchasojqa 
p'enqachisqa kanqa. Qanmanta tukuy karunchakojkuna chinkarenqanku, 
jallp'api runaj sutin qhelqasqa jina, imaraykuchus Tata Diosta saqerparerqanku, 
pichus paykunapaj kawsaj yaku juturi jina karqa, chayta. 

Jeremiasqa Tata Diosmanta ujtawan mañakun 

14Tata Dios, qan jampiway, qhaliyachisqataj kasaj. Qan qhespichiway, 
kacharichisqataj kasaj, imaraykuchus Tata Dios, qanllata yupaychayki. 

15Runakunaqa nillawankupuni: Maytaj Tata Diospa nisqan junt'akusqanri? 
Kunanpacha junt'akuchun ari, nispa. 

16Chaywanpis, noqaqa mana tanqarqaykichu, nitaj mañarqanichu 
ñak'ariykunawan jasut'inaykita. Tukuy ima nisqayta qan yachanki, 
imaraykuchus qan uyarishajtiyki parlarqani. 

17Ama ari mancharichiwaychu, imaraykuchus qanmin ñak'ariy p'unchaypi 
pakaykukunay kanki. 

18Qhatiykachawajkunaqa p'enqaypi rikhurichunku, amataj noqaqa. Paykunalla 
mancharikuchunku, amataj noqaqa. Paykunaj patankuman ñak'ariykunata 
apachimuy, tukuyninkutataj kutin kutinta phirirpariy. 

Samarina p'unchayta waqaychana 

19Tata Dios nillawarqataj: Llajtaj Punkun nisqaman rispa, sayamuy, Judamanta 
kuraj kamachejkuna maynintachus yaykunku, llojsinkutaj, chayman. Chantá 
kikillantataj ruwamuy Jerusalenpa tukuy punkunkunapipis. 

20Chantá runakunaman niy: Judamanta kuraj kamachejkuna, tukuy runakuna, 
jinallataj Jerusalenpi tiyakojkuna, pikunachus kay punkunejta yaykojkuna, Tata 
Diospa nisqanta uyariychej. 

21Tata Dios nin: Allinta qhawakuychej: Ama samarina p'unchaypi q'epita 
q'epiychejchu, nitaj Jerusalenpa punkunnejta apaykuychejchu. 

22Amallataj samarina p'unchaypi wasiykichejmanta q'epillatapis 
orqhoychejchu, nillataj ima ruwanallatapis chay p'unchaypi ruwaychejchu. 
Manachayqa samarina p'unchaytaqa noqapaj t'aqapuwaychej, imaynatachus 
ñawpa tataykichejman kamacherqani, ajinata. 

23Paykunatajrí mana uyariwarqankuchu, manachayqa k'ullukuspa, mana 
kasuwayta munarqankuchu, nitaj jasut'isqankuwan wanarqankuchu, nispa. 

24Tata Dios nillantaj: Cheqatapuni kasuwaychej, amapunitaj samarina 
p'unchaypi kay llajtaj punkunkunanejta ima q'epitapis apaychejchu. Chay 
p'unchayta noqapaj t'aqapuwaychej, amataj ima ruwanaykichejtapis 
ruwaychejchu. 

25Sichus kasuwankichej chayqa, Davidpa kamachinan tiyanapi kuraj 
kamachejkuna kallanqankupuni. Paykuna chantá kurajkuna ima carretapi, 
chayrí caballopi kay llajtaman punkunta yaykonqanku, Judamanta 
runakunawan, chantá Jerusalenmanta runakunawan khuska. Jerusalenpi 
tiyakojkunapis wiñaypaj kallanqapuni. 

26Chantá Judá suyumanta, Jerusalén qayllapi llajtakunamanta, Benjamín jatun 
aylloj llajtankunamanta, mama qocha kantumanta, orqokunamanta, chantá 
Néguev cheqamanta ima runakuna Tata Diospa Templonman jamonqanku. 
Chaymantaj uywa ñak'asqa q'olachinakunata, uywa ñak'asqa jaywanata, 
poqoykunamanta jaywanata, inciensota, pachis nispa jaywanatapis 
apamonqanku. 

27Sichus mana kasukuspa samarina p'unchayta mana noqapaj 
t'aqapuwankichejchu, manachayqa samarina p'unchaypi q'epiykichejta 
Jerusalenman apaykullankichejpuni chayqa, noqa llajtaj punkunkunaman 

ninata jap'iykuchisaj. Chay ninataj Jerusalenpa kamachina wasinta 
tukuchinankama ruphaykonqa, manataj pipis thasnuyta atenqachu, nispa. 

Jeremías 18 

Manka ruwajmanta rijch'anachina 

1Tata Diosqa Jeremiasman nerqa: 

2Mankata ruwajpa wasinman riy, chaypitaj willachiyniyta rejsichisqayki, nispa. 

3Chantá noqa rispa, manka llut'a runata torno patapi mankata ruwashajta 
rikorqani. 

4Jinapi imatachus ruwasharqa, chay mana allin llojsejtin, chay kikin 
t'urullamantataj watej ruwallarqataj, munasqanman jina llojsinankama. 

5Chantá Tata Dios niwarqa: 

6Manachu noqapis qankuna israelitakunawan ruwayta atini, imaynatachus 
manka llut'a runa t'uruwan ruwarqa, ajinata? Qankuna makiypi kankichej 
manka ruwajpa makinpi t'uru jina. Ajinata noqa Tata Dios nini. 

7Mayk'ajllapis munaspa uj suyuta, manachayqa kamachiytapis t'irayta atiyman, 
chantapis urmachiyta, chayrí phiriyta. 

8Chantá sichus chay suyupi tiyakojkuna millay ruwasqankumanta t'aqakunku 
chayqa, jasut'inayta nerqani, chayta manaña junt'asajchu. 

9Jinallataj niyta atiyman uj suyuta chayrí uj kamachiyta wiñachinayta, chayrí 
sayarichinayta. 

10Sitajchus chay suyupi tiyakojkuna millayta ruwaspa, kamachisqayta mana 
kasunku chayqa, ima allinkunatachus paykunapaj wakichiporqani, chayta 
manaña junt'asajchu. 

11Niy ari Judamanta runakunaman, jinataj Jerusalenpi tiyakojkunaman ima, 
noqa Tata Diosmin imatachus nini, chayta: Noqa qankunata jasut'inaypaj jatun 
ñak'ariyta wakichishani. Chayrayku millay puriyniykichejmanta kutirikuychej, 
kawsayniykichejta, ruwasqaykichejtapis allinchaychej, nispa. 

12Chaywanpis paykuna nisonqanku: Ama tiempoykita usuchiychu. Noqaykoqa 
munasqaykuman jinalla kawsakusqayku, k'ullukuspataj, sonqoykoj millay 
yuyasqanman jina ruwasqayku, nispa. 

13Chayrayku Tata Dios nin: Waj suyukuna ukhupi tapuriychej, ichapis pillapis 
kayman rijch'akojta uyarin. Mana qharej chayasqan sipas jina Israelqa manchay 
millayllatapuni ruwan. 

14Libanopi orqopi rit'eqa chinkapunchu? Chayrí orqomanta phajchamoj yaku 
tukukapunmanchu? 

15Chaywanpis aylluy qonqarparipuwanku, jinataj qhasi manakaj dioskunaman 
inciensota q'oshñichinku. Paykunaqa qallariymantapacha yachachisqayta mana 
kasunkuchu. Chayrayku paykunaqa k'ullku ñankunata purinku, manataj jatun 
ñantachu. 

16Ajinamanta paykuna suyunkuta ch'inman tukucherqanku, wiñaypaj runaj 
asikunan kananpaj. Tukuy chayninta purejkuna t'ukuspataj, umankuta 
khiwirenqanku. 

17Noqaqa inti llojsimuynejmanta ch'aki wayra jina aylluyta awqankoj 
ñawpaqenkupi ch'eqerachisaj. Noqa paykunaman wasallayta rikuchisaj, 
manataj qhawarisajchu, maypachachus ñak'arinanku p'unchay chayamonqa, 
chaypacha, nispa. 

Jeremiaspa contranta oqharikunku 

18Chantá runakuna nerqanku: Jeremiaspa contranpi wakichikuna. Mana 
jayk'ajpis sacerdotekuna yachachinawanchejpaj pisiwasunchu, nitaj 
yachayniyojkunapis umachanawanchejpaj, nillataj Diosmanta 
sut'inchajkunapis Diospa nisqanta willanawanchejpaj. Jeremiaspa contranta 
rimakunachej, amataj ni ima niwasqanchejta kasunachejchu, nispa. 

Jeremiasqa Diosmanta watej mañakun 

19Chantá noqa Dioswan parlarikuspa nerqani: Tata Dios, allinta uyariway. 
Awqaykunaj nisqankutapis uyarillaytaj. 

20Allin kajta ruwaytaqa mana allinta ruwaspachu kutichina? Paykunaqa t'oqota 
allanku chayman wijch'uykunawankupaj. Yuyarikuy ñawpaqeykiman jamuspa 
paykunaj allinninkuta mañapusqayta, paykunamanta k'araj phiñakuyniykita 
karunchanaykipaj. 

21Kunantajrí wawankuta yarqhaywan wañuchiy, chayrí espadawan. 
Warminkupis warmisapa qhepakuchunku, mana wawayojtaj. Qosankupis 
millay onqoywan wañuchunku. Wayna wawankupis maqanakupi wañuchisqa 
kachunku. 

22Kaymanta jinalla contrankuta soldadokunata kachaykuy, manchariywan 
qhaparqachasqanku uyarikunanpaj. Paykunaqa t'oqota allanku 
wijch'uykunawankupaj, purinaymantaj tojllata churamunku. 

23Qantajrí Tata Dios, wañuchinawankupaj imatachus contraypi ruwayta 
yuyashanku, chayta yachanki. Chay millay ruwasqankumanta ama paykunata 
qhespichiychu, nitaj juchankuta pampachaychu. Ñawpaqeykipi urmachisqa 
kachunku. Phiñakuyniykiwan ñak'arichiy, ajinata paykunawan ruway. 

Jeremías 19 

P'akisqa p'uñumanta rijch'anachina 

1Tata Dios niwarqa: Rispa, p'uñuta rantimuy. Chantá kay llajtamanta wakin 
kurajkunata, jinataj wakin kuraj sacerdotekunata ima wajyay. 

2Chaymantataj paykunawan khuska Ben Jinón valleman riychej, K'analla Punku 
nisqa qayllaman, chaypitaj imatachus willasqayki, chayta paykunaman willanki. 

3Niy: Judamanta kuraj kamachejkuna, Jerusalenpi tiyakojkunapis, Tata Diospa 
nisqanta uyariychej: Israelpa Diosnin Tukuy Atiyniyoj Tata Dios ajinata nin: May 
jatun ñak'ariyta kay cheqaman kachaykamusaj, pikunachus chayta 
uyarejkunataj mana ima niyta atishaj qhepakonqanku. 

4Chayta ruwasaj, imaraykuchus qankuna saqerpariwarqankichej, kay 
cheqatataj millachikunayman tukucherqankichej. Kaypi dioskunaman 
inciensota q'oshñicherqankichej, mayqenkunatachus mana tataykichejkuna, ni 
qankuna, nitaj Judamanta kuraj kamachejkuna rejserqankuchu, chaykunaman. 
Chantá kay cheqapi mana juchayoj runakunata wañuchillarqankichejtaj. 

5Chantataj altarkunata ruwarqankichej, wawaykichejkunata Baal diosman 
q'olachipunaykichejpaj. Chayta noqa mana kamacherqanichu, manapuni chay 
jina kananta yuyallarqanipischu. 

6Chayrayku uj p'unchay chayamonqa, chay p'unchaypitaj kay cheqa manaña 
Tofet sutiwan sutichasqachu kanqa, nitaj Ben Jinón valle sutiwan. Manachayqa 
Runa Wañuchina valle sutiwan rejsisqa kanqa. 

7Kay cheqapi noqaqa Judá, jinataj Jerusalén imatachus ruwanankupaj 
wakichikorqanku, chayta chinkachisaj. Noqapuni awqankuwan paykunata 
atipachisaj, paykunatataj espadawan wañurachenqanku. Chantá Judamanta 
runakunaj ayankuta suwintukunaman, k'ita animalkunaman ima 
mikhunankupaj qarasaj. 

8Kay llajtata ch'in raqayman tukuchisaj, tukuy t'ukunankupaj jina. Chantá tukuy 
chayninta purejkuna t'ukushaj qhepakonqanku, chay jina phirisqa kasqanta 
rikuspa. 

9Jinataj Judapi tiyakojkunaman churinkoj, ususinkoj aychankuta mikhuchisaj. 
Runakunaqa purajmanta mikhunakonqanku, awqanku llajtankuta jap'inanpaj 
muyuykusqankurayku, mana imatapis ruwayta atispa, nispa. 

10Chantá Tata Dios nillawarqataj: Chayta niytawankama, chay runakunaj 
ñawpaqenkupi p'uñuta p'akispa, niy: 

11Tukuy Atiyniyoj Tata Dios ajinata nin: Noqapis kay suyuta, kay llajtatapis 
p'akisaj, imaynatachus kay p'uñuta p'akikojta rikunkichej, ajinata, manañataj 

ujtawan ñawpaj karqankichej jina kankichejñachu. Runakunaqa wañusqankuta 
Tofetpi p'ampanqanku, imaraykuchus wajnejpi manaña ayata p'ampanankupaj 
campo kanqachu. 

12Ajinatamin kay llajtata, chaypi tiyakojkunatapis ruwasaj. Kay llajtata ruwasaj 
Tofet jina kananpaj. Ajinata noqa Tata Dios nini. 

13Jerusalenpi wasikunata, chantá Judapi kuraj kamachejkunaj wasinkuta ima 
Tofet jina ch'ichipaj qhawasqa kanqanku. Ajinata ruwasaj, imaraykuchus chay 
wasi patapi tukuy ch'askakunaman inciensota q'oshñicherqanku, jinallataj waj 
dioskunaj sutinpi vinota jich'aspa jaywarqanku, nispa. 

14Chayta niyta tukuytawan, Jeremías Tofetmanta kutimorqa, maymanchus Tata 
Dios payta kachasqa sutinpi parlamunanpaj, chaymanta. Chantá Tata Diospa 
Templonpa pationpi sayaspa, tukuy runaman nerqa: 

15Israelpa Diosnin Tukuy Atiyniyoj Tata Dios nin: Kay llajtaman, jinataj 
muyuyninpi kaj llajtakunamanwan, ima jasut'ichus jamunanta nerqani, chayta 
kachaykamusajpuni, imaraykuchus sonqoykichejta rumiyacherqankichej, 
nisqayta ama uyarinawaykichejpaj, nispa. 

Jeremías 20 

Pasjurpa contranpi willay 

1Imerpa churin sacerdote Pasjur Tata Diospa Templonpi kuraj kaj sacerdote 
karqa, paytaj Jeremiasta Diosmanta sut'inchashajta uyarerqa. 

2Chantá Pasjur Diosmanta sut'inchaj Jeremiasta seq'onankuta kamacherqa, 
jinallataj Diospa Templon qayllapi wichaynejpi Benjamín sutiyoj punku qayllapi 
cepoman churanankuta. 

3Q'ayantintaj Pasjur cepomanta Jeremiasta kacharichinankuta kamacherqa. 
Chantá Jeremías nerqa: Tata Diosqa Pasjur sutiykej cuentamanta Magor Misabib 
sutiwan sutichasunki. 

4Jinataj Tata Dios nisunki: Qanta mancharikunaman tukuchisqayki, qan 
kikiykipaj, kawsaqeykikunapaj ima. Qhawashajtiyki, awqaykikunaqa 
kawsaqeykikunata espadawan wañuchenqanku. Judapi tukuy tiyakojkunatarí 
Babiloniamanta kuraj kamachejpa makinman jaywaykusaj, paytaj 
suyuykichejmanta Babiloniaman apasonqachej, chayrí espadawan 
wañuchisonqachej. 

5Jinallatataj kay llajtapi kaj tukuy imata Babiloniaman apanankupaj 
jaywaykullasajtaj: Judapi kuraj kamachejpa tukuy qhapaj tiyapuyninta, tukuy 
ima tarisqankuta chantá valorniyoj kapuyninta ima apakaponqanku. 

6Qanrí, Pasjur, tukuy aylluykiwan khuska Babiloniaman apasqa kanki. Chaypi 
wañunki, chayllapitaj qanta p'ampasonqanku, tukuy kawsaqeykikunatawan, 
pikunamanchus qan llullakuspa Diospa sut'inchajnin jina sut'incharqanki, 
chaykunata, nispa. 

Jeremías llakiymanta waqarikun 

7Chantá Jeremías nerqa: Tata Dios, qan misk'i simiykiwan q'otiyawarqanki, 
noqataj kasuta ruwarqayki. Qan may kallpayoj kasqaykirayku atipawarqanki. 
Runakunaqa tuta p'unchaynintin asipayawanku, noqamanta alqochakuwaspa. 

8Sapa kuti simiyta kicharispa, qhaparini: Ch'ajwa kanqa, thuñisqa kaytaj, nispa. 
Chayrayku sapa kuti turiyawanku, asiykukuwankutaj nisqaykita 
willarasqayrayku. 

9Sichus nini: Manaña Tata Diospi yuyasajchu, niñataj sutinpipis parlasajchu, 
nispa chayqa, qanpa nisqaykeqa sonqoypi nina jina ruphaykuwan, tukuy 
tulluykamataj chayan. Sonqoyta ñit'iykukuyta munashaspapis, manapuni 
atinichu. 

10Contraypi runakuna chhichinakuspa parlashajta uyarini: Tukuynejpi 
manchachikuy tiyan. Jamuychej, payta ch'ataykusunchej, nispa. Tukuy 
kawsaqeykuna imallapipis pantanayta suyashanku. Chantá nillankutaj: Ichapis 
q'otiyayta atisunman, chaywantaj payta atipaykusunchej. Ajinamanta paymanta 
vengakusunchej, nispa. 

11Qanrí Tata Dios, noqawan kashanki, may kallpasapa wapu soldado jina. 
Chayrayku qhatiykachawajkunaqa misk'anqanku, manataj atipawayta 
atenqankuchu. Tukuy ruwasqanku mana allin llojsejtin, p'enqaypi 
rikhurenqanku. Wiñaypajtaj mana allinpaj qhawasqa kanqanku. 

12Tukuy Atiyniyoj Tata Dios, Qanmin cheqan runaj sonqonta qhawanki. Qanmin 
runaj sonqonta, yuyayninta ima watunki. Noqamanpis imaynatachus paykunata 
jasut'ispa pagachikusqaykita rikuchiway, imaraykuchus qanllaman llakiyniyta 
willakuni waqaychasqa kanaypaj. 

13Tata Diosman takiychej, Tata Diosta jatunchaspa takiychej, imaraykuchus 
payllamin llakiypi kajta millay ruwajkunaj makinkumanta kacharichin. 

Jeremías yuyarikun paqarikusqan p'unchaymanta 

14Paqarisqay p'unchayqa maldicisqa kachun. Maypachachus mamay 
paqarichikuwarqa, chay p'unchayqa ama saminchasqachu kachun. 

15Tatayta kusichej runaqa maldicisqa kachun: Uj qhari wawa paqaripusunki, 
nispa willajqa. 

16Chay runaqa, imaynatachus Tata Dios wiñaypaj llajtakunata phirin, ajina 
chinkachisqa kachun. Chay runa sut'iyaymantapacha nanaywan 

qhaparisqankuta uyarichun, chawpi p'unchaypitaj maqanaku ch'ajwata 
uyarichun. 

17Tata Diosqa mamaypa wijsallanpiraj wañuchinawan karqa. Mamaypa 
wijsanpi p'ampakuyman karqa. Ajinapi mana jayk'ajpis paqariymanchu karqa. 

18Imapajtaj mamaypa wijsanmanta llojserqaniri, kay jina nanayta, llakiyllata 
rikunaypaj, kawsayniytaj p'enqaypi tukukunanpajri? nispa. 

Jeremías 21 

Sedequías Tata Diosmanta mañakun 

1Kuraj kamachej Sedequiasqa Malquiaspa churin Pasjurta, chantá Maseiaspa 
churin sacerdote Sofoniastawan Jeremiasman kacharqa, kayta ninankupaj: 

2Tata Diosta tapuripuwayku, imaraykuchus Babiloniamanta kuraj kamachej 
Nabucodonosor contraykuta maqanakoj jamushan. Ichapis Tata Dios uj t'ukuna 
imata ruwayta munanman, Nabucodonosorta karunchachinanpaj, nispa. 

3Chantá Tata Dios Jeremiasman parlarqa, Jeremiastaj Sedequiaspa 
kachankunaman kuticherqa: Kayta Sedequiasman niychej: 

4Israelpa Diosnin Tata Diosqa kayta nisunki: Noqa soldadoykichejkunata 
qhepaman kutirichisaj, Babilonia soldadokunawan Caldeamanta 
soldadokunawan ima maqanakushajtiykichej. Soldadoykikunatataj kay llajta 
chawpipi tantaykusaj. 

5Noqa kikiy qankunaj contraykichejpi tukuy atiyniywan maqanakoj 
sayaykusaj, kallpaywan, may sinch'i k'araj phiñakuyniywan ima. 

6Kay llajtapi tukuy tiyakojkunata, runakunata, chantá uywakunatapis uj millay 
onqoywan tukuyninkuta wañuchisaj. 

7Chaymanta Judata kuraj kamachej Sedequiasta, kamachinkunata, llajtapi 
tiyakojkunatawan ima, pikunachus onqoywan, maqanakupi, yarqhaywan 
wañunankumanta puchojkunata jaywaykusaj Babiloniata kamachej 
Nabucodonosorman, waj awqankunaman ima. Paykunataj mana khuyakuspa 
nitaj sonqonta nanachikuspa espadawan wañuchenqanku. Noqa Tata Diosmin 
chaytaqa nini. 

8Kay runakunaman nillaytaj: Tata Dios kayta nin: Noqa ñawpaqeykichejman 
ajllakunaykichejpaj kawsaytawan, wañuytawan churani. 

9Pichus kay llajtapi qhepakojqa maqanakupi, yarqhaywan, chayrí onqoywan 
wañuchisqa kanqa. Pitajchus caldeokunawan jap'ichikonqa chayqa, mana 
wañonqachu, aswanpis kawsanqa. 

10Noqa kay llajtaman llakiyta apachimunayta niniña, manataj allin kajtachu. 
Babiloniamanta kuraj kamachejman kay llajtata jaywaykusaj, paytaj llajtata 
ninawan ruphaykuchenqa. Noqa Tata Diosmin chayta nini. 

Judata kuraj kamachejpaj willay 

11Judata kuraj kamachejpa ayllunkunaman noqaj nisqayta willay: 

12Qankuna kuraj kamachej Davidpa miraynin, Tata Diospa nisqanta uyariychej: 
Sapa p'unchay justiciata ruwaychej, jinallataj ñak'arichisqa kajkunata 
kacharichiychej runaj yawarninta ch'onqaspa kawsajkunamanta. Pajtataj 
millayta ruwasqaykichejrayku phiñakuyniy nina jina jap'iykukunman, manataj 
pipis thasnuyta atishanmanchu, nispa. 

Jerusalén jasut'isqa kanqa 

13Jerusalén llajta, mayqenchus pampapi chhanka jina kay vallepi kashanki, chay. 
Noqa Tata Dios contraykipi kashani. Qankunaqa nishankichej: Pitaj maqanakoj 
yaykumuwasunmanri? Pitaj pakakunanchejman chayamunmanri? nispa. 

14Noqamin ruwasqaykichejman jina jasut'isqaykichej. Tukuy sach'aykichejman 
ninata jap'iykuchisaj, chay ninataj tukuy muyuyniykichejpi kajta ruphaykonqa, 
nispa. Ajinata Tata Dios nin. 

Jeremías 22 

Judapi kuraj kamachejkunapaj willay 

1Tata Diosqa Jeremiasta nerqa: Judata kuraj kamachejpa wasinman rispa, kayta 
willamuy: 

2Davidpa kamachinan tiyanapi tiyasqa Judata kuraj kamachej, yanapajkuna, 
jinataj kay llajtapi tiyakojkuna ima, imatachus Tata Dios nisqanta uyariychej. 

3Tata Dios nin: Kay llajtapi justiciata ruwaychej, cheqan kajtataj. Ñak'arichisqa 
kajkunata runaj yawarninta ch'onqaspa kawsajkunaj makinkumanta 
kacharichiychej. Chantá waj llajtayoj runakunata, wajcha wawakunata, 
warmisapakunata ima ama k'umuykachachiychejchu, nitaj ñak'arichiychejchu. 
Amataj mana juchayoj runakunata wañuchiychejchu. 

4Sichus kamachisqayta tukuy sonqo ruwankichej chayqa, kuraj kamachejkuna 
Davidpa kamachinan tiyanapi kallanqankupuni. Paykuna llajtaman 
yaykonqanku carretakunapi, caballokunapi ima, kamachinkunawan chantá 
llajtapi tiyakojkunawan khuska. 

5Sitajchus kay kamachisqayta mana kasunkichejchu chayrí, kay kamachina 
wasikunatapis raqayllaman tukuchisaj. Noqa Tata Diosmin chayta nini. 

6Tata Dios Judata kuraj kamachejpa ayllunmanta nillantaj: Galaad orqo jina qan 
noqapaj kanki, Líbanoj orqo puntan jinataj. Kunantajrí tiluspa kayta nini: 
Ch'inman, mana runayoj llajtaman tukuchisqayki. 

7Tukuchisunankupaj sumaj armasqa soldadokunata contraykipi kachamusaj. 
Paykunataj cedromanta sayantaykikunata urmachispa, ninaman 
enqhaykonqanku. 

8Chaymantataj waj suyumanta runakuna chay llajtanta pasaspa, 
tapunakonqanku: Imaraykutaj Tata Dios kay jinata kay sumaj llajtata 
ruwarqari? nispa. 

9Paykunataj kutichenqanku: Imaraykuchus paykunaqa Diosninku Tata Diospa 
trato ruwasqanta saqerparispa, waj dioskunata yupaycharqanku, 
sirverqankutaj, chayrayku, nispa. 

Jeremías kuraj kamachej Salunmanta sut'inchan 

10Kuraj kamachej Josiasmanta ama waqaychejchu, amataj wañusqanmanta 
llakikuychejchu. Manachayqa churin Salunmanta waqaychej, pay waj suyuman 
apasqa kasqanmanta, imaraykuchus payqa maypichus paqarisqan llajtaman 
manaña kutimonqachu. 

11Josiaspa churin Salunqa Judata kuraj kamachej karqa. Paytaj tatanpa 
cuentanmanta kamachisharqa. Paymantarí Tata Dios nin: Kay suyumanta 
apasqa kasqanmanta manaña ujtawan kutimonqachu. 

12Manachayqa, maymanchus apasqa kanqa, chay suyupi wañonqa, manañataj 
kay suyuta rikukaponqachu, nispa. 

Joacinpa contranta sut'inchay 

13Ay, Joacín, qan imapichus tukukunki. Mana cheqanta ruwaspa, kamachinayki 
wasita, jatuchaj wasiykikunata ima oqharerqanki. Runa masiykikunata mana 
jornalninkuta pagaspalla ruwacherqanki. 

14Qan ninki: Uj jatun wasita ruwachikusaj, alto patapi jatuchaj cuartoyojta, 
nispa. Jinallataj jatuchaj ventanayojta ruwachinki. Perqantapis cedrowan 
k'askaykuchispa, pukata pintaykuchinki. 

15Cedromanta ruwasqa wasipi tiyakusqaykiraykuchu kuraj kamachej 
kasqaykita yuyakunki? Tataykeqa kawsashaspa, mikhorqa, ujyarqa, chantá 
cheqan kajta, justiciata ima ruwarqa. Chayrayku payta tukuy imapi allin rerqa. 

16Payqa wajchakunaman, ñak'arichisqa kajkunaman ima sayakorqa. Chayrayku 
payta tukuy imapi allin rerqa. Chaypi yachakun noqata sumajta kasuspa 
purisqanta. Noqa Tata Diosmin chayta nini. 



1530 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

17Qanrí, Joacín, mana allinta ruwaspa qolqe jap'inallamanta wañushanki. Mana 
juchayojkunata wañuchinki, mana pagaspa runaykikunatapis ñak'arichinki, 
nispa. 

18Chayrayku Josiaspa churin Judata kuraj kamachej Joacinmanta parlaspa, kay 
jinata Tata Dios nin: Pay wañojtin, mana pipis waqanqachu. Mana pipis kay 
jinata nispa waqaj kanqachu: Ay wawqelláy, ay ñañalláy, ay wiraqochilláy, ay 
kuraj kamachejnilláy, nispa. 

19Manachayqa burro wañusqata jina payta p'ampaqanku. Jerusalén llajtamanta 
qhatatatispa, jawaman wijch'urparenqanku, nispa. 

Jerusalén llajtapaj sut'inchay 

20Qan, Jerusalén, Líbano orqoman wicharispa, qhapariy. Basán orqokunapi 
jatunmanta waqay. Abarín orqomantapacha qhapariy, imaraykuchus qanman 
tukuy sayakusqa kajkuna atipasqaña kanku. 

21Tukuy ima allillanraj rishasojtin, parlapayarqayki, qantajrí mana uyariwayta 
munarqankichu. Qanqa wayna kasqaykimantapacha ajinapuni karqanki. 
Nisqaytataj manapuni uyariyta munarqankichu. 

22Kunantajrí tukuy kurajniykikunata wayralla apakaponqa, qanman sayasqa 
kajkunataj waj suyuman apasqa kanqanku. Chantá qan p'enqaypi 
k'umuykachashaj rikhurinki, chay tukuy millayta ruwasqaykirayku. 

23Kunan qanqa thapachakusqaykipi chhika patapi tiyarikushanki, Líbano 
cedromanta ruwasqa wasikunapi. Qhepamantajrí mayta ñak'arinki, 
maypachachus paqarichikoj warmej nanaynin jina jamusonqa, chaypacha, 
nispa. 

Jeremiasqa Jeconiasmanta sut'inchan 

24Joacinpa churin Judata kuraj kamachej Coniasman Tata Dios nin: Sutiyrayku 
tiluni: Paña makiypi uj sellana anillo jina kashajtiykipis, noqaqa chaymantapis 
orqhospa, wijch'uykiman. 

25Pikunatachus manchachikunki wañuchisuyta munasqankurayku, 
chaykunaman jaywaykusqayki. Babiloniamanta kuraj kamachej 
Nabucodonosormanpis jaywaykusqayki, caldeokunaman ima. 

26Qanta, mamaykitawan khuskata wijch'usqaykichej, maypichus mana 
paqarikojta rikusorqachejchu, chay suyuman. Chaypitaj iskayniykichej 
wañunkichej. 

27Kutimpuyta munasqaykichej llajtamanqa manañapuni kutimpunkichejchu, 
nispa. 

Jeremías qhaparikun 

28Coniasqa mana ni imapaj walej p'akisqa k'analla jina. Payqa mana rikuy atina 
lajrasqa yaku p'uñu jina. Imaraykutaj pay tukuy wawankunawan khuska mana 
rejsisqa suyuman wijch'usqa kanmanri? 

29Kay pachapi tukuy llajtayojkuna, Tata Diospa nisqanta uyariychej. 

30Tata Dios nin: Kay runaj sutinta p'anqaman qhelqaychej, mana wawayoj 
runata jina, mana imapis allin rejta jina, imaraykuchus mirayninmanta ni pi 
Davidpa kamachinan tiyanapi tiyaykonqachu Judapi kamachinanpaj, nispa. 

Jeremías 23 

Israelitakunamanta puchojkuna kutimponqanku 

1Tata Dios nin: Ay, michejkuna imapichus tukukonqanku, pikunachus 
ovejaykunata ch'eqerachinku, chinkachinkutaj, chaykuna, nispa. 

2Chayrayku Israelpa Tata Diosnin nillantaj: Aylluyta michejkuna, qankunaqa 
ovejaykunata ch'eqeracherqankichej, ayqeracherqankichejtaj, manataj 
allintachu qhawarqankichej. Chayrayku noqapis millayta ruwasqaykichejmanta 
jasut'isqaykichej. Noqa Tata Diosmin chayta nini. 

3Tata Dios nillantaj: Noqa kikin puchoj ovejaykunata tantasaj, maymanchus 
wijch'orqani, chay suyumantapacha kanchankuman kutichimpusaj, chaypitaj 
mayta miranqanku. 

4Chantá waj michejkunata paykunata michinankupaj churasaj, ovejaykunataj 
mana manchachikonqankuchu, nitaj ni ujpis chinkanqachu. Noqa Tata Diosmin 
chayta nini. 

5Tata Dios nillantaj: Uj p'unchay chayamonqa, chay p'unchaypitaj Davidpa 
mirayninmanta uj kuraj kamachejta jatarichisaj. Chay kuraj kamachejqa 
yachaywan, justiciawan, cheqanta ruwaspataj kamachenqa. 

6Pay kamachishajtin, Judá suyuta allin renqa, Israel suyupis sumaj waqaychasqa 
tiyarikonqa. Chay kuraj kamachejtaj sutichasqa kanqa: Tata Diosmin Justiciata 
Ruwajninchejqa, nispa. 

7Tata Dios nillantaj: Uj p'unchay chayamonqa, chaypachataj manaña 
tilonqankuchu: Tata Diospa sutinrayku tiluyku, pichus israelitakunata 
Egiptomanta orqhomorqa, chayrayku, nispa. 

8Manachayqa tilonqanku: Tata Diospa sutinpi tiluyku, pichus wichaynej 
suyumanta, chantá tukuynin waj suyukunamantapis, ch'eqerasqa kasharqanku, 
chay israelitakunata pusakamporqa, chayrayku, nispa. Chantá paykuna kikin 
suyunkupi tiyakonqanku, nispa. 

Llulla sut'inchajkunapaj willay 

9Pikunachus Diosmanta sut'inchaj kasqankuta nejkunapaj Jeremías ajinata 
nerqa: Sonqo p'akisqa kashani, tukuy ukhuytaj kharkatitishan. Machasqa runa 
jinataj kashani. Phiri machasqa jina kashani Tata Diosrayku, may cheqan 
nisqanraykutaj. 

10Kay suyoqa khuchichakuspa millayta ruwanawan junt'a kashan. 
Kawsayninkoqa millay puriylla, atiyninkutataj mana allin ruwanapaj 
apaykachanku. Chayrayku Tata Dios kay jallp'ata maldicerqa. Jallp'aqa 
ch'akiporqa, ch'innejpi kaj pastopis ch'akipullarqataj, nispa. 

11Tata Dios nillantaj: Pikunachus Diosmanta sut'inchaj kasqankuta nejkuna, 
sacerdotekunapis Diosta mana manchachikoj, millayta ruwajkuna ima kanku. 
Paykunata kikin Temploypi millayta ruwashajta taripaykuni. 

12Chayrayku imaynatachus ruwasqankoqa laqhapi llusk'anallankupaj kanqa. 
Chayman tanqasqa kanqanku, chaypitaj urmanqanku. Maypachachus 
paykunamanta cuentata mañasaj chaypacha, paykunaj patankuman may 
ñak'ariyta kachaykamusaj. Noqa Tata Diosmin chayta nini. 

13Samariapi tiyakoj sut'inchajkunata rikuni kay millachikuna imata ruwashajta: 
Paykuna Baalpa sutinpi sut'inchaspa, Israel aylluyta pantachinku. 

14Jerusalenpi tiyakoj sut'inchajkunatapis manchay millayta ruwashajta 
rikullanitaj. Paykunaqa khuchichakunku, llullakuspataj purinku. Astawanpis 
millay ruwajkunata kallpachanku, chayraykutaj paykuna manapuni millay 
ruwasqankumanta kutirikunkuchu. Paykuna, tukuy chay llajtapi tiyakojkuna 
ima Sodoma chantá Gomorra llajtayojkuna jina kanku. 

15Chayrayku noqa Tukuy Atiyniyoj Tata Dios chay sut'inchajkunaj contrankupi 
nini: Noqaqa k'allku mikhunata paykunaman mikhuchisaj, venenoyoj yakutataj 
ujyaykuchisaj, imaraykuchus Jerusalenpi kaj sut'inchajkunaj millay 
ruwasqankoqa tukuy suyumanña junt'aykun, nispa. 

16Tukuy Atiyniyoj Tata Dios nillantaj: Israelitakuna, ama kasuychejchu 
sut'inchajkunaj nisqankuta. Paykunaqa llullakuspalla, yuyasqankuman jinalla 
thawtinku. Imatachus nisqankuta mana noqachu nerqani. 

17Noqaj willasqayta pisipaj qhawajkunaman nillankupuni: Tukuy ima allillan 
risonqachej, nispa. Chantá pikunachus rumi sonqoyoj kaspa, millay 
yuyasqanman jinalla ruwanku, chaykunatapis ninku: Mana ima mana allin 
kajpis jamusonqachejchu, nispa. 

Jeremías ujtawan qhaparikun 

18Chantá Jeremías nerqa: Pitaj Tata Dioswan karqa nisqanta uyarinanpajri? Pitaj 
allinta uyarispa, nisqanta kasorqari? 



1533 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

19Diospa k'araj phiñakuynenqa llojlla para jina, sinch'i muyoj wayra jinataj 
millay ruwajkunaj patankuman urman. 

20Tata Diospa k'araj phiñakuynenqa mana thasnukonqachu, imachus 
ruwananta junt'anankama. Qhepanejman qankunaqa chaykunamanta sut'ita 
yachaqankichej. 

21Tata Dios nin: Mana noqachu chay sut'inchajkunata kachamorqani. 
Paykunamanqa mana parlallarqanipischu. Jinapis paykuna usqhay usqhayta 
rispa, sutiypi parlamorqanku. 

22Sichus noqawan kankuman karqa chayqa, aylluyman nisqayta willarankuman 
karqa. Chay millay ñanmanta kutichimunkuman karqa, jinallataj millay 
ruwanankuta saqechinkuman karqa, nispa. 

23Tata Dios nillantaj: Karupipis, chayrí qayllapipis kachun, noqamin Dios kani. 

24Pitaj noqamanta pakakuyta atinmanri? Noqa janaj pachapi, chantá kay 
pachapipis kashani. Noqa Tata Diosmin chayta nini. 

25Noqa chay sut'inchajkunaj llullakusqankuta uyarini, pikunachus sutiypi 
parlashasqankuta ninku, chaykunajta. Paykuna ninku: Tata Dios mosqochaspa 
parlawan, nispa. 

26Mayk'ajkamataj chay sut'inchajkuna jinalla kanqankuri? Jayk'ajkamataj 
llullakuspa, paykunaj yuyasqallankuta willanqankuri? 

27Chay mosqokusqankuta willanakusqankuwan aylluykuna noqamanta 
qonqanankuta munanku, imaynatachus ñawpa tatankukunapis 
qonqarpariwarqanku Baalpa qhepanta ripunankupaj, ajinata. 

28Sichus uj sut'inchaj mosqokun chayqa, imatachus mosqokuspa rikusqanta 
willachun. Nisqayta uyarejtajrí chayta maychus kajta willachun. Trigowan, 
pajawanqa mana kikillanchu kanku. 

29Nisqayqa nina jinamin, rumita t'unaj combo jinataj. Ajinata noqa Tata Dios 
nini. 

30Sut'inchajkunaqa nisqayta ujkuna ujkuna suwanakunku. Chayrayku noqa 
contrankupi kashani. Noqa Tata Dios chayta nini. 

31Noqa chay sut'inchajkunaj contrankupi oqharikuni, imaraykuchus paykunaqa 
yuyasqankuman jinalla wakichispa, noqaj nisqaypis kanman jina parlanku. 

32Paykunaqa yanqhallata mosqokusqankuta aylluyman sut'inchanku, ajinata 
ruwaspataj, aylluyta pantachinku. Mana noqaqa paykunata kachamorqanichu, 
nitaj imatapis kamacherqanichu. Chayrayku paykunaqa ni uj chhikallatapis 
aylluyta yanapayta atinkuchu. Noqa Tata Diosmin chayta nini. 

Llullakuspa sut'inchajkuna 



1534 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

33Jeremías, sichus uj runa, uj sut'inchaj, chayrí uj sacerdotepis tapusunkiman: 
Imatataj Tata Dios ninri? nispa chayqa, qan ninki: Ajinata Tata Dios sut'inchan: 
Imaynatachus pipis q'epita wijch'uspa, saqerparin, ajinallatataj 
saqerparisqaykichej, nispa. 

34Sichus uj sut'inchaj, chayrí uj sacerdote, chayrí pi runapis kay jinata ninman: 
Ajinata Tata Dios sut'inchan, nispa chayqa, noqa chay runata aylluntinta 
jasut'isaj. 

35Pipis kawsaqenta, chayrí paypa ayllunmanta kajtapis tapukojtenqa, kay jinata 
niyta atinkichej: Ima nispataj Tata Dios kuticherqari? Imatataj nerqari? nispa. 

36Jinapis qankunaqa ama kay jinata parlaychejchu: Tata Dios ajinata nin, nispa. 
Pillapis: Tata Dios ajinata nin, nispa ninman chayqa, chay kikin nisqallantataj 
may llasa q'epiman jina tukuchisaj. Qankuna noqa kawsashaj Diospa nisqayta 
q'ewispa, uj jinaman tukuchinkichej. Noqa Diosniykichej kani, Tukuy Atiyniyoj 
Tata Dios. 

37Jeremías, chay sut'inchajkunata tapuriy: Ima nispataj Tata Dios 
kutichisunkiri? Ima nisunkitajri? nispa. 

38Sichus ninkuman: Ajinata Tata Dios nin, nispa chayqa, qan kay jinata 
kutichinki: Tata Dios nerqaña amaña chayta ninaykichejta. Ajinata 
kamachisojtiykichejpis, chayta parlashallankichejpuni. 

39Imaynatachus pipis q'epita wijch'uspa, saqerparillan, ajinallatataj 
qankunatapis wijch'uspa, qonqayman churasqaykichej. Qankunaman, jinataj 
ñawpa tataykichejmanpis qorqaykichej, chay llajtatawan, qankunatawan ima 
ñawpaqeymanta karuman wijch'usqaykichej. 

40Qankunaj pataykichejmantaj k'umuykachayta, wiñaypaj p'enqakuytawan 
apachimusaj, mana jayk'aj qonqanaykichejpaj jina, nispa. 

Jeremías 24 

Jeremiaspa mosqoypi jina rikusqan 

1Babiloniata kuraj kamachej Nabucodonosorqa Joacinpa churin, Judamanta 
kuraj kamachej Jeconiasta, kurajkunata, jinataj yachajkunata, chantá Jerusalenpi 
fierrota takayta yachajkunata ima waj suyuman apacherqa. Chaymanta 
qhepamantaj Tata Diosqa higoyoj iskay canastata rikuchiwarqa, Tata Diospa 
Templonpa ñawpaqenpi churasqata. 

2Ujnin canasta mishkhamanta sumaj poqosqa higoyoj karqa. Chay ujninrí mana 
allin poqosqa higoyoj karqa, millay mana mikhunapaj jinachu. 

3Chantá Tata Dios tapuwarqa: Jeremías, imatataj rikunkiri? nispa. Noqataj 
nerqani: Higokunata rikuni. Chay sumaj poqosqa higokunaqa may 

sumachajpuni kashan. Chay mana walej kajkunarí mana mikhunapaj jinachu, 
nispa. 

4Chantá Tata Dios niwarqa: 

5Noqa Israelpa Diosnin Tata Dios kayta nini: Chay sumachaj poqosqa higota jina 
Judá aylluta allinpaj qhawasaj, mayqentachus kaymanta caldeokunaj 
suyunkuman apachisaj, chaykunata. 

6Paykunata waqaychasaj, kay suyumantaj kutichimusaj. Kaypitaj paykunata 
allinta sayachisaj, manañataj urmachisajchu. Paykunata mallkisaj, manataj 
jayk'ajpis t'irasajchu. 

7Jinallataj allin yuyayta paykunaman qosaj, noqa Tata Dios kasqayta 
rejsinawankupaj. Paykunaqa aylluy kanqanku, noqataj paykunaj Diosninku 
kasaj, imaraykuchus paykuna tukuy sonqowan kutimpuwanqanku. 

8Chaywanpis Judamanta kuraj kamachej Sedequiasta, kurajkunata, Jerusalenpi 
qhepakojkunata, chay waj llajtakunapi tiyakojkunata, Egiptoman tiyakoj 
rejkunata ima, chaykunata mikhunapaj mana allin kaj higota jina qhawasaj. 
Noqa Tata Dios chayta nini. 

9Paykunawanqa t'ukunapaj jina ruwasaj, paykunata rikuspataj, tukuy runakuna 
mayta mancharikonqanku. Maymanchus paykunata apachisaj, chay suyukunapi 
tiyakojkuna paykunamanta alqochakonqanku, asipayanqanku, chantá 
k'umuykachenqanku ima. 

10Paykunaman maqanakuta, yarqhayta, onqoytapis apachimusaj, kay 
suyumanta tukuy chinkanankukama, mayqen suyutachus paykunaman, chantá 
ñawpa tatankumanpis qorqani, kaymanta, nispa. 

Jeremías 25 

Israelitakuna wijch'usqa kanankumanta willay 

1Josiaspa churin Joacín tawa watataña Judapi kamachishajtin, Tata Diosqa 
Jeremiasman willarqa Judá suyuman imachus jamunanta. Chay karqa 
Babiloniapi kuraj kamachej Nabucodonosor uj watallataraj kamachishajtin. 

2Chantá Diosmanta sut'inchaj Jeremías kay willayta tukuy Judá suyupi, jinataj 
Jerusalenpi tukuy tiyakojkunamanwan willarqa: 

3Amonpa churin Josías chunka kinsayoj watata Judapi kamachisqanmanta 
kunankama, iskay chunka kinsayoj watataña Tata Dios noqaman 
parlamullawanpuni. Noqataj chayta qankunaman kutin kutinta willarqaykichej. 
Qankunatajrí manapuni uyariwarqankichejchu. 

4Jinallataj Tata Diosqa kutin kutinta waj sut'inchajkunata kachamusorqachej, 
qankunatajrí mana kasuta ruwarqankichejchu, nitaj uyariyllatapis 
munarqankichejchu, nillataj chay nisqankuta kasorqankichejchu. 

5Paykuna nisorqachej: Millay purisqaykichejta chantá millay 
ruwasqaykichejtapis saqeychej. Ajinatachus ruwankichej chayqa, tiyakuyta 
atillankichej, Tata Dios qankunaman, jinataj ñawpa tataykichejkunaman 
wiñaypaj qosorqachej, chay jallp'api. 

6Ama waj dioskunaj qhepankuta riychejchu, paykunaj munayninkuta 
ruwanaykichejpaj, yupaychanaykichejpajtaj. Imatachus ruwasqaykichejwan 
ama phiñachiwaychejchu. Noqataj mana imatapis contraykichejpi ruwasajchu, 
nispa. 

7Kunantajrí Tata Dios nin: Chaywanpis qankunaqa manapuni kasuyta 
munawarqankichejchu, manachayqa qankuna kikiykichej phiñachiwankichej, 
ruwakusqaykichej dioskunata yupaychaspa. Chaytaj qankunata mana allin 
rinasuykichejpaj kanqa, nispa. 

8Chayrayku Tukuy Atiyniyoj Tata Dios ajinata nin: Qankunaqa k'amisqayta 
mana kasuwarqankichejchu. 

9Chayrayku wichaynejmanta tukuy soldadokunata wajyasaj, jinallataj 
Babiloniamanta kamachiy Nabucodonosortapis. Chantá paykuna kay suyuman 
yaykumuspa, tukuy kaypi tiyakojkunawan maqanakonqanku, jinallataj chay 
qaylla suyukunawanpis. Ajinata qankunata kantumanta tukuchisqaykichej. 
Llajtaykichejkunata raqaykunallaña kanankupaj ruwasaj, jinallataj 
mancharikunapaj, asikunapaj jina ruwasaj. 

10Qankuna ukhupi kusiy wayñu, raymi takiykunapis manaña uyarikonqachu, 
nitaj casarakojkunaj takirisqankupis. Jinallataj maranpi kutanapis mana 
uyarikonqachu. Lamparakunapis manaña rikukonqachu. 

11Tukuy kay suyoqa ch'inyachisqa kanqa, raqayman tukuchisqataj. Kay 
suyumanta runakunataj qanchis chunka wata junt'ata Babiloniata kuraj 
kamachej makinpi kankichej. 

12Qanchis chunka wata junt'akojtin, Babiloniata kuraj kamachejta millay 
ruwasqanmanta jasut'isaj, jinallataj caldeokunatapis. Chay suyukunata 
wiñaypaj ch'inyachisaj. Noqa Tata Diosmin chayta nini. 

13Nisqayman jina Babilonia suyuta jasut'isaj, tukuy suyoj contranpi Jeremiaspa 
willasqanman jina ñak'arichisaj, imaynachus kay p'anqapi qhelqasqa kashan, 
chayman jina. 

14Jatun suyukuna chantá atiyniyoj kuraj kamachejkunapis Babilonia 
llajtayojkunata chakinku uraman churanqanku. Ajinata ruwasqankuman jina 
paykunawan pagachikusaj, nispa. 

Suyukuna jasut'isqa kanqanku 

15Israelpa Diosnin Tata Dios niwarqa: Qhawariy: Kay vasoqa vinowan jina 
phiñakuyniywan junt'a kashan. Chayta makiymanta jap'ispa, ujyachimuy 
maymanchus kachasqayki, chay tukuy suyukunaman. 

16Chantá chay vasota ujyaykuytawan, chankaykachanqanku, 
t'ojpirayanqankutaj, paykunaman maqanakuyta apachimusqayrayku, nispa. 

17Chantá noqa chay vasota Tata Diospa makinmanta jap'iytawan, tukuy 
suyukunaman ujyacherqani, mayqenkunamanchus Tata Dios kachawarqa, 
chaykunaman. 

18Chay vasota Jerusalén llajtaman jaywarqani, jinallataj Judá suyupi 
llajtakunaman, kuraj kamachejkunaman, jinataj kurajninkukunamanpis 
jaywallarqanitaj. Chay jinamanta Tata Dios paykunata kantumanta tukucherqa, 
wiñaypajtaj raqaykunallataña saqerqa mancharikunapaj, asikunapaj jina, 
imaynachus kunan kashanku, ajina. 

19Egiptota kuraj kamachej faraonmanpis ujyachillarqanitaj, jinallataj 
kamachinkunaman, kurajninkunaman, tukuy runankunamanpis. 

20Chantá Egiptopi tiyaj waj suyumanta runakunamanpis ujyacherqani. 
Jinallatataj Uz suyupi tukuy kuraj kamachejkunaman, chantá Filistea suyupi 
Ascalón llajtaman, Gazaman, Ecronman, Asdod llajtamanta puchojkunamanpis 
ujyachillarqanitaj. 

21Chaymantaqa Edom suyuman, Moabman, Amón suyuman ima 
ujyachillarqanitaj. 

22Chantá Tiromanta, Sidonmantapis tukuy kuraj kamachejkunaman, Jatun 
Mama Qochaj chimpanpi kaj tukuy kuraj kamachejkunaman ima 
ujyachillarqanitaj. 

23Jinallataj Dedanman, Temaman, Buzmanpis, pikunachus chujchankuta 
ruthukunku, chay ayllumanpis ujyachillarqanitaj. 

24Arabiamanta tukuy kuraj kamachejkunaman, ch'innejpi tiyakoj tukuy 
ayllukunaj kuraj kamachejninkukunamanpis ujyachillarqanitaj. 

25Jinallataj Zimrimanta, Elammanta, Mediamantawan kaj kuraj 
kamachejkunaman ujyachillarqanitaj. 

26Chantá wichaynejmanta kaj kuraj kamachejkunaman, qayllapi kajkunaman, 
chayrí karupi kajkunamanwan ujyacherqani. Tukuy kay pachapi kaj kuraj 
kamachejkuna ujyarqanku. Tukuyninkumanta qhepatataj Babiloniamanta kuraj 
kamachejpis ujyallarqataj. 

27Chantá Tata Dios nillawarqataj: Noqa, Israelpa Diosnin, Tukuy Atiyniyoj Tata 
Dios paykunata kamachini machaykunankukama, lanzarparinankukama, 

pampaman urmaspataj manaña jatarikuyta atinankukama ujyanankuta, 
contrankupi maqanakuta kachaykamusqayrayku. 

28Qanmanta chay vasota manachus ujyayta munanqanku chayqa, paykunaman 
niy: Imaynamantapis ujyanaykichejpuni tiyan, imaraykuchus Tukuy Atiyniyoj 
Tata Diosmin chayta nin. 

29Noqapaj t'aqasqa llajtayta, maypichus yupaychawanku, chay llajtata jasut'iyta 
qallariniña. Qankunarí mana jasut'isqalla qhepakunaykichejta yuyankichejchu? 
Manapuni mana jasut'isqaqa qhepakunkichejchu, imaraykuchus tukuy kay 
pachapi tiyakojkunaman maqanakuta kachaykamusaj. Noqa Tukuy Atiyniyoj 
Tata Diosmin chayta nini. 

30Qantaj Jeremías, sutiypi kay tukuyta sut'inchaspa, paykunata niy: Tata Diosqa 
patamanta sinch'ita qhaparimonqa, janaj pachapi kamachinan tiyana kashan, 
chaymantapacha. Ayllunpa contranta ima qhaparimonqa, imaynatachus uvata 
ch'irwajkuna qhaparimunku, ajinata. 

31Tata Diospa qhaparisqanqa tukuy kay pachaj k'uchunkama chayanqa, 
imaraykuchus Tata Diosqa suyukunaj contrankupi juiciota oqharenqa. Payqa 
tukuy runata juzgananpaj wajyanqa, millayta ruwajkunatataj wañuchisqa 
kanankupaj juchachanqa. Tata Diosmin chaytaqa nin. 

32Tukuy Atiyniyoj Tata Dios nillantaj: Qhawariy, ñak'areyqa suyumanta 
suyuman chayanqa. Uj manchay sinch'i llojlla para jina oqharikamonqa kay 
pachaj k'uchunmantapacha, nispa. 

33Pikunatachus Tata Dios chay p'unchaypi wañuchenqa, chaykunaqa kay pachaj 
ujnin kantumanta ujnin kantukama mast'alla kanqanku. Mana pipis 
paykunamantaqa waqanqachu, nitaj pipis ayankuta p'ampaykamunankupaj 
oqharenqachu. Wanu jina pampapi wijch'usqa kanqanku. 

34Qhapariychej, michejkuna, nanaywan qhapariychej. Aylluyta pusajkuna, 
nanaywan pampapi sunt'iraychej, imaraykuchus wañuchisqa kanaykichej 
p'unchay chayamunña, qankunataj wira oveja jina ñak'asqa kankichej. 

35Michejkunapaj mana pakakunanku kanqachu, aylluyta pusajkunapis mana 
ayqeyta atenqankuchu. 

36Michejkuna qhaparinku. Nanaywan ayqonku ovejaykunata pusajkuna, 
imaraykuchus Tata Diosmin pastonkuta ch'akirparichin. 

37Tata Diosqa k'arajta phiñakuspa, pastoyoj tukuy pampata chinkarqaricherqa. 

38Imaynatachus uj león jusk'unmanta llojsin, ajinata llojserqa. Llajtankoqa 
raqayllamanña tukuchisqa kanqa, imaraykuchus Tata Dios sinch'ita phiñakuspa, 
sinch'i maqanakuta paykunaman kachaykonqa, nispa. 

Jeremías 26 

Jeremías wañuchisqa kananmanta llusp'in 

1Josiaspa churin Joacín Judapi kamachiyta qallarishajtin, Tata Diosqa Jeremiasta 
nerqa: 

2Temploypa pationpi sayaspa, imatachus ninaykita kamacherqayki, chayta niy. 
Judá suyupi llajtakunamanta pikunachus noqata yupaychawaj Temployman 
jamushanku, chay tukuy runaman nisqayta willanki, amataj uj simillatapis 
pakankichu. 

3Ichapis kasususpa, millay ruwasqankuta saqenkuman. Jinata ruwajtinku, 
noqapis manaña millay ruwasqankumanta paykunata jasut'iymanñachu, 
imaynatachus yuyashani, jinataqa. 

4Noqaj sutiypi kay jinata niy: Tata Dios nin: Qankunaqa kamachisqayta chantá 
nisqayta kasuspa junt'aychejpuni. 

5Sichus kamachiykunaj k'amisqankuta mana kasunkichejchu, pikunatachus 
qhepan qhepanta kachamorqaykichej, chaykunanejta chayqa, 

6Silo llajtapi ruwasqayta jinallatataj kay Templotapis ruwasaj. Kay llajtataj 
tukuypa asipayanan, alqochakunantaj kanqa, nispa. 

7Chantá sacerdotekuna, Diosmanta sut'inchajkuna, tukuy llajtapi kaj runakuna 
ima Tata Diospa Templonpi Jeremiaspa nisqanta uyarerqanku. 

8Tata Diospa nisqanta parlayta tukojtinkamataj, sacerdotekuna, sut'inchajkuna, 
tukuy llajtapi kaj runakunapis Jeremiasta jap'iytawan, nerqanku: Kunan 
wañunki. 

9Imaraykutaj Tata Diospa sutinpi parlaj churakuspa, nerqanki kay Templo Silopi 
yupaychana wasi jina thuñisqa kananta, kay llajtapis ch'inyachisqa kananta, 
mana runayojtaj qhepakunantari? nispa. Chantá tukuy runakuna Diospa 
Templonpa ñawpaqenpi Jeremiaspa contranta tantaykukorqanku. 

10Judá ayllumanta kurajkunaqa imachus kasqanta uyarispa, kuraj kamachejpa 
wasinmanta Diospa Templonman rerqanku. Chaypitaj Mosoj Punku nisqapi 
tiyaykorqanku. 

11Chantá sacerdotekuna, sut'inchajkunapis kurajkunaman, jinataj tukuy 
runaman ima nerqanku: Kay runaqa wañuchisqa kanan tiyan, imaraykuchus kay 
llajtaj contranpi parlan. Chaytaqa qankuna kikiykichej uyarinkichej, nispa. 

12Chantá Jeremías tukuy runaman, kurajkunaman ima kuticherqa: Tata Diosmin 
kachamuwan kay Temploj contranpi, kay llajtaj contranpi ima willanaypaj, 
imatachus uyarinkichej, chayta. 

13Chayrayku imaynatachus kawsashasqaykichejta, purishasqaykichejtapis 
allinchaychej, Diosniykichej Tata Diostapis kasuychej. Ajinatachus ruwankichej 
chayqa, kachaykamunanta nerqa, chay ñak'ariykunata manaña 
kachaykamusonqachejchu. 

14Noqawanrí imatachus munasqaykichejta ruwaychej, imaraykuchus 
makiykichejpiña kashani. 

15Jinapis kayta allinta yachaychej: Sichus wañuchiwankichej chayqa, qankuna, 
chantá kay llajtapi tiyakojkuna ima juchachasqa kankichej mana juchayojta 
wañuchisqaykichejrayku. Noqata Tata Diospuni kay tukuy imamanta sut'ita 
willanasuykichejpaj kachamuwarqa, nispa. 

16Chantá kurajkuna, tukuy runakuna ima sacerdotekunata, jinataj 
sut'inchajkunata ima nerqanku: Kay runata wañuchinapaj jina mana ima 
juchanpis kanchu. Payqa Diosninchej Tata Diospa sutinpi parlawarqanchej, 
nispa. 

17Chantá wakin kurajkuna sayarikuspa, chaypi tantasqa kashajkunaman 
nerqanku: 

18Judá suyuta kuraj kamachej Ezequías kamachishajtin, Moreset llajtayoj 
Miqueas Tata Diospa sutinpi tukuy Judamanta runakunaman kay jinata 
parlasqa: Tukuy Atiyniyoj Tata Dios nin: Sionqa llank'ana jallp'aman tukonqa, 
Jerusalentaj raqayman. Diospa Templon kashan, chay orqopitaj ch'umi 
wiñaykonqa, nispa. 

19Miqueas imatachus nisqanmanta kuraj kamachej Ezequías chantá Judamanta 
runakunapis payta wañuchisqankuchuri? Manachu kuraj kamachejqa Tata 
Diosta manchachikuspa, mañakusqa paykunamanta khuyarikunanta? 
Chayrayku Tata Diosqa ñak'arichinan willachisqanta mana junt'asqachu. Sichus 
noqanchej Jeremiasta wañuchisun chayqa, Tata Dios jasut'iwasun, nispa. 

20Ajinallataj Semaiaspa churin Quiriat Yearín llajtamanta Diosmanta sut'inchaj 
Uriaspis Jeremías jina Tata Diospa sutinpi sut'inchallasqataj kay llajtaj contranpi 
chantá kay suyoj contranpi ima. 

21Kuraj kamachej Joacintaj, tukuy kamachinkuna, kurajninkunapis Uriaspa 
nisqanta uyarejtinku, kuraj kamachejqa Uriasta wañuchichiyta munasqa. 
Uriasrí chayta yachaspa mancharikuytawan, Egiptoman ayqerikapusqa. 

22Chantá kuraj kamachej Joacinqa Acborpa churin Elnatanta, waj 
runakunatawan ima Egiptoman kachasqa. 

23Chaykunataj Uriasta Egiptopi jap'ispa, kuraj kamachej Joacinman 
apamusqanku. Paytaj kamachisqa Uriasta wañuchinankuta, ayantataj, 
maypichus wajcha runakunata p'ampaj kanku, chayman p'ampanankuta 
kamachillasqataj, nispa. 

24Safanpa churin Ajicanpis Jeremiasman sayakorqa. Chayrayku mana 
Jeremiasta runakunaman jaywarqankuchu payta wañuchinankupaj. 

Jeremías 27 

Yugomanta rijch'anachina 

1Kuraj kamachej Josiaspa churin Sedequías Judapi kamachiyta qallarishajtin, 
Tata Diosqa Jeremiasta nerqa: 

2Coyundata, yugota ima ruwakuspa, much'uykiman churaykukuy. 

3Chantá kay suyukunamanta tukuy kuraj kamachejkunaman willachiy: 
Edomman, Moabman, Amonman Tiroman, Sidonman ima. Paykunaqa 
Jerusalenman Judata kuraj kamachej Sedequiasta waturikunankupaj 
runakunata kachamusqanku, qantaj chay kachakunanejta kay nisqayta 
willachiy. 

4Chay kachakunata kamachiy kamachejninkuman kay jinata ninankuta: Israelpa 
Diosnin Tukuy Atiyniyoj Tata Dios kayta nisunkichej: 

5Jatun atiyniywan noqa kay pachata, runakunata, kay pachapi kashanku, chay 
animalkunatapis ruwarqani. Chantá chay tukuy imata pimanchus munarqani, 
chayman qorqani. 

6Kunanqa noqa kay suyukunata Babiloniata kuraj kamachej kamachiy 
Nabucodonosorpa makinman churani. Jinallataj k'ita animalkunatapis paypa 
makinman churallanitaj. 

7Tukuy suyukuna Nabucodonosorpa, churinpa, chantá allchhinpa 
kamachiyninpi ima kanqanku. Chay kanqa kikin Babilonia suyu atipasqa kanan 
p'unchay chayamunankama. Chaypacha waj jatuchaj suyukuna, jinataj atiyniyoj 
kuraj kamachejkuna payta atipanqanku. 

8Mayqen suyupis, chayrí kamachejkunapis Nabucodonosorpa kamachiyninpi 
kayta mana munajkunataqa, noqa chay suyukunata maqanakuywan, 
yarqhaywan, onqoywan ima jasut'isaj tukuyninku paypa atiyninman 
yaykunankukama. Noqa Tata Diosmin chayta nini. 

9Chayrayku sut'inchajniykichejkunata, imachus jamunanmanta parlajkunata, 
mosqoykunata sut'inchajkunata ama kasuta ruwaychejchu. Nillataj 
p'ajpakukunata: Rikuni, nispa nejkunatapis, pikunachus umachasunkichej 
Babiloniaj kuraj kamachejninta ama sirvej rinaykichejta, chaykunatapis 
amallataj kasuta ruwaychejchu. 

10Chay tukuy sut'inchasqankoqa llullalla. Chayta kasuspaqa, qankuna 
jallp'aykichejmanta wijch'usqa kayllata tarikunkichej. Jinallataj qankunaqa 
noqa ch'eqerachisunaykichejta, wañunaykichejta ima mask'akushankichej. 

11Mayqen suyukunachus kuraj kamachej Nabucodonosorta sirvejkunarí, 
jallp'ankuta llank'akuspa, suyullankupi tiyakonqanku. Noqa Tata Dios chayta 
nini. 

12Noqaqa Judamanta kuraj kamachej Sedequiasmanpis chay kikillantataj 
nerqani: Babiloniamanta kuraj kamachejpa kamachiyninpi kaychej. Jinallataj 
runankunaj munasqankutapis ruwallaychejtaj, chantá kawsankichej. 

13Imaraykutaj qan, chantá llajta masiykikunawan ima espadawan, yarqhaywan 
chayrí onqoykunawan wañuchisqa kawajchej? Pikunachus Babiloniamanta 
kuraj kamachejta mana sirvenqankuchu, chaykunata chay tukuy llakiy 
qhatirenqapuni. 

14Chantá pikunachus Babiloniamanta kuraj kamachejta ama kasunaykichejta 
umachasunkichej, chaykunata ama kasuychejchu, imaraykuchus paykunaj 
nisqankoqa llullalla. 

15Tata Dios nin: Noqa paykunata manapuni kachamunichu. Paykunaqa: Diospa 
sutinpi parlashayku, nispa, llullakushallanku. Paykunatachus kasunkichej 
chayqa, noqa llajtaykichejmanta wijch'usqaykichej, qankunataj tukuchisqa 
kankichej, jinallataj chay llulla sut'inchajkunapis, nispa. 

16Chantá sacerdotekunata, tukuy runatapis nillarqanitaj: Tata Dios kayta 
nisunkichej: Chay sut'inchajkunata ama kasuychejchu. Paykunaqa nisunkichej: 
Babiloniamanta ñapis kutichimponqankuña Diospa Templonmanta apasqanku 
imakunata, nispa. Chay nisqankoqa llullalla. 

17Ama paykunata kasuychejchu. Astawanpis Babiloniamanta kuraj kamachejpa 
munayninta ruwaychej, chantá kawsankichej. Imaraykutaj kay llajta 
raqayllaman tukuchisqa kanmanri? 

18Sichus cheqapuni sut'inchaj kanku chayqa, sitajchus cheqatapuni 
paykunaman parlani chayqa, noqa Tukuy Atiyniyoj Tata Diosmanta 
mañakuwachunku. Noqataj, imachus Templopi qhepakunraj, chay imakunata 
Babiloniaman apanankuta mana saqesajchu. Jinallataj Judá suyuta kuraj 
kamachejpa kamachinan wasipi, Jerusalenpipis qhepakunkuraj, chaykunata 
apajta manallataj saqesajchu, nispa. 

19Noqa Tukuy Atiyniyoj Tata Dios kayta nini: Babiloniamanta kuraj kamachej 
Nabucodonosorqa chaypacha Temploj sayantankunata, broncemanta chay 
jatun yaku churanata ima mana aparqachu. Nitaj chay chukukunata, nillataj 
Templopi waj imakunatapis aparqachu. 

20Manachayqa payqa Joacinpa churin Judá suyuta kuraj kamachej Jeconiasta, 
chantá Jerusalenmanta kamachejkunatawan Babiloniaman aparqa. 

21Kunantajrí imakunachus Diospa Templonpi, Judamanta kuraj kamachejpa 
wasinpi, Jerusalenpipis qhepakorqa, chaykunamanta parlaspa, Israelpa Diosnin 
Tukuy Atiyniyoj Tata Dios nin: 

22Chaykunatapis Babiloniaman apakaponqanku, chaypitaj qhepakonqanku, 
mayk'ajchari noqa ujtawan kutichimuyta munasaj, chaykama. Noqa Tata 
Diosmin chayta nini. 

Jeremías 28 

Jananías llullakuspa, nin Diosmanta sut'inchashasqanta 

1Kuraj kamachej Sedequías Judá suyupi tawa watataña kamachishajtin, phishqa 
kaj killapi, Gabaón llajtamanta Azurpa churin sut'inchaj Jananías Jeremiaswan 
parlarqa. Chantá Diospa Templonpi sacerdotekunaj, jinataj tukuy runaj 
ñawpaqenkupi Jeremiasta nerqa: 

2Israelpa Tukuy Atiyniyoj Tata Diosnin nin: Babiloniaj kuraj kamachejpa 
atiyninta p'akisaj. 

3Chantá iskay watamanta kuraj kamachej Nabucodonosorqa Diospa 
Templonmanta Babiloniaman apasqan imakunata kayman kutichimponqa. 

4Jinallataj Joacinpa churin Judata kuraj kamachej Jeconiastapis kayman 
kutichimponqa, pikunachus Judamanta Babiloniaman apasqa karqanku, 
chaykunatawan. Arí, noqaqa Babiloniaj kuraj kamachejninpa atiyninta p'akisaj. 
Ajinata Tata Dios nin, nispa Jananías nerqa. 

5Chantá Jeremías sut'inchaj Jananiasman kuticherqa, Diospa Templonpi 
kasharqanku, chay sacerdotekunaj ñawpaqenkupi, jinataj tukuy runaj 
ñawpaqenkupi ima, nerqataj: 

6Arí, may allinchá kanman ajinata Tata Dios ruwajtenqa. Tata Dios 
sut'inchasqayki junt'akunanta munachun, Diospa Templonpi kaj imakunata 
kutichimpunankupaj, jinallataj Babiloniaman apasqa kajkunatapis 
kutichimpunankupaj. 

7Chaywanpis kay tukuy runaj ñawpaqenpi kay nisqayta uyariway: 

8Manaraj qan, nitaj noqapis kashajtinchej, Diosmanta sut'inchajkuna ashkha 
suyoj contrankupi, jinataj atiyniyoj kuraj kamachejkunaj contrankupi ima unay 
willasqankuña maqanakuymanta, yarqhaymanta, onqoymantawan. 

9Pi Diosmanta sut'inchaj allin kawsay jamunanmanta willajtin, sichus chay 
willasqan junt'akun chayqa, chaypacha Tata Diospuni payta kachamusqan 
yachakun, nispa. 

10Chaypacha Jananiasqa Jeremiaspa kunkanmanta yugota phaskaraspa, 
p'akirparerqa. 

11Jinaspataj, tukuy runaj uyarinankuta nerqa: Tata Dios nin: Ajinallatataj iskay 
watamantawan tukuy suyukunaj kunkankumanta Babiloniata kuraj kamachej 
Nabucodonosorpa yugo watasqanta phaskaraspa p'akirparisaj, nispa. Chayta 
Jananías nejtinkamataj, Jeremías riporqa. 

12Jananías Jeremiasmanta yugota qhechuspa, p'akisqanmanta qhepanejman 
Tata Dios Jeremiasta nillarqataj: 

13Rispa, noqa Tata Dios kay nisqayta Jananiasman nimuy: K'aspimanta yugota 
p'akerqanki, chaypa cuentanmanta fierromantañataj yugota ruwasaj. 

14Noqa Israelpa Tukuy Atiyniyoj Tata Diosnin nini: Fierro yugota tukuy suyoj 
kunkankuman noqa churani, Babiloniamanta kuraj kamachej Nabucodonosorpa 
kamachinkuna kanankupaj. K'ita animalkunatapis paypa makinman 
churallanitaj, nispa. 

15Chaypacha Diosmanta sut'inchaj Jeremiasqa Jananiasta nerqa: Uyariy, 
Jananías: Mana Tata Dioschu kachamusunki. Llullakuspa parlasqaykiwan kay 
runakunata q'otiyashanki. 

16Chayrayku Tata Dios nisunki: Noqaqa kay pachamanta chinkachisqayki. 
Qanqa kay watapi wañunki, imaraykuchus sut'inchasqaykiwan runakunata 
enqhaykunki contrayta oqharikunankupaj, nispa. 

17Jinataj Jeremías nisqanman jina, Jananías chay kikin watapi qanchis kaj 
killanpi wañorqa. 

Jeremías 29 

Jeremías cartata apachin 

1Jerusalén llajtamanta Jeremías uj cartata apacherqa, pikunatachus 
Nabucodonosor Babiloniaman apasqa, chay kurajkunaman, sacerdotekunaman, 
Diosmanta sut'inchajkunaman chantá tukuy runaman ima. 

2Chay cartata Jerusalenmantapacha apacherqa kuraj kamachej Jeconías, 
maman, yanapajninkuna, Jerusalenmanta chantá Judá suyumantapis kurajkuna, 
fierro takajkuna ima apasqa kasqankumanta qhepaman. Tukuyninkuta 
Nabucodonosor Jerusalenmanta Babiloniaman apachisqa. 

3Jeremías chay cartata apanankupaj Safanpa churin Elasaman, chantá Hilciaspa 
churin Gemariasman ima jaywarqa. Paykunata Judata kuraj kamachej Sedequías 
kachasqa Babiloniata kuraj kamachej Nabucodonosorwan parlanankupaj. Chay 
cartapi kay jinata nerqa: 

4Israelpa Tukuy Atiyniyoj Diosnin kay jinata nin, pikunatachus Jerusalenmanta 
Babiloniaman apacherqa, chaykunaman: 

5Wasikunata ruwakuspa, chaypi tiyakuychej. Poqoj sach'akunata mallkiychej, 
poqosqantataj mikhuychej. 

6Casarakuychej, churikunayoj, ususiyojtaj kaychej. Paykunapis 
casarakuchunku, wawakunayojtaj kachunku. Astawan miraychej amataj 
pisiyaychejchu. 

7Maymanchus apasqa karqankichej, chay llajtaj allinninpaj imatapis ruwaychej. 
Chay llajtaraykutaj Tata Diosmanta mañapuychej, imaraykuchus chay suyu 
allinpi kajtenqa, qankunapis allillanpitaj kankichej. 

8Noqa Israelpa Tukuy Atiyniyoj Tata Diosnin kayta niykichej: Pikunachus 
qankunawan khuska tiyakunku, chay sut'inchajkunawan ama 
q'otiyachikuychejchu, nillataj watojkunawanpis, amallataj 
mosqokusqankutapis kasuychejchu. 

9Imatachus paykuna ninku sutiypi willashasqankuta, chayqa llullamin. Mana 
noqachu paykunata kachamuni. Noqa Tata Diosmin chayta nini. 

10Noqa Tata Dios nillanitaj: Qanchis chunka wata Babiloniapi kasqaykichej 
junt'akojtinkama, kay cheqaman qankunata kutichimunayta nerqani, chay 
nisqayta junt'asaj. 

11Noqalla yachani imatachus qankunapaj yuyasqayta. Chay yuyayqa mana 
qankuna ñak'arichisqa kanaykichejpajchu, manachayqa qankuna allinta 
kawsakunaykichejpaj yuyani, jinallataj qhepanejmanpis allin kawsayta 
tarinaykichejpaj. Noqa Tata Diosmin chayta nini. 

12Chaypacha qankuna noqamanta mañakuwankichej, noqataj uyarisqaykichej. 

13Mask'awaspapis, tariwankichej, tukuy sonqowan mask'awasqaykichejrayku. 

14Arí, noqata qankuna tariwankichej, chantá preso kasqaykichejta tukuchisaj. 
Chay suyumanta orqhomusqaykichej, maymanchus apasqa karqankichej, 
chaymanta tantaykusqaykichej. Chantá Jerusalén llajtaman 
kutichimusqaykichej, maymantachus karuman apacherqaykichej, 
chayllamantaj. Noqa Tata Diosmin chayta nini. 

15Qankuna nisqankichej: Babiloniapi kashajtiyku, Tata Diosqa sut'inchajkunata 
qowarqayku, nispa. 

16Chaywanpis noqa Tata Dios kayta niykichej, pichus Davidpa kamachinan 
tiyanapi tiyashan, chay kuraj kamachejmanta. Pikunachus kay llajtapi 
tiyakushankuraj, manataj waj suyukunaman apasqachu karqanku, 
chaykunamantapis nillanitaj: 

17Paykunaman maqanakuyta, yarqhayta, onqoyta ima kachaykusaj. Paykunata 
q'etayasqa higo jina mana mikhunapaj jina kanankuta ruwasaj. 

18Paykunata maqanakuywan, yarqhaywan, onqoywan ima qhatiykachasaj. Kay 
pachapi tukuy suyu paykunata rikuspa, asipayanqanku, maldicisqa jina 
kasqankurayku. May suyumanchus paykunata ch'eqerqachisaj, chaypi 
p'enqayman churasqa kanqanku, runakunataj paykunaj sutinta oqharispa, 
ujkunata maldicenqanku. 

19Chayta ruwasaj, imaraykuchus kamachiykunanejta tukuy willachisqayta 
mana kasorqankuchu, maypachachus noqamanta sut'inchajkunata kutin 
kutinta kachamorqani, chaypacha, nispa. Ajinata noqa Tata Dios nini. 

20Chayrayku Jerusalenmanta Babiloniaman tukuy apasqa kajkuna, Tata Diospa 
nisqanta uyariychej. 

21Israelpa Tukuy Atiyniyoj Tata Diosnin kay jinata nin: Colaiaspa churin Ajab, 
jinataj Maseiaspa churin Sedequías ima llullakuspa nishanku: Tata Diospa 
sutinpi qankunaman willashayku, nispa. Noqatajrí paykunata Babiloniata kuraj 
kamachej Nabucodonosorpa makinman urmachisaj, paytaj rikushajtiykichej, 
paykunata wañurachenqa. 

22Judamanta Babiloniapi apasqa kashanku, chaykunamanta mayqellanpis wajta 
maldiciyta munaspa, kay jinata nichun: Imaynatachus Babiloniaj kuraj 
kamachejnin Sedequiasta, Ajabtawan ninawan ruphaykucherqa, ajinata 
qantapis Tata Dios ruwasuchun, nispa. 

23Paykunaqa millay mana ruwanata Israelpi ruwarqanku. Runa masinkoj 
warminwan khuchichakorqanku, sutiypitaj llullakuspa parlarqanku, mana noqa 
kamachisqallayta. Chayta noqa yachani, rikunitaj. Noqa Tata Diosmin chayta 
nini. 

Semaiaspaj contranpi sut'inchay 

24Tata Diosqa Jeremiasta kamacherqa kayta Nejelán llajtayoj Semaiasman 
ninanta: 

25Israelpa Tukuy Atiyniyoj Tata Diosnin nisunki: Qanllamanta uj cartata 
apacherqanki, pikunachus Jerusalenpi kashanku, chay tukuy runaman, 
Maseiaspa churin sacerdote Sofoniasman, chantá tukuy puchoj 
sacerdotekunaman ima. Chay cartapitaj Sofoniasman nerqanki: 

26Sacerdote Joyadáj cuentanmanta Tata Dios qanta churarqasunki, Tata Diospa 
Templonpi kuraj kaj sacerdote kanaykipaj. Sichus pipis uma t'ojpisqa runa 
sut'inchaj jina parlaj churakunman chayqa, noqa kamachiyki: Payta cepoman 
churay, cadenawantaj watay, nispa. 

27Jina kajtenqa, imaraykutaj Anatot llajtayoj Jeremiasta mana 
k'amerqankichuri? Payqa sut'inchajpis kanman jina parlaj churakusqa. 

28Payqa Jerusalenmantapacha Babiloniaman uj cartata apachimuspa, 
niwarqayku: Chay suyuman apasqa kasqaykichejqa unaypaj kanqa. Chayrayku 
wasikunata ruwakuspa, chaypi tiyakuychej, poqoj sach'akunata mallkiychej, 
poqosqantataj mikhuychej, nispa. 

29Chay carta sacerdote Sofoniaspa makinman chayamojtin, payqa cartata 
Jeremías uyarinanpaj ñawiriykaporqa. 

30Chantá Tata Diosqa Jeremiasta nerqa: 

31Waj suyukunaman tukuy apasqa kajkunaman kay nisqayta willachiy: 
Nejelanmanta Semaiasqa sutiypi parlasorqachej, mana noqaj kachamusqallay, 
mana imatapis payman yuyaychajtillay. Kunantaj qankuna llullakusqanta 
jap'ikushankichej. 

32Chayrayku noqa Tata Dios nini: Noqa Nejelán llajtayoj Semaiasta, tukuy 
miraynintawan jasut'isaj. Mana kay pachapi paypa mirayninmanta ni ujpis 
qhepakonqachu, nitaj kusikonqachu aylluy Israelman allin kawsayta qoshajtiy, 
imaraykuchus pay ajinata parlaspa, contraypi oqharikunankupaj aylluyta 
enqhaykorqa. Noqa Tata Diosmin chayta nini. 

Jeremías 30 

Tata Diosqa israelitakuna kutimpunankuta nin 

1Tata Diosqa ujtawan Jeremiasta nerqa: 

2Noqa Israelpa Tata Diosnin kayta nini: Kay tukuy nisusqayta uj p'anqaman 
qhelqay: 

3Uj p'unchay jamushan, chay p'unchaytaj Israelmanta, Judamantawan apasqa 
kajkuna llajtankuman kutimponqanku. Noqaqa paykunata ñawpa tatankuman 
qosqay suyuman kutichimusaj, chaypi tiyakunankupaj. Noqa Tata Diosmin 
chayta nini. 

4Kaytamin Tata Dios Israelmanta, Judamantawan Jeremiasman nerqa: 

5Tata Dios nin: Runakunata manchachikuywan qhaparishajta uyarini. Sinch'i 
manchachikuy tiyan, manataj allin kawsay kanchu. 

6Ujta tapurisqaykichej: Qhareqa atinmanchu wawata paqarichikuyta? Chayta 
nini, imaraykuchus qharikunata rikuni onqoj warmi jina nanaywan 
q'ewiykachakojta. Imaraykutaj aya uyapacha kashankuri? 

7Sinch'i ñak'arina p'unchay qayllamushan, chay p'unchay jinaqa mana jayk'ajpis 
karqachu. Jatun llakiy p'unchay Jacobpa mirayninpaj kanqa. Chaywanpis noqa 
chaymanta paykunata kacharichisaj. 

8Noqa Tukuy Atiyniyoj Tata Dios nini: Wata runa kawsaymanta aylluyta 
kacharichisaj, watanankukunata p'itirasaj, amaña ujtawan waj llajtayojkunaj 
wata runanku kanankupaj. 

9Chantá noqa Tata Diosninkuta yupaychawanqanku, jinallataj churasqay kuraj 
kamachej Davidpa kamachiyninpipis kanqanku. 

Tata Dios ayllunta kacharichenqa 

(Jer 46.27-28) 

10Noqa Tata Dios nillanitaj: Kamachiy Jacobpa ayllun, ama 
manchachikuychejchu. Israel, ama mancharikuychu. Noqa qankunata, 
wawaykichejkunatapis karu llajtamanta kacharichimusaj, maymanchus apasqa 
karqankichej, chaymanta. Watej allin kawsaypi tiyakunkichej, ni pejpa ima 
nisqan, ni imata manchachikuspataj. 

11Noqa Tata Dios nillanitaj: Qankunawan kashani kacharichisunaykichejpaj, 
nispa. Tukuy suyukunata kantumanta tukuchisaj, mayqenkunamanchus 
ch'eqeracherqaykichej, chaykunata. Jinapis qankunata mana 
tukuchisqaykichejchu. Juchallikusqaykichejman jina jasut'isqaykichej. Mana 
jasut'isuspaqa manapuni saqesqaykichejchu. Noqa Tata Diosmin chayta nini. 

12Tata Dios nillantaj: K'irisqa kasqaykichejqa mana jampiy atina, 
onqoyniykichejpajpis mana jampi kanchu. 

13Qankunaqa mana piniyoj jina kankichej. K'irisqa kasqaykichejta mana pipis 
jampiykoj kanchu, nillataj jampipis kanchu. 

14Tukuy waynaykikuna qankunamanta qonqapusonqanku, manañataj pipis 
qankunamanta yuyarikonqankuchu. Noqa qankunata k'irerqaykichej 
awqaykichejpis kayman jina. May chhika millay ruwasqaykichejmanta manchay 
sinch'ita jasut'erqaykichej, mana yupay atina juchaykichejmanta ima. 

15Imaraykutaj k'irisqa kasqaykichejmanta qhaparqachankichejri? Chay 
nanayniykichejqa mana jampiy atina. Ashkha millay ruwasqaykichejmanta, 
mana yupay atina juchaykichejmanta ima ajinata ñak'arichiykichej. 

16Chaywanpis tukuy qankunata oqoykusojkunaqa oqoykusqallataj kanqanku. 
Qankunata ch'uskisojkunaqa ch'uskisqallataj kanqanku. Tukuy 
awqaykichejkunataj waj suyuman apasqa kanqanku. Qankunamanta 
suwajkunapis suwachikullanqankutaj. 

17Noqataj tukuy k'irisqa kasqaykichejta jampiykusaj, ajinamantataj 
nanasqaykikunata thañichisaj, imaraykuchus awqaykichejkuna qanmanta 

ninku: Sionqa saqerparisqa, manataj pipis paymanta yuyarikunchu, nispa. Noqa 
Tata Diosmin chayta nini. 

18Tata Dios nillantaj: Jacobta waj suyuman apasqa kasqanmanta kutichimusaj, 
suyunmantataj khuyakusaj. Llajtanqa raqaykuna patallapitaj watej sayarichisqa 
kanqa. Kamachina wasikunapis, maypichus karqanku, chayllapitaj sayarichisqa 
kanqanku. 

19Chaypi pachis nispa takiykuna uyarikonqa, kusikuymanta asiykunapis 
uyarikullanqataj. Noqa paykunata ashkhayachisaj, manañataj pisiyanqankuchu. 
Mana pipis paykunata pisipaj qhawanqachu, imaraykuchus noqamin paykunata 
jatunpaj qhawasaj. 

20Israelitakunaqa ñawpajta jina kanqanku, tukuy runankuna ñawpaqeypi 
sinch'ita sayanqanku. Noqataj paykunata tukuy ñak'arichejkunata jasut'isaj. 

21Chantá paykuna ukhumanta kuraj kamachejninku rikhurenqa, paytaj 
paykunata kamachenqa. Noqaqa payta qayllachimusaj, paytaj qayllamuwanqa. 
Pitaj noqaman payllamanta qayllaykamuwanmanri? 

22Ajinamanta israelitakunaqa aylluy kanqanku, noqataj Diosninku kasaj. Noqa 
Tata Diosmin chayta nini. 

23Tata Diospa k'araj phiñakuynenqa llojlla para jina, sinch'i muyoj wayra jinataj 
millay ruwajkunaj patankuman choqakun. 

24Tata Diospa k'araj phiñakuynenqa mana thasnukonqachu imatachus pay 
munasqanta junt'anankama. Qankunataj qhepanejman chaymanta sut'ita 
yachankichej. 

Jeremías 31 

Israelitakuna suyunkuman kutimponqanku 

1Tata Dios nin: Maypachachus Babiloniamanta kutimponqanku chay p'unchaypi 
noqa tukuy israelitakunaj Diosninku kasaj, paykunataj aylluy kanqanku, nispa. 

2Tata Dios nillantaj: Pikunachus maqanakupi wañunamanta llusp'ejkunata 
ch'innejpi khuyakorqani, Israel ayllukuna samarikuyta mask'ashajtinku, nispa. 

3Unay Tata Diosqa Israelta nerqa: Noqa mana jayk'aj tukukoj munakuywan 
munakorqayki. Chayrayku khuyakuynillaywanpuni qanta qhawasqayki. 

4Munasqa Israel ayllúy, watej oqharisqayki, sayarichisqataj kanki. Watej 
panderetata oqharispa, kusiywan tusurinki. 

5Samaria orqokunapi watej uva huertata mallkinkichej. Pichus uva mallkejtaj 
poqoyninta mikhullanqataj. 

6Uj p'unchay chayamonqa, chay p'unchaypitaj llajtata qhawajkuna Efrainpa 
orqonkunapi qhaparenqanku: Jamuychej, Sión orqoman jaku rinachej Tata 
Diosninchejta yupaychaj, nispa. 

7Tata Dios nin: Jacobpa ayllunrayku kusikuspa takiychej. Munasqa suyurayku 
kusiywan qhapariychej. Yupaychaspa, kay jinata niychej: Tata Diosqa ayllunta 
kacharichin, Israelmanta puchojkunatataj kacharichin, nispa. 

8Noqa paykunata wichaynej suyumanta kutichimusaj, jinallataj kay pachaj 
tukuy k'uchunmantapacha paykunata tantaykullasajtaj. Paykunawan 
lerq'okuna, wist'u chakiyojkuna, wijsallisqa warmikuna, onqokoj warmikuna 
ima jamonqanku. Manchay ashkhapuni kutimonqanku. 

9Waqarikuspa, chantá noqamanta mañarikuspa ima kutimponqanku. Noqa 
paykunata yakuyoj mayoj kantunta pusaykachasaj, cheqan sumaj ñannintataj, 
ama misk'akunankupaj, imaraykuchus noqamin Israelpa tatan kani, Efraintaj 
kuraj kaj waway, nispa. 

10Suyukuna, Tata Diospa nisqanta uyariychej. Mama qochaj karu kantunkunapi 
kayta willaramuychej: Tata Diosqa Israel ayllunta ch'eqeracherqa. Jinapis 
payllataj paykunata tantaykamonqa, waqaychanqataj. Imaynatachus michej 
ovejankunata michin, ajinata paykunata waqaychanqa, nispa. 

11Tata Diosmin preciota pagaspa, Jacobpa ayllunta kacharicherqa 
paykunamanta aswan atiyniyoj suyukunamanta, nispa. 

12Tata Dios nillantaj: Chantá jamuspa, paykuna Sión orqo patapi kusiywan 
takenqanku. Noqa Tata Dios kay imakunawan paykunata saminchasqayrayku 
kusikonqanku: Trigowan, vinowan, aceitewan, ovejakunawan, wakakunawan 
ima. Paykunaqa sumaj qarpasqa huerta jina kanqanku, manañataj kallpankupis 
pisiyanqachu. 

13Chaypacha sipaskunaqa kusiymanta tusurenqanku, jinallataj waynakuna, 
machu runakunapis. Chantá noqaqa waqayninkuta kusiyman tukuchisaj. 
Llakikuyninkumantataj sonqochaspa, paykunata kusichisaj. 

14Sacerdotekunamanpis allin mikhunata mikhuchisaj, aylluytataj chhika patapi 
kawsarichisaj, ashkha allin imakunata qosqaywan. Ajinata noqa Tata Dios nini. 

15Tata Dios nillantaj: Ramá llajtapi qhaparisqanku uyarikun, sonqo nanayta 
jik'un jik'un waqasqanku uyarikun. Raquel wawankunamanta waqashan, 
manataj sonqochasqa kayta munanchu, imaraykuchus wawankunaqa 
wañusqaña kanku, nispa. 

16Tata Dios nillantaj: Raquel, amaña astawan waqaychu. Waqayniykita 
pichakuy, wawaykikunarayku ruwasqaykimantaqa t'inkayki kanqapuni. 
Wawaykikunaqa awqankoj suyunmanta kutimponqanku. Noqa Tata Diosmin 
chayta nini. 

17Jamoj watapi suyanayki tiyanraj: Wawaykikuna llajtankuman 
kutimponqankupuni. Noqa Tata Diosmin chayta nini. 

18Efraín aylloj kay jina waqasqanta uyarini: Noqaqa mana amansasqa torillo jina 
karqani. Jinapis qan kasukuyta yachachiwarqanki. Qanman kutirichiway, 
noqataj qanman kutirikamusqayki, imaraykuchus qanmin Diosniy Tata Dios 
kanki. 

19Noqa qanmanta karunchakorqani. Chaywanpis juchallisqayta rejsikapuspa, 
watej qanman kutirikamuni. Qhasqoyta takakuspa, p'enqasqa k'umuykuni, 
wayna kashaspa juchallisqayrayku, nispa. 

20Noqapaj Efrainqa munasqa waway, aswan munasqa kaj churiy. Payta kutin 
kutinta k'amini chaypis, manapuni paymantaqa qonqapunichu. Sonqoypis 
wawayan, maytataj paymanta khuyakuni. Ajinata noqa Tata Dios nini. 

21Munasqa Israel ayllúy, risqayki ñanta señalakuy. Allinta qhawarikuy 
purisqayki ñankunata watej tarikapunaykipaj. Kutimpuy munasqay sipas Israel, 
llajtaykikunaman kutimpuy. 

22Mayk'ajkamataj mana kasukoj sipas jina kayman jaqayman purinkiri? Noqa 
Tata Diosrí, kay pachapi mana jayk'aj rikusqaykichejta ruwani: Warmeqa 
qharita muyupayanqa, nispa. 

Qhepanejman Israel suyuta allin renqa 

23Israelpa Tukuy Atiyniyoj Tata Diosnin kayta nin: Waj suyuman apasqa 
kasqankumanta paykunata kutichimojtiy, Judá suyu ujtawan paykunaj 
jallp'ankupi, llajtankupi ima tiyakonqankuña. Chantá nenqanku: Tata Dios 
saminchachun Diospaj t'aqasqa llajtata, jinallataj Diospa Templonta, maypichus 
justicia ruwakun, chayta, nispa. 

24Judá suyoj llajtankunapi runakuna tiyakonqanku, tukuy llank'ajkuna, 
ovejakunata michejkuna ima. 

25Yarqhasqa kajkunaman mikhuchisaj, yakumanta ch'akisqakunamantaj yakuta 
ujyachisaj, nispa. 

26Jinallapi rijch'arispa, ñawiyta kicharerqani, chantá cuentata qokorqani 
mosqokusqay manchay k'achitu kasqanta. 

27Tata Dios nillarqataj: Qhepanejman Israelpi, Judapipis runakunata ashkha 
mirachisaj, jinallataj uywankukunatapis. 

28Noqa kikiy paykunata t'irarqani, urmacherqani, atiparqanitaj, phirerqanitaj, 
chantá ima llakiytapis paykunaman kachaykamorqani. Ajinallatataj allinta 
ruwasaj paykunata sayarichinaypaj, mallkinaypaj ima. Noqa Tata Diosmin 
chayta nini. 



1552 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

29Chay p'unchaypi manaña ninakonqankuchu: Tatakunaqa mikhusqanku 
k'allku uvata, wawankukunarí kirunkuta khipichikusqanku, nispa. 

30Manachayqa pikunachari k'allku uvata mikhojkunalla kirunkuta 
khipichikonqanku. Sapa ujpis juchanrayku wañonqa, nispa. 

31Tata Dios nillantaj: Uj p'unchay chayamonqa, chay p'unchaypitaj noqaqa 
Israelwan, Judawan ima mosoj tratota ruwasaj. 

32Chay mosoj tratoqa mana ñawpa tatankuwan ruwarqani jinachu kanqa. Chay 
tratota paykunawan ruwarqani, maypachachus Egiptomanta paykunata 
orqhomorqani makinkumanta jap'ispa, chaypacha. Chaywanpis noqa qosanku 
jina kashajtiypis, paykunaqa trato ruwasqayta mana junt'arqankuchu. Noqa 
Tata Diosmin chayta nini. 

33Aswan qhepamanrí Israelwan tratota ruwasaj, chay tratotaj kay jina kanqa: 
Kamachisqayta yuyayninkuman churasaj, sonqonkupitaj qhelqaykusaj. Noqa 
Diosninku kasaj, paykunataj aylluy kanqanku. Noqa Tata Diosmin chayta nini. 

34Manaña pipis runa masinta yachachenqañachu, nitaj wawqentapis 
nenqañachu: Tata Diosta rejsiy, nispa, imaraykuchus juch'uymanta jatunkama 
tukuy rejsiwanqanku. Noqa millay ruwasqankuta pampachasaj, manañataj 
jayk'ajpis juchankumanta yuyarikusajchu. Noqa Tata Diosmin chayta nini. 

35Pichus intita p'unchay k'anchananpaj churarqa, jinallataj killata, 
ch'askakunatapis tutapi k'anchanankupaj churarqa, pitajchus mama qochata 
qaywin qhollchoqeyasqan sinch'ita ch'ajwarinankama, chaykunata ruwajpa 
sutenqa Tukuy Atiyniyoj Tata Dios. Pay nin: 

36Sichus chay ruwasqay imakuna kamachisqayman jina manaña 
purinkumanchu chayqa, ichapis chay p'unchaymantapacha Israel manaña 
aylluychu kanman. Ajinata noqa Tata Dios nini. 

37Manachayrí sichus pipis janajta tupuyta atinman chayqa, sitajchus kay 
pachatapis cimientonkama qhawaykuyta atinman chayqa, noqapis Israelpa 
mirayninta tukuy ima ruwasqanmanta qhesachayta atillaymantaj. Noqa Tata 
Diosmin chayta nini. 

38Tata Dios nillantaj: Uj p'unchay jamonqa, chay p'unchaypitaj kay llajtay 
Jerusalén watej sayarichisqa kanqa, Jananel torremantapacha K'uchu nisqa 
punkukama. 

39Chayqa cheqanta renqa Gareb orqokama, chaymantataj Goa chaynejta 
muyuykonqa. 

40Chantá tukuynin valle, maypichus wañusqakunata p'ampanku, ushphatataj 
wijch'unku, chayninta rillanqapuni. Chantá Cedrón wayq'o chaymanta inti 
llojsimuynejman, chay patapi tukuy pampapis, Caballo Yaykuna punku nisqa 

k'uchukama chayanqa. Chay tukuy cheqaqa noqapaj t'aqasqa kanqa, 
Jerusalentaj manaña jayk'ajpis urmachisqachu, nitaj thuñisqachu kanqa, nispa. 

Jeremías 32 

Jeremías jallp'ata rantin 

1Tata Diosqa Jeremiasman parlarqa, Judapi Sedequías chunka watataña 
kamachishajtin, Nabucodonosortaj Babilonia suyupi chunka pusajniyoj 
watataña kamachishajtin. 

2Chaypacha Jerusalenqa Babiloniaj soldadonkunawan muyuykusqa kasharqa. 
Diosmanta sut'inchaj Jeremiastaj Judata kuraj kamachejpa wasinta qhawajkunaj 
pationpi wisq'asqa kasharqa. 

3Judata kuraj kamachej Sedequías Jeremiasta wisq'aykuchisqa kay jinata 
sut'inchasqanrayku: Tata Dios nin: Babiloniamanta kuraj kamachej kay llajtata 
jap'enqa. 

4Judata kuraj kamachej Sedequiaspis caldeokunamanta mana llusp'enqachu, 
manachayqa Babiloniamanta kuraj kamachejpa makinman urmanqa, paywantaj 
uyapura parlanqa. 

5Nabucodonosortaj Sedequiasta Babiloniaman apachenqa, chaypitaj Sedequías 
qhepakonqa, paymanta noqa yuyarikunaykama. Sichus qankuna 
caldeokunawan maqanakoj churakunkichej chayqa, mana paykunata 
atipankichejchu. Noqa Tata Diosmin chayta nini. 

6Jinapi Jeremías nillarqataj: Tata Dios niwarqa: 

7Uyariway, tioyki Salunpa churin Janamel kay jinata parlapayasoj jamonqa: 
Anatotpi jallp'ayta rantikapuway, imaraykuchus qanmin aswan qaylla aylluy 
kanki, nispa. 

8Chantá Tata Dios niwasqanman jina tioypa churin Janamel kuraj kamachejpa 
wasinta qhawajkunaj pationman jamuwaspa, niwarqa: Rantikapuway Benjamín 
jap'iypi kaj Anatot llajtapi jallp'ayta. Qanllamin rantiyta atinki aswan qaylla 
aylluy kasqaykirayku. Chayrayku rantikapuway ari, nispa. Jinapi yacharqani 
chay jallp'ata rantinay Tata Diosmanta kasqanta. 

9Chantá tioypa churin Janamelmanta Anatotpi kaj jallp'anta ranterqani, 
parlasqaykuman jinataj chunka qanchisniyoj qolqeta pagarqani. 

10Chay tratotataj papelpi qhelqaspa, chantá sellaspa ima wakicherqayku. 
Papeltaqa testigokunaj rikunankuta ruwarqayku, jinaspataj mañakusqan qolqe 
metalta balanzapi tuporqani. 

11Chaymanta trato ruwasqa iskaynin papelta jap'erqani. Ujnenqa sellasqa karqa 
imaynapichus rantisqa kasqanta, chay ujnintaj mana sellasqachu karqa. 



1554 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

12Chantá chay papelkunata Neriaspa churin Maseiaspa allchhin Barucman 
jaywarqani. Tioypa churin Janamelpa ñawpaqenpi, pikunachus testigo jina 
sutinkuta qhelqaykorqanku, chaykunaj ñawpaqenkupipis jaywarqani. Jinallataj 
pikunachus kuraj kamachejpa wasinta qhawajkunaj pationpi kasharqanku, chay 
judiokunaj ñawpaqenkupi ima jaywarqani. 

13Chantá paykunaj uyarinankuta Barucman nerqani: 

14Israelpa Tukuy Atiyniyoj Tata Diosnin kay jinata nin: Iskaynin trato ruwasqa 
papelkunata, chay sellasqa kajta, jinataj chay mana sellasqa kajtapis uj 
p'uñuman jallch'aykuy, chaypi unayta waqaychasqa kananpaj. 

15Israelpa Tukuy Atiyniyoj Tata Diosnin nin: Kay suyupi watej wasikunata, 
jallp'akunata, uva huertakunatapis rantikullanqankutaj, nispa. 

Jeremías Tata Dioswan parlarikun 

16Neriaspa churin Barucman rantisqaymanta papelkunata jaywaytawankama, 
kay jinata Tata Diosta nerqani: 

17Tukuyta Kamachej Tata Diosníy, jatun atiyniykiwan janaj pachata, kay 
pachatapis ruwarqanki. Qanpajqa tukuy ima ruwana atikullan. 

18Qanmin may chhika runakunaman khuyakuyniykita rikuchinki, jinapis 
runakunata tatankoj mana allin ruwasqanmanta jasut'inki. Tata Dios, may Jatun 
Atiyniyoj kanki, sutiykeqa Tukuy Atiyniyoj Tata Diosmin. 

19Imatachus wakichisqayki jinataj ruwasqayki manchayta t'ukunapaj jina. 
Qanqa tukuy runaj ruwasqankuta rikunki, ruwasqankuman jinataj qopunki. 

20Qanmin t'ukuna imakunata, jinataj runaj mana jayk'aj rikusqanta Egiptopi 
ruwarqanki. Kunanpis Israelpi chay jinata ruwashallankirajpuni, jinataj tukuy 
kay pachapipis. Ajinata ruwasqaykirayku kunankama sutiykeqa manchay 
uyarisqa. 

21Qanqa may jatun atiyniykiwan Israel aylluykita Egiptomanta orqhomorqanki. 
Runaj mana jayk'aj rikusqan t'ukunata ruwaspataj, tukuy runata 
mancharicherqanki. 

22Israel aylluykiman, maypichus lechewan, abeja misk'iwan yaku jina 
puririshan, chay jallp'ata qorqanki, ñawpa tatankuman nisqaykiman jina. 

23Paykunataj qosqayki jallp'aman yaykuspa, dueñochakorqanku. Chaywanpis 
mana kasusorqankuchu nitaj kamachisqaykita junt'arqankuchu. Manallataj 
paykuna kamachisqaykita ruwarqankuchu. Chayraykumin kay tukuy 
ñak'ariykunata paykunaman kachaykamorqanki. 

24Kunan Caldeamanta runakuna jallp'amanta moqota ruwankuña kay llajtaman 
phawaykamunankupaj. Jinataj maqanaku, yarqhay, onqoy ima kay llajtata 
jap'enqanku. Tata Dios, nisqayki imaynatachus junt'akushasqanta rikushanki. 

25Chaywanpis, Tukuyta Kamachej Tata Dios, qanqa kamachiwarqanki 
testigokunaj rikunanta uj jallp'ata rantikunayta, kay llajtata Caldeamanta 
runakuna jap'inanku kashajtinpis, nispa. 

26Chaypacha Tata Dios Jeremiasman kuticherqa: 

27Noqa Tata Diosmin tukuy kawsajpa Diosninku kani. Noqapajqa mana imapis 
mana atikojqa kanchu. 

28Chayrayku noqa niyki: Noqaqa Babiloniaj kuraj kamachej 
Nabucodonosorman, caldeokunaman ima kay llajtata jap'inankupaj 
jaywaykusaj. 

29Caldeokuna kay llajtaman yaykuspa, ninawan jap'iykuchenqanku. Maypichus 
israelitakuna noqata mayta phiñachiwaspa, Baalman inciensota q'oshñichej 
kanku, jinataj mana rejsisqa dioskunaman vinota jaywaj kanku, chay 
wasikunatapis ruphaykuchillanqankutaj. 

30Qallariymantapacha Israel ayllu, chantá Judá ayllupis ñawpaqeypi millayta 
ruwarqanku. Israelitakunaqa paykunaj ruwasqanku lantikunata yupaychaspa, 
phiñachillawajpuni kanku. Noqa Tata Diosmin chayta nini. 

31Noqa nillanipuni: Kay llajtaqa sayarichisqa kasqanmantapacha kunan 
p'unchaykama k'arajta phiñachillawan. Chayraykumin kay llajtata 
ñawpaqeymanta chinkarparichisaj. 

32Tukuy mana allin ruwasqankuwan phiñachiwasqankurayku, Israel aylluta, 
Judá ayllutapis, jinallataj kuraj kamachejninkuta chinkarparichisaj. Jinallataj 
sacerdotenkunata, Diosmanta sut'inchaj kasqankuta nejkunata, Judapi, 
Jerusalenpiwan tukuy tiyakojkunatapis chinkarparichillasaj. 

33Paykunaqa wasanchawarqanku, manataj kutirikamuwayta munarqankuchu. 
Noqa paykunata kutin kutinta yachachispa k'amerqani chaypis, mana 
kasuwarqankuchu, nitaj jasut'isqaywan wanaytapis munarqankuchu. 

34Astawanpis noqapaj t'aqasqa Temployta ch'ichicharqanku millay lantinkuta 
chaypi sayachispa. 

35Jinallataj Ben Jinón vallepipis Baalpaj altarkunata ruwarqanku chaypi 
churinkunata, ususinkunata ima uywa ñak'asqata jina 
Molocman q'olachinankupaj. Noqatajrí chay jina millayta ruwanankuta ni 
jayk'aj kamacherqanichu, nitaj yuyallarqanipischu. Jinata ruwaspa, chay 
kurajkunaqa Judá suyupi tiyakoj runakunata juchallicherqanku, nispa. 

Qhepanejman Dios imatachus ruwananta nin 

36Qankuna kay llajtamanta ninkichej: Maqanaku, yarqhay, onqoy ima 
kasqanrayku, kay llajtaqa Babiloniamanta kuraj kamachejpa makinman 
urmanqa, nispa. Israelpa Tata Diosninrí kay jinata nin: 

37Kay llajtayojkunata tantaykusaj, maykunamanchus may sinch'i phiñakuyniypi 
paykunata ch'eqeracherqani, chay suyukunamanta. Chantá paykunata watej kay 
cheqaman kutirichimusaj, mana imamanta manchachikuspa kaypi 
tiyarikunankupaj 

38Paykuna aylluy kanqanku, noqataj Diosninku kasaj. 

39Chantá uj sonqolla, uj yuyayniyojllataj kanankuta ruwasaj, noqata wiñaypaj 
yupaychanawankupaj. Ajinata ruwasqankoqa paykunapaj, chantá wawankupaj 
ima allin kanqa. 

40Jinallataj paykunawan uj tratota wiñaypaj ruwasaj: Noqa paykunawan tukuy 
tiempo kasaj, yanapasajtaj. Chantá paykunaman noqata may jatun respetowan 
qhawanawankuta yachachisaj, ama noqamanta karunchakunawankupaj. 

41Noqaqa paykunapaj allin kajta ruwaspa, kusikusaj. Chantá tukuy sonqo, tukuy 
alma paykunata kay suyupi kawsachisaj, nispa. 

42Tata Dios nillarqataj: Imaynatachus kay suyuman jatun ñak'ariyta 
kachaykamorqani, ajinallatataj aswan jaqayman nisqayman jina tukuy allin 
kajta paykunapaj ruwasaj. 

43Qankuna ninkichej: Kay suyoqa mana runakunayoj, mana uywakunayojtaj 
ch'in qhepakun, caldeokunaj makinkuman jaywaykusqa kasqanrayku, nispa. 
Chaywanpis kay suyupi runakunaqa watej jallp'ata rantikonqanku. 

44Jallp'ata qolqewan rantikuspa, papel ruwasqankuta sellaspa testigokunaj 
rikunankuta wakichenqanku. Ajina kanqa Benjamín jap'iypi, jinallataj Jerusalén 
llajtaj muyuyninpi, chantapis Judáj llajtankunapi, orqorara cheqanejpi kaj 
llajtakunapi, pampapi kaj llajtakunapi, jinataj Néguev cheqapi kaj llajtakunapi 
ima. Ajina kanqa, imaraykuchus noqa Babiloniamanta paykunata kutichimusaj. 
Noqa Tata Dios chayta nini. 

Jeremías 33 

Jamoj p'unchaykunapaj allin willaykuna 

1Jeremías kuraj kamachejpa wasinta qhawajkunaj pationpi wisq'asqa kashajtin, 
ujtawan Tata Dios payman nerqa: 

2Noqa Tata Dios, pichus kay pachata ruwarqani maychus kananpi sinch'i 
sayasqa kananpaj, chay Diosmin noqa kani. Noqa Diosmin kay jinata nini: 

3Mañakuway, noqataj t'ukuna imakunata, chantá mana yachasqayki imakunata 
ima rejsichisqayki. 

4Noqa Israelpa Tata Diosnin kayta nini: Qankunaqa wasikunata 
urmacherqankichej jinataj Judata kuraj kamachejpa wasintapis 
urmachillarqankichejtaj, chaykunawan perqata sumajta phatuchanaykichejpaj. 
Ajinata ruwaspa, Babiloniamanta soldadokunata yaykumunankumanta 
espadawan jark'akuyta munarqankichej. 

5Qankunaqa caldeo soldadokunawan maqanakuyta munashankichej. Jinapis 
Jerusalenmanta runakuna wañuchisqa jinaña kashanku, imaraykuchus sinch'i 
phiñakuyniypi paykunata wañuchinayta nerqaniña. Millayta ruwasqankurayku 
noqa paykunata saqerparerqani. 

6Chaywanpis qhepanejman kay llajtayojkunata jampispa, qhaliyachisaj. Chantá 
chhika patata allin kawsaypi paykunata kawsachisaj, nitaj ni imamanta 
manchachikonqankuchu. 

7Noqaqa Judata, Israeltawan watej t'ikarichisaj, jinaspataj, imaynachus 
ñawpajta karqanku, ajinata sayarichisaj. 

8Paykunata contraypi tukuy mana allin ruwasqankumanta llimphuchasaj, 
jinallataj contraypi oqharikuspa tukuy juchallisqankutapis pampachallasajtaj. 

9Chantá Jerusalén llajta kusikunay llajta kanqa, tukuy suyoj ñawpaqenkupi 
manchay uyarisqa kanqa. Paykunanejta kay pachapi tukuy suyukunaj 
ñawpaqenpi yupaychasqa, chantá manchay uyarisqa kasaj. Jinataj sonqo 
tiyaykuy kawsayta qosqayrayku chantá tukuy imawan junt'achisqayta rikuspa, 
waj suyukunamanta runakuna kharkatitenqanku, nispa. 

10Tata Dios nillantaj: Qankuna ninkichej: Kay cheqaqa ch'in mana runayoj nitaj 
uywayoj kashan, nispa. Chaywanpis Jerusalenpa callenkunapi, jinataj Judáj 
llajtankunapipis, mayqenchus kunan ch'usajpacha kashanku, mana runayoj, 
nitaj uywayoj, chaypi kusiy takiykuna watej uyarikullanqataj 

11Jinallataj casarakojkunaj kusiymanta takisqanku ima uyarikullanqataj. Chantá 
Tata Diospa Templonman pachis nispa jaywanata apamojkunaj takisqanku 
uyarikullanqataj. Kay jinata takenqanku: Tukuy Atiyniyoj Tata Diosman pachis 
niychej, imaraykuchus Tata Diosqa k'achamin, khuyakuynintaj wiñaypaj, nispa. 
Arí, noqa kay suyuta watejmanta kutichisaj, ñawpajta karqa, ajinallataj 
kananpaj. Noqa Tata Diosmin chayta nini. 

12Tukuy Atiyniyoj Tata Dios nillantaj: Kay suyoqa kunan ch'inpacha kashan, 
manataj runakuna, nitaj uywakunapis kanchu. Chaywanpis tukuynejpi watej 
pasto wiñallanqataj, tukuy michejkuna chaypi ovejankuta michinankupaj. 

13Chay orqopi kaj llajtakunapi, inti yaykuynej pampapi, Néguev ch'innejpi, 
Benjamín jap'iypi ima uywankuta yuparispa kanqanku. Jinallataj Jerusalenpa 

muyuyninpi kaj llajtakunapi, Judá suyoj wakin llajtanpipis watej michejkuna 
ovejankuta yupaspa kallanqankutaj. Noqa Tata Diosmin chayta nini. 

14Tata Dios nillantaj: Uj p'unchay jamonqa, chay p'unchaypitaj, imatachus 
Israelman, Judaman ima qonayta nerqani, chayta noqa junt'asaj. 

15Chay p'unchaypi Davidpa mirayninmanta uj kuraj kamachejta churasaj, paytaj 
chay suyupi cheqan kajta, justiciata ima ruwanqa. 

16Chay p'unchaypi Judapi tiyakojkuna kacharichisqa kanqanku, Jerusalentaj 
sumaj waqaychasqa kawsakonqa. Chaypacha kay jina sutiwan sutichasqa 
kanqa: Tata Diosmin Noqanchejpaj Justiciata Ruwaj, nispa. 

17Noqa Tata Diosmin kayta nini: Mana jayk'ajpis Davidpa mirayninmanta 
Israelpa kamachinan tiyanapi tiyajqa tukukonqachu. 

18Jinallataj levitakuna, sacerdotekuna ima kallanqapuni, sapa p'unchay uywa 
ñak'asqa q'olachinata jaywanankupaj, ch'aki mikhuy jaywanata, waj jaywanata 
ima jaywanankupaj, nispa. 

19Tata Dios Jeremiasman nillarqataj: 

20Noqa Tata Dios nini: Manapuni p'unchaywan, ch'isiyaywan trato ruwasqayta 
p'akiyta atiwajchejchu, imaynachus tutapis p'unchaypis kallanpuni, ajinata. 

21Jinallataj kamachiy Davidwan trato ruwasqayta mana pipis p'akiyta 
atinmanchu, mirayninmanta kamachina tiyanapi uj tiyaykoj mana kananpaj. 
Jinallataj Leví jatun ayllumanta sacerdoteykunawan trato ruwasqayta 
manallataj pipis p'akiyta atinmanchu. 

22Kamachiy Davidpa mirayninta, Levijpa mirayninmanta sacerdoteykunatapis 
may chhikaman mirachisaj janajpi ch'askakuna chhikata, chantá mama qochaj 
t'iyun chhikata, mana yupay atinata, nispa. 

23Tata Diosqa Jeremiasta nillarqataj: 

24Manachu reparanki imatachus runakuna nishasqankuta? Paykuna nishanku: 
Tata Diosqa chay iskaynin ajllakusqan aylluta qhesachan, nispa. Chayrayku 
pisipaj qhawaspa, aylluytaqa manaña suyupaj jinachu qhawashanku, nispa. 

25Jinapis noqa Tata Dios kayta nini: P'unchaywan, ch'isiyaywanpis noqa tratota 
ruwarqani, kamacherqanitaj imaynatachus janajwan, kay pachawan 
purinankumanta. 

26Kikillantataj mana jayk'ajpis Jacobpa mirayninta, nitaj kamachiy Davidpa 
mirayninmanta kamachinanpaj qhesachasajchu. Paykuna ukhumanta 
Abrahampa, Isaacpa, Jacobpa mirayninta kamachinanpaj jatarichisaj. 
Paykunamanta khuyakuspa, watej kay suyuman kutichimpusaj, nispa. 

Jeremías 34 

Jeremías kuraj kamachej Sedequiasta k'amin 

1Babiloniaj kuraj kamachejnin Nabucodonosor tukuy soldadonwan, jinataj 
paypa kamachiyninpi kaj suyukunamanta tukuy soldadokuna ima 
Jerusalenpa contranta maqanakusharqanku, chantá chay muyuyninpi 
llajtakunaj contranta ima. Chaypacha Tata Dios Jeremiasta nerqa: 

2Noqa Israelpa Tata Diosnin Judata kuraj kamachej Sedequiasman rispa, kayta 
ninaykita kamachiyki: Kay jinata Tata Dios nin: Kay llajtata Babiloniaj kuraj 
kamachejninpa makinman jaywaykusaj, paytaj ninawan kanaykonqa. 

3Qanqa makinmanta mana llusp'iyta atinkichu, manachayqa jap'isonqanku, 
paymantaj jaywaykusonqanku. Chantá paypa ñawpaqenman apasqa 
kasqaykimanta, Babiloniamanñataj apasqa kanki. 

4Chaywanpis uyariy Judá suyuta kuraj kamachej Sedequías, allinta uyariway 
noqa Tata Dios imatachus nisusqayta: Mana espadawanchu wañunki. 

5Allin wañuyta wañupunki, ayaykita p'ampashajtinkutaj, inciensota 
q'oshñichenqanku. Ajinata ruwanqanku, imaynatachus qanmanta ñawpaj kuraj 
kamachejkunata p'ampashaspa inciensota q'oshñicherqanku, ajinata. 
Qanmanta waqaspataj, nenqanku: Ay, kuraj kamachiwajninchej wañupun, 
nispa. Noqa Tata Diosmin chayta nini. 

6Chantá Diosmanta sut'inchaj Jeremías chay tukuyta Jerusalenpi kuraj kamachej 
Sedequiasman willarqa. 

7Chaykamataj Babiloniata kuraj kamachejpa soldadonkuna Jerusalenpa 
contranta maqanakusharqanku, jinallataj Laquis llajtaj contranta, Azeca llajtaj 
contranta ima. Chaykunalla Judamanta jark'achasqa llajtakunamanta 
qhepakojkuna kasharqanku. 

Trato ruwasqankuta p'akinku 

8Kuraj kamachej Sedequías Jerusalenpi tukuy tiyakojkunawan tratota ruwarqa, 
paykuna wata runankukunata kacharipunankupaj. Chay qhepatarí Tata Diosqa 
Jeremiasman parlarqa. 

9Chay trato ruwasqa karqa llajta masinku hebreokunamanta wata runa qharita, 
warmita kacharipunankupaj, llajta masinku judiokunamanta ni pita wata runata 
jina jap'inankupaj. 

10Chantá tukuy kurajkuna, tukuy runapis tratota junt'anankuta nerqanku. Chay 
tratota ruwasqankuta kasuspataj, judío masinkumanta wata runankukunata 
kachariporqanku, amaña ujtawan wata runa kanankupaj. 

11Aswan qhepamanrí llajta masinkukunamanta wata runankuta 
kacharisqankumanta sonqonkuta nanachikuspa, watej wata runankupaj 
jap'ikapullarqankutaj. 

12Chayrayku Tata Dios Jeremiasman nerqa: 

13Noqa Tata Dios, Israelpa Diosnin ñawpa tataykichejkunawan uj tratota 
ruwarqani, maypachachus Egiptopi wata runa kashajtinku paykunata 
orqhomorqani, chaypacha. 

14Noqa paykunata kamacherqani sapa qanchis watamanta kacharipunankuta, 
mayqen llajta masinkuchus paykunaman vendekuspa, sojta watataña 
kamachinkupi karqanku, chaykunata. Jinapis ñawpa tataykichejqa mana 
kasuwarqankuchu, nitaj nisqayta ruwarqankuchu. 

15Chantá qankunaqa mana allinta ruwasqaykichejmanta noqaman kutirikuspa, 
ñawpaqeypi imachus allin kajta ruwarqankichej sapa ujniykichej llajta 
masiykichejta kacharipunaykichejpaj. Chay tratota noqata yupaychana 
Templopi ruwarqankichej. 

16Chaywanpis qhepaman kutirispa, sutiyta sarorqankichej. 
Kachariporqankichej, chay runakunata munajta mana munajta watej wata runa 
kanankupaj jap'ikapullankichejtaj. 

17Chayrayku noqa Tata Dios nini: Qankunaqa llajta masiykichej wata runata 
mana kacharipuspaqa, mana kasuwarqankichejchu. Chayraykumari kunan 
noqapis maqanakuta, onqoyta, yarqhayta ima qankunaman 
kachaykamusqaykichej, tukuy kay pachapi kaj suyukuna t'ukunankupaj jina, 
nispa. 

18-19Tata Dios nillantaj: Judamanta kurajkuna, jinataj Jerusalenmanta 
kajkunapis kamachina wasipi kamachejkunawan khuska, sacerdotekuna, tukuy 
chaypi tiyakojkunapis ñawpaqeypi uj tratota ruwarqanku: Uj waka uñata 
ñak'aspa, khuskanninmanta iskayman t'aqarqanku, chantá iskayman t'aqasqa 
chawpitataj pasarqanku. Chaywanpis trato ruwasqankuta p'akispa, mana 
junt'arqankuchu. 

20Chayrayku paykunata wañuchiyta munaj awqankoj makinkuman 
jaywaykusaj. Ayankutataj suwintukuna, jinataj k'ita animalkuna ima 
mikhonqanku. 

21Jinallataj Judata kuraj kamachej Sedequiasta, payta yanapajkunatawan 
Babiloniata kuraj kamachejpa soldadonkunaj makinkuman jaywaykusaj. Chay 
soldadokunaqa kunan ithirikuspa, maqanakuyta saqenku. 

22Chaywanpis noqa kutirimunankuta kamachisaj. Paykunataj kutimuspa, kay 
llajtaj contranta maqanakonqanku jap'inankukama. Chantá ninata 

jap'iykuchispa, Judamanta qhepakoj llajtakunatapis raqayllataña saqenqanku, 
ni uj runayojta. Noqa Tata Diosmin chayta nini. 

Jeremías 35 

Recabpa ayllun kasukuyta yachanku 

1Josiaspa churin Joacín Judá suyupi kuraj kamachej kashajtin, Tata Diosqa 
Jeremiasta nerqa: 

2Recabpa ayllunman rispa, paykunawan parlamuy. Chaymanta Templo patiopi 
ujnin kaj cuartoman pusaspataj, paykunaman vinota ujyanankupaj jayway, 
nispa. 

3Chantá noqa Jeremías Recab ayllumanta kajkunata pusamoj rerqani: 
Jabasiniaspa allchhin Jazaniasta, pichus waj Jeremiaspa churin karqa, chayta, 
wawqenkunata, churinkunata, tukuynin ayllunta ima. 

4Chantá Diospa Templonman paykunata pusaykorqani, Igdaliaspa churin 
Jananpa churinkunaj tiyakunanku cuartoman. Jananqa Diospa kamachin karqa. 
Chay cuarto Diospa Templonta qhawajkunaj tiyakunanku qayllapi karqa, 
Salunpa churin Maseiaspa cuarton patapi. Salunqa Templopi punkuta qhawaj 
karqa. 

5Chantá recabitakunaman vasopi vinota jaywaspa, nerqani: Kay uj chhika vinota 
ujyarikuychej, nispa. 

6Paykunatajrí kutichiwarqanku: Noqaykoqa vinota mana ujyaykuchu, 
imaraykuchus Recabpa churin ñawpa tatayku Jonadab kamachiwarqayku mana 
jayk'ajpis vinota ujyanaykuta, noqayku nitaj wawaykukunapis. 

7Jinallataj wasita ama ruwakunaykuta kamachiwarqayku, nitaj chajrata 
tarpunaykuta nitaj uvatapis mallkinaykuta. Kamachillawarqaykutaj toldollapi 
tiyakunaykuta, ajinamanta kay jallp'api unayta tiyakunaykupaj, maypichus waj 
llajtayoj runa jina purishayku, chaypi. 

8Noqaykoqa Recabpa churin ñawpa tatayku Jonadab tukuy kamachiwasqaykuta 
kasushallaykupuni. Chayrayku mana jayk'ajpis vinota ujyaykuchu, nitaj 
warmiykupis, nillataj wawaykukunapis. 

9Manallataj wasitapis ruwakuykuchu, nillataj uva huertaykupis kanchu, nitaj 
tarpuna jallp'aykupis. 

10Toldollapi tiyakuyku, ñawpa tatayku Jonadabpa kamachiwasqaykuta 
junt'aspa. 

11Jinapis maypachachus Babiloniaj kuraj kamachejnin Nabucodonosor kay 
suyuman yaykuykamorqa chaypacha, nerqayku: Jaku Jerusalenman rinachej 



1562 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

caldeo soldadokunamanta, chantá arameo soldadokunamantapis 
pakakunanchejpaj, nispa. Chayraykumin Jerusalenpi tiyakushayku, nispa. 

12Chantá Tata Diosqa Jeremiasta nerqa: 

13Noqa Israelpa Tukuy Atiyniyoj Tata Diosnin kamachiyki, rispa Judapi, 
Jerusalenpiwan kaj runakunaman sutiypi nimunaykita: Recabitakunaj 
ruwasqankumanta yachaqakuspa, kamachisqayta kasuychej. Noqa Tata 
Diosmin chayta nini. 

14Recabpa churin Jonadabpa ayllonqa ñawpa tatankoj kamachisqanta kasuspa, 
mana vinota ujyankuchu. Chayrayku paykunaqa kunankama mana vinota 
ujyankuchu, imaraykuchus ñawpa tatankoj kamachisqanta junt'ashanku. 
Noqapis qankunaman kutin kutinta parlapayarqaykichej, jinapis qankunaqa 
mana kasuwankichejchu. 

15Qhepan qhepanta noqamanta sut'inchajkunata kachamorqaykichej 
ninasuykichejpaj: Mana allin ruwasqaykichejta, millay kawsayniykichejta ima 
saqeychej. Ama waj dioskunaj qhepankuta ripuychejchu, nillataj paykunata 
yupaychaychejchu. Kay nisqaytachus kasuwankichej chayqa, qankunaman, 
jinataj ñawpa tataykichejmanpis qosqay jallp'api tiyakullankichejpuni, nispa. 
Chaywanpis qankunaqa manapuni kasuwarqankichejchu, nitaj nisqayta 
junt'arqankichejchu. 

16Recabpa churin Jonadabpa ayllonqa ñawpa tatankoj kamachisqanta 
kasunkupuni. Kay aylluyrí mana kasuta ruwawanchu. 

17Chayrayku noqa Israelpa Tukuy Atiyniyoj Tata Diosnin nini: Noqa Judapi 
tiyakojkunaj patanman, jinataj Jerusalén llajtapi tiyakojkunaj patankumanpis 
tukuy ima ñak'ariykunata kachaykamusaj. Noqa parlapayarqaykichej, 
qankunatajrí mana kasuwarqankichejchu. Jinallataj wajyarqaykichej, manataj 
uyariwarqankichejchu, nispa. 

18Chay jawa Jeremías recabitakunaman nillarqataj: Tukuy Atiyniyoj, Tukuyta 
Kamachej Tata Dios nin: Qankunaqa ñawpa tataykichej Jonadabpa 
kamachisqanta kasorqankichej, yachachisqanta ima, junt'arqankichejtaj tukuy 
paypa nisqanta. 

19Chayrayku noqa Israelpa Tukuy Atiyniyoj Tata Diosnin niykichejpuni: 
Recabpa churin Jonadabpa ayllunmanta uj runa kallanqapuni kamachisqayta 
ruwananpaj, nispa. 

Jeremías 36 

Barucqa Temploj pationpi Diosmanta qhelqasqata ñawirin 

1Josiaspa churin Joacín Judá suyuta tawa watataña kamachishajtin, Tata Diosqa 
Jeremiasta nerqa: 

2Uj qaraman tukuy kay nisusqayta qhelqay, Josiaspa tiemponmanta kunankama, 
Israelmanta, Judamantawan, chantá chay waj suyukunamanta imatachus 
nerqani, chay tukuyta. 

3Ichapis Judá suyupi tiyakojkuna ñak'ariykunata kachaykamunayta uyarispa, 
tukuy mana allin purisqankuta saqenkuman, noqataj millay ruwasqankuta, 
juchankutapis qhespichiyman, nispa. 

4Chantá Jeremías Neriaspa churin Baructa wajyaspa, kamacherqa Tata Diospa 
tukuy nisqanta qhelqananta. Baructaj uj qaraman qhelqaykorqa. 

5Chaymantá Jeremías Baructa nerqa: Noqaqa Tata Diospa Templonpa 
pationman mana riyta atiymanchu, imajtinchus preso kashani. 

6Chayrayku jamoj ayunana p'unchaypi Temploj pationman yaykuspa, chaypi 
jatunmanta, imatachus qhelqacherqayki, chay p'anqata ñawiriy. Jinamanta 
Jerusalenpi tiyakojkuna, jinataj Judá jap'iypi kaj llajtakunamanta jamojkunapis 
Tata Diospa nisqanta uyarenqanku. 

7Uyarispa, ichapis Tata Diosmanta mañakunkuman, millay 
ruwasqankumantataj kutirikunkuman, imaraykuchus Tata Diospa k'araj 
phiñakuynenqa manchachikunapaj jinamin, nispa. 

8Chantá Neriaspa churin Barucqa Diosmanta sut'inchaj Jeremiaspa tukuy 
kamachisqanman jina ruwarqa: Tata Diospa Templonman rispa, Tata Diospa 
nisqan qarapi qhelqasqata tukuypa uyarinanta ñawirerqa. 

9Chay karqa, maypachachus Josiaspa churin Joacín phishqa watataña 
kamachisharqa, chaypacha. Chay wataj jisq'on kaj killanpi Joacín kamachisqa 
Jerusalenpi tukuy tiyakojkuna, jinataj Judapi waj llajtakunamanta jamojkunapis 
Tata Diospa ñawpaqenpi ayunanankuta. 

10Jinapi Baruc Diospa Templonpa pata kaj pationman rerqa, Mosoj Punku nisqa, 
chaynejman. Chaypi kuraj kamachejpa qhelqerin Safanpa churin Gemariaspa 
cuarton karqa, chaynejmantapachataj Baruc tukuy runaj uyarinanta ñawirerqa, 
imatachus Jeremías qhelqachisqa, chay tukuyta. 

Barucqa kuraj kamachejta yanapajkunaj uyarinankuta ñawirin 

11Baruc Tata Diospa nisqanta ñawirishajtin, Gemariaspa churin Safanpa allchhin 
Micaías chayta uyarerqa. 

12Chantá chayta uyariytawankama, Micaías kuraj kamachejpa kamachinan 
wasipi qhelqerej cuartonman rerqa, maypichus tukuy kurajkuna tantasqa 
kasharqanku, chayman. Chaypitaj kasharqanku: Kuraj kamachejpa qhelqerin 
Elisama, Semaiaspa churin Delaía, Acborpa churin Elnatán, Safanpa churin 
Gemarías, Jananiaspa churin Sedequías, chantá waj kurajkuna ima. 



1564 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

13Chantá Micaías, imatachus Baruc ñawirisqanta Judamanta tukuy runaj 
ñawpaqenpi, chay uyarisqanta willarqa. 

14Chayta uyariytawantaj, kuraj kamachejpa wasinpi kurajkunaqa Netaniaspa 
churin, Selemiaspa allchhin, Cusij allchhinpa allchhin Yehudita kacharqanku 
Neriaspa churin Barucman nimunanpaj: Runakunaj ñawpaqenkupi 
ñawirerqanki, chay p'anqata apamuy, nispa. Baructaj chay p'anqa aparisqa 
paykunaman rerqa. 

15Chantá paykuna Baructa nerqanku: Tiyarikuspa, chay p'anqamanta 
ñawiripuwayku, nispa. Baructaj ñawirerqa. 

16Chayta uyariytawankama, paykunaqa may mancharisqa ujkuna ujkunaman 
ninakorqanku: Kay tukuy uyarisqanchejta kuraj kamachejman willananchej 
tiyan, nispa. 

17Jinapis ñawpajta Baructa tarporqanku: Kay tukuy imata imaynatachus 
qhelqasqaykita willariwayku ari, nispa. 

18Baructaj kuticherqa: Jeremías kikinpuni kay tukuyta niwarqa, noqataj chay 
tukuy niwasqanta tintawan qaramanta ruwasqa p'anqaman qhelqarqani, nispa. 

19Chantá kurajkunaqa Baructa nerqanku: Qanwan, Jeremiaswan ima 
pakakamuychej, amataj pipis maypichus kasqaykichejta yachachunchu, nispa. 

20Chaymanta kurajkunaqa kuraj kamachejpa qhelqerin Elisamaj cuartonman 
qaramanta ruwasqa p'anqata saqespa, kamachina wasiman rerqanku, 
chaymanta kuraj kamachejman willamunankupaj. 

Kuraj kamachejqa Jeremiaspa qhelqachisqanta ruphaykuchin 

21Chayta uyarispa, kuraj kamachejqa Yehudita kacharqa kuraj kamachejpa 
qhelqerin Elisamaj cuartonmanta qaramanta ruwasqa p'anqata apamunanpaj. 
Yehuditaj p'anqata apamuytawan, kuraj kamachejpa uyarinanta, jinataj tukuy 
kurajkunaj uyarinankuta ima ñawiriyta qallarerqa. 

22Jisq'on kaj killa kasqanrayku kuraj kamachej chirimanta pakakuna cuartonpi 
kasharqa, q'oñikunanpaj nina k'ajaj ñawpaqenpi tiyaspa. 

23Chantá Yehudí kinsa, chayrí tawa t'aqataña ñawirejtin, kuraj kamachejqa chay 
t'aqata qhelqerej cuchillonwan khuchuspa, ninaman wijch'uykorqa. Ajinata 
ruwarqa qaramanta ruwasqa p'anqa ninapi ruphasqa tukukunankama. 

24P'anqamanta ñawirisqata uyarishaspapis, mana kuraj kamachej nitaj 
yanapajninkunapis mancharikorqankuchu, nitaj uj chhikanta sonqonkuta 
nanachikojmanpis rijch'akorqankuchu. 

25Elnatán, Delaía, Gemarías imalla kuraj kamachejta parlapayarqanku ama chay 
p'anqata ruphachinanpaj. Paytajrí manapuni kasukorqachu. 

26Aswanpis kuraj kamachejqa churin Yeramelta, Azrielpa churin Seraiasta, 
Abdelpa churin Selemiasta ima kamacherqa Diosmanta sut'inchaj Jeremiasta, 
chantá qhelqerin Baructawan jap'imunankuta. Tata Diostajrí paykunata 
pakaykorqa. 

Jeremías waj p'anqapi qhelqachillantaj 

27Jeremías imatachus ñawpajta Barucwan qhelqacherqa, chay p'anqata kuraj 
kamachej ruphachejtinkama, Tata Diosqa Jeremiasta nerqa: 

28Qaramanta ruwasqa waj p'anqapi ujtawan qhelqay, imachus Judata kuraj 
kamachej Joacinpa ruphachisqan p'anqapi qhelqasqa karqa, chay tukuyta. 

29Chantá Judata kuraj kamachej Joacinman kay jinata ninki: Tata Dios nin: Qanqa 
qaramanta ruwasqa p'anqata ruphacherqanki, imaraykuchus chaypi qhelqasqa 
nin: Babiloniamanta kuraj kamachejqa jamonqapuni kay suyuta 
chinkachinanpaj, manataj ni uj runallatapis nitaj uj uywallatapis kawsajta 
saqenqachu, nispa. 

30Kunanqa noqa Tata Dios Judata kuraj kamachej Joacinman kayta nini: Joacinpa 
qhepanpi mana mirayninmanta kajchu Davidpa kamachinan tiyanapi 
kamachinanpaj tiyaykonqa. Joacín wañupojtintaj, ayan p'unchay ruphaypi, 
tutantaj chiripi wijch'urayanqa. 

31Noqataj payta, jinataj mirayninta, tukuy kamachinkunatapis ima millay 
ruwasqankumanta jasut'isaj. Paykunaj patankuman, Jerusalenpi 
tiyakojkunaman, Judapi tiyakojkunamanpis tukuy imaymana ñak'ariykunata 
kachaykusaj. Ñawpajmantapacha paykunaman imakunatachus 
kachaykamunayta nerqani, chaykunata, imaraykuchus paykuna tukuy nisqayta 
mana kasuwarqankuchu, nispa. 

32Chantá Jeremías qaramanta ruwasqa waj p'anqata jap'ispa, qhelqerin 
Neriaspa churin Barucman jaywarqa. Paytaj Jeremiaspa tukuy nisqanta 
qhelqarqa, mayqenchus Judata kuraj kamachej Joacinpa ruphachisqan p'anqapi 
qhelqasqa karqa, chay tukuyta. Jeremiastaj ñawpajta qhelqachisqanman waj 
imakunatawan yapacherqa. 

Jeremías 37 

Jeremiasta jap'inku 

1Babiloniata kuraj kamachej Nabucodonosor Josiaspa churin 
Sedequiasta churarqa Judapi kuraj kamachej kananpaj, Joacinpa churin 
Coniaspa cuentanmanta. 

2Chaywanpis mana Sedequías, nitaj yanapajninkuna, nitaj ayllunmanta 
kajkunapis kasorqankuchu imatachus Tata Dios Jeremiasnejta willachisqanta. 

3Mana kasojtinkupis, kuraj kamachej Sedequiasqa Selemiaspa churin Jucalta, 
jinataj Maseiaspa churin sacerdote Sofoniasta ima kacharqa Jeremiasta kay 
jinata nimunankupaj: Noqaykurayku Tata Diosmanta mañapuwayku, nispa. 

4Chaypacha Jeremías manaraj wisq'asqachu kashaspa, llajta ukhupi maytapis 
puriyta atillarqa. 

5Jinapi Babiloniamanta soldadokuna Jerusalenta muyuykushajtinku, 
Egiptomanta faraonpa soldadonkuna Sedequiasta yanapaj llojsimorqanku. 
Chayta yachaspataj, caldeokunaqa Jerusalenmanta karunchakaporqanku. 

6Chaypacha Tata Diosqa Jeremiasta nerqa: 

7Noqa Israelpa Tata Diosnin ajinata nini: Qankunaqa Judamanta kuraj kamachej, 
pichus tapunawaykichejpaj kachamusorqachej, chayman niychej: Faraonpa 
soldadonkuna, pikunachus yanapanasuykichejpaj jamushasorqachej, chaykuna 
Egiptoman kutiykapunkuña. 

8Caldeamanta soldadokunataj Jerusalén llajtaj contranta maqanakunankupaj 
kutimonqanku, jinaspataj, kay llajtata ruphaykuchenqanku. 

9Chantá Tata Dios kaytapis nillantaj: Ama qhasita yuyakuychejchu Caldeamanta 
soldadokuna kaymanta ripunankuta. Paykuna manamin riponqankuchu. 

10Sichus qankuna Caldeamanta soldadokunata maqanakupi atipaspa, jarankupi 
iskay chayrí kinsa k'irisqa soldadokunata kawsajta saqewajchej chayqa, chay 
soldadokunalla llajtaykichejta ninawan ruphaykuchinkuman, nispa. 

Jeremiasta carcelman wisq'anku 

11Maypachachus Caldeamanta soldadokuna yachasqanku faraonpa 
soldadonkuna Sedequiasta yanapaj jamushasqankuta chaypacha, paykuna 
Jerusalenmanta karunchakorqanku. 

12Chantá Jeremías Jerusalén llajtamanta Benjamín jatun aylloj jap'iyninman 
jallp'a rak'inakuyman riyta munarqa, chaypi payman chayaj jallp'ata 
jap'inanpaj. 

13Jinapis maypachachus Benjaminpa Punkun nisqaman chayasharqa chaypacha, 
uj runa Irías sutiyoj chaypi kasharqa. Pay karqa Selemiaspa churin, Jananiaspa 
allchhin, qhawajkuna ukhumanta kuraj kaj. Chantá payqa Jeremiasta jap'ispa, 
nerqa: Qanqa Caldeamanta runakunaman chimpapuyta munashanki, nispa. 

14Jeremiastajrí kuticherqa: Chayqa mana jinachu, mana Caldeamanta 
runakunaman chimpapushanichu, nispa. Chaywanpis Irías mana uyarerqachu, 
manachayqa Jeremiasta jap'ispa, kurajkunaj ñawpaqenkuman pusarqa. 



1567 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

15Chay kurajkunataj manchayta Jeremiaspaj phiñakorqanku, kamacherqankutaj 
seq'oytawan Jonatanpa wasinman wisq'aykamunankuta. Jonatanqa kuraj 
kamachejpa qhelqerin karqa, paypa wasintataj carcelman tukuchisqanku. 

16Ajinata Jeremiasta chay wasi urapi kaj carcelman wisq'aykorqanku, chaypitaj 
unayta wisq'asqa qhepakorqa. 

17Chantá kuraj kamachej Sedequías kamacherqa Jeremiasta kamachinan 
wasiman pusamunankuta. Chaypitaj kuraj kamachejqa Jeremiasta pakayllapi 
tapurerqa: Tata Dios noqamanta imatapis nisunkichu? nispa. Jeremiastaj 
kuticherqa: Arí, kay jinata niwan: Qan Babiloniata kuraj kamachejpa makinman 
jaywaykusqa kanki, nispa. 

18Chantá Jeremías kuraj kamachej Sedequiasta tapurillarqataj: Qanpa 
contraykita imatataj ruwasqaniri? Chayrí yanapasojkunaj contrankupichu, 
chayrí kay llajtaj contranpichu imatapis ruwasqani carcelman 
wisq'anawaykichejpajri? 

19Maypitaj chay sut'inchajniykichej kashanku, pikunachus nerqasunkichej: 
Babiloniamanta kuraj kamachej mana kay suyuman nitaj llajtaykichejmanpis 
yaykumonqachu, nispa nejkunari? 

20Kunanqa wiraqochi kuraj kamachejníy, uyariway imatachus mañarikusqayta: 
Ama saqeychu ujtawan qhelqeriyki Jonatanpa wasinpi wisq'anawankuta, ama 
chaypi wañunaypaj, nispa. 

21Chantá kuraj kamachej Sedequías kamacherqa Jeremías kuraj kamachejpa 
wasinta qhawajkunaj pationpi wisq'asqa kananta. Kamachillarqataj sapa 
p'unchay t'antata ruwajkunamanta payman t'antata jaywanankuta, llajtapi 
t'anta kanankama. Ajinata chay llajtapi t'anta tukukunankama ruwarqanku. 
Ajinatamin Jeremías kuraj kamachejpa wasinta qhawajkunaj pationpi 
qhepakorqa. 

Jeremías 38 

Jeremiasta ch'aki pujyuman wijch'uykunku 

1Matanpa churin Sefatías, Pasjurpa churin Gedalías, Selemiaspa churin Jucal, 
chantá Malquiaspa churin Pasjur ima uyarerqanku Jeremías imatachus tukuy 
runaj uyarinanta willarasharqa, chayta. Jeremías nisqa: 

2Tata Dios nin: Pichus llajtapi qhepakojqa maqanakupi, onqoywan, chayrí 
yarqhaywan wañonqa. Pichus caldeokunaman k'askapojrí mana 
wañuchisqachu kanqa, nispa. 

3Tata Dios nillantaj: Kay Jerusalén llajta Babiloniata kuraj kamachejpa 
soldadonkunaj makinkuman jaywaykusqa kanqa. Paytaj atipaspa, llajtata 
jap'enqa, nispa. 

4Chantá chay kurajkunaqa kuraj kamachejman willamorqanku: Jeremiasta 
wañuchina, imaraykuchus imatachus nisqanwan llajtanchejpi qhepakoj 
soldadokunata iskayrayachin, jinallataj tukuy runatapis. Kay runaqa mana kay 
llajtaj allinnintachu mask'an, aswanqa mana allinnillanta munan, nispa. 

5Jinapi kuraj kamachej Sedequías paykunaman kuticherqa: Jeremiasqa 
makiykichejpi kashan. Noqa mana imatapis ruwayta atinichu qankunamanta 
payta jark'akunaypaj, nispa. 

6Chantá paykuna Jeremiasta jap'iytawan, kuraj kamachejpa ayllunmanta kaj 
churin Malquiaspa pujyunman wijch'uykorqanku. Chay pujyoqa kuraj 
kamachejpa wasinta qhawajkunaj pation chawpipi karqa, chaymantaj 
Jeremiasta waskhawan wataykuspa urayk'ucherqanku. Chay pujyupi mana 
yaku kasqachu, manachayqa t'urulla, chaypitaj Jeremías t'uruman 
chinkaykorqa. 

7Chaypacha Etiopiamanta uj runa Ébed Mélec sutiyoj kuraj kamachejpa wasinpi 
kuraj kamachi karqa. Paytaj uyarisqa Jeremías pujyuman wijch'uykusqa 
kasqanta. Chaypachataj kuraj kamachejqa Benjaminpa Punkun nisqapi tiyasqa 
kasharqa. 

8Chantá Ébed Melec kuraj kamachejpa wasinmanta llojsispa, kuraj 
kamachejwan parlamoj rerqa. Paytaj nerqa: 

9Wiraqochíy, chay runakuna imatachus Diosmanta sut'inchaj Jeremiasta 
ruwasqankoqa mana walejchu. Paykunaqa uj pujyuman payta wijch'uykunku, 
chaypitaj yarqhaywan wañonqa, imaraykuchus llajtapi mikhuna mana 
kanñachu, nispa. 

10Chantá chaypachapacha kuraj kamachejqa Etiopía llajtayoj Ébed Melecllatataj 
kamacherqa kinsa chunka runakunata pusariykukuspa, Diosmanta sut'inchaj 
Jeremiasta orqhomoj rinanta, manaraj chay pujyupi wañushajtin. 

11Chantá Ébed Melec runakunata pusariykukuspa, kuraj kamachejpa wasinman 
kutirerqa. P'acha jallch'ana cuartomantataj mawk'a p'achakunata orqhomuspa, 
pujyuman waskhapi Jeremiasman kachaykorqa, nerqataj: 

12Chay thanta p'achata wallak'uykiman churaykukuy ama waskha 
nanachisunanpaj, nispa. Etiopía llajtayoj Ébed Melecpa nisqanta Jeremías 
ruwarqa. 

13Chantá chay runakuna Jeremiasta pujyumanta orqhorqanku. Chaymantataj 
Jeremías kuraj kamachejpa wasinta qhawajkunaj pationllapiña presochasqa 
qhepakorqa. 

Sedequías Jeremiasta pakayllapi tapurikun 

14Chaymantataj kuraj kamachej Sedequiasqa Jeremiasta ñawpaqenman 
pusamunankuta kamacherqa, Tata Diospa Templonpa kinsa kaj punkunnejman. 
Chaypitaj kuraj kamachejqa payta nerqa: Ujta tapurikusqayki. Ama imatapis 
pakaspa, sut'inta willaway, nispa. 

15Jeremiastaj kuticherqa: Cheqantachus kutichisqayki chayqa, 
wañuchinawankuta kamachinki. Sitajchus imatapis yuyaychaykiman chayqa, 
manallataj kasuwankimanchu, nispa. 

16Chantá kuraj kamachej Sedequías pakayllapi tiluspa, Jeremiasta kay jinata 
nerqa: Pichus kawsayta qowanchej, chay Tata Diospa sutinrayku tiluyki: Mana 
wañuchichisqaykichu nitaj kunanpis wañuchiyta munajkunaman 
jaywaykusqaykichu, nispa. 

17Chantá Jeremías Sedequiasta nerqa: Israelpa Tukuy Atiyniyoj Tata Diosnin 
nisunki: Sichus Babiloniata kuraj kamachejpa soldadonkunata 
kamachejkunaman chimpaykapuwaj chayqa, qan, jinataj aylluykiwan mana 
wañuchisqachu kankichej. Kay llajtapis nillataj ruphachisqachu kanqa. 

18Manatajchus paykunaman k'askapuwaj chayrí, Caldeamanta soldadokuna 
jamuspa, kay llajtata jap'enqanku, ruphaykuchenqankutaj. Qanpis 
makinkumanta mana llusp'iyta atinkichu, nispa. 

19Jinapi Sedequías kuticherqa: Caldeokunaman chimpapunkuña, chay 
judiokunata manchachikuni, imaraykuchus caldeokunaqa chay judiokunaj 
makinkuman jaywaykuwankuman, paykunataj imaymanata ruwawankuman, 
nispa. 

20Jeremiasrí kuticherqa: Mana judiokunaj makinman chayankichu. Tata Diospa 
nisqanta willasusqayta kasuy. Ajinamanta allinmin risonqa, manataj 
wañunkichu. 

21Sichus caldeokunaman k'askapuyta manapuni munankichu chayrí, Tata Dios 
niwanña imachus qhatirisunanta: 

22Caldeamanta soldadokunaqa Judá suyuta kuraj kamachejpa wasinpi tukuy 
qhepakoj warmikunata orqhospa, Babiloniaj soldadonkunaj kurajninkunaman 
jaywaykonqanku. Chay warmikunataj kay jinata qanmanta nenqanku: Qanpa 
kawsaqeykikunallataj wasanchasorqanku, atipaykusorqankutaj. Chakiyki 
t'uruman chinkaykushajtinpis, paykuna saqerparisorqanku, nispa. 

23Chantá Jeremías kuraj kamachejta nillarqataj: Tukuynin warmiykikuna, 
wawaykikunapis caldeokunaman jaywaykusqa kanqanku. Qanpis mana 
paykunamanta llusp'iyta atinkichu. Manachayqa chay soldadokuna Babiloniata 
kuraj kamachejman jaywaykusonqanku, chaymantataj kay llajtata ninawan 
kanaykonqanku, nispa. 

24Chantá kuraj kamachej Sedequías Jeremiasta nerqa: Ama pimanpis chaymanta 
parlaychu, ama wañuchisqa kanaykipaj. 

25Sichus kurajkuna qanwan parlasqayta yachanqanku chayqa, jamuspa 
tapusonqanku imatachus qan niwasqaykita, noqapis imatachus qanman 
nisusqayta. Manachus willawayku chayqa, noqayku qanta wañuchisqayki, nispa, 
tukuy imata willanaykita munanqanku. 

26Jinapis qan kutichinki: Noqa kuraj kamachejta nikorqani ama Jonatanpa 
wasinman kutichinawanta, chaypi ama wañunaypaj, nispa. 

27Jinataj ari, tukuy kurajkuna Jeremiasman rispa, chaymanta taporqanku. Paytaj 
kuraj kamachejpa kamachisqanman jina kuticherqa. Chaypacha paykunaqa 
mana imanaspalla Jeremiasta saqeporqanku, imaraykuchus mana pipis 
uyarisqachu imatachus kuraj kamachejwan, Jeremiaswan parlasqanku, chayta. 

28Jeremiastaj kuraj kamachejpa wasinta qhawajkunaj pationpi qhepakorqa, 
Caldeamanta soldadokuna Jerusalenta jap'erqanku, chay p'unchaykama. 

Jeremías 39 

Jerusalén llajtata caldeokuna jap'inku 

(2 R 24.20—25.21; 2 Cr 36.17-21; Jer 52.3-30) 

1Judá suyuta kuraj kamachej Sedequías jisq'on wata chunka killataña 
kamachishajtin, Babiloniata kuraj kamachej Nabucodonosor tukuy 
soldadonkunawan Jerusalenpa contranta jamuspa, llajtata muyuykorqa. 

2Chantá chunka ujniyoj watataña kuraj kamachej Sedequías Judá suyuta 
kamachishajtin, chay watapi tawa kaj killanpi jisq'on kaj p'unchayninpi, 
Babiloniamanta soldadokuna perqata jusk'uspa, Jerusalén llajtaman 
yaykuykorqanku. 

3Babiloniata kuraj kamachejpa tukuy kurajninkunapis yaykuykullarqankutaj, 
chawpipi kaj punkupitaj tiyaykukorqanku. Chaykuna karqanku Nergal Sarézer, 
Samgar Nebo, kuraj kamachejpa kuraj kamachin Sarsequín, waj Nergal Sarézer 
ima, pichus kuraj kamachillataj karqa. 

4Jinapi kuraj kamachej Sedequías, chantá soldadonkunapis chay tukuyta 
rikuspa, Jerusalenmanta ayqekorqanku kuraj kamachejpa huertan chaynejta. 
Iskaynin perqa chawpipi punku kasharqa, chayninta tutan llojsispa, Jordán 
valleman rej ñanta jap'irerqanku. 

5Caldeokunaj soldadonkutajrí Sedequiasta qhatiykuspa, Jericó pampanejpi 
tariparqanku. Payta jap'ispataj, paykuna kuraj kamachej Nabucodonosorpa 
ñawpaqenman aparqanku. Nabucodonosorqa Jamat nisqa suyupi kaj Ribla 

llajtapi kasharqa. Chantá Nabucodonosorqa imachus Sedequiaswan ruwasqa 
kananta kamacherqa: 

6Chaypeqa Sedequías qhawashajtin, Babiloniata kuraj kamachej Sedequiaspa 
churinkunaj umankuta qholucherqa, jinallatataj Judamanta kaj kurajkunajtapis. 

7Chantá Babiloniaman apanankupaj, Sedequiaspa ñawinta orqhocherqa, 
cadenawantaj wataykucherqa. 

8Chaykama Caldeo soldadokunaqa kuraj kamachejpa wasinta ninawan 
jap'iykucherqanku, jinallataj llajtapi wasikunatapis. Jerusalén llajtaj 
perqantapis thuñirarqanku. 

9Chay qhepatataj soldadokunata kamachej Nabuzaradán llajtapi 
qhepakojkunata jinallataj caldeokunaman chimpapojkunatapis Babiloniaman 
apacherqa. 

10Judá suyupi tiyakunankupaj saqerqa chay allin wajchakunata, ni imayoj 
kajkunata ima. Chay p'unchaypitaj paykunaman uva huertata, llank'ana jallp'ata 
ima qorqa. 

Nabucodonosor Jeremiasta kacharipun 

11Chantá Babiloniata kuraj kamachej Nabucodonosor soldadonkunata kamachej 
Nabuzaradanta kamacherqa Jeremiaswan imatachus ruwananta. Pay nerqa: 

12Jeremiasta carcelmanta orqhomuspa, paymanta qhaway. Amataj ni ima mana 
allintapis payta ruwaychu, manachayqa tukuy mañakususqanta jayway, nispa. 

13Chantá Nabuzaradán, Nabusazbán jinataj Nergal Sarezerwan, chantá 
Babiloniata kuraj kamachejpa tukuy kurajninkuna ima soldadokunata 
kacharqanku 

14Jeremiasta kuraj kamachejpa wasinta qhawajkunaj pationmanta 
orqhomunankupaj. Ajicanpa churin, Safanpa allchhin Gedaliasmantaj nerqanku, 
Jeremiasta qhawananta, wasinmantaj pusananta. Jinamanta Jeremías Judá 
suyupi llajta masinkunawan tiyakorqa. 

Dios nin Ébed Melecta waqaychananta 

15Manaraj caldeo soldadokuna Jerusalenta atipaykushajtinku, Jeremías llajtata 
qhawajkunaj patiollanpiraj kasharqa. Chantá Tata Diosqa Jeremiasta nisqa: 

16Rispa, kayta niy Etiopía llajtayoj Ébed Melecman: Israelpa Tukuy Atiyniyoj 
Tata Diosnin nisunki: Kay llajtaman ñak'ariykunata kachaykamunayta nisqayta 
junt'asajpuni. Chay tukuy ima rikushajtiyki, junt'akonqa. 

17Chaywanpis noqa waqaychasqayki, pikunatachus manchachikushanki, chay 
runakunaj makinkuman ama urmanaykipaj. Noqa Tata Diosmin chayta nini. 

18Nillanitaj: Cheqatapuni noqa waqaychasqayki ama wañuchisqa kanaykipaj. 
Qan noqapi atinikusqaykirayku kawsallankipuni, nispa. 

Jeremías 40 

Jeremiasqa Gedaliaswan tiyakun 

1Tata Diosqa Jeremiasman parlallarqataj, caldeo soldadokunata kamachej 
Nabuzaradán Ramá llajtapi Jeremiasta kacharipusqanmanta qhepaman. 
Nabuzaradanqa Jeremiasta cadenawan watasqata taripasqa, Jerusalenmanta, 
jinataj Judamantapis pikunachus Babiloniaman apasqa kanankupaj ajllasqa 
karqanku, chaykuna ukhupi. 

2Chantá Nabuzaradanqa Jeremiasta sapanpi kay jinata nerqa: Diosniyki Tata 
Dios kay suyuman ñak'ariykunata kachaykamunanta nerqa. 

3Kunantaj chay nisqan junt'akun. Chaykuna qankunata qhatirisunkichej Tata 
Diospa contranpi juchallisqaykichejrayku, mana kasusqaykichejraykutaj. 

4Chaywanpis kunanpacha watasqa kashanki, chay cadenata phaskarasqayki. 
Chantá sichus noqawan Babiloniaman riyta munanki chayqa, jaku rina. Noqataj 
qanta yanapasqayki. Mana riyta munanki chayrí, qhepakullay. Maypichá 
munanki tiyakuyta, chayman rillay. 

5Sichus qhepakuyta munanki chayqa, kutipullay Safanpa allchhin Ajicanpa 
churin Gedaliaspaman. Babiloniata kuraj kamachejqa paytamin Judá suyupi 
kamachinanpaj churarqa. Paywan llajta masiykikuna ukhupi tiyakuy. 
Maymanchus allin rijch'asunki, chayman rillay, nispa. Chaymantataj payqa 
Jeremiasman uj t'inkata qoytawan, chantá mikhunatawan churaykapuspa, 
kacharpayarqa. 

6Jinapi Jeremiasqa Mispá llajtaman Ajicanpa churin Gedaliaspaman riporqa, 
paywantaj chay llajtapi tiyakorqa, pikunachus Judapi qhepakorqanku, chay 
llajta masinkunawan khuska. 

Gedaliasta wañuchinankupaj yachachinakunku 

(2 R 25.23-24) 

7Campopi judío soldadokunata kamachejkuna, chantá soldadonkuna ima 
uyarerqanku Babiloniata kuraj kamachejqa Ajicanpa churin Gedaliasta Judá 
suyuta kamachinanpaj churasqanta. Nabucodonosor payta churasqa 
qharikunata, warmikunata, wawakunata ima qhawananpaj, pikunachus mana 
Babiloniaman apasqachu karqanku wajcha kasqankurayku, chaykunata. 

8Chantá judío soldadokunaqa Mispapi Gedaliaswan parlaj rerqanku. Paykuna 
ukhupi kasharqanku Netaniaspa churin Ismael, Careajpa churinkuna Johanán, 
Jonatán, chantá Tanjumetpa churin Seraías, Netofamanta Efaypa churinkuna, 

jinataj Macamanta uj runaj churin Jezaniaspiwan, jinataj tukuy soldadonkuwan 
ima. 

9Chantá Ajicanpa churin Gedalías tiluspa, paykunata nerqa: Caldeokunaj 
kamachiyninpi kayta ama manchachikuychejchu. Qhepakuychej kay 
llajtaykichejpi. Sichus Babiloniamanta kuraj kamachejta kasunkichej chayqa, 
allin risonqachej. 

10Noqaqa Mispapi qhepakusaj, caldeokuna kayman jamojtinku qankunarayku 
parlarinaypaj. Qankunatajrí vinota, aceiteta, poqoykunata ima tantaspa, 
jallch'akuychej. Jinamanta jap'isqaykichej llajtakunapi tiyakuyta atinkichej, 
nispa. 

11Ajinallatataj judiokuna, pikunachus Moabpi, Amonpi, Edompi, chay waj 
suyukunapipis kasharqanku, chaykunapis yachallarqankutaj Babiloniata kuraj 
kamachejqa judiokunamanta wakinta llajtankupi saqesqanta. 
Yachallarqankutaj Ajicanpa churin Gedaliasta kamachejninku kananpaj 
churasqanta. 

12Chayta yachaspa, maymanchus ch'eqerachisqa karqanku, chaymanta Judaman 
kutispa, Mispapi Gedaliasman rerqanku. Chaymantataj paykunaqa ashkha 
vinota ruwarqanku, jinataj may chhika poqoykunata oqharerqanku. 

13Chaymanta qhepamanrí Careajpa churin Johananwan, pikunachus campopi 
qhepakusqanku soldadokunata kamachejkunapiwan ima Mispaman 
Gedaliaswan parlaj rerqanku. 

14Paytataj nerqanku: Manachu yachanki Amonta kuraj kamachej Baalisqa 
Netaniaspa churin Ismaelta qanta wañuchinasunpaj kachamusqanta? nispa. 
Ajicanpa churin Gedaliastajrí mana kasuta ruwarqachu. 

15Chaypacha Careaj churin Johanán Mispapi Gedaliasman pakayllapi nerqa: 
Noqa rispa, Netaniaspa churin Ismaelta wañurparichimusaj, manataj pipis 
yachanqachu pichus wañuchisqanta. Imaraykutaj saqeykuman pay qanta 
wañuchinasuntari? Wañuchisunkumanchus chayqa, Judá suyumanta qanman 
jamusojkuna ch'eqerachisqa kankuman, Judamanta puchoj runakunapis 
chinkankuman, nispa. 

16Ajicanpa churin Gedaliastajrí Careaj churin Johananman kuticherqa: Ama 
chayta ruwaychu. Ismaelmanta imatachus nisqaykeqa manamin jinachu, nispa. 

Jeremías 41 

Gedaliasta wañuchinku 

(2 R 25.25-26) 

1Chay wata qanchis kaj killapi, kuraj kamachejpa ayllunmanta Netaniaspa 
churin Elisamaj allchhin Ismael chunka runakunatawan pusarikuspa, Mispá 

llajtaman Ajicanpa churin Gedaliaswan parlaj rerqa. Chaywanpis Mispá llajtapi 
khuska mikhushajtinku, 

2Netaniaspa churin Ismael, jinataj paywan kasharqanku, chay chunka 
runakunapiwan sayarispa, espadawan Safanpa allchhin Ajicanpa churin 
Gedaliasta wañucherqanku. Babiloniata kuraj kamachejqa Gedaliasta churasqa 
Judá suyuta kamachinanpaj. 

3Chaypacha Ismaelqa, pikunachus Gedaliaswan kasharqanku, chay tukuy 
judiokunatapis wañuchillarqataj, jinataj Mispapi kasharqanku Caldeamanta 
soldadokunatawan ima. 

4Gedaliasta wañuchisqankumanta q'ayantin, manaraj pipis chaymanta 
yachashajtin, 

5pusaj chunka runakuna Sichemmanta, Silomanta, Samariamantawan 
chayamorqanku. Paykuna sunkhanku q'arasqa, p'achanku llik'isqa, chantá 
ukhunkupis khuchurasqa jamorqanku. Chayta paykuna kikinku 
khuchurakusqanku. Jinallatataj chajra poqoykunata jaywanankupaj, inciensota 
ima Tata Diospa Templonpi q'oshñichinankupaj apamusharqanku. 

6Chaypacha Netaniaspa churin Ismael Mispamanta paykunawan tinkukoj 
llojserqa, waqaspataj nerqa: Jamuychej, Ajicanpa churin Gedaliasta imachus 
qhatirisqanta rikunkichej, nispa. 

7Chaywanpis chay runakuna llajtaman yaykojtinkukama, Netaniaspa churin 
Ismaelwan, runankunapiwan chay runakunata wañurparicherqanku, jinaspataj, 
uj ch'aki pujyuman ayankuta wijch'uykorqanku. 

8Chaywanpis manaraj tukuyninkuta wañuchishajtinku, chaykunamanta chunka 
runakuna Ismaelta nerqanku: Ama wañuchiwaykuchu. Noqaykojta 
tiyapuwayku trigoyku, cebadayku, aceiteyku, jinataj abeja misk'iyku ima 
campopi pakasqa, nispa. Ajinata nisqankurayku Ismael mana paykunata 
wañucherqachu chay ujkunata jinaqa. 

9Netaniaspa churin Ismael Gedaliaswan khuska wañurachisqan chay runakunaj 
ayankuta maymanchus wijch'uykusqanku, chay pujyoqa jatunmin karqa. Chay 
pujyutaqa kuraj kamachej Asa allachisqa, Israelmanta kuraj kamachej 
Basanwan maqanakupi kashajtinku jark'akunanpaj. Jinapis Ismaelqa 
wañuchisqan runakunaj ayankuwan chay pujyuman junt'aykucherqa. 

10Chay jawa Netaniaspa churin Ismael kuraj kamachejpa ususinkunata jap'erqa, 
jinallataj Mispapi qhepakorqankuraj, chay runakunatapis, pikunatachus 
soldadokunata kamachej Nabuzaradán Ajicanpa churin Gedaliaspa makinman 
churasqa, chaykunata. Ismael paykunata jap'iytawantaj, paykuna pusarisqa 
Amón suyuman chimpananpaj purirerqa. 

11Aswan qhepanejman Careajpa churin Johanán, jinataj paywan kasharqanku, 
chay soldadokunata kamachejkuna ima uyarerqanku Netaniaspa churin Ismael 
imaynatachus chay runakunata wañuchisqanta. 

12Chantá Johanán soldadonkunata tantaykuspa, Netaniaspa churin Ismaelpa 
contranpi maqanakoj rerqa. Chantá Gabaonpi mama qocha chaypi paykunata 
tariparqanku. 

13Ismael pikunatachus mana munashajta apasharqa, chaykuna Careajpa churin 
Johananta, jinataj soldadokuna ukhupi kamachejkunatawan paywan khuska 
jamushajta rikuspa, mayta kusikorqanku. 

14Chantá pikunachus Ismael Mispamanta apasqa kajkuna Careajpa churin 
Johananman k'askaporqanku. 

15Netaniaspa churin Ismaeltajrí, pusaj soldadonkunapiwan Johananmanta 
ayqespa, amonitakunaj suyunkuman riporqanku. 

16Chantá Careaj churin Johanán, paywan risharqanku, chay kurajkunapiwan 
soldadokunata, warmikunata, wawakunata, jinataj kurajkunatawan 
pusakamporqanku. Pikunatachus Netaniaspa churin Ismael Ajicanpa churin 
Gedaliasta wañuchiytawankama Mispamanta apasharqa, chaykunata Johanán 
watej Gabaonmantapacha kutichimorqa. 

17Jinamanta ripuytawan, Belén qayllapi, Guerut Quimán nisqa cheqapi pisi 
tiempota tiyakorqanku. Chaymantataj Egiptoman ripunankupaj 
wakichikorqanku. 

18Ajinata Caldeo soldadokunamanta ayqeyta yuyarqanku, imaraykuchus 
manchachikorqanku imatachus Babiloniata kuraj kamachej ruwananta 
Netaniaspa churin Ismaelqa Ajicanpa churin Gedaliasta wañuchisqanmanta. 
Kikin Babiloniata kuraj kamachejmin Gedaliasta churasqa Judapi kamachej 
kananpaj. 

Jeremías 42 

Jeremiasta ninku Diosmanta mañapunanta 

1Soldadokunata kamachejkuna ukhumanta Careajpa churin Johanán, Osaiaspa 
churin Jezaniaspis, jinataj tukuy runakuna juch'uymanta jatunkama, 

2Diosmanta sut'inchaj Jeremiasta nerqanku: Kay mañakusqaykuta 
uyaririwayku, amataj qhesachawaykuchu. Kay pisilla puchojkunapaj 
Diosniykimanta mañapuwayku. Ñawpajta ashkha karqayku, kunantajrí uj 
chhikallaña kayku, rikunki jina. 

3Diosniyki Tata Diosmanta mañapuwayku, maymanchus rinaykuta 
rikuchinawaykupaj, imatatajchus ruwanaykuta ninawaykupaj, nispa. 

4Chantá Jeremías paykunaman kuticherqa: Niwasqaykichejqa walejpacha. Tata 
Diosniykichejmanta qankunarayku mañasaj, imaynatachus 
mañawasqaykichejman jina. Chantá imatachus Dios kutichiwasqanta, ni imata 
pakaspa rejsichisqaykichej, nispa. 

5Chaypacha paykuna Jeremiasta nerqanku: Sichus Tata Diosniyki noqaykuman 
qannejta imatachus nisqanta mana junt'aykumanchu chayqa, Tukuyta 
Kamachej Tata Diosniyki noqaykoj contraykupi cheqanta parlaj testigo kachun. 

6Tata Diospa nisqan allinpis kachun manapis, nisqanta kasusqaykupuni, 
pimanchus parlanaykita nerqayku, chayta, jinamanta allin rinawaykupaj, nispa. 

Jeremiaspa mañakusqanman Tata Dios kutichin 

7Chunka p'unchaymanta qhepaman Tata Diosqa Jeremiasman kuticherqa. 

8Chantá Jeremiasqa Careajpa churin Johananta wajyarqa, jinallataj paywan 
kashaj soldadokunata kamachejkunatapis. Jinallataj tukuy runata juch'uymanta 
jatunkama wajyallarqataj. 

9Paykunamantaj nerqa: Qankuna niwarqankichej Israelpa Tata Diosninmanta 
mañapunayta, paytaj kay jinata nisunkichej: 

10Sichus qankuna kay suyupi qhepakunkichej chayqa, noqa qankunata 
yanapasqaykichej, manataj chinkachisqaykichejchu. Sach'ata jina 
mallkisqaykichej, manataj t'irasqaykichejchu. Mayta llakikuni kay 
ñak'ariykunata qankunaman kachaykamusqaymanta. 

11Babiloniata kuraj kamachejtarí amaña manchachikuychejchu, pitachus mayta 
manchachikunkichej, chayta. Ama payta manchachikuychejchu, imaraykuchus 
noqa qankunawan kashani waqaychasunaykichejpaj, atiyninmantataj 
qankunata kacharichinaypaj. Noqa Tata Diosmin chayta nini. 

12Noqa qankunamanta khuyakuspa, Babiloniata kuraj kamachejpa sonqonta 
wakichisaj khuyaspa llajtaykichejman kutichimpusunaykichejpaj, nispa. 

13Chaywanpis ichapis qankuna Tata Diosta mana kasuyta munaspa, niwajchej: 
Mana kaypi tiyakusqaykuchu. 

14Manachayqa Egiptoman tiyakoj ripuyta munayku. Chaypi maqanakuta mana 
rikusqaykuchu, manataj soldadokunata wajyaj cornetata waqajta 
uyarisqaykuchu, manallataj yarqhaymantapis wañusqaykuchu, nispa. 

15Chaytachus ninkichej chayqa, qankuna Judamanta puchojkuna Israelpa Tukuy 
Atiyniyoj Tata Diosnin imatachus nisqanta uyariychej: Sichus qankuna 
Egiptomanpuni ripuyta munankichej chayqa, 

16maqanaku, yarqhay, mayqenkunatachus qankuna manchachikushankichej, 
chaypuni Egipto suyupi qhatirisonqachej, jaqaypitaj wañunkichej. 

17Pikunachus Egiptoman ripuspa, tiyakamuyta munashankichej, tukuyniykichej 
chaypi maqanakupi wañunkichej. Manachayrí yarqhaywan, chantá onqoywan 
ima wañunkichej. Manapuni pipis kawsashajqa qhepakonqachu, nitaj pipis 
ñak'ariykunata qankunaman kachaykamusqaymanta llusp'enqachu, nispa. 

18Israelpa Tukuy Atiyniyoj Tata Diosnin nillantaj: Imaynatachus Jerusalenpi 
tiyakojkunaj contrankupi phiñakuyniy k'ajarerqa, ajinallatataj qankunaj 
contraykichejta k'arajta phiñakusaj, sichus qankuna Egiptoman ripunkichej 
chayqa. Qankunaqa tukuypa rikunanta maldicisqa kankichej, chaytaj mayta 
t'ukunapaj jina kanqa. Manañataj ni jayk'aj kay suyuta ujtawan rikunkichejchu, 
nispa. 

19Noqataj niykichej: Tata Diosqa qankuna Judá ayllumanta puchojkunaman 
kamachisunkichej: Ama Egiptoman ripuychejchu, nispa. Ama qonqaychejchu 
imatachus noqa mayta nishaykichej, chayta: 

20Qankuna jatunta pantarqankichej, maypachachus kay jinata niwarqankichej 
chaypacha: Tata Diosniykimanta noqaykurayku mañaripuwayku, chantá 
sut'inchawayku imatachus kamachiwasqaykuta, chayman jina ruwanaykupaj, 
nispa. 

21Noqa kunan qankunaman rejsichiykichej, imatachus Tata Dios qankunaman 
ninayta kamachiwarqa, chayta. Chaywanpis qankunaqa manapuni kasuyta 
munankichejchu. 

22Chayrayku kayta allinta yachaychej: Qankunaqa maqanakupi wañunkichej, 
yarqhaywan, onqoywantaj, maymanchus tiyakoj ripuyta munashankichej, 
chaypi, nispa. 

Jeremías 43 

Jeremiasta Egiptoman pusanku 

1Ajinata Jeremiasqa Tata Dios imatachus nisqanta llajta masinkunaman willayta 
tukorqa. 

2Chantá Osaiaspa churin Azarías, Careajpa churin Johananwan, waj 
wapuykachaj runakunapiwan Jeremiasta nerqanku: Imatachus nisqaykeqa 
llulla. Tata Diosniykoqa mana kachamusunkichu ninawaykupaj: Ama 
Egiptoman tiyakoj riychejchu, nispa. 

3Neriaspa churin Baruclla noqaykoj contraykupi chayta ninaykipaj umata 
sat'isunki, caldeokunaj makinkuman jaywaykunawaykupaj. Chantá paykuna 
wañuchiwasqayku, chayrí Babiloniaman apawasqayku, nispa. 

4Ajinaqa ni Careajpa churin Johanán, nitaj soldadokunata kamachejkuna, nillataj 
Judamanta puchoj runakunapis Tata Diospa nisqanta kasorqankuchu, Judapi 
qhepakunankupaj. 

5Aswanpis Careaj churin Johanán, soldadokunata kamachejkunapiwan 
Judamanta puchoj runakunata tantaykorqanku Egiptoman pusanankupaj, 
pikunachus tukuynejman ch'eqerachisqa kasqankumanta Judaman tiyakoj 
kutimpusqanku, chaykunata. 

6Qharikunata, warmikunata, wawakunata, kuraj kamachejpa ususinkunatawan 
ima tantallarqankutaj, pikunatachus Babiloniamanta soldadokunata kamachej 
Nabuzaradanqa Ajicanpa churin Gedaliasman qhawananpaj saqesqa, 
chaykunata. Jinallataj Diosmanta sut'inchaj Jeremiasta, Neriaspa churin 
Baructawan ima tantallarqankutaj. 

7Chantá Tata Diospa kamachisqanta mana kasuspa, tukuyninku 
Egipto suyuman riporqanku, Tafnes llajtamantaj chayarqanku. 

8Tafnes llajtapiña kashajtinku, Tata Diosqa Jeremiasta nerqa: 

9Judamanta kajkunaj rikunankuta jatuchaj rumikunata oqharispa, faraonpa 
kamachinan wasiman yaykunaj ladrillasqa pationpa uranman p'ampaykuy. 

10Chantá niy: Israelpa Tukuy Atiyniyoj Tata Diosnin ajinata nin: Noqaqa 
Babiloniamanta kamachiy Nabucodonosorta kayman pusamusaj, chaymantataj 
Jeremiaspa p'ampachasqan rumikuna patapi kamachinan tiyanata churasaj, 
jinallataj pay toldontapis chaypi sayarichenqa. 

11Chantá pay Egipto suyuta phirita ruwanqa. Pikunachus wañunankupaj 
churasqa kashanku, chaykuna wañonqanku. Jinallataj pikunachus 
llajtankumanta waj suyuman apasqa kanankupaj churasqa kashanku, chaykuna 
apasqapuni kanqanku. Pikunatajchus maqanakupi wañuchisqa kanankupaj 
churasqa kashanku, chaykunapis maqanakupi wañullanqankutaj. 

12Chantá Egiptoj diosninkukunaj yupaychana wasinkukunaman 
Nabucodonosor ninata jap'iykuchenqa, diosninkukunatataj jap'ispa 
apakaponqa. Egiptopi ajinata ruwaytawantaj, imaynatachus uj michej 
qhatakunanmanta usata thalariytawan ripunpacha, ajinallatataj paypis ni pej ni 
ima nisqan riponqa. 

13Ajinallataj Nabucodonosorqa Egiptopi Bet Semespa lantinta phirillanqataj, 
lanti yupaychana wasikunatapis kanaykonqa, nispa. 

Jeremías 44 

Jeremías Egiptopi tiyakoj judiokunata k'amin 

1Tata Diosqa Jeremiasman kayta willarqa Egipto suyupi tiyakoj judío 
runakunaman sut'inchananpaj. Paykuna tiyakusharqanku Migdolpi, Tafnespi, 
Menfispi, Patros llajtapi ima: 

2Israelpa Tukuy Atiyniyoj Tata Diosnin kay jinata nin: Qankuna rikorqankichej 
noqa tukuy ñak'ariykunata Jerusalén llajtaj contranta kachaykamusqayta, 
jinataj Judá suyupi kaj llajtakunamanpis. Kunan chay llajtakuna raqayllaña 
kashanku, manataj pipis chaykunapi tiyakunñachu. 

3Chay karqa paykuna mana allinta ruwasqankurayku. Paykunaqa waj 
dioskunata yupaychaspa, inciensota q'oshñichispa ima phiñachiwarqanku, 
mayqenkunatachus mana ñawpa tataykichejkuna nitaj qankunapis 
rejserqankichejchu, chay lantikunaman. 

4Noqaqa kutin kutinta kamachiykuna sut'inchajkunata paykunaman 
kacharqani, kay jinata ninankupaj: Imatachus Tata Dios millachikun, chayta 
amañapuni ruwaychejchu, nispa. 

5Paykunatajrí nisqayta mana ruwarqankuchu, nitaj kasuwarqankuchu. Millay 
ruwanankuta saqenankutaqa, inciensota waj dioskunaman 
q'oshñichillarqankupuni. 

6Chayrayku k'araj phiñakuyneyqa nina jina lawrarispa, Judapi llajtakunata, 
Jerusalenpi callekunata ima ruphaykorqa. Chaykunataj kunan p'unchaykama 
ch'inpacha raqaykunallaña qhepakunku, nispa. 

7Kunanqa Israelpa Tukuy Atiyniyoj Tata Diosnin nisunkichej: Imaraykutaj jatun 
llakiyta qankunallataj mask'akunkichejri? Imaraykutaj Judá suyumanta 
qharikuna, warmikuna, wawakuna, ñuñoj wawakuna ima ni uj puchuyoj 
chinkanankuta munankichejri? 

8Imaraykutaj millayta ruwasqaykichejwan phiñachiwankichej, Egiptopi kay waj 
dioskunaman inciensota q'oshñichispari? Chayta ruwaspaqa, qankunapis 
chinkachisqa kanallaykichejpajtaj mask'akushankichej. Chay kajtin, tukuypa 
rikunanta maldicisqa kankichej, tukuy suyu ukhupitaj k'umuykachachisqa 
kankichej. 

9Ñawpa tataykichejkunaj tukuy millay ruwasqankuta qonqapunkichejñachu? 
Judata kuraj kamachejkuna, chantá qoyankupis mana allin ruwasqankuta, 
jinallataj qankuna, warmiykichejpis tukuy Judá suyupi, jinataj Jerusalenpa 
callenkunapipis millay ruwasqaykichejta qonqapunkichejñachu? 

10Kunankama qankunaqa mana k'umuykunkichejchu, nitaj noqata may jatun 
respetowan qhawawankichejchu. Nillataj nisqayta, kamachisqayta ima 
junt'ankichejchu, mayqenkunatachus qankunaman, jinataj ñawpa 
tataykichejkunamanpis qorqani, chaykunata. 

11Chayrayku noqa Israelpa Tukuy Atiyniyoj Tata Diosnin niykichej: Qankunaj 
pataykichejman jatun llakiyta kachaykamuspa, Judapi tukuy runata 
chinkarparichisaj. 

12Judamanta puchojkuna, pikunachus Egiptoman tiyakapoj ripuyta 
munarqankupuni, chaykuna Egipto suyupi espadawan chayrí yarqhaywan 
wañuchisqa kanqanku. Tukuyninku juch'uymanta, jatunkama wañuchisqa 
kanqanku maqanakupi, chayrí yarqhaywan, tukuypa rikunantataj maldicisqa, 
t'ukunapaj jina, may k'umuykachachisqataj kanqanku. 

13Noqaqa Egiptopi tiyakoj Judá suyumanta kajkunata jasut'isaj, imaynatachus 
Jerusalenta maqanakuwan, yarqhaywan, onqoywan ima jasut'erqani, ajinata. 

14Judiokunamanta Egiptoman tiyakapoj ripojkunamanta mana ujllapis 
wañunamanta llusp'enqachu. Judá suyuman kutipuyta munashaspapis, 
manapuni kutiponqankuchu, manachayqa ripojkunamanta uj mashkhalla 
kutenqanku, nispa. 

15Chantá tukuy warmi, tukuy qhariwan ima, pikunachus yacharqanku 
warminku inciensota waj dioskunaman q'oshñichisqankuta, chaykuna, 
pikunatajchus Egiptopi Patros chaynejpi tiyakojkuna ima tantaykukuspa, 
Jeremiasman kuticherqanku: 

16Tata Diospa sutinpi niwasqaykuta mana kasusqaykuchu. 

17Manachayqa ruwallasqaykupuni, imatachus ruwanaykuta nerqayku, chayta. 
Inciensota q'oshñichillasqaykupuni, vinotapis ch'allasqayku Janaj Pachaj Qoyan 
nisqa diosman, imaynatachus kunankama kuraj kamachejniyku, noqayku, 
ñawpa tatayku ima ruwarqayku, ajinata. Judá llajtakunapi, jinallataj Jerusalenpa 
callenkunapipis Janaj Pachaj Qoyan nisqa diosman inciensota 
q'oshñichillarqaykupuni, imaynachus ñawpa tataykukuna ruwarqanku, ajinata. 
Chaypacha chayta ruwasqaykurayku ñawpajta ashkha mikhuna tiyapuwaj 
kayku, atipachikunaykupaj jina. Tukuy imapi allin riwaj kayku, manataj ima 
ñak'ariypis noqaykuta qhatiriwajchu kayku. 

18Chaywanpis maypachachus inciensota, vinota ima Janaj Pachaj Qoyanman 
jaywayta saqerqayku, chaymantapacha tukuy ima pisiwayku, wakintaj 
yarqhaywan, chayrí maqanakupi wañuranku, nispa. 

19Warmikunapis nillarqankutaj: Noqaykoqa Janaj Pachaj Qoyanpa sutinpi 
payman rijch'akojta t'antata ruwaj kayku. Inciensotapis q'oshñichej kayku, 
vinowantaj ch'allaykoj kayku. Chay tukuytaqa qosaykoj yachasqan ruwaj kayku, 
nispa. 

20Chantá Jeremías chay qharikunaman, warmikunaman ima imatachus 
nisqankuman kay jinata kuticherqa: 

21Qankuna yuyankichejchu kay tukuyta Tata Dios mana yachasqanta? 
Yuyallankichejtajchu payqa Judá suyupi Jerusalenpa callenkunapi ñawpa 
tataykichejkuna, kuraj kamachejkuna, kurajniykichejkuna, jinataj tukuy 
runakuna ima inciensota waj dioskunaman q'oshñichisqaykichejmanta 
qonqapusqanta? 

22Tata Diosqa manañapuni chay millay ruwasqaykichejta awantarqachu. 
Chayraykumin qankunaj llajtaykichejqa ch'inyachisqa kashan, mana runayoj, 
t'ukunapaj jina maldicisqataj. 

23Kay llakiypi ñak'areyqa waj dioskunaman inciensota 
q'oshñichisqaykichejrayku qhatirisunkichej, imaraykuchus qankuna Tata 
Diospa nisqanta, chantá kamachisqanta ima mana kasorqankichejchu, nispa. 

24Chantá Jeremías tukuy runaman, astawanqa warmikunaman nillarqataj: 
Judamanta Egipto suyupi tiyakojkuna, Tata Diospa nisqanta uyariychej: 

25Israelpa Tukuy Atiyniyoj Tata Diosnin nisunkichej: Qankuna, warmiykichejpis 
imatachus nisqaykichejta ruwarqankichej: Noqayku tiluspa imatachus 
nisqaykuta junt'asqaykupuni, Janaj Pachaj Qoyanman inciensota q'oshñichispa, 
paypa sutinpitaj ch'allaykurispa ima, nispa. Kunanqa imatachus nisqaykichejta 
junt'allaychej, tilusqaykichejman jinataj ruwallaychej. 

26Chaywanpis Egiptopi tiyakoj Judamanta kajkuna, tukuyniykichej noqa Tata 
Diospa nisqayta uyariychej: Jatun sutiyrayku kayta tiluni: Judamanta Egiptopi 
tiyakojkuna manaña ujtawan sutiyta oqharenqankuchu, Diosninkupaj 
rejsikapuwaspa, nitaj tilonqankuchu: Tukuyta Kamachej Tata Diospa sutinrayku 
tiluni, nispaqa. 

27Noqataj paykunata waqaychanaytaqa, ñak'ariykunata paykunaman 
kachaykusaj, manataj allin kajtachu. Judamanta Egiptopi tukuy tiyakushajkuna 
maqanakupi wañonqanku, chayrí yarqhaywan tukuchisqa kanqanku. 

28Pisi runakunalla wañunamanta llusp'enqanku, chay puchojkunallataj 
Egiptomanta Judá suyuman kutiponqanku. Ajinamanta Judamanta tiyakoj 
ripojkunaqa yachanqanku pejpa nisqanchus junt'akunanta, noqajtachus, chayrí 
paykunajtachus. 

29Noqa Tata Dios qankunaman kay señalta qosqaykichej yachanaykichejpaj kay 
tukuy nisqayta junt'anaytapuni, kay suyupi qankunata jasut'inaytapis. 

30Noqa jaywaykusaj Egiptomanta kuraj kamachej Jofra sutiyoj faraonta, 
pikunachus payta wañuchiyta munanku, chaykunaj makinkuman. 
Imaynatachus noqa Judata kuraj kamachej Sedequiasta Babiloniata kuraj 
kamachej Nabucodonosorman jaywaykorqani, ajinallatataj faraonta 
jaywaykusaj pichus wañuchiyta munajman, nispa. 

Jeremías 45 

Tata Diosqa Baructa sonqochan 

1Josiaspa churin Joacín Judá suyupi tawa watataña kamachishajtin, Neriaspa 
churin Baruc Diosmanta sut'inchaj Jeremiaspa parlasqanta qhelqarqa. 
Chaypacha Jeremiasqa Baructa nerqa: 

2Israelpa Tata Diosnin kayta nisunki: 

3Qan ninki: Ay, noqamanta, Tata Diosqa phutikuyniyman llakiyta yapaykuwan. 
Waqaspa sayk'uniña, nitaj samarikuyta tarinichu, nispa. 

4Tata Diostajrí kayta nisunki: Noqaqa sayachisqayta thuñini, mallkisqaytapis 
t'irani. Ajinallatataj tukuy kay suyupi kajkunawan ruwasaj. 

5Qanqa jatunpaj qhawasqa kaytachu mask'akushanki? Chayta ama mask'aychu, 
imaraykuchus noqa tukuy runaj patankuman ñak'ariykunata kachaykamusaj. 
Chaywanpis mayman rejtiykipis, waqaychasqayki ama wañuchisqa kanaykipaj, 
nispa. 

Jeremías 46 

Jeremías Egiptoj contranpi sut'inchan 

1Tata Dios waj suyukuna imaynachus kanankumanta Jeremiasman parlarqa. 

2Judata kuraj kamachej Josiaspa churin Joacín tawa watataña kamachishajtin, 
Éufrates mayu qayllapi Carquemis llajtapi Babiloniata kuraj kamachej 
Nabucodonosorqa Egiptota kuraj kamachej Necaojpa soldadonkunata atiparqa. 
Chaypacha Tata Diosqa Egiptomanta kayta nerqa: 

3Jark'akuna escudokunata oqharikuychej. Maqanakoj puririychej. 

4Caballokunata karunaykuspa, sinchaykuychej. Caballopi purejkuna, 
lloq'aykuychej. Monteraykichejta churakuspa, sinrulla sayaychej. 
Lanzaykichejta filochaychej, fierromanta pecheratataj churakuychej, nispa. 

5Jinapis imatataj rikushaniri? Paykunaqa mayta mancharikuspa kutiripunku. 
Aswan wapu soldadonkunaqa atipachikuspa, ch'eqeranku, qhepata mana 
qhawarikuspataj, usqhay usqhayta ayqeranku. Tukuynejpi mancharikuylla 
tiyan. Noqa Tata Diosmin chayta nini. 

6Sinch'ita t'ijurejkunapis mana ayqeyta atinkuchu. Aswan kallpayojkunapis 
manallataj llusp'iyta atinkuchu. Wichaynejpi Éufrates mayu qayllapi 
misk'akunku, urmankutaj. 

7Pitaj Nilo mayu jina wiñaykamuspa wasaykunri, sinch'i llump'irishaj mayu 
jinari? 

8Chayqa Egiptomin. Payqa Nilo mayupi yaku jina wiñan, sinch'ita llump'irishaj 
yaku jina. Egipto nin: Astawan wiñaykuspa, kay pachata p'ampaykusaj. Tukuy 
llajtakunata phiriykusaj, chaypi tiyakojkunatapis wañuchisaj, nispa. 

9Caballopi soldadokuna, maqanakoj phinkiykuychej. Carretapi kajkunataj, 
phawaykuychej. Soldadokuna, maqanakoj puririllaychejña. Etiopiamanta, 
Libiamantawan escudokunata oqharisqa soldadokuna, Lidiamanta kaj 
soldadokuna, arcowan sumajta flechayta yachajkunapis, jamuychej maqanakoj. 

10Chaymin Tukuy Atiyniyoj Tata Diospa p'unchaynin kanqa, chay p'unchaypitaj 
tukuy awqankunawan pagachikonqa. Espadaqa manaña atinankama t'ojsenqa, 
paykunaj yawarninkupitaj wayt'anqa. Tukuy Atiyniyoj Tata Dios wichaynej 
suyupi, Éufrates mayu qayllapi, soldadokunata wañurachenqa. 

11Sipas jina Egipto suyu, jampita mask'aspa, Galaadman wichariychej. 
Chaywanpis qhasi manakajllata ashkha jampita ujyanki, manataj 
jampisonqachu. 

12May k'umuykachachisqa kasqaykita waj suyukuna yachankuña, tukuy kay 
pachapitaj qhaparisqayki uyarikun. Tinkupi maqanakojkunapis ujkuna 
ujkunawan takanakuspa, iskayninku pampaman tuliykunku, nispa. Ajinata Tata 
Dios nin. 

Nabucodonosorqa Egiptowan maqanakoj phawaykun 

13Maypachachus Babiloniata kuraj kamachej Nabucodonosor Egiptowan 
maqanakoj risharqa chaypacha, Tata Diosqa Jeremiasman kay jinata nillarqataj: 

14Egipto suyupi Migdol llajtapi, Menfis llajtapipis, chantá Tafnes llajtapipis kayta 
willaychej: Soldadokuna, maqanakupaj wakichikuychej, imaraykuchus 
espadaqa muyuyniykichejpi t'ustita ruwanqa. 

15Imaraykutaj Apis sutiyoj toro lantiykichej ayqerqari? Imaraykutaj mana 
sayayta aterqachuri? Imaraykuchus Tata Diosmin payta urmacherqa. 

16Soldadoykikuna misk'aspa, ujkuna ujkunaj patanman urmanku, ninakunkutaj: 
Kaymanta jaku ripunachej, kutipunachej wasinchejman, paqarikusqanchej, chay 
llajtaman. Sinch'i maqanakumanta ayqenachej, nispa. 

17Chaypacha wakin nenqanku: Egiptota kuraj kamachej faraonqa ch'ajwallan, 
nitaj imatapis ruwayta atinchu, nispa. 

18Tukuy Atiyniyoj Tata Dios sutiyoj Tukuyta Kamachejrí nin: Sutiyrayku tiluspa, 
nini: Tabor orqo jina, tukuy orqokunamanta aswan jatun kaj, Carmelo orqo 
jinataj mama qocha kantupi may pataman oqharisqa, ajinamin, pichus 
jamushan, chay awqaqa. 

19Wakichikuychej, Egiptopi tukuy tiyakojkuna, suyuykichejmanta apasqa 
kanaykichejpaj. Menfis llajtaqa ch'inman tukuchisqa kanqa ni pi tiyakunanpaj 
jina. Raqayllamanña tukuchisqa kanqa. 

20Egiptoqa ima munay terneraman rijch'akun. Wichaynejmantatajrí uj jatun 
khanikoj ch'uspi jamuspa, payta khanenqa. 

21Mink'asqa soldadonkunapis waka uña jina wirayasqa kanku, paykunapis 
usqhay usqhayllata mana sayarispa ayqenqanku. Atipasqa kanankoqa 
chayamunña, chay p'unchaypitaj jasut'isqa kanqanku. 

22Egiptoqa katari jina silbashaj ayqenqa, Babiloniamanta soldadokuna 
qayllaykamojtinkukama. Sach'ata k'utojkunapis kankuman jina jacha oqharisqa 
Egiptoj contranta jamonqanku. 

23Egiptopi tiyakojkunata sach'ata jina k'utonqanku. Ajinata Tata Dios nin. 
Babiloniamanta soldadokunaqa phinki phinkikunamantapis aswan ashkha 
kanku, manataj pipis paykunata yupayta atinchu. 

24Ajinamanta may k'achitu Egiptoqa k'umuykuchisqa kanqa. Wichaynejmanta 
jamoj soldadokunaj makinkumantaj jaywaykusqa kanqa, nispa. 

25Israelpa Tukuy Atiyniyoj Tata Diosnin nin: Tebaspa diosnin Amonta, Egiptojta 
tukuy dioskunantinta, kuraj kamachejninkunatapis jasut'isaj, jinallataj faraonta, 
paypi tukuy atinikojkunatapis. 

26Noqaqa paykunataqa Babiloniata kuraj kamachej Nabucodonosorpa 
makinman jaywaykusaj, jinallataj soldadonkunata kamachejkunaj 
makinkumanpis jaywaykullasajtaj. Chaywanpis Egiptopi aswan qhepanejman 
ñawpajpi jina runakuna tiyakullanqankutaj. Noqa Tata Diosmin chayta nini. 

Tata Diosqa ayllunta kacharichenqa 

(Jer 30.10-11) 

27Kamachiy Jacob, ama mancharikuychu. Israelníy, ama llawch'iyaychu. 
Qanwan, wawaykikunawanpis karu suyuman apasqa karqankichej. Noqatajrí 
chaymanta pusakampusqaykichej. Watej ni pejpa mancharichisqan allinta 
kawsakunki. 

28Noqa Tata Diosmin kayta nini: Ama manchachikuychu, Jacobpa ayllun, 
imaraykuchus noqa qanwan kashani. Maykunamanchus ch'eqeracherqayki, 
chay tukuy suyukunata phirisaj. Jinapis qantaqa mana chinkachisqaykichu, 
manachayqa mana allinta ruwasqaykiman jina jasut'ispa, cheqan ñanman 
churasqayki. Qanqa jasut'isqapuni kanayki tiyan. Noqa Tata Diosmin chayta 
nini. 

Jeremías 47 

Jeremías filisteokunaj contranpi sut'inchan 

1Manaraj faraón Gaza llajtata jap'ishajtin, Tata Diosqa Jeremiasman 
filisteokunata imachus qhatirinanmanta kay jinata nerqa: 

2Tata Dios kay jinata nin: Wichaynejmanta yaku jina junt'aykamonqa. 
Imaynatachus mayoqa wasaykuspa tukuynin jallp'ata, chaypi kaj llajtakunata, 
runantinta ima p'ampaykun, ajinata p'ampaykonqa. Tukuy chaynejpi 
tiyakojkunaqa qhaparenqanku. Tukuy runapis nanaywan waqanqanku. 

3Jinallataj caballokunaj t'ijurisqanta, carretakunaj sonasqanta, jinataj 
ruedakunaj purisqantapis uyarispa, tatakuna wawankukunata 
saqerqarenqanku kallpanku pisiyasqanrayku. 

4Filisteokunata yanaparej llajtakunapis Tirotawan, jinataj Sidontawan Tata Dios 
chinkarparichillanqataj. Arí, Tata Diosqa Creta churupi llajtamanta yaykumoj 
filisteokunata chinkachenqa. 

5Chantá Gaza llajtayojkunaqa p'enqachisqa kaspa, chujchankuta 
ruthukonqanku. Ascalón llajtapis ch'inpacha qhepakonqa. Qankuna jatunkaray 
ñawpa runakunamanta puchojkuna, mayk'ajkamataj llakisqa kasqaykichejta 
rikuchispa ukhuykichejta q'allurakunkichejri? nispa. 

6Ay, Tata Diospa espadan, mayk'ajllañataj samarikunkiri? Jallch'anaykiman 
kutiykapuspa, samarillayña. 

7Chaywanpis imaynatataj Diospa espadan mana kuyuspa kakunmanri? Tata 
Diospuni Ascalonpa contranta, mama qocha kantupi kajkunaj contrankutapis 
kacharqa paykunata chinkachinanpaj. 

Jeremías 48 

Jeremías Moabpa contranpi sut'inchan 

1Israelpa Tukuy Atiyniyoj Tata Diosnenqa Moabpi imachus kananmanta kayta 
nin: Ay, Nebo llajtamanta, manaraj imapi raqayman tukuchisqa kanqa. 
Quiriatayin llajtata jap'ispa, k'umuykachachenqanku. Sumaj jark'achasqa 
llajtakunapis urmachisqa kanqanku. 

2Moab suyoj runaykachaynin tukukonqa, imaraykuchus Jesbón llajtapi 
awqankuna umachakuspa, wakichikunku Moabta imaynamantachus 
chinkarparichinankupaj. Qan, Madmena, phirisqallataj kanki, maqanakupis 
qhepallaykitapuni jamonqa. 

3Joronayinmanta runaj qhaparisqan uyarikun: Urmachisqa, phirisqataj kashan, 
nispa. 

4Moab suyu raqayllaña, nanaywan qhaparisqankutaj Sóar llajtakama uyarikun. 

5Sonqo nanayta waqarikuspa, Luhit chay wichayta wicharinku, Joronayinman 
urayk'amuypitaj chay jina ñak'ariyta rikuspa, qhaparinku. 

6Ama wañunaykichejpaj ayqeychej. Ch'innejpi retama jina pakakuychej. 

7Moab, qanqa kallpallaykipi atinikorqanki, jinataj qhapaj kasqaykipi. 
Chaywanpis qanta jap'isonqanku. Quemos diosniykeqa waj suyuman apasqa 
kanqa sacerdotenkunawan, kurajninkunawan ima. 

8Thuñejkunaqa tukuy llajtaman chayanqanku, manataj ujllapis chaymanta 
llusp'enqachu. Chay ura pampapi jinataj pata pampapipis raqayllaña 
qhepakonqa, imaraykuchus ajinata Tata Dios nin. 

9Moabman lijrata jaywaychej, phawaspa ayqeyta atinanpaj, imaraykuchus 
tukuy llajtankunaqa raqayllaña qhepakonqa, manataj ujpis chaypi tiyakoj 
kanqañachu, nispa. 

10Maldicisqa kachun pichus mana tukuy sonqowan Tata Diospa kamachisqanta 
ruwajqa. Maldicisqallataj kachun pichus maqanakuman mana yaykuyta 
munajqa. 

11Moabqa ni pejpa ima nisqan unaymantapacha tiyakorqa. Mana jayk'ajpis chay 
llajtayojkunata suyunkumanta apasqankuchu. Sumaj vinotaqa uj cheqallapi 
mana wich'imanta waj wich'iman wisispa poqochinchej, ajinamanta misk'i 
kaynin, q'apaynintaj ama chinkananpaj, icharí? Ajinallataj Moabqa jallp'allanpi 
qhepakorqa. 

12Chaywanpis Tata Dios nin: Uj p'unchay chayamonqa, chay p'unchaypitaj 
runakunata kachamusaj vinota waj wich'iman jich'anankupaj. Chantá chay 
ch'usaj wich'ikunata phirirparenqanku. 

13Chaypacha Moabqa Quemos diosninmanta p'enqakonqa, imaynatachus 
Israelpis Betelmanta p'enqakorqa, ajinata, mayqenpichus tukuy sonqowan 
atinikorqa, chaymanta. 

14Mayta jatunchakuspa, Moabqa nej: May wapu kayku, maqanakupaj sumaj 
wapu soldadokuna, nispa. 

15Kunantajrí Moab phirisqa kanqa, llajtankunataj ch'inyachisqa. Sumaj 
waynakunapis wañurachisqa kanqanku. Ajinata noqa Tukuyta Kamachej, Tukuy 
Atiyniyoj Tata Dios nini. 

16Moab chinkachisqa kananqa qayllapiña kashan, ñak'arichisqa kanantaj 
chayamushanña. 

17Moabpa muyuyninpi kajkuna, paymanta waqaychej. Manchay uyarisqa 
kasqanta yachajkunapis niychej: Qhawaychej imaynachus kamachiynin phirisqa 
kasqanta. Chay kamachiynenqa may k'achitu, sumaj atiyniyojtaj karqa, nispa. 

18Qan Dibón llajta, chay k'achitu tiyanaykimanta urayk'amuspa, ch'aki 
pampallapi tiyaykukuy, imaraykuchus Moabta chinkachejqa qanpa 
contraykipipis jamushallantaj. Awqaykeqa chay jark'achasqa 
pukaraykikunatapis phirillanqataj. 

19Aroer llajtapi tiyakojkuna, ñan patapi sayaspa, qhawaychej, chay 
ayqekamojkunatataj tapuychej: Imataj tiyan? nispa. 

20Moabqa may p'enqaypi rikhurin phirisqa kasqanrayku. Paymanta waqaychej, 
qhapariychejtaj. Arnón mayupi Moabqa phirisqa kasqanta willamuychej. 

21Chay jasut'eqa pata pampapi llajtakunaj contranpi chayamorqa: Holonman, 
Yahasman, Mefagatman, 

22Dibonman, Neboman, Bet Diblatayinman, 

23Quiriatayinman, Bet Gamulman, Bet Megonman, 

24Queriotman, Bosraman ima. Jinataj Moabpa qaylla kaj llajtankunaman, chantá 
karupi kaj llajtankunamanpis chayallarqataj, nispa. Ajinata Tata Dios nin. 

25Tata Dios nillantaj: Moabpa kallpanqa tukuchisqa, atiyninpis chinkachisqa. 

26Moabta machaykuchiychej, imaraykuchus Tata Diospa contranpi oqharikorqa. 
Chaypacha Moabqa lansasqanpi sunt'enqa, tukuytaj paymanta asikonqanku. 

27Moab, manachu qanqa Israelmanta alqochakorqanki? Payta chejnikuspataj, 
suwakunawanpis khuskachakunman jina Israelmanta parlaj kanki. 

28Moabpi tukuy tiyakojkuna, llajtaykichejta saqespa, chhanka jusk'uman tiyakoj 
ayqeychej, imaynatachus chhanka jusk'ukunapi urpikuna thapachakuspa 
tiyakunku, ajinata. 

29Moabpa manchayta runaykachasqanta rejsiyku, wapuykachaj kasqanta, uma 
oqharej, mayta yuyakoj kasqantawan ima. 

30Tata Diostajrí nin: Noqaqa Moabpa runaykachasqan qhasi manakajlla 
kasqanta yachani, jinataj mayta yuyakuspa parlasqanwan ni imata 
tarisqantapis. 

31Chayrayku Moab suyupi tukuy runarayku qhaparispa, paran paranta waqasaj, 
jinallataj Quir Jerespi runakunaraykupis waqallasajtaj. 

32Sibemapi uva huerta, qanmanta mayta waqasaj, Jazermanta imaynatachus 
waqarqani, ajinata. Thansaykikunaqa mama qochamanta aswan jaqayman, 
Jazer llajtakama aysakorqanku. Jinapis kunanqa awqaykeqa uva pallasqaykita, 
waj poqoykunatapis apakapun. 

33Moabpa sumachaj jallp'an chawpipi manaña runakunaj kusiywan takisqanku 
uyarikunñachu. Vino jallch'anapi vinopis tukukapunña. Manaña pipis uvata 
sarojqa kanchu, nillataj kusiy takiykunapis kanchu. 

34Jesbonmanta runakuna nanaywan qhaparisqankoqa uyarikun Elealekama, 
Yahaskama. Jinallataj Soarmanta Joronayinkama, Eglat Selisiyakamataj 
uyarikullantaj, imaraykuchus Nimrín cheqapi yaku juturikunapis ch'akipunku. 
Noqa Tata Diosmin chayta nini. 

35Tata Dios nillantaj: Noqaqa Moabmanta runakunata chinkachisaj, 
imaraykuchus paykuna orqo patapi lantinkuman uywa ñak'asqa q'olachinata 
jaywanku, inciensotapis diosninkukunaman q'oshñichinku. 

36Chayrayku sonqoyqa Moabrayku waqan, Quir Jerespi runakunaraykutaj. 
Wañuypi jina qenata tocarispa waqallanitaj, imaraykuchus tukuy tantasqa 
qhapaj kapuynenqa chinkapun. 

37Tukuyninku umankuta ruthukunku, tukuypa sunkhankupis ruthusqallataj. 
Tukuyninku makinkuta khuchurakunku, qhashqa p'achawantaj p'achallikunku. 

38Moabpi tukuy wasikunapi, tukuynin callekunapipis waqasqanku uyarikun, 
imaraykuchus noqaqa Moabta phiriykorqani, imaynatachus mana allin ruwasqa 
yuruta phirinku, ajinata. Noqa Tata Diosmin chayta nini. 

39Moab imayna phirisqachus kasqanmanta waqaychej. Moabqa may 
mancharisqamin, p'enqaymanta uyantapis pakakun. Tukuy muyuyninpi 
kajkuna paymanta asikunku, chantá mancharikunku ima. 

40Tata Dios nillantaj: Moabpa awqanqa anka jina paypa contranpi phawan. 

41Llajtankuna, chantá sumaj jark'achasqa llajtankunapis awqankoj makinman 
urmanqanku. Chay p'unchaypi Moabpa soldadonkunaqa kharkatenqanku, 
imaynatachus paqarichikoj warmi nanaywan kharkatin, ajinata. 

42Moabqa chinkachisqa kanqa manaña suyu kananpaj, imaraykuchus Tata 
Diospa contranpi oqharikorqa. 

43Chayrayku noqa Tata Dios nini: Moab suyupi tiyakojkunaqa, imaynatachus 
monte animalta jap'ejkuna qhatiykachanku, ajinata qhatiykachasqa kanqanku. 
Paykunaqa t'oqoman chayrí tojllaman urmaykonqanku. 

44Pichus chay jatun manchariymanta ayqejqa t'oqoman urmaykonqa. Pichus 
t'oqomanta llojsimojtaj tojllapiñataj jarap'asqa kanqa, imaraykuchus noqaqa 
Moabpa patanman chay jasut'ina p'unchayta kachaykamusaj. Noqa Tata 
Diosmin chayta nini. 

45Kallpanku llawch'iyasqa ayqekojkunaqa Jesbón llajtapi pakakuyta 
mask'anqanku. Jinallapi Jesbonmanta kuraj kamachej Sijonpa llajtanmanta nina 

llojsimonqa. Chayqa Moabmanta ayqejkunata ruphaykonqa, chay ch'ajwa 
mask'aj runakunata. 

46Ay, qanmanta Moab. Quemos diosta yupaychajkunaqa chinkarparichisqa 
kanku. Churiykikuna, ususiykikunapis waj suyuman preso apasqa kanku. 

47Chaywanpis qhepanejman noqaqa Moabta imaynachus ñawpata karqa, 
ajinaman kutichisaj. Noqa Tata Diosmin chayta nini. Kaykama kashan Moab 
jasut'isqa kananmanta Jeremiaspa willasqanqa. 

Jeremías 49 

Jeremías amonitakunaj contranpi sut'inchan 

1Amón suyoj contranpi Tata Dios kay jinata nerqa: Manachu Israelqa 
wawakunayoj? Israelpataqa manachu pininpis tiyanri? Imaraykutaj Milcón 
lanteqa Gadpa jallp'anta jap'ikapun? Imaraykutaj amonitakuna Gadpa 
llajtankunapi tiyakushankuri? 

2Chayrayku noqa Tata Dios kayta nini: Uj p'unchay chayamonqa, chay 
p'unchaypitaj Amón suyupi Rabá llajtapi maqanakojkunaj qhaparisqankuta 
uyarichisaj, chay llajtataj raqayllamanña tukuchisqa kanqa. K'iski 
ranchonkunapis ninawan ruphaykuchisqa kanqanku. Chaypacha Israel chay 
llajtankunata watej jap'ikapullanqataj. Ajinata Tata Dios nini. 

3Jesbón llajta, waqay, imaraykuchus Hai llajta phirisqaña kashan. Rabamanta 
warmikuna, sinch'ita waqaychej. Llakiy p'achawan p'achallikuychej, 
qhasqoykichejtataj takakuychej. Uman t'ojpisqa runa jina kayman jaqayman 
phinkiykachaychej, ukhuykichejtataj k'irirakuychej, imaraykuchus Milcón 
diosniykichej waj suyuman apasqa kashan. Jinallataj tukuy sacerdotenkunapis, 
kurajkuna ima apasqallataj kashanku. 

4Imaraykutaj chay sumaj poqoj jallp'aykimanta runaykachankiri? Noqamanta 
karunchakoj suyu, kapuyniykipi atinikuspa, ninki: Pitaj contrayta maqanakoj 
jamunmanri? nispa. 

5Allinta yachakuy, noqamin tukuynejmanta sinch'i manchachikuyta pataykiman 
apachimusaj, nispa noqa Tukuy Atiyniyoj Tata Diosmin nini. Qankunamanta 
sapa ujniykichej kaynejman, jaqaynejman ch'eqerachisqa kankichej. Manañataj 
pipis watej tantaykunasuykichejpaj kanqachu. 

6Chaymanta qhepamanrí noqaqa amonitakunata apasqa kasqankumanta 
kutichimusaj. Noqa Tata Diosmin chayta nini. 

Jeremías edomitakunaj contranpi sut'inchan 

7Tukuy Atiyniyoj Tata Diosqa Edommanta parlaspa, nin: Manañachu Temán 
llajtapi yachayniyojkuna tiyan? Yachaysapakunaj yuyaychasqanku 
chinkapunchu? Yachayninku phuyu jinachu chinkapun? 

8Dedanpi tiyakojkuna, kutirikuspa ayqeychej, sumajtataj pakakamuychej, 
imaraykuchus noqaqa Esaúj ayllunta chinkachisaj, jasut'inay p'unchay 
chayamojtin. 

9Uvata pallajkuna jamuspa, mana tukuynintachu pallanku. Ch'isinpi suwakuna 
jamojtinkupis, atisqallankuta apanku. 

10Noqarí Esaúj ayllunta mana imayojta saqesaj. Noqaqa pakakunan cheqata 
tarisaj, manañataj noqamanta pakakuyta atenqachu. Wawankuna, ayllunkuna, 
qayllapi tiyakojkuna ima, tukuyninku phirisqa kanqanku, Edomtaj manaña 
kanqachu. 

11Chaywanpis wajcha wawaykikunata saqeway, noqa qhawapusqayki. 
Warmisapaykikunapis noqapi atinikuwanqanku, nispa. 

12Tata Dios nin: Pikunatachus mana jasut'inaychu karqa, chay suyukunatapis 
jasut'erqani. Jina kajtenqa, qanpunichu llusp'inki jasut'inaymantaqa? Mana 
llusp'inkichu, manachayqa jasut'isqapuni kanki. 

13Noqa Tata Dios sutiyrayku tiluni: Bosra llajtaqa thuñisqa, ch'inpacha 
qhepakonqa, k'umuykachachisqataj, maldicisqataj kanqa. Wajkuna chayta 
rikuspa, manchachikonqanku. Chay waj llajtankunataj wiñaypaj raqayllaña 
kanqanku, nispa. 

14Tata Diosmanta uj willay chayamuwan. Waj suyukuna ukhupi uj kacha kay 
jinata qhaparishan: Tantaykukuspa, Edompa contranpi puririychej, 
maqanakupi tinkumunapaj wakichikuychej, nispa. 

15Tata Diosqa Edomta nin: Noqa tukuy suyumanta aswan juch'uy kanaykipaj 
ruwasqayki, jinallataj runakuna ukhupi pisipaj qhawasqa kanki. 

16Qan mayta runaykachasqaykiwan q'otiyachikorqanki, imaraykuchus tukuyta 
manchachej kanki. Qanqa chhanka k'ajllukunallapi tiyakoj kanki, 
orqokunamanta ch'ipasqa. Anka jina may altopi thapachakunki chaypis, 
chaymantapacha urmaykuchimusqayki. Noqa Tata Diosmin chayta nini. 

17Tata Dios nillantaj: Edom suyoqa raqayman tukuchisqa kanqa. Tukuy 
chayninta purejkuna t'ukonqanku, chay jinata rikuspataj, asikonqanku. 

18Imaynatachus Sodomawan, Gomorrawan, muyuyninpi waj llajtakunawan ima 
chinkachisqa karqanku, ajinallataj Edompis chinkachisqa kanqa. Manataj pipis 
chaypi watej tiyakonqañachu, nitaj wasichakonqañachu. Noqa Tata Diosmin 
chayta nini. 

19Mana yuyasqaykichej p'unchaypi noqaqa jamusaj, imaynatachus Jordán mayu 
kantupi ch'umimanta león imata jina llojsimun sumaj wira uywakunata 
jap'inanpaj, ajinata. Edommanta kajkunatataj chaymanta ayqechisaj. Chantá 
pitachus noqa ajllasaj, chayta kamachinanpaj churasaj. Pitaj noqa jina 
kanmanri? Pitaj noqaman sayaykuwayta atinmanri? Mayqen michejtaj 
ñawpaqeyman churanakoj jamuwanmanri? 

20Ajinaqa uyariychej, noqa Tata Dios imatachus wakichisqayta Edompa 
contranpi. Jinallataj Temanpi tiyakojkunaj contrankuta wakichisqayta 
uyariychej: Tukuy oveja, juch'uy corderokuna jina waj suyuman apasqa 
kanqanku, uywa michina pampankupis q'ara pampaman tukuchisqa kanqa. 

21Edompa urmasqanwan kay pachapuni kuyurenqa. Yanapata mañakuspa 
qhaparikonqa, qhaparikusqantaj Puka Mama Qochakama uyarikonqa. 

22Bosraj contranpi awqanqa oqharikonqa, imaynatachus uj anka oqharikuspa 
phawan, ajinata. Chay p'unchaypi Edompa soldadonkunaqa kharkatitenqanku, 
imaynatachus paqarichikoj warmi kharkatitin, ajinata, nispa. 

Jeremías Damasco llajtaj contranpi sut'inchan 

23Damascomanta parlaspataj, Tata Dios nerqa: Jamat llajta, Arfad llajta ima may 
p'enqachisqa kashanku, willajkuna llakiyta uyarichisqankurayku. Llakiywan 
junt'a kashanku, mana imatapis ruwayta atispa. 

24Damascomanta runakunaqa manaña kallpayoj kaspa, ayqej churakunku. 
Sinch'i manchariywan atipachikunku ñak'ariywan, nanaywantaj, paqarichikoj 
warmej nanayninwan jina. 

25Ancha rejsisqa llajta, chay kusikoj llajta qonqasqa rikhurin. 

26Chay p'unchaypi waynakunaqa callenkunapi mast'alla wijch'urayanqanku, 
tukuy soldadonkunataj ch'ajwa tinkuypi wañuchisqa kanqanku. Noqa Tukuy 
Atiyniyoj Tata Dios chayta nini. 

27Damasco llajtaj perqanman ninata jap'iykuchisaj, chay ninataj Ben 
Adadpa jark'achasqa kamachinan wasitapis ruphaykuspa, tukuchenqa, nispa. 

Jeremías Cedar llajta, Jazor llajtaj contrankupi sut'inchan 

28Cedar llajtamanta, Jazor llajtamantawan, mayqenkunatachus Babiloniata 
kuraj kamachej Nabucodonosor atiparqa, chaykunamanta Tata Dios nin: 
Oqharikuychej, Cedar llajtaj contranta maqanakoj riychej. Inti 
llojsimuynejmanta kaj runakunata wañuchispa, tukuchiychej. 

29Toldonkukunata, uywankukunata ima jap'ikapuychej, jinataj qhatanankuta, 
tukuy imanku kajta apakapuychej. Camellonkukunatapis qhechuychej, 
qhapariychejtaj: Tukuynejpi manchachikuy tiyan, nispa. 

30Jazorpi tiyakojkuna, usqhayta ayqeychej, jusk'upi pakakamuychej. Babiloniata 
kuraj kamachej Nabucodonosorqa qankunaj contraykichejpi imatachus 
ruwananta wakichikunña. Noqa Tata Diosmin chayta nini. 

31Noqa Tata Dios kamachini: Chay suyoj contranta maqanakoj riychej. Chay 
llajtayojkunaqa ni imata manchachikuspa tiyakushanku, mana punkuyoj, mana 
wisq'anayojtaj llajtankupi sapallanku tiyakushanku. 

32Camellonkukunata, tukuy uywankukunatapis apakapuychej. Noqamin 
paykunata tukuynejman ch'eqerachisaj kay pachaj k'uchunkama. 
Tukuynejmanta jatun ñak'ariyta paykunaman kachaykusaj. Noqa Tata Diosmin 
chayta nini. 

33Jazor suyu wiñaypaj ch'inman tukuchisqa kanqa, k'ita alqokunaj 
tiyakunankullanña kanqa. Mana pipis chaypi tiyakonqañachu, ni ñan 
purejkunallapis chayninta renqankuchu, nispa. 

Jeremías Elam suyoj contranpi sut'inchan 

34Maypachachus Judá suyuta Sedequías kamachiyta qallarisharqa chaypacha, 
Tata Diosqa Jeremiasman Elam suyu imaynachus kananmanta willarqa: 

35Noqa Tukuy Atiyniyoj Tata Dios nini: Elammanta arcowan flechajkunata noqa 
tukuchisaj, imaraykuchus chaypimin paykuna astawan atinikunku. 

36Kay llajtaman tawantin cheqanejmanta sinch'i wayrata apachimusaj, 
tukuynejman paykunata ch'eqerachinanpaj. Mana uj suyullapis kanqachu 
maymanchus mana elamitakuna ayqekusqankoqa. 

37Noqaqa Elammanta kaj runakunata awqankoj ñawpaqenkupi phirisaj, 
pikunachus paykunata wañuchiyta munajkunaj ñawpaqenkupi. May 
ñak'ariykunata, may k'araj phiñakuyniytawan paykunaj patankuman 
kachaykusaj. Maqanakuta kachaykullasajtaj tukuy paykunata 
chinkachinaykama. Noqa Tata Diosmin chayta nini. 

38Kamachinay tiyanata Elam suyupi churasaj. Chantá kuraj kamachejninkuta, 
kurajninkukunata ima wañuchisaj. Noqa Tata Diosmin chayta nini. 

39Chaywanpis aswan qhepaman noqaqa ñawpa tiempopi kasqankuman jina 
paykunata Elamman kutichisaj. Noqa Tata Diosmin chayta nini. 

Jeremías 50 

Jeremías Babiloniaj contranpi sut'inchan 

1Tata Diosqa sut'inchajnin Jeremiasnejta kay jinata willarqa caldeokunaj 
suyunku Babiloniamanta: 

2Tukuy suyupi tiyakojkunapis yachanankupaj kayta willamuychej. Wiphalata 
señalta jina sayarichiychej, ama uj chhikanta pakarispataj, kay jinata niychej: 

Babiloniata atipaspa jap'enqanku. Bel diosninkoqa p'enqaypi rikhurichisqa 
kanqa. Merodac diosninkupis manchariywan junt'a kanqa. Lantinkukunataj 
phirisqa kanqanku. 

3Wichaynejmanta uj suyoqa Babiloniaj contranta jamushan, jallp'ankutataj 
ch'inman tukuchenqanku. Manaña runakuna, nitaj animalkunapis chaypi 
kawsanqankuñachu. Chay suyumanta tukuy ayqespa riponqanku, nispa. 

Israelitakuna llajtankuman kutimponqanku 

4Tata Dios nin: Chay p'unchaypi israelitakuna, jinataj Judamanta kajkuna ima 
waqaspa Tata Diosninkuta mask'anqanku. 

5Sión orqoman rina ñanmanta tapukonqanku, chaymantataj nenqanku: 
Jakuchej, Tata Dioswan wiñay mana jayk'aj qonqana tratota ruwasunchej, nispa. 

6Aylloyqa chinkasqa ovejakuna jina kanku. Michejninkukunataj mana allintachu 
paykunata micherqanku, manachayqa orqonejpi paykunata 
chinkaracherqanku. Ovejaykunaqa orqomanta orqo purerqanku, puñuna 
kanchankutapis qonqaporqanku. 

7Pikunachus paykunata tarejkunaqa oqoykorqanku, awqankutaj nerqanku: 
Noqaykoqa mana juchayojchu kayku, imaraykuchus paykuna Tata Diospa 
contranpi juchallikorqanku. Paypimin ñawpa tatankukuna atinikorqanku, 
jinataj paykunaj samarikunanku karqa, nispa. 

8Babiloniamanta llojsiychej, caldeokunaj suyunkunamanta ayqeychej. Chivato 
jina tropaj ñawpaqenta riychej. 

9Noqa wichaynejmanta ashkha atiyniyoj suyukunata tantaykuspa, Babiloniaj 
contranta maqanakoj pusamusaj. Paykunataj sumajta wakichikonqanku 
maqanakunankupaj. Wichaynejmanta suyukunaqa Babiloniata atipaspa, 
jap'enqanku. Paykuna sumajta maqanakuyta yachajkuna kanku, flechankutataj 
arcowan kacharinku mana ujta pantarispa. 

10Chaypacha paykunaqa caldeokunaj tukuy kapuyninkuta apakaponqanku 
manaña atinankukama. Noqa Tata Diosmin chayta nini. 

Babilonia suyuta jap'inku 

11Qankuna caldeokuna, aylluymanta suwaspa kusikorqankichej, 
asirikorqankichejtaj. Qankunaqa, imaynatachus vakilla pasto patapi sink'urin, 
ajinata sink'urerqankichej, caballo jinataj qhaparerqankichej. 

12Chayrayku suyuykichej, maypichus paqarikorqankichej, chayqa 
k'umuykachachisqa, p'enqachisqataj, kanqa. Chay Caldea suyoqa tukuy 
suyumanta aswan qhepapi kanqa, ch'in ch'aki t'ajra pampamantaj tukuchisqa 
kanqa. 

13Noqa phiñakusqayrayku Babilonia suyuta mana uj runayojta saqesaj, ch'in 
q'ara pampaman tukuchisqata. Tukuy chayninta pasajkunaqa t'ukuspa, 
alqochakonqanku, chay jina jasut'isqa kasqankuta rikuspa. 

14Arcowan kacharichinapaj flechayoj kajkuna, wakichikuychej Babilonia llajtata 
muyuykunaykichejpaj. Babiloniaj contranta mana sayk'uspa, arcowan 
flechaykichejta kachariychej, imaraykuchus paykunaqa noqa Tata Diospa 
contraypi juchallerqanku. 

15Tukuynejpi maqanakuman yaykunapaj qhapariychej. Babilonia atipasqaña 
kashan, torrenkuna, phatu perqankunapis thuñisqaña. Kayqa Tata Diospa 
vengakuyninmin. Babiloniamanta vengakuychej. Imaynatachus qankunawan 
ruwarqanku, ajinallatataj paykunawanpis ruwaychej. 

16Babiloniapi ama pitapis tarpojta, nitaj ruthojtapis saqeychejchu. Maqanakuta 
rikuspa, waj llajtayojkuna llajtankuman kutiponqanku, sapa ujtaj suyunkuman 
ayqekonqanku. 

17Israel aylloqa chinkasqa oveja jina, leonkunaj qhatiykachasqan. Ñawpajta 
Asiriata kuraj kamachejraj oqoykorqa. Chaymantataj Babiloniata kuraj 
kamachej Nabucodonosorñataj tullunta phiriykorqa. 

18Chayrayku Israelpa Tukuy Atiyniyoj Tata Diosnin kay jinata nin: Noqaqa 
Babiloniata kuraj kamachejta jasut'isaj, jinataj suyuntapis, imaynatachus 
Asiriata kuraj kamachejta jasut'erqani, ajinata. 

19Israel aylluytarí tiyakunanku llajtaman kutichimusaj, chaypitaj ovejakuna jina 
sumaj pastota mikhonqanku Carmelopi, Basanpi, Efrainpa orqonpi, Galaadpi 
ima, nispa. 

20Noqa Tata Dios nillanitaj: Chaypacha Israelpa juchallisqanta mask'anqanku 
manataj tarenqankuchu. Judáj juchallisqantapis mask'allanqankutaj, manallataj 
tarenqankuchu, imaraykuchus noqa juchankuta pampacharqani. 

Tata Dios Babiloniata juchachan 

21Meratayin jap'iyman maqanakoj wichariychej, jinataj Pecodpi 
tiyakojkunawanpis. Qhatiykuspa, tukuyninkuta wañurachiychej. Chay tukuy 
imata kamachisqayman jina ruwaychej. Noqa Tata Diosmin chayta nini. 

22Tukuy suyupi maqanakusqanku ch'ajwa uyarikun, manchay wañuchinaku 
ima. 

23Babiloniaqa tukuy suyukunapaj phirej combo jina kaspapis, kunanqa p'akisqa, 
ñut'u phirisqataj kashan. Qhawariychej imaynatachus Babilonia tukuy 
suyukunapaj t'ukuspa, mancharinaman tukusqanta. 

24Babilonia suyu, urmanaykipaj noqa tojllata churarqani, mana reparaspataj, 
chayman urmaykorqanki. Chaypi jap'ichikuspa, presochasqa rikhurerqanki, 
noqa Tata Diospa contrayta sayaykusqaykirayku. 

25Noqa Tata Dios arma jallch'anay wasita kicharispa, k'araj phiñakuyniypa 
armanta orqhomorqani, imaraykuchus noqa Tukuy Atiyniyoj, Tukuyta 
Kamachej Tata Dios Babilonia suyupi imatachus ruwanayta junt'asaj. 

26Chayrayku tukuynejmanta Babiloniaj contranpi maqanakoj jamuychej. 
Pirwankuta kichariychej. Tukuy wasinkuta, llajtaj perqantataj raqayman 
tukuchiychej. Amataj pitapis kawsashajta saqeychejchu. 

27Tukuy wapu soldadonkunata wañuchiychej, ñak'ana cheqaman paykunata 
apaychej. Ay, paykunamanta, imaraykuchus wañunanku p'unchay chayamun, 
jasut'isqa kananku p'unchaytaj. 

28Babiloniamanta ayqemojkunaj willasqanku Sionpi uyarikun. Paykuna 
willanku imaynatachus Tata Diosninchej Babiloniamanta vengakusqanta, 
Templonta phiriykusqankurayku. 

29Arcowan tukuy flechajkunata tantamuychej, Babiloniaj contranta maqanakoj 
rinankupaj. Llajtaj tukuy muyuyninpi jarakuychej, ama pipis ayqenanpaj. 
Ruwasqanman jina kutichiychej. Imaynatachus waj suyukunawan ruwarqa, 
ajinallatataj paywan ruwaychej, imaraykuchus payqa Israelpa May Llimphu Kaj 
Diosnin, noqa Tata Diospa contraypi sayaykorqa. 

30Chayraykumin wayna runankuna llajta ukhupi wañusqa urmaranqanku. 
Maqanakoj tukuy soldadonkunapis chay p'unchaypi wañuchisqa kanqanku. 
Noqa Tata Diosmin chayta nini. 

31Tukuy Atiyniyoj Tata Dios nillantaj: Runaykachaj suyu, qanpa contraykipi 
noqa kashani, imaraykuchus jasut'isunay p'unchayqa chayamunña. 

32Runaykachaj suyu, qanqa misk'aspa urmanki, manataj pipis sayarichisoj 
kanqachu. Tukuy llajtaykikunaman ninata jap'iykuchisaj, chay ninataj tukuy 
muyuynintinta ruphaykonqa, nispa. 

33Tukuy Atiyniyoj Tata Dios nillantaj: Israel suyu, jinataj Judá suyupis manchay 
ñak'arichisqa kashanku. Awqanku paykunata presochaspa jap'inku, manataj 
kachariyta munankuchu. 

34Jinapis preciota pagaspa kacharichejninkoqa may kallpasapamin, sutintaj 
Tukuy Atiyniyoj Tata Dios. Paymin paykunarayku justiciata ruwanqa, allin 
kawsaytataj suyunkuman apamonqa. Babiloniapi tiyakojkunamanrí jatun 
manchachikuyta kachaykonqa, nispa. 

35Tata Dios nillantaj: Babiloniapi tiyakojkuna wañuchunku, jinallataj 
Caldeamanta kurajninkukunapis, yachayniyojninkukunapis wañullachunkutaj. 



1596 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

36Llulla sut'inchajkunapis locoyapuchunku. Wapu soldadonkukunapis 
manchachikuywan kharkatitichunku. 

37Caballonkukuna wañuchunku, carretankunapis phirisqa kachunku. Mink'asqa 
soldadonkukunapis warmi jina pisi kallpaman tukuchunku. Babiloniajta qhapaj 
kayninta qhechuspataj, apakapuchunku. 

38Yakuyoj mayunkupis ch'akipuchun, imaraykuchus Babiloniaqa millay 
lantikunayoj suyumin, chay lantikunaraykutaj yuyayninta chinkachikun. 

39Chayraykumin Babiloniapi k'ita phiña animalkuna, chantá k'ita alqokunallaña 
kawsanqanku. Chay cheqallapitaj surikuna ima kawsanqanku. Chay suyupitaj 
manaña pipis ni jayk'aj tiyakonqañachu. 

40Noqa Tata Dios imaynatachus Sodomata, Gomorrata, jinataj chay muyuyninpi 
llajtakunata chinkacherqani, ajinallataj Babiloniatapis chinkarparichisaj. 
Manaña chaypi pipis tiyakonqachu, nitaj ñan purejkunallapis chaynejpi 
jarakonqankuñachu. Noqa Tata Diosmin chayta nini. 

41Wichaynejpi karu suyumanta atiyniyoj ashkha soldado jamushanku. Uj jatun 
suyu, ashkha kuraj kamachejkuna ima kay pachaj k'uchunmantapacha 
jamunankupaj wakichikushanku. 

42Paykunaqa flechanapaj arcoyoj, t'ojsina lanzayoj ima jamushanku. Jinallataj 
rumi sonqo mana uj chhikan khuyakuyniyoj kanku. Ch'ajwasqankoqa mama 
qochaj qhollchoqeyasqan jina sonarin, caballopitaj purinku. Ñapis Babiloniaj 
contranpi maqanakoj yaykunankupajña kashanku. 

43Babiloniamanta kuraj kamachejrí chayta yachaytawankama, 
mancharikuywan mana imanakuyta atinchu. Paqarichikoj warmi jina ñak'ariypi, 
nanaypitaj kashan, nispa. 

44Ajinata Tata Diosqa Babiloniaj contranpi nin: Imaynatachus león Jordán mayu 
kantupi ch'umi ukhumanta ujllata llojsimuspa, sumaj wira uywaman 
phinkiykun, ajinata noqapis jamusaj, Babiloniamanta kajkunatataj 
chaynejmanta ayqechisaj. Chantá ajllakusqay kamachiyta churasaj chaypi 
kamachinanpaj. Pitaj noqa jina kanmanri? Pitaj noqaman sayaykuwanmanri? 
Mayqen michejtaj ñawpaqeypi sayanmanri? 

45Jinaqa uyariychej imatachus noqa Tata Dios Babiloniaj contranpi 
wakichisqayta, imatatajchus ruwayta yuyasqayta caldeokunaj contrankupi: 
Awqankunaqa aswan juch'uy wawankunatapis apanqanku, llajtankutapis ch'in 
t'ajra pampaman tukuchenqanku. 

46Babilonia suyoj urmasqanqa kay pachata kuyurichenqa, urmasqanmanta 
qhaparqachasqankutaj tukuy kay pachapi uyarikonqa, nispa. 

Jeremías 51 

Tata Dios Babiloniata urmachin 

1Tata Dios nin: Noqaqa tukuy imata phirej sinch'i wayrata Babiloniaj contranpi 
kachaykusaj, jinallataj caldeokunaj contrankupipis. 

2Babiloniaman awqankunata kachaykusaj, trigota jina paykunata 
wayrachinankupaj. Chay suyuta ch'inyachenqanku, imaraykuchus 
tukuynejmanta contranpi llojsiykamonqanku, ñak'arinanku p'unchay 
chayamojtin. 

3Flechajkunaqa arconkuta ama mat'ichunkuchu, nitaj fierro pecherankutapis 
churakuchunkuchu. Babiloniamanta waynakunata ama khuyaychejchu. 
Soldadonkutapis ni uj puchuyojta tukuchiychej. 

4Caldeokunaj tukuy suyunpi runaqa wañuchisqa kanqanku, llajta ukhupitaj 
parti wañusqakuna mast'alla wijch'urayanqanku. 

5Israel aylluwan, Judá aylluwanqa noqa pichus Israelpa May Llimphu Kaj 
Diosnin kajpa contraypi juchallerqanku, suyunkutaj juchallisqankuwan junt'a 
kashan. Chaywanpis noqa Israelpa Tukuy Atiyniyoj Tata Diosnin mana 
paykunata saqerparinichu. 

6Babiloniamanta ayqeychej. Pichus atejqa ayqekuchun. Ama qankunapis 
Babiloniaj millayta ruwasqanrayku wañuchisqachu kaychej, imaraykuchus Tata 
Diospa vengakunan p'unchay chayamun, paytaj ruwasqankuman jina 
paykunaman kutichiponqa. 

7Babiloniaqa Tata Diospa makinpi qori vaso jina karqa. Payqa tukuy kay pachata 
machacherqa. Tukuy suyukunaqa vinonmanta ujyarqanku, chaywantaj 
yuyayninkuta chinkachikorqanku. 

8Jinallaman Babiloniañataj ujllata urmaspa, phirikorqa. Paymanta waqaychej. 
K'irisqankunapaj jampita apamuychej, ichapis qhaliyapunman. 

9Babiloniata jampiykunchejña, jinapis manapuni qhaliyanchu. Payta 
saqerparispa, suyunchejman jaku ripunachej, imaraykuchus juchachasqa 
kasqanqa janajkama chayan, phuyukamataj oqharikun. 

10Tata Dios justiciata ruwawanchej. Chayrayku jamuychej, Tata Diosninchej 
imatachus ruwasqanta Sión orqopi willamusunchej. 

11Tata Diosqa Babiloniata tukuchiyta munan. Media suyumanta kuraj 
kamachejkunata rijch'arichispa, tanqamun. Chaymin Tata Diospa 
vengakuynenqa, Templonta imatachus ruwasqankumanta. Flechanapaj 
arcoykichejta, jark'akuna escudoykichejtataj oqhariychej. 

12Wiphalata pataman oqhariychej, Babiloniaj perqankunata thuñej 
jamunankupaj. Llajta qhawaj soldadokunata ashkhata churaychej. Pakakuspa 

phinkiykoj soldadokunatapis churallaychejtaj. Tata Diosqa Babiloniaj contranta 
imatachus ruwananta ruwanqapuni. 

13Qan Babilonia, jatuchaj mayu kantupi tiyakoj, may chhika qhapaj kapuyniyoj 
kaj, chinkachisqa kanayki p'unchay chayamunña, kawsanayki p'unchaypis 
tukukaponqa. 

14Tukuy Atiyniyoj Tata Dios sutinrayku tilun: Llajtaykita awqaykikunawan 
phinki phinkikunawan jina junt'aykuchisaj, paykunataj qanta 
atipaykususqankurayku, kusiymanta takirikonqanku, nispa. 

Tata Diosta yupaychanapaj takiy 

(Jer 10.12-16) 

15Tata Diosqa atiyninwan kay pachata ruwarqa, yachayninwantaj kay pachata 
sayacherqa, yuyayninwantaj janajta aysarqa. 

16Sinch'ita qhaparispa, phuyupi yakuta t'ojyarichin, kay pachaj k'uchunmantataj 
phuyukunata pataman wicharichin. Paramushajtin, lliuj lliujkunata 
lliphipirichin, wayratapis jallch'ananmanta orqhomun. 

17Tukuy runakunaqa mana yuyayniyoj, wampu kanku. Lantikunata 
ruwajkunaqa ruwasqankumanta p'enqakunku. Chay lantikunaqa runaj 
ruwasqallan, mana kawsayniyojchu kanku. 

18Chaykunaqa mana imapaj walejchu kanku, asikunapaj jina. Tata Dios juicio 
p'unchaypi chaykunata chinkarparichenqa. 

19Jacobpa Diosninrí mana chay lantikuna jinachu. Payqa tukuy kay pachapi kaj 
chhikata ruwarqa. Paymin Israel aylluta ajllakorqa paypata kananpaj, sutintaj 
Tukuy Atiyniyoj Tata Dios. 

Tata Dios Babilonianejta waj suyukunata jasut'in 

20Tata Dios nin: Babilonia, qanqa maqanakupaj armay jina kanki. Qanwanqa waj 
suyukunata phirirasaj, qanllawantaj kamachinanku tiyanakunata chinkachisaj. 

21Qanwan caballokunata, jinataj caballopi rejkunatapis wañurachisaj. 
Qanllawantaj carretakunata phiriykuchisaj, chaypi rejkunatapis 
wañuchillasajtaj. 

22Qannejta qharikunata, warmikunatapis wañuchisaj, chantá machu 
runakunata, waynakunata, jinataj sipaskunatapis wañuchillasajtaj. 

23Qanwan michejkunata, uywakunatapis wañuchisaj, jinallataj chajrapi 
llank'ajkunata, yuntankutapis. Chantá kamachejkunata, kamachina wasipi 
yanapajkunatapis phirillasajtaj, nispa. 

Babiloniaqa Tata Dioswan jasut'ichikun 

24Tata Dios nillantaj: Kunantajrí noqa rikunaykichejta Babiloniata, 
caldeokunatapis imatachus ruwasqankuman jina kutichisaj, Sión llajtata mana 
ima allinta ruwasqankurayku, nispa. 

25Noqa qanpa contraykipi kashani, atiyniyoj suyu, tukuy kay pachata tukuchej. 
Ajinata noqa Tata Diosmin nini. Qanpa contraykita makiyta oqharisaj, chhanka 
patamanta urmachimusunaypaj, ruphachisqa orqoman jinataj tukuchisqayki. 

26Loqhesqa rumiykita wasita ruwanapaj ni pipis oqharenqachu. Wiñaypaj 
ch'inpacha kanki. Noqa Tata Diosmin chayta nini. 

27Chay suyupi wiphalata pataman oqhariychej maqanakuman yaykunapaj. 
Trompetata waqachiychej, runatataj tantaychej, Babiloniaj contranta 
maqanakoj yaykunapaj. Paypa contranpi Araratmanta, Minimanta, 
Askenazmantawan runata tantaychej. Chantá uj kamachejta churaychej, tukuy 
rejkunata maqanakuman pusananpaj. Caballopi rejkunata kachaykuychej, may 
chhika phinki phinkikuna jina. 

28Waj suyukunata wakichiychej maqanakuman yaykunankupaj. Mediamanta 
kuraj kamachejkunata chaypaj wakichiychej, chantá kurajkunata, paywan 
kajkunata, jinallataj kamachiyninkupi tukuy runatapis. 

29Kay pacha ikhakun, kharkatitintaj, imaraykuchus Tata Dios wakichikusqanta 
junt'ashan, Babiloniata ch'in t'ajra pampaman tukuchinanpaj. 

30Babiloniamanta wapu soldadokunajta manaña maqanakunankupaj kallpanku 
kanchu. Maqanakuyta saqerparispa, jark'achasqa pakakunallankupiña warmi 
jina pakaykunku, imaraykuchus wasinkoqa ruphaykuchisqa kashan, llajta 
punkunkunataj phirisqa. 

31Qhepan qhepanta kachakuna Babiloniamanta kuraj kamachejman willamoj 
rinku, tukuynin llajtata jap'isqankuta willanankupaj. 

32Kuraj kamachejman willanku awqakuna mayu chimpanata jap'isqankuta, 
mayu kantupi t'uturakunatapis ruphaykuchisqankuta, chayraykutaj 
soldadokuna ancha mancharisqa kashasqankuta. 

33Israelpa Tukuy Atiyniyoj Tata Diosnin kayta nin: Babiloniaqa trillana eraman 
rijch'akun, trigo oqharina tiempotaj chayamushanña, nispa. 

34Sión llajta Jerusalenqa nin: Babiloniata kuraj kamachej Nabucodonosor 
oqoykuwarqayku. T'unata ruwaspa, ch'usaj chuwata jina saqerpariwarqayku. 
Mama qochamanta sierpe jina oqoykuwarqayku, kapuyniykuwantaj 
sajsaykukorqa. Chaymantataj llajtaykumanta wijch'uwarqayku. 

35Noqaykuta ñak'arichiwasqaykoqa Babiloniaj patanman urmachun, nispa 
Sionpi tiyakojkuna nenqanku. Caldeokunaj patankuman yawarniyku 
jich'akuchun, nispa Jerusalenpi tiyakojkuna ninku. 

36Tata Dios ajinata nin: Noqa justiciata ruwasqayki, awqaykiwantaj 
pagachikusaj. Babiloniaj mayunta, jinataj yaku juturintapis ch'akichisaj. 

37Babiloniaqa raqayllamanña tukuchisqa kanqa, k'ita alqokunaj 
pakakunallankumanña, mana tiyakunapaj jinaman. Chantá tukuy runakuna 
chayta rikuspa, t'ukonqanku, mancharikonqankutaj. 

38Babilonia llajtayojkuna león jina qhaparenqanku, uña leonkuna jinataj 
phiñarikonqanku. 

39Manchayta q'oñirishajtinku, jatun mikhuyta wakichipusaj, paykunatataj 
ujyachispa machaykuchisaj kusikunankupaj. Chaywanpis paykuna wiñaypaj 
puñukaponqanku, manataj ujtawan rijch'arikonqankuchu. Noqa Tata Diosmin 
chayta nini. 

40Chaymanta camalman paykunata qhatisaj, imaynatachus corderokunata, 
chivokunata, mochokunatapis apankichej, ajinata, nispa. 

Babiloniapaj llakiy yarawi 

41Babilonia tukuy kay pachapi manchay uyarisqa llajta kaspa, imaraykutaj chay 
jinata urmananri? Tukuy suyukuna payta urmajta rikuspa, may jinata 
mancharikonqanku. 

42Mama qochaqa Babiloniaman junt'aykonqa, qhollchoqeyasqanwantaj 
p'ampaykonqa. 

43Chay llajtankunaqa ch'inman tukonqanku, ch'aki jallp'aman, ch'in pampaman 
ni pejpa tiyakunanpaj jina, nitaj pipis chayninta purenqañachu. 

44Noqataj Babiloniaj diosnin Belta jasut'isaj, imatachus oqoykusqantataj 
lansachisaj. Manañataj waj suyukunapis payman jamonqankuchu. Babiloniaj 
perqankunapis thuñisqa kanqa. 

45Aylluymanta kajkuna, Babiloniamanta llojsimpuychej, sapa ujtaj kawsayninta 
noqa Tata Diospa sinch'i phiñakuyniymanta librachun. 

46Ama mancharikuychejchu, nitaj kharkaychejchu, kay suyupi imaymana 
parlasqankumanta. Sapa wata uj jina uj jinatataj parlanqanku, chay suyupi 
millay ñak'arichina kasqanmanta, jinataj kamachejkunapura maqanakumanta. 

47Babiloniaj lantinkunata jasut'inay p'unchay chayamonqapuni. Chay suyoqa 
k'umuykachachisqa qhepakonqa, ayakunawan junt'ataj. 

48Janajwan, jinataj kay pachawan, chaypi tukuy kajkunapis Babilonia 
urmasqanmanta mayta kusikonqanku, wichaynejmanta phirejkuna jamojtinku. 
Noqa Tata Diosmin chayta nini. 

49Arí, Babilonia urmanqapuni, Israel ayllumanta runakunata 
wañurachisqanmanta, jinataj tukuy kay pachapi runakunata 
wañurachisqanmanta ima. 

Babiloniapi kaj judiokunapaj willay 

50Qankuna wañuchisqa kanamanta llusp'ejkuna, mana sayarispa, ayqekuychej. 
Karupi kashaspapis, Tata Diosmanta yuyarikuychej, jinallataj 
Jerusalenmantapis. 

51Qankuna ninkichej: Turiyawasqaykuta uyarispa, p'enqakuyku. Uyaykutapis 
mana mayman churayta atiykuchu, imaraykuchus waj llajtayoj runakuna 
Templopi Diosllapaj T'aqasqa Cheqakama yaykunku, nispa. 

52Tata Diostajrí nin: Babiloniaj lantinkunata jasut'inay p'unchay jamushan, 
tukuy chay suyupi parti wañusqa kajkunataj khuyayta ayqonqanku. 

53Babilonia janajmanpis wicharichun aswan pataman atiyninta churananpaj, 
jaqaykamapis awqankunata kachasaj chay atiyninta phirinankupaj. Noqa Tata 
Diosmin chayta nini. 

Babilonia llajta raqayllamanña tukuchisqa 

54Babiloniamantapacha nanaywan qhapariy uyarikun. Caldeokunaj suyunku 
phirisqa kasqanmanta jatun ch'ajwa uyarikun. 

55Tata Diosmin Babiloniata chinkarparichenqa, may kasqanta yuyakuspa 
parlasqantapis ch'inyachenqa. Imaynatachus mama qocha phiñarikuspa, 
jatunta qhollchoqeyan, ajinata awqankunaqa Babiloniaj patanman 
urmaykonqanku. 

56Babiloniata chinkachej chayamunku. Soldadonkunataj jap'isqa kanqanku, 
flechanapaj arconkupis p'akisqa, imaraykuchus Tata Diosqa mana allinta 
ruwasqankumanta pagachikoj Dios kaspa, millay ruwasqankuman jina 
paykunaman pagaponqa. 

57Tukuy Atiyniyoj Tata Dios sutiyoj Tukuyta Kamachej nin: Babiloniamanta 
kurajkunata machaykuchisaj. Jinallataj yachayniyoj runakunata, kamachina 
wasipi kamachejkunata, kuraj kamachejta yanapajkunata, chantá 
soldadonkunata ima machaykuchillasajtaj. Paykunaqa wiñaypaj 
puñukaponqanku mana rijch'arimuyniyojta. 

58Babiloniaj phatu perqankuna tukuynin urmachisqa kanqanku, chay 
chhikachachaj punkunkunapis ruphaykuchisqa kanqanku. Chay llajtata 
sayarichejkunaqa mayta sayk'uspa, qhasillapaj ruwarqanku, imaraykuchus 
tukuy ruwasqanku ninallapi ruphasqa tukukonqa. Noqa Tukuy Atiyniyoj Tata 
Dios chayta nini. 

Jeremiaspa sut'inchasqanta Babiloniapi willanku 

59Judata kuraj kamachej Sedequías tawa watataña kamachishajtin, Diosmanta 
sut'inchaj Jeremías Neriaspa churin Maseiaspa allchhin Seraiasman ujta 
willacherqa. Seraiasqa kuraj kamachej Sedequiaswan Babiloniaman rishaspa, 
mayordomon karqa. 

60Jeremías qaramanta p'anqapi qhelqarqa ima ñak'ariykunachus Babiloniaj 
patanman jamunan karqa, chaykunata. Ajinaqa Babiloniaj contranpi imachus 
qhatirinanqa tukuy qhelqasqa karqa. 

61Chantá Jeremías Seraiasman nerqa: Babiloniaman chayaspa, kay qhelqasqa 
willayta tukuypa uyarinanta jatunmanta ñawirinki. 

62Chantá ninki: Tata Dios, qan kay suyuta tukuchinaykita nerqanki, manaña 
pipis tiyakunanpaj jina, ni runakuna, nitaj animalkunapis, imaraykuchus 
wiñaypaj ch'in kanqa, nispa. 

63Chantá kay qhelqasqata ñawiriyta tukuspañarí, uj rumiman 
wataykuytawankama, Éufrates mayuman wijch'uykuy, chantá niy: 

64Babilonia ajinatamin chinkaponqa, manañataj ujtawan 
jatarimonqañachu, Tata Dios kay suyuman apachimunan kashan, chay 
ñak'ariypi urmasqanmanta, nispa. Kaykamalla Jeremiaspa sut'inchasqan karqa. 

Jeremías 52 

Sedequiaspa kamachisqan 

(2 R 24.18-20; 2 Cr 36.11-16) 

1Sedequías kamachiyta qallarishaspa, iskay chunka ujniyoj watayojña karqa, 
chunka ujniyoj watatataj Jerusalenpi kamacherqa. Mamanpa sutin Jamutal 
karqa, paytaj Libnamanta waj Jeremiaspa ususin karqa. 

2Sedequiasqa manapuni Tata Diospa munayninman jinachu ruwarqa. 
Imaynatachus kuraj kamachej Joacín ruwarqa, ajinata paypis ruwallarqataj. 

3Chayrayku Tata Dios Jerusalén llajtapaj, chantá Judá suyupajpis phiñakorqa. 
Chantá ñawpaqenmanta paykunata wijch'orqa. 

Babiloniata kuraj kamachejqa Jerusalenta jap'in 

(2 R 24.20—25.7; Jer 39.1-7) 

Chantá Sedequías Babiloniata kuraj kamachejpa contranpi oqharikorqa. 

4Chayrayku Sedequías jisq'on watataña kamachishajtin, chunka kaj killaj 
chunka kaj p'unchayninpi kuraj kamachej Nabucodonosor, tukuy soldadonkuna 
ima Jerusalenta atipaspa jap'inankupaj jamorqanku. Paykunataj Jerusalén llajtaj 
ñawpaqenpi jaraykukuspa, muyuyninpi jallp'a moqota sayaricherqanku 
llajtaman yaykunankupaj. 



1603 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

5Sedequías chunka ujniyoj watata kamachinankama Jerusalén llajta 
soldadokunawan muyuykusqa karqa. 

6Chay watamanta tawa kaj killanpi, jisq'on kaj p'unchayninpi Jerusalenpi 
yarqhayqa may sinch'i karqa, manataj imapis mikhunapaj karqachu. 

7Chantá llajtaj perqanta jusk'uspa, chay ch'isi tukuy soldadokuna, kuraj 
kamachej ima Jerusalén llajtamanta ayqerqanku, caldeokunawan Jerusalén 
llajta muyuykusqa kashajtinpis. Maypichus iskay perqa tinkuy chawpipi uj 
punku karqa, chayninta llojserqanku. Kuraj kamachejpa huertanman rina 
ñannejta rispataj, chaymanta Jordán valleman rej ñanta jap'irerqanku. 

8Chaywanpis caldeokunamanta soldadokunaqa kuraj kamachej Sedequiasta 
qhatiykuspa, Jericó pampapi taripamorqanku. Sedequiaspa soldadonkunataj 
payta saqerparispa, tukuynejman ch'eqeraporqanku. 

9Chantá caldeokunaqa kuraj kamachejta jap'ispa, Babiloniata kuraj kamachejpa 
ñawpaqenman aparqanku. Chaypacha Nabucodonosorqa Jamat suyupi Ribla 
llajtapi kasharqa. Chaypi Nabucodonosor kuraj kamachej Sedequiaswan 
imatachus ruwanankuta kamacherqa. 

10Sedequías rikushajtin, churinkunaj umankuta qholurparerqanku, jinallataj 
Judamanta kamachejkunaj umankutapis. 

11Chantá Nabucodonosor kamachillarqataj Sedequiaspa ñawinta orqhonankuta, 
chantá cadenawan wataykunankuta Babiloniaman payta apanankupaj. Chaypi 
Sedequías wañunankama kawsarqa. 

Jerusalén llajtapi Templota thuñinku 

(2 R 25.8-21; 2 Cr 36.17-21; Jer 39.8-10) 

12Babiloniata kuraj kamachej Nabucodonosor chunka jisq'onniyoj watataña 
kamachishajtin, phishqa kaj killaj chunka kaj p'unchayninpi kuraj kamachejta 
yanapaj soldadokunata kamachej Nabuzaradán Jerusalenman chayamorqa. 

13Payqa Tata Diospa Templonta ruphaykucherqa. Jinallataj kuraj kamachejpa 
kamachinan wasita, chantá Jerusalén llajtapi tukuy wasikunata 
ruphaykuchillarqataj, astawanqa kurajkunaj wasinkukunata. 

14Nabuzaradanwan khuska Caldeamanta soldadokuna Jerusalenpa muyuyninpi 
kaj perqata thuñiykorqanku. 

15Chaymantaqa Nabuzaradanllataj Babiloniaman apacherqa wakin 
wajchakunata, chay llajtapi puchojkunatawan, jinataj Babiloniata kuraj 
kamachejman k'askakojkunatawan ima. 

16Nabuzaradanqa wakin allin wajcha kajkunallata Judapi saqerqa, uva 
huertakunata qhawanankupaj, jallp'ata llank'anankupaj ima. 

17Chantá caldeo soldadokunaqa Tata Diospa Templonpi broncemanta tukuy 
imata t'unararqanku: Bronce sayantakunata, chukukunata, jatun yaku 
churanatapis. Jinaytawantaj, chay tukuy bronceta Babiloniaman 
apakaporqanku. 

18Ajinallatataj mankakunata, lampakunata, mecha k'utunata, jatuchaj 
vasokunata, jatuchaj wisllakunata aparqanku. Jinallataj Diosta yupaychanapaj 
broncemanta kaj waj imakunatapis apallarqankutaj. 

19Jinallataj qorimanta, qolqe metalmanta tukuy kaj imakunatawan 
apakapullarqankutaj: Mayllakuna ch'illamita, nina oqharinata, jatuchaj 
vasokunata, ushpha orqhonata, k'anchanakunata, jatuchaj wisllakunata, 
Diosman vino jaywana vasokunatapis. 

20Chay iskay sayantamanta, jatun yaku churanamanta, chunka iskayniyoj 
toromanta, jinataj uran chukukunamanta ima, mayqenkunatachus kuraj 
kamachej Salomón ruwachisqa Tata Diospa Templonpaj, chaykunamanta 
bronce mashkhachus kasqan mana yachakorqachu. 

21Chay iskay jatuchaj sayantaqa sapa uj sayayninman pusaj metroyoj karqa, 
muyuyninmantaj phishqa metro khuskanniyoj. Sonqonqa soqolla karqa. Chay 
broncej phatuntaj uj t'ajllu jina karqa. 

22Sapa sayantaqa broncemanta ruwasqa pilluyoj karqa. Chaytaj sayayninman 
iskay metro kuraj jina karqa. Chaypa muyuynintaj broncemanta ch'ipawan 
muyuykuchisqa karqa, chantá broncemanta granadakunawan 
k'achanchasqataj. Iskaynin sayantan kikinkamalla karqanku. 

23Broncemanta ch'ipaj patanpi sapa ujpi pachaj granadakuna karqa, chay 
tukuymanta jisq'on chunka sojtayoj sut'ipi kasharqanku. 

Judiokuna waj suyuman apasqa kanku 

24Soldadokunata kamachejqa kuraj kaj sacerdote Seraiasta jap'erqa, sacerdote 
masin Sofoniastawan. Chantá Temploj pationpi kinsa soldadokuna punkuta 
qhawarqanku, chaykunatapis jap'illarqataj. 

25Llajtallapiraj kasharqanku, chaykunamanta soldadokunata kamachejta, kuraj 
kamachejta umachajkunamantataj qanchis runata jap'icherqa. Jap'ichillarqataj, 
maqanakupaj soldadokuna tantarqa, chay runatapis. Jinallataj llajta ukhupi sojta 
chunka runakunatawan jap'ichillarqataj. 

26Nabuzaradanqa chay tukuy runakunata Babiloniata kuraj kamachejpa 
ñawpaqenman aparqa, Jamat suyupi Ribla llajtapi kashajtin. 

27Ribla llajtapitaj Babiloniata kuraj kamachejqa paykunata wañurachinankuta 
kamacherqa. Ajinatamin Judá suyupi tiyakojkuna waj suyuman apasqa 
karqanku. 

28Nabucodonosor qanchis watataña kamachishaspa, Judá suyumanta 3.023 
runakunata Babiloniaman apacherqa. 

29Chunka pusajniyoj watataña Nabucodonosor kamachishaspataj, 832 
runakunatawan Jerusalenmanta Babiloniaman apachillarqataj. 

30Iskay chunka kinsayoj watataña Nabucodonosor kamachishajtintaj, 
Nabuzaradán 745 runakunata Judá suyumanta apacherqa. Chay apasqa 
runakunaqa tukuyninpi karqanku 4.600. 

Kuraj kamachej Joaquinta kacharipunku 

(2 R 25.27-30) 

31Judamanta kuraj kamachej Joaquín apasqa kasqanmanta kinsa chunka 
qanchisniyoj watanman, chunka iskayniyoj killamanta iskay chunka phishqayoj 
kaj p'unchayninpitaj kuraj kamachej Evil Merodac Babiloniapi kamachiyta 
qallarerqa. Payqa Judata kuraj kamachej Joaquinwan k'acha karqa. Chayrayku 
carcelmanta orqhochimorqa. 

32Payqa Joaquinta aswan allinpaj qhawarqa, Babiloniapi paywan kasharqanku, 
chay waj kuraj kamachejkunamanta nisqaqa. 

33Chayrayku pay kamacherqa chaymantapacha Joaquinqa preso kanan p'achata 
saqespa, aswan sumaj p'achata churakunanta, jinaspataj kuraj kamachejwan 
khuska mikhunanta. 

34Ajinata Babiloniata kuraj kamachejqa Joaquinta allinpaj qhawarqa Joaquín 
wañupunankama. 

Lamentaciones 

Lamentaciones 1 

Jerusalén llajtarayku Jeremías waqan 

1Jerusalén llajta unay may chhika runayoj karqa, kunantaj ch'inpacha qhepakun. 
Llajtakuna ukhupi chay chhika jatun llajta kashaspa, warmisapaman jina tukun. 
Suyukunata kamachej llajtataj kunanqa mit'animan tukun. 

2Jerusalén llajta runa jina tukuy tuta sonqo nanayta waqan, waqayninpis uyanta 
sururin. Waynankunamanta ni mayqen sonqochaykurej kanchu. Tukuy 
kawsaqenkuna wasancharqanku, awqanmantaj tukorqanku. 

3Judá suyupi tiyakojkuna karu suyukunaman apasqa kanku. Chaypi may 
ñak'arichisqa kanku, sinch'i ruwanawan. Waj suyukunaj chawpinpi tiyakuspa, 
mana samariyta tarinchu. Awqakunawan muyurisqa kaspataj mana ayqeyta 
atinchu. 

4Sionman rej ñankunaqa llakiy, ch'inpachalla kashanku. Mana pipis jatun 
raymiman jamoj kanchu. Jerusalén llajtaj punkunkunaqa tukuynin thuñisqa, 
ch'inpachataj kashanku. Chayrayku sacerdotekunaqa waqarikunku. 
Sipaskunapis manchay llakisqa kashanku. Jerusalén llajtaqa llakiypa atipasqan 
kashan. 

5Awqankunaqa mayta qhapajyarinku, paykunaj makinkupitaj kashan. 
Jerusalentaqa Tata Diospuni chay jinata llakichin, may chhikata 
juchallikusqanrayku. Wawankukunapis waj suyukunaman chayarqanku 
awqankoj apasqanrayku. 

6Jerusalenpa k'achita kayninpis chinkaporqa. Kurajninkunaqa taruka jina 
yarqhasqa pastota mask'aspa purinku. Ancha pisi kallpa kashanku, 
qhatiykachajkunaj ñawpaqenmanta ayqenankupaj. 

7Jerusalén, ñak'arichisqa llakiypi purishaspa, yuyarikuy ñawpa tiempopi qhapaj 
kasqaykimanta. Kunantajrí awqayki mayta alqochakuspa asipayasunki, 
imaynatachus urmasqaykita rikuspa. Nitaj pipis yanaparej jamusorqachu. 

8Jerusalenqa anchatapuni juchallikorqa. Chayrayku chejninapaj jinaman 
tukorqa. Payta jatunpaj qhawajkuna kunan pisipaj qhawanku, q'alalla kayninta 
rikusqankurayku. Chayrayku p'enqakuywan wasaman tijrakuspa, waqashan. 

9P'achanqa millay ch'ichi kashan, manataj yuyarqachu imapichus rikhurinanta. 
Chayrayku payqa t'ukunata urmarqa, manataj pipis sonqochaykurej kanchu. 
Qhawariy ari, Tata Dios, llakiyniyta, awqaypis manchayta runaykachasqankuta. 

10Awqankoqa Jerusalenpata qhapaj imankunata jap'ikapun. Jerusalenqa qanta 
mana manchachikoj runakunata rikorqa Temploykiman junt'aykojta, 
pikunatachus mana Temploykiman yaykunankuta nerqanki, chaykunata. 

11Tukuy llajtantin waqarikuspa, mikhunata mask'amunku. Tukuy kapuyninkuta 
mikhunallawan chhalanku, yarqhaymanta ama wañunankupaj. Qhawariy, Tata 
Dios, kay jina llakiypi k'umuykachachisqa kasqayta. 

Jerusalén Diosmanta mañakun 

12Qankuna kay ñanta purejkuna, manachu sonqoykichej nanasunkichej noqata 
rikuwaspa? Sayarispa, qhawariwaychej. Kay ñak'arisqaymanta astawan sinch'i 
ñak'ariy kanmanchu? Kay jina ñak'ariyta Tata Dios k'arajta phiñakuspa, 
apachimuwan. 

13Tata Diospuni janaj pachamantapacha ninata kachaykamuwaspa, tulluykama 
ruphaykuchiwan. Chakiyman tojllata churaykuwan, qhepamantaj kutirichiwan. 
Sonqo nanayta sapayta saqerpariwasqanrayku, tukuy p'unchaynintin llakiywan 
ñak'arini. 

14Tata Diosqa juchallisqayta rikuspa, chay juchayllawantaj yugowan jina 
wataykuwan. Chayqa manchayta llasaykuwan, kallpayta tukuchinawankama. 
Tukuyta Kamachej Diosqa millay runakunaj makinman churaykuwan, noqataj 
manaña awantayta atinichu. 

15Tukuyta Kamachej Diosqa jark'akuwaj wapu soldadoykunata wijch'un. 
Ashkha soldadotataj kachaykamuwan, wapu soldadoykunata 
wañurachinankupaj. Tukuyta Kamachej Diosqa uvatapis sarushanman jina, 
mana qharita rejsej sipasta jina Judá suyuta sarurparin. 

16Chayrayku noqa waqaykushani, ñawiypis waqaywan junt'a kashan. Mana 
piniypis sonqochanawanpaj kanñachu, nitaj pipis kallpachawajneyqa kanñachu. 
Wawaykunaqa thuñisqa llajtapi qhepakunku, awqayku 
atipaykuwasqaykurayku. 

17Sión llajta makinta jaywarikamun yanapanankuta mañakuspa, manataj pipis 
kanchu payta sonqochaykurej. Tata Diosqa Jacobpa contranta kamachin 
qayllanpi suyukuna awqankuna kanankuta. Jerusalentaj paykunaj chawpinkupi 
millachikunaman tukun. 

18Jerusalén llajta nin: Tata Diosqa cheqanpuni, noqarí paypa contranta 
oqharikorqani, kamachisqanta p'akispa. Kunanqa tukuy runa, qhawaychej, 
rikuychejtaj ñak'arisqayta. Sipasniykunata, waynuchuykunatawan ima 
apakapunku. 

19Waynaykunata yanapanawankupaj wajyakorqani, paykunatajrí 
wasanchawarqanku. Sacerdoteykunawan, kurajniykunawanqa llajta ukhupi 
wañorqanku. Kutirinankupaj mikhunata mask'akuspa, purerqanku. 

20Tata Dios, llakikuyniyta qhawariy. Sonqoypis phataj jinaña nanaykushawan. 
Mana kasukoj kasqayrayku nanaypis sonqoyta ñit'iykuwan. Jawapeqa 
espadawan wawaykunata wañuchinku, llajta ukhupipis wañullay kashan. 

21Waqashajta uyariwanku, manataj pipis sonqochaykuriwaj kanchu. Tukuy 
awqaykuna mana allinpi kasqayta yachanku, maytataj kusikunku kay jinata 
ñak'arichiwasqaykimanta. Paykunamanpis jasut'isaj, nispa nisqaykita 
apachimullayña, paykunapis noqa jina ñak'arinankupaj. 

22Qanpa ñawpaqeykiman tukuy millay ruwasqanku chayamuchun. 
Imaynatachus noqa mana kasukojtiy ruwawarqanki, ajinallatataj paykunatapis 
ruway ari. Anchataña waqasqayrayku, sonqoy p'akisqa kashan, nispa. Ajinata 
Jerusalén llajta Tata Diosta nin. 

Lamentaciones 2 

Tata Dios Jerusalenta jasut'in 

1Tata Diospa phiñakuynin may sinch'i kasqanrayku, k'achitu Sión llajtata 
laqhayaykuchin. Israelpa jatunchakunanta janaj pachamanta kay pachaman 
wijch'uykamun, ñut'u jallp'a jinallaña kashan. Chay jina k'arajta phiñakuspa, 
Tata Diosqa mana Templollanmantapis khuyakorqachu. 

2Tata Dios mana khuyakuspa, tukuy imata pampata ruwan. Phiñakuyninwan 
Tata Diosqa Jacobpa tukuy wasinkunata thuñiran. Judá llajtaj jark'achasqa 
perqantapis tukuyninta pampachan. Kuraj kamachejta, kurajkunatawan 
maytapuni k'umuykuchin. 

3Tata Diosqa k'araj phiñakuyninwan israelitakunaj atiyninkuta chinkarparichin. 
Payqa yanapayninta noqaykumanta karunchan, awqaykunaman sayaykojtiyku. 
Payllataj Jacobpa ayllunpi ninata jap'iykuchispa, tukuy muyuyninta 
q'olaykuchin. 

4Awqapis kanman jina Tata Dios arconta aysan, paña makinwantaj flechana 
arcota jap'in. Chaywantaj mashkha sumaj kajtapis tukuyninta chinkachin. 
K'achitu Sión llajtaman ninata jina k'araj phiñakuyninta kachaykun. 

5Tukuyta Kamachej Dios awqa jina tukuynin israelitakunata tukuchin. 
Kamachina wasita thuñiran, jark'achasqa llajtaj perqankunatapis pampata 
ruwan. Jinamanta k'achitu Judá suyuta manchay llakiywan, waqaywan ima 
junt'achin. 

6Tata Dios huerta qhawana ch'ujllata jina Templonta thuñirparin. Maypichus 
tantakoj kanku, chayta ujllata thuñirparerqa. Tata Diosqa Sionpi raymi 
ruwanata, samarina p'unchaytapis qonqapunankuta ruwarqa. Chay jina 
phiñakuyninwan kuraj kamachejta, chantá sacerdotekunatapis qhesacharqa. 

7Tata Diosqa altarninta qhesachan, jinallataj paypaj t'aqasqa cheqatapis pisipaj 
qhawan. Llajtaj muyuyninpi jark'achasqa perqakunatapis awqankuman 
jaywaykorqa. Awqankunataj Tata Diospa Templonpi raymi p'unchaypi jina 
manchayta kusiywan ch'ajwarinku. 

8Tata Dios nerqa: Sión llajtaj perqankuna urmachisqa kanqanku, nispa. Ajinata 
wakicherqa, mana iskayrayaspataj, chay perqakunata thuñirparerqa. Jawa 
perqantinta, ukhu kaj perqantinta ujllapi pampaman urmacherqa. 

9Punkunkunapis pampaman wijch'usqa karqanku. Pay punku chakanankutapis 
p'akirarqa. Kuraj kamachejninkuwan, kurajninkukunawanqa waj suyukunaj 
chawpinkupi kashanku. Kamachiykunaqa manaña kanchu, nitaj Diosmanta 
sut'inchajkunapis mosqoypi jina imatapis Diosmanta jap'inkuñachu. 

10K'achitu Sionmanta kurajkunaqa pampapi ch'inlla tiyakunku, umankuman 
jallp'awan qhallirakuspa, qhashqa p'achata churaykukuspa ima. Jerusalenpi 
sipaskunapis pampakama k'umuykunku. 

11Waqasqaypi ñaweyqa tukukushanña, wijsay ukhupi ch'unchulaypis 
q'ewirakunku. Sonqoyqa llakiywan phatashanña, aylluypa llajtanta chay jina 
thuñisqata rikuspa, jinataj astawanqa ñuñoj wawakunata yarqhaywan ñanpi 
wañurashajta rikuspa. 

12Wawakunaqa mamankuman ninku: Maytaj t'antawan vinowanri? nispa. Llajta 
ñankunapi k'irisqapis kankuman jina wijch'ukunku, mamankoj arphinpitaj 
yarqhaywan wañurapunku. 

13Jerusalén llajta, imatataj niykimanri? Jerusalén, imawantaj rijch'anachiykiman 
qanta sonqochanaypajri? Qanpa llakiyniykeqa mama qocha jina. Pitaj 
sonqoykita tiyaykuchiyta atisunkimanri? 

14Diosmanta sut'inchajkunaqa qhasi manakaj imakunata willasunku. Mana 
juchaykitapis rikuchisorqankuchu, chaynejta ama karu llajtaman apasqa 
kanaykipaj. Manachayqa llullallata willasunku, qhasi manakaj imakunata 
creechispa. 

15Ñanta tukuy purejkunaqa qanmanta asikuspa, t'ajllarakunku. Silbarispa, 
umankuta khiwirispataj, Jerusalén llajtamanta ninku: Kaychu chay k'achitu 
llajta, kay pachapi tukuyta kusichejqa? nispa. 

16Tukuy awqaykikuna qanpaj rimanku. Paykuna alqochakuspa, kirunkuta 
k'arurakuspataj, ninku: Kay llajtata ujllapi chinkarpachina. Noqanchej kay 
p'unchayta maytapuni suyasharqanchej, kunantaj rikunchejña, nispa. 

17Tata Dios chayta ruwan nisqanman jina, junt'anpuni unaymantapacha 
kamachisqanta. Payqa Jerusalenta chinkacherqa, manataj qhespicherqachu. 
Awqankuna paymanta asikojtinku, qhawallarqa, awqakunaj atiynintataj 
astawan jatunyacherqa. 

18K'achitu Sión llajta, Tata Dios yanapasunanta mañakuy. Tuta p'unchay 
waqaspa, waqayniykita mayu yakuta jina purichiy. Mana samarispa, nitaj 
sayk'uspa waqallaypuni ari. 

19Tuta jatarispa, qhaparikuy ari. Paran paranta Tata Diospa ñawpaqenpi 
waqarikuy. Makiykita Tata Diosman oqharispa, mañakuy, sapa llajtaman 
yaykunapi mikhunamanta jina wawaykikuna ama wañunankupaj. 

20Tata Diosníy, qhawariy yuyariytaj, mana jayk'aj pitapis kay jinata 
ruwarqankichu. Kay warmikunaqa paqarichikusqanku wawankuta 
mikhukaponqankuchu? Diospaj T'aqasqa Cheqapi sacerdotekuna, 
sut'inchajkuna ima Temploykipi wañurachisqa kanqankuchu? 

21Kaynejpi jaqaynejpi wawakuna, machu runakuna, sipaskuna, wayna runakuna 
ima ayanku wijch'u wijch'ulla kashanku. K'araj phiñakuyniyki p'unchaypi 
paykunata wañuracherqanki, mana khuyakuspataj ñak'ararqanki. 

22Tukuynejmanta manchachikuyta tantaykamunki jatun raymiman 
wajyarikusqapis kankuman jina. Tata Dios, qanpa k'araj phiñakuyniyki 
p'unchaypi mana ujllapis llusp'erqachu, nitaj kawsashajpis qhepakorqachu. 
Pikunatachus uywasqaytaqa awqay wañuracherqa. 

Lamentaciones 3 

Llakiypi rikhurejpa takiynin 

1Noqamin kani, pitachus Dios k'araj phiñakuyninpi jasut'in, chay. 

2Payqa mana k'anchayniyoj laqha ñankunata pusaykachawarqa, 
purichiwarqataj. 

3Jinallataj tuta p'unchay noqata kutin kutinta makinwan jasut'iwarqa. 

4Payqa aychayta, qaraytapis machuyachin. Tulluykunatapis payllataj p'akiran. 

5Payqa llakiywan, ñak'ariywan ima perqawan jina muyuykuchiwan. 

6Laqhapi saqerpariwan unayña wañojkunata jina. 

7Ni mayninta llojsinaypaj jina kanchapi wisq'aykuwan, rakhu cadenawantaj 
wataykuwan. 

8Chhikata qhaparispa yanapanawanta mañakushajtiypis, mana kasuta 
ruwawanchu. 

9Ñanniytapis ch'eqosqa rumikunawan perqaykuspa, ñan purinaytapis 
wisq'aykuwan. 

10Tata Dios noqapajqa mithanawanpaj jukumari jina kashan, pakaymanta 
wateqaj león jinataj. 

11Ñanniyta pantachiwan, mitharpariwantaj. Manchachikuywan kharkatishajta 
saqewan. 

12Flechana arconta mat'iykun, aysaspataj flechanawanpaj sayaykuchiwan. 

13Tata Dios arconwan flechamuwasqanqa sonqoyman sat'iykukun. 

14Tukuy aylluy asipayawanku, sapa kutitaj paykunaj alqochakunan kani. 

15Tata Diosqa llakiykunawan junt'aykuchiwan, jaya ujyanawantaj 
machaykuchiwan. 

16Pampaman choqarpariswaspa, kiruytapis muchharawan, ushphapitaj 
qhoshpichiwan. 

17Sonqo tiyaykusqa kayqa noqamanta karunchakun, kusiy kawsaytapis manaña 
tarinichu. 

18Chantá nerqani: Kallpayqa tukukapun, jinallataj Diosllapi atinikuspa 
suyakunaypis, nispa. 

19Llakiyniyta, ñak'ariyniyta ima yuyarikuspaqa, may jaya jayaq'e jina kasqanta 
yuyarini. 

20Chaykunata yuyarejtiytaj, mana kallpayoj rikhurini. 

21Chay tukuywanpis, sonqoypi kaymanta unancharisqayrayku sonqoypi 
suyakuyta kawsarichiwan: 

22Tata Diospa khuyakuynenqa mana jayk'ajpis tukukunchu, munakuyninpis 
mana tukukuyniyojchu. 

23Sapa paqarin mosojyan. Tata Diosníy, nisqaykita junt'ajpuni kanki. 

24Chayrayku tukuy sonqo nini: Tata Diosqa tukuy ima noqapajqa. Chayrayku 
payllapi atinikuspa suyakusaj. 

25Tata Diosqa may k'acha pikunachus paypi atinikojkunapaj, pikunachus 
payllapi atinikuspa suyakojkunapaj. 

26Tata Diospa yanapayninta ch'inllamanta suyanaqa may sumaj. 

27Runapaj allinpuni wayna kasqanmantapacha kasukoj sonqo kananqa. 

28Tata Dios imatapis kamachejtenqa, runaqa sapan ch'inlla kachun. 

29Pampakama k'umuykuchun, imaraykuchus ichapis imata suyananraj 
kanmanraj. 

30Pichus maqajman uj lado uyantawan rikuchichun, ajinamanta p'enqachisqa 
kasqan junt'akunanpaj. 

31Tata Dios mana wiñaypajchu saqerpariwasunchej. 

32Ñak'arichispapis khuyakullantaj, may chhikan khuyakuynin kasqanrayku. 

33Payqa runata ñak'arichisqanmanta mana kusikunchu nillataj runatapis 
llakichiyta munanchu. 

34Tata Dios mana walej ninchu, atiyniyojkuna carcelpi kajkunata mana 
khuyakuspa sarojtinku. 

35Manallataj walej ninchu, Tata Dios qhawamushajtin, runata waqachejtinku. 

36Tata Dios nillataj walej ninchu, pikunachus justiciata q'ewinku, chaykunata. 

37Pitaj imapis kananta ninman, Tata Dios mana kamachejtinri? 

38Tukuy mana allin kaj, tukuy allin kajpis, Tata Dios nisqanrayku jamun. 

39Imamantataj runaqa quejakunman juchanmanta jasut'isqa kashaspari? 

40Purisqanchejta allinta qhawarikunachej. Tata Diosta mask'aspa paymantaj 
kutirikunachej. 

41Janaj pachapi kashaj Diosninchejman tukuy sonqo makinchejta oqharispa, 
Diosmanta mañakuna: 

42Noqaykoqa qanpa contraykita oqharikorqayku, manataj kasukorqaykuchu. 
Qantaj mana juchaykuta pampacharqankichu. 

43Qanqa k'araj phiñakuyniykiwan muyuykuwarqayku, 
qhatiykachawarqaykutaj. Qanqa mana khuyarikuspa, wañurachiwarqayku. 

44Qanqa phuyuwan pakaykukunki, mañakususqaykuta mana uyarinawaykupaj. 

45Tukuy runaj ñawpaqenpi millay p'enqaypi, millachikunapaj jinataj 
rikhurichiwayku. 

46Tukuy awqayku noqaykoj contrallaykutapuni parlanku. 

47Manchachikuy misk'ana, jatun llakiy, pampachasqa kaypis noqaykuman 
chayawarqayku. 

48Ñawiymanta waqayqa mayu yaku jina puririn, munasqa llajtay thuñisqa 
kasqanmanta. 

49Mana samariyta ñawiymantaqa waqaylla surumun, manapunitaj samariyta 
tarinichu, 

50Tata Dios janaj pachamanta qhawarimuspa khuyakunawaykukama. 

51Llajtaypi sipaskunata ñak'arejta rikusqayrayku, sonqoy maytapuni nanawan. 

52Awqaykoqa p'isqota jina mana imallamanta jap'iyta munawayku. 

53Kawsashajta pujyuman wijch'uykuwanku, pujyutataj rumiwan kirpaykunku. 

54Yakoqa umay patata wasarerqa, chaypachataj nerqani: Kunanqa 
wañupusajchá, nispa. 

55Jinapi, Tata Diosníy, noqaqa pujyu ukhumantapacha sutiykita qhaparikorqani. 

56Qantaj qhaparikamusqayta uyariwarqanki. Jinallataj mañakususqaytapis 
kasuwarqanki. 

57Qhaparikamorqayki, chay p'unchay qayllaykamuwaspa, niwarqanki: Ama 
manchachikuychu, nispa. 

58Tukuyta Kamachej Dios, noqaman kutikuwaspa, sayaykorqanki, 
kawsayniytataj qhespichiwarqanki. 

59Qan, Tata Dios, manakajmanta ñak'arichiwasqankuta rikunki. Chayrayku qan 
justiciata ruwaway ari. 

60Qan rikushanki imatachus ruwanawankupaj wakichikusqankuta, noqaj 
contraypi tukuy yuyasqankutapis yachallankitaj. 

61Tata Dios, qan uyarishanki sonqoyta nanachinawankupaj jina parlasqankuta, 
tukuy imata contraypi wakichisqankutapis. 

62Jinallataj tukuy awqaykuna parlasqankuta, yuyasqankutapis uyarinki, sapa 
p'unchay noqaj contrallaypipuni parlasqankuta. 

63Qhawariy, tukuy ruwasqankupi noqallamantapuni takispa asikunku. 

64Kunanqa, Tata Dios, paykunaman imatachus ruwasqankuman jina kutichipuy. 

65Sonqonkuta astawan rumiyachiy, maldicisqaykipis paykunaman chayachun. 

66Chay k'araj phiñakuyniykiwan paykunata qhatiykuy, kay jallp'a patamantataj 
chay runakunata chinkachiy ari, Tata Dios. 

Lamentaciones 4 

Jerusalén llajtata waj llajtayojkuna jap'inku 

1Qoreqa mayta yanayaykorqa. Qorej lliphipiyninpis manaña k'ancharinchu. 
Temploj perqankunamanta rumikunapis kaynejpi jaqaynejpi wijch'urasqa 
kashan. 

2Sión llajtapi tiyakojkunaqa maypaj qhawasqa kaj kanku, sumaj kaj 
qorimantapis aswan munasqa. Kunantajrí manka llut'aj ruwasqan t'uru manka 
jinalla qhawasqa kanku. 

3K'ita alqokunapis uñankuman ñuñuchinku. Llajtaypa runankunarí ancha millay 
sajra kanku, imaynatachus ch'in pampapi suri irpanta mana khuyarinchu, ajina. 

4Ñuñoj wawakunaj qallunkoqa yaku ch'akiymanta siminkuman 
k'askaykapullanña. Wawakuna t'antata mañakojtinku, mana pipis t'antata qorej 
kanchu. 

5Ñawpa tiempopi sumajta mikhojkunaqa kunan yarqhaywan wañunku. Qhapaj 
kawsaypi wiñajkunaqa q'opa wijch'unapi kawsashanku. 

6Suyuypa jatun llajtaj millayta ruwasqanqa Sodomaj juchanmanta nisqaqa 
astawan jatunraj. Sodoma llajtataj ujllapi chinkachisqa karqa, mana runaj 
imanasqallan. 

7Ajllasqa runankunaqa rit'i jina yuraj karqanku, lechemantapis astawan 
karqanku. Ukhunkoqa coral nisqamantapis astawan puka karqa, uyankutaj 
zafiro sutiyoj rumi jina k'achitu karqa. 

8Kunantaj uyanku yana oqepacha kashan, ñanpi mana rejsiy atina. Aycha 
qarankupis tullunkuman k'askaykusqallaña kashan, ch'aki k'aspi jina. 

9Espadawan ujllapi wañuchisqa kajkunaqa aswan allin wañuyta rikunku, 
yarqhaywan ch'ayñaspa wañojkunamanta nisqaqa, imaraykuchus mikhuna 
mana kasqanrayku, paykunaqa pisimanta pisi wañushanku. 

10Suyuypa jatun llajtan thuñisqa kashajtin, chaypacha k'acha khuyakuyniyoj 
warmikuna wawankuta wayk'uykakaporqanku. Kikin wawankullatataj 
mikhuykakaporqanku. 

11Tata Dios may jatun k'araj phiñakuyninta kachaykamuspa, phiñakuyninta 
thasnukorqa. Sión llajtaman ninata jap'iykucherqa, cimientonmantapachataj 
ushphaman tukucherqa. 

12Kay pachapi kuraj kamachejkuna, tukuy kay pachapi tiyakojkuna ima 
manapuni jayk'ajpis yuyarqankuchu, awqankuna Jerusalén llajtaj punkunta 
yaykuykunankutaqa. 

13Chay jina jasut'i Diosmanta sut'inchajkuna juchallikusqankurayku karqa, 
sacerdotekuna millay juchata ruwasqankurayku ima. Paykunaqa chay llajtapi 
mana juchayoj runakunata wañucherqanku. 

14Paykunaqa tukuy ñankunata ñawsakuna jina chankaykacharqanku. 
P'achankupis yawar pukalla kasqanrayku, mana pipis llankhariyta munarqachu. 

15Paykunataqa runakuna qhaparinku: Ithiriychej, amataj llojchiwaykuchu, 
imaraykuchus mana llimphupaj qhawasqa kankichej, nispa. Waj 
suyukunamanta runakunapis ninku: Paykunaqa qhella puriskiri kanku. Manaña 
jayk'ajpis kaypeqa ujtawan tiyakonqankuñachu, nispa. 

16Tata Diospuni paykunata tukuynejman ch'eqeracherqa, manañataj paykunata 
qhawarerqachu. Runakunaqa sacerdotekunata manaña jatunpaj qhawankuchu, 
nitaj machu runakunatapis khuyankuchu. 



1615 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

17Yanapanawaykuta suyaspa qhawasqaykupi ñawiykupis chharpuyawaykuña. 
Chaywanpis suyashayku mana pitapis kacharichiyta atej suyu 
yanapanawaykuta. 

18Purisqaykupis qhawasqalla karqa. Chaynejta jawamanpis mana llojsiyta 
aterqaykuchu. Wañoyqa patallaykupiña karqa. Chay phani chayamunña, 
tukukunayku p'unchayqa kayllapiña kashan. 

19Qhatiykachawajniykoqa ankamantapis aswan sinch'i phawajkuna kanku. 
Tukuy orqokunapi qhatiykachawayku, jap'inawaykupajtaj tukuy ch'innejpi 
suyaykuwayku tojllata churaspa. 

20Tata Diospa ajllakusqan kuraj kamachej, pichus noqaykuta kallpachawajniyku 
preso urman, pimantachus noqayku nej kayku: Tukuy suyoj chawpinkupi paypa 
llanthullanpi kawsasunchej, nispa, chay. 

21Uz suyupi tiyakoj Edom, kunanqa kusikuy ari. Chaywanpis aswan qhepaman 
qanmanpis chay jaya ujyana chayamullasonqataj. Chaywan qanqa machasqa, 
mana p'achayoj q'alalla rikhurinki. 

22Sión llajta, jasut'isqa kanayki junt'akun. Manaña jayk'ajpis ujtawan pay 
apachisonqachu. Chaywanpis, qan Edom suyu, jasut'isqapuni kanki, 
imaraykuchus Tata Diosqa juchaykita sut'iman orqhonqa. 

Lamentaciones 5 

Llakiypi rikhurejkuna Diosmanta mañakunku 

1Tata Dios, kay jina mana allin qhatiriwasqaykumanta yuyarikuy ari. 
Imaynatachus k'umuykachachiwasqaykuta rikuy ari. 

2Tukuy jallp'aykuta waj llajtayojkuna jap'ikapunku. Wasiykupis waj runakunaj 
makinkuman chayan. 

3Mana tatayoj wajcha wawakuna jina rikhuriyku, mamaykukunapis warmisapa 
jina qhepakunku. 

4Yakuykutapis qolqewan rantikuyku, llant'aykutapis qolqellawantaj 
rantikuyku. 

5Awqaykoqa qhatiykachawayku. Sinch'i sayk'usqaña kayku, manataj 
samarikojta saqewaykuchu. 

6Mikhunata mask'aspa Egipto llajtayojkunaman, asiriokunaman ima 
k'umuykorqayku. 

7Tatayku mamayku juchallikorqanku, wañuraporqankutaj. Juchallisqankurayku 
jasut'itajrí noqaykuman chayamuwayku. 

8Wata runakunaj makinpi kayku. Ni pipis kanchu chaykunaj makinkumanta 
kacharichinawaykupajqa. 

9Mana wañuyta manchachikuspa mikhunata mask'ayku, ch'innejpi 
wañuchejkunamanta llusp'ispa. 

10Aycha qaraykoqa horno jina k'ajarin, yarqhaywan ch'ayñarayasqaykurayku. 

11Sión llajtapi awqakunaqa warmiykuta alqochaspa, honrankuta t'akarqanku. 
Judá jap'iypitaj sipasniykoj honrankutapis t'akallarqankutaj. 

12Awqakunaqa kurajkunata makinkumanta warkhuykorqanku. Machu 
runakunatapis mana jatunpaj qhawarqankuchu. 

13Aswan kallpayoj runakunata molinopi kutanankupaj churarqanku. 
Waynakunataj llant'a q'epiwan atiykuchikorqanku. 

14Punkupi tiyakoj machu runakuna manaña kankuchu. Waynakunaj 
takisqankupis manaña uyarikunchu. 

15Sonqoykupi kusikuypis manaña kanchu, tusuyniykupis llakiyman tukupun. 

16Maypaj qhawasqa kayniykupis manaña kanchu. Ay, noqaykumanta imachus 
kanqapis, imaraykuchus noqaykoqa juchallikorqayku. 

17Chayrayku sonqoykupi manchay llakiy tiyan, jinataj ñawiykupis 
chharpuyaykuwayku. 

18Sión orqoqa ch'inpacha raqaylla kashan, atojkunallaña kayman jaqayman 
purishanku. 

19Qantajrí, Tata Dios, wiñaypaj kuraj kamachej kanki. Kamachinaykeqa wiñay 
wiñaypaj kanqa. 

20Imaraykutaj chay jinatapuni qonqakapuwaykuri? Imaraykutaj chay chhika 
unaytaña saqerpariwaykuri? 

21Wajyakapuwayku ari, Tata Dios, noqaykutaj qanman kutirimpusqayku. 
Imayna ñawpajta kawsayniyku karqa, ajinallataj kunanpis kachun ari. 

22Qanqa qhesachasqatachu qhesachawayku? Qanqa anchatañapunitaj 
noqaykupaj phiñakunki ari. 

Ezequiel 

Ezequiel 1 

Ezequiel Diosta tiyananpi tiyashajta rikun 

1Kinsa chunka kaj watapi, tawa kaj killamanta phishqa kaj p'unchayninpi 
noqaqa Quebar nisqa mayu kantupi kasharqani, Judamanta Babiloniaman 
apasqa runakunaj chawpinkupi. Chantá jinallaman janaj pacha 
kicharikorqa, Tata Diostataj mosqoypi jina rikorqani. 

2Chay karqa kuraj kamachej Joaquín phishqa wata tawa killayojña Babiloniaman 
apasqa kashajtin. 

3Caldeokunaj suyunkupi, Quebar mayu kantupi noqa, Buzij churin sacerdote 
Ezequielman Tata Dios parlamuwarqa. Chaypitaj Tata Dios makinwan 
llankhaykuwarqa. 

4Chaypacha wichaynejmanta uj jatun muyoj wayra jamushajta rikorqani. Chantá 
uj jatun phuyumanta nina lawray jina llojserqa, muyuyninpitaj sinch'i k'anchay 
karqa. Chay nina chawpipitaj uj llosq'ochasqa broncepis kanman jina 
lliphipisharqa. 

5Kikin chay chawpipitaj runaman rijch'akoj tawa kawsajkuna kasharqanku. 

6Sapa ujninku tawa uyayoj, tawa lijrayojtaj karqanku. 

7Chakinkoqa cheqan karqanku. Chaki sillunkoqa torillokunajta jina karqanku, 
llosq'ochasqa bronce jinataj lliphipisharqanku. 

8Chay kawsayniyojkuna tawa uyayoj, tawa lijrayoj ima karqanku, lijranku 
urapitaj runa jina makiyoj karqanku. 

9Lijrankutaj purajmanta tinkunasqa karqanku. Purispaqa, mana kutirejchu 
kanku, manachayqa cheqanta ñawpajllaman rej kanku. 

10Chay tawa kawsajkunaj uyankoqa sapa ujninkojta kay jina karqa: Ñawpaqenpi 
kaj uya runa uya karqa, paña ladopi kajqa león uya, lloq'enpi kajtaj toro uya, 
qhepanpi kajtaj anka uya karqa. 

11Iskay lijrankoqa pataman oqharisqa karqanku, chaykunataj puntapura 
tinkunasqa karqanku, iskaywantaj ukhunkuta qhataykorqanku. 

12Paykuna cheqanta ñawpajman purej kanku mana qhepaman kutirispa, Diospa 
Espíritun maymanchá pusaj, chayman. 

13Chay kawsajkunaj rijch'akuynin nina k'ajarishajman rijch'akorqa, chayrí 
lamparakunaj k'anchayninman. Chantá ninaman rijch'akojqa risharqa, 
jamusharqataj paykunaj chawpinkupi. Nina chawpimanta, nina k'anchashajtin, 
lliuj lliujkuna llojsisharqa. 

14Chay kawsajkunataj lliuj lliujpis kankuman jina, kayman jaqayman usqhay 
usqhayta t'ijurisharqanku. 

15Qhawashallaspapunitaj, chay kawsajkunaj sapa ladonpi pampapi uj rueda 
kashasqanta repararqani. 

16Tawantin ruedaqa kikin kikillan karqanku, topacio sutiyoj lliphipirishaj rumi 
jinataj lliphipisharqanku. Sapa uj ruedaj chawpinpi waj ruedapis kanman jina 
rijch'akullarqataj. 

17Purinankupaj mana tijrakuspa tawantin ladoman kutirej kanku. 

18Chay tawa ruedakunaj aronkoqa jatuchaj mancharina jina karqanku, sapa 
arotaj tukuy muyuyninpi ashkha ñawiwan junt'a karqa. 

19Chay kawsajkuna purejtinkoqa, ruedankunapis paykunawan khuska 
puririllarqankutaj. Paykuna pampamanta pataman oqharikojtinkutaj, 
ruedankunapis oqharikullarqankutaj. 

20Chay kawsajkunata maymanchus Diospa Espíritun puririchej, 
chaynejllamantaj ruedankunapis paykunawan khuska oqharikoj kanku, 
imaraykuchus chay kawsayniyojkunaj kawsayninkoqa ruedakunawan ujlla 
karqanku. 

21Kawsajkuna purejtinkoqa, ruedankunapis puririllajtaj kanku. Paykuna 
sayapojtinku, ruedankunapis sayallajtaj kanku. Chay kawsajkuna pampamanta 
pataman oqharikojtinkutaj, ruedankunapis paykunaj qhepankuta pataman 
oqharikullarqankutaj, imaraykuchus kawsajkunaj kawsayninkoqa 
ruedankunawan ujlla karqanku. 

22Chay kawsajkunaj umanku patapi lliphipej cristalwan jina qhatasqa karqa. 

23Chay qhatasqaj uranpitaj kawsajkunaj lijrankoqa cheqan aysarisqa karqanku. 
Ujkuna ujkunawan tinkunasqa chay iskaynin lijrankuwantaj sapa ujpis 
ukhunkuta qhatakorqanku. 

24Purejtinku, lijrankoqa sinch'ita sonarqa. Chay sonaytaj karqa mayupi manchay 
ashkha yaku jina, chayrí Tukuy Atiyniyoj Diospa qhaparisqan jina, manachayrí 
ashkha soldadoj ch'ajwasqanku jina. Sayajtinkutaj, lijrankupis 
urayk'ullarqankutaj. 

25Sayaspa lijrankuta urayk'uchejtinku, qhatasqa patamanta uj sonay 
uyarikorqa. 

26Chay qhatasqaj patanpitaj uj kamachina tiyanata jina rikorqani. Chay tiyanataj 
zafiro sutiyoj lliphipirishaj rumimanta ruwasqaman rijch'akorqa. Chay 
kamachina tiyanapitaj uj runaman rijch'akojta tiyasqata rikorqani. 

27Chay runaman rijch'akojpata ñañu wasanmanta pataman llosq'ochasqa 
bronceta jina lliphipishajta rikorqani, ninawan muyuykusqatataj. Ñañu 

wasanmanta uramantaj ninata jina rikorqani. Tukuy muyuyninpitaj 
k'anchaywan muyuykusqa karqa. 

28Imaynatachus k'uychi phuyu chawpipi p'unchay paramojtin rikhurin, ajina 
lliphipirishaj muyuyninpi karqa. Tata Diospa jatun kayninpa 
lliphipiyninta mosqoypi jina rikusqayqa chay jina karqa. Chay jinata rikuspataj, 
pampakama k'umuykorqani, chaypitaj uj parlamojta uyarerqani. 

Ezequiel 2 

Tata Diosqa Ezequielta kamachin imatachus ruwananta 

1Chantá chay parlamoj niwarqa: Qan, runaj churin, parlasunaypaj sayarikuy, 
nispa. 

2Ajina parlamushawajtin, Diospa Espíritun sonqoyman junt'aykuwarqa, 
sayarichiwarqataj. Chantá nishawajta uyarerqani: 

3Runaj churin, qanta mana kasukoj israelitakunaman kachasqayki, noqaj 
contraypi oqharikoj aylluman. Paykuna jinataj ñawpa tatankukuna kunankama 
contraypi oqharikunku. 

4Noqaqa mana kasukoj rumi sonqo runakunaman kachashayki, qantaj kay jinata 
ninki: Tukuyta Kamachej Tata Dios ajinata nin, nispa. 

5Chay millay mana kasukoj runakuna uyarisuchunkupis amapis, paykuna 
ukhupi noqamanta uj sut'inchaj kasqanta yachanqanku. 

6Qanrí, runaj churin, imata nisojtinkupis, paykunamanta ama 
manchachikuychu, khishka chawpipi jina tarikuspapis, chayrí atojsillukuna 
chawpipi jina kashaspapis. Amapuni paykunaj parlasqankumanta 
manchachikuychu, amataj paykunaj ñawpaqenkupi kharkaychu, imaraykuchus 
paykuna contraypi oqharikoj ayllu kanku. 

7Qanqa noqaj nisqayta paykunaman willay, uyarisuchunkupis amapis. Paykuna 
mana uyarisonqankuchu, imaraykuchus contraypi oqharikojkuna kanku. 

8Qantajrí, runaj churin, parlasusqayta allinta uyariy, amataj paykuna jinaqa 
mana kasukoj kaychu. Kunantaj simiykita kichariy, noqataj ujta qosqayki 
mikhunaykipaj, nispa. 

9Jinapi noqa qhawarerqani, rikorqanitaj uj makita qhelqa jap'irisqata. Chay 
makitaj noqa ladoman aysarisqa karqa. 

10Chantá ñawpaqeypi chay k'uyusqa qhelqa kicharikorqa, puraj ladonpitaj 
qhelqasqa karqa llakiy yarawikuna, waqaykuna, ayqoykuna, ima. 

Ezequiel 3 

1Chantá Tata Dios niwarqa: Runaj churin, kay qhelqasqa p'anqata mikhuykuy, 
jinaspataj Israel aylluman parlamuy, nispa. 

2Jinataj simiyta kicharerqani, paytaj chay qhelqasqa p'anqata 
mikhuykuchiwarqa. 

3Chaymantataj niwarqa: Runaj churin, kay p'anqa qosqayta mikhuspa, 
wijsaykiman junt'aykuchiy, nispa. Mikhuykojtiytaj, simiypi abeja misk'i jina 
manchay misk'i karqa. 

4Chantá niwarqa: Rispa, Israel aylluman noqaj nisqayta willamuy. 

5Manamin mana rejsisqa parlayniyoj ayllumanchu kachashayki, nitaj mana 
entiendey atina parlayniyojkunamanchu. Manachayqa Israel aylluman 
kachashayki. 

6Mana ashkha suyukunamanchu kachashayki, nitaj entiendeyta mana 
atinaykipaj jina parlayniyojkunamanchu. Chaykunaman kachaykiman chaypis, 
paykuna uyarisunkumanraj. 

7Chaywanpis Israel aylloqa mana uyarisuyta munanqankuchu, imaraykuchus 
noqata mana kasuwayta munankuchu. Israel aylloqa tukuyninku mana kasukoj 
rumi sonqoyojkuna kanku. 

8Noqatajrí qanta ruwasqayki paykuna jina sinch'i sonqoyoj, k'ullutaj kanaykipaj. 

9Diamante sutiyoj rumita jina sinch'i kanaykipaj ruwasqayki, chhanka 
rumimantapis aswan chukitaraj. Ama paykunata manchachikuychu, ni phiña 
uya qhawasojtinkupis, aswan millay mana kasukoj kajtinkupis, nispa. 

10Chantapis nillawarqataj: Runaj churin, allinta uyariway, tukuy ima nisqayta 
sonqoykipi sumajta jap'iy. 

11Rispa, llajta masiykikunata watukamuy, pikunachus Babilonia suyuman 
apasqa karqanku, chaykunata. Uyarisuchunkupis amapis paykunaman ajinata 
niy: Kay jinata Tukuyta Kamachej Tata Dios nin, nispa. 

12Chaymantá Diospa Espíritun oqhariwarqa, qhepaypitaj uj parlamojta 
uyarerqani, jallp'a ikhakuspa imaynatachus manchayta sonarin, jinaman 
rijch'akojta. Chay parlamojtaj nerqa: Tata Diospa jatun kaynenqa janaj pachapi 
yupaychasqa kachun, nispa. 

13Chay kawsajkunaj lijrankuna ujkuna ujkunawan wajtanakusqankurayku, 
jinallataj paykunawan kaj ruedankuna ima jatun sonayta ruwarqanku. Chay 
sonaytaj sinch'i jallp'a ikhakuy jinapuni uyarikorqa. 

14Jinapi Diospa Espíritun jap'iwaspa, chaymanta orqhowarqa, noqataj may 
llakisqa, sonqo p'akisqataj risharqani. Chaywanpis Tata Dios makinwan 
sinch'ita jap'iwarqa. 

15Chantá Tel Avivman, Quebar mayoj kantunkama chayarqani, maypichus 
apasqa israelitakuna tiyakusharqanku, chayman. Chaypitaj paykunawan 
qanchis p'unchay junt'ata karqani, manataj yacharqanichu imatachus 
ruwanayta, nitaj imatachus parlanayta. 

Diosqa Ezequielta israelitakunata qhawananpaj churan 

(Ez 33.1-9) 

16Qanchis p'unchay tukukuyta Tata Dios parlamuwaspa, niwarqa: 

17Runaj churin, noqa qanta Israel aylluta qhawanaykipaj soldadota jina 
churayki. Noqa imatachá nisqayki, chayta noqamanta paykunaman willanki, 
noqaj sutiypi k'amispa, reparachispataj. 

18Sichus millayta ruwaj runata nisaj: Qan wañunkipuni, nispa, qantaj mana 
k'aminkichu, nitaj parlankichu chay runaman millay kawsayninmanta 
reparachispa chayqa, payqa mana allin ruwasqanrayku wañonqa. Noqatajrí pay 
wañusqanmanta qanmanta cuentata mañasqayki. 

19Sichus qan chay runata millayta kawsashasqanmanta reparachispa k'amiwaj, 
paytaj manapuni mana allin ruwasqanta nitaj millayta purisqanta saqenchu 
chayqa, pay juchanrayku wañonqa. Qantajrí wañusqanmanta mana juchayoj 
kanki. 

20Ichapis mayqen cheqan runa allinta ruwaspa puriyta saqespa, millay kajta 
ruwanman. Sichus noqa payta wañuy pataman churayman, qantaj mana 
reparachiwajchu chayqa, pay juchanrayku wañonqa. Noqataj ñawpajpi allinta 
ruwasqanta mana cuentanman churasajchu. Chaywanpis chay runa 
wañusqanmanta qanmanta cuentata mañasqayki. 

21Sitajchus qanqa cheqan runata reparachispa ama juchallinanta k'amiykunki, 
paytaj kasusunkiman chayqa, pay kawsallanqapuni. Pay reparachisqaykita 
kasukusqanrayku qan wañunaykimanta qhespichisqa kanki, nispa. 

Ezequiel opayapun 

22Chaymantataj Tata Dios makinta patayman churaykuwaspa niwarqa: 
Sayarispa, pampaman riy, chaypitaj parlasqayki, nispa. 

23Chantá jatariytawan, pampaman rerqani, chaypitaj Tata Diospa jatun 
kayninpa lliphipiyninta rikorqani, imaynatachus Quebar mayu kantupi 
rikorqani, chay jinallatataj. Chantá uyayta pampaman chayachinaykama 
k'umuykorqani. 

24Chaypacha Diospa Espíritun sonqoyman yaykuspa, sinch'ita sayachiwarqa. 
Tata Diostaj parlamuwaspa, niwarqa: Wasiykiman rispa, wasiyki ukhupi 
wisq'aykakamuy. 

25Qantarí, runaj churin, waskhawan wataykusonqanku, ajinamanta 
paykunawan khuska mana puriyta atinaykipaj. 

26Aswanpis noqa qalluykita watasaj opayanaykipaj. Ajinamanta paykunata 
mana k'amiyta atinkiñachu, imaraykuchus mana kasukoj k'ullu runakuna 
kanku. 

27Chaywanpis maypachachus parlasuyta munasaj chaypacha, simiykita 
kicharisaj, noqaj nisqayta paykunaman willanaykipaj. Chantá nisqayta 
paykunaman willaytawan, ninki: Tukuyta Kamachej Tata Dios kay jinata nin, 
nispa. Uyariyta munajqa uyarisonqa, mana uyariyta munajtaj mana 
uyarisonqachu, imaraykuchus mana kasukoj ayllu kanku, nispa. 

Ezequiel 4 

Ezequiel Jerusalenta jap'inankuta willan 

1Tata Dios niwarqa: Runaj churin, qanqa uj adobeta oqharispa, ñawpaqeykiman 
churay. Chay adobej patanpitaj Jerusalén llajtaman rijch'akojta dibujanki. 

2Chaymanta soldadokunawan muyuykuchinki, maqanakupaj armakunatawan 
ima. Jinallataj muyuyninpi perqanta jark'achatawan ruwaray, jap'inapaj 
muyuykusqa llajta jina rikukunanpaj. 

3Chantá uj p'alta fierrota oqharispa, qanta llajtamanta t'aqasunanpaj perqapis 
kanman jina churay. Qantaj llajtanejman qhawarispa, maqanakuman 
yaykunaykipaj jina sayaykuy. Chayqa israelitakunapaj uj señal jina kanqa. 

4Chantá qan lloq'emanta siriykuspa, Israel aylloj juchanta pataykiman 
churaykukunki. Mashkha p'unchaykamachá siriykunki, chaykama 
israelitakunaj juchankuta pataykipi apanki. 

5Mashkha watatachus paykuna millayta ruwaspa purerqanku, chay chhika 
p'unchayllataj kanqa, chaytaj ruwakun 390 p'unchaykuna. Chay chhika 
p'unchaykunata Israel aylloj juchanta apanki. 

6Chay tiempo junt'akojtinkama, pañamantañataj siriykunki. Judá aylloj 
juchantañataj pataykiman churaykukunki tawa chunka p'unchay 
junt'akunankama, uj p'unchayta sapa wata millayta ruwaspa purisqankumanta. 

7Chantá awqankunawan muyuykusqa Jerusalén llajtaman kutirikunki. Chantá 
makiykita q'empirakuytawan, Jerusalenpa contranpi sutiypi parlanki. 

8Noqatajrí waskhawan wataykusqayki ama tijraykachakunaykipaj, mashkha 
p'unchaytachus ñak'arinayki kanqa, chayta junt'anaykikama, nispa. 

9Chantá Tata Dios nillarqataj: Kunan oqharikuy uj chhika trigota, cebadata, 
jabata, lentejata, mijuta, avenatawan. Chaykunata uj ch'illamipi chajruykuspataj, 

t'antata ruwakuy. Chayta lloq'emanta siriykusqa kashaspa mikhunki, 390 
p'unchaykuna junt'akunankama. 

10Señalasqa phanillapi sapa p'unchay khuskan librallata mikhunki. 

11Yakutapis señalasqa phanillapitaj sapa p'unchay khuskan litrota ujyanki. 

12Chay mikhunata wakichinki, imaynatachus cebadamanta t'antata ruwanku, 
ajinata. Jinapis chay t'antata runaj wanunwan chayachinki tukuy israelitakunaj 
rikunankuta, nispa. 

13Chantá Tata Dios nillarqapuni: Israelitakunaqa ajina ch'ichipaj qhawasqa 
t'antata mikhonqanku, maymanchus paykunata apachisaj, chay suyukunapi, 
nispa. 

14Noqatajrí kuticherqani: Ay, Tukuyta Kamachej Tata Diosníy, manapuni jayk'aj 
ima millay ch'ichipaj qhawasqata llankharqanichu, nillataj jayk'ajpis pay 
kikinmanta wañusqa uywaj aychanta mikhorqanichu, nitaj k'ita animalkunaj 
uywa wañuchisqan aychata, nillataj ch'ichipaj qhawasqa aychatapis, nispa. 

15Chantataj Tata Dios niwarqa: Chay jinaqa t'antaykita runaj wanunwan 
chayachinaykitaqa, waka wanuwan t'antaykita chayachinki, nispa. 

16Chantá nillawarqataj: Runaj churin, noqa Jerusalenpi mikhuykunata 
pisiyachisaj. Paykunaqa t'antatapis tupusqallata llakiyllawan mikhonqanku. 
Yakutapis tupusqallata mancharisqalla ujyanqanku. 

17Yaku chantá mikhuna tukukojtin, may llakisqa qhawanakonqanku. Paykunaqa 
juchankurayku kawsashajlla tukukonqanku, nispa nerqa Tata Dios. 

Ezequiel 5 

1Chantá Tata Dios nillawarqataj: Runaj churin, sumaj filochasqa espadata 
oqharikuy, chayrí sunkhata raphanapaj jina navajata, chaywantaj chujchaykita, 
jinallataj sunkhaykitapis raphakuy. Chantá chujcha k'utukusqaykita balanzapi 
pesaspa, kinsaman t'aqanki. 

2Maypichus Jerusalén llajtaman rijch'akojta dibujarqanki, chay llajtata 
jap'inapaj muyuykuna junt'akojtin, kinsaman t'aqasqa chujchaykimanta ujnin 
t'aqata llajta chawpipi ruphachinki. Chantá chay kinsaman t'aqamanta ujnin 
t'aqa chujchaykita llajtaj muyuyninpi espadawan k'uturanki. Uj kaj t'aqa 
chujchaykitataj wayrawan apachinki, imaraykuchus noqaqa judiokunaj 
qhepankuta espada oqharisqa risaj. 

3Jinallataj uj pisi chujchaykita jap'ispa, p'achaykej kantunman wataykuy. 

4Chay chujchallamantataj wakin chujchata ninaman enqhaykuy. Chayqa uj señal 
kanqa chaymanta llojsimoj ninawan tukuy israelitakuna ninawan ruphachisqa 
kanankumanta, nispa. 

5Tukuyta Kamachej Tata Dios kaytawan niwarqa: Kaymin Jerusalén llajta. Noqa 
kay llajtataqa ashkha suyukunaj chawpinpi, chantá llajtakunaj chawpinkupi ima 
churarqani. 

6Jerusalenrí kamachisqaypa contranpi, nisqaypa contranpi ima oqharikorqa. 
Paypa ruwasqanqa astawan millaypuni karqa muyuyninpi kaj llajtakunaj, 
chantá suyukunaj ruwasqankumanta nisqaqa, imaraykuchus nisqayta, 
kamachisqaytawan mana kasuspa, qhesacharqapuni, nispa. 

7Chayrayku Tukuyta Kamachej Tata Dios kay jinata nin Jerusalenpi 
tiyakojkunaman: Qankunaqa muyuyniykichejpi kajkunamantapis astawan 
millayta ruwankichej. Nisqayta mana kasunkichejchu, nitaj 
waqaychankichejchu. Nillataj muyuyniykichejpi kashanku, chay suyukunaj 
kamachisqankuman jinallapis purinkichejchu. 

8Chayrayku noqa Tukuyta Kamachej Tata Dios nini: Jerusalén, noqa contraykipi 
kashani. Muyuyniykipi kashanku, chay suyukunaj rikunankuta noqa 
jasut'isqayki. 

9Mana jayk'aj ruwasqayta qanwan ruwasaj, chayman rijch'akojtataj mana 
ujtawan ruwasajchu, chay tukuy ruwasqayki millachikunapaj jina kasqanrayku. 

10Chayrayku qankuna ukhupi wawankuta mikhuykojkuna kanqanku, jinallataj 
wawakunapis tatankuta mikhuykojkuna kallanqankutaj. Qanta noqa 
jasut'isqayki, qanmanta puchojtataj tukuynejman ch'eqerachisaj. 

11Chantapis noqa Tukuyta Kamachej Tata Dios tiluspa nini: Noqapaj t'aqasqa 
Temployta chhika millayta ruwaspa ch'ichichasqaykichejrayku qankunata 
qhesachasqaykichej. Manataj saminchasqaykichejchu, nitaj 
khuyakusqaykichejchu. 

12Qankunamanta kinsaman t'aqasqamanta ujnin t'aqaqa onqoywan chantá 
yarqhaywan ima callekunapi wañuranqanku. Ujnin t'aqataj muyuyniykichejpi 
awqaykichej espadawan wañurachenqanku, ujnin t'aqatataj tukuynejman 
ch'eqerachisaj, paykunaj qhepantataj espadawan qhatiykusaj. 

13Ajinata ruwaspa, k'araj phiñakuyniyta thasnukusaj. Tukuy phiñakuyniyta 
qankunawan pagachikusaj sonqoy tiyaykusqa kanankama. Phiñakuyniy 
tiyaykojtintaj, chaypacha yachankichej noqa Tata Dios qankunamanta 
celosakuspa chayta nisqayta, nispa. 

14Tata Dios nillarqataj: Jerusalén llajta, qanta ch'in pampaman tukuchisqayki. 
Muyuyniykipi kashanku, chay suyukunaj ñawpaqenkupi p'enqaypi 
rikhurichisqayki tukuy rikusunankupaj. 

15Maypachachus noqa qanta jasut'ispa k'araj phiñakuyniywan sinch'ita 
ñak'arichisqayki chaypacha, tukuy runakuna alqochakusonqanku, mana 

allinpajtaj qhawasonqanku. Muyuyniykipi kaj suyukunapis qanta rikuspa, 
mancharikonqanku, wananqankutaj. Noqa Tata Diosmin chaytaqa nini. 

16Noqa wañuchej flechata jina yarqhayta qankunaman apachimusqaykichej. Arí, 
mikhunata pisiyachispa, yarqhaywan ch'ayñarayachisqaykichej. 

17Noqapuni yarqhayta, onqoyta, wañuyta ima apachimusqaykichej. K'ita phiña 
animalkunatapis kachaykamullasqaykichejtaj mana wawayojta 
saqesunaykichejpaj. Jinallatataj qankunamanta maqanakupi ashkha 
wañurachisqa kanaykichejta saqellasaj. Ajinata noqa Tata Dios nini. 

Ezequiel 6 

Ezequiel lantita yupaychajkunata juchachan 

1Ujtawan Tata Dios parlamuwaspa, niwarqa: 

2Runaj churin, Israel suyupi kaj orqokunata qhawariy, sutiypitaj paykunaj 
contranpi kay jinata sut'inchay: 

3Israelpi orqokuna, lomakuna, vallekuna, mayukuna ima, uyariychej imatachus 
Tukuyta Kamachej Tata Dios nisqanta: Maqanakuta qankunaman 
apachimusqaykichej, lanti yupaychanaykichejtataj thuñirasaj. 

4Altarniykichejta, intiman rijch'akoj lantiykichejtapis phirisaj. 
Runaykichejkunatataj lantiykichejpa ñawpaqenkupi wañurachisaj. 

5Chantá israelitakunaj ayankuta lantiykichejpa ñawpaqenman wijch'usaj, 
tullunkutataj altarkunaykichejpa muyuyninman qhallisaj. 

6Maypichus paykuna tiyakunku, chay llajtakuna thuñisqallataj kanqanku. Tukuy 
altarninkukuna phirisqapuni kanqanku. Lantinkukunapis, intiman rijch'akoj 
lantinkukuna ima phirisqallataj kanqanku. Inciensota q'oshñichinanku 
altarkunapis thuñichisqallataj kanqanku. Tukuy ima ruwasqankupis 
chinkachisqa kanqa. 

7Chantá chay chhika runakunata wañurajta rikuspa, noqa Tata Dios kasqayta 
yachanqanku. 

8Chaywanpis noqa saqesaj paykuna ukhumanta wakinkuna mana 
wañunankuta, astawanpis kawsanankuta waj suyukunaman ch'eqerasqa kaspa. 

9Waj suyuman apasqamanta ayqekojkunataj noqamanta yuyarikuwanqanku. 
Reparanqanku imaynatachus llakichiwasqankuta wasanchaj sonqonkuwan 
noqamanta karunchakuspa. Yachallanqankutaj imaynatachus llakikusqayta 
khuchichakoj ñawinkuwan lantinkukunata munapayasqankumanta. Paykuna 
kikinku tukuy millay ruwasqankumanta, chantá tukuy imaymana khuchiriyota 
ruwasqankumanta millachikonqanku. 

10Chaypacha noqa Tata Dios kasqayta yachanqanku. Chantá yachallanqankutaj 
paykunaman mana allin kajta apachimunayta nisqayqa mana qhasichu 
kasqanta, nispa. 

11Tukuyta Kamachej Tata Dios kaytawan nin: Qhasqoykita takakuy, 
chakiykikunawantaj zapateyay. Israel ayllu millayta ruwasqanmanta llakiywan 
qhapariy, imaraykuchus maqanakupi, yarqhaywan, onqoywan ima 
wañonqanku. 

12Karupi kajkunaqa onqoywan wañonqanku, qayllapi kajkunataj maqanakupi 
tinkuspa wañonqanku. Kawsashajkunataj yarqhaywan wañonqanku. Ajinata 
phiñakuyniyta paykunawan thasnukusaj. 

13Paykuna wañusqakunata rikonqanku altarkunaj muyuyninpi, lantikunaj 
chawpinpi, chantá orqo patapi, lomaj kinrayninkunapi ima. Wañusqakunata 
rikullanqankutaj thansarara sach'akuna urapi, chantá maypichus tukuy 
lantikunaman inciensota q'oshñicherqanku, chay cheqakunapipis. 
Maypachachus wañusqakunata rikonqanku, chaypacharaj noqa Tata Dios 
kasqayta yachanqanku. 

14Uray ladopi ch'in pampamanta wichaypi kaj Diblat llajtakama makiyta 
oqharisaj paykunata jasut'inaypaj. Maynejpichus tiyakunku, chay suyuta 
mancharina ch'inman tukuchisaj. Chaypachataj paykunaqa noqa Tata Dios 
kasqayta yachanqanku, nispa Tata Dios nin. 

Ezequiel 7 

Israel suyoj tukukuynenqa qayllapiña 

1Tata Dios watej noqawan parlamuwaspa, niwarqa: 

2Runaj churin, uyariway. Noqa Tukuyta Kamachej Tata Dios Israel aylluman 
nini: Kay suyoj tukukunan qayllapiña kashan, chayamushanña. 

3Israel, tukukunayki p'unchayqa chayamushanña, noqataj may phiñasqa 
qanman jamushayki. Purisqaykimanta cuentata mañasqayki, millayta 
ruwasqaykikunamantataj jasut'isqayki. 

4Mana khuyasqaykichu. Mana allinpi purisqaykimanta jasut'isqayki, millay 
ruwasqaykimantataj pagachisqayki. Ajinamanta qan yachanki noqa Tata Dios 
kasqayta. 

5Noqa Tukuyta Kamachej Tata Dios kay jinata nillanitaj: Ñak'ariy kawsayqa 
qhepan qhepanpi jamushan. 

6Kay suyoj tukukunan jamushan, qayllamushanñapuni. Qanpa tukukunayki 
p'unchayqa qayllamushanña. 

7Kay suyupi tiyakojkunaj tukukunaykichejqa chayamushanña. Qhollpikuna 
p'unchay chayamushan, manañataj orqokunapi kusikuy kanqachu. 

8Kunanpacha phiñakuyniyta pataykiman kachaykamusaj, chantá phiñakuyniyta 
qanpi thasnukusaj. Tukuy ruwasqaykimanta cuentata mañasqayki, millayta 
ruwasqaykimantataj jasut'isqayki. 

9Mana khuyasqaykichu. Mana allinpi purisqaykimanta jasut'isqayki, millay 
ruwasqaykitataj sut'inchasqayki. Ajinamanta qan yachanki noqa Tata Dios 
kasqayta. 

10Kayqa, chay p'unchay chayamunña. Chay phani chayamunña. Millayta 
ruwayqa tukuynejpi t'ika jina qhallallarishan, runaykachaytaj may jina kashan. 

11Kallpaman atinikuspa ruwayqa astawan wiñarishan, millayta puriypis 
p'uturishallantaj. Chayrayku paykunamanta ni pipis qhepakonqachu, ni jatun 
llajtakuna nitaj may jina qhapaj kayninkupis. 

12Kunan chay p'unchay chayamunña. Vendejpis, rantikojpis manaña 
kusikuchunkuchu, imaraykuchus noqa tukuy paykunata jasut'isaj. 

13Imatachus vendesqankuta mana ujtawan orqhokapuyta atenqankuñachu ni 
kawsashaspapis, imaraykuchus ashkha runapaj imatachus nisqayta 
junt'asajpuni. Imatachus kay llajtawan ruwanayta willaniña, chay nisqaytaqa 
junt'asajpuni. Millayta ruwasqankurayku wañunamanta mana 
llusp'enqankuchu. 

14Pututu waqajtin, maqanakuman rinankupaj tukuy wakichikunku. Chaywanpis 
mana pipis maqanakuman rejqa kanchu, imaraykuchus runaykachaj Israelta 
k'araj phiñakuyniywan jasut'isaj. 

15Llajtamanta jawapi maqanakuy tiyan, llajta ukhupitaj onqoy, yarqhay tiyan. 
Campopi kajkunaqa maqanakupi wañonqanku, llajtapi kajkunataj yarqhaywan, 
onqoykunawantaj wañuranqanku. 

16Tukuyninku mancharisqa urpi jina orqoman ayqenqanku chaypis, 
juchankurayku tukuy wañonqanku. 

17Tukuyninkojta makinku llawch'iyanqa, manchariywantaj chaki moqonkupis 
kharkatitenqa. 

18Llakiyninkuta rikuchispa, qhashqa p'achata churakonqanku, 
manchariywantaj kharkatitirenqanku. Tukuyninkojta umanku raphasqa kanqa, 
uyankupis p'enqaywan pukayarenqanku. 

19Qolqenkutapis qorinkutapis ñanman q'opata jina wijch'onqanku. Tata Diospa 
k'araj phiñakuynin p'unchaypi ni qorinku, nitaj qolqenkupis paykunata 
qhespichiyta atenqachu. Qolqenkoqa mana paykunata sajsachiyta atenqachu, 



1628 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

nitaj wijsankutapis junt'achiyta, imaraykuchus qolqemanta wañurisqa 
kayninkoqa paykunata millay kawsayman aparqa. 

20Valorniyoj jaluchunkumanta mayta runaykacharqanku, chaykunawantaj 
millay lantikunata ruwakorqanku. Chayrayku noqaqa k'acha jaluchunkuta 
q'opaman tukuchisaj. 

21Noqaqa waj llajtayojkunata kachaykusaj paykunamanta chay imakunata 
qhechunankupaj. Kay pachamanta astawan millay runakunaman tukuy 
kapuyninkuta jaywaykusaj. Tukuy kapuyninkuta millayman tukuchenqanku. 

22Noqa kay suyumanta wajnejman qhawaspa, saqesaj wajkuna noqapaj t'aqasqa 
cheqata ch'ichichanankuta. Ajinamanta millay suwa runakuna jamuspa, 
Temployta millachikunaman tukuchenqanku, nispa. 

23Tata Dios nillarqapuni: Tukuy Israel suyuntinpi runa wañuchiy tiyan, 
Jerusalén llajtantinpitaj kallpaman atinikuspa millay ruwaykunawan junt'a 
kashan. Ezequiel, fierro cadenakunata wakichiy aylluykunata qhatatanapaj. 

24Chantá noqa waj suyukunamanta mana khuyakuyniyoj runakunata 
pusamusaj, paykuna israelitakunaj wasinkukunata jap'ikapunankupaj. 
Atiyniyoj israelitakunaj jatunchakuyninkuta chinkachisaj, yupaychananku 
cheqakunatapis p'enqayman tukuchisaj. 

25Manchay llakiy p'unchay chayamushanña. Chaypacha sonqo tiyaykusqa 
kawsayta mask'anqanku, manataj tarenqankuchu. 

26Llakiy kawsayqa qhepan qhepanta chayamonqa, mana allin willaykunataj 
ñataj ñataj uyarikonqa. Yanqhallata mask'anqanku mayqellanpis Diosmanta 
sut'inchananta. Paykunata yachachinankupaj sacerdotekuna mana kanqachu, 
nitaj kurajkunapis paykunata yuyaychanankupaj kallanqatajchu. 

27Kuraj kamachejninku llakiy p'achata churakonqa. Kamachejkunapis jatun 
llakiypi rikhurenqanku, tukuy runakunataj kharkatitenqanku. Noqaqa 
ruwasqankuman jina paykunata ruwasaj, juzgasqankuman jinataj paykunata 
juzgasaj. Ajinamanta noqa Tata Dios kasqayta yachanqanku, nispa. 

Ezequiel 8 

Templopi lantikunata churanku 

1Babiloniaman apasqa kasqaykumanta sojta watamanta sojta kaj killanpi, 
phishqa p'unchayninpi noqa Ezequiel wasiypi tiyasqa kasharqani. Judamanta 
kaj kurajkunapis noqawan khuska tiyarikushallarqankutaj. Chaypacha Tukuyta 
Kamachej Tata Diosqa makinta patayman churaykuwarqa. 

2Qhawarispataj, uj runata jina rikorqani. Payqa chakanmanta uraman ninaman 
rijch'akorqa, chakanmanta patamantaj llosq'ochasqa bronce jina lliphipisharqa. 

3Chay runaman rijch'akojtaj makinta aysarimuspa, chujchaymanta jap'iwarqa. 
Chantá Diospa Espíritun jallp'amanta pataman oqhariwaspa, mosqoypi jina 
Jerusalenman apawarqa. Chaypitaj Temploj ukhu kaj pationpi wichaynejman 
qhawaj punkuman churaykuwarqa, maypichus Tata Diosta phiñachej lanti 
kasharqa, chayman. 

4Chaypi Israelpa Diosninpa jatun kayninpa lliphipiynin kasharqa, imaynatachus 
mayu kantu pampapi mosqoypi jina rikorqani, chay jinallataj. 

5Chantá runaman rijch'akoj niwarqa: Runaj churin, wichaynejman qhawariy, 
nispa. Noqataj wichaynejta qhawarispa, punku yaykuna altar qayllapi Tata 
Diosta phiñachej lantita rikorqani. 

6Chantá runaman rijch'akoj niwarqa: Runaj churin, rikunkichu israelitakunaj 
millay ruwasqankuta, mayqenkunatachus ruwashanku ajllakusqay 
Templomanta karunchachinawankupaj, chaykunata? Chaywanpis chaymanta 
astawan millaytaraj rikunki, nispa. 

7Chaymanta patioman yaykuna cheqaman apawarqa. Perqapitaj uj jusk'uta 
rikorqani. 

8Chantá niwarqa: Runaj churin, kunan perqata astawan jusk'uykuy, nispa. 
Noqataj chay jusk'uta astawan jatunchaytawan, chaypi pakasqa uj yaykunata 
tarerqani. 

9Chantá niwarqa: Yaykuy, chaypitaj millachikunapaj millay ruwasqankuta 
rikunki, nispa. 

10Chantá noqa chayman yaykuspa, perqaj tukuy muyuyninta katarikunaman 
rijch'akojta pintasqata rikorqani, ch'ichipaj qhawasqa animalkunatawan. 
Jinallataj Israel aylloj tukuy lantinkukuna pintasqatapis rikullarqanitaj. 

11Chay lantikunaj ñawpaqenkupitaj Israel ayllumanta qanchis 
chunka kurajkuna sayasharqanku. Safanpa churin Jazaniaspis paykunawan 
kasharqa. Chantá sapa ujninku incienso q'oshñichinayoj karqanku, incienso 
q'oshñitaj phuyu jina llojsisharqa. 

12Chantá Tata Dios niwarqa: Runaj churin, imatachus israelitakunaj 
kurajninkukuna pakayllapi ruwashasqankuta rikunkichu? Sapa ujninku 
pintasqa lantinkoj wasinpi kashanku. Paykuna ninku: Tata Dios mana 
rikushawanchejchu. Payqa kay suyuta saqerpayan, nispa. 

13Chaymanta nillawarqataj: Chaywanpis chaymanta astawan millaykunataraj 
ruwajta rikunki, nispa. 

14Chantá Tata Diospa Templonman apawarqa wichay lado punkuman. Chaypitaj 
wakin warmikuna tiyasqa kashaspa, Tamuz nisqa lantimanta waqasharqanku. 

15Nillawarqataj: Runaj churin, chayta rikunki, icharí? Chaywanpis chaymanta 
astawan millaytaraj ruwashajta rikunki, nispa. 

16Chantá runaman rijch'akojqa Tata Diospa Templon ukhu pationman 
apaykuwarqa. Chaypitaj Temploman yaykuna punkumanta altarman rinapi, 
iskay chunka phishqayoj runakuna Tata Diospa Templonta wasanchakuspa, inti 
llojsimuy ladoman qhawarisqa pampaman k'umuykuspa intita 
yupaychasharqanku. 

17Chantá Tata Dios niwarqa: Runaj churin, imatachus ruwasqankuta 
rikunkichu? Judá aylloqa chay jina millayta ruwasqanwan mana sajsakunchu. 
Kay suyuman kallpaman atinikusqa millayta ruwanawan junt'achinku. Astawan 
astawan phiñachishawanku, millayta ruwasqankumanta asnasqantaj 
senqayman chayamuwan. 

18Chayrayku sinch'i phiñakuyniywan paykunata jasut'isaj. Paykunamantaqa 
mana uj chhikallantapis khuyakusajchu, nillataj paykunata saminchasajchu. 
Jatunmanta qhaparispapis wajyakuwachunku, noqaqa paykunata manapuni 
uyarisajchu, nispa nerqa Tata Dios. 

Ezequiel 9 

Ezequielqa Jerusalén jasut'isqa kananta sut'inchan 

1Chaymanta Tata Dios sinch'ita qhaparispa, kay jinata niwarqa: Ñak'arichejkuna 
chayamunkuña llajtata jasut'inankupaj, sapa uj thuñinapaj armanku oqharisqa, 
nispa. 

2Chantá rikorqani sojta runakunata wichaynejman qhawaj punkunta 
yaykumushajta, sapa ujninkutaj armayoj karqanku. Paykunawan khuska 
linomanta ruwasqa p'achayoj runapis jamushallarqataj. Payqa chumpinpi 
qhelqanapaj imakuna aparisqa kasharqa. Chantá yaykumuytawan, paykuna 
broncemanta ruwasqa altar qayllapi sayarqanku. 

3Chantá Israelpa Diosninpa jatun kayninpa lliphipiynin querubinkunaj 
patankupi kasharqa, chaymanta pataman oqharikuspa, Diospa Templon 
punkunejpi sayarqa. Jinapi Tata Diosqa linomanta p'achayoj runata wajyarqa, 
chumpinpi qhelqanapaj imakunayoj kasharqa, chayta. 

4Paymantaj nerqa: Jerusalén llajtaj ukhunta purispa, mask'ay, pikunachus tukuy 
ima millay ruwakusqanmanta llakikuspa waqashanku, chay runakunata. 
Tarispataj, uj señalta sapa ujpa mat'inkuman churaykuy, nispa. 

5Jinallataj waj runakunaman Tata Diosta nejta uyarillarqanitaj: Qankuna paypa 
qhepanta llajtaman riychej. Jinapi Diospa Templonmanta qallarispa, ni pita 
khuyaspa wañurachiychej: 

6Machu runakunata, waynakunata, sipaskunata, wawakunata, warmikunata 
ima. Tukuyninkuta wañurachiychej. Pikunachus señalniyoj kajkunamanrí ama 
qayllaykullankichejpischu, nispa. Chantá chay runakunaqa, pikunachus Diospa 
Templonpa punkunpi kasharqanku, chay kurajkunamanta qallarispa, 
runakunata wañurachiyta qallarerqanku. 

7Jinapitaj Tata Diosqa wañuchejkunata nerqa: Tukuy Templota 
ch'ichichamuychej, pationman runa ayakunawan junt'arachispa, nispa. Chantá 
paykuna llojsispa, llajtapi kaj runakunata wañurachiyta qallarerqanku. 

8Chay jinata runakunata wañurachishajtinku, noqa sapallay qhepakuspa, 
pampakama k'umuykorqani, qhaparikuspataj nerqani: Tukuyta Kamachej Tata 
Dios, phiñakuyniykita Jerusalenman kachaykamuspa, tukuyninkutachu 
tukuchinki? Israelitakunaqa pisillaña kanku, nispa. 

9Tata Diostajrí kutichiwarqa: Israelmanta jinataj Judamanta runakunaj millay 
ruwasqankoqa may jatunpuni. Kay suyoqa runata wañuchiywan, millay 
ruwaywan ima junt'a kashan. Paykuna yuyanku noqa kay suyuta 
saqerparisqayta, yuyallankutaj imatachus ruwasqankutapis mana rikusqayta. 

10Chayrayku noqapis paykunamanta mana uj chhikallantapis khuyakusajchu, 
nitaj paykunata saminchasajchu. Manachayqa mana allin purisqankumanta 
cuentata mañaspa, ñak'arichisaj, nispa. 

11Jinallapi linomanta ruwasqa p'achayoj runa, pichus chumpinpi qhelqanapaj 
imakunayoj kaj kutirimuspa, Tata Diosta nerqa: Kamachiwasqaykita ruwaniña, 
nispa. 

Ezequiel 10 

Tata Diospa jatun kayninpa lliphipiynin Templomanta ripun 

1Chay qhepata qhawarispa, noqa rikorqani zafiro sutiyoj k'acha rumimanta 
ruwasqa kamachina tiyanata. Chay karqa querubinkunaj patankupi janaj jina 
paykunata qhatasharqa, chay patapi. 

2Chantá Tata Diosqa linomanta p'achayoj runata nerqa: Querubinkunaj uranpi 
kaj ruedakunaj chawpinman yaykuy. Chay querubinkunaj chawpinkumanta 
nina k'ajata makiyki junt'ata oqharispataj, llajta pataman qhalliy, nispa. Jinataj 
qhawashajtiy, chay runaqa querubinkunaj chawpinkuman yaykorqa. 

3Chaypacha querubinkunaqa Temploj uray ladonpi kasharqanku, phuyutaj 
ukhu kaj patioman junt'aykorqa. 

4Chantá Tata Diospa jatun kayninpa lliphipiynin querubinkunaj patankumanta 
oqharikuspa, Diospa Templonman yaykuna chaynejman rerqa. Chantá phuyoqa 

Diospa Templonman junt'aykorqa, Tata Diospa jatun kayninpa lliphipiynintaj 
patio junt'ata k'anchaykorqa. 

5Querubinkunaj lijrankoj laphaqeyasqantaj jawa patiokama uyarikorqa, Tukuy 
Atiyniyoj Diospis parlashanman jina. 

6Chantá Tata Diosqa linomanta p'achayoj runata kamacherqa: Ruedakunaj 
chawpinman yaykuspa, querubinkunaj chawpinkumanta ninata oqharimuy, 
nispa. Chay runataj rispa, ujnin ruedaj qayllanpi sayarqa. 

7Ujnin querubintaj makinta jaywarispa, paykunaj chawpinkupi kaj ninamanta uj 
chhikanta oqhariytawan, linomanta p'achayoj runaj makinman churaykorqa. 
Chay runataj ninata jap'iytawan, llojsiporqa. 

8Chaypacha querubinkunaj lijranku uramanta runaj makin jina rikhurimushajta 
noqa repararqani. 

9Jinallataj querubinkuna chaynejpi noqa tawa ruedakunata rikorqani, sapa 
ruedataj uj querubinwan khuska kasharqa. Chay ruedakunaqa topacio sutiyoj 
rumi jina lliphipisharqanku. 

10Tawantin ruedakunaqa kikin kikillan karqanku, uj rueda uj ruedaj 
chawpinpipis kashanman jina rijch'akorqa. 

11Querubinkuna puririspaqa, mana tijrakamuspa tawantin ladoman puriyta 
aterqanku, imajtinchus ñawpajpi kaj querubín maymanchus rej, chayta qhatej 
kanku. 

12Ukhunku, wasanku, makinku, lijranku ima ñawikunawan junt'a karqanku, 
jinallataj tawantin ruedakunapis. 

13Chantá ruedakunata carreta nispa sutichashajta uyarillarqanitaj. 

14Sapa querubín tawa uyayoj karqa: Ñawpaj kajpa uyanqa toroj uyan karqa, 
iskay kajtaj runaj uyan karqa. Kinsa kaj uyaqa leonpa uyan karqa, tawa kajtaj 
ankaj uyan karqa. 

15Chay querubinkunaqa Quebar mayupi kantupi rikusqay, chaykunallataj 
karqanku. Chantá chay querubinkuna pataman oqharikuspa 

16purirejtinku, ruedakunapis paykunawan khuska puririllarqataj. 
Querubinkuna pampamanta phawarejtinkutaj, ruedakunaqa paykunamanta 
mana kacharikojchu kanku. 

17Querubinkuna kikinpi sayajtinku, ruedakunapis sayallajtaj kanku. Pataman 
oqharejtinkutaj, ruedakunapis oqharikullajtaj kanku, imaraykuchus 
querubinkunaj kawsayninku ruedakunapi karqa. 

18Chantá Tata Diospa jatun kayninpa lliphipiynin Templomanta pataman 
oqharikuspa, querubinkunaj patankupi sayarqa. 

19Qhawashallajtiy, querubinkunaqa lijrankuta kicharispa, pampamanta 
pataman phawarerqanku. Ruedakunapis paykunawan khuskallataj 
oqharikorqanku. Sayarqankutaj Tata Diospa Temploj inti llojsimuynin lado 
punkunpi. Israelpa Diosninpa jatun kayninpa lliphipiynintaj paykunaj 
patankupi kasharqa. 

20Chay kawsayniyojkunallatataj Israelpa Diosninpa uranpi rikorqani, Quebar 
mayu kantupi, chantá querubinkuna kasqankuta repararqani. 

21Sapa ujninku tawa uyayoj, tawa lijrayojtaj karqanku. Lijranku uramantataj 
runaj makin jina rikhurimusharqanku. 

22Uyankutaj Quebar mayu chaypi rikorqani, chaykuna jinallataj karqa. Sapa ujtaj 
cheqanta ñawpajman rej kanku. 

Ezequiel 11 

Kurajkuna juchachasqa kanqanku 

1Chaymanta Diospa Espirítun pataman oqhariwaspa, Tata Diospa Templonman 
apawarqa, inti llojsimuy punkunejman. Chay punkupi iskay chunka phishqayoj 
runakuna kasharqanku. Paykunawan khuskataj Azurpa churin Jazaniasta 
rikorqani, chantá Benaiaspa churin Pelatiastawan. Paykunaqa llajtapi kurajkuna 
karqanku. 

2Chantá Tata Dios niwarqa: Runaj churin, kay kurajkuna mana allin kajta 
ruwayta yuyashanku, Jerusalén llajtapi tiyakojkunatataj millayta ruwanankupaj 
umachashanku. 

3Paykuna ninku: Kay llajta manaña urmanqachu, chayrayku wasikunata 
ruwakunalla. Kay llajtaqa manka jina kanqa, noqanchejtaj chay mankapi aycha 
jina waqaychasqa kasunchej, nispa. 

4Chayrayku runaj churin, sutiypi paykunaj contranpi sut'inchay, nispa. 

5Chantá Tata Diospa Espíritun noqaman jamuspa, niwarqa: Tata Diosqa 
israelitakunaman nin: Kay jinata qankuna yuyashankichej, noqatajrí 
yuyaychakusqaykichejta yachani. 

6Kay llajtapi qankuna manchay ashkha runata wañuracherqankichej, 
ñankunatapis runaj ayanwan junt'acherqankichej. 

7Chayrayku noqa, Tukuyta Kamachej Tata Dios sut'ita niykichej: Jerusalenqa 
manka jina kanqa, aychantajrí mana qankunachu kankichej. Manachayqa aycha 
kanqa, pikunatachus qankuna wañuracherqankichej, chaykuna. Aswanpis 
qankunata noqa chay mankamanta orqhosqaykichej. 

8Maqanakupi wañuytachu manchachikunkichej? Noqamin ruwasaj qankuna 
maqanakupi wañuchisqa kanaykichejta. Noqa Tukuyta Kamachej Tata Diosmin 
chayta nini. 

9Kay llajtamanta qankunata orqhospa, waj llajtayojkunaman 
jaywaykusqaykichej. Paykunanejtamin jasut'isqaykichej. 

10Espadawan wañuchisqa kankichej. Israelpa mojonnin kantunpi 
juchachasqaykichej, chaypachataj noqa Tata Dios kasqayta yachankichej. 

11Kay llajtaqa qankunapaj mana manka jinachu kanqa, nitaj qankuna aycha jina 
chaypi waqaychasqachu kankichej. Astawanpis noqa Israelpa mojonninpi 
juchachasqaykichej. 

12Chaypachataj noqa Tata Dios kasqayta yachankichej. Ajinata noqaqa 
ruwasqaykichej, imaraykuchus qankunaqa mana kamachisqayman jinachu 
kawsarqankichej nitaj nisqaytapis kasorqankichejchu. Manachayqa 
muyuyniykichejpi kaj suyukunaj usunkuta ruwarqankichej, nispa. 

13Tata Diospa sutinpi paykunaman chayta parlashajtillayraj, Benaiaspa churin 
Pelatías wañorqa. Noqataj pampakama k'umuykorqani, jatunmanta 
qhaparispataj, nerqani: Ay, Tukuyta Kamachej Tata Dios, pisi puchoj 
israelitakunatapis tukuynintachu wañurachinki? nispa. 

Dios mosoj tratota ruwananmanta willan 

14Chantá Tata Dios parlamuwaspa, nillawarqataj: 

15Runaj churin, Jerusalenpi qhepakoj runakuna qanmanta, aylluykimanta, 
apasqa kajkunamanta ima kay jinata ninku: Paykuna Tata Diosmanta 
karunchakunku. Chayrayku Tata Dios noqaykuman kay suyuta qowayku 
chaymanta dueño kanaykupaj, nispa. 

16Chayrayku apasqa kajkunaman sutiypi niy: Noqa Tukuyta Kamachej Tata 
Diosmin qankunata waj suyukunaman, karu llajtakunamanwan 
ch'eqeracherqaykichej. Chaywanpis noqa, maymanchus ch'eqerachisqaykichej, 
chay suyukunapi waqaychaspa yanapasqaykichej, nispa. 

17Noqaj sutiypi paykunaman nillaytaj: Kay jinata Tata Dios nin: Noqa Tukuyta 
Kamachej Tata Diosmin paykunata tantaykamusaj waj suyukunamanta, karu 
llajtakunamanta ima, maykunamanchá paykunata ch'eqeracherqani, 
chaykunamanta. Israelitakuna, qankunata tantaykamuspa, suyuykichejta 
kutichipusqaykichej. 

18Israelitakuna llajtankuman kutimpuspa, kay jallp'api millay ruwanata chantá 
lanti yupaychanata ima chinkachenqanku. 

19Noqa paykunamanta rumi sonqo kayninkuta orqhospa, mosoj yuyayta, mosoj 
sonqotawan qosaj. 

20Chantá paykuna kamachisqayman jina kawsanqanku, nisqayman jinataj 
purenqanku, junt'anqankutaj. Paykunaqa aylluy kanqanku, noqataj paykunaj 
Diosninku kasaj. 

21Chantapis pikunachus millayta ruwaspallapuni purenqanku, chantá millay 
lantikunata yupaychanqanku chayqa, chay runakunata ruwasqankuman jina 
jasut'isaj. Noqa Tukuyta Kamachej Tata Diosmin chayta nini. 

Diospa jatun kayninpa lliphipiynin Jerusalenmanta karunchakun 

22Chaymanta qhepaman querubinkuna phawarerqanku, ruedakunataj 
paykunawan khuska pataman oqharikorqanku. Israelpa Diosninpa jatun 
kayninpa lliphipiynintaj paykunaj patankupi kasharqa. 

23Chantá Tata Diospa jatun kayninpa lliphipiynin llajta chawpimanta 
oqharikuspa, karuman riporqa, inti llojsimuy cheqapi kaj loma patapitaj 
sayaykorqa. 

24Chaymanta Diospa Espíritun oqhariwaspa, Babiloniaman kutirichiwarqa, 
maypichus Israelmanta apasqa kajkuna tiyakusharqayku, chayman. Chantá 
mosqoypi jina rikusqayqa chinkaporqa. 

25Noqataj, pikunachus Israel suyumanta apasqa karqanku, chaykunamantaj 
Tata Diospa tukuy rikuchiwasqanta willarqani. 

Ezequiel 12 

Ezequiel waj suyuman apasqa kanankumanta willan 

1Ujtawan Tata Dios parlamuwaspa, niwarqa: 

2Runaj churin, mana kasukoj runakuna chawpipi tiyakushanki. Paykunaqa 
ñawiyoj kaspapis, mana rikunkuchu. Ninriyoj kaspapis, mana 
uyarinkuchu, imaraykuchus contrayta oqharikoj runakuna kanku. 

3Chayrayku, runaj churin, qanqa waj suyuman apasqa kanaykipaj jina 
wakichikuy. Tukuypa rikunanta chawpi p'unchayta wasiykimanta llojsispa, 
wajnejman ripunki. Ichapis ajinamanta mana kasukoj runa kasqankuta 
reparakonqanku. 

4Chawpi p'unchayta tukuy rikushasojtinku, waj suyuman apasqa runapis kawaj 
jina tukuy imaykita orqhoy. Tardenpitaj tukuypa rikunanta waj suyuman 
apasqa runa jina llojsiy. 

5Chantá tukuyninkoj rikunanta perqapi uj jusk'uta ruway, chaynintataj tukuy 
imaykita q'epirisqa llojsinki. 

6Laqhayaykojtintaj, tukuyninkoj rikunanta q'epiykita oqhariykukuspa puririy. 
Ama llajtata rikunaykipajtaj uyaykita qhatakuy. Ajinata ruwasqaykirayku Israel 
ayllupaj uj señal kanki, nispa. 

7Jinataj Tata Diospa kamachiwasqanman jina, noqa q'epichakorqani. 
P'unchaytaj q'epiyta q'epiriykukuspa, llojserqani, waj suyuman apasqa runapis 
kashayman jina. Tardentaj perqata jusk'orqani. Laqhayaykojtintaj, tukuy imayta 
q'epiriykukuspa, llojserqani tukuyninkutaj qhawashawarqanku. 

8Q'ayantin paqarintaj Tata Dios parlamuwaspa, ujtawan niwarqa: 

9Runaj churin, contrayta oqharikoj Israel ayllu manachu tapurisunku: Imatá 
ruwashankiri? nispa. 

10Chantá paykunata ninki: Tukuyta Kamachej Tata Dios kayta nin: Kay 
sut'inchayqa Jerusalenpi kuraj kamachejpaj, chantá kay suyupi tiyakushanku, 
chay tukuy israelitakunapajwan, nispa. 

11Chantá nillankitaj: Noqa qankunapaj señal jina kani. Imaynatachus noqa 
ruwarqani, kikillantataj qankunapis aswan qhepaman ruwankichej, 
imaraykuchus waj suyuman apasqa kankichej. 

12Kuraj kamachejniykichej Sedequías, imatachus apakunan kajta 
q'epiriykukonqa, laqhayaykojtintaj, perqata jusk'uspa chaynejta llojsenqa. 
Uyanta qhataykukuspa llojsenqa, llajtata ama rikunanpaj nitaj pipis payta 
rejsinanpaj. 

13Noqa Diostajrí ch'ipayta paypa patanman choqaykamusaj chaywan payta 
urmachinaypaj. Chantá Babiloniaman payta apachisaj caldeokunaj 
suyunkuman. Chaywanpis pay chay suyuta mana rikonqachu, imaraykuchus 
manaraj chayashaspa, wañonqa. 

14Chantá payta qhawaj soldadokunata, jinallataj chay waj soldadonkunatapis 
tawantin ladoman wayrawan jina aparparichisaj. Jinaspataj, espadawan 
qhepankuta qhatiykusaj. 

15Maypachachus waj suyuman, waj llajtakunaman ima apachejtiyraj, paykuna 
yachanqanku noqa Tata Dios kasqayta. 

16Chaywanpis paykunamanta uj pisita wañuymanta, yarqhaymanta, 
onqoymantawan ayqechisaj, ajinapi maymanchá renqanku, chay suyukunapi 
imaymana millay ruwasqankumanta willakunankupaj. Chantaraj noqa Tata 
Dios kasqayta yachanqanku, nispa. 

Jasut'isqa kanankuta nisqa junt'akonqapuni 

17Ujtawan Tata Dios parlamuwaspa, niwarqa: 



1637 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

18Runaj churin, manchariywan kharkatitispa mikhuy. Yakuta ujyashaspapis, 
manchay llakisqa kasqaykita rikuchiy. 

19Jinaspataj, kay suyupi tiyakojkunata niy: Tukuyta Kamachej Tata Diosqa 
Jerusalenpi tiyakojkunaman, israelitakunamanpis kay jinata nin: T'antankuta 
may manchachikuywan mikhonqanku, yakutataj llakiywan mancha manchalla 
ujyanqanku. Ajina kanqa, imaraykuchus kallpaman atinikuspa millayta 
ruwasqankurayku, jallp'anku t'ajraman tukuchisqa kanqa, mana ima poqojtaj. 

20Tukuy llajtakunaqa raqayman tukuchisqa kanqanku, jallp'ataj mana imayoj 
t'ajra pampa qhepakonqa. Chaypacharaj qankuna noqa Tata Dios kasqayta 
yachankichej, nispa. 

21Jinallataj Tata Dios nillawarqataj: 

22Israelitakuna niyta yachanku: P'unchaykuna pasashan, Diosmanta 
sut'inchajpa nisqantaj mana junt'akushanchu, nispa. Chayta nispa, imatataj 
niyta munankuri? 

23Qantajrí paykunata niy: Tukuyta Kamachej Tata Dios nin: Chaytaqa Israelpi 
manaña ujtawan parlankichejchu, nispa. Paykunaman nillaytaj: Chayta 
ninaykichejtaqa kunanmantapacha ninkichej: P'unchay chayamunña mosqoypi 
jina tukuy sut'inchaykuna junt'akunankupaj, nispa. 

24Israel ayllu ukhupi mosqoypi jina llullata rikuykuna manaña kanqachu nitaj 
llullata sut'inchaykunapis. 

25Manachayqa noqa Tata Diosmin parlasaj, nisqaytaj usqhayllata junt'akonqa. 
Mana kasukoj runakuna ñawiykichejwan chayta rikunkichej. Noqa parlasaj, 
chay nisqaytataj junt'asajpuni. Noqa Tukuyta Kamachej Tata Diosmin chayta 
nini. 

26Chantá Tata Dios parlamuwaspa, nillawarqataj: 

27Runaj churin, israelitakuna nishanku: Ezequielpa mosqoypi jina rikusqanqa 
unaymantaraj junt'akonqa, nispa. 

28Chayrayku paykunata niy: Tukuyta Kamachej Tata Dios kay jinata nin: 
Nisqayqa mana unaymantachu junt'akonqa. Astawanpis imatachus nisqayqa 
usqhayllata junt'akonqa. Noqa Tukuyta Kamachej Tata Diosmin chayta nini. 

Ezequiel 13 

Tata Dios llullakoj sut'inchajkunata juchachan 

1Tata Dios parlamuwaspa, niwarqa: 



1638 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

2Runaj churin, Israelpa sut'inchajkunaj contrankuta sut'inchay. Pikunachus 
yuyaynillankumanta sut'inchanku, chaykunaman Tata Diospa nisqanta 
uyarichiy. 

3Tukuyta Kamachej Tata Dios kay jinata nin: Pajtataj, qankuna mana yuyayniyoj 
sut'inchajkuna, pikunachus sonqoykichejpa yuyasqallanta ninkichej, manataj 
imatapis noqa Diosmanta rikunkichejchu, chaykuna. 

4Israel, sut'inchajniykikuna raqaypi tiyakoj atojkunaman rijch'akunku. 

5Perqa q'asata qhawaj mana wicharerqankuchu, nitaj perqatapis 
sayacherqankuchu Israel aylloj muyuyninpi llajtata waqaychananpaj. Tata 
Diospa p'unchaynin llajtaman chayamojtin, mana imapipis yanaparqankuchu 
maqanaku p'unchaypi sayananpaj. 

6Mosqoypi jina rikusqankoqa qhasi manakajlla, sut'inchasqankutaj llullalla. Tata 
Diosmanta sut'inchasqankuta ninku, noqatajrí paykunata mana 
kachamorqanichu. Chaywanpis imatachus sut'inchasqanku junt'akunanta 
suyanku. 

7Mosqoypi jina rikusqankoqa qhasi manakajlla, sut'inchasqankupis llullalla. 
Noqamanta parlasqankuta ninku, noqatajrí mana imatapis nerqanichu. 

8Chayrayku noqa Tukuyta Kamachej Tata Dios nini: Manakajta 
parlasqaykichejrayku, mosqoypi jina rikusqaykichej llullalla kasqanraykutaj, 
noqa contraykichejpi kani. Ajinata noqa Tukuyta Kamachej Tata Dios nini. 

9Noqaqa mosqoypi jina manakaj imakunata rikojkunata, chantá llullata 
sut'inchajkunata jasut'isaj. Paykuna Israel aylluypa tantakuyninman mana 
yaykuyta atenqankuchu, sutinkutaj Israel aylloj p'anqanpi mana qhelqasqachu 
kanqa. Manallataj Israel suyuman kutimponqankuchu. Chaypachataj 
qankunapis noqa Tukuyta Kamachej Tata Dios kasqayta yachankichej, nispa. 

10Tata Dios nillarqataj: Ajina kanqa, imaraykuchus paykuna aylluyta q'otiyaspa, 
nerqanku: Tukuy imapis allillan, nispa. Chaywanpis mana jinachu. Paykunaqa, 
pikunachus rumiwan ruwasqa perqata yesollawan llut'aykunku, chaykunaman 
rijch'akunku. 

11Perqata yesowan lluch'ejkunata niy: Chay perqaqa urmanqa, nispa. Perqa 
urmanqa, imaraykuchus sinch'i para jamonqa, rumi jina chijchitaj urmamonqa, 
sinch'i wayrawan khuska. 

12Chay perqataj urmaykonqa. Chaypacha Israel aylloqa llullakuspa 
sut'inchajkunata taponqanku: Yesowan llut'asqaykichej perqa imanakuntajri? 
nispa. 

13Chayrayku noqa Tukuyta Kamachej Tata Dios nini: K'araj phiñakuyniypi 
sinch'ita wayrachimusaj, sinch'itataj parachimusaj, rumi jina chijchitataj 
urmachimusaj, phiñakuyniypi tukuy kaj chhikata chinkarparichinaypaj. 

14Yesowan llut'asqaykichej perqata urmaykuchisaj. Cimienton 
rikhurinankamataj pampachasaj. Chay perqaqa pampakama urmaykonqa, 
qankunataj chay laqaya chawpipi wañunkichej. Chaypacha noqa Tata Dios 
kasqayta yachankichej. 

15Tukuy phiñakuyniyta chay perqapi chantá perqata llut'ajkunapiwan 
thasnukusaj. Chantá runakunata nisaj: Perqaqa manaña kanchu. Yesowan 
llut'ajkunamantapis nillataj ujpis kanchu. 

16Perqata llut'ajkunaqa Israelpa sut'inchajninkuna kanku, pikunachus 
mosqoypi jina llulla rikusqankuta Jerusalenman willaspa, nerqanku: Tukuy 
imapis allillan, nispa, manapis jinachu kashajtin, chaykuna. Noqa Tukuyta 
Kamachej Tata Dios chayta nini. 

Tata Diosqa warmi yatirikunata juchachan 

17Tata Dios nillawarqapuni: Kunanqa runaj churin, Israelpi kaj warmikunaj 
contrankuta parlay, pikunachus noqaj sutiypi yuyasqankuman jinalla 
sut'inchanku, chaykunata. 

18Kay jinata paykunata niy: Tukuyta Kamachej Tata Dios kay jinata nin: Pajtataj 
qankuna, runakunata mask'aspa purejkuna, pikunachus makiman watakunapaj 
sajra manchachita sirajkuna, layqanapaj uma suk'anpata sirajkuna ima. Chayta 
ruwaspa, qankuna kacharichisqa kanaykichejta yuyankichejchu? 

19Qankunaqa aylluy ukhupi uj maki cebadarayku, uj chhikan t'antaraykutaj 
watuspa, honrayta t'akankichej. Wañunanpaj kaj runatataj kawsananta 
ninkichej, kawsananpaj runatataj wañunanta sut'inchankichej. Ajinata qankuna 
aylluyta ch'awkiyankichej, llullata sut'inchasqaykichejmanta 
jap'ikusqankurayku. 

20Chayrayku noqa Tukuyta Kamachej Tata Dios nini: Noqa layqanapaj uma 
qhatakunata wakichisqaykichejpa contran kani, mayqenkunawanchus aylluyta 
p'isqota jina jap'irankichej, chaykunajpa contran. Noqa makiykichejmanta 
aylluyta kacharichisaj, p'isqokuna jina phawarinankupaj. 

21Uma suk'umpanaykichejta llik'iraspa, makiykichejmanta paykunata 
kacharichisaj. Manañataj ujtawan makiykichejman urmanqankuchu. Chaypacha 
qankuna yachankichej noqa Tata Dios kasqayta. 

22Qankunaqa llullakusqaykichejwan cheqan ruwajkunata llakichinkichej. 
Noqataj mana munanichu llakisqa kanankuta. Qankunarí sonqochankichej sajra 
sonqoyojkunata millay purisqankumanta ama t'aqakunankupaj. 

23Chayrayku qankuna manaña mosqoypi jina llulla kajta rikunkichejchu, nillataj 
watunkichejñachu. Noqa qankunaj atiyniykichejmanta aylluyta kacharichisaj. 
Qankunataj noqa Tata Dios kasqayta yachankichej. 

Ezequiel 14 

Lantita yupaychajkunapaj jasut'i 

1Chaymanta qhepaman Israelpa kurajninkunamanta wakinkuna noqata 
watukoj jamuspa, ñawpaqeypi tiyarikorqanku. 

2Chantá Tata Dios niwarqa: 

3Runaj churin, kay runakuna lantita yupaychanaman qokunku. Imakunachus 
juchallichin, chayllapi yuyashanku. Chaychu tapukunawankuta saqeymanri? 

4Paykunata niy: Ajinata nin Tukuyta Kamachej Tata Dios: Israel ayllumanta 
kajkuna, qankuna lantikunata yupaychanaman qokunkichej. Chantá juchallichej 
imallapi yuyayniykichejta churaspa, Diosmanta sut'inchajman tapurikoj 
jamunkichej. Chayrayku noqa payman mashkhachus lantiykichejkuna 
kasqankuman jina kutichisaj, nispa. Ajinata noqa Tata Dios nini. 

5Noqa sonqonkuman parlapayasaj kutirimunankupaj, imaraykuchus 
tukuyninku noqata saqerpayaspa, lantikunaj qhepankuta riporqanku, nispa. 

6Chayrayku Israel aylluman niy: Kay jinata nin Tukuyta Kamachej Tata Dios: 
Lantiykichejkunata, tukuy millay ruwaykunatawan saqerpayaspa, Tata 
Diosman kutirikuychej, nispa. 

7Chantá nillaytaj: Ichapis uj israelita, chayrí Israelpi tiyakoj waj llajtayoj 
noqamanta karunchakuspa lantikunata yupaychanaman qokunman, 
chaytajchus imachus juchallichin chayllapi yuyanman. Chaywanpis sichus 
sut'inchajman jamunman Diosmanta tapurikoj chayqa, noqa kikiy payman 
kutichisaj. 

8Noqa chay runaj contranpi sayaspa, wanananpaj jina jasut'isaj, tukuy runakuna 
parlanankupaj jina. Aylluy ukhumantataj payta wijch'usaj. Chaypacha qankuna 
noqa Tata Dios kasqayta yachankichej. 

9Sichus Diosmanta uj sut'inchaj llullata parlanqa chayqa, noqa chay sut'inchajta 
q'otiyarqani. Jinaqa makiyta oqharisaj payta jasut'inaypaj, Israel ayllumantataj 
chinkachisaj. 

10Llullallata sut'inchajta tapurikoj runa, jinallataj sut'inchajpis juchankumanta 
jasut'isqa kanqanku. 

11Ajinamanta Israel aylloqa manaña jayk'ajpis noqamanta t'aqakonqankuchu, 
nitaj millay imata ruwaspa ch'ichichakonqankuñachu. Paykuna aylluy 

kanqanku, noqataj paykunaj Diosninku kasaj, nispa nin Tukuyta Kamachej Tata 
Dios. 

Jerusalén jasut'isqapuni kanqa 

12Tata Dios nillawarqataj: 

13Runaj churin, sichus tukuy runakuna noqaj contraypi juchallinkuman, 
wasanchawankumantaj chayqa, noqa paykunata jasut'inaypaj contrankuta 
oqharikusaj. Mikhuna tantakusqankuta qhechusaj, chay llajtamantaj yarqhayta 
apachimusaj. Chay runakunata wañurachisaj, jinallataj uywankunatapis. 

14Sichus kay kinsa runakuna: Noé, Daniel, Job ima chay llajtapi kashankuman 
chayqa, noqa paykunallata wañunankumanta qhespichiyman cheqan runakuna 
kasqankurayku. Noqa Tukuyta Kamachej Tata Diosmin chayta nini. 

15Ichapis chay suyupi tiyakojkunata wañurachinanpaj phiña k'ita animalkunata 
kachaykuyman, chay suyutaj ch'inman tukunman, chantá k'ita animalkunata 
manchachikuspa, pipis chayninta mana pasayta atinmanchu. 

16Sichus chay kinsa runakuna chay suyupi tiyakushankuman chaypis, paykuna 
ni churinkukunata nitaj ususisninkunata qhespichiyta atinkumanchu. 
Paykunalla qhespichisqa kankuman. Llajtarí ch'inman tukuchisqa kanman. 
Noqa Tukuyta Kamachej Tata Diosmin kawsayniyrayku tiluspa chayta nini. 

17Ichapis chay suyuman maqanakuyta kachaykuyman, jinataj kamachiyman 
runakuna, jinallataj uywakunapis wañurachisqa kanankuta. 

18Sichus chay kinsa runakuna chaypi tiyakushankuman chaypis, paykuna ni 
churinkukunata, nitaj ususinkukunata qhespichiyta atinkumanchu. Paykunalla 
qhespichisqa kankuman. Noqa Tukuyta Kamachej Tata Diosmin 
kawsayniyrayku tiluspa chayta nini. 

19Ichapis chay suyuman millay onqoykunata kachaykuyman, phiñakuyniypitaj 
wañuyta kachaykuspa, wañurachiyman runakunata, uywakunatawan ima. 

20Sichus Noé, Daniel, Job ima chaypi tiyakushankuman chaypis, paykuna mana 
churinkukunata, ususinkukunata ima qhespichiyta atinkumanchu. Paykunalla 
cheqan runakuna kasqankurayku qhespichisqa kankuman. Noqa Tukuyta 
Kamachej Tata Diosmin kawsayniyrayku tiluspa nini, nispa. 

21Ajinaqa Tukuyta Kamachej Tata Dios nillantaj: Aswan llakiyraj kanqa, 
imaraykuchus noqa kay tawantin sinch'i jasut'iyta Jerusalenman apachimusaj: 
Maqanakuta, yarqhayta, phiña k'ita animalkunata, millay onqoykunata ima. 
Chantá chaykuna runakunata, uywakunata ima wañurachenqanku. 

22Chaywanpis pisilla kawsashaj qhepakonqanku. Churinkukunawan, 
ususinkukunawan qhespichisqa kanqanku, paykunataj Jerusalenmanta 
qankunaman jamonqanku. Babiloniaman jamojtinkutaj, qankuna rikunkichej 

imaynachus kasqankuta, ima sajratatajchus ruwasqanta ima. Chantá 
Jerusalenman jasut'ita apachimusqaymanta sonqochasqa kankichej. 

23Paykunaj kawsayninkuta, ruwasqankutawan rikuspa, sonqoykichejta 
tiyaykuchinkichej. Chaypacha Jerusalenpi imajtinchus tukuy imata ruwasqayta 
yachankichej. Noqa, Tukuyta Kamachej Tata Dios chayta nini. 

Ezequiel 15 

Israel mana poqoj uva sach'aman rijch'akun 

1Tata Dios niwarqa: 

2Runaj churin, uva sach'aj k'aspin imapitaj aswan allin kanman waj sach'akunaj 
k'aspinmanta nisqari? 

3Uvaj k'aspenqa mana imapajpis walejchu. Chay k'aspimanta uj estacallatapis 
ruwanapaj mana allinchu. 

4Llant'allapaj allin. Puntanta nina ruphaykojtin, chawpi carbonlla chayqa, 
imapajñataj walejri? 

5Manaraj ruphasqa kashaspa, sichus mana allinchu karqa chayqa, ushphallaña 
kaspa imatapis ruwanapaj allinchu kanmanri? 

6Chayrayku Tukuyta Kamachej Tata Dios nin: Imaynatachus uva sach'aj 
k'ullunta ninaman enqhanapaj wijch'uykuni, ajinallatataj Jerusalenpi 
tiyakojkunata ninaman wijch'uykusaj. 

7Noqaqa paykunaj contrankupi sayarisaj. Ninamanta ayqejtinkupis, waj 
ninañataj paykunata q'olaykonqa. Noqa paykunaj contrankupi sayarejtiy, 
qankuna noqa Tata Dios kasqayta yachankichej. 

8Noqata wasanchawasqankurayku suyunkuta ch'inman tukuchisaj. Tukuyta 
Kamachej Tata Dios chayta nini. 

Ezequiel 16 

Jerusalenpi tiyakojkuna Diosta wasanchanku 

1Tata Dios niwarqa: 

2Runaj churin, Jerusalenman chay jina millayta ruwasqankuta rikuchiy. 

3Paykunaman willay Tukuyta Kamachej Tata Dios imatachus nisqanta: 
Jerusalén, qanqa Canaán suyupi paqarerqanki, chaypi qallariyniyki karqa. 
Tatayki amorreo llajtayoj karqa, mamaykitaj jitita llajtayoj. 

4Paqarisqayki p'unchayqa pupuykita mana khuchusorqankuchu, yakuwan 
mana mayllasorqankuchu, mana kachiwan qhaqosorqankuchu, nitaj 
chumpiwan k'irusorqankuchu. 

5Ni pi qanmanta khuyakusorqachu, nitaj pipis qhawarisorqachu. 
Paqarikorqanki chay p'unchay millachikususqankurayku pampapi wijch'usqata 
saqesorqanku. 

6Noqatajrí qayllaykita purishaspa, kikin yawarniykipi sunt'ishajta rikorqayki, 
jinataj kawsanaykita munarqani. 

7Chayrayku pampa qhorata jina wiñachikorqayki. May k'achita sipasman 
tukunaykikama wiñarqanki. Ñuñuykikuna wiñarqanku, ukhuykipi chujchapis 
rikhurerqa. Chaywanpis mana p'achayoj q'alalla kasharqanki. 

8Ujtawan qayllaykita purishaspa qhawarqayki, casaranapaj jinaña kasqaykitataj 
repararqani. Chantá p'achaywan q'ala ukhuykita qhataykorqayki. Tiluspataj, uj 
tratota qanwan ruwarqani ajinamanta noqajtapuni kanaykipaj. Noqa Tukuyta 
Kamachej Tata Dios chayta nini. 

9Chantá yawarniykimanta llimphuchasunaypaj yakuwan mayllarqayki, 
jinaspataj sumaj q'apashaj jawinawan jawerqayki. 

10May k'achitu awakipasqa p'achawan p'achallicherqayki, sumaj qaramanta 
ruwasqa juk'utatataj churarqayki. Linomanta awasqa chumpiwan 
chumpillicherqayki, may valorniyoj seda p'achawantaj p'achallicherqayki. 

11Qori jaluchukunawan mayta k'achancharqayki. Makiykimantaj 
k'achanchanakunata churarqayki, kunkaykimantaj walqata warkhuykorqayki. 

12Senqaykimanpis uj anillota churaykullarqaykitaj, ninriykimanpis 
jaluchukunata, umaykimanpis may jina k'acha pilluta churallarqaykitaj. 

13Ajinata qolqewan, qoriwantaj k'achanchasqa karqanki. P'achaykikunaqa 
linomanta, sedamanta ima karqa, may sumaj awakipasqa karqa. Trigomanta 
sumaj jak'uta mikhorqanki, abeja misk'iyojta, olivomanta aceiteyojta ima. 
Manchay k'achanchasqa karqanki, qoya kanaykikamataj chayarqanki. 

14Chay jina k'achita kasqaykita tukuy suyukunapi yacharqanku, imaraykuchus 
tukuy imawan junt'asqa karqanki, tukuy k'acha imakunawan 
k'achanchasusqayrayku. Noqa Tukuyta Kamachej Tata Dios chayta nini. 

15Qantajrí chay jina k'achita kasqaykimanta jap'ikuspa, phisu warmiman 
tukorqanki. Ukhuykita chayninta purej qharikunaman jaywarqanki, 
paykunawantaj puñuykorqanki. 

16Chay p'achaykikunawantaj orqokunapi yupaychana toldokunata 
sayacherqanki, chaykunapitaj khuchichakorqanki. Ajinata ruwana mana 
jayk'ajpis karqachu, nitaj kanqachu. 

17Noqaj qosqay qoriwan, qolqe metalwan ima runaman rijch'akoj lantikunata 
ruwakorqanki, chaykunata yupaychaspataj, khuchichakorqanki. 

18Chay may k'achitu awakipasqa p'achaykiwan lantikunata p'achallicherqanki, 
jinataj aceiteyta, inciensoytawan paykunaman jaywarqanki. 

19Qanman qosusqay sumaj kaj jak'umanta ruwasqa t'antayta, aceiteta, abeja 
misk'ita ima lantikunaman jaywarqanki, ima munayta q'apashaj jaywanata jina. 
Noqa Tukuyta Kamachej Tata Dios chayta nini. 

20Jinallataj noqapaj rejsisqayki warmi wawakunata, chantá qhari 
wawakunatapis lantikunaman qaraykorqanki. Qanpaj khuchi warmiman 
tukusqayki pisichu karqa? 

21Chay jawa wawaykikunatapis lantikunaman uywa wañuchisqa q'olachinata 
jina jaywallarqankitaj. 

22Chhika millayta purisqaykiwan, ujwan ujwantaj khuchichakusqaykiwan ima 
mana wawa kasqaykimanta yuyarikorqankichu. Manallataj yuyarikorqankichu 
imaynatachus mana p'achayoj q'alalla karqanki, kikin yawarniykipitaj 
sunt'ichasharqanki, chaymantapis. 

23Noqa Tukuyta Kamachej Tata Dios nillanitaj: Ay, qanmanta imarajchu 
kanqapis? Tukuy millay imakunata ruwasqaykimanta jawaqa, 

24tukuynejpi lantikunata yupaychanapaj cheqakunata wakicherqanki, 
plazakunapitaj altarkunata sayaricherqanki. 

25Llajtaman yaykuna sapa ñanllapi lantikunapaj uj cheqata ruwakorqanki. 
Ajinamanta k'acha kayniykita millayman tukucherqanki. Tukuy chaynejta 
pasajkunaman ukhuykita jaywarqanki, sapa kutitaj khuchichakorqanki. 

26Qayllaykipi kajkunawan mayta khuchichakorqanki, Egipto llajtayoj qachilo 
qharikunawan. Astawan, astawan khuchichakuspataj, mayta phiñachiwarqanki. 

27Chayrayku jasut'inaypaj makiyta oqharerqani. Mikhunaykita pisiyacherqani, 
awqayki filisteokunamantaj jaywaykorqayki. Paykunaqa chejnikusunku, 
millayta purisqaykimantataj p'enqachikusorqanku. 

28Chaywan mana sajsakuspataj, qanqa asiriokunawanñataj khuchichakorqanki. 
Chaywanpis nillataj paykunawan sajsakorqankichu. 

29Qhatojkunaj llajtanku Babiloniapipis khuchichakullarqankitaj. Nillataj 
sajsakorqankichu. 

30Noqa Tukuyta Kamachej Tata Dios nini: Sonqoykiwan apachikojlla 
kasqaykirayku, mana p'enqakuyniyoj phisu warmi jina purerqanki. 

31Ñan qallariypi lantikunapaj yupaychana cheqata ruwarqanki, tukuy 
plazakunapitaj altarkunata ruwakorqanki. Chaywanpis qanqa mana phisu 

warmi jinachu ruwarqanki, imaraykuchus mana pimantapis 
pagachikorqankichu. 

32Astawanpis qosanta wasanchaj warmi kaspa, qosaykiwan puñunaykimantaqa 
wajkunawan puñuyta munarqanki. 

33Phisu warmimanqa qharikuna puñuykunankupaj paganku. Qantajrí tukuy 
munapayasojkunaman t'inkata qorqanki, tukuynejmanta qanwan khuchichakoj 
jamunankupajtaj pagarqanki. 

34Qanqa mana wakin warmikuna jinachu ruwarqanki. Qanwan 
puñuykunankupajqa mana pipis mask'asorqankuchu nitaj pagasorqankuchu, 
aswanpis qan paykunaman pagarqanki. Ajinata ruwaspa, phisu 
warmikunamanta waj jinataj kanki, nispa. 

35Chayrayku qan, phisu warmi, Tata Diospa nisqanta uyariy: 

36Noqa, Tukuyta Kamachej Tata Dios niyki: Qanqa mana p'enqakuspa, 
munapayasojkunawan khuchichakunaykipaj q'alakunki, jinataj millay 
lantiykikunata yupaychaspa, khuchichakunki. Jinallataj wawaykikunata 
wañuchispa, lantikunaman uywa wañuchisqa q'olachinata jina jaywarqanki. 

37Chayrayku noqaqa, pikunatachus munakusorqanku, chay tukuyta tantaykusaj, 
pikunatachus munakorqanki, chantá pikunatatajchus chejnikorqanki, 
chaykunata. Paykunata muyuyniykiman tantaykuspa, paykunaj rikunankuta 
q'alasqayki, q'alallata rikusunankupaj. 

38Casarakuspaña waj qhariwan khuchichakoj warmita jina jasut'isqayki, runa 
wañuchita jinataj. Sinch'i phiñakuyniypi, celosakuyniywantaj qanta 
wañuchisqayki. 

39Paykunaj makinkuman jaywaykusqayki, paykunataj khuchichakunayki 
cheqakunata, chantá lanti yupaychanayki cheqakunatawan thuñiykonqanku. 
Chantá p'achaykikunata lluch'usonqanku, walqaykikunata qhechuspataj, 
q'alallata saqerpayasonqanku. 

40Chantá ashkha runakunata contraykipi pusaykamusonqanku, rumiwan 
ch'anqaykusonqanku, espadankuwantaj pasarparichisonqanku. 

41Wasiykitapis ninawan ruphaykuchenqanku. Ashkha warmej rikunankutataj 
jasut'isonqanku. Ajinata khuchichakuypi purinaykita tukuchisaj, manañataj 
ujtawanpis tiyapususqanta qanwan khuchichakojkunaman jaywankichu. 

42Ajinata ruwaspa, phiñakuyniyta qanpi thasnukusaj, sonqoypis tiyaykaponqa. 
Sonqoy tiyaykojtintaj, manaña astawanpis phiñakusajchu. 

43Sipas kasqaykimanta qonqakaporqanki, millayta purispataj, 
phiñachiwarqanki. Chayrayku noqa purisqaykiman jina jasut'isqayki, amaña 

ujtawan khuchichakunaykipaj, nitaj millay imakunatapis ruwanaykipaj. Noqa 
Tukuyta Kamachej Tata Diosmin chaytaqa nini. 

Ususipis maman jinallataj 

44Rijch'anachiywan parlaj runakuna qanmanta kay jinata nenqanku: 
Mamanpuni ajina karqa, ususinpis kikillantaj, nispa. 

45Mamaykeqa qosanta, wawantawan chejnikorqa, qantaj pay jina kanki. 
Jinallataj ñañaykikuna jina kanki, pikunachus qosankuta, wawankutawan 
chejnikorqanku, chaykuna jina. Mamaykeqa jitita llajtayoj karqa, tataykitaj 
amorreo llajtayoj karqa. 

46Kuraj ñañaykeqa Samaria llajta karqa, pichus wichaynejpi ususinkunawan 
tiyakorqa, chay. Sullk'a ñañaykitaj Sodoma llajta karqa, pichus uraynejpi 
ususinkunawan tiyakorqa, chay. 

47Qantaj paykunamanta yachakuspa purerqanki, paykuna jina millachikunapaj 
ruwaspa. Chaywanpis mana sajsaspa, paykunamanta aswan millaytaraj 
ruwarqanki. 

48Noqa Tukuyta Kamachej Tata Dios kawsayniyrayku tiluspa, nini: Sodoma 
ñañayki, ususinkunawan ima manapuni qan jina chantá ususiykikuna jina 
ruwarqankuchu. 

49Sodoma ñañaykej juchanqa kay jina karqa: Pay, jinataj ususinkunapis 
jatunchakorqanku. Ashkha mikhunayoj chantá tukuy imayoj kaspa, 
wapuykacharqanku, manataj wajchakunamanta, ni pisichikojkunamantapis 
khuyarikorqankuchu. 

50Paykuna may wapuman tukuspa, millayta ñawpaqeypi ruwarqanku. 
Chayrayku rikunki jina, noqaqa paykunata chinkarparicherqani. 

51Samaria llajtaqa mana khuskallantapis juchallerqachu qanpa juchallisqaykita 
jinaqa. Qanqa paykunamanta nisqa astawan millayta ruwarqanki. Qanpa 
ruwasqaykiwan rijch'anachispa, paykuna mana juchayojpis kankuman jina 
rikhurinku. 

52Kunanqa p'enqakuywan k'umuykachaspa ñak'ariy, imaraykuchus 
ñañaykikunamanta nisqaqa astawan millaytaraj ruwarqanki. Ajinamanta qan 
paykunata mana juchayojpis kankuman jina rikhuricherqanki. Chay p'enqayta 
qan apanayki tiyan, imaraykuchus ñañaykikunata mana juchayojta jina 
rikhurichinki. 

53Chaywanpis aswan qhepaman noqaqa Sodoma llajtata, Samaria llajtata ima 
ñawpa tiempopi jina allin kawsayman kutirichisaj, jinallataj ususinkukunatapis. 
Qantapis ñawpa tiempopi jina allin kawsayman ujtawan kutirichisqayki. 

54Chaypachaqa tukuy imata ruwasqaykimanta manchayta p'enqakunki. Chayta 
rikuspataj, ñañaykikunaj sonqon tiyaykusqa kanqa. 

55Ñañayki Sodoma, ñañayki Samariapis ususintinkama ñawpajta kasqankuman 
kutirejtinku, qanpis ususiykikunapiwan ñawpajta imaynachus karqankichej, 
chay jinallataj kankichej. 

56Wapuykachasharqanki chaypacha, millay ruwasqayki manaraj 
sut'inchakushajtin, Sodoma ñañaykimanta ni parlarillarqankipischu. 

57Kunantaj Siria llajtayojkuna, filisteo llajtayojkuna ima, tukuy qayllapi 
kajkunawan millayta qanmanta parlanku, tukuytaj pisipaj qhawasunku. 

58Kunanqa khuchichakuypi purisqaykimanta, millay ruwasqaykimantawan 
jasut'isqapuni kanayki tiyan. Noqa Tata Dios chayta nini. 

59Noqa Tukuyta Kamachej Tata Dios nillanitaj: Ruwasqaykiman jina 
jasut'isqayki, imaraykuchus tiluwasqaykita pisipaj qhawaspa, trato 
ruwasqaykita p'akerqanki. 

60Noqatajrí sipas kashajtiyki, qanwan tratota ruwasqaymanta yuyarikusaj, 
chantá waj tratota qanwan wiñaypaj ruwasaj. 

61Yuyarikunkitaj millayta purisqaykimanta, p'enqakunkitaj maypachachus 
kuraj ñañaykita, sullk'aykitapis ususiykikuna kanankupaj qosqayki chaypacha. 
Ñawpa tratota ruwasqaypi mana chayta ruwanayta nerqanichu chaypis, 
chaytapuni ruwasaj. 

62Tratota watej qanwan ruwasaj. Ajinamanta noqa Tata Dios kasqayta yachanki. 

63Maypachachus noqa tukuy millay ruwasqaykita pampachasaj chaypacha, qan 
yuyarikuspa, uyaykita mana mayman churayta atinkichu. P'enqakunki, 
k'umuykunkitaj, simiykitapis mana ujtawan kicharinkichu. Noqa Tukuyta 
Kamachej Tata Dios chayta nini, nispa. 

Ezequiel 17 

Uva sach'amanta, ankamantawan rijch'anachina 

1Tata Dios kay jinata niwarqa: 

2Runaj churin, Israel aylluman kay rijch'anachinata willay. 

3Paykunata niy: Tukuyta Kamachej Tata Dios kayta nisunkichej: Uj manchay 
jatun anka Libanoman chayamusqa. Lijrankunaqa manchay jatuchaj kasqa, 
tukuy imaymana color phuruyojtaj. Chantá pino sach'aj thansanta jap'ispa, 

4aswan jatun kaj thansanta p'akisqa. Jinataj qhatojkunaj llajtankuman pino 
thansata apaspa, chaypi mallkiykusqa. 

5Chantá chay jallp'amanta uj mujuta oqharispa, uj sumaj jallp'aman 
tarpuykusqa, ashkha yakuyoj mayu kantupi sauceta jina. 

6Chay mujumanta p'utumuspa, sumaj ch'ampa uva sach'a wiñasqa. Yuranqa 
anka ladoman wiñashasqa, saphintaj jallp'a ukhuman chinkaykushasqa. Ajinata 
chay muju uva sach'aman tukusqa. Yuranpis ijimuspa, sumajta wiñasqa. 

7Chantá waj anka kallasqataj manchay jatunpuni, jatuchaj lijrayoj, ashkha 
phuruyojtaj. Jinapi uva sach'aqa chay ankaj ladonman saphinta, yuranta ima 
wiñachisqa, yakuwan qarpasqa kananpaj. 

8Chayta ruwasqa sumaj jallp'aman mallkisqaña kashaspapis, maypichus ashkha 
yaku kasqa, chayman. Chaypi atinman karqa sumajta wiñayta poqonankama, 
jinataj sumaj uva sach'aman tukunman karqa, nispa. 

9Dios nillawarqataj: Paykunaman niy noqa Tukuyta Kamachej Tata Dios kayta 
nisqayta: Chay uva sach'aqa mana allintachu wiñanqa. Manachayqa chay ñawpaj 
kaj ankaqa saphinta sik'iraspa, poqoyninta urmarachispataj, chay sach'ata 
ch'akirpayachenqa. Tukuy q'omer laqhentaj ch'akiponqa. Pisi kallpallawan, pisi 
runallataj saphinmantapacha sik'enqanku. 

10Wajnejman mallkejtinkupis, mana jap'ikonqachu, ch'akiponqa. Inti 
llojsimuynejmanta wayra wayramuspa, ch'akirparichenqa. Ijimunan 
kashajtinpis, pachanpi ch'akiponqa, nispa. 

11Chantá Tata Dios nillawarqataj: 

12Contraypi sayaykoj kay aylluta tapuriy: Chay rijch'anachina ima niytachus 
munasqanta yachankichejchu? nispa. Chantá paykunaman nillaytaj: 
Babiloniamanta kuraj kamachejqa Jerusalenman jamuspa, Judá suyuta kuraj 
kamachejta, chantá yanapajninkunatawan jap'iraspataj, Babiloniaman 
paykunata aparqa. 

13Chantá Babiloniamanta kuraj kamachej Judá suyuyta kuraj kamachejpa 
churinkunamanta ujta jap'erqa, tiluchispataj, paywan uj tratota ruwarqa. Chay 
suyumantataj aswan sumachaj runakunata jap'ispa, apakapullarqataj. 

14Chayta ruwarqa Judá suyu pisi atiyniyoj rikhurinanpaj, manataj paypa 
contranta sayariyta atinanpaj. Astawanpis Judata kuraj kamachejqa 
Babiloniawan trato ruwasqanta junt'aspalla mana chinkachisqachu kanman 
karqa. 

15Chaywanpis pichus israelitakunaj kuraj kamachejninkoj ayllunmanta 
churasqa karqa kamachinanpaj, chay runaqa Babiloniamanta kuraj kamachejpa 
contranta oqharikuspa, Egiptoman runankunata kacharqa ashkha 
caballokunata, ashkha soldadokunatawan apachimunanta mañaspa. 
Yuyankichejchu ajinata ruwaspa allin rinanta chayrí llusp'inantari? Pichus 
tratota p'akejqa ayqeyta atinmanchuri? 

16Noqa Tukuyta Kamachej Tata Dios kawsayniyrayku tiluspa, nini: Pichus kuraj 
kamachejman tilusqanta pisipaj qhawaspa, paywan tratota ruwasqantapis 
p'akejqa Babiloniapi wañonqa. Pay wañonqa, imaraykuchus pay trato 
ruwasqanta mana junt'arqachu, Babiloniamanta kuraj kamachej kamachinanpaj 
churashajtinpis. 

17Babiloniaj kuraj kamachejnin ashkha runakunata wañuchinanpaj may chhika 
soldadokunata kachamonqa. Chantá paykuna Jerusalén llajtata muyuykuspa, 
jallp'amanta moqota chantá muyuyninpi perqatapis sayarichenqa. Chaypacharí 
faraón chay ashkha soldadonkunawan, waj runakunawan ima manapuni 
Israelta yanapayta atenqachu. 

18Chayqa ajina kanqa, imaraykuchus Israelta kuraj kamachejqa trato 
ruwasqanta p'akispa, tilusqanta mana junt'arqachu. Chayrayku payqa 
wañunamanta mana ayqenqachu, nispa. 

19Chayrayku Tukuyta Kamachej Tata Dios nin: Kawsayniyrayku tiluni: Noqa 
payta jasut'isaj trato ruwasqayta mana junt'asqanmanta, jinataj sutiypi 
tilusqanta pisipaj qhawasqanmanta. 

20Ch'ipayta paypa patanman choqaykamusaj chaywan jap'isqa urmananpaj. 
Chantá Babiloniaman payta apachisaj, chaypitaj tukuy imata contraypi 
ruwasqanmanta cuentata mañasaj. 

21Maqanakupi wapu soldadonkuna wañurachisqa kanqanku, chaykunamanta 
kawsashaj puchojkunataj tawantin ladoman ch'eqerachisqa kanqanku. 
Chaypacha noqa Tata Dios ajinata parlasqayta yachankichej. 

22Noqa Tukuyta Kamachej Tata Dios nillanitaj: Noqa kikiy chay aswan jatun kaj 
pino sach'aj puntanta jap'ispa, aswan jatun kaj q'omer thansanta t'ipispataj, 
manchay jatun orqo pataman mallkiykusaj. 

23Israelpi aswan jatun orqopi mallkisaj. Chantá thansanqa may jinata 
wiñarenqa, poqonqataj. Manchay sumaj pinomanpuni tukonqa. Tukuy 
imaymana animalkunapis llanthun urapi kawsakonqanku, tukuy imaymana 
p'isqokunapis thansanpi thapachakonqanku. 

24Chantá campopi tukuynin sach'akuna noqa Tata Dios kasqayta yachanqanku. 
Jinallataj yachanqanku noqamin jatunchakoj sach'akunata urmachisqayta, 
juch'uypaj qhawasqa sach'atataj wiñachisqayta. Yachallanqankutaj q'omer 
sach'ata ch'akichisqayta, ch'akisqa sach'atataj q'omeryachisqayta. Noqa Tata 
Diosmin chayta nini, nisqaytataj junt'asajpuni, nispa. 

Ezequiel 18 

Juchallejqa wañonqa 

1Tata Dios kayta niwarqa paypa sutinpi Israelman ninaypaj: 

2Israelitakuna, qankunaqa sapa kuti kayta ninkichej: Tatakuna k'allku uvata 
mikhunku, wawankukunataj kirunkuta khipichikunku, nispa. 

3Noqa Tukuyta Kamachej Tata Dios kawsayniyrayku tiluspa nini: Manaña 
jayk'ajpis Israelpi ajinata nispa parlanqankuñachu. 

4Noqajtamin tukuy runakuna kanku, tatapis, jinallataj wawapis. Noqataj kayta 
nini: Pichus juchallejqa, chaymin wañonqapuni, nispa. 

5Cheqan runaqa cheqan kajta ruwan, maychus kajtataj. 

6Payqa loma patapi lanti yupaychana jatun mikhuypi mana mikhunchu, nitaj 
Israelpa qhasi manakaj lantinkunapi atinikunchu. Runa masinpa warminwan 
mana puñuykunchu, nillataj warminwanpis puñuykunchu killa yawarninpi 
kashajtin. 

7Mana pitapis ñak'arichinchu. Manukojman prenda saqesqanta qopun, manataj 
pimantapis suwanchu. Yarqhachikojman mikhunata qon, mana p'achayojtataj 
p'achallichin. 

8Qolqeta mana interesniyojta mañan, nitaj ashkhata ganaytachu mask'an. Mana 
cheqan kaj ruwanamanta t'aqakun, runapura quejanakojtinkupis, cheqan 
justiciata ruwan. 

9Kamachisqayman jina kawsan, jinataj nisqayta kasun maychus kajta 
ruwananpaj. Chaymin cheqan runaqa, chayraykutaj pay kawsanqa. Noqa 
Tukuyta Kamachej Tata Dios chayta nini. 

10Ichapis chay cheqan runaj churin kallpaman atinikuspa, runa wañuchi 
kanman, chayrí suwa kanman, manataj allin kajta ruwayta munanmanchu. 

11Ichapis pay ruwanman waj millay imakunata, mayqentachus tatan mana 
ruwarqachu, chaykunata: Lantejpa sutinpi wayk'usqa mikhunata mikhunman, 
manachayrí runa masinpa warminwan puñuykunman. 

12Wajcha runakunata, pisi tiyapuyniyojkunata ima ñak'arichinman, 
suwakunman, manachayrí manumanta ima jap'isqantapis mana 
kutichipunmanchu. Lantikunatapis yupaychanman, millaytaj ruwanman. 

13Manuspaqa, interesniyojta mañanman, ancha ashkhata ganayta mask'aspa. 
Ajina millayta ruwasqanrayku chay runaqa manapuni kawsanqachu. Chay 
runaqa wañunanpuni tiyan, wañunanpajtaj paylla juchayoj kanqa. 

14Ichapis chay millay runaj churin kallanmantaj, paytaj tatanpa tukuy millay 
ruwasqanta rikushaspapis, mana tatan jinachu ruwanman. 

15Orqo patapi lantej sutinpi wayk'usqa mikhunata mana mikhunmanchu, nitaj 
Israel aylloj manakaj lantinkunapitaj atinikunmanchu. Runa masinpa 
warminwan mana puñuykunmanchu. 

16Mana pitapis ñak'arichinmanchu, nillataj manumanta ima jap'isqantapis 
jap'ikapunmanchu. Yarqhachikojman mikhunanmanta qorinman, mana 
p'achayojtataj p'achallichinman. 

17Mana cheqa kajta ruwanamanta t'aqakunman. Qolqeta manuspapis, mana 
interesniyojta manunman nitaj anchata ganayta mask'anmanchu. Nisqayta 
kasunman, kamachisqayman jinataj purinman. Chay jina runaqa tatanpa 
juchanmanta mana wañonqachu, manachayqa kawsanqa. 

18Tatanrí runa masinta ñak'aricherqa, suwakorqa, runakuna ukhupitaj mana 
allin imakunata ruwarqa. Chayrayku pay millayta ruwasqanmanta 
wañonqapuni. 

19Qankuna tapukunkichejchari: Imaraykutaj churenqa tatanpa millayta 
ruwasqanmanta mana juchachasqachuri? nispa. Chureqa tatanpa millayta 
ruwasqanmanta mana juchachasqachu kanqa, imaraykuchus churenqa 
maychus kajta, cheqanta ruwarqa. Tukuy nisqayta kasuspataj junt'arqa. 
Chayrayku pay kawsanqapuni. 

20Pichus juchallikojlla wañonqa. Wawaqa tatanpa millay ruwasqanmanta mana 
juchachasqachu kanqa, nitaj tatapis wawanpa millay ruwasqamanta 
juchachasqallatajchu kanqa. Cheqan kaj runaqa cheqan ruwasqanmanta t'inkata 
jap'enqa. Mana allin puriyniyoj runatajrí millay ruwasqanmanta ñak'arillanata 
jap'enqa. 

Tata Dios cheqan kajtapuni ruwan 

(Ex 33.10-20) 

21Chaywanpis ichapis millay kawsayniyoj runaqa tukuy millay ruwasqanmanta 
t'aqakuspa, noqaman kutirikunman, kamachisqayta junt'aspataj, cheqan kajta, 
maychus kajtataj ruwanman. Pichus chayta ruwajqa kawsanqapuni, manataj 
wañonqachu. 

22Noqataj tukuy millay ruwasqanmanta mana yuyarikusajchu. Payqa cheqan 
kajta ruwasqanrayku kawsanqa. 

23Noqaqa manapuni munanichu millay kajta ruwaj runa wañunanta, 
manachayqa munani millay ruwasqanmanta kutirimpunanta, 
kawsanantataj. Noqa Tukuyta Kamachej Tata Dios chaytaqa nini. 

24Sichus cheqanta kawsaj runa cheqan kaj ruwanata saqespa, millayta ruwaj 
runaj tukuy millay ruwasqanta ruwanman chayqa, payqa manapuni 
kawsanqachu. Noqa tukuy allin kajta ruwasqanmanta mana yuyarikusajchu. 

Astawanpis noqata wasanchawasqanrayku, millayta ruwasqanraykutaj pay 
wañonqa. 

25Qankunarí niwankichej: Tukuyta Kamachej Diospa ruwasqanqa mana 
cheqanchu, nispa. Israel ayllu, uyariway: Noqaqa manachu cheqanta ruwashani? 
Aswanpis, manachu qankuna mana allinta ruwaj kankichej? 

26Sichus cheqanta purej runa allin kaj ruwayta saqespa millay kajta ruwan 
chayqa, millayta ruwasqanrayku wañonqa. 

27Sitajchus mana allinta ruwaj runaqa millayta ruwasqanmanta t'aqakuspa, 
cheqan kajta, maychus allin kajtataj ruwanman chayqa, pay kawsanqa. 

28Allinta qhawarikuspa, sichus tukuy millay ruwasqanmanta t'aqakun chayqa, 
pay kawsanqapuni, manataj wañonqachu. 

29Chaywanpis Israel aylloqa nin: Tukuyta Kamachej Diospa ruwasqanqa mana 
cheqanchu, nispa. Israel, noqaj ruwasqayqa manachu cheqan? Aswanpis, 
qankunamin mana cheqanta ruwajkuna kankichej. 

30Chayrayku, Israel ayllu, noqaqa sapa ujta ruwasqaykichejman jina 
juchachasqaykichej. Noqa Tukuyta Kamachej Tata Dios chayta nini. Millay 
ruwasqaykichejta saqespa, noqaman kutirikamuychej, ajinamanta ama millay 
ruwasqaykichejmanta chinkachisqa kanaykichejpaj. 

31Contraypi tukuy millay ruwasqaykichejmanta t'aqakuychej, mosoj sonqowan 
p'achallikuychej, mosoj kallpawantaj. Israel ayllu, imaraykutaj wañuyta 
munankichejri? 

32Noqa manapuni ni pi wañunanta munanichu. Chayrayku millay 
ruwasqaykichejmanta t'aqakuspa, kawsanaykichejpaj noqaman 
kutirikamuychej. Noqa Tukuyta Kamachej Tata Dios chayta nini. 

Ezequiel 19 

Israelta kuraj kamachejkunapaj llakiy yarawi 

1Tata Dios niwarqa: Qan, Ezequiel, Israel aylluta kamachejkunapaj kay llakiy 
yarawita takipuy: 

2Mamaykeqa china león kasqa. Payqa leonkunaj chawpinpi thapanta 
ruwakusqa, chaypitaj uñankunata uywasqa. 

3Ujnin uñanta uywasqa kallpayoj jatun león kanankama. Chay uñaqa 
animalkunata jap'iyta yachasqa. Runatapis mikhuyta yachallasqataj. 

4Chantá tukuy suyukunamanta runakuna chay leonmanta parlajta uyarispa, 
tojllawan jap'isqanku, cadenakunawan wataykuytawantaj, Egiptokama 
qhatataspa apasqanku. 

5Mama leonqa uñan kutimunanta unayta suyasqa, nitaj kutimusqachu. 
Chayrayku ujnin uñantañataj uywasqa, kallpayoj, jatuntaj kanankama. 

6Chaypis wiñaspa, leonkunaj chawpinpi purisqa. Paypis mikhunanpaj 
animalkunata jap'iyta yachasqa, runakunatapis mikhukapullasqataj. 

7Chantá payqa runakunaj pukarankukunatapis urmarachisqa, 
llajtankukunatataj ch'inyachisqa. Qhaparisqanwantaj tukuyta kharkatitichisqa. 

8Chantá suyukuna, muyuyninpi llajtakuna ima paypa contranpi 
oqharikusqanku. Ch'ipankuta choqaykuspataj, payta jap'isqanku. 

9Cadenakunawan qhatataspa, jaulapi wisq'aykusqanku, chantá Babiloniata 
kuraj kamachejman apasqanku. Chaypitaj payta wisq'aykusqanku, amaña Israel 
orqokunapi qhaparisqan uyarikunanpaj. 

10Mamaykeqa yaku kantupi uva sach'aman rijch'akusqa. Yaku patapi 
kasqanrayku, ashkha laqheyoj, sumajta poqoj sach'a jina kasqa. 

11Yurantaj wiñaspa, rakhuyasqanku, kuraj kamachejkunaj varan jina 
kanankama. Maytapuni wiñaspataj, phuyukama chayasqa. Tukuy sach'amanta 
aswan wiñasqa kasqa, chhika jatunpuni, ashkha thansayojtaj, tukuytaj chayta 
rikusqanku. 

12Chaywanpis phiñakuywan sik'isqa kasqa, pampamantaj wijch'usqa. Inti 
llojsimuynejmanta wayra wayramuspa, poqoyninta ch'akirparichisqa. Thansan 
ch'akirapojtintaj, ninaman enqhaykusqanku. 

13Kunanqa ch'innejpi mallkisqa kashan, ch'aki jallp'api, t'ajra pampapitaj. 

14Thansanqa jatunta lawraykuspa, poqoyninta ruphaykusqa. Manaña 
thansanpis kuraj kamachej varanpaj jina kanchu. Kay takeyqa llakiy yarawi, may 
llakisqa kaspa takinapaj. 

Ezequiel 20 

Israelqa Diosta mana kasunchu 

1Babiloniaman preso apasqa kasqayku qanchis wataña kashajtin, phishqa kaj 
killanpi chunka kaj p'unchayninpi, Israelmanta wakin kurajkuna Tata Diosta 
tapurikoj jamuwarqanku, ñawpaqeypitaj tiyakorqanku. 

2Chantá Tata Dios niwarqa: 

3Runaj churin, Israelpa kurajninkunaman niy: Tukuyta Kamachej Tata Dios 
kayta nisunkichej: Qankunaqa noqata tapurikuwajchu jamunkichej? Noqa 
Tukuyta Kamachej Tata Dios kawsayniyrayku tiluspa, nini: Mana qankunata 
uyarisqaykichejchu, nispa. 

4Runaj churin, paykunata qan juzgay. Arí, paykunata juchachaspaqa, ñawpa 
tatankoj millay ruwasqankuta reparachiy. 

5Jinaspa, paykunata niy: Tukuyta Kamachej Tata Dios kay jinata nin: 
Maypachachus Israelta ajllakorqani, Egiptopitaj Jacobpa ayllunman 
rejsichikorqani chaypacha, noqaqa tiluspa paykunata nerqani: Noqamin Tata 
Diosniykichej kani, nispa. 

6Chay p'unchaypi tiluspa, nillarqanitaj: Egiptomanta orqhospa, qankunata 
pusasqaykichej, mayqen jallp'atachus qankunapaj ajllarqani, chay jallp'aman. 
Chay jallp'apeqa lechewan, abeja misk'iwan yaku jina puririshan. Chay jallp'aqa 
tukuy jallp'amanta aswan sumajmin kashan, nispa. 

7Chaypachallataj paykunata kamacherqani: Sapa ujniykichej 
yupaychasqaykichej millay lantiykichejkunata wijch'uychej, amataj Egiptoj 
lantinkunata yupaychaspa ch'ichichakuychejchu, imaraykuchus noqa Tata 
Diosniykichej kani, nispa. 

8Paykunatajrí contraypi oqharikorqanku, manataj uyariwayta munarqankuchu. 
Millay lantinkumanta ni pipis t'aqakorqachu, nitaj Egiptomanta apamusqanku 
lantikunatapis saqerqankuchu. Chayrayku noqa yuyarqani k'araj phiñakuyniyta 
patankuman kachaykuspa, kikin Egiptollapiraj paykunata ñak'arichiyta, 
phiñakuyniyta thasnukunaypaj. 

9Chaywanpis mana chayta ruwarqanichu, chaypi kaj suyukuna noqamanta ama 
millayta parlanankupaj, mayqenkunaj rikunantachus israelitakunaman 
rejsichikorqani Egiptomanta paykunata orqhoshaspa, chaykuna. 

10Chayrayku israelitakunata Egipto suyumanta orqhospa, ch'innejman 
pusarqani. 

11Chaypitaj kamachisqaykunata paykunaman yachacherqani, rejsicherqanitaj, 
pipis chaykunata kasojqa kawsananpaj. 

12Chantapis, paykunaman samarina p'unchayniyta qollarqanitaj, paykunawan 
trato ruwasqaymanta señal kananpaj, noqa Tata Dios chay p'unchayta noqapaj 
t'aqasqayta yachanankupaj. 

13Chaywanpis israelitakunaqa ch'innejpi contrayta oqharikorqanku. Mana 
kamachisqayman jinachu purerqanku, nisqaytapis qhesacharqanku, 
mayqentachus kasuspa, kawsayta tarinkuman karqa, chayta. Samarikuna 
p'unchayniyta manallataj kasuta ruwarqankuchu. Chayrayku nerqani: 
Ch'innejpi paykunata phiñakuyniypi chinkarparichisaj, nispa. 

14Chaywanpis, imatachus yuyasqayta mana ruwarqanichu noqamanta 
runakuna ama millayta parlanankupaj, pikunachus Egiptomanta israelitakunata 
orqhomushajta rikuwarqanku, chaykuna. 

15Chaywanpis ch'innejpi paykunaman tiluspa, nerqani: Mana chay jallp'aman 
pusaykusqaykichejchu, maypichus lechewan, abeja misk'iwan yaku jina 
purishan, mayqentajchus tukuy jallp'amanta aswan sumaj kashan, chay 
jallp'aman, nispa. 

16Chayta nerqani, imaraykuchus paykunaqa kamachisqayta qhesacharqanku, 
manataj kasorqankuchu, samarina p'unchayniytataj manakajpaj qhawarqanku. 
Aswanpis sonqonkupi lantikunaj qhepanta riporqanku. 

17Chay tukuywanpis, paykunata khuyarqani, manataj ch'innejpi wañurachispa, 
tukucherqanichu. 

18Chaymantataj wawankukunata ch'innejpi nerqani: Ñawpa tataykichejkunaj 
kamachisqankuman jina ama puriychejchu, amataj yachachisqankutapis 
kasuychejchu, nitaj lantinkukunata yupaychaspa ch'ichichakuychejchu. 

19Noqa Tata Diosniykichej kani. Aswanpis kamachisqayman jina puriychej, 
yachachisqaytataj kasuspa, junt'aychej. 

20Samarina p'unchayniyta noqapaj t'aqapuwaychej. Chayqa qankunawan 
tratota ruwasqaymanta señal kanqa. Ajinamanta noqa Tata Diosniykichej 
kasqayta yuyarikunkichej, nispa. 

21Chaywanpis paykunaj churinkukunapis contrayta oqharikullarqankutaj. 
Mana kamachisqayman jinachu purerqanku, nitaj yachachisqaytapis 
kasorqankuchu. Manallataj junt'arqankuchu, mayqenkunata junt'aspachus runa 
kawsanqa, chaykunata. Samarina p'unchayniytapis pisipaj qhawarqanku. 
Chayrayku noqa ch'innejpi paykunaj patankuman k'araj phiñakuyniyta 
kachaykamuyta yuyarqani, ajinamanta paykunapi phiñakuyniyta 
thasnukunaypaj. 

22Chaywanpis makiyta paykunaj contranpi mana oqharerqanichu, ama waj 
suyukuna noqamanta millayta parlanankupaj, mayqenkunaj rikunantachus 
israelitakunata Egiptomanta orqhorqani, chaykuna. 

23Chaywanpis ch'innejpi tiluspa nillarqanitaj: Qankunata tukuy kay pachapi kaj 
suyukunaman ch'eqerachisqaykichej, nispa. 

24Chayta nerqani, imaraykuchus paykunaqa kamachiyniyta mana 
junt'arqankuchu, qhesacharqanku ima. Samarina p'unchayniyta pisipaj 
qhawarqanku, jinaspataj, ñawpa tatankoj millay lantinkukunallapi yuyarqanku. 

25Chayrayku noqapis paykunaman mana allin kaj kamachisqakunata qorqani, 
chaykunata junt'aspapis, mana kawsayta tarinankupaj jina. 

26Jinataj saqellarqani ch'ichichakunankuta kuraj kaj churinkukunata 
lantikunaman q'olachisqankunejta. Chayta ruwarqani paykuna sinch'i 
mancharisqa kanankupaj, noqalla Tata Dios kasqayta yachanankupajtaj. 

27Chayrayku, runaj churin, israelitakunata niy: Tukuyta Kamachej Tata Dios 
nisunkichej: Ñawpa tataykichejqa kay imakunapipis contraypi oqharikuspa, 
phiñachillawarqankupuni. 

28Noqaqa tiluspa, chay cheqata paykunaman qonayta nerqani. Chayman 
pusaykojtiytajrí, paykunaqa tukuy orqokunata, chayrí tukuy thansa 
sach'akunata rikuytawan, chaypi uywa wañuchisqata q'olacherqanku, jinataj 
jaywanatapis jaywarqanku. Ajinata lantinkukunata yupaychaspa, mayta 
phiñachiwarqanku. Chayllapitaj k'achituta q'apaj inciensota q'oshñicherqanku, 
vinowantaj ch'allaykorqanku. 

29Chantá paykunata tapurerqani: Loma patapi yupaychana wasiman rinkichej, 
chay wasi imatajri? Chayqa orqo patapi lantikunata yupaychana cheqa sutiyoj 
kunan p'unchaykama, nispa. 

30Chayrayku israelitakunaman niy: Tukuyta Kamachej Tata Dios nisunkichej: 
Qankunapis ñawpa tataykichej jinachu ch'ichichakuyta munankichej? 
Noqamanta karunchakuspa, millay lantikunata yupaychaspa 
khuchichakuytachu munankichej? 

31Qankunaqa lantiykichejkunaman jaywaspa, chantá wawaykichejta 
q'olachispa, kunankama ch'ichichakushallankichejpuni. Israelitakuna, ajina 
kashaspachu tapukoj jamuwankichej, kutichinaytataj munashankichej? Noqa 
Tukuyta Kamachej Tata Dios tiluspa, niykichej: Tapuwajtiykichejqa manapuni 
kutichisqaykichejchu, nispa. 

32Qankuna ninkichej: Wakin suyukuna jina kayta munayku, pikunachus 
k'ullukunata chantá rumikunata yupaychanku, chaykuna jina, nispa. Chaytajrí 
manapuni jinachu kanqa. 

33Noqa Tukuyta Kamachej Tata Dios tiluspa, nini: Jatun atiyniywan, k'araj 
phiñakuyniywan jasut'ispa, qankunata kamachisqaykichej. 

34Noqa mayqen llajtakunapichus, mayqen suyukunapitajchus ch'eqerasqa 
kashankichej, chaymanta orqhomusqaykichej. Arí, jatun atiyniywan, k'araj 
phiñakuyniypi jasut'ispataj tantaykusqaykichej. 

35Chaymantataj waj suyukunaj ch'innejkunaman pusasqaykichej, chaypitaj 
uyapurakuspa juicioman churasqaykichej. 

36Imaynatachus ñawpa tataykichejkunata Egiptoj ch'innejpi juzgarqani, 
ajinallatataj qankunatapis juzgasqaykichej, nispa nin Tukuyta Kamachej Tata 
Dios. 

37Imaynatachus ovejata michejqa ovejankunata waj tropamanta t'aqan, ajinata 
qankunatapis ujmanta uj t'aqasqaykichej noqaj aylluy kanaykichejpaj. 
Qankunawantaj uj tratota ruwasaj chayman jina purinaykichejpaj. 

38Contrayta oqharikojkunata chantá mana kasukojkunatapis qankunamanta 
t'aqasaj. Waj suyupi kunan tiyakushanku, chaymanta orqhomusaj. Chaywanpis 
manapuni Israelpa suyunman yaykonqankuchu. Ajinamanta qankuna noqa Tata 
Dios kasqayta yachankichej. 

39Israel ayllu, kay jinata noqa Tukuyta Kamachej Tata Dios niykichej: Sichus 
qankuna mana kasuwankichej chayqa, sapa ujniykichej lantiykichejta 
yupaychamullaychej. May llimphu sutiytatajrí amaña ch'ichichaychejchu, 
jaywanaykichejta jaywaspa, nitaj lantiykichejkunata yupaychaspapis. 

40Ajllakusqay orqopi, Israelpa jatun orqonpi tukuynin israelitakuna 
yupaychawanqanku. Chaypi noqa tukuy sonqo jap'ikapusqaykichej. Chayllapitaj 
qankunamanta mañasqaykichej jaywanata jaywanawaykichejta, 
chajraykichejmantataj ñawpaj kaj poqoyta apamunawaykichejta, chantá 
imatachus qonawaykichejpaj t'aqankichej, chaykunatawan. Noqa Tukuyta 
Kamachej Tata Dios ajinata nini. 

41Ima munayta q'apashaj inciensota jina jap'ikapusqaykichej, maypachachus 
ch'eqerasqa kashankichej, chay suyukunamanta, llajtakunamantawan 
orqhomuspa tantaykusqaykichej, chaypacha. Chantapis qankunanejta may 
llimphu kasqayta tukuy suyukunapi kaj runakunaman rikuchisaj. 

42Chantá qankuna yachankichej noqa Tata Dios kasqayta, mayqen jallp'atachus 
ñawpa tataykichejman tiluspa nerqani qonayta, chay jallp'aman 
pusasojtiykichej. 

43Chaypitaj yuyarikunkichej tukuy mana allinta kawsasqaykichejmanta, chantá 
millayta ruwaspa ch'ichichakusqaykichejmantawan. Chantá qankuna 
kikiykichej tukuy juchallisqaykichejmanta millachikunkichej. 

44Israel ayllu, noqa qankunata qhawarisqaykichej, mana millay 
ruwasqaykichejman jinachu, nitaj millay juchata ruwasqaykichejman jinachu. 
Manachayqa sutiy pataman oqharisqa kananpaj jina qhawasqaykichej. 
Chaypacha noqa Tata Dios kasqayta yachankichej. Ajinata noqa Tukuyta 
Kamachej Tata Dios nini. 

Néguev cheqa ñak'arinan 

45 45 (21.1) Tata Dios nillawarqataj: 

46 46 (21.2) Runaj churin, uraynejman kutirikuy, chay ladoman qhawarispataj, 
parlay Néguev cheqaj contranpi, imachus jamunanmanta sut'inchaspa. 

47 47 (21.3) Neguevman ninki: Uyariy Tata Diospa nisqanta. Tukuyta Kamachej 
Tata Dios kay jinata nisunki: Noqa qanpi ninata jap'ichisaj, chaytaj qanpi 
kashanku, chay tukuynin q'omer sach'akunata, chantá ch'aki sach'akunatawan 
ima ruphaykonqa. Chay nina lawrayqa mana thasnukonqachu, wichaynejmanta 
uraynejkama tukuy pampata ruphaykonqa. 



1658 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

48 48 (21.4) Chantá tukuy runakuna rikonqanku noqa Tata Dios chay ninata 
jap'ichisqayta, ninataj mana wañonqachu, nispa. 

49 49 (21.5) Chantá noqa nerqani: Ay, Tukuyta Kamachej Tata Dios, runakunaqa 
noqamanta ninku: Kay runaqa yanqhallata parlan, nispa. 

Ezequiel 21 

Tata Dios Jerusalenta jasut'in 

1 1 (6) Chantá Tata Dios niwarqa: 

2 2 (7) Runaj churin, Jerusalennejman kutirispa, Temploj contranta parlay. Israel 
suyoj contrantapis sut'inchay. 

3 3 (8) Kay jinata ninki: Tata Dios nin: Noqa contraykipi sayaykuni. Juchayojta 
mana juchayojtapis espadaywan wañurachisaj. 

4 4 (9) Arí, juchayojta, mana juchayojta wichaynejmantapacha uraynejkama, 
ujllapi tukuyninta wañurachinaypaj espadayta jallch'ananmanta orqhosaj. 

5 5 (10) Chay jinamanta noqa Tata Dios jallch'ananmanta espadayta orqhosqayta 
tukuy runakuna yachanqanku, manañataj ujtawan espadayta 
jallch'aykakapusajchu, nispa. 

6 6 (11) Chayrayku, runaj churin, runakunaj ñawpaqenkupi sonqo p'akisqa, 
phutisqataj, may llakiyta waqay. 

7 7 (12) Imamantachus waqasqaykita tapusojtinkutaj, ninki: May jatun llakiy 
chayamunanta yachaspa waqashani. Chaypacha tukuy runakuna mana 
kallpayoj, qollpirasqa, manchariywan kanqanku. Makinkupis llawch'iyanqa, 
tukuy chaki moqonkutaj manchariywan kharkatitenqanku. Chay p'unchay 
chayamushanña, chaytaj jinapuni kanqa. Noqa Tukuyta Kamachej Tata Diosmin 
chayta nini. 

8 8 (13) Noqa Tata Dios ajinata nini: 

9 9 (14) Runaj churin, imachus chayamunanmanta sut'inchay. Noqa Tata Dios 
ajinata kamachisusqayta niy: Espadayqa filochasqaña, lliphipirishantaj. 

10 10 (15) Filochasqaña kashan wañuchinapaj, lliphipirishantaj illapakunata 
kacharinanpaj. 

11 11 (16) Espadaqa llosq'ochasqa, filochasqataj kashan, runata wañuchejpa 
makinman churanapaj. 

12 12 (17) Qantajrí, runaj churin, sonqo nanayta qhapariy, waqaytaj, 
imaraykuchus kayqa aylluyta wañurachinapaj wakichisqa kashan, tukuy 
Israelta kuraj kamachejkunapaj ima. Paykunaqa aylluywan khuska juchachasqa 

kanku wañuchisqa kanankupaj. Chayrayku llakiy nanaywan qhasqoykita 
takakuy. 

13 13 (18) Noqa Tukuyta Kamachej Tata Dios chayta nini. 

14 14 (19) Runaj churin, makiykita t'ajllakuspa sut'inchay. Espadaqa kutin kutinta 
wajtachun. Chayqa may chhika runakunata wañuchinapaj espada, may 
manchanapaj espada. Tukuynejman muyuykuspa, runakunata 
kharkatitichichun. 

15 15 (20) Chay espadaqa ashkha runata manchachenqa, ashkhatataj 
wañurachenqa. Tukuy wasi punkupi wañuchej espadata churani. Espadaqa 
sumaj llosq'ochasqa illapakunata kacharinanpaj, jinataj wañurachinapaj 
wakichisqa kashan. 

16 16 (21) Espadaqa paña ladonta, lloq'e ladontataj khuchun. May filochasqa 
kasqanrayku tukuyta wañurachin. 

17 17 (22) Noqapis espada tukuyta wañurachinanta saqesaj, phiñakuyniy 
thasnukunankama. Noqa Tata Diosmin ajinata nini. 

18 18 (23) Tata Dios kayta nillawarqataj: 

19 19 (24) Runaj churin, iskay ñankunata dibujay, Babiloniamanta kuraj 
kamachej espadayoj jamunanpaj. Iskaynin ñankunaqa uj suyullamanta 
llojsinanku tiyan. Jinallataj uj señalta sapa ñanpa qallariyninpi churay, may 
llajtamanchus risqanta rikuchinanpaj. 

20 20 (25) Uj ñan kanqa Amón suyuman, Rabá llajtaman ima kuraj kamachejpa 
espadan chayananpaj. Ujnin ñantaj kanqa Judá suyoj sumaj jark'achasqa 
Jerusalén llajtaman kuraj kamachej chayananpaj. 

21 21 (26) Babiloniamanta kuraj kamachejqa maynejmantachus iskaynin 
ñankuna qallarin, chaypi suerteta choqananpaj sayashan. Jinapi flechantapis 
thalarin, lantinkunata tapurikun, uywakunaj k'iwichankutataj qhawan. 

22 22 (27) Suerte qhawasqantaj paña ladoman llojsin, Jerusalén cheqata 
señalaspa. Chay señaltaj kayta niyta munan: Kuraj kamachejqa soldadonkunata 
kamachinan tiyan maqanakuman yaykunankuta, chantá runakunata 
wañurachiyta qallarinankuta. Paykunataj llajta punkuta thuñina armakunata 
wakichenqanku, oqharillanqankutaj jallp'a moqokunata, chantá perqata 
wasaykuna torrekunata ima. 

23 23 (28) Chaywanpis Jerusalén llajtayojkunapaj chay señalqa llulla sut'inchay 
jinalla kanqa, imaraykuchus paykuna sumaj tratotaña ruwasqanku Babiloniata 
kuraj kamachejwan. Kuraj kamachejtajrí paykunata yuyarichenqa millay 
ruwasqankumanta, jinaytawantaj paykunata jap'enqa, nispa. 

24 24 (29) Chayrayku Tukuyta Kamachej Tata Dios kay jinata israelitakunaman 
nin: Millay ruwasqaykichej, contrayta oqharikuspa wasanchawasqaykichej ima 
sut'i kashanku. Tukuy ima ruwasqaykichejpi juchallisqaykichejqa sut'i kashan. 
Chayrayku jap'isqa kankichej. 

25 25 (30) Qanpajrí, Israelpa kuraj kamachejnin, runa wañuchi millay kamachej, 
jasut'isqa kanayki p'unchay qayllamunña, millayta ruwanayki tukukunanpaj. 

26 26 (31) Tukuyta Kamachej Tata Dios kay jinata nisunki: Uma mayt'ukunaykita, 
pilluykita ima orqhokuy, tukuy imataj waj jina kanqa. Pisipaj qhawasqa kajqa 
pataman oqharisqa kanqa, jatunpaj qhawasqa kajtaj k'umuykuchisqa kanqa. 

27 27 (32) Noqaqa tukuyta thuñisaj, allin thuñisqatapuni saqesaj, ujtawantaj ni pi 
sayarichenqachu. Babiloniata kuraj kamachej chayamojtin, ajina kanqa. Paymin 
nisqayta ruwanqa. 

Amonitakuna jasut'isqa kanqanku 

28 28 (33) Qanrí, runaj churin, sut'inchaspa niy: Tukuyta Kamachej Tata Diosqa 
amonitakuna alqochakusqankumanta nin: Espadaqa amonitakunata 
wañurachinanpaj orqhosqaña, llosq'ochasqataj kashan t'unaykunanpaj. 

29 29 (34) Paykunaj mosqoypi jina rikusqankoqa qhasilla, llullataj. Chay 
espadaqa urmanqa millayta ruwajkunata wañuchinanpaj, juchachasqa kajkunaj 
kunkankuta qholurananpajtaj. Paykunata jasut'inaypaj p'unchayqa 
chayamunña, millayta ruwananku tukukunanpaj. 

30 30 (35) Qan, Babilonia, espadaykita waqaychananman jallch'aykakapuy. 
Maypichus paqarikorqanki, may suyupichus wiñarqanki, chaypi 
juchachasqayki. 

31 31 (36) Noqaqa phiñakuyniyta manchay lawrashaj ninaman rijch'akojta 
pataykiman kachaykamusaj. Kallpaman atinikuspa mana sonqoyoj runakunaj 
makinkuman jaywaykusqayki, thuñinapaj yachasqa kajkunaman. 

32 32 (37) Ruphachisqa, thuñisqataj kanki. Yawarniykitaj llajtantinta mayu jina 
purirenqa, nitaj pipis ujtawan qanmanta yuyarikonqachu. Noqa Tata Diosmin 
chaytaqa nini. 

Ezequiel 22 

Jerusalenpa millay ruwasqan 

1Tata Dios niwarqa: 

2Runaj churin, runa wañuchi llajtataqa manachu juchachanki? Millayta ruwaspa 
ch'ichichakusqanta manachu sut'iman orqhonki? 

3Chay llajtata ninki: Tukuyta Kamachej Tata Dios kay jinata nisunki: Qanpi 
tiyakojkunata wañuchej llajta kanki, lantikunatataj yupaychaspa 

ch'ichichakunaykipaj ruwakunki. Chayrayku jasut'isqa kanayki p'unchay 
chayamusonqa. 

4Runakunata wañuchisqaykirayku juchayoj kanki, lantikunata 
ruwakusqaykiwantaj ch'ichichakunki. Ajinamanta qanqa jasut'isqa kanayki 
p'unchayta qayllachimunki, chinkanayki p'unchaytaj chayamunña. Chayrayku 
tukuy runakuna qanmanta alqochakonqanku, tukuy suyukunapis 
asipayasonqanku. 

5Qayllapi kajkuna, jinallataj karupi kajkunapis qanmanta alqochakonqanku, 
lantita yupaychasqaykimanta may uyarisqa kasqaykirayku, chantá ch'ajwawan 
junt'a kasqaykiraykutaj. 

6Israelpa kuraj runankunaqa atisqankuta runakunata wañuchinku. 

7Jerusalén llajta, qanpi tiyakojkunaqa tatankuta, mamankutapis pisipaj 
qhawanku. Karu llajtayoj runakunatapis ñak'arichinku. Wajcha 
wawakunamanta, warmisapakunamantataj ch'uskinku. 

8Jinallataj noqapaj t'aqasqa kaj imakunata pisipaj qhawanku, chantá samarina 
p'unchayniytapis mana kasuta ruwankuchu. 

9Qanpi tiyakojkuna runata wañuchinankupaj llullakunku. Orqokunapi 
lantikunaj sutinkupi mikhuy wayk'usqata mikhumoj rinku, millay 
khuchiriyotataj ruwanku. 

10Wakinkunaqa tatankoj warminwan khuchichakunku, wakinkunataj 
warminku killa yawarninpi kashajtinpis, paywan puñuykunku. 

11Wakinkunataj runa masinkoj warminwan khuchichakunku, chayrí 
ñojch'anwan, manachayrí tatanpa ususinta alqochanku. 

12Wakinkunaqa runa masinkuta wañuchinankupaj qolqeta 
pagachikunku. Qolqetapis ashkha interesniyojta mañarinku. Runa masinkuta 
ch'awkiyanku, kallpankuman atinikuspa ñak'arichinku ima. Noqamantarí 
qonqakapunku. Noqa Tukuyta Kamachej Tata Diosmin chaytaqa nini. 

13Jerusalén llajta, runaj yawarninta ch'onqasqaykimanta, runakunata 
wañuchisqaykimantawan phiñasqa kashani. 

14Maypachachus noqa contraykita jatarisaj chaypacha, churanakunawaykipaj 
kallpayki kanmanchu? Makiykipis kallpayojllapunichu kanqa? Noqa Tata 
Diosmin chayta nini, imatachus nisqaytataj junt'asajpuni. 

15Tukuy llajtakunaman ch'eqerachisqayki, tukuy suyukunamantaj 
wijch'usqayki. Jinata ruwaspa, ch'ichichakusqaykita llimphuchasaj. 

16Qan juchallisqaykirayku, tukuy suyukunapi noqamanta mana allintachu 
parlanqanku. Chantá qanqa yachanki noqa Tata Dios kasqayta, nispa. 

17Tata Dios nillawarqataj: 

18Runaj churin, imaynatachus runakuna cobreta, estañota, fierrota, qorita, 
chayrí qolqe metaltapis k'ajarishaj hornoman churaykojtinku tukuy ch'ichin 
qhepakun, ajinamin Israel noqapajqa. 

19Chayrayku noqa Tukuyta Kamachej Tata Dios nini: Tukuyniykichej q'opaman 
jina tukusqaykichejrayku, Jerusalén llajta chawpipi tantaykusqaykichej. 

20Runakuna qolqeta, bronceta, fierrota, titita, estañota ima tantaykuspa, 
hornoman churaykunku, ninawantaj enqhaykunku chaykunata 
unuyachinanpaj. Ajinallatataj noqapis k'araj phiñakuyniypi tantaykusqaykichej, 
chaypitaj unuyachisqaykichej. 

21Noqa tantaykusqaykichej, chantá k'araj phiñakuyniyta pataykichejman 
kachaykamusaj, chay llajta chawpipitaj unuyachisqa kankichej. 

22Imaynatachus hornopi qolqe metal unuyan, ajinata qankunata 
unuyachisqaykichej llajta chawpipi. Ajinamanta noqa Tata Dios phiñakuyniyta 
qankunaman kachaykamusqayta yachankichej, nispa. 

23Tata Dios nillawarqataj: 

24Runaj churin, Israelta niy: Qanqa ch'ichichasqa jallp'a kanki, ch'aki watawan 
jasut'isqa, mana yakuyojtaj. 

25Kay suyupi kamachejkunaqa Diosmanta sut'inchajkuna leonkuna jina kanku. 
Qhaparispa, mithaspataj runakunata wañurachinku. Chay runakunaj qolqe 
waqaychanankuta, kapuyninkutawan suwanku. Jinallataj ashkha warmej 
qosankutapis wañurachinku. 

26Kay suyoj sacerdotenkunapis kamachisqayta p'akillankutaj. Noqapaj t'aqasqa 
imakunata pisipaj qhawanku. Imachus llimphupaj qhawasqa kajta, chayrí 
ch'ichipaj qhawasqa kajtapis mana reparankuchu. Manataj wajkunaman 
yachachinkuchu, imachus Diospaj t'aqasqa kasqanta, mana t'aqasqa 
kajtapis. Jinallatataj samarina p'unchayniyta mana waqaychankuchu nitaj 
jatunpaj qhawawankuchu. 

27Kay llajtapi kurajkunaqa atojkuna jina jap'isqankuta mithanku, runakunatataj 
wañuchinku kapuyninkuta suwaspa qhapajyanankupaj. 

28Sut'inchajkunataj imachus cheqan kajta pakanku, imaynatachus uj runa 
perqata yesowan lluch'in, ajinata. Paykuna cheqan kajta pakanku manakajta 
sut'inchaspa, mosqoypi jina llulla rikusqankuta willaspataj. Paykuna ninku: Kay 
jinata Tukuyta Tata Kamachej Dios nin, nispa. Chaywanpis noqa Tata Dios 
paykunaman ni imatapis nerqanichu. 

29Kay suyupi tiyakojkunapis millayta ruwanaman, suwakuymantaj 
qokullankutaj. Wajcha runakunata, mana kapuyniyojkunatapis munasqankuta 

ruwanku. Waj llajtayojkunatapis ñak'arichispa, mana paykunapaj cheqan 
justiciata ruwankuchu. 

30Chay runakuna ukhupi noqa uj runallatapis mask'arqani, pillapis kay suyoj 
allinninta mask'aspa, ñawpaqeypi noqamanta mañapunanpaj ajinamanta ama 
paykunata chinkachinaypaj. Chaywanpis mana ujllatapis tarerqanichu. 

31Chayrayku paykunaj patankuman k'araj phiñakuyniyta kachaykamusaj. 
Jinaspataj, nina lawray jina phiñakuyniywan paykunata chinkachisaj. Millayta 
ruwasqankuman jina pagachikusaj. Noqa Tukuyta Kamachej Tata Dios ajinata 
nini. 

Ezequiel 23 

Samariawan Jerusalenwan khuchichakoj warmi jina kanku 

1Tata Dios niwarqa: 

2Runaj churin, iskay sipaskuna uj mamayojlla kasqanku. 

3Chantá Egiptopi sipaskunallaraj kashaspa, sajra purikuyman qokusqanku, 
phisu warmimantaj tukusqanku. Chaypi ñuñunkuta llankharichikusqanku, 
honrankutataj t'akasqanku. 

4Kuraj kajpata sutin Aholá karqa, chaytaj Samariawan ninakun. Sullk'antaj 
Aholibá sutiyoj karqa, chaytaj Jerusalenwan ninakun. Chantá noqa Tata Dios 
paykunawan casarakorqani, paykunataj qhari wawakunata, warmi 
wawakunatawan ima rejsichiwarqanku. 

5Aholaqa noqawan kashaspa, wasanchawarqa, maytapunitaj qayllanpi tiyakoj 
asiriokunaman wayllukorqa. 

6Paykunaj kamachejninkukuna, kurajninkukunataj puka kulli p'achawan 
p'achallisqa karqanku. Jinallataj caballopi purejkuna moq'ey alajitu 
waynuchukuna karqanku. 

7Aholataj chay asiriokunamanta aswan sumachaj qharikunawan 
khuchichakorqa. Paykunapaj mayta q'oñirispa, tukuy lantinkunata yupaychaspa 
ch'ichichakorqa. 

8Egiptopi kasqanmantapacha khuchichakuypi purisqanta mana saqerqachu, 
imaraykuchus sipas kashajtillanraj, ashkha runakuna paywan puñuykorqanku. 
Honranta t'akaspataj, khuchichakuy munayninkuta paypi sajsakorqanku. 

9Chayrayku noqaqa payta asirio waynakunaman jaywaykorqani, 
mayqenkunawanchus sonqonta suwachikusqa, chaykunaman. 

10Chay waynakunataj Aholajpa p'achanta lluch'uspa, p'enqayninta rikorqanku. 
Chaymantataj Aholajpa qhari wawankunata, warmi wawankunatapis 

qhechuspa, payta espadawan wañucherqanku. Chay jinata Aholá juchanmanta 
jasut'isqa karqa, tukuy warmikuna wananankupaj jina. 

11Aholibá ñañanpis chay tukuyta rikorqa. Chay tukuywanpis astawanraj 
q'oñirispa, paypis phisu kawsayman qokullarqataj. Ajinamanta ñañanmantapis 
aswan khuchiraj karqa. 

12Paypis qayllanpi tiyakoj asirio qharikunawan sonqonta suwachikullarqataj. 
Tukuynin kurajkuna, kamachejkuna, maqanakojkuna ima sumaj p'achallisqa 
karqanku. Jinallataj caballopi purej soldadokuna, tukuyninku moq'ey alajitu 
waynakuna karqanku. 

13Jinapi paypis ñañanpa purisqallantataj qhatispa juchachakusqanta 
repararqani. 

14Chaywanpis Aholibá astawanraj khuchichakorqa. Payqa perqapi Caldeamanta 
qharikunaman rijch'akoj pukawan pintasqata rikorqa. Chaykunataj 
Babiloniamanta kuraj kamachejkunaman rijch'akorqanku. 

15Chumpinku, uma watakunanku ima k'achitu karqa, paykunataj Caldea suyupi 
paqarikoj runakunaman rijch'akorqanku. 

16Babiloniamanta qharikunata rikuytawantaj, Aholibá sonqonta suwachikorqa, 
chantá Babiloniakama kachakunata kacharqa. 

17Jinataj Babiloniamanta qharikuna jamuspa, paywan puñuykorqanku, 
ajinamantataj paywan khuchicharqanku. Paykunawan ch'ichichakuytawantajrí, 
pay chay qharikunawan amichikuspa millachikorqa. 

18Chay jinata tukuypa rikunanta phisu kawsayman qokorqa, p'enqayninta 
rikuchikuspa. Chayrayku noqapis Aholibamanta millachikullarqanitaj, 
imaynatachus ñañanmanta millachikorqani, ajinata. 

19Chaywanpis pay astawan, astawan khuchichakullarqapuni, Egipto suyupi 
sipasllaraj kashaspa, phisu kawsaypi purisqanta yuyarikuspa. 

20Egiptomanta waynakunawan q'oñirerqa, imaraykuchus p'enqayninku 
burrojta jina, mujunkutaj caballojta jina karqa. 

21Qanqa, Aholibá, sipasllaraj kashaspa, millay purisqaykimanta yuyarikorqanki, 
maypachachus Egiptomanta qharikuna chuchuykita llujchiykacharqanku, 
chaypacha. 

22Chayrayku Aholibá, Tukuyta Kamachej Tata Dios kay jinata nisunki: 
Wayllukusorqanku, pikunamantachus kunan millachikushanki, chaykunata 
contraykipi jatarichisaj, tukuynejmantataj kay runakunata qanpa contraykipi 
kachaykamusaj: 

23Babiloniamanta kajkunata, caldeokunata, Pecodmanta kajkunata, Soamanta, 
Coamanta kajkunata ima, chantá asiriokunatawan contraykita kachaykamusaj. 

Paykunaqa moq'ey alajitu waynakuna kanku, kurajkuna, kamachejkunataj, 
maqanakunapaj atiyniyojkuna, tukuyninku caballopi purej soldadokuna. 

24Contraykipi may chhika soldadokuna carretapi jamonqanku, chantá 
tukuynejmanta muyuykusonqanku. Paykunataj sumaj armasqa, fierro 
monterayoj, jark'akuna escudoyojtaj kanqanku. Chantá noqa paykunaman 
atiyta qosaj qanta jasut'inasunkupaj, paykunataj kamachisqankuman jina 
juchachasonqanku. 

25Noqa qanpaj sinch'ita phiñakusaj, jinallataj paykunapis phiñakuywan 
munayninkuta ruwasonqanku. Senqaykita, ninriykitawan khuchusonqanku. 
Qanmanta puchojkunatataj espadawan wañuchenqanku. Churiykikunata, 
ususiykikunata ima apakaponqanku, kawsashaj puchojkunatataj ninawan 
ruphachispa, wañuchenqanku. 

26P'achaykikunata, k'achanchakuna alajaykikunatapis qhechusonqanku. 

27Ajinamanta noqaqa Egipto suyupi q'oñirisqaykita, khuchichakuspa 
purisqaykitawan chinkachisaj. Manañataj chaykunata ruwayta munankiñachu, 
nitaj Egiptomantapis yuyarikunkiñachu. 

28Tukuyta Kamachej Tata Dios kay jinata nillantaj: Pikunatachus 
chejnikorqanki, chaykunaj makinkuman jaywaykusqayki. Pikunatachus 
millachikorqanki, chaykunaj makinkuman jaywaykullasqaykitaj. 

29Paykunataj chejnikususpa, qhechurparisonqanku, imatachus llank'aspa 
tarerqanki, chaykunata. Q'alallata mana imayojta saqerpayasonqanku, jinataj 
khuchichakuspa purisqayki, q'oñirisqayki ima sut'iman orqhosqa kanqa. 

30Chayta qanwan ruwanqanku, chay suyukunawan khuchichakusqaykirayku, 
lantinkukunata yupaychaspa ch'ichichakusqaykiraykutaj. 

31Ñañaykej purisqanta purisqaykirayku, ima manchachina ujyanatachus 
payman ujyacherqani, chayllatataj qanmanpis ujyachisqayki, nispa. 

32Tukuyta Kamachej Tata Dios kay jinata nillantaj: Ñañaykej ujyasqan 
vasomanta qanpis ujyallankitaj. P'uku jatun vasoqa alqochakuywan, 
qhesachaywantaj junt'a kanqa. 

33Samaria ñañaykej vasonqa llakiywan, ch'inman tukuchisqa kaywan junt'a 
kashan, chaywantaj machaykunki, may llakisqataj qhepakunki. 

34Tukuykunaykikama chaymanta ujyanki. Chantá vasota p'akinki, chay 
k'anallawantaj ñuñuykitapis khuchurakunki. Noqa Tukuyta Kamachej Tata Dios 
chayta nini. 

35Chayrayku noqa Tukuyta Kamachej Tata Dios nillanitaj: Noqamanta 
qonqapuwasqaykirayku, wasanchawasqaykiraykutaj qan jasut'isqa kanayki 

tiyan, khuchichakuypi kawsasqaykimanta, munasqaykipi purisqaykimantawan, 
nispa. 

36Chantá Tata Dios niwarqa: Runaj churin, manachu Aholata, Aholibatawanqa 
juchachanki? Millay p'enqayta ruwasqankuta uyankupi nipuy. 

37Paykunaqa noqawan casarasqa kashaspa, wajkunawan khuchichakorqanku, 
runatapis wañucherqanku. Paykunaqa lantikunata yupaychaspa, 
wasanchawarqanku. Noqapaj paqarichikorqanku, chay wawakunatapis ninapi 
q'olachispa, lantinkukunaman jaywarqanku. 

38Paykuna kaytapis ruwallarqankutaj: Uj p'unchayllapi noqapaj t'aqasqa 
Temployta ch'ichicharqanku, samarina p'unchayniytapis pisipaj qhawarqanku. 

39Maypachachus wawankukunata q'olachispa lantinkukunaman jaywarqanku, 
chay kikin p'unchayllapitaj noqapaj t'aqasqa cheqaman yaykuspa, Temployta 
ch'ichicharqanku. 

40Karu suyukunamanta qharikunata pusachimorqanku. Paykuna 
chayamojtinkutaj, iskaynin ñañantin mayllakorqanku, ñawinkuta 
pintakorqanku, sumaj p'achankuta churaykukuspataj k'achanchakorqanku. 

41Chantá sumaj k'achanchasqa puñuna patapi tiyarikorqanku. Mesapipis 
mikhuna wakichisqaña karqa. Chaymantaj noqapaj t'aqasqa inciensoyta, 
aceiteytawan churarqanku. 

42Chaymantataj ashkha runakunaj kusikuywan ch'ajwarisqanku uyarikorqa. 
Chay runakunataj ch'innejmanta chayamuspa, chay warmikunata 
k'achancharqanku, makinkuman brazaletekunata churaspa, umankumantaj 
k'acha pillukunata churaspa. 

43Chantá sonqoy ukhupi nerqani: Chay jina khuchichakuywan sayk'usqa 
warmiwan puñuykunkumanchuri? Chay warmikunaqa manaña 
puñuykunapajpis allinñachu kanku, nispa. 

44Jinapis imaynatachus phisu warmiman qharikuna jamunku, ajinata 
paykunaqa khuchi warmi Aholaman, Aholibamanpis jamorqanku. 

45Chayrayku cheqan kawsaj runakunaqa chay khuchi warmikunata 
juchachanqanku kamachisqankuman jina, imaynatachus phisu warmikunata 
chantá runa wañuchejkunata juchachanku, ajinata. Ajinata 
ruwanqanku, imaraykuchus paykunaqa khuchichakuspa purej, runa wañuchitaj 
kanku, nispa. 

46Chayrayku Tukuyta Kamachej Tata Dios kay jinata nin: Noqa chay warmikunaj 
contrankupi ashkha runata tantaykamusaj, mancharichinankupaj, tukuy 
imankutataj suwanankupaj. 

47Chay runakunaqa rumiwan ch'anqaykuspa, paykunata wañurachenqanku, 
espadankuwantaj pasarparichenqanku. Churinkukunata, ususinkukunatawan 
ima wañurachenqanku, jinaspataj, wasinkuta kanaykonqanku. 

48Noqaqa kay suyupi chay jina millay purisqankuta chinkachisaj, chay jinamanta 
waj warmikuna chayta rikuspa, ama paykuna jina puriyta munanankupaj. 

49Chay iskay warmikunaqa khuchi kawsaypi purisqankumanta jasut'isqa 
kanqanku, lantikunata yupaychaspa juchallisqankumantawan. Ajinata 
ruwasqayrayku paykuna yachanqanku noqa Tukuyta Kamachej Tata Dios 
kasqayta, nispa. 

Ezequiel 24 

T'impoj mankamanta rijch'anachina 

1Babiloniaman apasqa kasqayku jisq'on wataña kashajtin, chunka kaj killapi 
chunka p'unchayninpi Tata Dios kay jinata niwarqa: 

2Runaj churin, kay p'unchayta p'anqapi qhelqaykuy, imaraykuchus kay 
p'unchay Babiloniamanta kuraj kamachejqa soldadonkunawan Jerusalenta 
muyuykushan. 

3Chantá contrayta oqharikoj kay runakunaman uj rijch'anachinata willay: 
Tukuyta Kamachej Tata Dios nin: Uj mankata q'onchaman chhaqaykuy, 
yakutataj chay mankaman junt'aykuchiy. 

4Chantá aycha khuchusqa mat'ata chay mankaman kachaykuy: Chakanta, 
wasanta, jinallataj sumachaj tulluntawan ima. 

5Jinallataj ovejakunamanta aswan sumajninta ñak'ay, jinaspataj, uranman 
ashkha llant'ata enqhaykuy, sumajta t'impunanpaj tullun chayanankama. 

6Tukuyta Kamachej Tata Dios kay jinata nin: Ay, imachus kanqa runa wañuchi 
llajtamantaqa. Chay llajtaqa millay akakipasqa mankaman rijch'akun, chay 
akakipasqataj mana mayllay atina. Chantá mankaman churasqaykita orqhoy 
ujmanta uj, kantumanta mana ajllaspa. 

7Kay llajtaqa yawar jich'asqanwan junt'a kashan. Chhanka patapi jich'asqa 
kashan, manataj pampapichu jallp'awan qhatasqa kananpajqa. 

8Chayrayku noqapis chay llajtaj yawarninta chhanka patapi jich'asaj, ama 
jallp'awan qhatasqa kananpaj. Chay jinamanta phiñakuyniy k'ajarenqa, 
chaywan justicia ruwasqa kananpaj. 

9Chayrayku Tukuyta Kamachej Tata Dios kay jinata nin: Ay, imachus kanqa runa 
wañuchi llajtamantaqa. Noqa kikiy ninata jap'iykuchisaj. 

10Qanpis ashkha llant'ata apamuspa, ninata jap'iykuchiy. Aychatataj sumajta 
chayachiy, caldon ch'akinankama, tullun ruphaykunankamataj. 

11Chaymanta ch'usaj mankata ninaman churaykuy, cobre pukayanankama, 
ch'ichi kaynin pichakunankama, akakipasqantaj t'akakunankama. 

12Mankaj akakipasqanqa may jinapuni, ninawanpis manapuni llojsinchu. 

13Jerusalén, khuchichakuspa purisqaykimanta llimphuchasuyta munarqani, 
qantajrí manapuni ch'ichiykimanta llimphuchakuyta munarqankichu. 
Kunantajrí manaraj llimphuchasqachu kanki noqa phiñakuyniyta qanpi 
thasnunaykama. 

14Noqa Tata Diosmin chayta nini, nisqaytataj junt'asajpuni. Noqa kikinta 
ruwasaj, mana qhepaman kutirisajchu, manataj khuyakusajchu, nitaj sonqoyta 
nanachikusajchu. Ruwasqaykiman jina, kawsasqaykiman jinataj 
jasut'isqaykipuni. Noqa Tukuyta Kamachej Tata Dios chayta nini. 

Ezequielpa warmin wañupun 

15Tata Dios nillawarqataj: 

16Runaj churin, noqaqa munasqa warmiykita kaymanta jinalla qhechusqayki. 
Qantajrí ama llakisqa kasqaykimanta yachayta qonkichu, nitaj waqankichu, 
nillataj waqayniykipis ñawiykimanta suruchunchu. 

17Sonqollaykipi waqay, amataj llakiy p'achata churakuychu. Umaykita 
mayt'ukuy, juk'utaykitapis churaykukuy. Uyaykitapis ama qhatakuychu. 
Llakiypi kashaspa imatachus mikhunku, chay mikhunata amallataj mikhuychu, 
nispa. 

18Chantá tutamanta runakunawan parlasharqani, chay tardentaj warmiy 
wañuporqa. Q'ayantinrí Tata Diospa kamachiwasqanman jina ruwarqani. 

19Chaymanta runakuna tapuwarqanku: Sut'ita willawayku: Kay jinata ruwaspa, 
imatataj niyta munashawaykuri? nispa. 

20Noqataj nerqani: Tata Dios niwarqa: 

21Israel aylluyman niy: Tukuyta Kamachej Tata Dios nisunkichej: Noqa 
Temployta ch'ichipaj qhawasqata ruwasaj, mayqentachus chay jinatapuni 
munakuspa runaykachankichej, chayta. Jinallataj Jerusalenpi saqesqaykichej 
churiykichejkuna, ususiykichejkuna ima espadawan wañuchisqa kanqanku, 
nispa. 

22Chantá Israel aylluyman nillaytaj: Qankunapis imaynatachus noqa ruwani, 
kikillantataj ruwankichej. Uyaykichejtaqa mana llakisqa runa jina 
qhataykukunkichejchu, nitaj llakiy p'unchaypi mikhunku, chay mikhunata 
mikhunkichejchu. 

23Umaykichejta mayt'ukunkichej, juk'utaykichejtapis churakunkichej. Chay 
p'unchayqa mana llakikunkichejchu, nitaj waqankichejchu. Manachayqa millay 
ruwasqaykichejkunarayku pisi kallpayojman tukunkichej, tukuytaj jik'un 
jik'unta waqapayanakunkichej. 

24Qankunapaj Ezequiel uj señal kanqa. Imatachá pay ruwarqa, ajinallatataj 
qankunapis ruwankichej. Chay kajtintaj, qankunaqa yachankichej noqa Tukuyta 
Kamachej Tata Dios kasqayta, nispa. 

25Kunanqa, runaj churin, uyariway. Israel imamantachus jap'ikushan, chayta 
qhechusaj. Chayqa Temploy, mayqentachus munakuspa may kusiywan 
runaykachanku, chay. Jinallataj churinkukunata, ususinkukunatawan ima 
qhechurallasajtaj. 

26Chay p'unchaypitaj Jerusalenmanta ayqekojqa willarisoj jamonqa. 

27Chaypacha qalluyki phaskarakonqa, chantá ayqekamojwan parlayta atinki. 
Ajinata ruwaspa, qanqa kay israelitakunapaj uj señal kanki. Chaypacha paykuna 
noqa Tata Dios kasqayta yachanqanku, nispa. 

Ezequiel 25 

Amonitakunaj contrankupi willay 

1Tata Dios ujtawan niwarqa: 

2Runaj churin, amonitakunaj suyunku qhawarisqa contrankuta sut'inchay. 

3Paykunata niy: Amonitakuna, Tukuyta Kamachej Tata Diospa nisqanta 
uyariychej. Pay ajinata nisunkichej: Temploy ch'ichichasqa kashajtin, qankuna 
kusikuspa, jatunmanta asikorqankichej, maypachachus Israel suyu 
ch'inyachisqa karqa, Judá aylluytaj apasqa kasharqa, chaypacha. 

4Chayrayku noqaqa qankunata inti llojsimuynejmanta runakunaman 
qaraykusqaykichej. Paykuna jallp'aykichejta jap'ikaponqanku, chaypitaj 
toldonkuta sayachispa, tiyakonqanku. Chajraykichejpa poqosqanta paykuna 
mikhukaponqanku, lecheykichejtapis ujyakapullanqankutaj. 

5Rabá nisqa llajtaykichejta camellokuna michinaman tukuchisaj, chantá Amón 
suyutapis ovejakunata michinallapaj kanqa. Chaypacha qankunaqa noqa Tata 
Dios kasqayta yachankichej, nispa. 

6Tukuyta Kamachej Tata Dios nillantaj: Amonitakuna, qankunaqa kusikuspa, 
t'ajllarakorqankichej, manchaytataj phinkiykacharqankichej. Israelmanta 
runakunata chejnikuspataj, mayta kusikorqankichej. 

7Chayrayku makiyta oqharispa, qankunata jasut'isqaykichej. Waj 
suyukunamanta runakunamantaj jaywaykusqaykichej, paykuna tukuy 
kapuyniykichejta qhechusunaykichejpaj. Chay suyukuna ukhumanta qankunata 

orqhospataj, chinkasqata chinkarparichisqaykichej. Chaypacha noqa Tata Dios 
kasqayta yachankichej, nispa. 

Moabpa contranpi willay 

8Tukuyta Kamachej Tata Dios kay jinata nin: Moabwan, Seirwanqa Judá 
ayllumanta ninku: Judá suyoqa mayqen suyu jinalla, nispa. 

9Chayrayku noqa Moabpa ujnin ladonta kicharispa, Bet Yesimot nisqa llajtata, 
chantá Baal Megonta, Quiriatayintawan ima chinkarparichisaj. Chay 
llajtakunaqa moabitakunaj runaykachananku karqa. 

10Chantá inti llojsimuynejmanta kaj runakunaman moabitakunaj suyunkuta 
qopusaj, jinataj amonitakunaj suyunkutawan. Ajinamanta amonitakunamanta 
ni pipis yuyarikonqachu. 

11Jinallataj Moabtapis jasut'illasajtaj, chaypachataj noqa Tata Dios kasqayta 
yachanqanku, nispa. 

Edompa contranpi willay 

12Tukuyta Kamachej Tata Dios kay jinata nillantaj: Edomqa Judawan 
vengakorqa, chayta ruwasqanraykutaj may jatun juchayoj rikhurin, nispa. 

13Chayrayku Tukuyta Kamachej Tata Dios kay jinata nin: Noqa makiyta 
oqharispa, Edom suyuta jasut'isaj, jinataj runankunata, uywankunatawan 
wañurachisaj. Edomta ch'inman tukuchisaj. Temanmanta qallarispa, 
Dedankama tukuy runakuna espadawan wañurachisqa kanqanku. 

14Israel aylluypa makinnejta k'araj phiñakuyniyman jina vengakusaj. Chay 
jinapi edomitakunaqa imaynachus vengakusqayta yachanqanku. Noqa Tukuyta 
Kamachej Tata Diosmin chayta nini. 

Filisteokunaj contrankupi willay 

15Tukuyta Kamachej Tata Dios kay jinata nillantaj: 
Filisteokunaqa unaymantapachaña Judá llajtayojkunata chejnikorqanku, mana 
khuyarikuspataj vengakorqanku. K'araj phiñakuyninkuwan paykunata 
chinkacherqanku. 

16Chayrayku noqa Tukuyta Kamachej Tata Dios nini: Makiyta oqharispa, 
filisteokunata jasut'isaj. Creta llajtayojkunata ni uj puchuyojta saqesaj, jinataj 
qocha kantupi kajkunatapis tukuchillasajtaj. 

17Paykunawanqa manchayta pagachikusaj, k'araj phiñakuyniywan paykunata 
jasut'ispa. Chay jinata ruwajtiy, paykuna yachanqanku noqa Tata Dios kasqayta, 
nispa. 

Ezequiel 26 

Tiro llajtaj contranpi willay 

1Babiloniaman apasqa kasqayku chunka ujniyoj wataña kashajtin, wata qallariy 
killapi, killa qallariy p'unchayta Tata Dios niwarqa: 

2Runaj churin, Tiro llajtaqa Jerusalenmanta alqochakuspa, kay jinata nerqa: 
Walejpacha, suyukunaj qhatu ruwananku llajtaqa thuñisqaña. Kunan 
noqamanñataj mit'a chayamuwan. Pay phirisqa kasqanrayku, noqañatajmin 
qhapajyarisaj, nispa. 

3Chayrayku Tukuyta Kamachej Tata Dios kay jinata nin: Tiro llajta, noqa 
contraykipi kashani. Chayrayku ashkha suyukunata contraykipi 
kachaykamusaj, imaynatachus mama qochapi yaku qhollchoqeyaspa jatarin, 
ajinata, nispa. 

4Paykunaqa Tiroj perqankunata thuñiykonqanku, torrenkunatataj 
urmarachenqanku. Pampanmantapis jallp'antinta picharqosaj, llosq'o 
chhankata jina q'arallata saqesaj. 

5Mama qocha chawpipi qhepakonqa, challwa jap'ina ch'ipata ch'akichinapaj 
jinallaña kanqa. Noqa Tukuyta Kamachej Tata Dios ajinata nini. Tukuy 
suyukunamanta soldadokuna jamuspa, Tiro llajtayojkunamanta tukuy 
kapuyninkuta qhechuranqanku. 

6Mama qochaj kantunpi tiyakojkunaqa espadawan wañuchisqa kanqanku. 
Chaypacha paykuna yachanqanku noqa Tata Dios kasqayta, nispa. 

7Tukuyta Kamachej Tata Dios ajinata nillantaj: Noqaqa wichaynejmanta 
Babiloniata kuraj kamachej Nabucodonosorta Tiroj contranpi kachaykamusaj. 
Paymin tukuy kuraj kamachejkunamanta nisqaqa aswan atiyniyoj. Chayrayku 
pay jamonqa caballokunawan, carretakunawan, carretata purichejkunawan, 
may ashkha soldadokunawan ima. 

8Paykunataj mama qochaj kantunpi tiyakojkunataraj espadawan 
wañuchenqanku. Chaymantataj jallp'amanta moqota, escalerakunatawan 
ruwaspa, contraykipi kachaykamusonqanku. 

9Perqa thuñina armakunawan llajtaykej perqanta loqhenqanku, 
torreykikunatataj barretawan urmachenqanku. 

10Chantá Babiloniamanta kuraj kamachej ashkha caballokunawan punkuykita 
yaykumojtin, jallp'a q'oshñichisqankuwan p'ampaykusonqanku. Carretakunaj 
chantá caballokunaj sonayninwan ima perqayki kharkatitenqa. 

11Caballonkunaqa tukuynin calleykita saronqanku. Runaykikunatataj 
espadawan wañurachenqanku. Sumaj rakhu sayantaykikunatapis 
thuñenqanku. 

12Chantá qhapaj kapuyniykita apakaponqanku, tukuy imaykitapis 
suwakaponqanku. Perqaykita loqheykonqanku, sumaj wasiykikunatapis 
thuñiykonqanku. Rumiykikunata, kurkuykikunata ima, thuñisqa perqaykitawan 
khuska mama qochaman wijch'onqanku. 

13Ajinata noqa Tata Diosqa takisqaykita ch'inyachisaj, manataj arpaykej 
waqasqan uyarikonqañachu. 

14Q'ara chhankaman jina tukuchisqayki, challwa jap'ina ch'ipata ch'akichina 
cheqamantaj tukunki. Manataj jayk'ajpis ujtawan sayachisqachu kanki, 
imaraykuchus noqa Tata Diosmin chayta nini. Ajinata Tukuyta Kamachej Tata 
Dios nin. 

15Tukuyta Kamachej Tata Diosqa Tiro llajtata nillantaj: Qan thuñisqa rikhurinki, 
runaykikunataj k'irisqa kasqankumanta nanaywan qhaparispa, wañonqanku. 
Chantá pikunachus mama qochaj muyuynin suyukunapi tiyakojkuna 
manchachikuspa, kharkatitenqanku. 

16Chay suyukunaj kuraj kamachejninkukunataj kamachinanku tiyanamanta 
urayk'onqanku, poncho jina qhatanankuta orqhokonqanku, k'acha awakipasqa 
p'achankutataj lluch'ukonqanku. Qanta rikuspataj, sinch'i manchariywan 
kharkatitenqanku, pampapitaj chukonqanku. 

17Chaymantataj llakiy yarawita takipusonqanku: Manchay uyarisqa llajta, 
qochapi puriyta yachasqa runakunawan junt'a, imaynatataj chinkachisqa 
karqankiri? Qanqa chaypi tiyakoj runaykikunawan muyuyniykipi tiyakojkunata, 
mama qocha kantupi tiyakojkunata ima mayta manchacherqanki. 

18Kunantajrí urmasqayki p'unchaypi mama qocha kantupi tiyakojkuna 
manchachikuywan kharkatitinku, chinkachisqa kasqaykimantataj qocha 
chawpipi churukuna manchayta t'ukunku, nispa. 

19Tukuyta Kamachej Tata Dios kay jinata nin: Ch'in raqayman tukuchisqayki, ni 
pejpa tiyakunan llajtata jina. Mama qocha ukhumanta ashkha yakuta 
phullchichimusaj, chay yakutaj p'ampaykusonqa. 

20Chantá maypichus wañusqakuna kashanku, chayman wijch'uykusqayki, 
ñawpa tiempopi tiyakoj runakunatawan khuska. Ukhu pachaman wiñaypaj 
ch'inyachisqa llajtaman choqaykusqayki, chaypitaj wañusqakunawan khuska 
tiyakamunki. Manaña ujtawan watej sayarichisonqankuchu, nitaj pipis qanpi 
tiyakoj kutiykamonqachu. 

21Mancharina jinaman tukuchisqayki, manañataj kankiñachu. Mask'asonqanku, 
manataj jayk'ajpis tarisonqankuchu. Noqa Tukuyta Kamachej Tata Dios ajinata 
nini. 

Ezequiel 27 

Tiro llajtapaj yarawi 

1Tata Dios nillawarqataj: 

2Runaj churin, Tiro llajtapaj yarawita kay jinata takipuy: 

3Mama qocha kantupi tiyakoj llajta, chawpi qocha churukunapi tiyakojkuna, 
may chhika runakunawan ranqheyaj llajta, Tiro llajta, Tukuyta Kamachej Tata 
Dios kay jinata nisunki: Qan nerqanki: Noqaqa manchay k'achitu, mana imay 
imanasqa kani, nispa. 

4Qanqa mama qocha chawpikama kamachinki. Qanta sayarichejkuna manchay 
k'achitutapuni ruwasorqanku. 

5Jatun barco jina karqanki, Senir orqomanta pino sach'akunawan ruwasqa 
barco jina. Chantá Líbano orqomanta pino sach'ata k'utumuspa, jatun k'aspita 
ruwapusorqanku. 

6Basán suyumanta encina k'aspita apamuspa, barco purichina palakunata 
ruwapusorqanku. Barcoj patanta qhatanapaj Chipre churumanta pino 
kurkukunata apamorqanku, marfilwan k'askaykuchispataj 
k'achanchasorqanku. 

7Barco purichina velaykipis Egiptomanta apamusqa sumajnin linomanta 
ruwasqa karqa, wiphala jina laphaqeyarinanpaj. Llanthuchaj toldoykitaj Elisa 
sutiyoj llajtamanta apamusqa puka kulli telamanta ruwasqa karqa. 

8Chantá barcoykita purichejkunaqa Sidón llajtamanta, Arvad llajtamantawan 
karqanku. Tiro llajta, may yachayniyoj runakuna qanwan karqanku, barcoykita 
maynintachus rinanta purichinankupaj. 

9Gebal llajtayoj sumaj yachayniyoj kurajkuna qanwan karqanku, barcoyki 
imanakojtinpis usqhayllata allinchanankupaj. Mama qochapi kaj chhika 
barcokunata apaykachajkunapis qanwan ranqheyallarqankutaj. 

10Jinallataj soldadoykikuna Persia suyumanta, Lud suyumanta, Fut suyumanta 
ima karqanku. Escudonkuwan, monterankuwantaj armaykusorqanku, chay 
armankukunataj may jatun kasqaykita rikuchisorqanku. 

11Arvad suyumanta kajkuna soldadoykikunawan khuska perqayki patapi 
muyuykusqa kasharqanku. Torreykikunapitaj gamadeokuna kasharqanku, 
llajtata allinta qhawanankupaj. Escudonkukunaqa perqaykikunapi sinrulla 
warkhusqa kasharqanku, chaykunataj aswan k'achituman tukuchisorqanku. 

12Chay jina qhapajpuni kasqaykirayku, Tarsis llajtamanta kajkuna jamuspa, 
qhatunaykikunamanta qanwan rukanankupaj qolqewan, fierrowan, titiwan, 
qoriwan ima pagasoj kanku. 

13Javanmanta, Tubalmanta, Mesecmanta kajkunapis qanwan rukanankupaj 
apamullajtaj kanku wata runakunata, broncemanta ruwasqa imakunatawan. 

14Bet Togarmá llajtamanta kajkuna qanwan rukanankupaj apamoj kanku 
caballokunata runakuna lloq'ananpaj, maqanakuna carretakunata aysanapaj 
ima. Apamullarqankutaj mulakunatawan. 

15Dedán llajtamanta kajkuna qanwan ranqheyallajtaj kanku, jinataj mama qocha 
churukunapi llajtayojkunamanta ashkha runakuna ima. Qanwan rukanankupaj 
marfilta, ébano maderatawan apamoj kanku. 

16Jinallataj Siria suyumanta kajkuna qanwan qhatuta ruwallajtaj kanku. Qanwan 
rukanankupaj lliphipirishaj rumikunata, pukaman tiñisqa telakunata, 
awakipasqa p'achakunata, chantapis sumaj linomanta kaj telakunata, coralta, 
rubí nisqa valorniyoj rumikunatawan apamoj kanku. 

17Chantá Judá ayllu, jinallataj Israel ayllumanta kajkunapis qanwan 
ranqheyajllataj kanku. Paykunaqa qanwan rukanankupaj Minit chantá Panag 
llajtamanta ima trigota, pastelkunata, abeja misk'ita, aceiteta, k'achata q'apaj 
jawinatawan apamoj kanku. 

18Tiro llajta, qanpi tukuy ima kasqanrayku Damasco llajtamanta kajkunapis 
qanwan ranqheyanankupaj Jelbón llajtamanta vinota, Sajarmanta yuraj 
millmatawan ima apamoj kanku. 

19Chantá Dan nisqamanta, Javán nisqamanta ima qanwan rukanankupaj 
Uzalmanta sumachaj ruwasqa fierrokunata, canelata, misk'ita q'apaj cañatawan 
apamoj kanku. 

20Dedanmanta kajkuna caballoman sinchana monturakunata qanwan ranqheyaj 
kanku. 

21Arabia suyumanta kajkuna, chantá Cedarpi kurajkunawan ima qanwan 
ranqheyanankupaj corderokunata, carnerokunata, chivokunata ima apamoj 
kanku. 

22Sabamanta kajkuna, Ragamamanta kajkunapiwan, qanwan 
ranqheyanankupaj k'achitu q'apashaj jawinakunata, qorita, lliphipirishaj tukuy 
imaymana k'acha rumikunatawan apamoj kanku. 

23Jaranmanta kaj runakuna, Canemanta, Edenmanta kaj runakunapiwan 
qanwan ranqheyallajtaj kanku. Jinataj Sabamanta, Asiriamanta, chantá tukuynin 
Quilmadmanta runakuna qanwan ranqheyanankupaj tratota ruwarqanku. 

24Paykuna qanwan rukanankupaj may sumachajnin telakunata, anqaman 
tiñisqa awakipasqa qhatana p'achakunata, tukuy imaymana colorniyoj 
pampaman mast'akunata, sumaj simp'asqa imakunatawan apamoj kanku. 

25Tarsismanta kaj barcokunapis qhepan qhepanpi tukuy ima qhatuta 
apampullasorqankutaj. 

Tiro llajtaj urmasqan 

Chay tukuywan mama qochapi uj jatun barco jina karqanki, tukuy imaymana 
qhatuwan junt'asqa. 

26Chantá barco purichejkuna mama qocha chawpinta apasorqanku. Chaywanpis 
chaypeqa inti llojsimuynejmanta may sinch'i wayra wayramuspa, 
phirirparisorqa. 

27Ashkha qhapaj kapuyniyki, qhatuyki, tukuy ruwasqayki ima mama qochaman 
chinkaykonqanku, jinallataj barcota purichejkuna, barcoj k'allkanta llup'ajkuna, 
qhatunaykita allin yachaywan qhawajkuna ima mama qochaman 
p'ultikullanqankutaj. Chantá soldadoykikuna, qanwan tukuy purejkuna ima 
p'ultiykukushajtiyki, mama qocha ukhuman chinkaykullanqankutaj. 

28Mama qochapi maynintachus rinaykita purichejkunaj qhaparisqankuta 
uyarispa, mama qochaj muyuyninpi tiyakojkuna kharkatitenqanku. 

29Barcokunata purichejkunaqa barconkumanta qocha kantuman 
urayk'onqanku. Barcota tukuy apaykachajkuna mama qocha kantullapi 
qhepakonqanku. 

30Qannejta jatunmanta qhaparenqanku, sonqo nanaytataj waqanqanku. 
Umankuman jallp'awan qhallikonqanku, ushphapitaj sunt'enqanku. 

31Qannejta umankutapis t'ojluchikonqanku, qhashqa p'achatapis 
churakonqanku. Sonqo nanaytataj jatunmanta qhaparispa, waqanqanku. 

32Qanpaj uj yarawita takenqanku. Llakikuspataj, nenqanku: Mana mayqen 
llajtapis Tiro jina karqachu. Kunantajrí mama qocha chawpipi chinkaykuña. 

33Tukuy ima qhatunayki maymanpis chayajtin, ashkha suyukunaman junt'achej 
kanki. Ashkha kapuyniykiwan, qhatunaykiwantaj kay pachapi kaj kuraj 
kamachejkunata qhapajyacherqanki. 

34Kunantajrí mama qochaqa qanta phirisunki. Tukuy ima qhatunayki, qanwan 
kaj runakunapis qanwan khuska mama qocha ukhuman chinkaykunku. 

35Mama qocha kantupi tukuy tiyakoj runakuna qanmanta t'ukushanku. Kuraj 
kamachejninkupis manchariywan kharkatitishanku, uyankupis t'ojralla 
rikhurishan. 

36Waj suyukunamanta ranqherokunapis rikususpa, asipayasonqanku. 
Cheqamanta mancharinapaj jinapuni kanki, manañataj ujtawan 
rikhurimuyniyojta chinkapunki, nispa. 

Ezequiel 28 

Tiro llajtata kuraj kamachejpa contranpi willay 

1Tata Dios nillawarqataj: 

2Runaj churin, Tiro llajtaj kuraj kamachejnintañataj kay jinata niy: Tukuyta 
Kamachej Tata Dios nisunki: Qan sonqoykipi jatunchakuspa, nerqanki: Noqa uj 
dios kani, dioskunaj kamachinanku tiyanapi tiyashani mama qocha chawpipi, 
nispa. Chaywanpis qanqa runalla kanki, manataj dioschu. Uj dios jina 
yachayniyoj kasqaykita yuyakunki. 

3Danielmantapis aswan yachayniyojchu kanki? Qanqa tukuy imatachu 
yachanki? 

4Yachayniykiwan, yuyayniyoj kasqaykiwantaj manchayta qhapajyarqanki. 
Waqaychana petakaykipitaj qorita, qolqetapis junt'aykucherqanki. 

5Qhatu ruwanapaj yuyayniyoj kasqaykirayku, mayta qhapajyarqanki. Chay jina 
ashkha kapuyniykiraykutaj sonqoyki jatunchakorqa. 

6Chaynejta Tukuyta Kamachej Tata Dios kay jinata nisunki: Uj dios jina 
yachayniyoj kasqaykita yuyakusqaykirayku, 

7contraykipi noqaqa waj llajtayoj runakunata kachaykamusaj, waj 
suyukunamanta aswan kallpayoj millay runakunata. Sumaj yachayniyoj 
kashajtiykipis, espadawan wañuchisqa kanki. Ajinamanta k'acha kasqayki, may 
jatun kasqaykipis pampachasqa kanqa. 

8Ukhu pachaman chinkaykuchisonqanku. Mama qocha chawpipi p'ultisqa 
wañunki. 

9Wañuchisojkunaj ñawpaqenpi niwajrajchu: Noqa dios kani, nispaqa? 
Wañuchisojkunaj ñawpaqenpi qanqa runalla kanki, manataj dioschu. 

10Waj llajtayojkunaj makinpi wañunki, imaynatachus Diosta mana rejsej 
runakuna wañunku, jinata. Chayta noqa Tukuyta Kamachej Tata Dios nini. 

Tiromanta kuraj kamachejpaj yarawi 

11Tata Dios kay jinata nillawarqataj: 

12Runaj churin, Tiro llajtaj kuraj kamachejninpaj kay yarawita takipuspa, niy: 
Tukuyta Kamachej Tata Dios kay jinata nisunki: Qanqa tukuy imapi ni ima 
pantayniyoj karqanki, yachaywan junt'a, k'achitu kasqaykitaj ni imawan 
kikinchakorqachu. 

13Diospa huertan Edén ukhupi kasharqanki. Tukuy imaymana lliphipirishaj 
k'achitu rumikunawan k'achanchasqa p'achayoj karqanki: Rubimanta, 
crisolitomanta, jademanta, topaciomanta, onicemanta, jaspemanta, 

zafiromanta, granatemanta, esmeraldamantawan ima. K'achanchakunayki, 
jaluchuykikuna ima qorimanta karqanku. Maypachachus ruwasqa karqanki 
chaypacha, chay tukuy ima qanpaj wakichisqa karqa. 

14Noqa qanta Diospa t'aqasqa orqonman querubinta jina qhawanaykipaj 
churarqayki. Nina rumi chawpillapi purej kanki. 

15Tukuy kawsayniykipi ni imapi pantayniyoj karqanki, ruwasqa karqanki, chay 
p'unchaymantapacha, maypachachus mana allin ruway qanpi rikhurerqa, 
chaykama. 

16Chaywanpis qhatuykipi allin risusqanrayku, kallpaman atinikuspa, millayta 
ruwaspataj juchallerqanki. Chayrayku qhawaj querubín, noqaqa qanta 
ajllakusqay orqomanta wijch'orqayki, qoyllurkuna chawpimantataj 
qharqorqayki. 

17May k'achitu kasqaykirayku sonqoykipi jatunchakorqanki. May jatunchasqa 
kasqaykiraykutaj yachayniykita millayman tukucherqanki. Chayrayku noqa 
qanta pampaman wijch'umorqayki, kuraj kamachejkunaj rikunankuta 
p'enqaypi rikhurichisuspa. 

18Qanqa qhatuspa, mana allinta ruwaspataj millayta juchallerqanki. Chayta 
ruwaspa, temploykikunatapis mana allin qhawanapaj ruwarqanki. Chayrayku, 
noqaqa qanllamantataj ninata q'olaykusunanpaj rikhuricherqani, jinataj tukuy 
runaj rikunanta ushphallata saqerparerqayki. 

19Tukuy suyukunamanta rejsisojkuna qanta rikususpa, t'ukonqanku. 
Mancharinapaj jinapuni tukuchisqa kanki, wiñaypajtaj chinkanki, nispa. 

Sidón llajtaj contranpi willay 

20Tata Dios nillawarqataj: 

21Runaj churin, Sidón llajtanejman qhawarispa, chay llajtaj contranpi noqaj 
sutiypi sut'inchay: 

22Tukuyta Kamachej Tata Dios kay jinata nisunki: Sidón llajta, contraykipi 
kashani. Qannejta noqa jatunchasqa kasaj. Maypachachus qanta jasut'ispa, 
juchamanta t'aqasqa may llimphu kasqayta rikuchisaj chaypacha, tukuy 
runakuna yachanqanku noqa Tata Dios kasqayta. 

23Noqaqa onqoyta llajtaykiman apachisaj, ñanniykikunapitaj yawar mayu 
purirenqa. Llajta ukhupi may chhika wañurachisqa kankichej. Tukuynejmanta 
chay llajtaj contranta soldadokuna espadawan jamonqanku, chaypachataj 
qankuna yachankichej noqa Tata Dios kasqayta. 

Jamoj p'unchaypi Israel suyoqa saminchasqa kanqa 

24Ajinamanta Israel aylluyta khishka jina nanachejninku manaña kanqachu, 
nitaj muyuyninkupi kaj tiyakojkunapis astawan paykunata pisipaj 

qhawanqankuchu. Chaypachataj Israel ayllu noqa Tukuyta Kamachej Tata Dios 
kasqayta yachanqanku, nispa. 

25Tukuyta Kamachej Tata Dios nillantaj: Maypachachus tukuy suyukunaman 
ch'eqerachisqamanta Israel aylluyta tantaykamusaj chaypacha, chay suyukunaj 
rikunankuta may llimphu kaj Dios kasqayta rejsichikusaj. Israelitakunataj kikin 
suyunkupi tiyakonqanku, mayqentachus kamachiy Jacobman qorqani, chaypi. 

26Chaypi paykuna ni imata manchachikuspa, tukuy sonqo tiyakonqanku. 
Wasikunata ruwakonqanku, uva sach'akunatapis churanqanku. Maypachachus 
Israel aylluypa qayllanpi tiyakojkunata jasut'isaj aylluyta pisipaj 
qhawasqankurayku chaypacha, Israel aylluy yachanqanku noqa Tata Diosninku 
kasqayta, nispa. Ajinata nin Tata Dios. 

Ezequiel 29 

Egiptoj contranpi willay 

1Babiloniaman preso apasqa kasqayku chunka wataña kashajtin, chunka kaj 
killapi, chunka iskayniyoj p'unchaypi kashajtin, Tata Dios niwarqa: 

2Runaj churin, Egiptota kuraj kamachej faraonpa contranta parlay, jinallataj 
tukuy Egipto llajtayojkunaj contrantawan. 

3Faraonman, runankunamanwan niy: Tukuyta Kamachej Tata Dios kay jinata 
nisunkichej: Egiptota kuraj kamachej faraón, qanqa sierpe jina mayuyki 
chawpipi winkuspa, nishanki: Nilo mayoqa noqajta, noqa ruwarqani, nispa. 
Chayrayku noqa Tata Dios contraykipi kashani. 

4Noqaqa k'akiykimanta ganchowan jap'iykusqayki, mayuykipi kaj 
challwakunatataj qhashqa qaraykiman k'askaykuchisaj. Chantá mayuyki 
ukhumanta tukuy challwakunawan k'askaykusqata orqhomusqayki. 

5Chantataj challwaykikunatawan khuskata ch'innejman wijch'usqayki. Qanqa 
pampapi choqarayanki, manataj pipis p'ampaykusunanpaj oqharisonqachu. 
Campopi kaj k'ita animalkunaman, phawajkunaman ima mikhuykusunankupaj 
jaywaykusqayki. 

6Chaypacha Egiptopi tukuy tiyakojkunaqa yachanqanku noqa Tata Dios 
kasqayta. Ajinata ruwasqayki, imaraykuchus qanqa Israel aylluypaj 
soqosomanta tojnu jinalla karqanki. 

7Paykuna qanpi atinikorqanku. Qantajrí p'akikuspa, paykunaj wallak'unkuta 
t'ojsiykorqanki, urmaspataj, paykunata urmacherqanki. 

8Chayrayku Tukuyta Kamachej Tata Dios kay jinata nin: Egipto suyu, contraykipi 
espadata apamushani, runaykikunata, uywaykikunata ima wañurachinaypaj. 



1679 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

9Egipto suyoqa ch'inyachisqa kanqa, ch'inman tukuchisqataj. Chaywan paykuna 
yachanqanku noqa Tata Dios kasqayta. Ajinata ruwasqayki, imaraykuchus qan 
nisqanki: Nilo mayoqa noqajta, noqa ruwarqani, nispa. 

10Chayrayku, kunanqa contraykipi sayarini, mayuykej contrantataj. Egipto 
jallp'ata ch'inman tukuchisaj, Migdol nisqamantapacha Sevene nisqakama, 
chantá Etiopiawan mojón kashan, chaynejkama. 

11Chay suyupi mana runakuna, nitaj uywakunapis purenqankuñachu. Tawa 
chunka wata junt'ata manapuni pi runapis chaypi tiyakonqañachu. 

12Egipto suyutaqa ch'inyachisqa llajtakunamantapis aswan ch'inman 
tukuchisaj. Tawa chunka wata junt'ata, tukuy thuñisqa llajtamantapis astawan 
thuñisqaraj kanqa, runankunatataj waj llajtakunaman, tukuy kay pachapi 
suyukunaman ch'eqerachisaj, nispa. 

13Chaywanpis Tukuyta Kamachej Tata Dios kay jinata nillantaj: Tawa chunka 
wata junt'akojtin, Egiptomanta runakunata tantaykamusaj, mayqen 
suyukunamanchus ch'eqeracherqani, chaymanta. 

14Egiptomanta preso apasqa runakunata kutirichimusaj, Egipto jallp'api 
maynejpichus paqarerqanku, chay kikin Patros llajtankuman. Chaypitaj mana 
kasu ruwana suyu kanqa. 

15Tukuy suyukunamanta aswan pisipaj qhawasqa suyu kanqa, manañataj 
jayk'ajpis waj suyukunamanta aswan pataman oqharikonqachu. Noqa pisi 
atiyniyojman tukuchisaj, amaña waj suyukunata munayninman jina 
apaykachananpaj. 

16Chaymanta qhepaman Israel aylloqa manaña Egiptopi atinikonqankuchu, 
manachayqa Egiptoman kutirina mana allin kasqanta yuyarikonqanku. 
Chaypacha noqa Tukuyta Kamachej Tata Dios kasqayta yachanqanku. 

Nabucodonosor Egipto suyuta atipaykun 

17Iskay chunka qanchisniyoj watamanta, ñawpaj kaj killanpi ñawpaj kaj 
p'unchay kashajtin, Tata Dios niwarqa: 

18Runaj churin, Babiloniaj kuraj kamachejnin Nabucodonosor soldadonkunata 
Tiro suyoj contranta kachaykorqa. Maqanakorqankutaj uma q'arakuyta, wasa 
llik'ikuyta ima. Chaywanpis ajina sinch'ita Tiro llajtayojkunawan 
maqanakusqankumanta Nabucodonosor nitaj soldadonkunapis ima pagotapis 
jap'erqankuchu. 

19Chayrayku noqa Tukuyta Kamachej Tata Dios kay jinata nini: Egipto suyuta 
Babiloniata kuraj kamachej Nabucodonosorman jaywaykusaj, kapuyninkutataj 
qhechuranqa, chay qhechusqanwan soldadonkunaman pagananpaj. 

20Egipto suyuta payman jaywaykusaj, imaraykuchus Tiro llajtawan 
maqanakuspaqa, chayta noqapaj ruwapuwarqa. Noqa Tukuyta Kamachej Tata 
Dios ajinata nini. 

21Chay p'unchaypitaj Israel aylluyman atiyta qosaj. Chantá qan Ezequiel, 
paykunaj ñawpaqenkupi parlanaykipaj qalluykita watarasaj. Chaypacha noqa 
Tata Dios kasqayta yachanqanku, nispa. 

Ezequiel 30 

Egiptopaj yarawi 

1Tata Dios kay jinata niwarqa: 

2Runaj churin, noqamanta sut'inchaspa niy: Tukuyta Kamachej Tata Dios nin: 
Qhaparispa waqaychej: Ay, chay p'unchay imaynarajchus kanqapis, nispa. 

3Chay p'unchay qayllamushanña. Tata Diospa jasut'inan p'unchayqa qayllapiña. 
Chay p'unchay phuyusqa p'unchay jina kanqa, tukuy suyukunapajtaj jasut'ina 
p'unchay kanqa. 

4Egiptoj contranpi maqanaku jatarenqa. Chaypi ashkha runakuna wañuchisqa 
kanqanku, kapuyninkutapis qhechonqanku. Egiptota cimientonmantapacha 
urmachejtinku, Etiopiamanta kaj runakunaqa kharkatitenqanku. 

5Egipto runakunawan khuska espadawan wañurachisqallataj kanqanku: 
Etiopiamanta, Futmanta, Ludmanta, tukuy Arabiamanta, Libiamanta ima, chay 
suyukunamanta runakuna. Pikunachus Egiptowan tratota ruwasqanku, chay 
suyukunamanta kajkunapis wañuchisqallataj kanqanku, nispa. 

6Tata Dios kay jinata nillantaj: Egiptota maqanakupi yanapajkunapis 
wañuchisqallataj kanqanku. Atiyniyoj kasqanmanta jatunchakusqanpis 
urmallanqataj. Migdol nisqa jap'iymanta Sevene nisqa jap'iykama maqanakupi 
wañuchisqa kanqanku. Noqa Tukuyta Kamachej Tata Dios ajinata nini. 

7Egipto suyoqa tukuy suyumanta nisqaqa astawan ch'inyachisqa kanqa. 
Llajtankunapis wakin llajtakunamanta nisqaqa aswan thuñisqa kanqanku. 

8Maypachachus noqa Egiptoman ninata kachaykusaj, tukuy 
yanapajninkunatataj t'unaykusaj chaypacha, paykuna yachanqanku noqa Tata 
Dios kasqayta. 

9Chaypacha noqa barcopi kachakunata kachasaj Etiopía suyupi ni imamanta 
manchachikoj runakunaman. Paykunataj manchayta manchachikonqanku, 
imaynatachus Egiptota jasut'ishajtiy mancharikorqanku, ajinata. Chay 
p'unchaytaj chayamunanpiña kashan. 

10Tukuyta Kamachej Tata Dios kay jinata nillantaj: Babiloniamanta kuraj 
kamachej Nabucodonosorpa makinnejta Egiptoj qhapaj kapuyninta 
chinkachisaj. 

11Nabucodonosorqa soldadonkunawan Egipto suyuta thuñiykoj renqanku, 
pikunachus tukuymanta aswan mana sonqoyoj runakuna kanku, chaykuna. 
Chantá espadankuwan Egipto llajtayojkunata wañurachispa, Egipto suyuta aya 
junt'ata saqerparenqanku. 

12Noqaqa Nilo mayupi yakuta ch'akichisaj, jinaspataj chay suyuta millay 
runakunaman qosaj, tukuy kapuyninkutataj waj llajtayojkunawan apachispa 
ch'inyachisaj. Noqa Tata Dios chaytaqa nini. 

13Tukuyta Kamachej Tata Dios kay jinata nillantaj: Menfis llajtaj tukuy 
diosninkuta t'unaykusaj. Egiptopi manaña kuraj kamachej kanqachu. Tukuy 
suyupitaj manchachikuy junt'a kanqa. 

14Patros llajtatapis ch'inyachillasajtaj, Soán llajtaman ninata jap'iykuchisaj, 
Tebas llajtatataj jasut'isaj. 

15Noqaqa Egiptopi sumaj jark'achasqa Sin nisqa llajtaman k'araj phiñakuyniyta 
kachaykusaj, Tebas llajtapitaj tukuy runata chinkachisaj. 

16Egipto suyuta ninawan jap'iykuchisaj. Sin llajtataj sinch'i nanaywan 
q'ewiykachakonqa. Tebas llajtapis thuñisqa kanqa, Menfis llajtapajtaj llakiy 
mana tukukuyniyoj kanqa. 

17Chantá Avén llajtamanta, jinallataj Pibeset llajtamanta ima tukuy waynakuna 
wañuchisqa kanqanku, warmikunataj apasqa kanqanku. 

18Egiptoj atiyninta p'akejtiy, atiyninrayku runaykachayninta chinkachejtiytaj, 
Tafnes nisqa llajtapaj chay p'unchaypi inti laqhayaykonqa. Egipto suyutataj 
phuyu p'ampaykonqa, tukuy llajtakunapi tiyakojkunataj apasqa kanqanku. 

19Egiptota jasut'ejtiy, paykuna yachanqanku noqa Tata Dios kasqayta, nispa. 

Tata Diosqa faraonpa makinta p'akin 

20Chunka ujniyoj wataña Babiloniaman preso apasqa kasqaykumanta, wata 
qallariy killapi qanchis p'unchayninpi Tata Dios niwarqa: 

21Runaj churin, Egiptopi kuraj kamachej faraonpa makinta p'akini, manataj pipis 
jampiykuspa wataykoj kanchu, qhaliyapuytawan watej kallpachakuspa 
espadata jap'inanpaj. 

22Chayrayku noqa Tukuyta Kamachej Tata Dios kay jinata nini: Noqaqa Egiptoj 
kuraj kamachejnin faraonpa contranta sayarini. Iskaynin makinta p'akirasaj, 
allin kajta, chantá p'akisqa karqa, chaytawan. Ajinata ruwaspataj, espadata 
makinmanta kacharichisaj. 

23Egiptomanta runakunatataj waj suyukunaman ch'eqerachisaj, waj 
suyukunaman qhallirparisaj. 

24Chantá Babiloniaj kuraj kamachejninpa makinta atiyniyojman tukuchisaj, 
espadaytataj makinman churasaj. Faraonpa makintatajrí p'akirasaj, paytaj 
awqanpa ñawpaqenpi maytapuni waqanqa, wañuy patapipis kashanman jina. 

25Babiloniaj kuraj kamachejninpa makinta kallpachasaj, faraonpa makintataj 
p'akirasaj. Espadayta Babiloniaj kuraj kamachejninpa makinman churajtiytaj, 
payqa Egiptoj contranpi oqharikonqa. Chantá Egiptopi tiyakojkuna noqa Tata 
Dios kasqaytaqa yachanqanku. 

26Egiptomanta runakunata waj suyukunaman ch'eqerachisaj, waj 
llajtakunamantaj paykunata apachisaj. Chaypacha noqa Tata Dios kasqayta 
yachanqanku. 

Ezequiel 31 

Libanopi pino sach'amanta rijch'anachina 

1Babiloniaman apasqa kasqaykumanta chunka ujniyoj wataña kashajtin, kinsa 
kaj killa qallariypi, Tata Dios niwarqa: 

2Runaj churin, Egiptoj kuraj kamachejnin faraonman, jinataj tukuynin 
runankunaman ima kay jinata niy: Jatun kayniyki imamantaj rijch'akunmanri? 

3Egiptoqa Asiriaman rijch'akun, mayqenchus Libanopi kaj pino sach'a jina 
karqa, chayman. Chay pinoqa k'acha thansayoj, k'iski laqheyoj, sumaj 
llanthuyojtaj karqa. Chay jina jatun puntanqa phuyukama chayarqa. 

4Parawan, jallp'aj uranpi yakuwan ima chay sach'ata wiñacherqanku. 
Muyuyninpi mayu yaku purispa, tukuy chay cheqapi sach'akunata qarparqa. 

5Chay jina ashkha yakuyoj kaspa, chay pinoqa waj sach'akunamanta nisqaqa 
aswan jatunta wiñasqa. Thansankunaqa may jinata wiñarqanku, 
tukuynejmantaj aysarikorqanku. 

6Chantá thansanpi tukuy imaymana p'isqokuna thapachakorqanku. Chay sach'aj 
uranpitaj tukuy imaymana k'ita animalkunapis wachakorqanku. Llanthunpitaj 
may chhika suyukuna tiyakorqanku. 

7Manchay sumaj sach'a karqa, jatun sumaj thansayojtaj, saphin ashkha yaku 
qayllapi kasqanrayku. 

8Diospa huertanpeqa mana mayqen pino sach'apis chay sach'awan 
ninakorqachu. Mana mayqen pino sach'apis chay jina thansayoj karqachu. 
Manapuni mayqen castaña sach'apis chay jina ashkha laqheyoj karqachu. 
Diospa huertanpeqa manapuni mayqen sach'apis chay jina sumajpuni karqachu. 

9Noqamin chay jina sumajta ashkha thansayojta ruwarqani. Diospa huertan 
Edenpi kaj tukuy sach'akunataj chay pino jina kayta moq'erqanku, nispa. 

10Chayrayku Tukuyta Kamachej Tata Diosqa Egiptomanta nin: Chay sach'aqa 
chay jina jatuntapuni wiñaspa, puntanpis phuyukama taripajtin, jatun 
kasqanrayku umata oqharerqa. 

11Chayrayku noqa payta qhesachaspa, waj atiyniyoj suyoj makinman 
jaywaykuni, paykunata chay pinowan ruwanqanku pinoj millayta 
ruwasqanman jina. 

12Waj suyumanta mana sonqoyoj runakuna payta k'utonqanku, 
wijch'urpayanqankutaj. Thansantaj p'akikuspa, orqopi, vallepi, wayq'opi ima, 
tukuynejman wijch'uranqanku. Tukuy suyukunamanta pinoj llanthunpi 
tiyakojkunataj pinota saqerpayaspa, ayqerikaponqanku. 

13Chay urmasqa sach'api tukuy imaymana p'isqokuna tiyakonqanku, tukuy 
imaymana animalkunataj thansanpi winkonqanku. 

14Manaña ni mayqen sach'apis may jina yaku qayllapi kashaspapis, chay jina 
jatunta wiñanqachu, umata ama oqharinanpaj. Tukuyninku wañunankupaj 
churasqa kanku, maypichus tukuy wañusqa kashanku, chaykunawan 
tantakunankupaj. Jinallataj chaykunawan khuska ukhu pachaman yaykunku, 
nispa. 

15Tukuyta Kamachej Tata Dios Asiriamanta kay jinata nin: Maypachachus ukhu 
pachaman chay sach'a urayk'orqa, chay p'unchaypi noqa mama qochata llakiyta 
ch'akicherqani. Mayunta sayachispa, yakunta jark'aykorqani. Chaymantaqa 
Líbano orqota laqhayaywan qhataykorqani, campopitaj tukuy sach'akunata 
ch'akiykucherqani. 

16Urmachisqay sach'ata ukhu pachaman kachaykorqani, pikunachus ñawpajta 
wañorqanku, chaykunawan khuska kananpaj. Chayta uyarispa, tukuy suyukuna 
kharkatiterqanku. Edenpi kaj tukuy ajllasqa sach'akuna, chantá Libanopi 
astawan sumachaj sach'akuna, jinallataj yakuwan sumaj qarpasqa 
sach'akunapis ukhu pachapi sonqochasqa karqanku. 

17Waj sach'akunapis paywan khuska ukhu pachaman yaykullarqankutaj, 
wañurachisqaña karqanku, chaykunawan khuska tantakoj. 

18Chantá Tukuyta Kamachej Tata Dios watejmanta Egiptota nerqa: Edén 
huertapi kaj sach'akunamanta ni mayqen sach'apis qanwan ninakorqachu, chay 
jina k'acha qhallallashaj jatun kayniykiwan. Chaywanpis Edenpi kaj tukuy 
sach'akunawan khuska ukhu pachaman urmachisqa kanki. Noqa cheqa kaj 
Diosta mana rejsejkunawan wijch'urayanki, maqanakupi wañuchisqakunawan 
khuska. Chay sach'aqa faraonmin, tukuy runankuna ima. Noqa Tukuyta 
Kamachej Tata Dios ajinata nini. 

Ezequiel 32 

Faraón uj sierpewan ninakun 

1Babiloniaman apasqa kasqaykumanta chunka iskayniyoj wataña kashajtin, 
wata tukukuy killa qallariyta, Tata Dios nillawarqataj: 

2Runaj churin, Egiptoj kuraj kamachejninpaj kay jina yarawita takipuy: Qanqa 
suyukuna ukhupi leonman rijch'akunki. Mama qochapi tiyakoj sierpemanpis 
rijch'akullankitaj. Mayuykipi qhoshpanki, yakutapis chakiykiwan 
qonchuyachinki, jinallataj wayq'opi yakutapis ch'akichinki. 

3Egipto, noqa Tukuyta Kamachej Tata Dios kay jinata niyki: Ashkha runa ukhupi 
kashajtiykipis, noqa ch'ipayta pataykiman choqaykamusaj, chaywantaj 
jap'isqayki. 

4Chantá qhatataspa, pampaman wijch'usqata saqerpayasqayki. Tukuy 
p'isqokunata pataykiman tiyaykuchimusaj, aychaykiwantaj kaj chhika tukuy 
k'ita animalkunata sajsachisaj. 

5Asnashaj aychaykita orqokunaman mast'asaj, jinallataj vallekunamanpis 
junt'achisaj. 

6Yawarniykiwan jallp'ata ch'aranchasaj, orqokunaman chayanankama, 
wayq'okunataj yawarniykiwan junt'a kanqanku. 

7Chantá qanta wañuchiytawan, janaj pachata laqhayachisaj, ch'askakunaj 
k'anchaynintataj wañuchisaj. Intitapis phuyuwan p'ampaykusaj, killapis 
manaña k'anchanqachu. 

8Janaj pachapi k'anchajkunata qanrayku tukuyninta laqhayachisaj, jinataj tukuy 
suyuykitapis laqhapi rikhurichisaj. 

9Chantá runaykikunata waj suyukunaman apachisaj, mana rejsisqayki 
suyukunaman, chaywantaj ashkha runakunaj sonqonkuta phutichisaj. 

10Qannejta ashkha suyukunata mancharichisaj. Ñawpaqenkupi espadayta 
oqharejtiy, tukuy kuraj kamachejninku manchariywan kharkatitenqanku. 
Urmasqayki p'unchaypitaj paykuna mana wañuyta munaspa, kharkatitenqanku. 

11Tukuyta Kamachej Tata Dios kay jinata nin: Babiloniaj kuraj kamachejninpa 
espadanqa contraykipi kanqa. 

12Mana khuyakoj soldadokunaj espadankukunanejta ashkha runaykikuna 
wañurachisqa kanqanku. Egiptoj runaykachasqanta paykuna chinkachenqanku, 
tukuy soldadonkunapis chinkachisqallataj kanqanku. 

13Tukuy uywaykikunata wañurachisaj, manaña runakuna nitaj animalkunapis 
yakuta qonchuyachenqankuchu. 

14Chaymanta qhepamantajrí yakuntapis ch'uwayachisaj, mayunkunatataj 
aceiteta jina llamp'uta purichisaj. Noqa Tukuyta Kamachej Tata Dios ajinata nini. 

15Maypachachus Egipto suyuta ch'inman tukuchisaj, tukuy jallp'antataj mana 
runayojta nitaj imayojta saqesaj chaypacha, paykuna yachanqanku noqa Tata 
Dios kasqayta. 

16Chaymin Egiptopaj llakiy yaraweqa. Tukuy waj suyukunamanta kaj 
warmikuna chay yarawita takenqanku Egipto suyumanta, chantá ashkha 
runanmantawan yuyarikunapaj. Chayta noqa Tukuyta Kamachej Tata Dios nini. 

Faraonpa wañunan chayamun 

17Babiloniaman apasqa kasqaykumanta chunka iskayniyoj wataña kashajtin, 
wata tukukuy killa qallariypi, Tata Dios niwarqa: 

18Runaj churin, Egiptopi tiyakoj may ashkha runakunapaj kay llakiy yarawita 
takipuy: Ukhu pachaman Egiptota tanqaykuy, atiyniyoj suyukunapi kaj 
warmikunatawan khuska, maymanchus wañojkuna rinku, chayman. 

19Paykunaman niy: Egipto suyu, wakinkunamanta aswan k'achituchu kanki? 
Urayk'uspa, Diosta mana yupaychajkunawan khuska ukhu pachapi 
wijch'urayamuy, nispa. 

20Egipto llajtayojkuna urmanqanku, pikunachus espadawan wañurachisqa 
kasqanku, chaykunaj chawpinkupi. Espadaqa wañuchinapaj wakisqaña. 
Chayrayku Egiptota jinataj tukuy runankunata qhatataychej. 

21Ukhu pachapi wañusqa kamachejkunaqa atiyniyoj Egiptota kuraj 
kamachejninpa aswan wapu soldadonkunamanta, waj suyukunamanta 
yanapajninkunamantawan ima asipayaspa kay jinata nenqanku: Paykuna 
urayk'amunkuña. Jinataj wijch'urayashanku, Diosta mana kasojkunawan 
khuska, pikunachus espadawan wañurachisqa karqanku, chaykunawan khuska, 
nispa. 

22Asiria suyu chaypi kashan, soldadonkunawan ima. Muyuyninkupitaj aya 
p'ampananku kashan, pikunachus maqanakupi wañurachisqa karqanku, 
chaykunajta. 

23Ukhu pachapi aswan ukhu kajpi p'ampasqa kashanku. Soldadonkukunaj 
ayankukunataj muyuyninkupi p'ampasqa kashanku. Paykuna kawsashasparaj, 
tukuy kawsashajkunata mancharicherqanku. Chaywanpis espadawan 
wañurachisqa karqanku, kunantaj tukuyninku aya p'ampanapi kashanku. 

24Elam suyupis chaypi p'ampasqa kashan. Jinallataj tukuy soldadonkuna 
muyuyninpi kashanku, pikunachus espadawan wañurachisqa karqanku, 
chaykuna. Pikunachus kawsashasparaj tukuy runaj manchanan karqanku, 

chaykuna Diosta mana kasojkuna jina aswan ukhu kajman yaykorqanku. 
Kunantaj jallp'aj sonqonman yaykojkunawan khuska p'enqachisqa kanku. 

25Elamqa p'ampaykusqa kashan espadanku wañurachisqa kajkunawan, 
muyuyninpitaj Diosta mana rejsej tukuy soldadonkuna p'ampaykusqa 
kashanku. Pikunachus kawsashallasparaj tukuy runaj manchananku karqanku, 
chaykuna p'enqayta ukhu pachapi wañuchisqa runakunawan khuska kashanku. 

26Mesec aylluwan, Tubal aylluwan ima chayllapitaj kashanku. Tukuy 
soldadonkukunapis muyuyninkupi p'ampasqa kashanku. Diosta mana 
rejsejkuna espadawan wañurachisqa karqanku, imaraykuchus paykuna 
kawsashasparaj, tukuy runaj manchanan karqanku. 

27Paykuna mana ñawpa wapu maqanakojkunawan khuskachu p'ampasqa 
kashanku. Runakuna chay ñawpa maqanakojkunata jatunpaj qhawaspa, 
armankuta, espadankutawan umanku uraman churasqanku ajinata p'ampasqa 
kanankupaj. Kay ujkunapajrí juchanku tullunkoj pataman urmanqa, 
imaraykuchus paykuna kawsashasparaj, tukuy runaj manchanan karqanku. 

28Qanpis, Egipto, Diosta mana rejsejkunaj chawpinkupi, espadawan 
wañurachisqakunawan khuska p'ampasqa kanki. 

29Edom suyupis chaypi kashan kuraj kamachejninkunawan, llajtakunata 
kamachejkunawan ima. Paykuna atiyniyoj karqanku chaypis, espadawan 
wañurachisqakunawan khuska p'ampasqa karqanku. Kunantajrí Diosta mana 
rejsejkunawan khuska p'ampaykusqa karqa, pikunachus ukhu pachaman 
yaykojkunawan khuska. 

30Jinallataj wichaynejmanta tukuy kamachejkuna, Sidón ayllupi kaj runakunapis 
chaypi kashanku. Paykuna kawsashaspa, manchayta runakunata manchachej 
kanku. Kunantajrí wañojkunawan khuska p'enqachisqa wijch'urayashanku. 
Paykunaqa Diosta mana rejsejkunawan khuska espadawan wañurachisqa 
karqanku, paykunallawantaj ukhu pachaman yaykunku. 

31Faraonqa chay tukuy wañusqakunata rikuspa, tukuy soldadonkuna 
wañuchisqa kasqankumanta sonqochakonqa. Noqa Tukuyta Kamachej Tata 
Diosmin chayta nini. 

32Chaywanpis faraonwan, tukuynin soldadonkunawan ima espadawan 
wañuchisqa kanqanku, jinataj Diosta mana rejsejkunawan khuska 
wijch'urayanqanku. Noqa Tukuyta Kamachej Tata Dios chayta nini. 

Ezequiel 33 

Llajtata qhawaj soldado 

(Ez 3.16-21) 

1Tata Dios niwarqa: 

2Runaj churin, qan llajta masiykikunaman sutiypi kayta niy: Maypachachus 
noqa uj suyupi maqanakuta jatarichiyman chaypacha, chay suyumanta 
runakuna uj qhawaj soldadota qhawananpaj churanku. 

3Chantá chay soldadoqa llajtaj contranpi soldadokunata jamojta rikuspa, 
trompetata waqachin llajta masinkunaman soldadokuna jamushasqankumanta 
yachayta qonanpaj. 

4Pillapis trompetata waqajta uyarishaspa, sichus mana kasuta ruwanman, 
awqankunataj yaykumuspa payta wañurparichinkuman chayqa, chay runa 
wañusqanmanta paylla juchayoj kanqa. 

5Trompetata waqajta uyarishaspa mana kasusqanrayku, paypuni juchayoj 
kanqa. Sichus kasukunman karqa chayqa, mana wañunmanchu karqa. 

6Sitajchus qhawananpaj churasqa soldado llajtaj contranpi awqankunamanta 
soldadokunata jamushajta rikuspa, trompetata mana waqachinmanchu chayrí, 
llajtapi runakuna mana willasqachu kankuman. Chantá sichus awqakuna 
yaykumuspa mayqen runatapis wañuchinkuman chayqa, chay runa 
juchallisqanmanta wañonqa. Noqatajrí qhawaj soldadomanta chay runa 
wañusqanmanta cuentata mañasaj, nispa. 

7Runaj churin, noqa qanta churayki Israel aylloj qhawajnin kanaykipaj. 
Chayrayku nisqayta uyarispa, sutiypi paykunaman willay. 

8Sichus noqa juchasapa runata nini: Mana allinta ruwaj runa, cheqapuni 
wañunki, nispa chayqa, qantaj mana allinta ruwasqanmanta karunchakunanpaj 
mana reparachinkichu chayqa, mana allinta ruwaj runaqa juchanrayku 
wañonqa. Noqatajrí chay runa wañusqanmanta cuentata qanmanta 
mañasqayki. 

9Chaywanpis sichus qan mana allinta ruwaj runata k'aminki mana allin 
kawsayninmanta kutirikunanpaj, paytaj mana kasukunmanchu chayqa, 
juchanrayku wañonqa, qantajrí mana juchayojchu kanki. 

Sapa ujpis pay kikinmanta qhawakunan tiyan 

(Ez 18.21-32) 

10Runaj churin, Israel aylluman niy: Qankunaqa kay jinata nishankichej: 
Juchallisqanchejwan, pantasqanchejwan ima may chhika kaspa, 
llasaykuwanchej, chaynejtataj kawsayninchej tukukushanña. Ajina kashaspa, 
imaynata kawsayta atisunmanri? nispa. 

11Chayrayku paykunata niy: Noqa Tukuyta Kamachej Tata Dios sutiyrayku 
tiluspa nini: Mana munanichu mana allinta ruwaj runa juchanrayku wañunanta. 
Astawanpis munani millay ruwananmanta kutirikuspa, kawsananta. 

Israelitakuna, millay kawsayniykichejmanta kutirikamuychej. Imaraykutaj 
qankuna wañuyta munankichejri? nispa. 

12Chayrayku runaj churin, llajta masiykikunata niy: Sichus cheqan kawsayniyoj 
runa juchallin chayqa, ñawpajta allin kajta ruwasqanqa mana payta 
jasut'iymanta qhespichenqachu. Jinallataj sichus juchasapa runa millay 
kawsayninta saqenqa chayqa, ñawpa millay ruwasqanqa mana payta 
jark'anqachu cheqan runa kananpaj. Cheqan runachus juchallikonqa chayqa, 
ñawpajta cheqan purisqanqa mana payta qhespichenqachu. 

13Ichapis noqa cheqanta purej runata nisaj: Cheqamanta qanqa kawsanki, nispa. 
Jinapi sichus pay cheqan ruwasqanpi atinikuspa millay imakunata ruwanman 
chayqa, noqa tukuy cheqan ruwasqanta qonqasaj. Aswanpis chay runa millay 
ruwasqanmanta wañonqa. 

14Ichapis mana allinta ruwaj runata noqa niyman: Qan juchaykirayku 
wañunkipuni, nispa. Paytajrí juchanmanta kutirikuspa, allinta purinman, 
cheqantataj ruwanman. 

15Payqa manumanta ima jap'isqanta, suwakusqantataj kutichipunman, 
manañataj millay imakunata ruwanmanñachu, astawanpis kawsananpaj 
kamachisqaman jina purinman. Chaytachus ruwanman chayqa, pay 
kawsanqapuni, manataj wañonqachu. 

16Ñawpajta jucha ruwasqanqa mana yuyarisqachu kanqa. Sichus allin 
imakunata, cheqan kajtataj ruwan chayqa, pay kawsanqapuni, nispa. 

17Chantá llajta masiykikuna nenqanku: Tukuyta Kamachej Diospa ruwasqanqa 
mana cheqanchu, nispa. Aswanpis paykunaj ruwasqankumari mana cheqanchu. 

18Sichus cheqan kaj runa cheqan kajta ruwayta saqespa millay kajta ruwanman 
chayqa, chay runa mana allinta ruwasqanrayku wañonqa. 

19Sitajchus juchasapa runa millay ruwasqanmanta karunchakuspa, allinta, 
cheqan kajtataj ruwanman chayrí, chaykunanejta kawsanqa. 

20Qankunatajrí ninkichej: Tukuyta Kamachej Diosqa mana cheqantachu 
ruwashan, nispa. Noqatajrí, israelitakunata sapa ujniykichejta 
ruwasqaykichejman jina juchachasqaykichej, nispa. Ajinata Tata Dios nin. 

Soldadokuna Jerusalén llajtata jap'inku 

21Babiloniaman apasqa kasqaykumanta chunka iskayniyoj wata kashajtin, 
chunka kaj killapi phishqa kaj p'unchaypi, uj runa Jerusalenmanta ayqespa, 
chayamorqa. Chantá awqankuna Jerusalenta jap'isqankuta willawarqa. 

22Chaywanpis ayqemoj runa manaraj chayamushajtin, ñawpaj ch'isin Tata Dios 
makinwan llankhawaspa, qalluyta watarawasqaña. Chayrayku q'ayantin chay 
runa chayamunanpaj manaña opachu karqani. 

Jerusalenpi tiyakojkunaj juchanku 

23Chaymantataj Tata Dios niwarqa: 

24Runaj churin, Israel suyupi raqayman tukuchisqa llajtakunapi tiyakojkuna kay 
jinata parlashanku: Abraham sapallan karqa, chaywanpis kay jallp'ata jap'erqa. 
Noqanchejtajrí ashkha kanchej. Chayrayku kay suyoqa noqanchejpatapuni 
kanan tiyan, nispa. 

25Chayrayku paykunata niy: Tukuyta Kamachej Tata Dios kay jinata nisunkichej: 
Qankunaqa aychata yawarnintinta mikhunkichej, lantikunata yupaychankichej, 
runatapis wañuchinkichej. Ajina kashaspa, kay suyuta jap'ikapuyta 
yuyashankichejchu? 

26Qankunaqa maqanakunallapi yuyaspa, millaykunata ruwankichej, runa 
masiykichejpa warminwantaj khuchichakunkichej. Chay jina kashaspachu kay 
suyuta jap'ikapuyta yuyankichej? nispa. 

27Paykunata nillaytaj: Tukuyta Kamachej Tata Dios kay jinata nin: Noqa 
kawsayniyrayku tiluspa nini: Pikunachus raqayman tukuchisqa llajtapi 
tiyakushanku, chaykunaqa espadawan wañurachisqa kanqanku. Campopi 
kawsajkunatataj k'ita animalkunaman jaywaykusaj. Pikunachus qaqakunapi, 
jusk'ukunapi tiyakushanku, chaykunarí onqoywan wañuranqanku. 

28Kay suyutataj ch'in pampaman, raqayman ima tukuchisaj. Imapichus 
atinikushanku, chaytapis chinkarparichisaj. Israelpa orqonkunapis ch'inpacha 
qhepakonqanku, manataj ima runapis chayninta purej kanqachu. 

29Tukuy imaymana millaykunata ruwasqankumanta noqa kay suyuta 
raqayman, ch'in pampamantaj tukuchisaj, chaypachataj paykuna yachanqanku 
noqa Tata Dios kasqayta, nispa. 

Jerusalén llajtata jap'ikapunku 

30Tata Dios nillawarqataj: Runaj churin, llajta masiykikuna perqa k'uchupi, 
chantá wasi punkupi ima paykunapura qanmanta kay jinata parlanakunku: 
Jamuychej, uyarisunchej Tata Dios imatachus niyta munasqanta, nispa. 

31Ajinata aylloyqa jamuspa, ñawpaqeykipi yachasqankuman jina tiyarikunku, 
parlasqaykita uyarinankupaj. Chaywanpis uyarisqankuta mana ruwankuchu. 
Simillankuwan misk'ita parlanku, sonqonkupitajrí qolqeta mask'anallapi 
yuyashanku. 

32Qanqa paykunapaj munanakuymanta takej jinalla kanki, sumaj arpawan, 
k'acha kunkawan takej jinallataj. Parlasqaykita uyarinku, manataj ruwankuchu. 

33Chaywanpis chay tukuy ima sut'inchasqa junt'akojtin, paykuna ukhupi 
Diosmanta uj sut'inchaj kasqanta yachanqanku, nispa. 

Ezequiel 34 

Israelta michejkunapaj willay 

1Tata Dios niwarqa: 

2Runaj churin, Israelta michejkunaj contrankuta parlaspa, ajinata niy: Tukuyta 
Kamachej Tata Dios kay jinata nisunkichej: Ay qankunamanta, Israel aylluta 
michejkuna, imapichus rikhurinkichej. Qankunaqa allinnillaykichejta 
mask'akunkichej. Manachu michejkunaqa ovejakunaj allinninkuta mask'ananku 
tiyan? 

3Qankunaqa ovejaj lechenta ujyankichej, millmamantataj p'achakunata 
ruwakunkichej. Chantá aswan wira kajta ñak'aspa, mikhukapunkichej. Oveja 
tropatatajrí mana allinta michinkichejchu. 

4Chaywanpis tullu ovejakunata mana yanaparinkichejchu, onqosqakunatapis 
mana jampinkichejchu. Chakin p'akisqakunatapis mana tableyaykunkichejchu. 
Oveja tropanmanta t'aqakuspa chinkajkunatapis manallataj mask'ankichejchu, 
tropanman kutichimunaykichejpaj. Aswanpis oveja tropata 
munayniykichejman jina apaykachaspa, ñak'arichinkichej. 

5Ovejaykunaqa mana michejniyoj kasqankurayku ch'eqerarqanku, campopitaj 
phiña k'ita animalkuna paykunata mikhurarqanku. 

6Ovejaykuna tukuy lomakunapi, tukuy orqokunapi chinkasqa purerqanku, 
tukuynejpi ch'eqerasqa. Chaywanpis mana pipis paykunamanta khuyarikoj 
karqachu, nitaj mask'amojpis rerqachu. 

7Chayrayku, Israelta michejkuna, noqaj nisqayta uyariychej: 

8Noqa Tukuyta Kamachej Tata Dios sutiyrayku tiluspa, nini: Campopi kaj 
imaymana k'ita phiña animalkuna ovejaykunata jap'ispa, mikhuykorqanku 
mana michejniyoj kasqankurayku. Michejniykunataj ovejaykunata mana 
mask'amorqankuchu. Paykuna kikinku allin mikhusqa kanallankumanta 
qhawarqanku, ovejaykunatatajrí mana michipuwarqankuchu. 

9Chayrayku Israelta michejkuna, noqaj nisqayta uyariychej: 

10Noqa Tukuyta Kamachej Tata Dios nini: Noqa qankunaj contraykichejpi 
sayaykuni, ovejaykunamantataj qankunamanta cuentata mañasqaykichej. 
Manaña astawan ovejaykunata michinkichejchu, amaña qankuna kikiykichejta 
allinpi qhawakunaykichejpaj. Ovejaykunataqa simiykichejmanta 
qhechukapusaj, amaña ovejaykunata mikhukapunaykichejpaj, nispa. 

Israelta sumaj michej 

11Tukuyta Kamachej Tata Dios kay jinata nillantaj: Noqa kikiy ovejaykunata 
mask'aj rispa, michikapusaj. 

12Imaynatachus ovejakunata michej ch'eqerasqa ovejankunata tantaykuspa 
michin, ajinata noqapis ovejaykunata michisaj. Maykunamanchus phuyusqa 
laqha p'unchaypi ch'eqerarqanku, chaykunamanta paykunata tarikampusaj. 

13Chantá waj suyukunamanta orqhomuytawan, ujllaman tantaykuspa, 
paykunata kikin suyunkuman qhatikapusaj. Israel orqokunapi, tukuy mayu 
kantupi, runaj tiyakunanpi ima paykunata michisaj. 

14Israelpa orqo puntanpi sumachaj pastokunapi paykunata mikhuchimusaj. 
Chaynejpi puñukonqanku, may sumachaj pastotataj mikhukonqanku. 

15Noqa ovejaykunata michikusaj, noqallataj puñuchikusaj. 

16Chinkasqa ovejakunata noqa mask'amusaj, ch'eqerasqatataj tropaman 
kutirichimusaj. Chakin p'akisqata tableyaykusaj, mayt'uykusajtaj. 
Tulluyajkunata makimanta mikhuchisaj, kallpasapa wira ovejakunatataj 
maychus michinata michisaj, nispa. 

17Ovejaykuna, qankunapis allinta uyariwaychej, ajinata noqa Tukuyta Kamachej 
Tata Dios nini: Noqa sapa ovejawan justiciata ruwasaj. Jinallataj mochokunata, 
chivokunatapis juzgasaj. 

18Allintachu ruwankichej sumaj pastota mikhuytawan, puchojta saruraspari? 
Allillantajchu ch'uwa yakuta ujyaytawan, puchojtataj chakiykichejwan 
qonchuyachisqaykichejqa? 

19Ajinamanta ovejaykunaqa sarusqaykichej pastollata mikhuyta atinku, 
qonchuyachisqaykichej yakullatapis ujyayta atinku. 

20Chayrayku noqa Tukuyta Kamachej Tata Dios kay jinata niykichej: Tulluyasqa 
ovejakunawan, wirayasqa ovejakunawan paykuna ukhupi justiciata kananta 
ruwasaj. 

21Qankuna wira ovejakunaqa tulluyasqa ovejakunata teqerarqankichej, 
wajraspataj ayqecherqankichej. 

22Noqatajrí ovejaykunata mana allin michejkunamanta kacharichisaj, 
manañataj pipis paykunata suwanqachu. Ovejapurata justiciata ruwasaj. 

23Noqaqa kamachiy Davidta kutirichimusaj, paytataj ovejaykunata michinanpaj 
churasaj. Pay ovejaykunata sumaj pastopi mikhuchipuwanqa, sumajtataj 
paykunata michenqa. 

24Noqa Tata Diosninku kasaj, David kamachiytaj kuraj kamachejninku 
kanqa. Noqa Tata Diosmin chayta nini. 

25Chantá allin kawsay tratota paykunawan ruwasaj. Suyunkumantaqa tukuy 
phiña animalkunata chinkachisaj, ovejaykuna mana imamanta manchachikuspa 
ch'in pampapi tiyakunankupaj, montepipis puñukunankupaj. 

26Noqaqa ovejaykunata ajllakusqay orqoj muyuyninman churaykusaj, jinataj 
paykunata saminchasaj. Tiemponpi parachimusaj, chay parataj paykunapaj may 
allin kanqa. 

27Sach'akuna sumajta poqonqanku, jallp'ataj tukuy imata sumajta poqochenqa. 
Jinallataj ovejaykunapis kikin jallp'ankupi mana imamanta manchachikuspa 
kawsanqanku. Maypachachus noqa aylluyta kacharichisaj, pikunachus 
paykunata ñak'arichejkunaj makinkumanta chaypacha, paykuna yachanqanku 
noqa Tata Dios kasqayta. 

28Waj llajtayojkunaqa manaña ujtawan paykunata presochanqankuchu, nillataj 
campopi kaj phiña animalkunapis mikhuykonqankuchu. Aswanpis ni pejpa 
manchachisqan allinta kawsakonqanku. 

29Jinallataj paykunaman sumajta poqoj jallp'ata qosaj, manataj ujtawan 
yarqhaywan llajtankupi ñak'arenqankuchu, nitaj waj llajtayojkunapis 
paykunata asipayanqankuchu. 

30Chaypacha paykuna yachanqanku noqa Tata Dios paykunawan kasqayta, 
jinallataj Israelqa aylluy kasqanta. Noqa Tukuyta Kamachej Tata Dios chayta 
nini. 

31Qankunaqa ovejaykuna kankichej, sumaj pastoyoj jallp'api kaj tropa 
ovejaykuna, noqataj Diosniykichej kani. Noqa Tukuyta Kamachej Tata Dios 
chayta nini. 

Ezequiel 35 

Edompa contranpi willay 

1Tata Dios niwarqa: 

2Runaj churin, Seir orqota qhawarispa, chay orqoj contranta, chaypi 
tiyakojkunaj contrantawan ima sut'inchay. 

3Noqaj sutiypi kay jinata niy: Tukuyta Kamachej Tata Dios nin: Seir orqo, noqa 
contraykipi kashani. Jasut'isqayki, chantá ch'inpachata, thuñisqatataj 
saqerparisqayki. 

4Llajtaykikunata raqayllata saqesaj. Ch'inman tukuchisqa qhepakunki. 
Chaypachataj qan yachanki noqa Tata Dios kasqayta. 

5Qankuna israelitakunaj wiñay awqanku kaspa, maypachachus paykuna 
manchay llakiypi kasharqanku chaypacha, paykunata maqanakuspa, 
wañuracherqankichej. 

6Chayrayku noqa Tukuyta Kamachej Tata Dios nini: Kawsayniyrayku tiluspa, 
niyki: Noqa wañuyman jaywaykusqayki, wañuytaj qhatiykachasonqa. Qanqa 

runa wañuchimanta juchachasqapuni kanki, chayraykutaj wañoyqa 
qhatiykachasonqa. 

7Seir orqota ch'inpachata, ni uj runayojta saqerpayasaj. Pitapis chayninta 
purejta rikuspataj, wañuchisaj. 

8Jinapi orqoykikuna, lomaykikuna, valleykikuna, wayq'oykikuna ima 
espadawan wañurachisqa ayakunawan junt'a kanqanku. 

9Noqa wiñaypaj ch'inpachata saqesqayki, llajtaykikunapitaj manaña jayk'ajpis 
runakuna tiyakonqankuñachu. Chaypachataj qankuna yachankichej noqa Tata 
Dios kasqayta. 

10Ajinata ruwasqayki, imaraykuchus noqa Tata Dios chaypi tiyashajtiypis, qan 
kay jinata nerqanki: Judá suyu, Israel suyupis, llajtankunawan ima noqajta 
kanqanku, nispa. 

11Chayrayku noqa Tukuyta Kamachej Tata Dios tiluspa nini: Imaynatachus 
Israel aylluyta chejnikorqanki, phiñakuywantaj ruwarqanki, ajinallatataj 
qantapis ruwasqayki. Qanta jasut'isqayki, chaypachataj qan pichus kasqayta 
yachanki. 

12Chaypacha yachanki noqa Tata Dios uyarisqayta Israelpa orqonkunaj 
contranta imatachus rimasqaykita. Qan nerqanki: Kay orqokunaqa ch'inpacha 
saqerasqaña kashanku, kunantaj noqanchej jap'ikapuyta atinchej, nispa. 

13Qanqa simiykita jatunta kicharispa, runaykacharqanki, contraypitaj ashkhata 
parlarqanki, chaytataj noqa uyarerqani, nispa. 

14Tukuyta Kamachej Tata Dios kay jinata nillantaj: Qanta t'unaykusojtiy, tukuy 
kay pachapi runakuna kusikonqanku. 

15Israel suyu phirisqa rikhurejtin, qan kusikorqanki. Chayrayku chay jinallatataj 
qanta ruwasqayki. Seir orqo, Edom suyu phirisqa, ch'inmantaj tukuchisqa kanki. 
Chaypachataj qan yachanki noqa Tata Dios kasqayta, nispa. 

Ezequiel 36 

Israel ñawpajta imaynachus karqa ajinallataj kanqa 

1Tata Dios ujtawan niwarqa: Runaj churin, Israelpa orqonkunaman kay jinata 
sut'inchay: Tata Diospa parlasqanta uyariychej. 

2Tukuyta Kamachej Tata Dios kay jinata nisunkichej: Israelpa awqankuna 
nerqanku: Israelpa wiñaypaj kaj orqonkunaqa noqanchejpataña kanku, nispa. 

3Chayrayku, runaj churin, sutiypi sut'inchaspa, niy: Israelpa orqonkuna, 
Tukuyta Kamachej Tata Dios kay jinata nisunkichej: Soldadokuna 
tukuynejmanta contraykichejta jamuspa, ch'inman tukuchisorqachej. 

Ajinamanta chay waj suyukuna dueñochakapusorqanku, runankunataj pisipaj 
qhawaspa, qankunamanta alqochakorqanku, nispa. 

4Chayrayku Israelpa orqonkuna, Tukuyta Kamachej Tata Diospa nisqanta 
uyariychej. Tukuyta Kamachej Tata Dios kay jinata nin Israelpa lomankunaman, 
orqonkunaman, wayq'onkunaman, vallenkunaman, ch'in raqaykuna saqerasqa 
llajtankunaman ima. Qayllanpi kaj suyukuna israelitakunamanta chaykunata 
suwarqanku, paykunamantataj alqochakorqanku. 

5Tukuyta Kamachej Tata Diosrí kay jinata nin: Noqaqa waj suyukunaj 
contrankuta may k'araj phiñakuyniypi parlani. Astawanqa tukuynin Edom suyoj 
contranta ajinata parlani, imaraykuchus paykuna tukuy sonqonkuwan 
kusikuspa, jallp'ayta jap'ikaporqanku, aylluyta pisipaj qhawaspataj, kapuyninta 
suwakaporqanku, nispa. 

6Chayrayku Israelpa suyunmanta sut'inchaspa, orqokunata lomakunata, 
wayq'okunata, vallekunatapis kay jinata niy: Tukuyta Kamachej Tata Dios kay 
jinata nisunkichej: Waj suyukuna qankunamanta alqochakuspa asikorqanku, 
noqataj chaymanta manchay k'arajta phiñasqa kashani. 

7Chayrayku noqa Tukuyta Kamachej Tata Dios tiluspa, kay jinata nini: 
Muyuyniykichejpi suyukunaqa p'enqayman churasqa kanqanku. 

8Qankuna, Israelpa orqonkunarí, sumaj sach'akunata wiñarichinkichej, Israel 
aylluypajtaj tukuy imata sumajta poqochipunkichej, imaraykuchus aylluypa 
kutimpunan p'unchay qayllamushanña. 

9Noqa qankunawan kashani, waqaychasqaykichejtaj. Chayrayku llank'asqa, 
tarpusqastaj kankichej. 

10Noqaqa qankunapi Israelpa aylluyta ashkhata mirachisaj. Llajtakunaqa 
runakunayoj kanqanku, raqay wasikunataj watej sayarichisqa kanqanku. 

11Qankunapi runakunata, uywakunatapis ashkhata miraykuchisaj. Miranqanku, 
ashkhamantaj tukonqanku. Imaynatachus ñawpa tiempopi tiyakorqankichej 
ajinallatataj tiyakunkichej. Qankunataqa ñawpajmantapis astawan allintaraj 
ruwasqaykichej. Chaypachataj qankuna yachankichej noqa Tata Dios kasqayta. 

12Israelpa orqonkuna, Israel aylluy qankunapi purinankuta ruwasaj. Paykunaqa 
qankunamanta dueñochakonqanku, qankunataj paykunaj chayaqenku 
kankichej, manañataj jayk'ajpis wawankuta wañuchinkichejchu, nispa. 

13Tukuyta Kamachej Tata Dios kay jinata nillantaj: Runakunaqa Israelpa 
orqonkunata ninku: Qankuna runakunata oqoykunkichej, wawakunatapis 
mikhukapunkichej, nispa. 

14Kunantajrí manaña runakunata oqoykunkichejchu, nitaj wawakunatapis 
mikhuykunkichejchu. Noqa Tukuyta Kamachej Tata Dios chayta nini. 

15Chantá manaña waj llajtayojkunaj turiyasqankuta uyarinkichejñachu. 
Manallataj p'enqayta alqochakusqanku qankunapaj kanqachu, nillataj 
aylluykichejpaj misk'ana kankichejchu. Noqa Tukuyta Kamachej Tata Dios 
chayta nini. 

16Chantá Tata Dios nillawarqataj: 

17Runaj churin, Israel aylloqa suyunpi tiyakushaspa, millay ch'ichi 
ruwasqankuwan chay jallp'ata ch'ichicharqanku. Ñawpaqeypi imaynatachus 
purisqankoqa ch'ichi millachikunapaj jina karqa. 

18Chayrayku noqa paykunaj patankuman k'araj phiñakuyniyta 
kachaykamorqani, imaraykuchus paykuna llajtankupi runakunata 
wañucherqanku, lantikunata yupaychaspataj, jallp'ankuta ch'ichicharqanku. 

19Chayrayku paykunata waj suyukunaman wijch'orqani, waj llajtakunamantaj 
ch'eqeracherqani. Millayta purisqankuman jina, mana allinta ruwasqankuman 
jinataj paykunata jasut'erqani. 

20Chantá may suyukunamanchá apasqa karqanku, chaypipis llimphu sutiyta 
p'enqaypi rikhurichillarqankutaj, imaraykuchus waj suyukunapi kaj runakuna 
nerqanku: Kay runakuna Tata Diospa ayllun kanku, chaywanpis paypa 
suyunmanta wijch'usqa kanku, nispa. 

21Israel ayllu waj suyukunaman chayaspa, may llimphu sutiyta p'enqaypi 
rikhurichisqanmanta sonqoy nanawarqa. 

22Chayrayku Israel aylluman niy: Tukuyta Kamachej Tata Dios kay jinata 
nisunkichej: Imatachus ruwasaj, chayta mana qankuna Israel aylluraykuchu 
ruwasaj, manachayqa llimphu sutiyrayku ruwasaj. Ajina kanqa, imaraykuchus 
may suyumanchus chayarqankichej, chaypi sutiyta p'enqaypi 
rikhuricherqankichej. 

23Qankuna waj suyukunapi may jatun sutiyta ch'ichicharqankichej. Noqatajrí 
chay suyukunaj ñawpaqenkupi sutiy may jina llimphuchus kasqanta rikuchisaj. 
Ajinata ruwajtiy, chay suyukuna yachanqanku noqa Tata Dios kasqayta. 

24Qankunataqa noqa waj suyukunamanta orqhomusqaykichej, tukuy 
llajtakunamanta tantaykuspataj, suyuykichejman kutichimpusqaykichej. 

25Llimphu yakuwan mayllasqaykichej, tukuy ch'ichi kawsayniykichejmantataj 
llimphuchasqa kankichej. Tukuy lantikunamantapis t'aqasqaykichej. 

26Jinallataj mosoj sonqota qosqaykichej, qankuna ukhupitaj mosoj yuyayta 
churasaj. Rumi sonqoykichejta orqhospataj, kasukuyta munaj llamp'u sonqota 
qosqaykichej. 

27Espirituytapis qollasqaykichejtaj, nisqayta, kamachisqaytawan 
junt'anaykichejpaj. 

28Chantá ñawpa tataykichejkunaman qorqani, chay suyupi tiyakunkichej. 
Qankunaqa aylluy kankichej, noqataj Diosniykichej kasaj. 

29Ama ch'ichichakunaykichejpaj noqa waqaychasqaykichej. Trigotapis may 
jinata poqochipusqaykichej, manataj ujtawan yarqhaywan 
ñak'arichisqaykichejñachu. 

30Jinallatataj sach'aykichejta, chajraykichejtapis ashkhata poqochipusqaykichej, 
amaña jayk'ajpis ujtawan waj suyukunaj ñawpaqenpi yarqhaywan p'enqayta 
rikhurinaykichejpaj. 

31Chaypacha, mana allinta purisqaykichejmanta, millay 
ruwasqaykichejmantawan yuyarikunkichej. Qankuna kikiykichej 
juchaykichejmanta, mana allinta ruwasqaykichejmantawan p'enqakunkichej. 

32Israel ayllúy mana qankunaraykuchu chayta ruwasaj. Chayta allinta 
yachaychej. Chayrayku k'umuykuychej, p'enqakuychejtaj millayta 
purisqaykichejmanta. Noqa Tukuyta Kamachej Tata Dios chayta nini. 

33Tukuyta Kamachej Tata Dios kay jinata nillantaj: Maypachachus noqa tukuy 
juchaykichejmanta llimphuchasqaykichej chaypachaqa, llajtakunapi runakuna 
tiyakunankuta saqellasaj, raqayllaña wasikunataj ujtawan sayachisqa 
kanqanku. 

34Mayqenchus ch'in q'ara pampa karqa, chay jallp'aqa llank'asqa kanqanku 
chaynejta purej runakunaj rikunankuta. 

35Nenqankutaj: Kay ch'inman tukuchisqa jallp'aqa Edén huertamanña 
rijch'akun. Kay llajtakunaqa thuñisqa, ch'inyachisqataj, ch'usaj pampaman 
tukuchisqa karqanku. Kunantajrí watej sumaj ruwasqaña kanku, runakunataj 
chaypi tiyakunkuña, nispa. 

36Jinapi muyuyniykichejpi qhepakoj runakunaqa yachanqanku noqa Tata 
Diosmin thuñisqa kaj llajtakunata watej sayarichisqayta. Yachallanqankutaj 
ch'in pampaman tukuchisqa karqa, chay jallp'api noqamin tukuy imata 
poqochisqayta. Noqa Tata Diosmin chayta nini, ruwasajtaj. 

37Tukuyta Kamachej Tata Dios kay jinata nillantaj: Israel aylloqa 
mañarikuwanqaraj astawan imakunata ruwapunaypaj. Chayrayku runata 
astawan mirachisaj, ovejakunata jinapuni. 

38Imaynatachus jatuchaj raymikunapi jaywanapaj Jerusalenman ashkha ovejata 
apanku, ajinata runakunapis may ashkhapuni kanqanku. Ch'inyachisqa karqa, 
chay llajtakunaman ashkha runakuna junt'aykonqanku. Chaypachataj paykuna 
yachanqanku noqa Tata Dios kasqayta, nispa. 

Ezequiel 37 



1697 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

Ch'aki tullukuna 

1Uj kuti Tata Dios noqaman jamuspa, Espiritunwan uj valleman pusawarqa. 
Chay valletaj runaj tullunkunawan junt'a karqa. 

2Tukuynejman chay tullukuna qayllata pusaykachawarqa. Tukuy pampa ashkha 
tullukunawan junt'a karqa, chay tullukunataj allin ch'aki tunti karqanku. 

3Chantá Tata Dios tapuwarqa: Runaj churin, kay tullukuna watej 
kawsayniyojman tukunkumanchu? nispa. Noqataj nerqani: Tukuyta Kamachej 
Tata Dios, chaytaqa qanlla yachanki, nispa. 

4Chantá Tata Dios niwarqa: Kay tullukunaman sut'inchaspa, niy: Ch'aki 
tullukuna, Tata Diospa nisqanta uyariychej. 

5Tukuyta Kamachej Tata Dios kay jinata nisunkichej: Noqa kawsarinaykichejpaj 
kawsay samayta qosqaykichej. 

6Ankuta churaykusqaykichej, aychawantaj junt'achisqaykichej. Chantá aycha 
qarata churasqaykichej, jinaspataj kawsay samayta qosqaykichej, chaywan 
watej kawsanaykichejpaj. Chaypachataj qankuna yachankichej noqa Tata Dios 
kasqayta, nispa. 

7Chantá Tata Dios kamachiwasqanman jina noqa tullukunaman 
sut'inchashaspataj, uj sonayta uyarerqani, jallp'ataj kuyurerqa. Jinapi chay 
tullukunaqa sapa uj tullunkuwankama tantakorqanku. 

8Chay tullukunataj ankuchakuspa, aychachakorqanku, jinaspataj 
qarachakorqanku. Chaywanpis mana kawsarqankurajchu. 

9Chantá Tata Dios niwarqa: Kawsay samayta niy: Tukuyta Kamachej Tata Dios 
nisunki: Kawsay samay, tawantin ladomanta jamuspa, kay tullukunata 
kawsarichiy, nispa. 

10Chaymantataj Tata Dios kamachiwasqanman jina sut'incharqani, 
tullukunamantaj kawsay samay yaykorqa. Chantá paykuna kawsarerqanku, 
sayarerqankutaj. May ashkha, mana yupay atina soldadokuna jina karqanku. 

11Jinapi Tata Dios niwarqa: Runaj churin, kay tukuy tullukuna Israel aylluwan 
ninakun. Israelitakuna kay jinata ninku: Tullunchejkunaqa ch'akisqa kanku, 
manataj imata suyananchejpis kanñachu. Noqanchejpajqa manaña imapis 
kanqachu, nispa. 

12Chayrayku paykunaman kay jinata sut'inchay: Tukuyta Kamachej Tata Dios 
nisunkichej: Israel ayllúy, noqaqa aya p'ampanaykichejta kicharispa, chaymanta 
orqhomusqaykichej, chantá Israel suyuman kutichimusqaykichej. 

13Ayllúy, maypachachus noqa aya p'ampanaykichejta kicharispa chaymanta 
orqhomusqaykichej chaypacha, qankuna yachankichej noqa Tata Dios kasqayta. 

14Noqa qankunaman Espirituyta qosqaykichej, qankunataj kawsankichej. Jinataj 
suyuykichejpi allinpi kawsachisqaykichej. Chantá qankuna yachankichej noqa 
Tata Dios chayta ruwasqayta, jinataj imatachus nisqayta junt'asqayta ima. Noqa 
Tata Dios chayta nini. 

Judawan, Israelwan ujchakaponqanku 

15Tata Dios nillawarqataj: 

16Runaj churin, uj k'aspita oqharispa, chaypi kay jinata qhelqay: Kayqa Judá 
jatun ayllupaj, pikunachus payman tantakamorqanku, chay 
israelitakunapajwan, nispa. Chantá waj k'aspita oqharispa, chaypi qhelqallaytaj: 
Kayqa Efrainpaj, Josejpa miraynin kajpaj, pikunachus tukuy Israel ayllumanta 
payman tantakamorqanku, chaykunapajwan, nispa. 

17Chantá chay k'aspikunata ujlla kanankupaj tantaykuy. Ajinamanta makiykipi 
ujlla kanqanku. 

18Llajta masiykikunarí tapusonqanku: Kay jinata ruwasqayki ima ninayantajri? 
nispa. 

19Qantaj kutichinki: Tukuyta Kamachej Tata Dios kay jinata nin: Joséj k'aspinta 
jap'isaj, mayqenchus Efrainpa makinpi kashan, chayta. Chantá Israelpa 
ayllunkuna pikunachus payman ujchasqa kashanku, chaykunatapis 
jap'illasajtaj. Chaymantataj Judáj k'aspintawan ujllaman tantaykuspa, uj 
k'aspillaman tukuchisaj, jinamanta makiypi ujlla kanankupaj, nispa. 

20Chantá qhelqasqayki k'aspikunata makiykipi paykunaj rikunankuta jap'inki. 

21Jinaspataj, paykunata ninki: Tukuyta Kamachej Tata Dios kay jinata nin: 
Israelitakuna maymanchus ch'eqerasqa chayarqanku, chay suyukuna 
ukhumanta orqhomuspa, paykunata tukuynejmanta tantaykamusaj, 
suyunkumantaj kutirichimusaj. 

22Kay jallp'apitaj paykunata uj suyullaman tukuchisaj, Israelpa orqonkunapitaj 
uj kuraj kamachejnillayoj kanqanku. Manaña ujtawan iskay suyuchu kanqanku, 
nitaj iskayman t'aqakonqankuchu, sapa ujpis waj kuraj kamachejniyoj 
kanankupaj. 

23Manañataj millay lantikunata yupaychaspa ch'ichichakonqankuchu, nitaj 
millayta ruwanqankuchu, nillataj contrayta oqharikonqankuchu. Noqa 
paykunata kacharichisaj, maypichus juchallikorqanku, chay cheqamanta, 
paykunatataj llimphuchasaj. Ajinamanta aylluy kanqanku, noqataj paykunaj 
Diosninku kasaj. 

24Chantá kamachiy Davidqa kuraj kamachejninku kanqa, uj k'ata michejniyojlla 
tukuyninku kanqanku. Nisqayta kasonqanku, kamachisqaytataj junt'anqanku. 

25Kamachiy Jacobman qorqani, chay suyupi tiyakonqanku, maypichus ñawpa 
tatankukuna tiyakorqanku, chaypi. Chay suyupi paykuna, churinkuna, 
mirayninku ima wiñaypaj tiyakonqanku. Kamachiy Davidtaj paykunaj kuraj 
kamachejninku kanqa wiñay wiñaynintinkama. 

26Noqataj paykunawan allinpi kawsakunapaj mana jayk'aj tukukoj tratota 
ruwasaj. Paykunata ashkhaman mirachisaj, sumajtataj sayachisaj. Temploypis 
paykunaj chawpinkupi wiñaypaj kallanqapuni. 

27Noqapuni paykunawan khuska tiyakusaj. Noqa paykunaj Diosninku kasaj, 
paykunataj aylluy kanqanku. 

28Paykuna chawpipi Temploy wiñaypaj kashajtin, suyukuna yachanqanku noqa 
Tata Diosmin Israelta noqapaj wiñaypaj ajllakusqayta, nispa. 

Ezequiel 38 

Gogpa contranpi willay 

1Tata Dios niwarqa: 

2Runaj churin, Magog suyuman qhawarispa, Gogpa contranpi sut'inchay. Payqa 
Mesecpata, Tubalpatawan kuraj kamachejnin. 

3Chantá sut'inchaspa, niy: Tukuyta Kamachej Tata Dios kay jinata nin: Qanqa 
Gog, Mesecpata, Tubalpatawan kuraj kamachejninku kanki. Sut'inta niyki: Noqa 
contraykipi kashani. 

4Noqa k'umuykuchisqayki, simiykiman ganchota churaspataj orqhomusqayki. 
Chantá tukuy soldadoykikunata, caballoykikunata, caballopi purej sumaj 
p'achallisqa soldadoykikunatawan ima orqhomullasajtaj. Tukuy paykunaqa 
espadawan armasqa, tukuy imaymana escudoyoj ima kanku. 

5Chantá Persiamanta kajkuna, Cusmanta kajkuna, Futmanta kajkunapis qanwan 
kanqanku, tukuyninkutaj escudoyoj, fierro monterayojtaj renqanku. 

6Jinallataj Gomermanta kaj soldadokuna, Togarmamanta, aswan 
wichaynejmanta kajkuna, waj suyukuna qanman ujchakojkuna ima qanwan 
rillanqankutaj. 

7Wakichikuy, armaykukuytaj, qan, chantá qanwan kashanku, chay tukuy ashkha 
soldadokuna ima. Qantaj paykunata kamachinki. 

8Kaymanta unay wataman, Israelwan maqanakunaykipaj kamachisqa kanki. 
Israel suyoj runankuna ashkha suyuman ch'eqerachisqa karqanku, wiñaypaj 
ch'inyachisqataj. Chaywanpis chaymanta kutimuspa, tukuy israelitakuna watej 
Israelpa orqonkunapi tantakonqanku, chaypitaj tukuyninku ni imamanta 
manchachikuspa tiyakushanqanku. 

9Qantajrí chay suyuman phuyu jina junt'aykunki ashkha soldadoykiwan, 
pikunachus ashkha suyukunamanta qanwan tantakorqanku, chaykunawan 
khuska, nispa. 

10Tukuyta Kamachej Tata Dios kay jinata nillantaj: Chay p'unchaypi 
sonqoykiman mana allin yuyay jamusonqa, millay kajta ruwanata 
wakichinaykipaj. 

11Chantá qan ninki: Noqa chay mana kutichiyta atej runakunaj contrankupi 
wicharisaj. Mana imata manchachikuspa tiyakushanku, noqataj chay runakunaj 
contrankuta risaj, maypichus mana perqawan muyuykuchisqa llajtakunapi 
tiyakunku, mana punkuyoj, nitaj llavenayoj, chayman. 

12Chantá kapuyninkuta suwaspa, apakapusaj. Raqaymanta watej sayarichisqa 
llajtakunata, maypichus kunan tiyakushanku, chaykunata t'unaykamusaj. 
Paykunaqa waj suyukunamanta tantamusqa karqanku. Kunantaj ashkha 
uywakunata mirachishanku, tukuy imayojtaj kanku. Suyunkoqa sumaj jallp'aj 
chawpinpi kashan, nispa sonqoykipi yuyaychakunki. 

13Jinapi Sabá llajtayojkuna, chantá Dedanmanta kajkunapis, jinallataj Tarsis 
llajtayoj ranqherokuna, chantá tukuy ranchonkunantin tapurisonqanku: 
Suwajchu jamorqanki? Qolqe metalta, qorita, chantapis uywakunata, waj 
kapuykunantawan apakapunaykipajchu soldadoykikunata tantaykorqanki? 
nispa. 

14Chayrayku runaj churin, Gogman sut'inchaspa, niy: Tukuyta Kamachej Tata 
Dios kay jinata nisunki: Jamoj p'unchaypi Israel aylluy mana imamanta 
manchachikuspa tiyakushajtin, qanqa contranpi puririnki. 

15Wichaynejpi kaj, karu suyumanta llojsimuspa, ashkha kallpasapa 
soldadoykikunawan khuska puririmunki. Paykunaqa caballokunapi lloq'asqa 
may atiyniyoj ashkha kanqanku. 

16Chantá Israel aylluypa contranpi qan maqanakoj yaykunki, yana phuyu jina 
Israelpa tukuynin jallp'anta p'ampaykuspa. Chay qhepa p'unchaykunapi noqaqa 
aylluypa contranpi pusamusqayki, waj suyukunamanta runakuna noqata 
rejsinawankupaj. Chaypachataj qannejta noqa may llimphu kasqayta 
rikuchikusaj, nispa. 

17Tata Diosqa Gogta kay jinata nillantaj: Qanmanta noqa sut'inchacherqani 
ñawpa p'unchaykunapi Israelpi sut'inchajniykunaj siminkunejta. Chaypacha 
paykuna sut'incharqanku noqa Israelpa contranta kachaykusunayta, nispa. 

Gogpaj jasut'i 

18Chaywanpis Tukuyta Kamachej Tata Dios nillantaj: Maypachachus Israelpa 
contranpi Gog jatarimonqa, chay p'unchaypi k'araj phiñakuyniy phatanqa. 

19K'araj phiñakuyniypitaj tiluspa, noqa nini: Chaypacha Israel suyupi sinch'i 
jallp'a ikhakuy kanqa. 

20Chantá mama qochapi kaj challwakuna, phawaj p'isqokuna, campopi kaj phiña 
animalkuna, pampata qhatatakuspa purej animalkuna, tukuy kay pachapi kaj 
runakuna ima ñawpaqeypi kharkatitenqanku. Jatuchaj orqokuna 
loqherakonqanku, tukuy perqakunataj thuñikuspa, pampaman urmanqanku. 

21Tukuynin orqokunapi Gogpa contranta wañuchejkunata wajyasaj. Chantá 
paykunapura wañuchinakonqanku. Noqa Tukuyta Kamachej Tata Dios chayta 
nini. 

22Chantá noqaqa Gogta onqoywan, wañuchinakuywan ima jasut'isaj. Paypa 
patanman, soldadonkunaj patankuman, puriysej suyukunaj patanmanwan 
sinch'i parata, chijchi parata, nina lawrashaj azufrewan parata ima 
parachimuspa, kachaykusaj. 

23Ajinata ruwaspa, jatun kayniyta, chantá may llimphu Dios kasqayta 
sut'inchasaj. Jinataj kay pachamanta tukuy runaman rejsichikusaj. Chaypachataj 
tukuyninku yachanqanku noqa Tata Dios kasqayta, nispa. 

Ezequiel 39 

Tata Diosqa Gogta atipan 

1Qan, runaj churin, Gogpa contranpi sut'inchaspa, niy: Tukuyta Kamachej Tata 
Dios kay jinata nisunki: Mesecpata, Tubalpatawan kuraj kamachejninku Gog, 
noqa contraykipi kashani. 

2Noqa qanta p'ajchimusqayki, qhatimusqaykitaj. Chantá wichaynejmanta qanta 
kutichimuspa, Israelpa orqonkunaj contranta kachasqayki. 

3Chaymantataj lloq'e makiykipi kaj arcoykita p'akirparisaj, flechaykitataj paña 
makiykimanta pampaman urmachisaj. 

4Israelpa orqonkuna patapi qan wañunki, tukuynin soldadoykikunawan khuska. 
Waj suyukunamanta pikunachus qanman sayasqa karqanku, chaykunapis 
wañurallanqankutaj. Chantá aychaykita aycha mikhoj phawajkunaman, jinataj 
campopi kaj phiña animalkunaman ima qaraykusaj. 

5Qanqa ch'in pampapi wañusqa wijch'urayanki, imaraykuchus noqa chayta 
parlaniña. Noqa Tukuyta Kamachej Tata Dios chayta nini. 

6Magogman, chantá pikunachus mama qocha kantupi ni imamanta 
manchachikuspa tiyakushanku, chaykunamanpis ninata kachaykusaj. 
Chaypachataj tukuyninku yachanqanku noqa Tata Dios kasqayta. 

7Ajinamanta noqaqa Israel aylluy ukhupi may llimphu sutiyta rejsichisaj, nitaj 
jayk'ajpis saqesajchu may llimphu sutiy ch'ichichasqa kananta. Chantá tukuy 
suyukuna yachanqanku noqa Tata Diosmin Israelpa Diosnin kasqayta. 

8Imatachus parlasqay junt'akunanqa qayllapiña kashan, junt'akonqapunitaj. 
Noqa Tukuyta Kamachej Tata Dios chayta nini. 

9Chantá Israelpa llajtankunapi tiyakojkuna llojsimonqanku, ninata 
jap'ichispataj, awqankoj armankuta ruphachenqanku: Escudokunata, 
arcokunata flechantinta, juch'uychaj lanzakunata, jatuchaj lanzakunatawan ima. 
Chaykunaqa qanchis wata junt'ata ninata enqhanapaj llant'a jina kanqa. 

10Chayrayku israelitakuna manaña campoman nitaj monteman llant'ata 
pallamoj renqankuchu. Manachayqa chay armakunata enqhaykonqanku. 
Paykunamanta ñawpajpi imatachus qhechurarasqanku, chayta chay 
runakunamanta paykunañataj qhechuranqanku. Ñawpajpi pikunachus 
israelitakunamanta kapuyninkuta suwasqanku, chaykunamanta paykunañataj 
suwanqanku. Noqa Tukuyta Kamachej Tata Dios chayta nini. 

Gogpaj aya p'ampana 

11Chay p'unchaypi Gogman uj aya p'ampanata Israelpi qosaj, chaypi p'ampasqa 
kananpaj, Purejkunaj Vallen nisqapi, mayqenchus Wañusqa Qochaj chimpanpi 
kashan, chaypi. Chaytaj chayninta purejkunata jark'anqa, imaraykuchus chaypi 
Gogta chantá tukuy soldadontawan p'ampanqanku. Chay cheqatataj Gamón 
Gogpa Vallen, nispa sutichanqanku. 

12Israelitakunataj jallp'ankuta llimphuchanankurayku, qanchis killa junt'ata 
wañusqakunata p'ampanqanku. 

13Chay p'unchaypi tukuy runakuna wañusqakunata p'ampaspa kanqanku. Chay 
p'ampajkunapajtaj may jatun p'unchay kanqa, maypachachus noqa jatunchasqa 
kasaj, chaypacha. Noqa Tukuyta Kamachej Tata Dios chayta nini. 

14Chay qanchis killaj qhepanta, wakin runakunata mink'anqanku, tukuy suyuta 
purimunankupaj, mana p'ampasqa ayakunata tarispa p'ampanankupaj. 
Ajinamanta suyunkuta llimphuchanqanku. 

15Chay runakunamanta mayqellanpis wañusqa runaj tullunkunata rikuspa, uj 
señalta churaykonqa, ayata p'ampajkuna Gamón Gogpa Vallenpi 
p'ampanankupaj. 

16Ajinata ruwaspa, tukuynin suyuta llimphuchanqanku, chay llajtatataj Hamona 
nispa sutichanqanku. 

17Kunanqa runaj churin, noqa Tukuyta Kamachej Tata Dios kaytapis nillaykitaj: 
Tukuy imaymana phawajkunaman, chantá campopi kaj tukuy phiña 
animalkunamanpis kay jinata niy: Tukuynejmanta tantaykukuspa, jamuychej. 

Israelpa orqonkunapi jatun qarakuta ruwasaj, chaytaj qankunapaj kanqa. 
Aychata mikhunkichej, yawartataj ujyankichej. 

18Soldadokunaj aychankuta mikhunkichej, kamachejkunaj yawarninkutataj 
ujyankichej. Tukuy paykunaqa Basán suyupi wirayachisqa carnerokuna, 
corderokuna, chivokuna, torokuna jina kanku. 

19Wañurachipusqaykichej, qankunataj wiranta amichikunaykichejkama 
mikhunkichej. Yawartataj machanaykichejkama ujyankichej. 

20Caballokunaj aychankumanta, kallpasapakunaj aychankumanta, 
maqanakojkunaj aychankumantawan ima jatun mikhuyta wakichipusqaykichej, 
sajsanaykichejkama mikhunaykichejpaj, nispa. Noqa Tukuyta Kamachej Tata 
Dios chayta nini. 

Tata Dios Israelmanta khuyakun 

21Ajinata noqa Tata Diosqa tukuy suyukunaj ñawpaqenkupi lliphipishaj jatun 
kayniyta rikuchisaj. Tukuyninku rikonqanku, imaynatachus Gogta juzgarqani, 
jasut'erqanitaj, chayta. 

22Chay p'unchaymantapacha ñawpajmantaj Israel aylloqa yachanqanku noqa 
Tata Dios kasqayta. 

23Waj suyumanta kajkunaqa yachanqanku israelitakuna juchankurayku waj 
suyuman apasqa kasqankuta. Contraypi oqharikusqankurayku paykunata 
saqerparerqani, astawanqa awqankoj makinman wañurachisqa kanankupaj 
jaywaykorqani. 

24Millay kawsasqankuman jina, contraypi oqharikusqankuman jinataj noqa 
paykunata ajinata ruwarqani, manataj qhawariyllatapis munarqanichu. 

25Chayrayku noqa Tukuyta Kamachej Tata Dios nillanitaj: Kunanqa Jacobpa 
mirayninta kutichimpusaj. Israel ayllumantaqa tukuyninkumanta khuyakusaj, 
manataj may llimphu sutiyta ch'ichichanankuta saqesajchu. 

26Maypachachus jallp'ankupi ni imata manchachikuspa tiyakonqanku 
chaypacha, paykuna p'enqayta purisqankumanta, wasanchawasqankumanta 
ima p'enqakonqanku. 

27Tukuy suyukunaj chawpinmanta, awqankoj suyunkumanta ima orqhomuspa, 
paykunata tantaykusaj. Chantá paykunanejta may llimphu kasqayta suyukunaj 
ñawpaqenkupi rikuchisaj. 

28Pikunatachus waj suyukunaman apacherqani, chaykunata watej suyunkupi 
tantaykusaj, ni mayqenninkutapis saqerparispa. Chaypacha noqa Tata Dios 
kasqayta yachanqanku. 

29Manaña ujtawanpis israelitakunamanta uyayta pakasajchu, imaraykuchus 
Espirituywan paykunata junt'achisaj. Noqa Tukuyta Kamachej Tata Dios chayta 
nini. 

Ezequiel 40 

Mosoj Templo imaynachus kanqa 

1Babiloniaman apasqa kasqaykumanta iskay chunka phishqayoj wataña 
kashajtin, wata qallariy killata chunka p'unchayninpi, Tata Dios makinwan 
llankhaykuwarqa. Chantá Jerusalenman pusawarqa. Chayqa Jerusalenta 
jap'isqankumanta chunka tawayoj wataña karqa. 

2Diosqa mosqoypi jina Israelpa suyuman pusamuwarqa, uj jatun orqo 
patamantaj sayaykuchiwarqa. Chaymanta uraynejpi uj jatun llajtaman 
rijch'akojta rikorqani. 

3Maymanchus Tata Dios pusawarqa, chaypi uj qharita rikorqani, broncemanta 
ruwasqaman rijch'akojta. Payqa llajtaj punkunpi sayasharqa makinpi linomanta 
q'aytuta jap'ispa, uj k'aspitawan midinapaj. 

4Ajinata chay runa niwarqa: Runaj churin, allinta qhawariy, ninriykiwantaj 
sumajta uyariy. Tukuy yuyayniykita, imatachus nisqayki, chayman churay, 
imaraykuchus chay tukuy imata noqa rikuchisunaypaj kayman pusamorqayki. 
Chantá Israel aylluman tukuy rikusqaykita willanki, nispa. 

Inti llojsimuynejpi punku 

5Jinapi kayta rikorqani: Temploj jawanqa perqawan muyuykusqa karqa. Chay 
qhari jap'isharqa, chay k'aspi kinsa metroyoj karqa, chaywantaj perqata 
miderqa. Perqaqa phatunman kinsa metroyoj karqa. Sayayninmanpis kinsa 
metroyojllataj karqa. 

6Chantá inti llojsimuynej punkuman rerqa, patillankunata llojsispataj, punkuta 
kinsa metroyojta miderqa. 

7Punkoj puraj ladonpi cuartokuna karqanku, chaykunataj sayt'unman kinsa 
metroyoj karqanku, anchonmanpis kikillantaj. Ujnin cuartomanta ujninmantaj 
iskay metro khuskanniyoj karqa. Chantá patio ukhuman yaykuna chaypi, Diospa 
Templon qhawarisqa uj punku karqallarqataj. Chay punkutaj kinsa metroyoj 
karqa. 

8Ajinallataj Temploman yaykuna punku kinsa metroyojllataj karqa. 

9Chay qhari midillarqataj Temploman yaykuna punkuta, tawa metroyojtaj 
karqa. Kallarqataj iskay sayantakuna, chaykunataj sapa ujpata rakhunman uj 
metro karqa. Chay punkutaj ukhu ladoman qhawarisqa karqa. 

10Inti llojsimuy lado punkupi sapa ladoman kinsa cuartoyoj karqa, chaykunataj 
chhikachajkama karqanku, sayantanpis kikillantaj karqanku. 

11Chantá chay qhareqa Temploman yaykuna punkuta midillarqataj: Anchonman 
phishqa metroyoj karqa, sayt'unmantaj sojta metro khuskanniyoj karqa. 

12Sapa cuartoj ñawpaqenpi uj juch'uy perqa khuskan metroyoj sapa ladoman 
karqa. Chay cuartokunataj sapa ujninku anchonman kinsa metroyoj karqa, 
sayt'unmanpis kikillantaj. 

13Chantá yaykuna kaj punkuta tukuyninta miderqa. Ujnin cuartoj perqanmanta 
chimpanpi cuartoj perqankama chunka iskayniyoj metro khuskanniyoj karqa. 

14Patiopi kaj sayantakunatapis midillarqataj, tukuynintaj kinsa chunka 
metroyoj karqa, jinallataj punkupi muyuykusqa kajkunatapis. 

15Sayt'unmantaj punkoqa jawamanta ukhunkama iskay chunka phishqayoj 
metro karqa. 

16Chantá cuartokunapis, t'aqajnin perqakunapis, k'ullku ventanayoj karqanku, 
corredorkunapis jinallataj karqanku, ventanakunaqa muyuyninpi ima 
kikillantaj karqa. Sapa sayantapitaj palma sach'aman rijch'akoj warawa karqa. 

Temploj jawa pation 

17Chaymanta chay runaqa jawa patioman pusawarqa. Chay patioj tukuy 
muyuynin rumiwan solasqa karqa. Chaypitaj patioman qhawarisqa kinsa 
chunka cuartokuna karqanku. 

18Rumiwan solasqaqa patiota muyuykorqa, chaytaj punkukunamanta uranejpi 
karqa. Anchonman, sayt'unmantaj chhikachajkamalla karqa. 

19Chantá chay runa chaytapis midillarqataj anchonman ura punku 
chimpanmantapacha, ukhu patioj jawa punkunkama, chaytaj inti llojsimuy 
ladoman, wichay ladomanpis phishqa chunka metro karqa. 

Wichaynejpi punku 

20Jawa patiopi wichaynej punkuta midillarqataj sayt'unman, jinallataj 
anchonmanpis. 

21Sapa ladopi kinsa cuartokuna karqanku. Sayantankuna, chantá 
corredorninkunapis ñawpaj punkojta jinallataj karqa. Sayt'unman iskay chunka 
metroyoj karqa, anchonmantaj chunka iskayniyoj metro khuskanniyoj karqa. 

22Ventanankuna, corredorninkuna, palma sach'a warawanpis, inti 
llojsimuynejpi punkojta jinallataj karqa. Chaymantaj qanchis patillanejta 
wicharina karqa. Chaypa ñawpaqenpitaj corredornin karqa. 

23Ukhu patiopi uj punku karqa wichaynejman qhawarisqa, jinallataj inti 
llojsimuynejpipis. Uj punkumanta ujnin punkukama chay runaqa phishqa 
chunka metrota miderqa. 

Uraynejpi punku 

24Chaymanta chay runa uranejmanñataj pusawarqa, chaypipis punku 
kallarqataj. Sayantankuna, corredorninpis chay ujkunajta jinallataj karqa. 

25Muyuyninpi ventanankuna ujkuna jinallataj karqa. Sayt'unman iskay chunka 
phishqayoj metro miderqa, anchonmantaj chunka iskayniyoj metro 
khuskanniyoj karqa. 

26Qanchis patilla wicharinayoj karqa, ñawpaqenpitaj corredorniyoj. 
Sayantankunapitaj puraj uyanpi palma sach'a warawayoj kallarqataj. 

27Ukhupi kaj patioqa uranejman punkuyojllataj karqa. Uray punkumantataj 
ujnin punkukama phishqa chunka metro karqa. 

Ukhu patiopi uraynejpi kaj punku 

28Chay runa uraynej punkunta pusaykuwajtin, ukhu kaj patioman yaykorqayku. 
Chantá uray kaj punkuta midejtin, chay ujkuna jina chhikallantaj karqa. 

29Chay cuartokunaj sayantankuna, arconpis chay ujkuna jina chhikachajllataj 
karqanku, ventanakunawan muyurisqa corredorninpiwan karqa. 

30Chaykunataj sayt'unman iskay chunka phishqayoj metro karqa, anchonmantaj 
chunka iskayniyoj metro khuskanniyoj karqa. 

31Corredornenqa jawa patioman qhawarisqa karqa, sayantanpis palma sach'a 
warawayoj kallarqataj. Chay punkumantaj pusaj patillata wicharina karqa. 

Ukhu patiopi, inti llojsimuynejpi kaj punku 

32Chantá inti llojsimuynejpi kaj punkunta ukhupi kaj patioman pusallawarqataj. 
Jinaspataj, yaykuna punkuta miderqa, chaypis chay ujkuna jinallataj karqa. 

33Cuartonkuna, sayantankuna, corredorninkupis chay ujkuna jina 
chhikachajllataj karqanku. Muyuyninpi ventanayojkuna, corredorniyojkuna ima 
karqa. Yaykuna, chay punkutaj sayt'unman iskay chunka metroyoj karqa, 
anchonmantaj chunka iskayniyoj metro khuskanniyoj. 

34Corredornenqa jawa pationejman qhawarisqa karqa. Sayantankunataj puraj 
uyanpi palma sach'a warawayoj karqanku. Chay punkumantaj pusaj patillata 
wicharina karqa. 

Ukhu patiopi wichaynejpi kaj punku 

35Chaymanta chay runa wichaynejpi punkumanñataj pusawarqa. Chantá 
yaykuna punkuta miderqa, chaytaj chay wakin punkukuna chhikallantaj karqa. 

36Cuartonkuna, sayantankuna, corredornin, ventanankuna ima muyuyninpi 
chay wakin punkukuna jinallataj karqanku. Yaykuna punkoqa sayt'unman iskay 
chunka phishqayoj metro karqa, anchonmantaj chunka iskayniyoj metro 
khuskanniyoj. 

37Corredorqa jawa patioman qhawarisqa karqa, sayantankunataj puraj uyanpi 
palma sach'a warawayoj karqanku. Chay punkumantaj pusaj patillata wicharina 
karqa. 

Jaywanapaj wakichina wasi 

38Uj cuarto kallarqataj, punkuntaj sayantakuna qayllapi karqa. Chaypi uywata 
ñak'aspa, Diosman jaywanankupaj mayllananku karqa. 

39Punku yaykuna corredorpi tawa mesakuna karqanku, sapa ladopi iskaykama 
churasqa. Chay mesa patapitaj uywata ñak'ananku karqa q'olachinankupaj, 
jucharayku jaywaspa, mana yuyasqallamanta juchallisqankurayku jaywanapaj 
ima. 

40Wichaynej corredor punku yaykunapi, patilla qayllapi sapa ladopi iskay 
mesakuna karqanku. 

41Puraj ladopi tawa mesa karqa. Tukuyninpi pusaj mesa karqanku, chay mesa 
patapitaj uywakunata ñak'aj kanku. 

42Q'olachispa Diosman jaywanapaj uywata ñak'ana tawa mesakunaqa 
ch'eqosqa rumimanta ruwasqa karqanku. Chay mesaqa sayt'unman qanchis 
chunka phishqayoj centimetroyoj karqa, anchonmantaj qanchis chunka 
phishqayoj centimetroyoj, sayayninmantaj phishqa chunka centimetroyoj. Chay 
mesa pataman uywa ñak'ana imakunata churananku karqa. 

43Cuarto ukhupitaj sojta centimetroyoj ganchokuna karqanku. Chaykunapi 
uywakunata ñak'ana imakunata warkhunanku karqa, q'olachinapaj jaywana 
uywatataj mesa pataman churananku karqa. 

44Ukhu patiopi punku jawapi iskay cuarto karqa. Ujqa wichaynejman 
qhawarisqa karqa, punkuntaj uray lado qhawarisqa karqa. Uj cuartotaj inti 
llojsimuy punku ladopi karqa, chaytaj wichaynejman qhawarisqa karqa. 

45Chantá chay runa niwarqa: Kay uraynejman qhawarisqa cuartoqa Templota 
qhawaj sacerdotekunapaj kanqa. 

46Wichaynejman punkuyoj cuartotaj altarta qhawaj sacerdotekunapaj 
kallanqataj. Paykunalla Leví jatun ayllumanta Sadocpa churinkuna kanku, 
mayqenkunachus Tata Diospaj llank'anankupaj sirvinankupaj wajyasqa kanku, 
chaykuna. 

Temploj ukhu kaj pation 

47Jinallataj chay runa ukhu kaj patiota midillarqataj. Sayt'unman phishqa 
chunka metroyoj karqa, anchonmantaj phishqa chunka metroyojllataj. Altarqa 
Temploj ñawpaqenpi kasharqa. 

48Chantá chay runa Temploj punkunman pusawaytawan, punkupi kaj 
sayantakunata miderqa. Sapa ujtaj iskay metro khuskanniyoj karqa. Punkonqa 
anchonman qanchis metroyoj karqa, puraj lado perqantaj uj metro 
khuskanniyoj karqa. 

49Jinallataj punkun sayt'unman chunka metroyoj karqa, anchonmantaj sojta 
metroyoj. Chay punkumanqa chunka patillata wicharina karqa. Sapa sayanta 
qayllapitaj waj sayanta kallarqataj. 

Ezequiel 41 

1Chaymanta qhepaman chay runa Templo ukhuman pusaykuwaspa, 
sayantankunata miderqa. Sapa sayanta phatunman kinsa metroyoj karqa. 

2Punkonqa anchonman phishqa metroyoj karqa. Punkoj perqantaj purajman 
iskay metroyoj karqanku. Chaymantaqa chawpinta medillarqataj, chaytaj 
sayt'unman iskay chunka metroyoj, anchonmantaj chunka metroyoj karqa. 

3Chantá aswan ukhunejman pusaykuwaspa, midillarqataj punkoj sapa 
sayantanta. Sapa uj rakhunman uj metroyoj karqa. Yaykuna punkutaj 
anchonman kinsa metroyoj karqa. Sayantankunataj sapa uj kinsa metro 
khuskanniyoj karqanku, jinallataj rakhunmanpis. 

4Chaymanta aswan ukhupi kaj cuartotañataj miderqa, chaytaj sayt'unman 
chunka metroyoj karqa, anchonmanpis kikillantaj. Chantá chay runa niwarqa: 
Kaymin Diosllapaj T'aqasqa Cheqaqa, nispa. 

Perqaman k'askasqa cuartokuna 

5Chaymanta chay runa Temploj jawa perqanta midillarqataj, chaytaj phatunman 
kinsa metroyoj karqa. Temploj muyuyninpitaj cuartokuna karqanku, 
chaykunataj anchonman iskay metrokama karqanku. 

6Chay cuartokunataj kinsa altoyoj ruwasqa karqanku, sapa altopitaj kinsa 
chunka cuartokuna karqanku. Temploj perqantaj sapa altopi astawan ñañu 
karqa, chaymantaj cuartokunaj kurkunkunata churarqanku, chay jinamanta 
Temploj perqanman mana atiykukunankupaj. 

7Aswan pata kaj cuartokunaqa aswan ancho karqanku. Chay cuartokunaman 
wicharinapaj patilla ruwasqa karqa. Jinallataj iskay kajman, kinsa kaj pataman 
wicharinapaj chay patilla karqa. 

8Temploqa alto cimientoyoj karqa. Temploj cimientontaj kinsa metro alto karqa. 

9Cuartokunaj jawa perqanqa phatunman iskay metro khuskanniyoj karqanku, 
uj cuartomanta ujnin cuartokama. 

10Uj cuartomanta uj cuartokamaqa purajman chunka metroyoj karqa. 

11Cuartokuna patioman llojsinayoj karqanku, ujnin wichaynejman qhawarisqa, 
ujnintaj uraynejman qhawarisqa karqa. Chay patioqa iskay metro khuskanniyoj 
karqa. 

Inti yaykuynejpi wasi 

12Inti yaykuynejpi patioman qhawarisqa uj wasi karqa. Chayqa anchonman 
kinsa chunka phishqayoj metroyoj karqa, sayt'unmantaj tawa chunka 
phishqayoj metroyoj, perqataj phatunman iskay metro khuskanniyoj karqa. 

Templo may jatunchus kasqan 

13Chantá chay runa Templotañataj miderqa, chaytaj sayt'unman phishqa chunka 
metroyoj karqa. Ukhu patio wasiwan, tukuynin perqanwan ima phishqa chunka 
metroyojllataj karqa. 

14Temploj uyan chantá inti llojsimuynejman qhawarisqa ukhu patio phishqa 
chunka metroyoj karqa. 

15Chantá perqata sayt'unman midillarqataj, Temploj qhepa ladon kajta, 
mayqenchus ukhu patioj chimpan karqa, chayta. Chantá perqatapis sapa 
ladoman midillarqataj, chaytaj phishqa chunka metroyoj karqa. 

16Temploj ukhunpi cuartokuna, corredorpa punkunpis, chantá kinsa altoyoj 
cuartokunapis pampamantapacha ventanakama maderawan k'askachisqa 
karqanku. 

17Templo patamanta ukhu kaj wasikama chay wasej jawanta, tukuynin 
perqanta, ukhunta, jawantawan chay runa midillarqataj. 

18Querubinwan, palma sach'a warawawan ima kikin perqapi ruwasqa 
karqanku. Sapa iskay querubinkunaj chawpinkupi uj palma sach'a karqa. Sapa 
uj querubintaj iskay uyayoj karqa. 

19Ujnin uyanqa runaj uyan karqa, palmanejman qhawarisqa, ujnin uyantaj 
leonpa uyan jina karqa, ujnin ladonpi kajtaj palmanejman qhawarisqallataj 
karqa. Templo perqaqa chay jina ruwasqawan muyuykusqa karqa. 

20Pampamantapacha punkoj patankama querubinkunawan, palma sach'a 
warawawan ima ruwasqa karqanku. 

21Temploj sayantankunaqa tawa esquinayoj karqanku. Diosllapaj T'aqasqa 
Cheqaj chimpanpi kikillantaj karqa. 

Maderamanta ruwasqa altar 

22Maderamanta ruwasqa altarqa sapa ladoman iskay metroyoj karqa. Uramanta 
patamantaj uj metro khuskanniyoj karqa. Esquinankuna, pampan, jinataj 
ladonpis maderamanta karqa. Chay runataj niwarqa: Kay mesaqa Tata Diospa 
ñawpaqenpi kashan, nispa. 

Punkukuna 

23Templojtawan, Diosllapaj T'aqasqa Cheqajtawan, punkunkoqa iskay ladoman 
kichakoj karqa. 

24Sapa punkutaj perqa ladoman kicharikorqa. 

25Temploj punkunpis querubinkunawan, palma sach'akunawan warawasqa 
karqanku, imaynachus Temploj perqankunapi, chantá patioj jawan 
perqakunapipis karqa, ajina. Yaykunapitaj maderamanta wisq'anayoj karqa. 

26Corredorpi punkoj ladonpi rejillayoj ventanakuna karqanku, puraj ladonpi 
palma warawayoj. Temploman k'askasqa cuartokunapis rejillayojllataj 
karqanku. 

Ezequiel 42 

Sacerdotekunapaj cuartokuna 

1Chantá chay runa jawa patioman orqhomuwaspa, wichaynejman, chantá 
wichay ladopi kaj cuartokunaman pusaykuwarqa. Chaykuna ukhu patioman 
qhawarisqa karqanku, Temploman k'askasqataj. 

2Wichaynejman qhawarisqa cuartoqa sayt'unman phishqa chunka metroyoj 
karqa, anchonmantaj iskay chunka phishqayoj metroyoj. 

3Ukhu patioj punkonqa, maypichus kinsa alto patayoj cuartokuna karqanku, 
chay ladoman qhawarisqa karqa. Chaykunataj rumiwan solasqa jawa patiopi 
jina karqa. 

4Cuartokunaj ñawpaqenkupi uj corredor karqa, anchonman phishqa metroyoj, 
sayt'unmantaj phishqa chunka metroyoj. Chayninta ukhuman yaykuna karqa, 
cuartokunaj punkunkutaj wichaynejman qhawarisqa karqanku. 

5Alto patapi cuartokunaqa aswan k'ullku karqanku, chawpipi kajkunamanta 
nisqaqa, imaraykuchus sapa alto patamanta urapi kajkuna tumpa ithiykusqa 
karqanku. 

6Chay cuartokunaqa kinsa pata altoyojkama, mana patiopi kaj cuartokuna jina 
sayantayojchu karqanku. Manachayqa patapi kaj cuartokuna aswan k'ullku 
karqanku, chawpipi kajmanta, urapi kajmantapis. 

7Jawa patiopi cuartokunaj ñawpaqenpi perqaqa iskay chunka phishqayoj metro 
karqa. 

8Chay cuartokunaj ñawpaqenpi kaj patioj perqantaj sayt'unman iskay chunka 
phishqayoj metro karqa. Corredortaj tukuyninpi phishqa chunka metroyoj 
karqa. 

9Inti llojsimuy ladopi kaj punkoqa chay cuartokunaj uranpi karqa, jawa 
patiomanta yaykunapaj. 

10Inti llojsimuynej ladopi cuartokuna kallarqataj. Kay cuartokunaqa Temploj 
uray ladonpi karqanku. Jawa patioj perqanwan khuskapis cuartokuna 
kallarqankutaj. 

11Chay cuartokunaj corredornin wichaynejpi cuartokunajta jinallataj karqa, 
sayt'unmanpis anchonmanpis kikillantaj. Yaykunanpis, llojsinanpis kikillantaj 
karqa. 

12Uraynejpi kaj cuartokunaman chayanapaj, corredor qallarikushan, chaynejpi 
punku karqa, chaytaj inti llojsimuynejpi perqaj chimpanpi karqa. Chayninta 
chay cuartokunaman yaykuna karqa. 

13Chantá chay runa niwarqa: Wichaynejpi cuartokuna, jinallataj uraynejpi 
cuartokunapis, mayqenkunachus patiopi kashanku, chaykuna Diospaj t'aqasqa 
kanku. Chaypi Tata Diospaj t'aqasqa sacerdotekuna mikhunku Tata Diosman 
jaywasqa kaj imakunata. Paykunaqa chayllamantaj Diosman jaywasqa 
imakunata churanku, uywa ñak'asqata, jucharayku jaywasqata ima, chay 
cheqaqa Diospaj t'aqasqamin kasqanrayku. 

14Sacerdotekuna Temploman yaykuspaqa, jawa patioman mana llojsinankuchu 
tiyan, ima p'achawanchus ruwasharqanku, chay p'achata mana orqhokuspaqa. 
Chay p'achaqa Diospaj t'aqasqamin. Chayrayku maypichus waj runakuna 
kashanku, chayman rinankupajqa waj p'achata churakunanku tiyan, nispa. 

Templo mashkhachus midin 

15Chantá chay runa Temploj ukhunta midiyta tukusqantawan, inti llojsimuy 
punkunejta jawaman pusawarqa. Chantá Temploj muyuyninta midiyta 
qallarerqa. 

16Midina varawan inti llojsimuynejta miderqa, chaytaj 250 metroyoj karqa. 

17Wichaynejta midillarqataj, chaytaj 250 metroyoj karqa. 

18Chantá uraynejtañataj miderqa, chaytaj 250 metroyojllataj karqa. 

19Chantá inti yaykuynejtañataj midillarqataj, chaypis 250 metroyojllataj karqa. 

20Tawantin ladota miderqa. Temploj muyuyninpi sapa ladoman 250 metroyoj, 
perqawan muyuykusqa karqa. Chay perqaqa Diospaj T'aqasqa Cheqata t'aqarqa 
Diospaj mana t'aqasqa cheqamanta. 

Ezequiel 43 

Tata Diospa jatun kayninpa lliphipiynin Temploman junt'aykun 

1Chaymanta chay runa inti llojsimuynej punkuman pusawarqa. 

2Jinapi rikorqani inti llojsimuynejmanta Tata Diospa jatun kayninpa lliphipiynin 
jamushajta. Uj jatun sonay uyarikorqa jatun mayoj sonaynin jina, kay pachataj 
chay k'anchaywan lliphiperqa. 

3Chantá mosqoypi jina rikusqayqa, ñawpajta rikorqani, ajinallataj karqa, 
maypachachus Tata Dios Jerusalenta phiriykoj jamusharqa, chantá Quebar 
mayu kantupi mosqoypi jina rikorqani, chaypacha. Chayta rikuspataj, 
pampakama k'umuykorqani. 

4Chantá Tata Diospa jatun kayninpa lliphipiynin inti llojsimuyninnej punkunta 
Temploman yaykorqa. 

5Chantá Diospa Espirítun oqhariwaspa, ukhu patioman pusaykuwarqa. 
Chaypitaj Tata Diospa jatun kayninpa lliphipiyninta Temploman 
junt'aykusqanta rikorqani. 

6Chay runa noqawan sayashajtin, Templomantapacha uj parlamojta uyarerqani, 
niwarqataj: 

7Runaj churin, kaymin kamachinay tiyana, kaypitaj kamachisaj. Noqa Israelpa 
mirayninwan khuska wiñaypaj tiyakusaj. Chantá paykuna, kuraj kamachejninku 
ima mana ujtawan jayk'ajpis llimphu sutiyta khuchichakusqankuwan 
ch'ichichanqankuchu, nitaj kuraj kamachejninkoj ayankuta 
yupaychanqankuchu. 

8Ñawpajta paykuna Temploman k'askasqa wasikunata ruwaspa, llimphu sutiyta 
ch'ichicharqanku. Chayrayku may phiñakuyniypi paykunata wañuracherqani. 

9Kunanrí khuchichakuy juchankuta, kuraj kamachejkunaj ayankuta 
yupaychaytapis karuman wijch'uchunku, imaraykuchus paykunawan khuska 
wiñaypaj tiyakusaj. 

10Qantaj, runaj churin, Israel aylluman kay Templomanta imatachus 
rikusqaykita willay, millay ruwasqankumanta p'enqakunankupaj. Temploj 
mididantataj imaynachus kananmantawan ima qhawarichunku. 

11Sichus millay ruwasqankumanta p'enqakonqanku chayqa, allinta 
paykunaman Templo imayna ruwasqachus kananmanta rejsichiy. Chantá 
rejsichiy imakunachus chaypi tiyan: Llojsina punkukunata, yaykunatapis, 
imayna ruwasqachus kanku, chay tukuyta. Rikuchillaytaj paykuna Diosta 
yupaychanankupaj imaynatachus tukuy imata ruwanankuta, chayman jina 



1713 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

paykuna ruwanankupaj, imachus junt'ana kajta junt'aspa. Qhelqaykuytaj tukuy 
kamachisqakunata paykuna junt'anankupaj. 

12Templomanta kamachisqaqa kay jinamin: Temploj muyuyninpi orqo patapi 
tukuy jallp'a noqapaj t'aqasqa kanqa, nispa. 

Imaynachus altar kanqa 

13Chay runa nillawarqataj: Altar kay jina mididayoj karqa ñawpa mididaman 
jina. Altarpa muyuyninpi uj larq'a karqa, chaytaj khuskan metroyoj ukhunman 
karqa, anchonmantaj khuskan metrollataj. Larq'aj kantuntaj moqochasqa karqa. 
Chay moqochasqataj iskay chunka centimetroyoj karqa. Altarpa pampanqa kay 
jina karqa: 

14Larq'a ukhumantapacha patakama uj metro karqa, anchonmantaj khuskan 
metro. Ujnin kantumanta ujnin kantukama iskay metro khuskanniyoj karqa. 

15Altarpa sayaynenqa iskay metroyoj karqa, chay altar patapitaj tawa wajrakuna 
karqanku. 

16Altarpa sapa ladontaj sojta metroyoj karqa. 

17Chay altar patataj sapa ladonman qanchis metroyoj karqa. Muyuyninpi larq'a 
karqa, chayqa anchonman khuskan metroyoj karqa, kantunpi moqochasqataj 
iskay chunka phishqayoj centímetro karqa. Altarman wicharina patillataj inti 
llojsimuy ladopi karqa. 

18Chay runa nillawarqataj: Runaj churin, Tukuyta Kamachej Tata Dios nillantaj: 
Altar ruwasqa kanqa chaypacha, kay jinata ruwananku tiyan: Uywa ñak'asqata 
chay altar patapi q'olachinanku tiyan, uywaj yawarnintaj altar pataman 
ch'ajchusqa kanqa. 

19Levita sacerdotekunaman, mayqenkunachus Sadocpa mirayninmanta kanku, 
chaykunaman uj torillota qonki juchankumanta q'olachispa, ñawpaqeypi 
jaywanawankupaj. Noqa Tukuyta Kamachej Tata Diosmin chayta nini. 

20Torilloj yawarninta jap'ispataj, altar patapi tawantin wajrakunata 
ch'ajchuykunki, jinallataj tawantin esquinanta, kantunpi oqharisqa 
jark'achanamanwan. Ajinata altartaqa llimphuchanki. 

21Chantá kamachisqaman jina, jucharayku ñak'asqa torillota Templomanta 
jawanejman apaspa, ninapi q'olachinki. 

22Q'ayantintaj sumajnin kaj mana iman imanasqa chivota jucharayku jaywanki. 
Ajinata sacerdotekunaqa altarta juchamanta llimphuchanqanku, imaynatachus 
torillowan ruwarqanku, ajinallatataj. 

23Llimphuchanapaj imachus ruwanata tukuspataj, mana iman imanasqa 
torillota, carnerotawan ima q'olachillankitaj. 

24Chaykunata Tata Diosman jaywanki. Chantá sacerdotekunaqa ñak'asqa 
aychata kachinchaytawan q'olachispa Tata Diosman jaywanqanku. 

25Qanchis p'unchay junt'ata sapa p'unchay uj chivota jucharayku ñak'aspa 
jaywallanqankutaj. Jinallataj uj mana iman imanasqa torillota, uj mana iman 
imanasqa carnerotawan ñak'aspa jaywallanqankutaj. 

26Sacerdotekunaqa qanchis p'unchay junt'ata altarta juchamanta 
llimphuchanqanku, Diospaj t'aqasqa kananpaj. 

27Chay p'unchaykunata junt'aspataj, pusaj kaj p'unchaymanta jaqaymanqa 
sacerdotekuna chay altar patapi uywakunata ñak'aytawan, ninapi q'olachispa 
jaywanqanku, jinallataj allin kawsakuy jaywanatapis. Chaypacha noqa tukuy 
sonqo jaywawasqaykichejta jap'ikusaj. Noqa Tukuyta Kamachej Tata Diosmin 
chayta nini. 

Ezequiel 44 

Inti llojsimuynejpi wisq'asqa punku 

1Chaymanta chay runa inti llojsimuynejmanta Temploman yaykuna punkuman 
kutirichiwarqa. Chay punkutaj wisq'asqa kasharqa. 

2Chantá Tata Dios niwarqa: Kay punkoqa wisq'asqapuni kanqa. Mana 
kicharikonqachu, nitaj pipis chayninta yaykonqachu, imaraykuchus noqa 
Israelpa Tata Diosnin chayninta yaykorqani. 

3Kamachejlla chayninta yaykuyta atin, chaypi tiyarikuspa Tata Diospa 
ñawpaqenpi t'antata mikhunanpaj. Payqa corredor punkunta yaykonqa, 
chaynillantataj llojsenqa, nispa. 

Temploman yaykuyta atejkuna 

4Chaymanta chay runaqa wichaynej punkuman pusawarqa, chaytaj Temploj 
chimpanpi karqa. Chaypi Tata Diospa jatun kayninpa lliphipiyninta Temploman 
junt'aykushajta rikorqani, noqataj pampakama k'umuykorqani. 

5Chantá Tata Dios niwarqa: Runaj churin, qanman parlasusqayta allinta 
sonqoykipi unanchay, ñawiykiwan allinta qhaway, ninriykiwantaj allinta uyariy, 
Tata Diospa Templomanta ima kamachisqatachus qosqayki, chaykunata. Allinta 
reparay, pikunachus Tata Diospa Temploman yaykuyta llojsiytataj atinku, 
chaykunata. 

6Chantá contrayta oqharikoj Israel aylluman niy: Tukuyta Kamachej Tata Dios 
kay jinata nisunkichej: Israel, millachikunapaj jina imatachus ruwasqaykichejqa 
kaykamalla kachun. 

7Qankuna Temployta ch'ichichankichej, sonqonkupi, aychankupipis mana 
circuncidasqa waj llajtayoj runakunata wasiyman pusaykuspa. Paykunata 

saqenkichej mikhunayta jina, wirata yawartawan jaywanawankuta. Tukuy chay 
millayta ruwaspa, tratoyta p'akinkichej. 

8Temploypi noqata yupaychanapaj imachus ruwanata mana qankuna 
junt'ankichejchu. Astawanpis waj llajtayojkunata chay imakunata 
ruwanankupaj churarqankichej. 

9Chayrayku noqa Tukuyta Kamachej Tata Dios kay jinata nini: Israel ayllu 
ukhupi tiyakunku, chay waj llajtayoj runakunamanta mayqenchus sonqonpi, 
aychanpipis mana circuncidasqa kajqa manapuni Temployman yaykonqachu. 

10Israel ayllu noqamanta karunchakuspa lantinkunata yupaychajtinku, 
paykunawan khuska levitakunamanta juchallejkunaqa juchankumanta 
paganqanku. 

11Levitakunaqa Temploypa punkunta qhawanankupaj churasqa kanqanku, 
jinallataj Temploypi imachus ruwanata ruwanqanku. Jinallataj paykuna ninapi 
q'olachispa jaywana uywakunata ñak'anqanku, chantá runakunaj apamusqanku 
jaywanakunatapis jaywanqanku. Ajinaqa tukuy runata yanapanankupaj 
wakichisqa kananku tiyan. 

12Chaywanpis paykuna israelitakunata lantita yupaychanaman 
tanqasqankurayku, noqa tiluspa nini paykuna juchankumanta jasut'isqa 
kanankuta. Noqa Tukuyta Kamachej Tata Diosmin chayta nini. 

13Manaña sacerdote jina ruwanankuta ñawpaqeypi ruwayta atenqankuchu, 
nillataj noqapaj t'aqasqa imaykunamanpis qayllanqankuchu. Ajinamanta millay 
ruwasqankuman jina castigota apanqanku. 

14Ajinamanta levitakuna Temploypi imatachus sapa kuti ruwana kashan, 
chayllata ruwanankupaj paykunata churasaj. Temploypi waj ruwaykunatapis 
ruwallanqankutaj. 

Sacerdotekuna 

15Chaywanpis Sadocpa miraynin levitakunamanta wakin sacerdotekuna 
Temploypi imachus ruwanankunata allinta junt'arqanku, maypachachus Israel 
ayllu noqamanta karunchakusharqanku, chaypacha. Chayrayku paykuna 
ñawpaqeyman qayllamuspa, imachus ruwana kajta ruwanankupaj. Chantá 
wirata, yawartawan jaywanawankupaj ñawpaqeypipuni kanqanku. Noqa 
Tukuyta Kamachej Tata Diosmin chayta nini. 

16Paykuna Temployman yaykonqanku, mesaymantaj qayllamonqanku imachus 
ruwanan kajta ruwanankupaj, kamachisqaytataj junt'anqanku. 

17Ukhu patioj punkunta yaykunankupaj, linomanta ruwasqa p'achata 
churakonqanku. Paykunaqa ukhu patioj punkunpi ruwanankuta junt'ashaspa, 
millmamanta ruwasqa p'achata mana churakonqankuchu, nillataj Templo 
ukhupipis. 

18Chantapis linomanta ruwasqa chhoqo ch'uluta umankuman churakonqanku, 
jinallataj linomanta ruwasqa calzoncillotapis. Manallataj jump'ichej p'achatapis 
churakonqankuchu. 

19Runakuna maypichus kashanku, chay jawa patioman llojsinankupaj ima 
p'achawanchus Templopi ruwanankuta junt'asharqanku, chaykunata 
orqhokonqanku. Chantá Temploj jallch'ana cuartonpi chay p'achata 
saqespa, waj p'achakunata churakonqanku. Ajinamanta Diospaj t'aqasqa chay 
p'achakunawan mana wajkunaman chimpachenqankuchu noqa Diospaj 
t'aqasqa kayninkuta. 

20Chujchankuta mana p'ajlata t'ojlukonqankuchu nillataj anchatapis 
wiñachikonqankuchu, manachayrí patallamanta k'utukonqanku. 

21Mayqen sacerdotepis ukhu patioman yaykunan kashajtin, mana vinota 
ujyanqachu. 

22Mana qosanmanta t'aqasqa warmiwan, chayrí warmisapawanpis 
casarakonqankuchu. Manachayqa Israel ayllumanta kaj mana qharej chayasqan 
warmiwan, chayrí wañupoj sacerdotej warminwan casarakonqanku. 

23Sacerdotekunaqa aylluyman cheqan kajta mana cheqan kajmanta reparayta 
yachachenqanku. Paykuna israelitakunaman yachachillanqankutaj llimphupaj 
qhawasqa kajtapis mana llimphupaj qhawasqa kajmanta reparayta. 

24Quejakuna kajtinpis, paykuna juezkuna jina cheqanchanqanku 
kamachisqayman jina. Jinallataj kamachisqayman, nisqayman jina jatuchaj 
raymikunaytapis ruwanqanku. Samarikuna p'unchayniykunatataj noqapaj 
t'aqaspa waqaychanqanku. 

25Sacerdoteqa mana wañusqa runaman qayllanqachu ama Diospa ñawpaqenpi 
mana llimphupaj qhawasqa kananpaj. Jinapis sichus wañusqa maman kanman, 
chayrí tatan, chayrí churin, chayrí ususin, wawqen, chayrí mana qosayoj panan 
kanman chayqa, chay jina kajtillan, qayllaykuyta atenqanku. 

26Ayata llankhaspaqa, llimphuchakunanku tiyan, chaymantapis qanchis 
p'unchaytawanraj suyanqanku. 

27Maypachachus watej ruwananta junt'ananpaj Temploman, chayrí ukhu 
patioman yaykonqa chaypacha, ñawpajta juchanmanta uywa ñak'asqata 
q'olachispa jaywanqa. Noqa Tukuyta Kamachej Tata Dios chayta kamachini. 

28Sacerdotekunaj chayaqenkoqa noqamin kasaj. Mana ni ima jallp'atapis 
jap'enqankuchu israelitakuna ukhupi, imaraykuchus noqamin chayaqenku kani. 

29Jucha pampachanapaj uywa ñak'asqa jaywanamanta, chantá jucharayku 
jaywanamantawan paykuna mikhuyta atenqanku. Israelitakuna tukuy imata 
noqaman qowasqankoqa paykunajta kanqa. 

30Tukuy ima ñawpaj kaj poqoykunamanta, chantá israelitakuna apamuspa 
jaywasqanku ima, chay tukoyqa sacerdotekuna mikhunankupaj kanqa. 
Jinallatataj t'antata ruwaspaqa, israelitakuna aswan allin kajninta Temploman 
apamonqanku. Ajinata ruwajtinku, wasinkupi ni imamanta pisenqankuchu. 

31Sacerdotekunaqa payllamanta wañusqa uywaj aychanta mana 
mikhonqankuchu, nitaj lijrayoj phawajkunaj wañusqa aychankutapis, nillataj 
ima k'ita animal mithaspa wañuchisqantapis mikhonqankuchu, nispa. 

Ezequiel 45 

Templopaj jallp'a t'aqasqa 

(Ez 48.9-20) 

1Maypachachus suerteta choqaspa jallp'ata rak'inakunkichej chaypacha, uj 
cheqata Tata Diospaj t'aqankichej. Chay jallp'aqa sayt'unman chunka iskayniyoj 
kilómetro khuskanniyoj kanqa, anchonmantaj chunka kilómetro kanqa. Chayqa 
tukuynin jallp'amanta Tata Diosllapaj t'aqasqa kanqa. 

2Chay jallp'amanta Templopaj 250 metrota tawantin ladoman t'aqasqa kanqa. 
Muyuyninpitaj ch'usaj jallp'a kanqa, anchonmantaj iskay chunka phishqayoj 
metro kanqa. 

3Diospaj T'aqasqa Cheqapi midinkichej uj cheqata sayt'unman chunka 
iskayniyoj kilómetro khuskanniyojta, anchonmantaj phishqa kilometrota, 
chaypi Templo ruwasqa kananpaj. 

4Chay t'aqasqa jallp'aqa sacerdotekunapaj kanqa, pikunachus Tata Diosta 
kamachisqanta junt'aspa ruwanayoj kanku, chaykunapaj. Chay jallp'aqa 
sacerdotekunaj wasinkupaj kanqa, jinallataj Templopajpis. 

5Chantapis waj jallp'a kallanqataj sayt'unman chunka iskayniyoj kilómetro 
khuskanniyoj, anchonmantaj phishqa kilómetro kanqa. Chayqa Templopi 
sirvejkuna levitakunapaj waqaychasqa kanqa, chaypi llajtata ruwakuspa 
tiyakunankupaj. 

6Chay qhepata jallp'ata llajtapaj t'aqallankichejtaj, sayt'unman chunka 
iskayniyoj kilómetro khuskanniyojta, anchonmantaj iskay kilómetro 
khuskanninta. Templopaj t'aqasqa karqa, chay qayllapi t'aqankichej, chaytaj 
tukuy Israel ayllupaj kanqa. 

Kamachejpaj t'aqasqa jallp'a 

(Ez 48.21-22) 

7Kamachejpajpis uj jallp'a t'aqasqa kallanqataj. Uj cheqaqa inti llojsimuynejpi 
kanqa, ujnin cheqataj inti yaykuynejpi. Templopaj t'aqasqa jallp'a, jinallataj 

llajtapajpis chaykunaj puraj ladonpi kanqa. Uj ayllupaj t'aqasqa karqa, chay 
kikillantaj sayt'unman kanqa. 

8Chay jallp'aqa Israelpi kamachejpaj kanqa. Ajinamanta kamachejkuna aylluyta 
mana ujtawan ñak'arichenqankuchu. Manachayrí israelitakunaman jallp'ata 
rak'iranqanku jatun ayllunkuman jina, nispa. 

Kamachejpaj kamachisqakuna 

9Tukuyta Kamachej Tata Dios kay jinata nin: Israelta kamachejkuna, kaykamalla 
kachun. Amaña mana allin kajta ruwaychejchu, nitaj kallpaman atinikuspa 
runakunata waqachiychejchu. Cheqan kajman jina kawsaychej, justiciatataj 
ruwaychej. Amaña runaykunamanta jallp'ankuta qhechuychejchu. Noqa 
Tukuyta Kamachej Tata Dios chayta nini. 

10Romanapis, tupupis, chimpupis maychus kajpuni kachun. 

11Granota tupunapaj, jinataj yakuta, aceiteta, vinota tupunapajpis, kikinkamalla 
kanqa. Jatun tupu homermanqa iskay pachaj iskay chunkayoj litro yaykonqa. 
Jinallataj ujyana tupunapis kanqa. Uj homermanta chunkaman t'aqasqamanta 
ujnin t'aqa efa kanqa. 

12Uj siclo nisqa qolqe pesanan tiyan chunka ujniyoj gramo, uj mina nisqa 
qolqetaj sojta pachaj sojta chunkayoj gramo kanqa. 

13Tukuy ofrendamanta kay jinata ruwanaykichej tiyan: Trigota, chantá 
granotapis oqharispaqa, sojta chunka t'aqaman t'aqankichej. Chaymantataj uj 
t'aqata ofrendapaj qonkichej. 

14Ajinallatataj aceitetapis pachajman t'aqankichej, chaymantataj uj t'aqata 
ofrendapaj qonkichej. 

15Israelpi sapa 200 ovejakunamanta uj sumaj ovejatapis t'aqallankichejtaj. Chay 
tukuy t'asqaykichej ch'aki mikhuy ofrendakunapaj kanqa, q'olachisqata 
jaywanapaj, k'achata kawsakuy jaywanata jaywanapaj, jucha pampachasqa 
kananpaj ima. Noqa Tukuyta Kamachej Tata Diosqa chayta nini. 

16Kay suyupi kaj chhika tukuy israelitakuna kay ofrendata Israelpi 
kamachejman qonanku tiyan. 

17Kamachejtaj tukuy uywakunata q'olachispa jaywanapaj qonan tiyan, ch'aki 
mikhuy jaywanata jaywanapaj imachus kanan tiyan, chaypajpis qonallantaj 
tiyan. Jinallataj killa qallariypi vinota jaywanapaj, samarina p'unchaypi, 
israelitakunaj tukuy rayminkupi ima jaywanankupaj qonan tiyan. Jinallataj 
jucharayku jaywanapaj, ch'aki mikhuy jaywanapaj, uywa ñak'asqata q'olachisqa 
jaywanapaj, k'achata kawsakuy jaywanata jaywanapaj ima Israelpa juchan 
pampachasqa kananpaj qonallantaj tiyan, nispa. 

Pascua raymi 

18Tukuyta Kamachej Tata Dios kay jinata nin: Wata qallariy killamanta, killa 
qallariy p'unchayta mana iman imanasqa uj torillota jaywankichej, chaywan 
Templota llimphuchanaykichejpaj juchawan ch'ichichasqa kasqanmanta. 

19Sacerdotetaj jucharayku jaywasqa uywamanta uj chhika yawarta jap'ispa, 
Temploj punkunkunaj sayantankunata ch'ajchuykonqa, altarpa tawantin 
esquinanta, ukhu patioman yaykunaj punkuntawan ima. 

20Chay killamanta qanchis p'unchayninpi kikillantaj ruwanqanku, pichus mana 
reparaspa, chayrí mana yuyasqallamanta juchallikojpaj. Ajinata Templotaqa 
llimphuchankichej. 

21Wata qallariy killata, chunka tawayoj p'unchayninpi, qankunaqa Pascua 
raymita ruwayta qallarinkichej. Qanchis p'unchay junt'ata mana levadurayoj 
t'antata mikhunkichej. 

22Chay p'unchaypitaj kamachejqa uj torillota apamonqa paypa juchanmanta 
jaywananpaj, jinallataj tukuy aylloj juchanmantawan ima. 

23Jinallataj kamachejqa qanchis p'unchay raymipi qanchis torillota, qanchis 
corderotawan sapa p'unchay q'olachispa, Tata Diosman jaywanan tiyan. Chay 
uywakunataj mana iman imanasqa kananku tiyan. Chantapis sapa p'unchay uj 
chivota jucharayku jaywanan tiyan. 

24Sapa torillowan, corderowan ima iskay chunka kilo granota, kinsa litro 
khuskanniyoj aceitetawan jaywanallantaj tiyan. 

Ch'ujlla Ruwana raymi 

25Ch'ujlla Ruwana raymita qanchis kaj killamanta chunka phishqayoj 
p'unchayninpi ruwankichej. Chaypacha kamachejqa jaywanqa qanchis p'unchay 
junt'ata jucharayku kikillantataj jaywanqa, ñawpajta mashkhachus qorqa, chay 
chhikallatataj. Tukuy imata jucharayku jaywanapaj qonqa, uywa ñak'asqata 
q'olachinapaj, ch'aki mikhuyta jaywanapaj, aceite jaywanapaj ima, nispa. 

Ezequiel 46 

Raymi p'unchaypi imachus ruwana 

1Tukuyta Kamachej Tata Dios kay jinata nin: Ukhu patiopi inti llojsimuynejpi kaj 
punkoqa sojtantin p'unchayta wisq'asqa kanqa. Samarikuna p'unchaypitajrí 
kicharisqa kanqa, jinallataj mosoj killa rikhuriy p'unchaypi. 

2Kamachejqa jawa patio punkumantapacha corredor punkuman yaykuspa, 
ujnin kaj punkoj sayantan chaynejpi sayanqa. Chaykamataj sacerdotekunaqa 
uywa ñak'asqata q'olachispa, Tata Diosman jaywanqanku. Jinallataj kamachejpa 
qosqan allinyakuy jaywanatapis jaywallanqankutaj. Kamachejtaj chay punkupi 

pampakama k'umuykuspa, Diosta yupaychanqa, chantá llojsiponqa. Punkutaj 
inti chinkaykunankama mana wisq'asqachu kanqa. 

3Chay jinallatataj israelitakunaqa samarina p'unchaypi, chantá mosoj killa 
rikhuriypiwan kikin punkoj ñawpaqenpi Tata Diosta yupaychanqanku. 

4Samarina p'unchaypi kamachejqa Tata Diosman q'olachisqa kananpaj sojta 
corderota, uj carnerotawan mana iman imanasqata apamonqa. 

5Sapa carnerowan chunka kilo trigo jak'utawan jaywanqa, corderokunawantaj 
munasqanman jina jak'uta qonqa. Sapa iskay chunka kilo jak'upajtaj kinsa litro 
khuskanniyoj aceiteta jaywallanqataj. 

6Mosoj killa rikhuriy p'unchaypitaj uj torillota jaywanqa, chaytaj mana iman 
imanasqa kanan tiyan. Jinallataj sojta corderota, uj carnerotawan, mana imanku 
imanasqata qollanqataj. 

7Sapa torillowan iskay chunka kilo jak'utawan jaywanqa, kikillantataj 
carnerowanpis ruwanqa. Corderokunawantaj munasqanman jina jak'uta 
jaywanqa. Sapa iskay chunka kilo jak'upajtaj kinsa litro khuskanniyoj aceiteta 
jaywallanqataj. 

8Kamachej yaykuspaqa, corredor punkunejta yaykunan tiyan, chantá 
chaynillantataj llojsipunan tiyan. 

9Maypachachus israelitakuna raymipi Tata Diosta yupaychaj yaykonqanku 
chaypacha, wichaynej punkunta yaykonqanku, uraynej punkuntataj 
llojsenqanku. Uraynej punkunta yaykojqa wichaynej punkunta llojsenqa. Mana 
pipis yaykumusqan punkunejtaqa llojsenqachu, manachayqa chimpanpi kaj 
punkunejta llojsenqa. 

10Kamachejqa runakunawan khuska yaykonqa, paykunawan khuskallataj 
llojsenqa. 

11Tukuy raymipi, jinallataj jatun tantakuykunapi sapa torillowan iskay chunka 
kilo jak'utawan jaywanqanku, kikillantataj sapa carnerowan ruwanqanku. 
Corderokunawantaj munasqankuman jina jak'uta qonqanku. Sapa iskay chunka 
kilo jak'upajtaj kinsa litro khuskanniyoj aceiteta qonqanku. 

12Maypachachus kamachejqa payllamanta uywa ñak'asqa q'olachinata, chayrí 
k'achata kawsakuy jaywanata Tata Diosman jaywayta munanqa chaypachaqa, 
inti llojsimuynejpi kaj punkuta paypaj kicharenqanku. Yaykuspataj, samarina 
p'unchaypi jina jaywanqa, chantá llojsipojtintaj, punkuta wisq'anqanku. 

Tata Diosman sapa p'unchay jaywana 

13Sapa p'unchay tutamanta Tata Diosman uj watayoj corderota q'olachispa 
jaywanqanku, chaytaj mana iman imanasqa kanqa. 

14Ajinallatataj sapa paqarin Tata Diosman uj ofrenda jaywanqanku, qanchis kilo 
granota, uj litro aceitetawan, jak'u pataman jich'asqa kananpaj. Chay jaywanaqa 
wiñaypaj kallanqapuni. 

15Corderota, ch'aki mikhuy jaywanata ima sapa paqarin q'olachispa jaywananku 
tiyan, nispa. 

Kamachejpa ruwanan 

16Tukuyta Kamachej Tata Dios kay jinata nin: Sichus uj kamachej jallp'anmanta 
wakinta wawankunaman qonqa chayqa, chay jallp'a wiñaypaj paykunajtapuni 
kanqa. 

17Astawanpis, sichus uj kamachej chayaqenmanta jallp'ata ujnin wata 
runanman qonqa chayqa, chay jallp'a wata runajta kacharipuna watakamalla 
kanqa. Chaymantaqa kamachejman watej kutichiponqa, churinkunaj 
chayaqenkutaj kanqa. 

18Kamachejqa israelitakunamanta jallp'ankuta mana qhechuyta atinchu. 
Paypata kajllamanta churinkunaman chayaqeta jina qonqa. Chay jinapi mana 
pipis mana jallp'ayojqa kanqachu, nispa. 

Templopi q'onchakuna 

19Chantá pichus rikhuriwarqa, chay runa punkuman yaykuna ñannejta 
pusawarqa sacerdotekunapaj t'aqasqa kaj cuartokunaman, mayqenkunachus 
wichaynejman qhawarisqa karqanku, chaykunaman. Rikorqanitaj uj cheqata 
inti yaykuy ladopi, chayta rikuchiwaspataj, chay runa niwarqa: 

20Kaynejpi sacerdotekunaqa jucharayku jaywasqa uywakunaj aychanta 
wayk'onqanku jinataj jaywana qosqa granotapis chayachenqanku. Ajinamanta 
jawa patioman chay imakunata mana orqhonqankuchu, israelitakunataj Diospaj 
t'aqasqa kasqankuta mana ch'ichichanqankuchu, nispa. 

21Chaymanta chay runa jawa patioman orqhowarqa, chaypitaj tawantin patioj 
esquinanman pusawarqa. Sapa esquinapitaj uj juch'uy patio karqa. 

22Chay patioj sapa esquinanpi kaj juch'uy patiokunataj wisq'asqa karqanku, 
sapa ujtaj sayt'unman iskay chunka metroyoj karqa, anchonmantaj chunka 
phishqayoj metroyoj. Ajina tawantin chhikachajkama karqanku. 

23Chay patiokunaqa uj perqawan muyuykusqa karqanku, kantunpitaj 
q'onchakunawan muyuykusqa. 

24Chay runataj niwarqa: Kaymin chay q'onchakuna kanku, maypichus Templopi 
sirvejkuna israelitakunaj apamusqanku jaywanata wayk'onqanku, chay, nispa. 

Ezequiel 47 

Templomanta llojsej yaku 

1Chaymanta chay runa Temploman yaykuna punkuman kutiykuchiwarqa. 
Chaypitaj punku uramanta yakuta llojsimushajta rikorqani. Yakoqa inti 
llojsimuynejman risharqa, Temploj pañannejta, altarpa urayninta. 

2Chantaqa Templomanta jawaman orqhowaspa, wichay lado punku kaj 
ñanninta pusawarqa. Jawa ñannejtataj, inti llojsimuynejpi punkukama 
muyurichiwarqa. Chaypitaj punkoj paña ladonnejmanta yakuta llojsimushajta 
rikullarqanitaj. 

3Chay runaqa inti llojsimuy ladoman llojserqa, uj q'aytuta oqharikuspa 
midinanpaj. Chantaqa 500 metrota midiytawan, yakuta chimpachiwarqa, chay 
yakutaj chaki talonniykamalla chayarqa. 

4Chaymanta uj 500 metrotawan midiytawan, yakuta chimpachillawarqataj. 
Chay kutipeqa yaku moqoykama chayawarqa. Ujtawan 500 metrotawan 
midillarqataj, jinaspataj ujtawan yakuta chimpachillawarqataj. Chay kutipi 
yakoqa chakaykama chayawarqa. 

5Jinallataj uj 500 metrotawan miderqa, chay kutipitaj uj jatun mayuña karqa 
mana chimpay atina. Mayoqa may ukhu wayt'aspa chimpanapaj jinaña karqa. 

6Chaypacha chay runa niwarqa: Runaj churin, chayta rikunkichu? nispa. 
Chaymantataj mayoj kantunta kutirichiwarqa. 

7Kutishaspataj, noqa mayoj puraj kantunpi ashkha sach'ata rikorqani. 

8Chaypacha runa niwarqa: Kay yakoqa inti llojsimuynej cheqaman rishaspa, 
Arabá nisqaman urayk'onqa, Wañusqa Qochamantaj yaykonqa. Chayman 
chayaspataj, yakoqa misk'iyanqa. 

9Mayllamanpis kay iskay mayu yaykojtinku, tukuy laya animalkuna chay yakupi 
kawsanqanku. Ashkha challwakunapis kallanqankutaj. Mayllamanpis kay yaku 
chayaspaqa, k'ara yakuta misk'iman tukuchenqa. Pillapis kay mayuman 
chayajqa kawsanqa. 

10Engadí nisqamantapacha, Eneglayin nisqakama challwa jap'ejkuna kanqanku, 
chaynejpitaj challwa jap'ina ch'ipankuta mast'aspa, ch'akichenqanku. Chaynejpi 
may ashkha, tukuy imaymana challwakuna kanqanku, Jatun Mama Qochapi 
kanku, chay kikin challwakuna. 

11Qhochi pampakunapi, juch'uy qochakunapi ima mana misk'i yaku kanqachu, 
manachayqa k'ara yakulla kachita orqhonapaj kanqa. 

12Mayu puraj kantunpi tukuy imaymana poqoj sach'a wiñanqanku. Chay 
sach'akunaj laqhenku mana urmanqankuchu, poqoyninkutaj mana jayk'ajpis 
tukukonqachu. Sapa killa poqonqanku, imaraykuchus Diosta yupaychana 

wasimanta llojsej yakuwan qarpasqa kanqanku. Poqoyninkoqa mikhunapaj 
allin kanqa, laqhenkunataj jampipaj sumaj kanqa, nispa. 

Jallp'aj mojonninkuna 

13Tukuyta Kamachej Tata Dios kay jinata nillarqataj: Israelpa chunka iskayniyoj 
jatun ayllunkunaman chayaqenkupaj jallp'aqa t'aqasqa kanqa, mojonninkunataj 
kay jina kanqa: Josemanqa iskay t'aqa jallp'a qosqa kanqa. 

14Noqa tiluspa nerqani kay jallp'ata ñawpa tataykichejkunaman qonayta. 
Chayrayku kay jallp'ata sapa ujman chayaqenkupaj uj rejllata rak'irapuy. Kay 
jallp'aqa chayaqeykichej kanqa. 

15-16Wichaynejman jallp'aj mojonnenqa kay jina kanqa: Jatun Mama 
Qochamanta qallarispa, Jetlón llajtamanta Zedad llajtaman rej ñankama 
Berotaninta, Siberayinninta ima rin, chay llajtakuna kanku Jamat Damascowan 
tinkuypi. Chaymanta mojonqa Jasar Haticón nisqanejta, Jaurán nisqa mojonwan 
tinkuykama chayanqa. 

17Wichaynejmantaj mama qochamanta qallarispa, Jasar Enán nisqakama kanqa. 
Damasco jap'eyqa Jamat jap'iywan wichaynejpi qhepanqa. 

18Inti llojsimuynejman mojonqa kay jina kanqa: Jaurán jap'iynejta chantá 
Damasco jap'iy chawpinta llojsenqa. Galaad jap'iyta, Israel jap'iytawan Jordán 
mayu t'aqanqa, inti llojsimuynejpi Wañusqa Qochakama. 

19Uraynejman mojonqa Tamar nisqamanta qallarenqa, Meriba Cades 
qochakama. Cadesmantapachataj mojonqa wayq'onnejta, Jatun Mama 
Qochakama renqa. 

20Inti yaykuynejman mojonqa Jatun Mama Qochakama kanqa, Jamatman 
yaykuna chimpankama. 

21Kay jallp'aqa Israelmanta chunka iskayniyoj jatuchaj ayllukunaman rak'irasqa 
kanqa. 

22Chay jallp'ata chayaqeta jina jap'inaykichejpajqa suerteta choqankichej, 
jinallataj qankunawan khuska tiyakunku, chay waj llajtayojkunapaj, 
wawankunapajwan ima. Paykunata israelitakunapis kankuman jinata 
qhawankichej. Qankunawan khuska suerteta choqaspa chayaqenkupaj jallp'ata 
jap'enqanku. 

23Mayqen jatun ayllupichá waj llajtayojkuna tiyakonqanku, chaypi jallp'ata 
chayaqenkupaj qonkichej. Noqa Tukuyta Kamachej Tata Dios chayta nini. 

Ezequiel 48 

Jallp'ata rak'inakunku 

1Jatun ayllukunaj rak'inakusqankoqa kay jina kanqa: Dan jatun ayllojta 
jap'iynenqa wichaynej Jetlonmanta Jamatman Jasar Enanninta yaykunakama 
kanqa. Chaymanta Damascomanta, Jamatmantawan uraynejkama kanqa, chantá 
inti llojsimuynejmanta inti yaykuynejkama chayaqen kanqa. 

2Danpa qayllanpi, inti llojsimuynejmantapacha mama qochakama Aserpa 
chayaqen kanqa. 

3Aserpa jap'iynin qayllanpitaj, inti llojsimuynejmantapacha mama qochakama 
Neftalíj chayaqen kanqa. 

4Neftalíj jap'iyninpa qayllanpi, inti llojsimuynejmantapacha mama qochakama 
Manasespa chayaqen kanqa. 

5Manasespa jap'iynin qayllanpitaj inti llojsimuynejman mama qochakama 
Efrainpa chayaqen kanqa. 

6Efrainpa jap'iynin qayllanpitaj inti llojsimuymantapacha mama qochakama 
Rubenpa chayaqen kanqa. 

7Rubenpa jap'iynin qayllanpitaj inti llojsimuynejmantapacha mama qochakama 
Judáj chayaqen kanqa. 

8Judajpa jap'iynin qayllanpitaj, inti llojsimuynejmantapacha mama qochakama 
jallp'ata puchuchinkichej. Chayqa anchonman chunka iskayniyoj kilómetro 
khuskanniyoj kanqa, sayt'unmanpis kikillantaj kanqa. Chay jallp'aqa ujkuna 
jinallataj midisqa kanqa, inti llojsimuynejmantapacha Mama qochakama. Chay 
chawpipitaj Templo kanqa. 

Diospaj t'aqasqa jallp'a 

(Ez 45.1-6) 

9Tata Diospaj t'aqankichej, chay jallp'aqa chunka iskayniyoj kilómetro 
khuskanniyoj kanqa. Anchonmantaj chunka kilómetro kanqa. 

10Chay jallp'a chawpipi sacerdotekunallapaj t'aqasqa kanqa. Chaytaj 
wichaynejmanta uraynejman midikonqa chunka iskayniyoj kilómetro 
khuskanniyoj kanqa. Inti llojsimuynejmanta inti yaykuykama phishqa 
kilometroyoj kanqa, chawpinpitaj Tata Diospa Templon kanqa. 

11Chay tukuy jallp'aqa Sadocpa mirayninmanta kaj sacerdotekunapaj t'aqasqa 
kanqa. Paykunaqa kamachisqayta kasorqanku. Israelitakunaqa levitakuna jina 
mana nisqaymanta karunchakorqankuchu. 

12Chayrayku sacerdotekunaqa Tata Diospaj T'aqasqa Cheqapi levitakunaj 
jap'iyninkoj qayllanpi jallp'ayoj kanqanku. 

13Levitakunaj jallp'ankupis sacerdotekunaj jap'iyninkoj qayllanpi kanqa. Chay 
jallp'ataj sayt'unman chunka iskayniyoj kilómetro khuskanniyoj kanqa, 
anchonmantaj chunka kilómetro kanqa. Tata Diospaj t'aqasqa kaj jallp'aqa 

tukuyninpi chunka iskayniyoj kilómetro khuskanniyoj kanqa, anchonmantaj 
chunka kilómetro kanqa. 

14Chay jallp'aqa tukuyninmanta aswan sumajnin kaj kanqa. Manapuni uj 
chhikallantapis vendeyta atenqankuchu, chayrí chhalayta, nitaj waj runaman 
pasachiytapis, imaraykuchus chay jallp'aqa Tata Diospaj t'aqasqamin. 

15Puchoj jallp'aqa sayt'unman chunka iskayniyoj kilómetro khuskanniyoj kanqa, 
chaytaj mana Tata Diospaj t'aqasqachu kanqa. Chaypi runaqa tiyakuyta 
atillanqanku, jinallataj uywata michiytapis. Chay jallp'aj chawpinpitaj llajta 
ruwasqa kanqa. 

16Chay llajtaj mididanqa kay jina kanqa: Wichaynejman 2.250 metroyoj kanqa. 
Uraynejmantaj 2.250 metro kanqa. Inti llojsimuynejman 2.250 metro kanqa, inti 
yaykuynejmantaj 2.250 metro kanqa. 

17Llajtaj muyuyninpi jallp'aqa uywata michinapaj kanqa. Chay jallp'ataj 125 
metroyoj wichaynejman kanqa, uraynejmantaj 125 metroyoj kanqa. Inti 
llojsimuynejman 125 metroyoj kanqa, inti yaykuynejmantaj 125 metroyoj kanqa. 

18Tata Diospaj t'aqasqa kashan, chay jallp'aj ladonpi puchoj jallp'ataj inti 
llojsimuynejman sayt'unman phishqa kilometroyoj kanqa. Inti yaykuynejmantaj 
phishqa kilometroyojllataj kanqa. Chay jallp'aqa llank'anapaj kanqa, 
poqoynintaj llajtapi ruwajkuna mikhunankupaj kanqa. 

19Llajtapi llank'ajkunaqa Israelpa tukuynin jatun ayllunkunamanta kanqanku, 
paykunamin chay jallp'ata llank'anqanku. 

20Tukuynin chay jallp'a, Templopaj t'aqasqa jallp'awan, llajtapaj t'aqasqa 
jallp'awanqa tawantin ladon chunka iskayniyoj kilómetro khuskanniyoj kanqa. 

Kamachejpaj jallp'a 

(Ez 45.7-8) 

21Tata Diospaj t'aqasqa jallp'amanta, runakunaj t'aqasqa jallp'amantawan puraj 
ladoman puchoj jallp'aqa kamachejpaj kanqa. Chaytaj chunka iskayniyoj 
kilómetro khuskanniyoj anchonman kanqa, inti llojsimuynejpi mojonkama. Inti 
yaykuynejmantaj mama qochakama, chunka iskayniyoj kilómetro khuskanniyoj 
kanqa. Chaykunaj ñawpaqenpi kamachejpa chayaqen kanqa. Chawpipitajrí Tata 
Diospaj t'aqasqa jallp'aqa Templopaj kanqa. 

22Chay jinamanta kuraj kamachejpa jallp'anqa levitakunaj jallp'anku, chantá 
llajtapaj t'aqasqa jallp'a, chay chawpipi kanqa. Chaytaj Judáj jap'iyninwan, 
Benjaminpa jap'iyninwan tinkuypi kanqa. 

Wakin jatun ayllukunapaj jallp'a 

23Wakin jatun ayllukunapaj chayaqenkoqa kay jina kanqa: Inti 
llojsimuynejmanta mama qochakama Benjaminpa jap'iynin kanqa. 

24Paypa jallp'anman tinkusqataj Simeonpata kanqa, inti 
llojsimuynejmantapacha mama qochakama. 

25Simeonpa jallp'anman tinkusqataj Isacarpata kanqa, inti 
llojsimuynejmantapacha mama qochakama. 

26Isacarpa jallp'anman tinkusqataj, inti llojsimuynejmantapacha mama 
qochakama Zabulonpata kanqa. 

27Zabulonpa jallp'anman tinkusqataj Gadpa jallp'an kanqa, inti 
llojsimuynejmantapacha mama qochakama. 

28Gadpa jallp'anwan tinkuymantataj uraynejman mojonqa Tamarmantapacha, 
Meriba qochanta, chantá Egipto mayunejta Jatun Mama Qochakama renqa. 

29Chay jallp'ata Israelpa jatun ayllunkunaman chayaqenkupaj rak'irankichej. 
Imaynatachus nini, chayman jina paykuna jallp'ata jap'enqanku. Noqa Tukuyta 
Kamachej Tata Dios chayta nini. 

Jerusalén llajtaj punkunkuna 

30Jerusalén llajtaj punkunkunaqa kaykuna kanku: Wichaynejman perqaqa 2.250 
metroyoj kanqa. 

31Llajtaj punkunkunataj Israelpa jatun ayllunkunaj sutinwan sutichasqa 
kanqanku. Wichaynejman kinsa punku kanqanku: Uj punkoqa Rubenpa punkun, 
ujtaj Judáj punkun, ujtajrí Levíj punkun. 

32Inti llojsimuynejman perqaqa 2.250 metroyoj kanqa, kinsa punkuyojtaj, 
chaytaj kaykuna kanqanku: Uj punkoqa Joséj punkun, iskay kaj punkutaj 
Benjaminpa punkun, kinsa kajtajrí Danpa punkun. 

33Uraynejman perqaqa 2.250 metroyoj kanqa. Kinsa punkutaj kaykuna 
kanqanku: Uj punkoqa Simeonpa punkun, ujtaj Isacarpa punkun, ujtajrí 
Zabulonpa punkun. 

34Inti yaykuynejman perqataj 2.250 metroyoj kanqa. Kinsa punkuntaj kaykuna 
kanqa: Uj punkoqa Gadpa punkun, ujtaj Aserpa punkun, ujtajrí Neftalíj punkun. 

35Llajtaj perqanqa tukuy muyuyninpi jisq'on kilómetro kanqa. Chay llajtaj 
sutenqa chay p'unchaymantapacha sutichasqa kanqa: Tata Diospa wasin, nispa. 

Daniel 

Daniel 1 

Danielwan, kawsaqenkunawan ima Babiloniapi 

1Judá suyupi kinsa watataña Joacín kamachishajtin, Babiloniata kuraj kamachej 
Nabucodonosor Jerusalenman chayamorqa. Jinaspataj, soldadonkunawan 
llajtata jap'inanpaj muyuykorqa. 

2Chantá Tukuyta Kamachej Dios nerqa Nabucodonosor Judá suyuta kuraj 
kamachej Joacinta jap'inanta, jinataj Diospa Templonpi kaj imakunamanta 
wakinta apakapunanta. Nabucodonosortaj Diospa Templonmanta imakunata 
Babiloniaman apaspa, lantinta yupaychana wasipi, lantinpa tiyapuyninta 
waqaychana wasiman churarqa. 

3Chantá Nabucodonosor kamachinkunamanta kurajnin Aspenazta kamacherqa 
Judata kuraj kamachejpa ayllunmanta, chantá aswan sumachaj runakunamanta 
ima 

4allin rijch'ayniyoj waynakunata ajllananta. Paykunaqa mana imanku imanasqa, 
tukuy imapi sumaj yachayniyoj, allin yuyayniyoj ima kananku karqa, Babiloniata 
kuraj kamachejpa kamachinan wasipi ruwanaman churasqa kanankupaj jina. 
Chantá Aspenazqa Caldeamanta runakunaj yachayninkuta, parlayninkuta ima 
paykunaman yachachinan karqa. 

5Jinallataj kuraj kamachej Nabucodonosor kamacherqa kamachinkuna chay 
waynakunaman sapa p'unchay mikhunata, vinotawan jaywanankuta, paypaj 
wakichisqa karqa, chay mikhunamanta. Kamachillarqataj kinsa wata junt'ata 
paykunaman yachachinankuta, chaymantataj kuraj kamachejta 
yanapanankupaj paykunata churanankuta. 

6Jinapi Judá jatun ayllumanta tawa waynakunata ajllarqanku: Danielta, 
Jananiasta, Misaelta, Azariasta ima. 

7Kamachina wasipi kamachikunaj kurajninkutaj paykunata waj 
sutiwan suticharqa: Danielta Beltsasar nispa, Jananiasta Sadrac nispa, Misaelta 
Mesac nispa, Azariastataj Abednego nispa. 

8Chaywanpis Daniel sonqonpi nerqa kuraj kamachejpa mikhunanmanta, 
ujyananmanta ima mana imatapis jap'ikunanta ama Diospa ñawpaqenpi 
ch'ichichasqa kananpaj. Chayrayku Danielqa kamachina wasipi kamachikunaj 
kurajninkuta nerqa: Ama ch'ichipaj qhawasqa kanaypaj kuraj kamachejpa 
mikhunanmanta ama mana munajta mikhuchiwaychejchu, nispa. 

9Diostaj kamachikunaj kurajninkoj sonqonta kuyucherqa, Danielta allinpaj 
qhawananpaj. 

10Chaywanpis Aspenazqa Danielta nerqa: Noqaqa wiraqochiy kuraj kamachejta 
manchachikuni, imaraykuchus pay niwarqa mikhunanmanta qankuna 
mikhunaykichejta, ujyananmantataj ujyanaykichejta. Sichus kay ujkuna 
waynakunamanta aswan tulluyasqata pay rikusonqachej chayqa, kuraj 
kamachej noqata wañuchichiwanqa. Jinataj qankunamin chaymanta juchayoj 
kawajchej, nispa. 

11Chantá Daniel mayordomowanñataj parlarqa, pitachus kamachina wasipi 
kamachikunaj kurajninku churasqa Danielta, Jananiasta, Misaelta, Azariastawan 
qhawananpaj, chaywan. Jinataj payta nerqa: 

12Kayta mañarikuyki: Imaynachus kasqaykuta rikunaykipaj, chunka p'unchay 
junt'ata q'omerkunallata qowayku mikhunaykupaj, ujyanaykupajtaj yakullata 
qowayku. 

13Chantá chunka p'unchay pasajtin, noqaykuta allinta qhawawasqayku. Kuraj 
kamachejpa mikhunanmanta mikhonqanku, chay waynakunatapis 
qhawallankitaj. Chaymanta noqaykuwan qhawarisqaykiman jina ruwayta 
atinki, nispa. 

14Mayordomoqa Danielta uyarerqa. Jinataj chunka p'unchay junt'ata 
paykunaman q'omerkunallata mikhucherqa. 

15Chunka p'unchayninmantaj paykuna, aswan allin rijch'ayniyoj, aswan 
kallpasapataj karqanku, pikunachus kuraj kamachejpa mikhunanmanta 
mikhorqanku, chay waynakunamanta nisqaqa. 

16Ajinata ari, mayordomoqa kuraj kamachejpa mikhunanmanta mikhunanku 
karqa, chay mikhunata, vinota ima apakaporqa. Chantá q'omerkunallata, 
yakullatawan paykunaman jaywarqa. 

17Chantá Diosqa chay tawa waynakunaman sumaj yachayta, yuyayniyoj kayta 
ima qorqa, imaymana qhelqakunata rejsinankupaj chantá entiendenankupaj 
ima. Chantapis Diosqa Danielman yachayta qollarqataj mosqoypi jina 
rikuykunata, mosqoykunatapis sut'inchananpaj. 

18Jinapi kuraj kamachej Nabucodonosorpa nisqan p'unchay chayamorqa chay 
waynakuna ñawpaqenpi rikhurinankupaj. Chantá kamachikunaj kurajninku 
Aspenazqa paykunata Nabucodonosorman pusarqa. 

19Kuraj kamachejtaj tukuynin waynakunawan parlaspa, repararqa tukuynin 
waynakuna ukhupi mana ujllapis kasqanta Daniel, Jananías, Misael, Azarías jina 
yachayniyoj. Chayrayku kuraj kamachejqa paykunata ajllarqa 
yuyaychajninkuna kanankupaj. 

20Kuraj kamachej tukuy imaymana yachaymanta paykunata tapojtin, chay 
tawantin waynakuna astawan yachayniyoj karqanku kuraj kamachejpa chay 
waj yachaysapa runankunamanta, chantá yatirinkunamanta nisqaqa. 

21Ajinamanta Danielqa Babiloniapi kuraj kamachejpa yuyaychajnin karqa Ciro 
sutiyoj kamachiyta qallarinankama. 

Daniel 2 

Nabucodonosor mosqokun 

1Nabucodonosor iskay watataña kamachishaspa, imaymana mosqoykunata 
mosqokorqa. Chayrayku pay mosqokusqanpi yuyaspa, puñuytapis mana 
aterqachu. 

2Chantá pay yachayniyojkunata, watojkunata, layqakunata, ch'askakunata 
qhawaspa watojkunatawan wajyacherqa, mosqokusqanta sut'inchanankupaj. 
Paykunataj kuraj kamachejpa ñawpaqenman rerqanku. 

3Chantá kuraj kamachej paykunata nerqa: Ujta mosqokuni, chaymantataj mayta 
phutikushani, imaraykuchus mayta munani yachayta mosqokusqay imatachus 
niyta munasqanta, nispa. 

4Chantá yachayniyoj runakuna arameo parlaypi kuraj kamachejta nerqanku: 
Jallalla jallalla, kuraj kamachejniyku, wiñaypaj kawsay. Mosqokusqaykita 
willawayku, noqaykutaj sut'inchasqayku imatachus niyta munasqanta, nispa. 

5Kuraj kamachejtajrí kuticherqa: Imatachus mosqokusqayta qonqarparini. 
Chaywanpis sichus qankuna mana willawankichejchu imatachus 
mosqokusqayta, imatatajchus chay mosqokusqay niyta munasqanta chayqa, 
kayta allinta yachaychej: Qankunata wañuchichisqaykichej, jinataj kamachisaj 
wasiykichejtapis q'opa wijch'unaman tukuchinankuta. 

6Chaywanpis sichus niwankichej imatachus mosqokusqayta, chantá 
imatatajchus niyta munasqanta sut'inchawankichej chayqa, t'inkachisqaykichej, 
yanapasqaykichej ima, chantá jatunchasqaykichej. Ajina ari, niwaychej 
imatachus mosqokusqayta, chaymantataj imatachus niyta munasqantapis 
sut'inchawaychej, nispa. 

7Yachayniyojkunarí ujtawan nerqanku: Kuraj kamachejniyku, willariwayku ari 
imatachus mosqokusqaykita, noqaykutaj imatachus niyta munasqanta 
sut'inchasqayku, nispa. 

8Kuraj kamachejtajrí kuticherqa: Noqa yachani qankunaqa tiempollata 
pasachiyta munashasqaykichejta, imaraykuchus yachankichej nisqayta 
junt'anaytapuni. 

9Noqa nerqaykichej: Manachus mosqokusqayta willawankichej chayqa, 
tukuyniykichej wañuchisqa kankichej. Qankunarí yachachinakushankichej 
llullakuspalla manakajta kutichinawaykichejpaj, ajinamanta tiempota 
pasachispa. Kunanqa qankuna niwaychej imatachus mosqokusqayta. 

Chaytachus willawankichej chayqa, yachasaj imatachus niyta munasqanta 
sut'inchawayta atisqaykichejta, nispa. 

10Jinapi chay yachayniyoj runakuna kutichispa, nerqanku: Kay pachapi mana 
pipis atinmanchu mosqokusqaykita willasuyta. Chantá mana jayk'ajpis mayqen 
kuraj kamachejpa may atiyniyoj kaspapis kayman rijch'akojta mañarqachu 
aysirimanta nitaj yatirimantapis nillataj yachayniyojkunamantapis. 

11Kuraj kamachejniyku, mañasqaykeqa manapuni sut'inchayta atinapaj jinachu. 
Mana pi runapis kanchu wajpa mosqokusqanta willayta atejqa. Dioskunalla 
chayta niyta atinkuman. Paykunatajrí mana runawanchu tiyakunku, nispa. 

12Chayta uyarispa, kuraj kamachej Nabucodonosorqa manchayta phiñakorqa, 
jinataj soldadonkunata kamacherqa Babiloniapi kaj tukuy yachayniyojkunata 
wañurachinankuta. 

13Chantá kuraj kamachej tukuy yachayniyojkuna wañuchisqa kanankuta 
kamachejtin, soldadokuna Danielta, paywan kajkunatawan mask'allarqankutaj, 
paykunatapis wañuchinankupaj. 

14Jinapi kuraj kamachejta qhawaj soldadokunaj kamachejnin Arioc llojserqa 
Babiloniapi yachajkunata wañuchichinanpaj. Danielpaman chayajtinrí, Daniel 
sumaj yuyaywan paywan parlarqa, mana wajkuna uyarishajtinku. 

15Chantá Daniel payta taporqa: Kuraj kamachej kayta kamachinanpaj imataj 
tiyanri? nispa. Arioctaj Danielman sut'inta willarqa imajtinchus jina kasqanta. 

16Chantá Danielqa kuraj kamachejwan parlaj rispa, mañarikorqa pay uj 
chhikanta suyarinanta Danielqa paypa mosqokusqan imatachus niyta 
munasqanta sut'inchananpaj. 

17Chaymantataj Daniel wasinman kutipuspa, Jananiasman, Misaelman, 
Azariasman ima chaymanta willarqa. 

18Nillarqataj paykuna janaj pachapi kaj Dios yanapananta mañakunankuta 
Daniel kuraj kamachejpa mosqokusqanta sut'inchananpaj, ajinamanta ama 
paykunapis Babiloniapi kaj yachayniyojkunawan khuska wañurachisqa 
kanankupaj. 

19Chay tutapeqa Tata Dios mosqoypi jina Danielman parlaspa, rikucherqa 
imatachus kuraj kamachej mosqokusqanta. Jinallatataj pay sut'incharqa 
imatachus kuraj kamachejpa mosqokusqanta niyta munasqanta. Chayrayku 
Danielqa janaj pachapi kaj Diosta yupaycharqa: 

20Pay nerqa: Diospa sutenqa wiñay wiñaypaj yupaychasqa kachun, 
imaraykuchus yachayniyoj kaypis, tukuy atiypis paymantamin jamun. 

21Paymin imachus kay pachapi kananta munayninman jina apaykachan. Kuraj 
kamachejkunata churantaj, orqhontaj. Paymin yachayniyojkunaman yachayta 
qon, tukuy imata yachajkunamanpis astawan yachayta qon. 

22Diosqa pakasqa kajta sut'inchan, mana yachay atina kajtapis. Paymin imachus 
laqhayaypi kajtapis rejsin. Payqa k'anchaymin. 

23Ñawpa tataykunaj Diosnin, qanman pachis niyki, yupaychaykitaj, 
imaraykuchus qan yachayta, kallpatawan qowanki. Kunantaj imatachus 
mañakorqayku, chayta qan sut'ita rikuchiwanki, imaraykuchus kuraj 
kamachejpa mosqokusqanta sut'inchawanki, nispa. 

Daniel kuraj kamachejpa mosqokusqanta sut'inchan 

24Kuraj kamachejqa Ariocta kamachisqa Babiloniapi kaj yachayniyojkunata 
wañurachinanta. Danieltajrí Ariocta watukoj rispa, nerqa: Yachayniyojkunata 
ama wañurachiychu. Aswanpis kuraj kamachejman pusaway, noqataj imatachus 
mosqokusqanta sut'inchasaj, nispa. 

25Chaypacha Ariocqa Danielta Nabucodonosorpa ñawpaqenman pusarqa, 
nerqataj: Judamanta apamusqa ukhupi uj runata tarini, paytaj mosqokusqaykita 
chantá imatachus niyta munasqantawan sut'inchasonqa, nispa. 

26Jinapi Daniel, pitachus babiloniokuna Beltsasar sutiwan sutichasqanku, 
chayqa kuraj kamachejpa ñawpaqenpi sayashajtin, kuraj kamachej payta nerqa: 
Atiwajchu niwayta imatachus mosqokusqayta, chay mosqoyniytaj imatachus 
niyta munasqanta? nispa. 

27Danieltaj kuticherqa: Mana mayqen yachayniyoj runapis, nitaj yatiripis, nitaj 
yachajpis, nillataj ch'askata qhawaspa watojpis atinmanchu chay pakasqa 
yachayta willasuyta. 

28Chaywanpis janaj pachapi uj Dios tiyan, pichus pakaypi kaj tukuy imata sut'ita 
rikuchin, chay. Paymin qan kuraj kamachej Nabucodonosorman sut'ita 
rikuchisorqa jamoj p'unchaykunapi imachus kananmanta. Kunantaj imatachus 
puñushaspa mosqokusqaykita noqa willasqayki: 

29Kuraj kamachejníy, puñunaykipi kashaspa, qhepanejman imachus 
kananmanta unancharisharqanki. Jinapi pakasqa kajta sut'inchaj Dios imachus 
qhepaman kananta rikuchisorqa. 

30Noqamanpis chay pakasqa yachayta Dios sut'inchawarqa, mana tukuy 
runamanta astawan yachayniyoj kasqayraykuchu. Manachayqa Dios munan 
yachanaykita mosqoyniyki imatachus niyta munasqanta, ajinamanta 
sonqoykipi yuyaychakusqaykita yachanaykipaj. 

31Kamachejníy, mosqokushaspa uj may jatun lliphipishaj lantita rikusqanki. 
Chay lanteqa mancharinapaj jina kasqa, ñawpaqeykipitaj sayashasqa. 

32Lantej umanqa qorimanta kasqa. Qhasqonwan, makinkunawantaj qolqe 
metalmanta kasqanku. Wijsanwan, rakhu piernanwantaj broncemanta 
kasqanku. 

33Chantá t'usunkunaqa fierromanta kasqanku. Chakinkunataj khuskan 
fierromanta, khuskantaj t'urumanta kasqa. 

34Chantá qhawashajtillayki, orqomanta ni pejpa kachaykamusqallan uj rumi 
urmamusqa, jinataj chay lantej chakinpi jap'ispa, lantita phirirparisqa. 

35Chantá ujllata fierropis, t'urupis, broncepis, qolqe metalpis, qoripis ima ñut'u 
jallp'a jina rikhurisqa. Jinataj imaynatachus trigota wayrajtinchej wayraqa 
pajata apakapun, ajinata wayraqa chay tukuyta oqharisqa mana imata 
puchuchispa. Lantita phiriykusqa, chay rumitajrí jatun orqoman tukusqa, tukuy 
kay pachamantaj junt'aykusqa. 

36Mosqokusqaykeqa ajina kasqa. Kunantaj imatachus niyta munasqanta 
sut'inchasqayki. 

37Kamachejníy, qan tukuynin kuraj kamachejkunamanta aswan atiyniyoj kanki, 
imaraykuchus janaj pachapi kaj Diosmin kamachinata, atiyta, kallpata ima 
qorqasunki jatunchasqa kanaykipaj. 

38Payllataj qanta churasorqa kay pachapi kaj chhika runakunata 
kamachinaykipaj. Chantapis uywakunata, p'isqokunata ima qanpa makiykiman 
churan. Chayrayku chay lantej qorimanta umanqa qan kanki. 

39Qanpa qhepaykita qanmanta aswan pisi atiyniyoj suyu jatarimonqa. Chaypa 
qhepantataj bronce jina kinsa kaj jatun suyu jatarimonqa, chaytaj tukuy kay 
pachata kamachenqa. 

40Chay qhepantataj tawa kaj jatun suyu fierro jina sinch'i kanqa. Jinataj 
imaynatachus fierro tukuy imata p'akin, ñut'untaj, ajinata tukuy waj suyukunata 
jap'ispa chinkachenqa. 

41Kamachejníy, chay lantej chakinpi, jinataj ruk'ananpipis rikorqanki khuskan 
fierromanta, khuskantaj t'urumanta kasqanta, icharí? Chay niyta munan qhepa 
kaj suyoqa t'aqanasqa kananta. Wakenqa fierro jina sinch'i kanqa, imaynatachus 
fierrowan t'uruwan chajrusqata rikorqanki, ajina. 

42Chay lantej chaki ruk'anankunaqa wakin karqa fierromanta, wakintaj 
t'urumanta. Chaytaj niyta munan chay suyoqa wakinnejpi sinch'i kananta, 
wakinnejpitaj pisi kallpa kananta. 

43Imaynatachus fierrowan t'uruwan chajrusqata rikorqanki, kikinta chaypacha 
suyukunata kamachejkunaqa casaraspa aylluchakuyta munanqanku, 
suyunkukuna chaynejta aswan kallpachasqa kanankupaj. Chaywanpis mana 

sumaj ujchasqachu kanqanku, imaynatachus fierrowan t'uruwan mana 
chajrukuyta atinkuchu, ajinata. 

44Chay kuraj kamachejkuna kamachishajtinku, janaj pachapi kaj Tata Dios mana 
jayk'aj chinkachisqa kanan kamachiyninta sayarichenqa, manataj mayqen 
suyupis payta atipanqachu. Astawanpis payqa tukuynin waj suyukunata 
tukuchenqa, paypa suyuntaj wiñaypaj sayanqa. 

45Chantá qan kamachejníy, mana pejpa tanqarimusqallan rumita orqomanta 
choqakamojta rikorqanki, mayqenchus fierrota, bronceta, t'uruta, qolqe 
metalta, qoritapis ñut'u jallp'aman tukuchisqa, chay, icharí? Chaymin tukuyta 
atipaj chay suyu karqa. Ajinamanta Tukuy Atiyniyoj Tata Diosqa qhepanejman 
imachus kananmanta qanman rikuchisunki. Mosqokusqaykeqa cheqamin, 
sut'inchayninpis cheqallataj, nispa. 

46Chantá kuraj kamachej Nabucodonosor Danielpa ñawpaqenman pampakama 
k'umuykukorqa. Jinaspataj, kamacherqa uywa ñak'asqa q'olachinata Danielman 
jaywanankuta, inciensotataj payman q'oshñichinankuta. 

47Chantá Danielta nerqa: Cheqapuni Diosniykichejqa tukuy dioskunaj Tukuyta 
Kamachej Diosnin, tukuy kamachejkunaj kuraj kamachejninkutaj, tukuy 
pakaypi kajta sut'inchaj ima, imaraykuchus qan pakasqa kajta sut'inchayta 
aterqanki, nispa. 

48Chaymanta kuraj kamachejqa Danielta jatuncharqa, sumaj t'inkatataj payman 
qorqa. Chantá payta Babilonia nisqa jap'iyta kamachinanpaj churarqa, jinallataj 
tukuy yachayniyojkunaj kurajninku kananpaj ima. 

49Jinallatataj Danielpa mañakusqanman jina kuraj kamachejqa Sadracta, 
Mesacta, Abednegotawan churallarqataj Babilonia jap'iymanta cargoyoj 
kanankupaj. Danieltajrí kuraj kamachejpa ñawpaqenpi karqa kamachejpa 
yuyaychajnin jina. 

Daniel 3 

Qorimanta lanti 

1Uj kuti kuraj kamachej Nabucodonosorqa qorimanta uj lantita ruwacherqa. 
Chay lantej sayaynenqa kinsa chunka metro karqa, rakhuntaj kinsa metro. 
Chantá Nabucodonosor kamacherqa Babilonia suyupi, Dura nisqa cheqapi chay 
lantita sayachinankuta. 

2Pay kamachillarqataj wajyachinankuta tukuynin kamachejkunata, soldado 
kamachejkunata, juch'uy llajtakunapi kamachejkunata, kamachejpa 
yuyaychajninkunata, qolqeta waqaychajkunata, juezkunata, waj kurajkunata 
ima ruwachisqan lanti sayachisqa kasqanmanta raymichanankupaj. 

3Chayrayku tukuyninku chay lantej ñawpaqenman tantakamorqanku, lantita 
raymichanankupaj. 

4Jinapi lanti raymichayta qallarej jatunmanta qhaparispa, nerqa: Tukuy 
suyukunamanta, tukuy llajtakunamanta kajkuna, imaymana parlayniyojkuna 
ima, uyariwaychej: 

5Maypachachus putututa, pinkilluta, bombota, arpata, salteriota, zampoñata ima 
waqajta uyarinkichej chaypacha, pampakama k'umuykuspa, kuraj kamachej 
Nabucodonosorpa ruwachisqan qori lantita yupaychankichej. 

6Tukuy pikunachá mana pampakama k'umuykuspa lantita 
yupaychanqankuchu, chaykuna chaypachapacha lawrashaj uj jatun hornoman 
wijch'uykusqa kanqanku, nispa. 

7Jinataj, tantasqa karqanku, chay runakuna tocanakunaj waqasqanta 
uyariytawankama, pampakama k'umuykorqanku qorimanta ruwasqa lantita 
yupaychanankupaj. 

8Chaywanpis Caldeamanta wakin runakuna judiokunawan jap'inakuspa, kuraj 
kamachej Nabucodonosorman rerqanku, wakin judiokunata 
ch'ataykunankupaj. 

9Paykuna nerqanku: Jallalla, jallalla, kuraj kamachejniyku, wiñaypaj kawsay, 
sutiykitaj yuyarisqapuni kachun. 

10Kamachejniyku, qan kamacherqanki: Maypachachus runakuna tocanakunaj 
waqasqanta uyarispa, pampakama k'umuykuytawan, qorimanta ruwasqa 
lantiyta yupaychachunku, nispa. 

11Nillarqankitaj pichus mana jinata ruwajqa lawrashaj jatun hornoman 
wijch'uykusqa kananta, icharí? 

12Chaywanpis wakin judiokuna tiyan, pikunatachus Babilonia jap'iypi 
kamachejkuna kanankupaj churarqanki, chaykuna. Paykunaqa mana kasuta 
ruwasunkuchu, nitaj qorimanta ruwachisqayki lantitapis yupaychankuchu. 
Sutinkoqa Sadrac, Mesac, Abednego ima, nispa. 

13Chantá Nabucodonosor manchayta phiñakuspa, Sadracta, Mesacta, 
Abednegotawan ñawpaqenman pusamunankuta kamacherqa. Ñawpaqenpi 
sayashajtinkutaj, 

14Nabucodonosor paykunata taporqa: Cheqachu qankuna diosniykunata mana 
jatunchankichejchu, nitaj qorimanta ruwachisqay lantitapis 
yupaychankichejchu? 

15Kunanrí ujtawan pututoj waqasqanta, chay waj tocanakunaj waqasqanta ima 
uyariytawan, pampakama k'umuykuspa lanti ruwachisqayta 
yupaychankichejchu, chayrí manachu? Sichus lantiyta mana yupaychankichej 

chayqa, chaypachapacha sumaj parichisqa hornoman wijch'uykusqa kankichej. 
Chaypacha, ima diostaj qankunata makiymanta kacharichiyta 
atisunkichejmanri? nispa. 

16Jinapi chay kinsantin waynakuna Nabucodonosorman kuticherqanku: 
Kamachejniyku, kaymanta mana imatapis parlana kanchu. 

17Noqayku yupaychayku, chay Diosniykumá nina lawrashaj hornoman 
wijch'uykuwasqaykumanta qhespichiyta atiwayku. Jinallataj qan mana allin 
kajta ruwanawaykuta yuyashanki, chaymantapis kacharichiwasqayku. 

18Mana kacharichiwaykumanchu chaypis, kamachejniyku, kayta allinta yachay: 
Manapuni diosniykikunata yupaychasqaykuchu, nitaj pampakama 
k'umuykusqaykuchu qorimanta ruwasqa lantiykej ñawpaqenpi, nispa. 

Kinsantin waynakuna hornomanta qhespichisqa kanku 

19Nabucodonosor imachus nisqankuta uyariytawan, chay kinsantin waynakunaj 
contrankupi sinch'ita phiñakusqanrayku, uyan pukayarqa. Chantá 
soldadonkunata kamacherqa hornota qanchis kutitawan astawan 
parichinankuta. 

20Kamachillarqataj astawan wapu soldadonkunaqa Sadracta, Mesacta, 
Abednegotawan wataykuspa, sumaj parichisqa hornoman wijch'uykunankuta. 

21Chantá soldadokuna kinsantin waynakunata wataykuspa, sumaj parichisqa 
hornoman wijch'uykorqanku, paykuna kurajkuna kasqankurayku ima 
p'achawanchus p'achallikoj kanku, chay jina p'achallisqata. 

22Kuraj kamachejqa horno manchay parichisqa kananta kamachisqanrayku, 
pikunachus waynakunata wijch'uykusharqanku, chay soldadokunaqa ninaj 
ruphasqan wañorqanku. 

23Chay kinsa waynakunataj sumaj parichisqa horno ukhuman watasqa 
urmaykorqanku. 

24Chaywanpis tumpamantawan kuraj kamachej Nabucodonosorqa chayta 
mayta mancharikuspa, ujllata sayarerqa, jinaspataj yuyaychajninkunata nerqa: 
Manachu kinsa runakunata ninaman wijch'uykucherqanchej? nispa. Paykunataj 
kuticherqanku: Arí, kinsalla karqanku, nispa. 

25Nabucodonosortajrí nerqa: Noqa tawa runakunata rikushani phaskarasqata, 
jinataj nina ukhupi mana imanasqa purishajta. Chay tawa kaj runataj dioskunaj 
churinman rijch'akun, nispa. 

26Chantá horno punkuman qayllaykuspa, Nabucodonosor qhaparerqa: Sadrac, 
Mesac, Abednego, Patapi Kaj Diospa kamachinkuna, llojsimuychej, kaymantaj 
jamuychej, nispa. Chantá kinsantin runakuna nina lawrashaj chawpimanta 
llojsimorqanku. 

27Jinapi chay suyumanta tukuy kamachejkuna waynakunaman qayllaykuspa, 
repararqanku waynakunaj ukhunkoqa mana ruphasqachu kasqanta, nitaj 
chujchankupis q'aspasqachu kasqanta. P'achankupis pachallan kakushasqa, 
nitaj q'oshñej q'apaynillanpis paykunapi kasqachu. 

28Chantá kuraj kamachej Nabucodonosor jatunmanta qhaparerqa: Yupaychasqa 
kachun Sadracpata, Mesacpata, Abednegojpatawan Diosninku, pichus 
angelninta paykunata waqaychananpaj kachamorqa, chay. Kuraj kamachej 
kajtiypis, kamachisqayta mana kasorqankuchu. Aswanpis wañuyta mana 
manchachikuspa, Diosninkumanta jawa waj diosman manapuni 
k'umuykorqankuchu nitaj yupaycharqankuchu. 

29Chayrayku noqa kayta kamachini: Sichus pipis kay waynakunaj Diosninkoj 
contranpi imatapis parlanman chayqa, mayqen suyumantapis, chayrí mayqen 
parlayniyojpis kachun, pay wañuchisqa kanqa, ayantaj chhikan chhikan 
khuchurasqa kanqa. Wasinpis thuñisqallataj kanqa, imaraykuchus chay jinata 
qhespichej Dios jina manapuni waj dios kanchu, nispa. 

30Chaymantapachataj kuraj kamachejqa chay kinsa waynakunata Babilonia 
jap'iypi aswan jatun ruwanaman churarqa. 

Daniel 4 

Kuraj kamachej Nabucodonosor locoyapun 

1 1 (3.31) Kuraj kamachej Nabucodonosor uj cartata qhelqachispa, tukuynin 
kamachisqan suyukunaman apacherqa. Kay jinata chay cartapi willarqa: Noqa 
kuraj kamachej Nabucodonosor tukuy suyukunapi tiyakojkunata 
napaykuykichej: Qankunapaj allin kawsay kachun, nispa. 

2 2 (3.32) Munani qankuna yachanaykichejta kay chhika t'ukuna imakunata 
Patapi Kaj Dios noqawan ruwasqanta. 

3 3 (3.33) Paypa ruwasqanqa manchay t'ukuna, may jatuntaj. Kamachisqanpis 
wiñay wiñaypaj kanqa, manapunitaj tukukonqachu. 

4 4 (1) Noqa Nabucodonosor kamachinay wasipi mana imamanta llakiyniyoj 
tiyakusharqani, tukuy imapipis allin rishawarqa. 

5 5 (2) Chaywanpis uj ch'isi puñushajtiy, mosqokusqay mancharichiwarqa, 
jinallataj imaymana yuyaykuna, rikuykunataj musphachiwarqa. 

6 6 (3) Chantá kamacherqani Babiloniapi kaj tukuynin yachayniyoj runakuna 
jamuspa, sut'inchanawankuta mosqokusqay imatachus niyta munasqanta. 

7 7 (4) Jinapi tukuy Babilonia suyumanta tukuy yatirikuna, yachayniyoj kajkuna, 
jinallataj ch'askakunata qhawaspa watojkunapis jamorqanku, noqataj 

mosqokusqayta paykunaman willarqani. Chaywanpis paykuna mosqokusqay 
imatachus niyta munasqanta mana sut'inchayta aterqankuchu. 

8 8 (5) Chantá chay qhepata, pichus diosniy Beltsasarpa sutinwan sutichasqa 
karqa, chay Daniel jamuwarqa. Paypeqa Tata Diospa Espíritun tiyakun, noqataj 
mosqokusqayta payman kay jinata willarqani: 

9 9 (6) Yachayniyojkunaj kurajnin Beltsasar, noqa yachani Tata Diospa Espíritun 
qanpi tiyakusqanta, tukuy pakasqa kajmantataj yachasqaykita. Kunantaj noqa 
willasqayki imatachus mosqokusqaypi rikorqani chayta, chantataj qan 
imatachus niyta munasqanta sut'inchaway. 

10 10 (7) Puñunaypi kashaspa, kay jinata mosqokorqani: Jallp'api uj jatun sach'a 
kasqa. 

11 11 (8) Chay sach'aqa wiñaspa, manchayta rakhuyasqa, uma puntantaj 
janajkama chayasqa, tukuy kay pachapi runakunataj chayta rikusqanku. 

12 12 (9) Laqhenqa may k'achitu kasqa, poqoynintaj may ashkha kasqa. 
Poqoyninmanta tukuy mikhusqanku. K'ita animalkunapis llanthunpi 
llanthurikoj kasqanku. Thansanpi p'isqokunapis thapachakoj kasqanku. Kay 
pachapi tukuy kawsajpis chay sach'aj poqoyninwan kawsaj kasqanku. 

13 13 (10) Ajinata mosqokushaspa, kaymanta jinalla uj angelta rikorqani janaj 
pachamanta urayk'amojta. 

14 14 (11) Chantá jatunmanta qhaparispa, nisqa: Chay sach'ataqa urmachiychej, 
thansantapis k'utuychej. Laqhentapis p'itiychej, poqoynintataj qhallirpariychej. 
Llanthunpi kashaj uywakunapis ayqechunku, thansanpi chukoj p'isqokunapis. 

15 15 (12) Chaywanpis k'ullunta, saphintawan jallp'api saqeychej. Fierro 
cadenawan, bronce cadenawan ima wataykuspa, qhora chawpipi saqeychej. 
Chhullaykamuchun patanman, k'ita animalkunawan khuskataj campopi qhorata 
mikhuspa kawsachun. 

16 16 (13) Yuyaynin waj jinaman tijrakuspa, uywaj yuyayninman jina tukuchun, 
ajinatataj qanchis wata junt'a kachun. 

17 17 (14) Diospa angelninkuna ajina kananta kamachinku, tukuy runakuna 
yachanankupaj janaj pachapi kaj Tata Dios tukuy suyukunata kamachinanpaj 
atiyniyoj kasqanta. Yachallachunkutaj paymin kamachina atiyta qosqanta, 
pimanchus qoyta munasqanman, jinallataj uj suyupi kuraj kaj kananpaj 
churasqanta aswan pisipaj qhawasqa runata, nispa. 

18 18 (15) Ajinata noqa kuraj kamachej Nabucodonosor mosqokusqaypi 
rikorqani. Kunantaj, Beltsasar, niway mosqokusqay imatachus niyta 
munasqanta, imaraykuchus tukuy suyuypi kaj yachayniyojkunamanta ni ujpis 

sut'inchawayta aterqachu. Qanrí atiwaj sut'inchawayta, imaraykuchus Tata 
Diospa Espíritun qanpi kashan, nispa. 

Danielqa Nabucodonosorpa mosqokusqanta sut'inchan 

19 19 (16) Chantá Beltsasar sutiwan sutichasqa Daniel t'ukushaj qhepakorqa, 
tukuy imaymana yuyaykuna umanman jamojtintaj, mayta mancharikorqa. Noqa 
Nabucodonosortajrí, payta nerqani: Beltsasar, mosqokusqay imatachus niyta 
munasqanmanta ama manchariychu, nispa. Chantá Beltsasar kutichispa, 
niwarqa: Ay wiraqochíy, mosqokusqayki imatachus niyta munasqanqa qanta 
chejnisojkunapaj kachun. 

20 20 (17) Qan kamachejníy, rikorqanki jatun sach'ata, janaj pachakama uma 
puntan chayashajta, karumantapachataj rikukushajta. 

21 21 (18) May k'acha laqheyoj kasqa, poqoyninmantataj tukuy mikhusqanku. 
Llanthunmanpis k'ita animalkuna llanthukoj jamoj kasqanku, thansanpitaj 
p'isqokuna thapachakoj kasqanku, icharí? 

22 22 (19) Wiraqochi kamachejníy, qanmin chay sach'a kanki. Kuraj kamachej 
kasqaykipi wiñaspa jatunyasqaykeqa janajkama chayan, kamachisqaykitaj kay 
pachapi uj kantumanta ujnin kantukama junt'aykun. 

23 23 (20) Kamachejníy, rikullarqankitaj janaj pachamanta uj angelta 
urayk'amojta, uyarerqankitaj nejta: Kay sach'ata urmachiychej, 
llant'arpaychejtaj. Chaywanpis k'ullunta, saphinllatawan jallp'api saqespa, 
wataykuychej fierro cadenawan, bronce cadenawan ima. Qhora chawpipi 
saqeychej. Chantá patanman chhulla urmachun, uywakunawan khuskataj 
qanchis wata junt'ata qhorata mikhuchispa kawsachun, nispa. 

24 24 (21) Kamachejníy, kaymin mosqokusqaykej sut'inchaynenqa, imatachus 
Patapi Kaj Dios contraykipi nisqan. 

25 25 (22) Aswan qhepaman qanqa runakuna chawpimanta qharqosqa kanki, 
uywakunawantaj kawsanki. Waka jina qhorata mikhunki, chhullapis ukhuykita 
joq'osonqa. Ajinata kawsanki qanchis wata junt'ata, qan ninaykikama: Janaj 
pachapi kaj Diosmin kay pachapi kaj tukuy suyuta kamachin, paytaj pitachus 
munasqanta kamachinanpaj churan, nispa. 

26 26 (23) Chaywanpis sach'aj k'ullunta, saphintawan saqenapaj kamachisqaqa 
niyta munan kuraj kamachej kayniykeqa kutimpusunanta, maypachachus ninki: 
Diosllamin atiyniyoj, nispa, chaypacha. 

27 27 (24) Chayrayku kamachejníy, yuyaychasqayta kasuway: Kamachej jina 
cheqanta ruway, amataj astawan juchalliychu. Mana allin kajta ruwayta saqespa, 
wajcha runakunamanta khuyakuy. Ichapis ajinamanta astawan unayta mana 
ima llakiyniyoj kawsakunki, tukuy imapipis allillan risonqa, nispa. 

28 28 (25) Chaywanpis imatachus Daniel sut'inchasqa kuraj kamachej 
Nabucodonosormanta, chay tukuy junt'akorqa. 

29 29 (26) Chaymanta uj wataman, kuraj kamachej Babilonia llajtapi kamachinan 
wasipi puriykachashaspa, 

30 30 (27) nerqa: Qhawariychej, imayna jatunchus Babilonia llajta kasqanta. 
Noqamin chayta jatun atiyniywan sayaricherqani suyuypa jatun llajtan 
kananpaj, ajinamanta atiyniyoj kasqayta tukuy yachanankupaj, nispa. 

31 31 (28) Chay jinata kuraj kamachej parlashajtillanraj, janaj pachamanta kay 
jinata parlamojta uyarerqa: Kuraj kamachej Nabucodonosor, kayta uyariy: 
Kamachiyniykeqa manaña qanpatachu. 

32 32 (29) Aswanpis qan runakuna chawpimanta qharqosqa kanki, k'ita 
animalkunawantaj kawsanki. Buey jina qhorata mikhunki, qanchis wata 
junt'atataj ajina kanki ninaykikama: Janaj pachapi kaj Diosllamin atiyniyoj kay 
pachapi tukuy suyukunaj patankupi kamachinanpaj, payllataj munasqanman 
jina kamachejkunata churan, nispa. 

33 33 (30) Chantá chaypachapacha Nabucodonosorpa contranpi willay 
junt'akorqa. Jinataj Nabucodonosor locoyapusqanrayku payta runa 
chawpimanta qharqorqanku. Chaymantapacha pay buey jina qhorata mikhorqa, 
chhullataj ukhunta joq'orqa. Chujchanpis phuru jina karqa, sillunpis ankajpata 
jina kanankama wiñaykorqa. 

Nabucodonosorqa Tata Diosta yupaychan 

34 34 (31) Qanchis wata junt'akojtin, noqa Nabucodonosor janaj pachata 
qhawarerqani, loco kayniymantataj yuyayniyman kutiripusqayta 
reparakorqani. Chaypacha janaj pachapi kaj Diosta yupaycharqani, kay jinatataj 
Wiñaypaj Kawsajta jatuncharqani: Paypa atiynenqa wiñaypaj, suyukunata 
kamachiyninpis tukuy mit'apaj. 

35 35 (32) Paypa ñawpaqenpi kay pachapi tiyakoj runakuna manakaj jinalla 
kanchej. Payqa munayninman jina ruwan janaj pachapi, jinallataj kay 
pachapipis. Manataj pipis Diospa atiyninman sayaykojqa kanchu, manallataj 
pipis payta tapurej kanchu: Imarayku kay jinata ruwankiri? nispa. 

36 36 (33) Chantá chaypachapacha yuyayniyman kutirerqani. Jinataj noqa watej 
jatunpaj qhawasqa karqani, jinallataj watej kamachiyta qallarerqani. 
Kamachinaypaj yuyaychawajkuna, yanapawajkuna ima mask'allawarqankutaj 
kamachinayman kutichinawankupaj. Chaymantataj aswan jatunchasqa karqani 
ñawpajmanta nisqaqa. 

37 37 (34) Chayrayku noqa Nabucodonosorqa janaj pachapi Kuraj Kamachej 
Diosta yupaychani. Sutinta pataman oqharini, jatunchanitaj, imaraykuchus 

tukuy ruwasqanqa cheqapuni, cheqantaj. Chantá pay jatunchakojkunatapis 
k'umuykuchiyta atillantaj. 

Daniel 5 

Perqapi qhelqasqa rikhurin 

1Aswan qhepaman Babiloniapi Belsasarñataj kuraj kamachej kaspa, 
suyunmanta waranqa kurajkunata uj jatun raymiman wajyacherqa. Chantá 
kuraj kamachejqa wajyarisqa kurajkunawan khuska ashkha vinota ujyarqanku. 

2Jinapi vinowan machasqa kaspa, kuraj kamachej Belsasar kamachinkunata 
kamacherqa qori vasokunata, qolqe metalmanta vasokunatawan 
apamunankuta, mayqenkunatachus tatan Nabucodonosor Jerusalenpi Tata 
Diospa Templonmanta apachimusqa, chaykunata. Pay munarqa raymipi kaj 
kurajkuna, warminkuna, chantá waj warminkuna ima chay vasokunapi vinota 
ujyanankuta. 

3Jinapi kuraj kamachej Belsasarpa kamachinkuna, mayqen vasokunatachus 
soldadokuna Jerusalén Templomanta unay suwasqanku, chay vasokunata 
apamorqanku. Chay vasokunapitaj vinota ujyarqanku kuraj kamachej, 
warminkuna, waj warminkuna, chantá pikunachus chay raymiman wajyasqa 
karqanku, chaykuna ima. 

4Ajinata vinota ujyashaspataj, paykuna machasqamanta lantinkukunata 
jatunchasharqanku, mayqenkunachus qorimanta, qolqe metalmanta, 
broncemanta, fierromanta, k'ullumanta, rumimanta ima ruwasqa karqanku, 
chaykunata. 

5Chaywanpis ujllata runaj makinman rijch'asqa rikhurimorqa, candeleroj 
ñawpaqenpitaj ruk'ananwan qhelqayta qallarerqa kamachina wasej yuraj 
perqanpi. 

6Kuraj kamachej Belsasartaj qhelqaj makita rikuytawan, sinch'ita 
manchachikorqa, jinataj chakinmanta umankama kharkatiterqa. Uyanpis 
q'elluman tukorqa. 

7Chantá qhaparispa, kamachinkunata kamacherqa yatirikunata, 
yachayniyojkunata, ch'askakunata qhawaspa watojkunata ima pusamunankuta. 
Paykuna jamojtinkutaj, Belsasar nerqa: Sichus pillapis jaqay qhelqasqata 
ñawiriyta atin, sitajchus imatachus niyta munasqanta sut'inchawayta atinman 
chayqa, p'achallichisqa kanqa sumaj puka p'achawan, kunkanmantaj qori 
cadena k'achanchanata churanqanku. Chantá suyuypi kinsa kaj kamachejmin 
kanqa, nispa. 

8Jinapi tukuy yachayniyojkunaqa kuraj kamachejpa wasinman yaykuspa, chay 
qhelqasqata qhawarqanku. Chaywanpis mana mayqenninkupis chay 

qhelqasqata ñawiriyta aterqankuchu, nitaj imatachus niyta munasqanta 
sut'inchaytapis. 

9Chantá kuraj kamachej Belsasar astawanpuni manchachikorqa, uyanpis 
astawan q'elluyarqa. Paywan kasharqanku, chay kurajkunataj mana 
yacharqankuchu imatachus ruwanankuta. 

10Jinapi kuraj kamachejpa mamanqa churin Belsasarpa qhaparisqanta, chantá 
kurajkunaj qhaparisqankutawan uyarispa, maypichus mikhusharqanku, 
chayman yaykorqa, nerqataj: Jallalla jallalla, kuraj kamachejníy, wiñaypaj 
kawsakuy. Ama llakikuychu, amataj uyaykipis jinatapuni q'elluyachunchu. 

11Suyuykipi uj runa tiyan, paypitaj may llimphu dioskunaj espiritunku paypi 
tiyakun. Tatayki kamachishajtin, chay runa manchay uyarisqa karqa dioskuna 
jina sumaj yuyayniyoj, yachayniyoj ima kasqanrayku. Chayrayku tatayki 
Nabucodonosor chay runata churarqa tukuy suyupi tukuy yachaysapakunata, 
yatirikunata, sumaj yachajkunata, ch'askakunata qhawaspa watojkunata ima 
kamachinanpaj. 

12Chay runaj sutin Daniel karqa, tataykirí payta Beltsasar sutiwan suticharqa. 
Payqa sumaj yachayniyoj, yuyayniyojtaj kaspa, mosqoykunata, watuykunata 
ima sut'inchayta atin, mana entiendey atinatapis sut'iman orqhoyta atillantaj. 
Chayrayku kamachejníy, Danielta wajyachiy, paytaj perqapi qhelqasqa 
imatachus niyta munasqanta sut'inchanqa, nispa. 

Daniel perqapi qhelqasqata sut'inchan 

13Chantá Danielta kuraj kamachejpaman pusajtinku, Belsasar payta taporqa: 
Qanchu Daniel kanki, pitachus tatay Nabucodonosor kuraj kamachej kashaspa, 
Judá suyumanta apachimorqa, chaykunamanta ujnin kaj? 

14Dioskunaj espíritun qanwan kasqanta niwanku, sut'i yuyayniyoj, sumaj 
yachayniyojtaj kasqaykita. 

15Kamachiykuna tukuy suyumanta aswan yachayniyojkunata, yatirikunata ima 
kayman pusamorqanku, perqapi qhelqasqata ñawirinankupaj, imatachus niyta 
munasqantataj sut'inchanawankupaj. Chaywanpis paykuna chay qhelqasqa 
imatachus niyta munasqanta mana sut'inchayta atiwankuchu 

16Chaywanpis niwanku, qan mana yachay atina kajta sut'inchayta atisqaykita, 
mana allinchay atinatapis allinchaj kasqaykita. Kunanqa, sichus qan chay 
qhelqasqata ñawirinki, jinataj imatachus niyta munasqanta willawanki chayqa, 
sumaj puka p'achawan p'achallichisqayki, kunkaykimantaj qori cadenata 
churachisaj. Chantá suyuypi kinsa kaj kamachej kanki, nispa. 

17Chaywanpis Danielqa kuraj kamachejman kuticherqa: Imatachus qowayta 
munashanki, chayqa qanllapaj kachun, kamachinayki wasipi 

churanawaykimantataj wajta churay. Noqarí chay qhelqasqata ñawiripusqayki, 
imatachus niyta munasqantapis sut'inchallasajtaj. 

18Kuraj kamachej Belsasar, Patapi Kaj Diosqa tatayki Nabucodonosorman kay 
suyuta, jatun atiyta, jatunpaj qhawasqa kayta ima qorqa. 

19Dios payman atiyta qosqanrayku, tukuy ayllumanta kajkuna, waj 
suyukunamanta kajkuna, tukuy imaymana parlayniyoj runakunapis payman 
k'umuykorqanku, ñawpaqenpitaj kharkatiterqanku. Paytaj munasqanman jina 
pitapis kawsajta saqej, manachayrí wañuchichej. Wakinkunata jatuncharqa, 
wakinkunatatajrí k'umuykucherqa. 

20Chaywanpis tatayki sonqonpi jatunchakusqanrayku, runaykachaspa k'ullu 
kasqanraykutaj, Tata Diosqa paymanta kamachej kayninta, jinataj jatunpaj 
qhawasqa kaynintawan qhechorqa. 

21Runakuna chawpimanta qharqosqa karqa. Yuyayninpis uywaj yuyayninman 
jina tukorqa, k'ita burrokunawan khuskataj kawsarqa. Buey jina qhorata 
mikhorqa, chhullataj payta joq'orqa. Ajina karqa rimarinankama: Patapi Kaj 
Diosllamin tukuy atiyniyoj tukuy suyukunata kamachinanpaj. Jinallataj 
payllamin pitachus munasqanta churan runakunata kamachinanpaj, nispa. 

22Qantajrí, kuraj kamachej Belsasar, Nabucodonosorpa churin kashaspa, 
tataykiwan imachus kasqanta yacharqanki. Chaywanpis mana 
k'umuykorqankichu. 

23Aswanqa janaj pachapi kaj Tukuyta Kamachej Diospa contranpi 
oqharikorqanki, kamacherqankitaj Templonmanta apamusqa vasokunata 
orqhomunankuta. Chantá chay vasokunapi warmiykikunawan, chantá waj 
warmiykikunawan, jinataj pikunatachus raymiman wajyarakorqanki, 
chaykunawan khuska vinota ujyarqankichej. Chay jawataj waj dioskunata, 
qorimanta, qolqe metalmanta, broncemanta, fierromanta, k'ullumanta, 
rumimanta ruwasqa dioskunata yupaycharqanki. Chay dioskunaqa mana 
rikunkuchu, manataj uyarinkuchu, nitaj imatapis yachankuchu. Diostatajrí 
mana jayk'ajpis yupaycharqankichu, pejpa makinpichus kawsayniyki, tukuy 
ruwasqayki ima kashan, chay Diosta. 

24Chayrayku payqa qhelqananpaj chay makita rikhurichimorqa. 

25Chay qhelqasqa nin: MENE, MENE, TEKEL, PARSIN, nispa. 

26Chay qhelqasqa imatachus niyta munasqantaj kay jina: MENE niyta munan: 
Diosqa kuraj kamachej kanayki p'unchaykunata yupaspa, mayk'ajchus 
tukukunanta nin. 

27TEKEL niyta munan: Balanzapi tupusqa kasqanki, manataj pesoman 
wakerqankichu, nispa. 

28PARSIN niyta munan: Suyuyki t'aqanasqa kanqa, jinataj medokunaman, 
chantá persakunaman jaywasqa kanqa, nispa. 

29Chaymanta kuraj kamachej Belsasar kamacherqa Danielman puka p'achata 
churaykunankuta, kunkanmantaj qori k'achanchanata churanankuta. Chantá 
tukuyman willaracherqa suyupi Daniel kinsa kaj kamachej kananta. 

30Chaywanpis chay ch'isinpacha caldeokunaj kuraj kamachejninku Belsasar 
wañuchisqa karqa. 

31 31 (6.1)Ajinamantataj Media suyumanta kuraj kamachej Darío sutiyoj chay 
suyuta jap'erqa. Darío chaypacha sojta chunka iskayniyoj watayoj karqa. 

Daniel 6 

Danielta leonkunaj t'oqonman wijch'uykunku 

1 1 (2) Kuraj kamachej Darío Babiloniapi kamachiyta qallarishaspa, tukuynin 
suyuta 120 jap'iykunaman t'aqarqa, sapa jap'iymantaj uj kamachejta churarqa. 

2 2 (3) Chay jap'iykunata kamachejkunata qhawanankupajtaj Darío kinsa waj 
kamachejkunata churarqa. Chay kinsa kamachejkuna qhawananku karqa tukuy 
ima kuraj kamachejpa munayninman jina kananpaj. Chay kinsa 
qhawajkunamantataj ujnenqa Daniel karqa. 

3 3 (4) Paytaj kinsantinmanta kuraj kaj karqa, aswan yachayniyoj kasqanrayku. 
Chayrayku kuraj kamachej yuyasharqa tukuy suyunpi Danielta kamachinanpaj 
churayta. 

4 4 (5) Chayrayku chay waj kurajkuna, jinallataj kamachejkunapis 
imallamantapis Danielta ch'ataykunankupaj mask'arqanku. Danielpitajrí mana 
ima mana allin kajtapis tarerqankuchu, allin puriyniyoj kasqanrayku, nillataj 
imamantapis payta ch'ataykuyta aterqankuchu. 

5 5 (6) Chaywanpis yachachinakuspa, nerqanku: Danielta mana imamantapis 
juchachayta atisunmanchu. Chaywanpis ichapis payta ch'ataykunapaj jina 
imatapis tarisunman Diosninpa kamachisqanta junt'asqanmanta, nispa. 

6 6 (7) Ajinata nispa, chay kurajkuna, kamachejkunawan ima parlanakorqanku, 
kuraj kamachej Darioman parlapayaj rinankupaj. Chantá ñawpaqenpi sayaspa, 
nerqanku: Jallalla jallalla, kuraj kamachejniyku, wiñaypaj kawsakuy. 

7 7 (8) Kay suyumanta tukuy kurajkuna, tukuy kamachejkuna, soldadokunata 
kamachejkuna ima tantakorqayku, chaypitaj yuyaychakorqayku qan kuraj 
kamachej jina ujta kamachinaykita. Kay jinata kamachiwaj: Kinsa chunka 
p'unchayta ama pipis imatapis mañakuchunchu ni mayqen diosmanta, nitaj 
runamantapis, manachayqa qanllamanta. Sichus pipis chay kamachisqata mana 

kasukonqa chayqa, maypichus leonkuna wisq'asqa kashanku, chayman 
wijch'uykusqa kachun, nispa kamachinki. 

8 8 (9) Chayrayku qan kamachejniyku, sutiykita chay kamachisqaman 
qhelqaykuy. Ajinamanta medokunaj, chantá persakunaj usunchejman jina, 
mana pipis kay kamachisqata yanqhayachiyta atenqachu, nispa. 

9 9 (10) Chantá kuraj kamachej Darío chay kamachisqaman sutinta 
qhelqaykorqa. 

10 10 (11) Danieltajrí chay kamachisqaman kuraj kamachej Darío sutinta 
qhelqaykusqanta yachaspa, wasinman riporqa. Chantá puñunan cuartonpa 
ventananta kicharerqa, mayqenchus Jerusalén ladoman qhawarisqa karqa, 
chayta. Chantá chaypi qonqorikorqa Dioswan parlarikunanpaj, paymantaj 
pachis ninanpaj ima. Ajinata sapa p'unchay kinsa kutita ruwarqa, yachasqa 
kasqanman jina. 

11 11 (12) Jinapi Danielta chejnejkuna tantaykukuytawan, wasinman rerqanku, 
chaypitaj Danielta tariparqanku Diosninwan parlarikushajta, yanapananta 
mañakushajtataj. 

12 12 (13) Chayrayku paykuna kuraj kamachejman rispa, chay 
kamachisqanmanta nerqanku: Kuraj kamachejniyku, qan kay jinata 
kamacherqanki: Sichus pipis kay kinsa chunka p'unchaypi waj diosmanta 
imatapis mañakunman, chayrí, qanmanta mañakunanta wajmanta 
mañakunman chayqa, leonkunaj t'oqonman wijch'uykusqa kananta, icharí? 
nispa. Kuraj kamachejtaj kuticherqa: Arí, ajina karqa. Chay kamachisqataj 
junt'akunanpuni tiyan, imaraykuchus medokunaj, persakunaj usunchejman jina 
manapuni pipis chayta yanqhayachiyta atinchu, nispa. 

13 13 (14) Jinapi paykunaqa kuraj kamachejta nerqanku: Judá suyumanta 
apamusqamanta ujnin, Daniel sutiyojqa mana jatunpaj qhawasunkichu nitaj 
kamachisqaykitapis kasunchu. Noqayku payta rikorqayku sapa p'unchay kinsa 
kutita Diosninmanta mañakushajta, nispa. 

14 14 (15) Chayta uyarispa, kuraj kamachej mayta llakikorqa. Chantá Danielta 
imaynamantapis kacharichiyta munaspa, inti yaykunankama atisqanta 
ruwarqa. 

15 15 (16) Chay runakunatajrí kuraj kamachejta muyuykuspa, nerqanku: Qan 
allinta yachanki, medokunaj, chantá persakunaj usunchejman jinaqa, kuraj 
kamachej ima kamachisqamanpis sutinta qhelqajtenqa, mana pipis 
yanqhayachiyta atisqanta, nispa. 

16 16 (17) Chantá kuraj kamachejqa Danielta pusachimuspa, kamacherqa 
leonkunaj t'oqonkuman wijch'uykunankuta. Chaywanpis manaraj payta 

wijch'uykushajtinku, kuraj kamachejqa Danielta nerqa: Pitachus tukuy sonqo 
kasuspa yupaychanki, chay Diosniyki leonkunamanta waqaychasuchun, nispa. 

17 17 (18) Chantá Daniel ñapis leonkunaj t'oqonkuman wijch'uykusqa 
kasqantawan, uj rumita apamorqanku, chaywantaj chay t'oqoj yaykunanta 
wisq'aykorqanku. Kuraj kamachejtaj sellonwan chay rumita sellarqa, jinallatataj 
tukuy kurajkunapis chayta sellallarqankutaj ama pipis Danielta chaymanta 
orqhonanpaj. 

18 18 (19) Kuraj kamachejtaj kamachinan wasiman ripuspa, mana mikhusqalla 
puñunanman siriykamorqa. Mana tocanakunawan payta kusirichinankuta 
munarqachu, nitaj tutantin puñuytapis aterqachu. 

19 19 (20) Sut'iyamushajtin, kuraj kamachej usqhayta sayarispa, leonkunaj 
t'oqonman rerqa. 

20 20 (21) Chantá may llakisqa qayllaykuspa, Danielta wajyarqa: Daniel, kawsaj 
Diospa kamachin, pitachus tukuy sonqo kasuspa yupaychanki, chay Diosniyki 
leonkunamanta kacharichisuyta aterqachu? nispa. 

21 21 (22) Danieltaj kuticherqa: Jallalla jallalla, kuraj kamachejníy, wiñaypaj 
kawsay. 

22 22 (23) Arí, Diosniymin angelninta kachamorqa, paytaj leonkunaj siminkuta 
wisq'aykorqa, ama imananawankupaj. Ajinata Dios ruwarqa, imaraykuchus pay 
yachan mana juchayoj kasqayta, yachallantaj mana imatapis contraykipi 
ruwasqayta, nispa. 

23 23 (24) Chantá kuraj kamachejqa mayta kusikuspa, leonkunaj t'oqomanta 
Danielta orqhomunankuta kamacherqa. Orqhomuspataj, paykuna rikorqanku 
Daniel mana imanasqa kasqanta, imaraykuchus pay Diosninpi atinikorqa. 

24 24 (25) Chaymantataj kuraj kamachejqa kamacherqa Danielpa contranta 
ch'ataykoj runakunata apamunankuta, warminkunatawan, wawankunatawan 
ima. Chantá paykunata leonkunaj t'oqonman wijch'uykurarqanku. Manaraj 
pampaman chayashajtinkutaj, leonkuna phinkimuytawan, paykunata 
mitharaspa, tukuy tullunkunata p'akiykorqanku. 

25 25 (26) Chantá kuraj kamachej Darío waj kamachisqata qhelqarqa, tukuy 
suyukunapi tiyakojkunaman, tukuy llajtakunaman, kay pachapi kaj imaymana 
parlayniyojkunaman ima kay jinata nichispa: Munani qankuna allin kawsaypi 
kawsakunaykichejta, tukuy imapitaj allin risunaykichejta. 

26 26 (27) Kayta kamachini: Tukuynin suyuypi Danielpa Diosninta 
manchachikuychej, kharkatitispataj payllamantaj k'umuykuychej, 
imaraykuchus paymin kawsaj Diosqa. Payllapuni wiñaypaj wiñaynintinkama 
kawsan. Kamachiynenqa mana jayk'ajpis chinkarenqachu, nitaj atiyninpis 
tukukonqachu. 

27 27 (28) Paymin qhespichej, kacharichejtaj. Payllataj janajpi jinallataj kay 
pachapipis runaj mana jayk'aj rikusqanta, chantá may t'ukuna imakunata 
ruwan. Paymin Danielta leonkunaj siminkumanta qhespicherqa, nispa. 

28 28 (29) Chantá Daniel kamachejllapuni karqa, jinallataj allin rerqa kuraj 
kamachej Darío kamachishajtin, jinallataj Persiamanta kuraj kamachej Ciro 
kamachishajtinpis. 

Daniel 7 

Daniel mosqokun 

1Babilonia suyupi kuraj kamachej Belsasar kamachiyta qallarisqan watapi, 
Daniel ujta mosqokorqa, chay mosqoypitaj tukuy imata rikorqa. Rijch'arispataj, 
mosqoypi jina rikusqanta qhelqarqa. Kaymin chay qhelqasqanqa: 

2Noqa mosqoyniypi rikorqani mama qochata tukuynejmanta wayra 
qhollchoqeyachisqanta. 

3Chayllaman, mama qochamanta tawa jatuchaj animalkuna llojsimusqanku, 
sapa ujtaj waj jina rijch'ayniyoj kasqa. 

4Ñawpaj kaj leonman rijch'akusqa chaypis, anka lijrayoj kasqa. Qhawashajtillay, 
lijrankunata sik'iraspa, pampapi runata jina iskay chakimanta sayarichisqanku. 
Chaymantataj runaj yuyayninta payman qollasqankutaj. 

5Qhepa kaj animalqa jukumariman rijch'akoj phiña animal kasqa. Chay animalqa 
phawaykunanpaj jina sayashasqa. Siminpi kinsa wajtan tullu achurisqa 
kashasqa, uyarerqanitaj payman nishasqankuta: Riy, ashkha aychawan 
sajsamuy, nispa. 

6Kinsa kaj animalqa ch'ejchi leonman rijch'akusqa, wasanpitaj tawa lijrayoj 
kasqa. Chantapis tawa umayojllataj kasqa, paymantaj runakunata kamachinapaj 
atiyta qosqanku. 

7Chantá tawa kaj animalta rikorqani, chaytaj ancha mancharina jina kasqa, 
manchachikunapaj jinapuni, manchay kallpayojtaj. Jatuchaj fierromanta 
kirunkunawan tukuy imata chhikan chhikanta mithaspa mikhukapusqa, 
puchojtataj chakinwan sarurasqa. Kay tawa kaj animal mana chay waj 
animalkunaman rijch'akusqachu. Umanpipis chunka wajrayoj kasqa. 

8Chay wajrakunata qhawashajtiy, chawpinkumanta juch'uy wajrata p'utumojta 
rikorqani. Chantá chay juch'uy wajra wiñananpaj kinsa wajrakuna sik'irasqa 
kasqa. Chay juch'uy wajraqa runaj ñawinman rijch'akoj ñawiyoj kasqa, 
siminwantaj may jinata runaykachaspa parlasqa. 

Diospa Juicion 

9Qhawashallajtiypuni, kamachina tiyanakuna churasqa kasqanku. Chantá 
Wiñaymantapacha Kajqa chaypi tiyarikusqa. Paypa p'achan rit'i jina yuraj kasqa, 
umanpi chujchantaj yuraj rit'i millma jina kasqa. Kamachina tiyanaj 
ruedankunapis lawraj nina jina kasqanku, 

10ñawpaqenmantataj uj nina mayu llojsisqa. Waranqa waranqa angelkuna 
munayninta ruwanankupaj wakichisqa kashasqanku, ñawpaqenpi 
sayashajkunataj mana yupay atina kasqanku. Chantá chay Juezqa juzgayta 
qallarinanpaj tiyaykusqa, qhelqakunataj kicharisqa kasqa. 

11Ajinata qhawashaspapuni, noqa chay juch'uy wajrata uyarerqani mayta 
jatunchakuspa t'ukuna imakunata parlashajta. Chantá qhawashajtillayraj, 
manchachikuna animalta wañuchisqanku. Chaymantataj ukhunta 
mitharaytawan, ninaman choqaykusqanku q'olachisqa kananpaj. 

12Ajinallatataj chay ujkuna animalkunamantapis kamachina atiyninkuta 
qhechusqanku. Chaywanpis wañunanku p'unchay chayamunankama, 
paykunata kawsajta saqellasqanku. 

13Chay tutapi mosqoypi jina rikusqayta qhawashaspallapuni, runaj 
churinman rijch'akojta phuyu chawpipi jamushajta rikorqani. Payqa, maypichus 
Wiñaymantapacha Kaj kasharqa, chayman risqa, paytataj Wiñaymantapacha 
Kajman qayllachisqanku. 

14Chantá payman qosqanku tukuy atiyta may jatunchasqa kananpaj, tukuy kaj 
chhikata kamachinanpaj ima, ajinamanta tukuy suyukunamanta kajkuna, tukuy 
parlayniyoj kajkuna ima kamachiyninpi kanankupaj. Chaymantapachataj 
wiñaypaj kamachenqa, kamachinantaj mana jayk'ajpis tukukonqachu. 

15Chantá noqa Daniel, chay tukuyta rikuspa, mayta llakikorqani sonqoypitaj 
pawichikorqani. 

16Chayrayku pikunachus chaynejpi sayarasharqanku, chaykunaman 
qayllaykuspa, ujnin kajta nerqani: Ama jina kaspa, kay tukuy rikusqayta 
sut'inchaway, nispa. 

17Paytaj kutichiwarqa: Kay tawa jatuchaj animalkuna tawa kamachejkunawan 
ninakunku. Paykuna tukuy kay pachapi kamachenqanku. 

18Chay qhepatarí Patapi Kaj Dios ayllunman kamachina atiyta qonqa, 
paykunataj wiñaypaj kamachenqanku, nispa. 

19Chantá noqa astawan tawa kaj jatun animalmanta yachayta munarqani. Chay 
animalqa waj jinapuni kasqa chay ujkunamanta nisqaqa, imaraykuchus 
rijch'aynenqa ancha manchanapuni kasqa. Kironqa fierromanta kasqa, sillunpis 
broncemanta. Jinataj tukuy imata mikhukapusqa, chhikan chhikanta 
mitharaspa, puchojtataj chakinwan sarurasqa. 

20Munallarqanitaj astawan yachayta chay chunka wajrakunamanta, juch'uy kaj 
wajramantawan, mayqenchus ñawiyoj kasqa, runaykachaspataj jatuchaj 
imakunata parlasqa, chaymanta. Chay juch'uy wajra wiñananpaj, kinsa 
wajrakuna sik'isqa kasqanku, chay wajrataj chay ujkunamanta astawan 
jatunman rijch'awarqa. 

21Chantá qhawashajtiy, chay wajraqa Diospa ayllunpa contranta maqanakuspa, 
paykunata atipashasqa. 

22Chayllapi Wiñaymantapacha Kajqa ayllunpaj justiciata ruwananpaj 
chayamorqa, imaraykuchus Diospa ayllun kamachiyta jap'inankupaj p'unchay 
chayamusqaña. 

23Chantá pay sut'inchawarqa: Tawa kaj animalqa tawa kaj suyuwan ninakun, 
chay suyutaj tukuy kay pachapi kamachenqa. Chantá chay ujkunamanta waj jina 
kaspa, paykunata oqoykonqa, saruraspataj phiriykonqa. 

24Chay chunka wajrakunataj chunka kuraj kamachejkunawan ninakunku, 
chaykunataj chay suyupi kamachenqanku. Paykunaj qhepankutarí waj kuraj 
kamachejñataj rikhurimonqa. Chay kuraj kamachejtaj waj jinapuni kanqa, 
ñawpajta karqanku, chaykunamanta nisqaqa. Payqa chay chunka kuraj 
kamachejkunamanta kinsata chinkachenqa. 

25Chantá janaj pachapi kaj Diospa contranta rimanqa, Diospa aylluntapis 
ñak'arichillanqataj. Jinallataj Diospa kamachisqankunata, rayminkunata ima 
waj jinaman tukuchiyta munanqa. Ajinamanta Diospa ayllun kinsa wata 
khuskanniyojta makinpi kanqa. 

26Chantá payta juzganqanku, chay kuraj kamachejpa atiyninta qhechojtinkutaj, 
pay wiñaypaj chinkachisqa kanqa. 

27Chantá kay pachapi kamachinapaj atiywan, kallpawan, jatunchasqa kaywan 
ima Patapi Kaj Diospa ayllunman qosqa kanqa. Paypa kamachiynenqa wiñaypaj 
kanqa, jinataj kay pachapi kaj chhika suyukuna payta kasonqanku, 
munaynintataj ruwanqanku, nispa. 

28Kaypi willawasqan tukukun. Noqa Danielrí chay imakunapi yuyarispa, may 
phutisqa kasharqani, uyaypis waj jinaman tukorqa. Chaywanpis imatachus 
tukuy rikusqayta sonqollaypi jallch'arqani. 

Daniel 8 

Daniel carnerota chivotawan mosqoypi jina rikun 

1Kuraj kamachej Belsasar kinsa watataña kamachishajtin, noqa, Daniel ñawpaj 
mosqoypi jina rikusqaymanta qhepata ujtawan mosqoypi jina ujta 
rikullarqanitaj. 

2Mosqoypi jina rikusqaypi noqa Susa llajtapi, Elam jap'iypi, Ulay nisqa mayu 
kantupi kashasqani. 

3Chantá qhawaspa, mayu kantupi uj carnerota rikorqani. Chay carnero iskay 
jatuchaj wajrayoj kasqa. Ujnin wajra qhepataña wiñasqa chaypis, chay 
ujninmanta aswan jatun kasqa. Chay astawan jatun kaj qhepataña wiñasqa. 

4Chay carneroqa tukuy imata wajrasqa inti yaykuynejman, wichaynejman, 
uraynejmantaj. Mana ima uywapis ñawpaqenpi sayaykuyta atisqachu nitaj 
atiyninmanta kacharichikuyta atisqachu. Imatapis munasqanta ruwasqa, jinataj 
astawan astawan kallpayojman tukusqa. 

5Imatachus rikusqaypi unanchashajtillayraj, inti yaykuynejmanta uj chivo 
rikhurimusqa. Phawarispa jamushasqanrayku, chakin mana pampamanpis 
sarusqachu. Chay chivoj iskaynin ñawin chawpinejpi uj k'ata jatun wajran kasqa. 

6Chantá mayu kantupi rikusqay iskay jatuchaj wajrayoj carneroman 
phawaykuspa, chay chivoqa tukuy kallpanwan carnerota t'eqeykusqa, 

7jinaspataj iskaynin wajranta p'akirparisqa. Chayrayku carneroqa manaña 
kutichikuyta atisqachu. Chantá chivoqa carnerota pampaman urmachispa, 
sarusqa, nitaj pipis carnerota chivomanta kacharichej kasqachu. 

8Jinapi chivoqa manchay atiyniyojman tukusqa. Chaywanpis kallpanpi 
kashajtin, jatun wajran p'akikusqa, chantá p'akikusqan wajramanta tawa 
wajrakuna p'utumusqanku. Chay wajrakunataj tawantin ladoman qhawashaj 
wiñasqanku. 

9Chantá ujnin wajranmanta uj juch'uy wajra wiñasqa, chaytaj manchayta 
wiñasqa uraynejman, inti llojsimuynejman, sumaj jallp'anejman ima. 

10Chantá janaj pacha ch'askakunaman chayanankama wiñasqa. Jinataj chay 
ch'askakunamanta wakinta pampaman urmachimuspa, sarurasqa. 

11Chaymantataj ch'askakunata kamachejpa contranpi sayaykusqa, Diosman 
sapa p'unchay jaywanatapis sayachisqa, Diosta yupaychana cheqatataj 
manakajman tukuchisqa. 

12Sajra sonqowan, maypichus Diosman jaywanata q'olachej kanku, chayman 
soldadonkunata jaraykuchisqa, cheqa kaj kamachisqakunatataj manakajpaj 
qhawasqa. Tukuy imatapis munasqanta ruwasqa, tukuy imapitaj allin risqa. 

13Chay qhepata uj angelqa waj angelta tapurishajta uyarerqani: Mayk'ajtaj 
tukukonqa imachus sapa p'unchay jaywana altarpi rikukushan, chayri? 
Mayk'ajkamataj Templopi millayta juchallispa kanqankuri? Mayk'ajkamataj 
Diosta qhatejkunata saronqankuri? nispa. 

14Chay uj angeltaj kuticherqa: Iskay waranqa kinsa pachajniyoj p'unchaykuna 
pasanankama, chaymantaraj Diospa Templon llimphuchasqa kanqa, nispa. 

Ángel Gabriel Danielpa mosqokusqanta sut'inchan 

15Noqa Daniel, mosqoypi jina rikusqayta qhawashaspa, imatachus niyta 
munasqanta yachayta munarqani. Jinallapi ñawpaqeypi sayashaj runaman 
rijch'akoj rikhurerqa. 

16Ulay nisqa mayumantataj uj runata parlamojta uyarerqani, paytaj nerqa: 
Gabriel, kay runaman mosqoypi jina rikusqanta sut'inchay, nispa. 

17Chantá Gabriel qayllaykamuwarqa. Noqataj mancharispa, pampakama 
k'umuykorqani. Paytajrí niwarqa: Runaj churin, kayta yachay: Chay mosqoypi 
jina rikusqaykeqa kay pachaj tukukuyninmanta willashan, nispa. 

18Pay parlashawajtillanraj, yuyayniy chinkawarqa, pampapitaj wijch'usqa 
rikhurerqani. Chantá pay jamuspa, sayarichiwarqa. 

19Jinaspataj, niwarqa: Kunan willasqayki, Diospa phiñakuynin tukukuyta 
imachus kananmanta, imaraykuchus imatachus mosqoypi jina rikusqaykeqa 
chay tukukuy tiempomanta willashan. 

20Iskay wajrayoj carnerota rikusqaykeqa Mediaj kuraj kamachejninwan, jinataj 
Persiaj kuraj kamachejninwan ima ninakun. 

21Chivotaj Greciaj kuraj kamachejninwan ninakun. Chivoj iskaynin ñawinpa 
chawpinpi kaj jatun wajrantaj Greciaj ñawpaj kaj kuraj kamachejninwan 
ninakun. 

22Chay jatun wajra p'akikojtin, cuentanmanta tawa wajrakuna p'utumusqanku, 
chay niyta munan chay suyumanta tawa kuraj kamachejkuna sayarinankuta. 
Chaywanpis mana ñawpaj kaj kuraj kamachej jina atiyniyojchu kanqanku. 

23Manaña chay tawa kuraj kamachejkuna kamachishajtinku, millay ruwanapis 
anchaña kanqa. Chantá machu machu uj kuraj kamachej sayarenqa, paytaj 
ch'awkiyanapaj churasqa kanqa. 

24Atiyniyoj kanqa chaypis, chay atiynenqa mana payllamantachu kanqa. Chantá 
t'ukunapaj jina tukuy imatapis phirenqa, tukuy ima ruwasqanpitaj allin renqa. 
Atiyniyoj runakunata chinkachenqa. Diospa ajllasqan ayllumantapis 
ashkhatapuni chinkachillanqataj. 

25Ch'awkiyanapaj churasqa kasqanrayku, tukuy millay ruwasqanpi allin renqa, 
maytataj runaykachanqa. Ni imamanta llakiyniyoj tiyakojkunata wasanchaspa, 
ch'inllamanta wañurachenqa. Tukuy Kurajkunaj Kurajninkoj contranpipis 
sayaykullanqataj. Chay Kuraj Kajrí millay kuraj kamachejta atipanqa. Chaytaqa 
mana pi runachu ruwanqa. 

26Ch'isin paqarintaj mosqoypi jina rikusqaykeqa cheqapuni. Kunantaj chayta 
sonqoykipi waqaychay, imaraykuchus unaymantaraj junt'akonqa, nispa. 

27Chay qhepata noqa Daniel mana kallpayoj rikhurerqani, chantá unaysituta 
onqosqa karqani. Chaymanta jatarikuspa, imatachus Babiloniaj kuraj 
kamachejpaj ruwanay karqa, chayta ruwallarqanipuni. Chaywanpis imatachus 
rikusqaymanta anchata t'ukusharqani, nitaj imatachus niyta munasqanta 
sut'inchayta aterqanichu. 

Daniel 9 

Daniel llajta masinkunapaj Diosmanta mañapun 

1Asueroj churin Darío Media suyumanta karqa, paytaj Caldea suyupi 
kamachisharqa. 

2Darío uj watata kamachishajtin, noqaqa Diosmanta sut'inchaj Jeremiaspa 
qhelqanta allinta yachayta munaspa ñawirisharqani. Chay qhelqapi nisqa 
Jerusalenqa qanchis chunka wata junt'ata thuñisqa kananta, sut'inchaj 
Jeremiasman Tata Dios nisqanman jina. 

3Chayta yachaspa, noqa Tukuyta Kamachej Diosmanta mañakorqani, 
ayunarqani ima. Qhashqa p'achata churakuspataj, ushpha patapi tiyakorqani. 

4Chantá Tata Dioswan parlarikuspa, juchallisqaykuta rimarerqani: May jatun 
Tata Diosníy, qan may atiyniyojtaj kanki. Trato ruwasqaykitaqa junt'ankipuni, 
munakuyniykitataj qanta munakusojkunaman rikuchinki, jinallataj 
kamachisqaykita junt'ajkunaman ima. 

5Noqaykurí juchallerqayku, millayta ruwarqayku, qanta mana kasuspataj 
kawsarqayku. Jinallataj kamachisqaykimanta, imatachus ruwanaykuta 
nisqaykimantawan karunchakorqayku. 

6Kamachiyki sut'inchajkunapis kuraj kamachejniykuta, kurajkunata, ñawpa 
tataykukunata, tukuynin israelitakunata ima sutiykipi k'amillawarqaykutaj. 
Chaywanpis manallataj paykunata kasorqaykuchu. 

7Tukuyta Kamachej Diosníy, qan cheqanta ruwaj kanki. Noqayku israelitakunarí 
tukuyniyku p'enqasqa kashayku: Jerusalenpi tiyakojkuna, jinallataj tukuynin 
israelitakuna, qayllapi, chayrí, karupi tiyakojkunapis, maymanchus 
wijch'uwarqayku qanpa contraykipi oqharikusqaykurayku, chaypi. 

8Tata Dios, noqaykupis, kuraj kamachejniykupis, kurajniykukuna jina, ñawpa 
tataykukuna jinataj p'enqaypi rikhuriyku contraykipi juchallikusqaykurayku. 

9Chaywanpis qan, Tukuyta Kamachej Diosniyku, may khuyakuyniyoj kanki, 
contraykipi oqharikushajtiykupis juchaykuta pampachanki. 

10Tata Diosniyku, mana qanta uyarisorqaykuchu, nitaj kasorqaykuchu 
sut'inchaj kamachiykikunanejta yachachiwasqaykuta. 

11Tukuy israelitakuna yachachisqaykita mana kasorqaykuchu. Kamachisqaykita 
kasunaykutaqa, qanmanta karunchakorqayku. Jinapi contraykipi 
juchallikusqaykurayku kamachiyki Moisés kamachisqankunapi tiluspa kananta 
nerqa, chay maldicisqa kaywan, jasut'iykunawan ima pataykuman 
urmaykuwayku. 

12Chay jatun llakiyta apachimuspaqa, qan junt'ashanki imatachus niwasqaykuta 
noqaykuman, jinallataj kuraj kamachejniykukunamanpis. Jerusalenpa 
patanman urmamun, chay jina llakiytaj mana jayk'ajpis tukuy kay pachapi 
karqachu. 

13Tukuy kay llakeyqa Moisespa kamachisqanpi qhelqasqa kasqanman jina 
qhatiriwayku. Noqaykurí, mana qanta mask'arqaykuchu, manataj sajra 
kawsayniykuta saqerqaykuchu, nillataj cheqan kajtapis qhaterqaykuchu. 

14Chayraykumá, qan Tata Dios, kay jasut'ita wakichispa, pataykuman 
apachimuwarqayku. Tata Diosniyku, qanmin tukuy ima ruwasqaykipi cheqan 
kanki, noqaykutajrí niwasqaykuta mana uyarisuyta munarqaykuchu. 

15Tukuyta Kamachej Diosniyku, aylluykita Egiptomanta orqhomuspa, qan jatun 
atiyniykita rikucherqanki. Ajinata ruwasqaykirayku, chaymantapacha 
kunankama sutiyki jatunpaj qhawasqa kashan. Noqaykutajrí juchallispa, millay 
kajta ruwarqayku. 

16Chaywanpis Tukuyta Kamachej Diosniyku, cheqan khuyakuyniykiman jina, 
Jerusalenmanta phiñakuyniykita karunchay, chay sinch'i k'araj 
phiñakuyniykita, imaraykuchus Jerusalenqa llajtaykimin. Tukuy muyuyninpi 
suyukunamanta runakunapis Jerusalenmanta, aylluykimantapis alqochakunku, 
noqaykoj jinallataj ñawpa tataykoj juchankuraykupis. 

17Tukuyta Kamachej Diosniyku, mañakusqayta uyariway. Sutiykirayku, 
munakuyniykiraykutaj khuyarispa, imaynachus Temployki phirisqa, 
ch'inyachisqataj kasqanta qhawariy. 

18Diosniyku, uyarillawayku ari. Qhawariy imaynatachus sutiyki yupaychasqa 
kananpaj ajllasqayki llajta ch'in laqayaman tukuchisqa kasqanta. Mana noqayku 
cheqanta ruwasqaykupi atinikusqaykuraykuchu qanmanta mañakushayku, 
manachayqa qanpa jatun khuyakuyniykipi atinikuyku. 

19Tukuyta Kamachej Diosniyku, uyariwayku. Tukuyta Kamachej Diosniyku, 
juchaykuta pampachay ari. Uyarillawayku, Tukuyta Kamachej Diosniyku, 
jamuspataj yanapariwayku. Qanpa sutiykirayku, Diosníy, usqhayllata jamuy ari, 
llajtaykipi, aylluykipi ima sutiyki yupaychasqa kasqanrayku, nispa. 

Qanchis chunka semanamanta sut'inchay 

20Noqaqa juchayta jinallataj israelita llajta masiykunaj juchankutapis rimarispa, 
Diosmanta mañakushallarqanipuni. Ajinamanta Tata Diosniypa ñawpaqenpi 
mañapusharqani paypa t'aqakusqan Jerusalén llajtanrayku. 

21Ajinata mañakushajtiy, ñawpajpiña mosqoypi jina rikusqay Gabriel phawaspa 
jamorqa, maypichus noqa kasharqani, chayman. Chay karqa ch'isiyaykuyta 
Diosman uywata ñak'aspa jaywana phanita jina. 

22Chantá Gabriel niwarqa: Daniel, kunanqa qanman kay imakunamanta 
sut'inchasunaypaj jamuni. 

23Mañakuyta qallarisqaykimantapacha Dios uyarisorqaña, noqataj chayta 
willasunaypaj jamuni, imaraykuchus Dios mayta munakusunki. Kunanqa, 
sumajta uyariway, chay mosqoypi jina rikusqayki imatachus niyta munasqanta 
yachanaykipaj: 

24Diosqa qanchis chunka semanata t'aqan israelitakunawan, Diospaj t'aqasqa 
llajtanwan ima Diospa contranta oqharikusqankumanta kutirikunankupaj, 
juchallisqankumanta, millay ruwasqankumantataj qhespichisqa kanankupaj 
ima. Chaymantataj Diosqa cheqan kajta wiñaypaj sayachenqa. Ajinata mosqoypi 
jina rikusqayki, sut'inchajkunaj willasqanku ima junt'akonqa, may llimphu 
cheqapis Diosllapaj t'aqasqa kanqa. 

25Kayta uyariy, jap'eqaytaj: Jerusalén llajtata watej sayarichinapaj kamachisqa 
llojsisqamantapacha, Diospaj Ajllasqan Kuraj Kamachej chayamunankamaqa 
qanchis semana kanqa. Chantá Jerusalenpa callenkuna, muyuyninpi perqanpis 
watej sayachisqa kanankamataj sojta chunka iskayniyoj semana kanqa. 
Chaywanpis manchay llakiy p'unchaykuna kanqa. 

26Chay sojta chunka iskayniyoj semana qhepata Diospaj Ajllasqan Kuraj 
Kamachejta wañuchenqanku. Chantá waj kuraj kamachej jamuspa, Jerusalén 
llajtata, jinallataj Templotapis soldadonkunawan thuñiykuchenqa. Tukuy imaj 
tukukuynenqa jatun mayu jina ujllata chayamonqa. Chay tukukuykamarí Dios 
kamachisqanman jina maqanakuy, llakiykuna ima kallanqapuni. 

27Uj semanatawan chay kuraj kamachej ashkha runawan tratota ruwanqa. 
Chawpi semanapitajrí uywa ñak'asqa q'olachisqa jaywanata, ofrenda qonatapis 
sayachenqa. Chantá q'olachina altarpa ñawpaqenpi pay uj may millay imata 
ruwanqa, chaytaj ajina kallanqapuni chhika millay ruwachej runa chinkachisqa 
kanankama, imaynatachus nisqaña karqa, ajinata. 

Daniel 10 

Daniel mosqoypi jina mayupi rikusqan 

1Persiamanta kaj Ciro kinsa watataña kamachishajtin, noqa Beltsasar nisqa 
Daniel mosqoypi jina ujta rikorqani. Chay junt'akunanpuni karqa chaypis, 

imatachus niyta munasqan mana sut'inchanapaj jinallachu karqa. Chay 
tukuywanpis, noqa mosqoypi jina rikusqaypi sumajta unancharqani, jinataj 
yachayta aterqani imatachus niyta munasqanta. 

2Chaypacha noqa Daniel kinsa semana junt'ata manchay llakisqa kasharqani. 

3Mana sumaj mikhuyta nitaj aychatapis mikhorqanichu, nillataj vinotapis 
ujyarqanichu. Nillataj, kinsa semana junt'akunankama sumaj q'apashaj 
jawinawanpis jawikorqanichu. 

4Wata qallariy killapi, iskay chunka tawayoj p'unchaypi, Tigris nisqa jatun mayu 
kantupi sayasharqani. 

5Qhawarispataj, rikorqani uj runata, linomanta ruwasqa p'achayojta, may sumaj 
qorimanta ruwasqa chumpiwan chumpiykukusqata. 

6Ukhonqa topacio rumi jina lliphipirerqa, uyantaj lliuj lliuj jina k'ancharerqa. 
Ñawenqa nina lawray jina karqa. Makinpis, chakinpis bronce jina 
lliphipisharqanku. Parlasqantaj ashkha runaj parlasqankuman rijch'akorqa. 

7Mosqoypi jina rikhuriwajtaqa noqalla rikorqani. Noqawan kasharqanku, chay 
runakunarí ni imata rikorqankuchu, imaraykuchus mayta mancharikuspa 
pakakoj ayqerqanku. 

8Ajinata mosqoypi jina rikhuriwajta qhawaspa, sapallay kasharqani. Chantá 
kallpay pisiyarqa, uyaypis q'elluyarqa. 

9Chay runata parlajta uyarispataj, yuyayniy chinkawasqanrayku pampaman 
choqakorqani. 

10Chayllapi chay runa makinwan llankhawaspa, aysariwarqa. Chantá 
qonqorichiwaspa, makiywan pampaman tawnaykuchiwarqa. 

11Chantá niwarqa: Daniel, Diospa manchay munakusqan kaj runa, allinta 
uyariway imatachus nisunayta: Sayarikuy, imaraykuchus Dios chaypajmin 
qanman kachamuwarqa, nispa. Chayta niwajtintaj, noqa mancharisqa 
kharkatitispa ima sayarerqani. 

12Chantá niwarqa: Daniel, ama mancharikuychu. Qanqa ñawpaj 
p'unchaymantapacha, mana entiendey atina imakunata yachayta munaspa, 
Diosman k'umuykuyta yuyaychakorqanki. Chaymantapacha Diosqa 
mañakusqaykita uyarishasorqa, chayraykutaj noqa jamuni. 

13Jinapis, Persia suyuta qhawaj millay angelqa iskay chunka p'unchay junt'ata 
jark'awarqa. Chaywanpis angelkunamanta kuraj kaj ángel Miguel sutiyoj noqata 
yanapanawanpaj jamorqa. Chantá noqa sapallay Persiamanta kaj 
kamachejkunawan khuska qhepakorqani. 

14Noqa jamuni willasunaypaj qhepanejman llajta masiykikunaman imachus 
jamunanmanta. Imatachus rikusqaykeqa, chay p'unchaykunamantamin 
willashan, nispa. 

15Chayta nishawajtenqa, pampa qhawarisqa, ni imata parlarispa kasharqani. 

16Chantá runaman rijch'akojqa simiyta llankhariwarqa. Chantá, ñawpaqeypi 
kasharqa, chayman nerqani: Wiraqochíy, mosqoypi jina rikusqayqa mayta 
llakichiwan, mana kallpayojmantaj tukuchiwan. 

17Imaynatataj qanwan parlayta atiyman, kay jina mana kallpayoj kashaspa, 
samayniypis pisiyashawajtinri? nispa. 

18Chantá runaman rijch'akoj ujtawan llankhariwaspa, mosoj kallpata qowarqa. 

19Paytaj niwarqa: Ama manchachikuychu, nitaj llakikuychu. Diosmin 
munakusunki. Kallpachakuspa, sonqochakuy, nispa. Chantá pay 
parlashawajtillanraj, reparakorqani watejmanta kallpayoj kasqayta. Chantá 
nerqani: Wiraqochíy, parlaykuway, imaraykuchus watej kallpayta 
kutichipuwankiña, nispa. 

20Chantá nillawarqataj: Yachankichu imaraykuchus watukusoj jamusqayta? 
Kunanqa Persia suyoj kamachejninta qhawaj angelwan maqanakoj kutisaj. 
Chaypachataj Grecia suyoj kuraj kamachejninta qhawaj angelñataj jamonqa. 

21Kunanrí imachus cheqa kaj qhelqapi qhelqasqa kashan, chaymanta 
willasqayki. Paykunaj contrankupi maqanakushajteyqa, ángel Miguel sapallan 
yanapawan, pichus qankunaj suyuykichej Israelta qhawan, chay. 

Daniel 11 

Egiptota kuraj kamachejkuna, Siriata kuraj kamachejkuna ima 

1Media suyupi kuraj kamachej Darío uj watataña kamachishajtin, noqa payta 
kallpacharqani, yanaparqanitaj. 

2Kunantaj cheqa kajta willasqayki: Persia suyuta kinsa kuraj 
kamachejkunawanraj kamachenqanku. Paykunaj qhepankutataj tawa kaj kuraj 
kamachej kamachenqa. Payqa ñawpaj kuraj kamachejkunamantaqa aswan 
qhapaj kanqa. Chantá qhapaj kayninwan atiyniyoj kasqanta rikukuspa, Grecia 
suyoj contranta wajkunata oqharichenqa. 

3Chay qhepanta waj wapu kuraj kamachej rikhurenqa, suyunta 
jatunyachispataj, chayta kamachenqa munasqanta ruwaspa. 

4Chaywanpis suyun sumaj sayachisqaña kajtenqa, thuñisqa kanqa, 
chaymantataj tawaman t'aqasqa kanqa. Chay kuraj kamachejpa atiynenqa mana 
mirayninmanchu qosqa kanqa, nillataj suyunpis ñawpajta jina chhika 

atiyniyojchu kanqa, imaraykuchus t'aqasqaña kanqa, paypa cuentanmantataj 
wajkuna kamachenqanku. 

5Chantá uraynejmanta kaj kuraj kamachejqa may atiyniyojman tukonqa. 
Chaywanpis soldadonkunata kamachejkunamanta ujnin kaj chay kuraj 
kamachejmanta aswan atiyniyojman tukonqa, jinataj jatun atiyninwan tukuy 
suyuta kamachenqa. 

6Chantá mana unaymantachu iskayninku uj tratota ruwanqanku: Uraynejmanta 
kaj kuraj kamachejqa ususinta casarachenqa wichaynejmanta kaj kuraj 
kamachejwan, iskaynin suyukuna allinpi kawsanankupaj. Jinapis chay 
ruwasqankoqa qhasiman tukonqa, imaraykuchus chay warmi, churinkuna, 
qosan, jinallataj kamachinkunapis wañurachisqa kanqanku. 

7Chay tukuywanpis, kikin ayllunmanta ujnin kaj sayaykonqa, wichaynejmanta 
kaj soldadokunawan maqanakunanpaj. Chantá kuraj kamachejpa pukaranta 
jap'enqa, paykunawan maqanakuspataj, atipanqa. 

8Astawanpis, payqa Egiptoman kutirispa, wichaynejmanta kaj kuraj kamachejpa 
diosninkunata, metalmanta ruwasqa lantikunata, qorimanta, qolqe metalmanta 
ruwasqa valorniyoj imakunatawan apakaponqa. Chantá unay watata iskaynin 
suyukuna mana maqanakuspalla kawsanqanku. 

9Chay qhepata wichaynejmanta kaj kuraj kamachejqa uraynejpi kaj suyuman 
soldadonkunawan junt'aykonqa. Jinapis mana atipayta atispa, llajtanman 
kutiriponqa. 

10Chaywanpis wichaynejmanta kuraj kamachejpa churinkuna maqanakupaj 
wakichikonqanku, ashkha soldadotataj tantaykonqanku. Paykunamanta 
ujnintaj soldadonkunawan khuska uray kaj suyuman yaykonqa, mayuta 
wasaykoj yaku jina tukuyninta phiriykuspa. Chay suyupi sinch'ita 
maqanakuspataj, kamachina wasikama chayanqanku. 

11Jinapi wichaynejmanta kuraj kamachejpa churinkuna suyunman 
yaykusqankurayku, uraynejpi kaj kuraj kamachejqa manchayta phiñarikonqa. 
Chantá chay ashkha soldadokunaj contrankuta maqanakoj rispa, paykunata 
atipaykonqa. 

12Chay jinata atipasqanrayku mayta jatunchakonqa, chantá may chhika 
runakunatawan wañurachenqa. Chaywanpis atiynenqa mana unaypajchu 
kanqa. 

13Aswan qhepamanqa wichaynejmanta kaj kuraj kamachej ujtawan 
ñawpajmanta nisqa astawan ashkhata soldadokunata tantaykonqa. 
Jinaytawantaj mana unayninmanchu ujtawan maqanakoj sayaykullanqataj 
sumaj wakichisqa ashkha soldadokunawan. 



1757 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

14Chaypacha, uraynejpi kaj kuraj kamachejpa contranta ashkha 
oqharikonqanku. Israelitakuna ukhumanta wakin millay runakunantin 
oqharikullanqankutaj, mosqoypi jina rikusqata junt'akunanpaj. Chaywanpis 
mana atenqankuchu. 

15Chantá wichaynejmanta kaj kuraj kamachej jamuspa, jark'achasqa llajtaj 
muyuyninpi jallp'a moqota oqharenqa, llajtatataj jap'enqa. Uraynejmanta kaj 
kuraj kamachejtaj mana imanaytapis atenqachu, nitaj aswan wapu kaj 
soldadonkunapis wichaynejmanta kaj kuraj kamachejta jark'ayta 
atenqankuchu. 

16Wichaynejmanta kaj kuraj kamachejqa ñawpajman rispa, munayninta 
ruwanqa, nitaj pipis contranpi sayaykoj kanqachu. Risqanpitaj may sumaj Israel 
suyuman chayanqa. Jinapitaj chay suyuta phiriyta munanqa. 

17Chantá uraynejpi kaj kuraj kamachejwan parlanakuspa, tukuynin suyuta 
jap'inanpaj wakichikonqa. Chaypajtaj chay kuraj kamachejwan uj tratota 
ruwanqa. Chay suyuta jap'iyta munaspataj, ujnin ususinta chay kuraj 
kamachejwan casarachenqa. Yuyaychakusqantajrí qhasi manakajman tukonqa. 

18Chaymantataj wichaynejmanta kaj kuraj kamachejqa Jatun qochaj kantunpi 
llajtakunaj contrankupiñataj maqanakonqa, chay llajtakunamantataj ashkhata 
atiyninpi jap'enqa. Chaywanpis waj atiyniyoj kamachej runaqa chay machu 
machu kayninta chinkachenqa, wichaynejmanta kaj kuraj kamachejtataj 
p'enqaypi rikhurichenqa. 

19Chantá chay kuraj kamachejqa llajtanpi sumaj jark'achasqa pukarankunaman 
kutiponqa. Jinallapi imanakuspa wañonqa, manataj pipis paymanta 
yuyarikonqachu. 

20Chay kuraj kamachejpa cuentanmanta waj kuraj kamachejñataj sayarenqa, 
paytaj runankunata impuestota mañamojta kachanqa, suyunta 
qhapajyachinanpaj. Chantá mana unayninmanchu wañuchisqa kanqa, mana 
ch'ajwapichu, nitaj maqanakupichu. 

21Paypa qhepanta uj millay runa sayarenqa, pichus mana kuraj kamachejchu 
kanan karqa, chay. Paytajrí sajra yuyayninta mana sut'inchaspalla, misk'i 
simiwan ch'awkiyaspa kamachenqa. 

22Contranpi sayaykoj soldadokunata tukuyninkuta chinkachenqa, jinallatataj 
tratota ruwajtapis wañuchillanqataj. 

23Q'otiyallanqataj paywan tratota ruwajkunatapis, chantá pisi soldadokunawan 
kashaspapis, atipanqa. 

24Mana pejpa yuyasqallan aswan sumaj jallp'akunaman jap'ej yaykonqa. Payqa 
ni mayqen ñawpa tatankunaj ruwasqankuta ruwanqa. Soldadonkunaman 
maqanakupi qhechusqanmanta rak'iranqa. Chaymantataj wakichikonqa sumaj 



1758 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

jark'achasqa llajtakunawan maqanakoj yaykunanpaj, chaytajrí mana 
unaypajchu kanqa. 

25Chay millay kamachejqa atiyniyoj kasqanpi jap'ikuspa, uraynejpi kaj kuraj 
kamachejpa contranta ashkha soldadonkunawan maqanakoj yaykonqa. 
Uraynejpi kaj kuraj kamachejtajrí kutichikuspa, may ashkha soldadonkunawan 
maqanakoj sayaykonqa. Chaywanpis mana atipayta atenqachu, imaraykuchus 
kikin soldadonkunallanmantataj wakinkuna payta wasanchanqanku. 

26Paypa wasinpi mikhojkunallataj payta wañuchenqanku. Soldadonkunataj 
atipasqa kaspa, ashkha wañuchisqa kanqanku. 

27Chay iskaynin kuraj kamachejkuna paykunapura mana allin kajta 
ruwanakuyta yuyashaspa, khuska mikhunankupaj tiyaykonqanku. Chaypitaj 
llullata purajmanta ninakonqanku. Chaywanpis mana mayqenninkoj 
yuyasqanku junt'akonqachu, imaraykuchus manaraj tiempo chayamunchu. 

28Chantá wichaynejmanta kaj kuraj kamachejqa, tukuy imata qhechusqanta 
apakapuspa, suyunman kutiponqa. Suyunman kutipoj jina, pay wakichikonqa, 
pikunawanchus Dios may llimphu tratota ruwasqa, chay runakunaj contranta 
sayaykuyta. Ajinamanta manaraj suyunman kutipushaspa, paykunata sonqo 
nanayta ñak'arichenqa. 

29Chay tiempo chayamojtintaj, wichaynejmanta kaj kuraj kamachejqa uraynejpi 
kaj kuraj kamachejpa contranpi maqanakoj renqa. Chay maqanakupitajrí, mana 
ñawpajta jina atipayta atenqachu. 

30Manachayqa inti yaykuynejmanta soldadokuna barcokunapi jamuspa, paypa 
contranpi maqanakonqanku, paytaj manchachikuspa ayqenqa. Chaymanta may 
phiñasqa kaspataj, phiñakuyninta thasnonqa Diospa may llimphu 
tratoyojkunapi. Jinallataj pikunachus tratota wasanchajkunata t'inkachenqa. 

31Chaypachaqa paypa soldadonkuna Diospa Templonta millachikunaman 
tukuchenqanku, jinallataj sumaj jark'achasqa wasikunatapis. Diosman sapa 
p'unchay q'olachispa jaywanatapis sayachenqanku, cuentanmantataj 
millachikunata jaywanqanku. 

32Chay kuraj kamachejtaj misk'i simiwan, pikunachus tratota p'akerqanku, 
chaykunaj sonqonkuta suwanqa. Diosta munakojkunatajrí sinch'ita sayaspa, 
paywan churanakonqanku. 

33Yachayniyojkunaqa ashkha runakunata yachachenqanku. Chay 
yachayniyojkunamantatajrí wakinta wañuchenqanku, wakintataj 
ruphachenqanku, wakinmantataj kapuyninkuta qhechonqanku, wakinkunatataj 
waj suyukunaman apanqanku. Chaywanpis chayqa mana unaypajchu ajina 
kanqa. 

34Ajina ñak'arichisqa kashajtinku, wajkuna pisillata paykunata yanapanqanku, 
paykunaman k'askakojkunataj mana sonqomantachu k'askakonqanku. 

35Chay yachayniyojkunamantataj wakinkuna qhatiykachasqa kanqanku. Ajina 
ñak'ariynejta paykuna llimphuchasqa, sumajyachisqa, yurajyachisqataj 
kanqanku. 

36Wichaymanta kaj kuraj kamachejqa munasqanta ruwanqa. Maytapuni 
jatunchakonqa, jinataj tukuy dioskunamanta aswan kasqanta 
yuyakonqa. Cheqan kaj Diospa contrantapis manchay millayta 
parlallanqataj. Paytataj tukuy imapi allin renqa, Dios payta jasut'inankama, 
imaraykuchus imatachus Dios ruwanan karqa, chayta junt'anqapuni. 

37Manchaytapuni jatunchakuspataj, chay kuraj kamachejqa ñawpa tatankunaj 
diosninkuta mana kasuta ruwanqachu, ni warminkunaj yupaychasqanku 
diosninkuta, nillataj waj dioskunatapis kasonqachu. Manachayqa paylla 
tukuymanta aswan kasqanta yuyakonqa. 

38Aswanpis payqa pukarakunaj diosninta yupaychanqa. Ñawpa tatankunaj 
mana rejsisqan diosta qoriwan, qolqe metalwan, lliphipirej rumiwan, chantá 
ashkha valorniyoj imakunawan yupaychanqa. 

39Ajinamanta karu suyoj diosninpa yanapayninwan mink'aspa, may sumaj 
jark'achasqa llajtakunata atipanqa, jap'enqataj. Pikunachus payman 
k'umuykukonqanku, chaykunata jatunpaj qhawanqa, kamachejkunapajtaj 
paykunata churanqa. Jinallatataj jallp'ata paykunaman rak'iraspa t'inkachenqa. 

40Chantá tukukuy tiempo chayamojtin, uraynejmanta kaj kuraj kamachej 
wichaynejmanta kaj kuraj kamachejpa contranpi llojlla para yaku jina 
junt'aykonqa. Wichaynejmanta kaj kuraj kamachejtajrí kaymanta jinalla tukuy 
atiywan llojsenqa, uraynejmanta kaj kuraj kamachejpa contranpi 
maqanakunapaj carretakunawan, caballopi purej soldadokunawan, ashkha 
barcokunawan ima. 

41Israelpa may sumaj jallp'anmanpis yaykuykullanqataj, chaypitaj ashkha 
runakunata wañurachenqanku. Chaywanpis Edompi tiyakojkunawan, jinallataj 
Moabpi tiyakojkunawan, Amonpi tiyakojkunamanta kuraj ima makinmanta 
llusp'enqanku. 

42Chaywanpis pay waj suyukunamanpis atipaspa, yaykuykullanqataj, ni Egipto 
suyullapis llusp'enqachu. 

43Chantá Egiptomanta qorita, qolqe metalta, tukuy k'acha valorniyoj 
tiyapuyninta apakaponqa. Chaymanta qhepamantaj Libiamanta, Etiopiamanta 
ima tukuy imankuta apakapullanqataj. 

44Jinapi inti llojsimuynejmanta, wichaynejmantawan mana allin willaykunata 
uyarispa, wichaynejmanta kaj kuraj kamachej mancharenqa. Chaymanta may 
phiñasqa llojsenqa, ashkhata wañurachiyta munaspa. 

45Chay kuraj kamachejqa toldonkunata sayaykuchenqa, mama qochawan, 
Diospaj t'aqasqa orqowan, chay chawpipi. Chaypitaj wañunan p'unchay 
chayamonqa, manataj pipis payta yanapaj kanqachu. 

Daniel 12 

Tukukuy p'unchay 

1Chantá Israel suyuta qhawaj angelkunata kamachej Miguel rikhurimonqa. 
Chaypachaqa may sinch'i llakiy kanqa. Chay jina llakeyqa runa 
kasqanmantapacha manapuni jayk'ajpis karqachu. Chaywanpis chaypachaqa 
Israel aylluykimanta pikunachus p'anqapi sutinku qhelqasqa kajkuna 
qhespichisqa kanqanku. 

2Wañusqakunamanta ashkha kawsarimonqanku, ujkunaqa wiñayta 
kawsanankupaj, wakinkunataj wiñay p'enqaypi, phutiypitaj kanankupaj. 

3Chantá yachayniyoj runakunaqa janajpi k'anchay jina k'anchanqanku, ashkha 
runaman cheqanta ruwaspa puriyta yachachejkunataj wiñaypaj ch'askakuna 
jina lliphipirenqanku. 

4Qantajrí Daniel, kay imakunata sonqollaykipi jap'iy, tukukuy p'unchay 
chayamunankamataj chay p'anqata sellaykuy. Ashkha runakuna kayman 
jaqayman phawarenqanku, tukuy imamanta astawan yachayta munaspa, nispa. 

5Noqa Daniel qhawashaspa, waj iskay runakunata rikorqani, mayoj sapa 
chimpanpi sayashajta. 

6Ujnintaj taporqa linomanta p'achayoj runata, pichus yaku patapi sayashajta: 
Mayk'ajtaj kay t'ukuna imakuna tukukonqari? nispa. 

7Jinapi linomanta p'achayoj runa iskaynin makinta janajman oqharerqa, 
wiñaypaj kawsaj Diospa sutinpi tiluspataj, nerqa: Kinsa wata 
khuskanniyojkama, maypachachus Diospa ayllun phirisqa kanan tukukonqa 
chaypacha, kay tukuynin imakunapis tukukullanqataj, nispa. 

8Noqa imatachus nishajta uyarerqani chaypis, mana imatapis entienderqanichu. 
Chantá tapurerqani: Wiraqochíy, kay tukuy imamanta qhepaman imataj 
kanqari? nispa. 

9Paytaj niwarqa: Daniel, imaynachus kakunaykita kakullay, imaraykuchus kay 
imakunamanta ni pi yachananchu tiyan tukukuy p'unchay chayamunankama. 

10Willasqayman jina ashkha ñak'arenqanku, chaymantataj llojsenqanku 
allinchasqa, llimphuchasqataj. Millayta ruwaj runakunarí millayta ruwaspa 

purillanqankupuni, manataj imatapis entiendenqankuchu. Yachayniyoj 
runakunarí tukuy imata reparanqanku. 

11Waranqa iskay pachaj jisq'on chunkayoj p'unchaykuna kanqa, Diosman sapa 
p'unchay jaywana kajta saqechisqankumantapacha Diospa Templonpi 
millachikunapaj jaywasqankumantawan. 

12Kusikuyniyojmin kanqa, pichus 1.335 p'unchay junt'akunankama Diospi 
atinikuspa suyajqa. 

13Qantaj, Daniel, wañunayki p'unchaykama allinta kawsakuy. Qhepanejmantaj 
t'inkaykita jap'ikapunaykipaj kawsarimunki, nispa. 

Oseas 

Oseas 1 

Oseas casarakun 

1Judá suyupi Uzías, Yotán, Ajaz, jinataj Ezequías ima ujmanta uj 
kamachishajtinku, chantá Israel suyupi Joaspa churin Jeroboán kamachishajtin, 
Tata Diosqa Beríj churin Oseasta parlapayarqa. 

2Tata Diosqa Israel suyuman Oseasnejta parlayta qallarispa, kay jinata nerqa: 
Israel suyoqa noqamanta t'aqakuspa, khuchichakun. Ajinallataj qanpis riy 
warmillikamuy uj khuchi warmiwan, chay warmipi wawayojtaj kay, jinamanta 
khuchichakoj warmej wawankuna nisqa kanankupaj, nispa. 

3Chantá Oseasqa Diblayinpa ususin Gomerwan casarakorqa. Chay warmi 
wijsallisqa rikhurispataj, qhari wawata Oseaspaj paqarichikorqa. 

4Chantá Tata Diosqa Oseasta nerqa: Chay wawata Jezrel sutiwan sutichay, 
imaraykuchus mana unaymantachu kuraj kamachej Jehúj ayllunta jasut'isaj 
Jezrelpi runakunata wañurachisqanmanta. Jinamantataj Israelta wajpa 
makinman jaywaykusaj. 

5Chay p'unchaypi noqaqa Jezrel vallepi Israelpa soldadonkunaj atiyninkuta 
phirisaj, nispa. 

6Chantá Gomer ujtawan wijsallikuspa, uj warmi wawatañataj paqarichikorqa. 
Jinapi Tata Diosqa Oseasta nerqa: Chay wawata Lorrujama sutiwan sutichay, 
imaraykuchus noqaqa manaña Israel suyumanta khuyakusajchu. Manataj 
paykunata ujtawan qhespichisajchu. 

7Judá suyumantarí khuyakusaj. Tata Diosninku jina noqa paykunata 
kacharichisaj mana maqanakuwanchu, nitaj flechawanchu, nitaj espadawanchu, 
nillataj caballokunapi purejkunawanchu, nispa. 

8Lorrujamata p'itisqanmanta, Gomerqa ujtawan wijsallikuspa, uj qhari 
wawatañataj paqarichikorqa. 

9Chaypacha Tata Diosqa Oseasta nerqa: Chay wawata Loamí sutiwan sutichay, 
imaraykuchus Israelqa manaña aylluychu kanqa, nitaj noqapis Diosninkuñachu 
kasaj, nispa. 

Israel suyu watej oqharisqa kanqa 

10 10 (2.1) Chaywanpis uj p'unchaypi Israelpa mirayninku mama qocha kantupi 
t'iyu jina kanqanku. Ni pi chimpuyta, nitaj yupayta atenqachu. Mana aylluychu 
kankichej, nispa ninaytaqa, paykunata nisaj: Qankunaqa noqa kawsaj Diospa 
wawaykuna kankichej, nispa. 

11 11 (2.2) Chaypacha Judá suyumanta kajkuna, Israel suyumanta kajkunawan 
ujllaman tantakonqanku. Paykuna uj kamachejllata churakonqanku, chantataj 
tukuynejmanta Jerusalenman kutimponqanku. Jezrelpa p'unchaynenqa may 
yuyarisqamin kanqa. 

Oseas 2 

1 1 (3) Chaypacha qankuna wawqeykichejkunaman ninkichej: Diospa ayllun 
kankichej, nispa. Panaykichejkunamantaj ninkichej: Diospa khuyasqan 
kankichej, nispa. 

Israelitakuna Diosta wasanchanku 

2 2 (4) Chaywanpis Tata Dios nin: Israel mamaykichejta uyanpi nipuychej, 
imaraykuchus payqa manaña warmiychu, nitaj noqapis qosanñachu kani. Pay 
saqechun ujwan ujwantaj khuchichakuyta, jinallatataj amaña waj qharikunawan 
puñuykuchunchu. 

3 3 (5) Manachus saqenqa chayqa, imaynatachus paqarerqa, ajina q'alallata 
saqesaj.  Ch'in ch'aki jallp'a jinaman tukuchisaj, yaku ch'akiywantaj wañuchisaj. 

4 4 (6) Wawankunamantapis mana khuyakusajchu, khuchichakuspa tarikusqan 
kasqankurayku. 

5 5 (7) Mamanku khuchichakorqa. Paykunata paqarichikojqa uyanpi mana 
yawarniyoj jina nerqa: Rispa, mask'amusaj ñawpa qhariykunata. Paykuna 
mikhunata qowanqanku, linomanta, millmamanta ruwasqa p'achata ima. Sumaj 
q'apashaj jawinawantaj jawiykuwanqanku, chantá mayta kusichiwanqanku, 
nispa. 

6 6 (8) Chayrayku Israelpa ñanninta khishkawan jark'aykuchisaj, mana ñanninta 
tarinanpajtaj perqata sayarichisaj. 

7 7 (9) Waynankunaj qhepankuta renqa, manataj taripanqachu. Mask'anqa, 
manataj tarenqachu. Chaypachataj nenqa: Kutipusaj ñawpa qosayman, 
imaraykuchus paywan aswan allin karqani kunanmanta nisqaqa, nispa. 

8 8 (10) Payqa mana yuyarikorqachu noqamin payman trigota, vinota, 
aceitetapis qosqayta. Paytajrí qolqeta, qorita ashkhata qosqaywan Baal 
lantikunata ruwakorqa. 

9 9 (11) Chayrayku kunanqa poqoy oqharina tiempopi trigoyta, vinoytapis 
qhechukapusaj. Qhechullasajtaj p'achallikunanpaj qosqay millmayta, linoytapis. 

10 10 (12) Chaymanta waynankunaj ñawpaqenkupi millay puriyniyoj kasqanta 
rikuchisaj. Ni pi payta makiymanta kacharichenqachu. 

11 11 (13) Kusikuyninta chinkachisaj, nitaj mosoj killapi raymikuna, samarina 
p'unchaykuna, tukuy jatun raymikuna ima kanqachu. 

12 12 (14) Uva sach'anta, higo sach'antapis chaqorachisaj, mayqenmantachus pay 
nirej: Kaykunataqa waynaykuna qowarqanku, nispa, chayta. Aswanpis chay 
tukuyta ch'umiman tukuchisaj, k'ita animalkuna mikhukapunankupaj. 

13 13 (15) Payqa lantikunata yupaychaspa, inciensota q'oshñicherqa. Chantá 
jaluchukunawan, walqakunawan ima t'ikanchaykukuspa, waynankunaj 
qhepanta rerqa. Noqarí, mashkha kutitachus pay noqamanta qonqaspa, chayta 
ruwasqanman jina payta jasut'isaj. Noqa Tata Diosmin chayta nini. 

Dios Israel ayllunta munakun 

14 14 (16) Chaywanpis aswan qhepaman noqaqa sonqonta ujtawan suwasaj. 
Ch'insitunejman payta pusaspa, sonqonman may misk'ita parlaykusaj. 

15 15 (17) Chantá uva huertantapis kutichipusaj. Llakiynintapis kusiyman 
tukuchisaj. Chaypi sipasllaraj kashaspa imaynatachus k'askawarqa, ajinata 
k'askawanqa, maypachachus Egiptomanta llojsimorqa, chay p'unchaypi jina. 

16 16 (18) Chaypacha: Qosaymin kanki, nispa niwanqa, manañataj niwanqachu: 
Baal diosníy, nispa. Chayta noqa Tata Diosmin nini. 

17 17 (19) Siminmanta qhechusaj Baal sutita oqharisqanta, nitaj jayk'aj 
sutillantapis oqharenqañachu. 

18 18 (20) Chaypachallataj noqa israelitakunaj allinninkupaj tratota ruwasaj k'ita 
animalkunawan, p'isqokunawan, katarikunawan ima. Jinallatataj kay 
suyumanta chinkachisaj flechakunata, maqanakutapis, ajinamanta aylluy mana 
manchachikuspa samarikunanpaj. 

19 19 (21) Israel, noqa qanwan wiñaypaj casarakusaj. Kamachisqapi nisqanman 
jina cheqapuni warmiy kanki, imaraykuchus tukuy sonqoywan munakuyki. 

20 20 (22) Noqa qanwan casarakusaj, manataj piwanpis wasanchasqaykichu. 
Chaypachataj Tata Diosniyki kasqayta rejsiwanki. 

21 21 (23) Noqa Tata Dios nillanitaj: Chaypacha noqa janajmanta kay pachaman 
parachimusaj. 

22 22 (24) Jallp'ataj poqonqa trigota, uvata, aceitunata ima, chaykunatataj 
Jezrelman qopusaj. 

23 23 (25) Aylluyta kay jallp'api munayniyta ruwananpaj sayachisaj, jinataj 
noqallapaj kanqa. Khuyakusaj Lorrujamanta, Loamitataj nisaj: Qanmin aylluy 
kanki, nispa. Paytaj kutichiwanqa: Qanmin Diosniy kanki, nispa. 

Oseas 3 

Oseas khuchichakoj warminwan 

1Tata Dios ujtawan nillawarqataj: Rispa, watej munakamuy waj qharej 
munakusqan khuchi warmiykita. Ajinatamin noqa Tata Dios israelitakunata 
munakuni, waj dioskunaj qhepankuta ripushajtinkupis, waj dioskunaman 
jaywasqanku mikhunata mikhushajtinkupis, nispa. 

2Chantá chay warmita rantikaporqani chunka phishqayoj qolqewan, 

330 kilo cebadawan ima. 

3Paytataj nerqani: Unaypaj noqaypata kanki. Chantá chaykama ama 
khuchichakuyñachu, nitaj pi qhariwanpis puñuykuyñachu. Noqapis qanwan 
manallataj puñusajchu, nispa. 

4Chayqa yachayta qon israelitakuna unayta mana kuraj kamachejniyoj, nitaj 
kurajkunayoj kanankuta. Mana uywa ñak'asqa q'olachina kanqachu, nitaj 
yupaychanapaj rumikunapis, nitaj sacerdotej p'achankunapis, nillataj 
lantikunapis. 

5Chaymanta qhepamanrí israelitakuna kutimuspa, Tata Diosninkuta 
mask'anqanku, jinallataj kuraj kamachej Davidpa kamachiyninpi kawsanqanku. 
Qhepa p'unchaykunapitaj tukuy sonqo Tata Diosta may jatunpaj qhawaspa, 
t'ukurenqanku pay may k'acha kasqanrayku. 

Oseas 4 

Israelitakuna Tata Diosta wasanchanku 

1Israelitakuna, Tata Diospa nisqanta uyariychej. Payqa kay suyupi tukuy 
tiyakojkunawan quejaman yaykun, imaraykuchus qankuna payta 
wasanchankichej, nitaj khuyakuyniyoj kayta yachankichejchu, nillataj Diostapis 
rejsinkichejchu. 

2Aswanpis manakajta tilunkichej, llullakunkichejtaj. Runata wañuchinkichej, 
jinataj suwankichejtaj. Sapa kuti khuchichakunkichej, kallpaman atinikuspataj, 
ujkunata ñak'arichinkichej, kutin kutinta runata wañuchinkichej. 

3Chayrayku kay suyu lutuchasqa jinamin, chaypi kajkunataj kallpa wañusqa 
kanku. K'ita animalkunapis, p'isqokunapis, chantá mama qochapi 
challwakunapis chinkarapushanku. 

Tata Dios sacerdotekunata juchachan 

4Tata Dios sacerdotekunata nin: Ama ni pita ch'ataykunkichejchu nitaj wajta 
k'aminkichejchu. Qankuna sacerdotekunallawan quejanakuyta munani. 

5Qankunaqa sut'i p'unchaypi urmankichej, tutantaj noqamanta 
sut'inchajkunapis qankunawan khuska urmallanqankutaj. Mamaykichejtapis 
chinkarparichisaj. 

6Qankunatajrí, sacerdote kashaspa, yachachisqayta qhesacharqankichej. 
Chayrayku noqapis sacerdote kanaykichejmanta wijch'usqaykichej. Qankunaqa 
Diosniykichejpa kamachisqanta qonqaporqankichej. Kunantaj noqapis 
wawaykichejkunamanta qonqapullasajtaj. 

7Sacerdotekunaqa astawan ashkhaman mirasqankuman jina astawan contraypi 
juchallerqanku. Chayrayku allinpaj qhawasqa kasqankuta p'enqayman 
tukuchisaj. 

8Aylluy juchanku pampachasqa kananpaj imatachus qosqankumanta 
sacerdotekuna kawsanku. Chayrayku sacerdotekuna munanku aylluy 
juchallinallankutapuni. 

9Noqatajrí aylluyta, jinataj sacerdoteykunatapis chay ruwasqankuman jina 
jasut'isaj. 

10Paykunaqa Tata Diosta yupaychanata saqerqanku. Chayrayku mikhuspapis, 
mana sajsakonqankuchu. Mirayta munaspapis, mana wawayojchu kanqanku. 

Israelitakuna lantikunata yupaychanku 

11Sajra purikoj warmiwan purina, vinowan machana imaqa yuyayta chinkachin. 

12Chayrayku aylloyqa k'ullumanta lantikunallata tapukunku, jinataj chay k'ullu 
kutichinanta suyanku. Lantikunata yupaychaspa khuchichakunku. Paykunaqa 
Diosninkumanta t'aqakunku sajra puriyman qokunankupaj. 

13Jatun orqokunapi, lomakunapipis inciensota q'oshñichinku, uywa 
ñak'asqatataj jaywanku. Kikillantataj ruwanku roble sach'a urapi, álamo sach'a 
urapi, encina sach'a urapipis. Chayrayku ususinkukuna phisu warmiman 
tukunku, ñojch'ankukunapis waj qharikunawan khuchichakunku. 

14Chaywanpis noqaqa ususinkukunata phisu warmiman tukusqankumanta 
mana jasut'isajchu, nitaj ñojch'ankukunatapis jasut'isajchu waj qharikunawan 
khuchichakusqankumanta. Mana paykunata jasut'isajchu, imaraykuchus 
qankuna qharikunapis phisu warmikunawan khuchichakoj ripunkichej. Chay 
warmikunawan khuskataj uywa ñak'asqata lantikunaman jaywankichej. Ajinata 
mana yuyayniyoj suyoqa urman. 

15Israel, sichus qan phisu warmi jina wajkunaman jaywakunki chayqa, 
Judallapis ama kikillantataj juchallichunchu. Judá, ama Gilgalman riychejchu, 
nitaj Bet Avenmanpis wichariychejchu lantikunata yupaychaj. Amallataj Tata 
Diospa sutinpi tiluychejchu. 

16Israelqa chukara wakilla jina mana kasukunchu. Ajina israelitakuna 
kashajtinku, imaynatataj Tata Dios ovejata jina paykunata sumaj qhallallaj 
pastopi michinmanri? 

17Efrainqa lantita yupaychayman qokapun. Chayrayku saqellaychej jina purejta. 

18Tukuyninku machasqa jina urmarqanku. Mana sayk'uyta khuchichakorqanku, 
aswanpis p'enqaypi kayta munarqanku jatunpaj qhawasqa kanamanta nisqaqa. 

19Chayrayku sinch'i wayra paykunata picharparenqa. Lantinkukunaman 
uywata q'olachispa jaywasqankuraykutaj p'enqaypi rikhurenqanku. 

Oseas 5 

Israel jasut'isqa kanqa 

1Tata Dios nin: Sacerdotekuna, kayta uyariychej. Israelitakuna, allinta 
uyariychej. Kuraj kamachejpa ayllunmanta kajkunapis uyarillaychejtaj: 
Qankuna juchachasqa kankichej, imaraykuchus Mispapi uj misk'ana jina 
karqankichej, Tabor orqo patapitaj wakichisqa tojlla jina karqankichej. 

2Sitín vallepi ukhu t'oqota allarqankichej. Chayraykumin tukuyniykichejta 
jasut'isqaykichej. 

3Efrainta noqa rejsini. Payqa manamin mana rejsisqa jinachu noqapajqa. 
Efrainqa phisu warmi jina wajkunawan khuchichakorqa, Israelpis 
ch'ichichakullarqataj. 

4Israelitakunaj tukuy millay ruwasqanku paykunata jark'an ama noqaman 
kutirikamunawankupaj. Khuchichakuywan atipasqa kaspa, noqata Tata 
Diosninkupaj mana rejsikapuwankuchu, nispa. 

5Chaywanpis Israelpa runaykachasqanqa paypa contrallanpitaj rimarenqa, 
Efraintaj juchallanpi misk'akonqa. Judapis paykunawan khuska misk'allanqataj. 

6Uj p'unchay ovejankumanta, wakankumanta jaywanapaj aparisqa Tata Diosta 
mask'anqanku chaypis, manapuni tarenqankuchu, imaraykuchus 
paykunamanta karunchakunña. 

7Tata Diosta wasancharqanku, wawankukunapis waj tatayoj kanku. Chayrayku, 
kunanqa uj killallapi jallp'ankupis, paykunapis chinkachisqa kanqanku. 

Israelwan Judawan jasut'isqa kanqanku 

8Gabaa llajtapi maqanakuman wajyana putututa waqachiychej, Ramapitaj 
cornetata waqachiychej. Bet Avenpi wakichisqa kachunku, Benjaminpipis 
kikillantaj kachunku. 

9Ñak'ariy p'unchay chayamojtin, Efraín thuñichisqa kanqa. Israel jatun 
ayllukunaman jinapuni kananta willani, nispa. 

10Noqa Tata Dios nillanitaj: Judamanta kurajkunaqa campopi mojonkunata 
suchuchej runakunaman rijch'akunku. Chayrayku phiñakuyniyta paykunaj 
patankuman yakuta jina jich'aykusaj. 

11Efrainqa ñak'ariypi ñit'isqa, sarusqataj kanqa, imaraykuchus lantikunallata 
yupaychayta munarqa. 

12Chayrayku Efrainpaj noqa thuta jina kasaj, Judá jatun ayllupajtaj tullu ismuy 
jina. 

13Efrainqa onqosqa kasqanta rikukonqa, Judapis ukhun nanachisqa kasqanta 
reparakonqa. Chantá Efrainqa Asiriaman renqa kuraj kamachej yanaparinanta 
mañakoj. Asiriaj kuraj kamachejninrí mana thañichiyta atenqachu, nitaj 
nanasqantapis jampiykonqachu. 

14Imaynatachus león uywata jap'inanpaj phawaykun, ajinata noqapis Efrainta, 
Judatawan ruwasaj. Noqapuni chhikan chhikanta t'isarpariytawan, ripusaj. 
Noqa jap'ejtiytaj, mana pipis qhechuwayta atenqachu. 

15Chantá jinata ruwaytawankama, maypichus kanayman kutipusaj, paykuna 
juchayoj kasqankuta rejsikapuspa, noqata mask'anawankukama. Ñak'ariypi 
rikhurispa, noqata mask'awanqankupuni, nispa. 

Oseas 6 

Israelitakuna Tata Diosman kutirikunku 

1Jamuychej, Tata Diosman kutirikunachej. Paymin mitharpariwarqanchej, 
jinapis payllataj jampikapuwasunchej. Pay k'iriwarqanchej chaypis, payllataj 
qhaliyachiwasun. 

2Iskay p'unchaymantawan kawsarichiwasunchej, kinsa p'unchayninmantaj 
sayarichiwasunchej paypa ñawpaqenpi kawsananchejpaj. 

3Tata Diosta rejsinapaj kallpakunachej. Payqa noqanchejman jamonqapuni, 
imaynatachus inti sapa p'unchay llojsimunpuni, ajinata, chayrí imaynatachus 
paray tiempo chayamojtin paraqa jallp'ata qarpanpuni, ajinata. 

Tata Dios israelitakunaman kutichin 

4Tata Dios nin: Efraín, imatataj qanwan ruwasajri? Judá, qanwanpis imatataj 
ruwasajri? Munakuwasqaykichejqa tutamanta phuyu jinalla, chayrí tutamanta 
chhulla jina chinkaripojlla. 

5Chayrayku noqamanta sut'inchajkunanejta mitharparerqaykichej, 
parlasqaywantaj wañucherqaykichej. Justiciaytaj k'anchay jina sut'ipuni karqa. 

6Noqa munakunawaykichejta munani, manataj uywa ñak'asqata 
jaywanallawaykichejtachu. Diosniykichejta jina rejsikapunawaykichejta 
munani, manataj uywa ñak'asqata q'olachispa jaywanallawaykichejtachu. 

7Chaywanpis aylloyqa Adán jinallataj trato ruwasqayta p'akinku, 
wasanchawankutaj. 

8Galaad llajtaqa millayta ruwajkunaj llajtan, jinataj runa wañuchejkunawan 
junt'a. 

9Sacerdotekunapis wateqaj suwakuna kankuman jina, Sichem llajtaman rina 
ñanpi wateqaspa, runata wañuchinku. Chay jinata ruwasqankoqa p'enqaymin. 

10Noqatajrí Israel suyupi millay ruwasqankuta rikuni. Efrainqa ujwantaj 
ujwantaj khuchichakorqa, Israelpis chayllawantaj ch'ichichakorqa. 

11Judá, mayk'ajchus jasut'isqa kanaykeqa ñapis nisqaña. Chaywanpis uj 
p'unchay, aylluyta apasqa kasqanmanta llajtanman watej kutichimusaj, nispa. 

Oseas 7 

1Tata Dios nillantaj: Maypachachus Efrainta, Samariatawan jampikapuyta 
munarqani chaypacha, juchanku, millay ruwasqanku ima sut'i rikukunku. 
Tukuyninku llulla kanku. Paykunaqa suwa jina wasikunaman yaykuykunku, ñan 
patapitaj kallpaman atinikuspa, runamanta kapuyninkuta qhechurparinku. 

2Paykuna mana reparankuchu tukuy sajra ruwasqankuta mana qonqasqayta. 
Millayta ruwasqankoqa paykunata muyuykun, chay tukuytataj noqa 
rikushallanipuni. 

3Aylloyqa millay ruwasqankuwan, llullakusqankuwantaj kuraj kamachejta, 
kurajkunatapis kusirichinku. 

4Tukuyninku khuchichakuspa purinku. Paykuna q'oñirispa, pariyachisqa horno 
jina kanku, mayqenchus k'ajarillanpuni masa poqonankama, ajina. 

5Kuraj kamachej raymita ruwajtin, kurajkunaqa yuyayninkuta 
chinkachinankukama vinota ujyanku. Kuraj kamachejpis alqochakojkunaman 
k'askakun. 

6Paykunaj sonqonkoqa mana allinta ruwanapaj yuyaykunawan horno jina 
k'ajarin. Tukuy tutantin q'oshñillan chaypis, q'ayantin ujtawan lawrarillanpuni. 

7Arí, paykuna enqhasqa horno jina lawrarinku, jinataj kamachejninkuta 
q'olaspa tukuchinku. Kuraj kamachejkunatapis ujmanta uj kamachinankumanta 
wijch'urparinku, manataj ni ujpis kanchu qhaparikamuwajqa. 

Diosmanta karunchakoj ayllu 

8Efrainqa waj llajtayojkunawan chhapuykukun. Paykunaqa uj ladollanmanta 
chayasqa t'anta jinamin. 

9Waj suyumanta runakunaqa paypa kallpanta tukuchishanku, paytaj mana 
imatapis reparakunchu. Chujchanpis yurajyapunña mana reparakusqallan. 

10Israelpa runaykachasqanqa paykunaj contranpi juchachan. Chaywanpis mana 
noqa Tata Diosman kutirikamuwankuchu, nitaj mask'awankuchu. 

11Efrainqa mana yuyayniyoj mancharisqa urpi jina. Egiptomanta yanapananta 
mañakun, yanapata mask'aspataj, Asiriamanpis qayllaykullantaj. 

12Chaywanpis jaqayman rishajtinku, noqa Tata Dios ch'ipayta patankuman 
wijch'uykusaj, p'isqokuna jinatataj jap'irasaj. Ajinata paykunata juchankumanta 
jasut'isaj. 

13Ay, imapichus tukukonqanku, noqamanta t'aqakuwasqankurayku. 
Chinkachisqa kananku p'unchay chayamonqa contrayta oqharikusqankurayku. 
Preciota pagaspa paykunata kacharichiyta munani, paykunatajrí llullakuspa 
parlawanku. 

14Puñunankupi sonqo nanayta waqanku chaypis, mana tukuy sonqochu 
mañakuwanku. Ukhunkutapis khuchurakuspa, trigota, vinotawan 
mañakuwanku. Chaywanpis contraypi oqharikullankupuni. 

15Noqa paykunata yachacherqani, kallpacharqanitaj. Paykunarí contraypi 
millay kajta ruwayta wakichikorqanku. 

16Lantikunaman kutiporqanku. Imaynatachus uj wist'u arcoj flechan waj 
ladollaman phawan, ajinallatataj paykunapis waj ladollaman ripunku. 
Runaykachaspa parlasqankurayku kurajninkukuna wañuchisqa kanqanku, 
Egipto llajtayojkunataj paykunamanta alqochakuspa asipayanqanku. 

Oseas 8 

Israelitakuna k'amichikunku 

1Waqachiychej cornetata runakuna wakichikunankupaj. Aylluypa awqan anka 
jina jamurishan, imaraykuchus aylloyqa yachachisqayta mana kasuspa, tratoyta 
p'akisqanku. 

2Chaykamarí israelitakuna qhaparispa, jamuwanku: Qanta Diosniykupaj 
rejsikapuyku, nispa. 

3Chaywanpis israelitakuna allin kajta ruwayta qhesachanku, chayraykutaj 
awqankukuna paykunata qhatiykachanqanku. 

4Mana ch'ijllasqallayta kuraj kamachejkunata churakunku. Kuraj 
kamachejkunatapis ajllakunku, mana tapuriwaspalla. Qolqe metalmanta, 
qorinkumantapis lantikunata ruwakunku, paykuna kikinku mana allinninkuta 
tarikunankupaj. 

5Samariapi tiyakojkuna, torillo lantita yupaychasqaykichejta millachikuni. 
Phiñakuyniy k'ajarin contraykichejpi. Israelitakuna, mayk'ajkamataj 
juchayojllapuni kankichejri? 

6Samariapi israelitakunaj yupaychasqanku torillo lanteqa mana Dioschu. 
Chaytaqa runalla ruwan, chayraykutaj phirisqa kanqa. 

7Israelitakuna wayraman tarporqanku, oqharerqankutaj muyoj wayrata. Trigo 
chajra mana poqosqanrayku, jak'u mana kanqachu. Sichus poqonman chaypis, 
waj llajtayojkuna mikhukaponqanku. 

8Waj suyukuna Israelta oqokaponqanku, chay suyukunapitaj Israel lajrasqa 
t'uru manka jina ni imapaj walej kanqa. 

9Efrainqa sapan purikoj k'ita burro jina yanapata mañakoj Asiriaman risqa, 
khuchichakunanpajtaj qolqewan waynankunata mink'akusqa. 

10Waj suyukunaman t'inkakunata rak'irachun chaypis, noqa paykunata 
ch'eqerachisajpuni. Jinamanta pisi tiempota mana kuraj kamachejkuna nitaj 
kurajkunapis kanqachu, 

11imaraykuchus Efrainqa may chhika altarkunata ruwakorqa, chaykunataj 
juchallinallanpaj karqa. 

12Noqaqa may chhika yachachisqayta paykunapaj qhelqarqani. Paykunatajrí 
manapis paykunapajchu kanman jina chayta qhawarqanku. 

13Paykunaqa anchatataj uywa ñak'asqata jaywayta munanku, chay jaywasqa 
aychatapis mikhullankutaj. Noqatajrí mana kusisqachu chayta jap'ikuni. 
Aswanpis millay ruwasqankumanta yuyarikusaj, juchankumantataj paykunata 
jasut'isaj. Noqaqa paykunata Egiptoman kutichisaj. 

14Israelqa kamachina wasikunata ruwarin, ruwajnin Diosmantatajrí 
qonqakapuwan. Judapis ashkha sumaj perqasqa llajtakunata oqharin. Noqatajrí, 
chay llajtakunaman ninata jap'iykuchisaj, tukuy jatuchaj wasinkuna 
ruphananpaj. 

Oseas 9 

Tata Dios Israelta jasut'enqa 

1Ama kusikuychu, Israel, nillataj kusikuywan phinkiriychu waj suyu jinaqa. 
Qanqa, grano trillana erapi Diosta wasanchaspa, waynaykikunawan 
khuchichakunki. Khuchichakusqaykimantataj pagota jap'iyta misk'irichikunki. 

2Chayrayku Israel, qan mana trigoyoj nitaj vinoyoj kanki, mosoj vino kajpis 
pisilla kanqa. 

3Efrainqa Egiptoman kutirenqa, Asiriapitaj ch'ichipaj qhawasqa mikhunata 
mikhonqa. Manañataj Tata Diospa suyunpi tiyakonqachu. 

4Manaña vinotapis Tata Diosman jaywanqankuchu, nillataj Diospis uywa 
ñak'asqatapis tukuy sonqo jap'ikonqachu. Israelitakunaj mikhunanku t'antapis 

wañuypi mikhuna jina kanqa. Pikunachus mikhojkunaqa mana llimphupaj 
qhawasqa rikhurenqanku. Chay t'antaqa paykunallapaj kanqa. Chaywanpis Tata 
Diospa Templonman mana apaykuyta atenqankuchu. 

5Jatun raymi p'unchaypi, Tata Diospaj raymipi imatataj ruwankichejri? 

6Tukuchisqa kanaykichejmanta ayqejtiykichejpis, Egiptomanta runakuna 
jap'isonqachej, Menfis llajtapitaj ayaykichej p'ampasqa kanqa. Qolqe 
jallch'anaykichejman ithapallulla junt'aykonqa, jaraykichejpipis khishkalla 
wiñaykaponqa. 

7Jasut'ina p'unchay chayamunña. Ña chayamunña ruwasqankuman jina pagana 
p'unchay. Israelpis yachanqa chay p'unchay chayamusqanta. Qankuna 
ninkichej: Diosmanta sut'inchajqa wampu, yuyaychaj runapis mana yuyayniyoj, 
nispa. Chayta ninkichej ruwasqaykichej chay jina millay kasqanrayku, jinataj 
chejnikuywan junt'a kasqaykichejrayku. 

8Diosqa paymanta sut'inchajta Efrainta qhawananpaj churasqa, qankunatajrí 
purinanman tojllata churarqankichej. Diospa Templonpipis payta chejninkichej. 

9Imaynatachus ñawpa israelitakuna Gabaa llajtapi ruwasqanku, jinallatataj 
qankunapis millayta juchallinkichej. Chaywanpis Diosqa millay 
ruwasqaykichejta mana qonqanqachu, manachayqa juchallikusqaykichejmanta 
jasut'isonqachej. 

Israelitakuna juchallikusqankumanta ñak'arenqanku 

10Tata Dios nin: Ñawpajta Israelta tarispa, kusikorqani, imaynatachus runakuna 
ch'innejpi uvata tarispa kusikunku, ajinata. Noqapaj ñawpa tataykichejkunaqa 
mishkha poqoj higo jina karqanku. Paykunatajrí Baal Pegorman chayaspa, qhasi 
manakaj dioskunaman kutirikorqanku. Munakusqanku lantita 
yupaychasqankurayku, mayta millachikunaman tukuporqanku. 

11Efrainpa may jatun kaynenqa p'isqo jina phawaponqa. Mana astawan 
wawakunapis kanqañachu, manaña wijsallisqa warmikunapis kanqachu, nitaj 
yumasqa kajkunapis. 

12Wawankuta uywanqanku chaypis, noqa qhechukapusaj ni uj puchuyojta. Ay, 
imarajchus kanqa, paykunamanta karunchakusqayrayku. 

13Rikuni Efrainqa Tiro llajtaman rijch'akusqanta. Payqa sumaj cheqapi 
sayarichisqa kashan. Chaywanpis wawankunata wañuchisqa kananpaj 
orqhomonqa, nispa. 

14Tata Diosníy, paykunaman qollay imachus qonaykita. Warmikunapis mana 
wawata rejsej kachunku, ch'aki ñuñuyojtaj, nispa. 

Tata Diosqa Efrainpa contranpi phiñakun 

15Tata Dios nin: Israelitakunaqa Gilgalpi tukuy imaymana mana allin kajta 
ruwarqanku, chaymantapachataj paykunata chejnikuyta qallarerqani. Millay 
sajrata ruwasqankuraykutaj wasiymanta paykunata wijch'usaj. Manaña 
paykunata munakusajñachu, imaraykuchus tukuy kurajninkukuna contraypi 
oqharikorqanku. 

16Efrainqa parti wañusqa kashan, ch'aki saphiyoj sach'a jina. Chayrayku manaña 
poqonqachu. Wawankuna kajtinpis, noqa chay wawakunata wañurachisaj, 
nispa. 

17Kay aylloqa Diosniyta mana kasuyta munarqankuchu. Chayraykumin 
Diosneyqa paykunata qhesachallanqataj, paykunataj suyukuna ukhupi puriskiri 
jina purenqanku. 

Oseas 10 

Altarkuna thuñisqa kanqanku 

1Israelqa uva sach'a jina may chhika poqoyniyoj. Chaywanpis astawan 
qhapajyasqankuman jina, astawan ashkha altarkunata jatarichillarqankutaj. 
Jallp'anku astawan sumajta poqojtin, yupaychana rumi sayantakunatapis 
astawan k'achituta ruwarqanku. 

2Israelqa iskay sonqolla kashan, kunantaj juchanmanta jasut'isqa kanqa. 
Altarninkunatapis Tata Dios thuñenqa, yupaychana rumi sayantankunatapis 
phirenqa. 

3Kay aylloyqa ichapis nenqa: Kuraj kamachejniyku mana tiyapuwaykuchu, Tata 
Diosta mana manchachikusqaykurayku. Chaywanpis, kuraj kamachej 
noqaykurayku imatataj ruwayta atinmanri? nispa. 

4Paykuna parlallanku, yanqhallata imatapis ninku, tiluspa trato 
ruwasqankutapis p'akillanku. Chayrayku paykunapaj Diospa justician surk'u 
chawpipi wiñaj jaya qhora jina kanqa. 

5Samariamanta runakuna kharkatitinku, jinataj Bet Avenpi torillo lanti 
chinkachisqa kasqanmanta waqashanku. Chaymantamá chay llajtayojkuna, 
sacerdotekuna ima waqashanku, maypaj qhawasqanku lantinkuta wajkuna 
apakapusqankurayku. 

6Torillo lanteqa Asiriaman apasqa kanqa, kuraj kamachejman t'inkata jina 
jaywanankupaj. Jinamanta Efrainqa p'enqachisqa rikhurenqa. Israelpis 
lantinmanta p'enqakonqa. 

7Samariamanta kuraj kamachejqa yaku patapi tuytoj k'aspi jina chinkachisqa 
kanqa. 

8Bet Avenpi lanti yupaychana cheqakuna thuñisqa kanqanku, maypichus 
Israelpi tiyakojkuna juchallej kanku, chaykuna. Chay altarninkukuna patapi 
qhewayllukuna, khishkakuna ima wiñanqanku. Runakunataj orqokunata 
nenqanku: Pakaykuwayku, nispa, moqokunatataj nenqanku: Pataykuman 
urmaykamuwayku, nispa. 

Tata Dios israelitakunata k'amin 

9Tata Dios nin: Israelqa mana sayk'uspa juchallikullanpuni. Gabaapi juchalliyta 
qallarisqankumantapacha juchallispallapuni kashan. Chayraykumari 
maqanakupis Gabaapi millay ruwajkunata taripanqa. 

10Maypachachus munasaj, chaypachaqa paykunata jasut'isaj. Ashkha 
suyukunataj contranpi tantaykukonqanku, maypachachus millay 
ruwasqanmanta paykunata jasut'isaj, chaypacha. 

11Efrainqa mansuyachisqa vakilla jina erapi trillaspa misk'irichikun. Noqatajrí 
llosq'o kunkitanman llasa yugota watani carretata aysananpaj. Judaqa 
llank'anqa, Jacobtaj rastranqa. 

12Paykunata nerqani: Cheqan kaj ruwayta tarpuychej, munakuytataj 
oqharinkichej. Barbechota ruwaychej, imaraykuchus Tata Diosta mask'ana 
p'unchay chayamunña. Pay jamuspa qhespichisonqachej, chaytaj ch'aki 
jallp'apaj para jina kanqa. 

13Qankunarí millay kajta ruwanata tarporqankichej, jinataj oqharerqankichej 
mana allin kajta. Imatachus llullakuspa tarisqaykichejta mikhorqankichej, 
imaraykuchus maqanakuna carretaykichejkunapi, wapu soldadoykichejkunapi 
ima atinikorqankichej. 

14Chayrayku qankuna ukhupi ch'ajwa sayarenqa. Jark'achasqa 
wasiykichejkunapis pampachasqa kanqanku, imaynatachus kamachej 
Salmanpa soldadonkuna maqanakupi Bet Arbelta chinkachisqanku, ajinata. 
Chaypacha mamakunata wawakunata ima ch'allparqanku. 

15Betelpi tiyakojkuna, chay jinata juchallisqaykichejrayku, ajinallatataj 
qankunatapis qhatirisonqachej. Sut'iyamushajtintaj, Israelpa kuraj kamachejnin 
wañuchisqa kanqa. 

Oseas 11 

Diosqa Israel suyuta munakun 

1Tata Dios nin: Maypachachus Israel aylluy wawallaraj karqa chaypacha, noqa 
payta munakorqani, jinataj Egipto suyumanta payta wajyarqani. 

2Chaywanpis astawan payta wajyashajtiy, astawan noqamanta 
karunchakuwarqa. Payqa uywa ñak'asqata qhasi manakaj dioskunaman 
jaywarqa, inciensotataj lantikunaman q'oshñicherqa. 

3Makinmanta jap'ispa, noqa Efrainta puriyta yachacherqani. Chaywanpis pay 
mana repararqachu noqamin payta waqaychashasqayta. 

4Misk'i simiwan sonqonta suwarqani, munakuywantaj waskhawan jina payta 
aysamorqani. Ñuñoj wawata jina uyayman astawan k'askaykuchikorqani, 
makiywantaj mikhucherqani. 

5Chaywanpis paykunaqa mana noqaman kutirimuwayta munarqankuchu. 
Chayraykumari Egiptoman kutirinanku kanqa, Asiriataj paykunata 
kamachenqa. 

6Israelpa llajtankunapi maqanaku kanqa, jark'achasqa llajtankunapis thuñisqa 
kanqa. Imaymana wakichikusqankupis chinkachisqallataj kanqa. 

7Israel aylloyqa noqamanta karunchakuyllatapuni munan. Chayrayku janaj 
pachaman qhaparikojtinkupis, paykunata ni pi yanapanqachu. 

8Efrainníy, imaynatataj saqerparisqaykiri? Israelníy, imaynatataj 
wijch'urparisqaykiri? Imaynatataj Adma llajtata jina chinkarparichiykimanri? 
Imaynatataj Zeboyin llajtawan ruwarqani, ajinallatatajchu qanwanpis 
ruwaymanri? Sonqoyqa wawayawan qanpaj khuyakuyniy junt'a kasqanrayku. 

9Mana phiñakuyniy k'ajarisqanman jinachu ruwasaj. Mana ujtawan Efrainta 
chinkachisajñachu, imaraykuchus noqaqa Dios kani, manataj runachu. Noqa 
chawpiykichejpi May Llimphu Kaj Diosmin kani, manataj phiñasqachu 
qankunaman jamusaj. 

10Aswan qhepaman israelitakuna qhepayta jamonqanku. Noqa Tata Diosqa león 
jina qhaparisaj, qhaparejtiytaj, aylluymanta kajkuna inti yaykuynejmanta 
kharkatitispa jamonqanku. 

11P'isqokuna jina Egiptomanta kharkatitispa phawamonqanku, Asiriamantataj 
urpikuna jina phawamonqanku. Jinamanta noqa ujtawan wasinkupi 
tiyakunankuta ruwasaj. Chayta noqa Tata Diosmin nini. 

Diospa ayllun juchallin 

12 12 (12.1)Efrainqa llullerionwan umayta q'epichayta munawan. Israelpis 
q'otiyayta munawan. Judamanta kajkunapis noqa mana wasanchaj Diosmanta 
t'aqakuwanku, lantikunaman qonqorikunankupaj. 

Oseas 12 

1 1 (2) Efrainqa wayrallata mikhuspa kawsan. Tukuy tuta p'unchay inti 
llojsimuynejmanta wayraj qhepanta ripun. Mana sayk'uspa llullakullanpuni, 

kallpaman atinikuspataj, millayta ruwallanpuni. Asiriawan tratota ruwan, aceite 
t'inkatataj Egiptoman apachin. 

2 2 (3) Tata Diosqa Israelwan quejaman yaykun. Jacobpa ayllunta mana allin 
kajta ruwasqankuman jina jasut'enqa, chantá ruwasqanman jinataj pagaponqa. 

3 3 (4) Jacobqa manaraj paqarishaspa, wawqenpa chakinmanta jap'iykukorqa, 
runayaspañataj Dioswan maqanakorqa. 

4 4 (5) Arí, angelwan maqanakorqa, atiparqataj. Waqaspataj, angelmanta 
saminchananta mañakorqa. Diosqa Betelpi tariparqa, chayllapitaj Jacobwan 
parlarqa. 

5 5 (6) Chayqa Tukuy Atiyniyoj Tata Dios karqa, sutintaj Tata Dios. 

6 6 (7) Ajinaqa, Israel, Diosniykiman kutirikamuy. Cheqa kajta munakuy, cheqan 
kajtataj ruway, paypi atinikuspataj, suyakuypuni. 

7 7 (8) Tata Dios nin: Canaanqa mana cabalta pesaj balanzata apaykachan, 
imaraykuchus runakunata q'otiyaspa misk'irichikun. 

8 8 (9) Efraín nin: Qhapajyaykuni, jinataj tukuy imayoj kani. Jinapis ni pi 
ch'ataykuwanmanchu mana cheqan kajta ruwaspa qhapajyasqaymantaqa, 
nispa. 

9 9 (10) Israel, noqa Diosniyki Tata Dios kani Egipto suyupi 
kashasqaykimantapacha. Watejmanta toldopi tiyachisqayki, ch'innejpi 
imaynatachus tinkukorqanchej, chay p'unchaypi jina. 

10 10 (11) Noqa parlarqani sut'inchajkunaman. Mosqoypi jina k'iskimanta 
parlarqani, chay sut'inchajkunanejtataj rijch'anachinawan parlarqani. 

11 11 (12) Chaywanpis Galaadpi waj dioskuna tiyan, chaykunataj qhasi manakaj 
dioskunalla kanku. Gilgalpi ñak'asqa jaywanapaj torota jaywanku. 
Altarninkukunapis llank'ana chawpipi rumi qollu jina kashan. 

12 12 (13) Jacobqa Aram cheqaman ayqerqa, chaypitaj warmita tarinanrayku 
ovejata micherqa. 

13 13 (14) Tata Dios Israel ayllunta Egiptomanta uj sut'inchajnejta orqhomorqa, 
chay sut'inchajnejtataj paykunata waqaycharqa. 

14 14 (15) Chaywanpis Efrainmanta kajkuna may jinata Tata Diosta 
phiñacherqanku. Chayraykumin Tukuyta Kamachej Diosqa runata 
wañuchisqankumanta paykunata juchachanqa, millayta ruwasqankumantataj 
ñak'arichenqa. 

Oseas 13 

Israel suyu laqayaman tukuchisqa 

1Efraín ayllu parlarejtenqa, Israelmanta wakin ayllukuna kharkatitej kanku, 
paytataj maypaj qhawaj kanku. Chaywanpis Efrainqa Baalta 
yupaychasqanrayku juchachakuspa wañorqa. 

2Kunanpis juchallikushallankupuni. Qolqe metalta unuyachispa, lantikunata 
ruwakunku munasqankuman jina. Chantá ninku: Uywa ñak'asqata 
chaykunaman jaywaychej, nispa. Runakunataj torilloman rijch'akoj lantita 
much'arinku. 

3Chayrayku paykuna sut'iyaymanta chinkapoj phuyu jina kanqanku, chayrí 
imaynatachus tuta tutamanta chhulla chinkapun, ajina. Wayralla apakapoj paja 
jina kanqanku, imaynatachus q'oshñi chinkapun, ajinallatataj chinkaponqanku. 

4Tata Dios nin: Noqa Tata Diosniyki kani, Egipto suyupi 
kashasqaykimantapacha. Ama pitapis Diosniykita jina rejsikapuychu, 
manachayqa noqallata. Noqallamin Qhespichejniyki kani. 

5Noqamin sansarishaj ch'innejpi waqaycharqayki. 

6Chaywanpis maypachachus mikhunawan atipacherqaykichej chaypacha, 
sajsakuspa, sonqoykichej ukhupi mayta jatunchakorqankichej, jinataj noqata 
qonqarpariwarqankichej. 

7Chayrayku, león jina qankunapaj kasaj. Onza jinataj ñanpi suyaykusqaykichej 
jap'isunaykichejpaj. 

8Jukumari imaynatachus phiñarikun uñanta qhechojtinku, ajinata qankunata 
mitharparisqaykichej. Chay kikinpi león jina oqoykusqaykichej, k'ita animal 
jinataj chhikan chhikanta mitharparisqaykichej. 

9Israel, qanta phirisqayki, imaraykuchus yanapasojniykej contranpi kanki. 

10Kunanrí, maypitaj kuraj kamachejniyki kashan tukuy suyuykipi 
jark'akunasunpaj? Maypitaj kashanku kurajniykikuna, pikunamantachus kuraj 
kamachejniykipaj, kurajniykikunapaj ima mañakuwarqanki, chaykunari? 

11Noqaqa qankunapaj mayta phiñakuspa, kuraj kamachejkunata qorqaykichej. 
Chantá phiñakuspa, paykunata qhechullarqaykichejtaj. 

12Efrainpa millay ruwasqanqa qhelqasqa kashan, juchanpis qhelqasqallataj. 

13Israelpaj paqarikunan tiempo chayamun, imaynatachus warmita paqarikunan 
p'unchay chayamojtin nanay jap'in, ajinata. Paykuna wawa jina mana 
cheqanchakunkuchu paqarinankupaj, mana paqariyta munasqankurayku. 

14Ukhu pachaj atiyninmantapis libranaychu kanqa? Preciota pagaspa, 
wañuymantapis kacharichinaychu kanqa? Ya, wañuy, atiyniyki maypitaj 
kashanri? Qanpatapis, ukhu pacha, maypitaj atiyniyki kashan? Manaña kay 
runakunamanta khuyakusajchu. 

15Qhora jinapis Israel t'ikarichun. Inti llojsimuynejmanta wayra phukuspa, Tata 
Diospa phukusqan wayra, tukuy yaku qochankunata jinataj juturinkunatawan 
ima ch'akirparichenqa. Awqantaj qhechonqa tukuy ima waqaychasqanta. 

16Samaria llajtapis jasut'isqa kanqa, Diospa contranta oqharikusqanrayku. 
Chaypi tiyakojkuna espadawan wañuchisqa kanqanku, wawankupis ch'allpasqa 
kanqanku, onqoj warmikunapis khallasqa kanqanku. 

Oseas 14 

Oseas Israelta parlapayan 

1Israel, Tata Diosniykiman kutirikuy juchallispa urmasqaykimanta. 

2Tata Diosman kutirikuychej, kay jinata mañakuspataj, qayllaykuychej: 
Pampachapuwayku tukuy juchaykuta, simiykuwan yupaychasqaykutataj 
jap'ikuy. 

3Asiriaqa manamin qhespichiyta atiwasqaykuchu, nillataj caballokunapipis 
ayqesqaykuchu. Manaña: Diosniyku, nispa, noqaykoj ruwasqayku lantikunata 
nisqaykuchu, imaraykuchus qanllapimin wajcha wawakuna khuyakuyta 
tarinku. 

4Tata Dios nin: Mana kasukoj kasqaykichejta noqa jampisaj. Noqa tukuy sonqo 
munakusqaykichej mana munakunapaj jina kashajtiykichejpis, imaraykuchus 
phiñakuyneyqa tiyaykapunña. 

5Israelpaj noqa chhulla jina kasaj, paytaj lirio t'ika jina phancharenqa. Saphintaj 
Libanopi pino sach'aj saphin jina allin saphichasqa kanqa. 

6Thansankunapis olivo sach'a jina k'achitu kanqa, q'apaynintaj Libanopi pinoj 
q'apaynin jina kanqa. 

7Israelitakuna watejmanta llanthuy urapi kawsanqanku, chantá trigo jina 
wiñarenqanku, uva sach'a jinataj t'ikarenqanku, Libanopi vino jinataj manchay 
rejsisqa kanqanku. 

8Qan Efraín ninki: Lantikunawan ni ima ruwanay kanchu, nispa. Chantá noqa 
uyarisqayki, noqallataj waqaychasqayki. Noqa, qanpaj kani pino jina 
q'omerllapuni. Noqapitaj qan ayllúy, allin kayta tarinki. 

9Tukuy yachayniyojkuna, allin yuyayniyojkuna, kay simita jap'ikuchunku: Tata 
Diospa kamachisqanqa cheqanmin, cheqan kawsayniyojkunataj chaykunata 
kasunku. Mana kasukojkunatajrí chaypi misk'aspa, urmanqanku. 

Joel 

Joel 1 

Phinki phinkikuna chajrata tukuykun 

1Tata Diosqa Petuelpa churin Joelman kayta parlarqa: 

2Israelita kurajkuna, jinallataj kay suyupi tukuy tiyakojkuna, kayta allinta 
uyariychej: Qankuna jayk'ajpis kayman rijch'akojta rikorqankichejchu? 
Tataykichejkuna tiemponkupi kayman rijch'akojta jayk'ajpis rikorqankuchu? 

3Kayta wawaykichejkunaman willaychej, wawaykichejtaj wawankuman 
willachunku, wawankukunataj qhepata jamojkunaman willallachunkutaj. 

4Phinki phinki khurukunaqa tukuy chajrakunata tukuykorqanku. Puchojtarí, 
uña phinki phinkikuñataj mikhuykorqanku, chaymanta puchojtataj jatun phinki 
phinkiñataj mikhukapullarqataj. 

5Machasqakuna, rijch'ariychej. Vinota ujyajkuna, waqayta qallariychej, 
imaraykuchus upi vinoykichejtapis simiykichejmanta qhechusonqachej. 

6Ashkha phinki phinkikuna may atiyniyoj soldadokuna jina, suyuyman 
junt'aykamunku. Paykunaj kirunkoqa leonpa kirun jina, k'amankutaj china 
leonpata jinallataj. 

7Uva sach'aykunata q'araykunku, higo sach'aykunatapis q'ara k'aspillata 
saqerparinku. Tukuyninta q'araykunku, tukuy yurantataj yurajllata 
saqerparinku. 

8Ayllúy, mayta waqaychej, imaynatachus casarakoj sipas munasqan wañupojtin, 
lutokuspa sonqo nanayta waqan, ajinata. 

9Chay kikinta sacerdotekunapis waqaykunku, imaraykuchus Templopi ch'aki 
mikhuy jaywana manaña kanchu, nitaj vinopis kanchu Tata Diosman 
jaywanapaj. 

10Chajraqa q'arapachalla, jallp'ataj sonqo nanaylla. Trigoqa mana poqonchu, uva 
sach'apis ch'akirapun, olivo sach'apis qawirapushan. 

11Chajrata poqochejkuna, uvata poqochejkuna ima, llakisqa waqaychej, 
imaraykuchus chajra mana kanchu. Manataj kanchu trigo ruthuna, nitaj cebada 
oqharinapis. 

12Uva sach'akuna qawirasqa kashanku, higo sach'akunataj manaña kanchu. 
Jinallataj tukuy granada sach'a, palma sach'a, manzana sach'a ima 
ch'akirapunku. Montepi tukuy sach'akunapis ch'akirapullankutaj. Chayrayku 
tukuy runaj kusikuyninkupis chinkapullantaj. 

13Altarpi ruwanayoj sacerdotekuna, qhashqa p'achata churakuspa, sonqo 
nanayta waqaychej, imaraykuchus Templopi Tata Diosman jaywanapaj manaña 
kanchu ch'aki mikhuy, nitaj vinopis. 

14Tukuy runata tantaspa, ayunanankuta niychej. Tata Diosniykichejpa 
Templonpi tantaychej kurajkunata, kay suyupi tiyakojkunatawan, chaypitaj 
Tata Diosmanta mañakuychej. 

15Ay, Tata Diospa p'unchaynin chayamushanña. Llakiy p'unchayqa qayllapiña. 
Tukuy Atiyniyoj Diospa thuñinan p'unchay chayamushanña. 

16Qhawashajtillanchej, mikhunanchejta qhechurawarqanchej. Diosninchejpa 
Templonpi kusikuy manaña kanchu. 

17Tarpusqa mujoqa pachanpi ismun, trigopis ch'akirapun, pirwakunapis 
thuñisqa kashan. 

18Uywapis khuyayta waqarashan. Wakakunapis qhasillata pastota 
mask'ashanku, ovejakunataj tropantin yarqhaymanta wañurapushanku. 

19Tata Dios, qanman qhaparikamuyki, imaraykuchus ninaqa monteta, tukuy 
qhoratapis ruphaykun. 

20K'ita animalkunapis qanman qhaparikamusunku, imaraykuchus juch'uy 
mayupi yakupis ch'akipun. Pastotapis nina ruphaykapun. 

Joel 2 

Phinki phinkikuna soldadokuna jina junt'aykunku 

1Sión orqopi putututa waqachiychej. Noqaj ajllakusqay orqopitaj sinch'ita 
qhapariychej. Judá suyupi tiyakojkuna, tukuyniykichej kharkatitiychej, 
imaraykuchus Tata Diospa p'unchaynin chayamushanña. 

2Chay p'unchayqa tutayaj, laqhayaj kanqa, yanayarishaj phuyuwan 
laqhayachisqa p'unchay kanqa. May atiyniyoj ashkha soldado jina orqo 
patamanta mast'alla junt'aykamunku, imaynatachus sut'iyayta inti k'anchay 
orqota wasaykamun, ajinata. Chayman rijch'akojqa mana jayk'ajpis karqachu, 
nitaj jayk'ajpis kanqachu. 

3Chaykuna, imaynatachus nina tukuy ima tarisqanta ruphaykun, ajinata 
ruwanku. Manaraj chay p'unchay chayamushajtin, jallp'aqa Edén huerta jina 
karqa. Ripojtinkurí, ch'in q'ara pampaman tukun. Paykunaj makinkumantaqa 
mana imapis llusp'inchu. 

4Caballokunaman rijch'akunku, caballopi purej jinataj t'ijurinku. 

5Orqonejpi phawasqankoqa maqanakupi carretakunaj takanakusqanman 
rijch'akun. Imaynatachus ch'aki laqhe ruphajtin sonarin, ajinata sonarinku. 

Ashkha atiyniyoj soldadokuna jina maqanakoj yaykunankupaj wakichisqa 
kanku. 

6Chayta rikuspa, runakuna kharkatitinku, uyankutaj q'elluman tukun. 

7Chay jamojkunaqa wapu soldadokuna jina llump'irispa, perqata wasaykunku, 
sapa ujpis ni mayman q'ewirispa cheqanta rinku. 

8Mana paykunapura ñit'inakunkuchu, manachayqa sapa ujpis ñannillanta rin. 
Flechakunaj chawpinta mana p'itikuspa cheqanta rillankupuni. 

9Llajtaman yaykuykunku, perqa patata, wasi patantapis wasaykunku. 
Suwakuna jina ventananta yaykuykunku. 

10Jallp'a kharkatitin paykunaj ñawpaqenkupi. Janajpis chujchurin. Intipis, 
killapis laqhayaykunku, ch'askakunataj ayphuyaykunku. 

11Tata Diosqa soldadonkunaj ñawpaqenkupi purispa, qhon qhon jina 
kamachisqanta uyarichin. Soldadonkuna may ashkhapuni kanku, 
kamachisqanta junt'ajkunataj may atiyniyoj kanku. Tata Diospa p'unchaynenqa 
manchay t'ukuna, manchachikunataj. Manataj pipis ñawpaqenpi sayayta atej 
kanchu. 

Tata Diospa khuyakuynin 

12Chayrayku Tata Dios nin: Noqaman tukuy sonqo kutirikamuwaychej 
ayunaspa, waqaspa, llakikuspa ima. 

13Sinch'i llakisqa kasqaykichejmanta p'achaykichejta llik'inaykichejtaqa 
sonqoykichejta p'akikuychej, nispa. Tata Diosniykichejman kutirimpuychej, 
imaraykuchus Tata Diosqa may khuyakuyniyoj, jatun sonqoyojtaj. Jinallataj pay 
may pacienciayoj, tukuy munakuyniyojtaj. Jasut'inan kashajtinpis, payqa runaj 
juchanta pampachan. 

14Ichapis Tata Dios manaña nisqanman jina qankunata jasut'isonqachejchu. 
Aswanpis khuyarikuspa, chajrata poqochipusonqachej, vinotawan qosonqachej, 
Tata Diosniykichejman jaywanaykichejpaj. 

15Sión orqopi putututa waqachiychej. Tukuy runata tantaspa, ayunanankuta 
willaraychej. 

16Diospa ayllunta tantaykuspa, paykunata llimphuchaychej, Diospa ñawpaqenpi 
llimphupaj qhawasqa kanankupaj. Machu runakunata, wawakunata, ñuñushaj 
wawakunata ima tantaychej. Kunallanraj casarakojkunapis puñunanku 
wasimanta llojsimuchunku. 

17Templopi altar qayllapi Tata Diospaj ruwanayoj sacerdotekunapis waqaspa 
kay jinata mañachunku: Tata Diosniyku, kay tukuy runaj juchankuta pampachay 
ari. Ama saqeychu qanpata kajkunamanta pipis alqochakunanta. Amallataj 
saqeychu waj suyumanta runakuna suyuykita kamachinankuta. Amallataj 

saqeychu qanta mana manchachikojkuna ninankuta: Maypitaj kashan 
israelitakunaj Diosninkuri? nispa. 

18Chaypacha Tata Dios ayllunman munakuyninta rikuchenqa, suyunpi 
kajkunamantataj khuyakonqa. 

19Chantá paykunata nenqa: Noqa sajsanaykichejkama mikhunaykichejpaj 
qosqaykichej trigota, vinota, aceiteta ima, manataj saqesajchu noqata mana 
manchachikojkuna qankunamanta alqochakunankuta. 

20Jinallataj wichaynejmanta jamoj phinki phinki khurukunata qankunamanta 
karunchachisaj, paykunatataj ch'innejman wijch'usaj. Ñawpajpi kajkunata 
Wañusqa Qochapi jeq'eqachisaj, qhepapi kajkunatataj mama qochapi 
p'ultiykuchisaj. Wañusqa phinki phinkikunaqa asnaykonqanku, imaraykuchus 
noqa Tata Diosqa t'ukuna imakunata ruwasaj, nispa. 

21Kay pacha, mayta kusikuy, amataj manchachikuychu, imaraykuchus Tata Dios 
t'ukunata ruwanqa. 

22K'ita animalkuna, ama manchachikuychejchu, imaraykuchus pasto watej 
q'omeryanqa. Sach'akunapis poqonqanku, jinataj higopis, uvapis 
atipasunaykichejpaj jina poqonqa. 

23Sionpi tiyakojkuna, mayta kusikuychej. Kusikuychej Tata Diosniykichejpi. 
Paymin maychus tiemponpi parachimusonqachej. Paymin ñawpaj kaj parata, 
qhepa kaj paratapis parachimusonqachej, ñawpaj tiempopi jina. 

24Chayrayku trigo oqharina may chhika kanqa. Vinopis, aceitepis ashkhallataj 
kanqa. 

25Tata Dios nin: Noqa qankunaj contraykichejpi chajraykichejta 
tukuykunankupaj kachamorqaykichej soldadokunata jina may chhika phinki 
phinkikunata. Chaywanpis imatachus mikhukapusqankuta 
kutichipusqaykichej. 

26Chantá qankuna sumajta sajsakunaykichejkama mikhunkichej, Tata 
Diosniykichejtataj yupaychawankichej. Noqamin chay t'ukunata qankunarayku 
ruwasaj. Chayrayku qankuna aylluy manaña jayk'ajpis p'enqachisqachu 
kankichej. 

27Ajinata yachankichej noqa Tata Diosqa qankuna ukhupi kashasqayta. 
Noqamin Tata Diosniykichej kani, manataj waj Dios kanchu. Aylloyqa mana 
jayk'ajpis ujtawan p'enqaypi rikhurenqañachu. 

Diospa Espíritun jamonqa 

28 28 (3.1) Kay tukuymanta qhepaman, tukuy runaman Espirituyta 
kachaykamusaj. Churiykichejkuna, jinataj ususiykichejkunapis noqaj sutiypi 

sut'inchanqanku. Unayniyoj runakunapis mosqokullanqankutaj. Waynakunapis 
mosqoypi jina imakunata rikullanqankutaj. 

29 29 (3.2) Jinallataj wata runakunaman, qhari kajman, warmi kajmanpis chay 
p'unchaypi Espirituywan junt'achisaj. 

30 30 (3.3) Janajpi t'ukunata ruwasaj, kay pachapitaj yawarta, ninata, phuyu jina 
q'oshñitawan rikuchisaj. 

31 31 (3.4) Inteqa laqhaman tukonqa, killataj yawar jina puka kanqa, Tata Diospa 
manchachikuna p'unchaynin manaraj chayamushajtin. 

32 32 (3.5) Chaywanpis pikunachus noqa Tata Diospa sutiyta oqharispa 
Diosninkupaj rejsikapuwajkunaqa wañunamanta qhespichisqa kanqanku. Noqa 
Tata Dios nisqayman jina Sión orqopi, Jerusalenpi ima paykunata qhespichisaj. 
Pikunatachá noqa ajllasaj, chaykunamin kawsanqanku. 

Joel 3 

1 1 (4.1) Tata Dios nillantaj: Chay p'unchaykuna chayamonqa chaypacha, noqa 
pikunachus Judamanta, Jerusalenmanta ima waj suyukunaman apasqa 
karqanku, chaykunata kutichikampusaj. 

2 2 (4.2) Chaypachallataj tukuy suyukunamanta kajkunata Josafatpa vallenman 
tantaykusaj. Chaypitaj paykunamanta cuentata mañasaj Israel aylluywan 
imatachus ruwasqankumanta, imaraykuchus paykuna israelitakunata 
tukuynejman ch'eqeracherqanku, jinaspataj, jallp'ayta rak'inakorqanku. 

3 3 (4.3) Suerteta choqaspa, aylluyta rak'inakorqanku wata runanku kanankupaj. 
Phisu warmiwan puñuykunankupaj qhari wawakunata rukarqanku, vinowan 
machanankupajtaj warmi wawakunata venderqanku. 

Tata Dios suyukunata juchachan 

4 4 (4.4) Qankunarí Tiropi, Sidonpi tiyakojkuna, jinataj Filisteapi tiyakojkuna 
ima, noqamanta imatataj munankichejri? Vengakuytachu munankichej? Chayrí 
pagachikuwaytachu munashankichej? Tumpamantawan noqaqa aylluyta 
ruwasqaykichejman jina ñak'arichisqaykichej. 

5 5 (4.5) Qankunaqa qolqeyta, qoriytapis suwawarqankichej, 
temploykichejmantaj tukuy imayta apakaporqankichej. 

6 6 (4.6) Judapi tiyakojkunata karuman aparqankichej, jinallataj Jerusalenpi 
tiyakojkunatapis Grecia suyuman wata runata jina venderqankichej. 

7 7 (4.7) Chaywanpis noqaqa paykunata maymanchus venderqankichej, 
chaymanta pusakampusaj. Chantá qankunatañataj kikillantataj 
ñak'arichisqaykichej. 

8 8 (4.8) Churiykichejkunata, ususiykichejkunata ima Judapi tiyakojkunaman 
vendesaj, paykuna Sabá llajtayojkunamanñataj vendenankupaj, chay karu 
llajtayojkunaman. Noqa Tata Diosmin chayta nini. 

9 9 (4.9) Kayta suyukunaman willaychej: Maqanakupaj wakichikuychej. 
Kallpasapakunata wajyaychej. Maqanakoj jamuchunku, tukuy soldadokuna 
maqanakoj phinkiykuchunku. 

10 10 (4.10) Rejankumanta espadata ruwakuchunku, trigo ruthuna 
hozenkumantataj lanzakunata wakichichunku. Pisi kallpayojkunataj nichunku: 
Kallpasapa kani, nispa. 

11 11 (4.11) Qayllapi kaj suyukuna, kay vallepi usqhayllata tantakuspa, jamuychej. 
Kunantaj, Tata Diosníy, kallpasapa soldadoykikunata kachamuy. 

12 12 (4.12) Suyukuna maqanakupaj wakichikuchunku, Josafat nisqa vallemantaj 
richunku. Chaypimin Tata Diosqa Israelpa qayllanpi kaj suyukunata 
juchachanqa. 

13 13 (4.13) Millayta ruwasqankurayku poqosqa trigota jina paykunata 
ruthuychej. Chajra oqharina tiempo chayamunña. Uvata jina paykunata 
saruychej, vinota ruwanapaj wakisqañamin kashan. 

14 14 (4.14) Justicia Ruwana vallepi manchay ashkha runakuna kashanku. Tata 
Diospa p'unchaynin chayamushanña. 

15 15 (4.15) Intipis, killapis laqhayaykonqanku. Ch'askakunaj lliphipiyninpis 
ayphuyaykonqa. 

16 16 (4.16) Tata Diosqa Sión orqomanta, Jerusalenmantapacha qhaparispa, 
parlasqanta uyarichin. Chaypacha janajpis, kay pachapis kharkatitenqanku. 
Chaywanpis Tata Diosqa israelitakunapaj waqaychajnin, jark'akojnintaj kanqa, 
paykuna ayllun kasqankurayku. 

Qhepanejman Judá suyupaj sumaj kawsay kanqa 

17 17 (4.17) Chaypacha qankuna yachankichej, noqa Tata Diosniykichej 
t'aqakusqay Sión orqopi tiyakusqayta. Jerusalenqa noqapaj t'aqakusqay llajta 
kanqa, manañataj jayk'ajpis waj llajtayojkuna jap'enqankuchu. 

18 18 (4.18) Chay p'unchayqa orqokunapi, lomakunapi ima vinowan, lechewan 
yaku jina purenqanku. Judá suyupitaj juch'uy mayukunapis ashkha yakuyoj 
kanqanku. Noqaj Temploypi yaku juturi rikhurenqa, chaytaj Sitín valleta 
qarpanqa. 

19 19 (4.19) Egipto suyurí laqayallaña kanqa, Edom suyutaj ch'inman tukuchisqa 
kanqa, imaraykuchus paykunaqa Judapi tiyakojkunawan maqanakoj 
yaykorqanku, jallp'ankupitaj mana juchayojta wañucherqanku. 

20-21 (4.20-21) Jinata aylluymanta kajkunata wañuchisqankurayku, noqa 
paykunamanta vengakusaj. Juchayojta mana qhespichisajchu. Jinapis Judapi, 
Jerusalenpipis, wiñaypaj runa tiyakullanqankupuni. Noqa Tata Diosniykichejpis 
Sión orqopi tiyakusaj. 

Amós 

Amós 1 

Israel suyoj muyuyninpi kajkunapaj jasut'i 

1Kaymin Amospa willasqan. Payqa Tecoa llajtamanta karqa, uywata mirachej 
runataj. Diosqa mosqoypi jina Amosman nerqa israelitakunaman 
sut'inchananpaj, jallp'a ikhakuymanta iskay wata ñawpajta, Judapi Uzías kuraj 
kamachej kashajtin, Israelpitaj Joaspa churin Jeroboán kamachishajtin. 

2Amós nerqa: Jerusalenpi Tata Dios sinch'ita Sión orqomanta parlajtin, pampapi 
q'omer pasto ch'akiponqa, jinallataj Carmelo orqopis ch'akiponqa. 

3Tata Dios kay jinata nin: Damasco llajtayojkunaqa millayta ruwaspa 
pasakapunku. Chayrayku paykunata jasut'isajpuni, imaraykuchus Galaadmanta 
kajkunata fierro trillowan trillarqanku. 

4Chayrayku kuraj kamachej Jazaelpa wasinman ninata jap'iykuchisaj, chay 
ninataj churin Ben Adadpa kamachinan wasita ruphaykonqa. 

5Jinallataj Damasco llajtaj punkunkunata kallpawan urmachisaj, Bicat Avenpi 
kamachejtataj phirita ruwasaj, jinallataj Bet Edenpi kamachejtapis. Siriokunapis 
Quirman apasqa kanqanku, nispa. Tata Dios ajinata nin. 

6Tata Dios kay jinata nillantaj: Gaza llajtayojkuna millayta ruwaspa, 
anchatañataj juchallikunku. Chayrayku paykunata jasut'isajpuni, imaraykuchus 
llajtantinta wata runata jina jap'ispa, Edompi paykunata venderqanku. 

7Chayrayku Gaza llajtaj perqanman ninata jap'iykuchisaj, chay ninataj 
kamachinanku wasita ruphaykonqa. 

8Asdodpi tiyakojkunata phirita ruwasaj, Ascalonpi kuraj kamachejtapis 
chinkarparichisaj. Tukuy atiyniywan Ecronpa contranpi kachaykukusaj, 
tukuynin filisteokunataj wañurachisqa kanqanku, nispa. Ajinata Tukuyta 
Kamachej Tata Dios nin. 

9Tata Dios kay jinata nillantaj: Tiro llajtayojkuna millayta ruwaspa, anchatañataj 
juchallikunku. Chayrayku paykunata jasut'isajpuni, imaraykuchus tukuy 
llajtantinta wata runata jina jap'ispa, Edomman venderqanku. Manataj 
yuyarikorqankuchu Israelwan allinta kawsanankupaj tratota 
ruwasqankumanta. 

10Chayrayku Tiro llajtaj perqanman ninata jap'iykuchisaj, chay ninataj 
kamachinanku wasita ruphaykonqa, nispa. 

11Tata Dios kay jinata nin: Edommanta kajkuna millayta ruwaspa, anchatañataj 
juchallikunku. Chayrayku paykunata jasut'isajpuni, imaraykuchus mana 
khuyakuspa, wawqenku israelitakunata wañucherqanku. Phiñakuyninkupi 

munayninkuta ruwarqanku, paykunatataj ni uj chhikanllatapis 
khuyarikorqankuchu. 

12Chayrayku Temán llajtata ninawan jap'iykuchisaj, chay ninataj Bosrapi kaj 
pukarankukunata ruphaykonqa, nispa. 

13Tata Dios kay jinata nillantaj: Amonmanta kajkuna millayta ruwaspa, 
anchatañataj juchallikunku. Chayrayku paykunata jasut'isajpuni, imaraykuchus 
jallp'ankuta jatunyachinankurayku, Galaadpi onqoj warmikunaj wijsankuta 
khallararqanku. 

14Chayrayku noqaqa Rabá llajtaj perqanman ninata jap'iykuchisaj, chay ninataj 
kamachinanku wasita ruphaykonqa, sinch'i maqanaku kashajtin, muyoj wayra 
kashajtintaj. 

15Chantá kuraj kamachejninku waj suyuman apasqa kanqa, tukuy 
kurajkunawan khuska, nispa. Tata Dios ajinata nin. 

Amós 2 

1Tata Dios kay jinata nin: Moabmanta kajkuna millayta ruwaspa, anchatañataj 
juchallikunku. Chayrayku paykunata jasut'isajpuni, imaraykuchus Edom suyuta 
kuraj kamachejpa tullunta ushphaman tukuchinankukama ruphacherqanku. 

2Chayrayku noqaqa Moab suyuman ninata jap'iykuchisaj, chay ninataj Queriot 
llajtapi kamachinanku wasita ruphaykonqa. Sinch'i maqanaku kanqa, 
cornetakunatataj waqachenqanku, jinataj moabitakuna wañuchisqa kanqanku. 

3Jinallataj Moabta kuraj kamachejta, jinallataj wapu soldadonkunatapis 
wañuchisajpuni. Noqa Tata Dios ajinata nini. 

4Tata Dios kay jinata nillantaj: Judamanta kajkuna millayta ruwaspa, 
anchatañataj juchallikunku. Chayrayku paykunata jasut'isajpuni, imaraykuchus 
paykunaqa noqa Tata Dios imatachus yachachisqayta pisipaj qhawarqanku, 
manataj kamachisqayta kasorqankuchu. Manachayqa tatankoj yupaychasqanku 
lantikunallatataj paykunapis yupaycharqanku. 

5Chayrayku Judá suyuman ninata jap'iykuchisaj, chay ninataj Jerusalenpi kaj 
kamachina wasita ruphaykonqa, nispa. 

Israel juchachasqa kanqa 

6Tata Dios kay jinata nin: Israelitakuna millayta ruwaspa, anchatañataj 
juchallikunku. Chayrayku paykunata jasut'isajpuni, imaraykuchus mana 
juchayojta vendenku, wajcha runatataj juk'utaraykulla chhalarparinku. 

7Pisi tiyapuyniyojta ñak'arichinku, k'umuykachachinkutaj, llamp'u 
sonqoyojkunapajpis mana justiciata ruwayta munankuchu. Chantá tatawan, 

churinwan ima uj warmillawan puñuykunku, ajinata ruwaspataj, may llimphu 
sutiyta sarunku. 

8Prendasqa p'acha patapi altar qayllapi winkuspa, millayta ruwanku. Multa 
sik'isqankuwan vinota rantikuspa, diosninkoj wasinpi macharikunku. 

9Chaywanpis noqa qankuna israelitakunapaj ñanta kicharispa, amorreokunata 
chinkacherqani. Paykunaqa pino sach'a jina jatunkaray karqanku, roble sach'a 
jinataj sinch'i karqanku. 

10Qankunatarí Egipto suyumanta orqhomorqaykichej, tawa chunka watatataj 
ch'innejpi pusaykacharqaykichej, amorreokunaj jallp'ankuta jap'inaykichejpaj. 

11Israelitakuna, ama niwaychejchu mana jina kasqanta. Qankuna ukhumanta 
wakinta ajllarqaykichej, noqamanta sut'inchaj kanaykichejpaj, wakintataj 
nazareo kanaykichejpaj, nispa. Noqa Tata Diosmin ajinata nini. 

12Qankunatajrí, nazareokunata mana munashajta vinota ujyacherqankichej, 
sut'inchajkunatapis sutiypi ama parlanankupaj jark'arqankichej. 

13Chayrayku pampapi sarusqaykichej, imaynatachus trigo cargayoj carreta 
pampata sarun, ajinata sarusqaykichej. 

14Sinch'ita t'ijurejqa mana ayqeyta atenqachu. Kallpasapatapis kallpanqa mana 
yanapanqachu. Aswan wapu kajpis wañunanmanta mana llusp'enqachu. 

15Arcowan flechajpis mana awantanqachu. Imata jina t'ijoj runakunapis 
manallataj ayqenqankuchu, nillataj caballopi ayqejpis. 

16Chay p'unchaypi aswan wapu soldado kajpis p'achanta ch'uskikuspa, q'alalla 
ayqenqa. Noqa Tata Diosmin ajinata nini. 

Amós 3 

Diosmanta sut'inchajpa ruwanan 

1Israelitakuna, Tata Diospa nisqanta uyariychej. Egiptomanta orqhomusqan 
runakunaj contranta ajinata nin: 

2Tukuy kay pachapi ayllukunamanta qankunallata ajllakorqaykichej. Chayrayku 
tukuy juchaykichejmanta cuentata mañasqaykichej. 

3Sichus iskay runakuna khuska purinku chayqa, ujllata parlasqankurayku 
ajinata purinku. 

4Sichus león montepi qhaparin chayqa, jap'isqanmanta qhaparin. Sitajchus 
jusk'unpi uña león qhaparin chayqa, imatachá jap'isqanmanta qhaparin. 

5Sichus p'isqo tojllaman urman chayqa, urman tojllapi mikhuna kasqanrayku. 
Sichus tojlla pampaman urman chayqa, imatachá jap'in. 

6Sichus llajtapi pututu waqan chayqa, runakuna qhollpirakuyta qallarinku. 
Sichus ñak'ariy llajtapi rikhurin chayqa, Tata Diosmin chayta apachimun. 

7Tata Dios manamin imatapis ruwanchu, manaraj ñawpajta paymanta 
sut'inchajkunaman willaspaqa. 

8León qhaparejtin, pitaj mana kharkatitinmanchu? Tukuyta Kamachej Tata Dios 
parlajtin, pitaj Tata Diospa sutinpi mana sut'inchanmanchuri? 

Samaria llajta thuñisqa kanqa 

9Asdod llajtapi kamachina wasikunapi, Egipto suyupi kamachina wasikunapi 
ima kayta willaychej: Samaria orqoman jamuychej, qhawaychejtaj imaymana 
ch'ajwa chantá ñak'ariy ima kasqanta, nispa. 

10Tata Dios nin: Aylluymanta kajkuna mana imatapis cheqanta ruwayta 
yachankuchu. Kamachinanku wasipi waqaychanku kallpankuman atinikuspa 
suwasqankuta, qhechusqankuta ima, nispa. 

11Chayrayku ajinata Tukuyta Kamachej Tata Dios nin: Samaria llajtata awqan 
muyuykonqa, phatu perqantataj urmachenqa. Chaymantataj kamachinanku 
wasikunatapis ch'usajta saqenqanku, nispa. 

12Tata Dios nillantaj: Imaynatachus oveja michejqa leonpa siminmanta qhechun 
iskay chakillataña, chayrí uj ninrej puntallantaña, ajinallatataj Samariapi tiyaj 
israelitakunamanta, Damascopi sumaj puñunapi sirejkunamanta ima pisilla 
qhepakonqanku, nispa. 

13Kayta uyariychej, chaymantataj Jacobpa ayllunman willaychej: Tukuy 
Atiyniyoj Tata Dios kay jinata nin: Jacobpa ayllunpa contranpi rimariychej. 

14Maypachachus Israelta juchallisqanmanta cuentata mañasaj chaypacha, 
Betelpi tukuy altarkunata phirisaj. Chay altarkunaj wajrankunapis sik'isqa 
kaspa, pampaman urmanqanku. 

15Chiri tiempopaj ruwasqa wasikunata laqayaman tukuchisaj, jinallataj q'oñi 
tiempopaj ruwasqa wasikunatapis. Marfilmanta wasikunata chinkachisaj, 
kamachina wasikunatapis thuñillasajtaj, nispa. Ajinata Tata Dios nin. 

Amós 4 

1Samariamanta warmikuna, uyariychej kay nisqayta: Qankunaqa Basanmanta 
kaj wira waka jina kankichej. Qankuna wajchakunata ñak'arichinkichej, 
pisichikojkunatataj waqachinkichej. Qosaykichejtataj kamachinkichej: Apamuy 
vinota machanaykupaj, nispa. 

2Tukuyta Kamachej Tata Diostajrí may llimphu kayninrayku tiluspa, nin: 
Uyariwaychej, jamoj p'unchaypi qankunata ganchowan jap'ispa apasonqachej, 
wawaykichejkunapis anzuelowan watasqa kanqanku. 

3Llajtaj perqan q'asanta sinrulla ujmanta uj llojsinkichej, jinataj Hermón 
orqoman wijch'usqa kankichej. Noqa Tata Diosmin chayta nini. 

Israelitakuna Diosman mana kutirikunkuchu 

4Israelitakuna, Betelman juchallej riychej, Gilgalpitaj astawan contraypi 
oqharikuychej. Tutamanta uywa ñak'asqa jaywanata apamuychej, sapa kinsa 
p'unchaytaj chunkamanta ujta t'aqasqaykichejmanta qoychej. 

5Pachis nispa, jaywanata jina mana levadurayoj t'antata q'olachiychej. 
Sonqomanta munaspa, jaywanata apamusqaykichejmantapis tukuyman 
willaramuychej. Chayta ruwaspa, manchayta kusikunkichej, icharí? Noqa 
Tukuyta Kamachej Tata Diosmin chayta nini. 

Israelitakuna mana wanankuchu 

6Noqaqa tukuy llajtaykichejkunapi yarqhaywan ñak'aricherqaykichej, tukuy 
juch'uy llajtakunapitaj mikhunamanta pisicherqaykichej. Chaywanpis qankuna 
mana noqaman kutirikamuwarqankichejchu. Noqa Tata Diosmin chayta nini. 

7Poqoyta oqharinapaj kinsa killaraj kashajtin, mana parachimorqanichu. Uj 
llajtaman parachimorqani, ujmantaj mana. Wakin chajrakunapaj paracherqani, 
wakintaj paramanta jina ch'akiporqanku. 

8Chantá runakuna llajtamanta llajta yakuta mask'aspa purerqanku, manataj 
ch'akiyninkuta thasnunankupaj tarerqankuchu. Chaywanpis qankuna 
manapuni noqaman kutirikamuwarqankichejchu. Noqa Tata Diosmin chayta 
nini. 

9Chantá ch'aki wayrawan jasut'erqaykichej, chajraykichejtapis khuruwan 
tukuykucherqani. Huertaykichejta ch'akicherqani, jinallataj uva 
sach'aykichejtapis. Phinki phinkikunawan higo sach'aykichejta, olivo 
sach'aykichejta ima tukuykucherqani. Qankunatajrí mana noqaman 
kutirikamuwarqankichejchu. Noqa Tata Diosmin chayta nini. 

10Imaynatachus Egiptoman millay onqoykunata kachaykamorqani, ajinallatataj 
onqoykunata kachaykamorqaykichej. Saqerqani waynaykichejkuna 
maqanakupi wañuchisqa kanankuta, saqellarqanitaj awqaykichej 
caballoykichejkunata qhechusunaykichejta. Wañojniykichejpa asnasqankuta 
jaraykichejpi muskhicherqaykichej. Chaywanpis qankuna manapuni noqaman 
kutirikamuwarqankichejchu. Noqa Tata Diosmin chayta nini. 

11Sonqo nanayta phiriykorqaykichej, imaynatachus Sodomata, Gomorratawan 
ruwarqani, ajinata. Ninamanta orqhosqa nina k'aja jina karqankichej. 
Chaywanpis manapuni noqaman kutirikamuwarqankichejchu. Noqa Tata 
Diosmin chayta nini. 

12Chayrayku Israel, kunanqa noqa ruwasqaykiman jina qanwan ruwasaj, ajinata 
ruwanasuy kajtintaj, Diosniykiwan uyapurakunaykipaj wakichikuy, nispa. 
Ajinata Tata Dios nin. 

13Tata Diosmin orqokunata, wayratapis ruwarqa. Runamanpis imatachus 
yuyasqanta rejsichillantaj. Payqa k'anchayta laqhaman tukuchin, kay pachaj 
aswan patanejtataj purin. Sutenqa Tukuy Atiyniyoj Tata Diosmin. 

Amós 5 

Diosman kutirikuna 

1Israelitakuna, qankunaj contraykichejpi llakiy yarawita takisqayta uyariychej. 

2Manaraj qharita rejsej sipas jina Israelqa urman, manaña ujtawan sayariyta 
atinanpaj jina. Kikin jallp'api wijch'usqa qhepakun, manataj pipis kanchu 
aysarej. 

3Tukuyta Kamachej Tata Diosqa israelitakunaman ajinata nin: Sichus uj 
llajtamanta waranqa runakunata maqanakuman kachankichej chayqa, 
pachajllaña kutimonqanku. Sitajchus uj llajtamanta pachajta maqanakuman 
kachankichej chayqa, chunkallaña kutimonqanku, nispa. 

4Tata Diosqa israelitakunaman nillantaj: Noqaman kutirikamuwaychej 
kawsanaykichejpaj. 

5Amaña Betelman qayllaychejchu, amataj Gilgalman riychejchu. Amallataj 
Bersebanejtapis chimpaychejchu, imaraykuchus Gilgalpi tiyakojkuna apasqa 
kanqanku, Beteltaj laqayallamanña tukuchisqa kanqa, nispa. 

6Tata Diosman kutirikamuychej, kawsanaykichejpaj. Manachus jinata 
ruwankichej chayqa, Tata Dios israelitakunaj patankuman ninata 
kachaykamonqa, Betelpitaj ninata thasnunanpaj mana pipis kanqachu. 

7Ay, qankunamanta, justiciata ñak'arinaman tukuchejkuna, pikunachus cheqan 
kajta ruwanata pampaman wijch'ojkuna. 

8Tata Diosmin Cabrilla nisqa ch'askakunata, Orión nisqa ch'askakunatawan 
ruwarqa. Payllataj tutata p'unchayman tukuchin, jinallataj p'unchaytapis 
laqhaman. Paymin mama qochamanta yakuta phuyuman tukuchispa, jallp'a 
pataman parachimun. 

9Paymin jatuchaj pukarakunata urmachin, laqayamantaj tukuchin. Paypa 
sutenqa Tata Diosmin. 

10Ay, qankunamanta justiciata ruwajta chejnejkuna, pikunachus testigo jina 
cheqanta parlajkunata mana rikuyta atejkuna. 

11Qankunaqa ch'eqosqa rumimanta ruwasqaykichej wasikunapi mana tiyakuyta 
atinkichejchu, nitaj poqochisqaykichej uvamanta vinotapis ujyayta 
atinkichejchu, imaraykuchus wajchakunata waqacherqankichej, poqochisqanku 
trigomantataj ashkha impuestota orqhorqankichej. 

12Tata Dios nillantaj: Noqa millay ruwasqaykichejta yachani, juchaykichejtaj 
may jinamin kanku. Qankunaqa cheqanta ruwajta ñak'arichinkichej, 
juzgadopitaj wajchakuna quejapi atipachikunankupaj lluk'ita jap'ikunkichej. 

13Chayrayku yuyayniyoj runaqa ch'inlla kakun, imaraykuchus kunan tiempoqa 
manamin allinchu. 

14Mask'aychej allin kajta, amataj mana allin kajtaqa, kawsankichejtaj. Ajinata 
niyta atinkichej: Tukuy Atiyniyoj Tata Dios noqanchejwan kashan, nispa, chay 
nisqaykichejtaj jinapuni kanqa. 

15Mana allin kajta chejniychej, allin kajtataj munakuychej. Justicia ruwana 
wasipi cheqan justicia ruwasqa kananta mask'aychej. Jinata ruwajtiykichej, 
ichapis Tukuy Atiyniyoj Tata Dios puchoj israelitakunamanta khuyarikunman. 

16Ajinatamin nin Tukuy Atiyniyoj Tata Dios: Tukuy plazakunapi waqay kanqa, 
tukuy callekunapitaj nanaywan qhapariy kanqa. Campo runakunata 
wajyanqanku paykunawan khuska waqanankupaj, pagomanta waqajkunatataj 
waqanankupaj mink'allanqankutaj. 

17Tukuy uva huertakunapipis waqanqanku, maypachachus noqa jasut'ej 
jamusaj, chaypacha. Noqa Tata Diosmin ajinata nini. 

18Ay, jatun llakiy kanqa, pikunachus Tata Diospa 
p'unchaynin chayamunallantaña munashanku, chaykunapaj. Yachankichejchu 
imaynachus chay p'unchay qankunapaj kananta? Chay p'unchayqa laqhalla 
kanqa, manataj sut'ichu. 

19Chay p'unchay kanqa, imaynachus runa leonmanta ayqekushaspa, 
jukumariwanñataj tinkuykun, ajina. Chayrí runa wasinman ayqespa perqaman 
atiykurikojtin, katariñataj khanirparin, ajina. 

20Arí, Tata Diospa p'unchaynin laqhalla kanqa, manataj k'anchay kanqachu. Tuti 
laqha kanqa, manataj sut'ichu. 

21Tata Dios nillantaj: Yupaychanawaykichejpaj raymikunata chejnikuni, 
millachikunitaj. Sutiypi jatun tantakuyniykichejtapis mana awantayta atinichu. 

22Sutiypi uywata ñak'aspa q'olachinata mana munanichu, nitaj ch'aki mikhuy 
jaywanawaykichejtapis. Manallataj wira torillokunata allinyakuna jaywanata 
jina q'olachisqaykichejtapis jap'ikusqaykichejchu. 

23Karunchaychej noqamanta ch'ajwaspa takisqaykichejta. Arpaykichejpa 
waqasqanta mana uyariyta munanichu. 

24Aswanpis justiciata ruwayqa yaku jina purichun, cheqan sonqo kaytaj mayupi 
mana tukukoj yaku jina kachun. 

25Israelitakuna, tawa chunka watata ch'innejpi purishaspa, uywa ñak'asqa 
q'olachinata, jaywanatawan noqamanchu jaywawarqankichej? 

26Aswanpis kamachejniykichej Sicut lantita aparqankichej, jinallataj Quiún 
ch'askaj lantintapis lijrarikorqankichej, mayqentachus qankunalla 
ruwakorqankichej, chaykunata. 

27Chayrayku noqaqa Damascomanta aswan jaqayman apachisqaykichej. Noqa 
Tukuy Atiyniyoj Tata Dios chayta nini. Chaymin suteyqa. 

Amós 6 

Tata Diosqa Israelta jasut'enqa 

1Ay, Sionpi ni imamanta llakiyniyoj kawsajkuna. Ay, pikunachus ni imamanta 
manchachikuspa Samariapi tiyakojkuna. Qankunaqa jatunpaj qhawasqa 
kankichej waj suyukunapi, jinataj israelitakuna yanapata mask'aspa, 
qankunaman rinku. 

2Chaywanpis Calneman riychej, qhawariychejtaj. Chaymantataj jatun llajta 
Jamatman riychej, chaymantataj filisteokunaj llajtanku Gatman urayk'uychej. 
Reparaychej: Qankuna chay runakunamanta astawan sumajchu kankichej? 
Qankunaj llajtaykichejqa paykunajmanta astawan jatunchu? 

3Qankunaqa llakiy p'unchay kananta karunchayta munankichej. Chaywanpis 
kallpaman atinikuspa ñak'arichiy kawsayta aysamushankichej. 

4May valorniyoj marfilmanta ruwasqa puñunapi winkurinkichej. 
Raymikunaykichejpipis tiyanaykichejpi thallarinkichej. Corderokunata, wira 
torillokunata ñak'aspa, aycha mat'ata mikhurinkichej. 

5Arpaj waqayninpi imapis kachunta takirinkichej, ñawpaj kuraj kamachej 
Davidpis kawajchej jinataj mosoj tocanakunata ruwakunkichej. 

6Jatuchaj copapi vinotapis ujyankichej, sumachaj q'apashaj jawinawan 
jawikunkichej, manataj llakikunkichejchu llajtaykichej mana allin 
kashasqanmanta. 

7Chayrayku qankuna ñawpajta waj suyuman apasqa kankichej, ajinataj 
raymiykunapi munasqaykichejta ruwasqaykichej tukukonqa. 

8Tukuy Atiyniyoj Tata Dios sutinpi tiluspa nin: Israelitakunaj 
wapuykachasqankuta chejnini, kamachinanku wasikunatataj mana rikuyta 
atinichu. Kay llajtata awqankuman jaywasaj, imankunachá tiyan, chaytawan, 
nispa. 

9Chaypacha, chunka qharikunachus uj wasipi qhepakonqanku chayqa, 
chunkantin wañonqanku. 

10May manchachikuna kasqanrayku, wañojpa ayllun wasimanta ayllunpa 
ayanta orqhoshajtin, wasipi puchojta taponqa: Pipis qanwan kanchu? nispa. 
Tapoj runataj kutichenqa: Mana, nispa. Wasiman yaykojtaj nenqa: Ch'in kay, 
pajtá Tata Diospa sutinta oqharishawaj, nispa. 

11Chay ajina kanqa, imaraykuchus Tata Dios jasut'ita apachimonqa jatuchaj 
wasikunaman, juch'uychaj wasikunamanwan, ajinamantataj tukuy wasikuna 
thuñisqa, chinkachisqataj kanqanku. 

12Caballokuna atinkumanchu chhankata wichariyta? Atinmanchu pipis mama 
qochapi yuntawan llank'ayta? Qankunarí justiciata wañunaman tukuchinkichej, 
justiciaj ruwasqantataj jayaman tukuchinkichej. 

13Yanqhallata jatunchakuspa kusikunkichej: Kallpallanchejwan atiyniyoj 
kanchej, nispa. 

14Israelitakuna, qankunaqa allinta qhawakuychej, imaraykuchus Tukuy 
Atiyniyoj Tata Dios kay jinata nisunkichej: Qankunaj contraykichejpi uj suyuta 
sayarichisaj. Paykunataj sonqo nanayta ñak'arichisonqachej, Jamat llajtaman 
yaykuna q'asamantapacha Arabá mayukama, nispa. 

Amós 7 

Mosqoypi jina phinki phinkikunata rikun 

1Tukuyta Kamachej Tata Dios kayta rikuchiwarqa: Payqa may chhika phinki 
phinkikunata wakichisharqa qhepa tarpuy p'utuyta qallarishajtin 
kachaykamunanpaj. Chay tarpuy karqa, kuraj kamachejpaj uj t'aqata chajra 
poqoymanta ñawpajta oqharisqanku, chaymanta qhepamanraj. 

2Chantá chay phinki phinkikuna chajrata tukuykushajtinña, nerqani: Tukuyta 
Kamachej Tata Dios, juchaykuta pampachawayku. Imawantaj kawsasqayku 
juch'uy suyulla kashaspari? nispa. 

3Chantá Tata Dios khuyakuspa, nerqa: Chaytaqa mana ruwasajchu, nispa. 

Mosqoypi jina ninata rikun 

4Chantá Tukuyta Kamachej Tata Dios kayta rikuchiwarqa: Payqa manchay 
lawrarishaj ninata wakichishasqa ayllunta chaywan jasut'inanpaj. Chay ninaqa 
mama qochata ch'akirparichisqa, tukuy chajratapis ruphaykullasqataj. 

5Chantá nerqani: Ama ari chayta ruwaychu, Tukuyta Kamachej Tata Dios. 
Imawantaj kawsasqayku juch'uy suyulla kashaspari? nispa. 

6Chayrayku Tata Dios imatachus yuyasqanta manaña ruwayta munarqachu: 
Manallataj chaypis kanqachu, nispa. 

Mosqoypi jina plomadata rikun 

7Tata Dios kaytapis rikuchillawarqataj: Tukuyta Kamachej Diosqa perqa 
qayllapi kashasqa, makinpitaj plomadata jap'ishasqa. 

8Chantá Tata Dios niwarqa: Amós, imatataj rikunki? nispa. Noqataj nerqani: 
Albañilpa plomadanta rikuni, nispa. Paytaj niwarqa: Kunan kay plomadawan 
yachasaj Israel aylluy cheqantachus purishan manachus, chayta. Chantá manaña 
ujtawan paykunaj juchankuta ajinalla pasachisajchu. 

9Isaacpa yupaychanan wasikuna thuñisqa kanqanku, Israelpa lanti yupaychana 
templonkunapis urmachisqa kanqa. Jeroboanpa aylluntapis espadawan 
wañuchichisaj, nispa. 

Amoswan Amasiaswan 

10Chaymanta qhepaman Betelmanta sacerdote Amasiasqa Israelta kuraj 
kamachej Jeroboanman uj willajta kachaspa, nicherqa: Amosqa Israel suyupi 
qanpa contraykita runakunata oqharichispa purishan. Noqanchejrí mana ajina 
parlajtaqa qhawallasunmanchu. 

11Payqa tukuynejta purispa, kay jinata nishan: Jeroboán espadawan wañuchisqa 
kanqa, tukuy Israel ayllutaj mana munashaj waj suyuman apasqa kanqa, nispa. 

12Chantá sacerdote Amasías Amosta kamacherqa: Diosmanta sut'inchaj, ripuy 
kaymanta. Sichus Diosmanta sut'inchaspa kawsayta munanki chayqa, ripuy Judá 
suyuman, chaypitaj sut'inchamuy. 

13Amaña Betelpi Diosmanta sut'inchaychu, imaraykuchus kay llajtapi tiyan 
tukuy israelitakunaj kuraj kaj templonku, maymanchus kuraj kamachejwan, 
tukuy runawan ima yupaychaj jamunku, chay, nispa. 

14Amostajrí Amasiasman kuticherqa: Noqaqa mana Diosmanta sut'inchajchu 
kani, nitaj Diosmanta sut'inchaj kanaypaj yachachiwarqankuchu. 
Kawsanaypajqa uywata michini, k'ita higotataj pallakuni. 

15Chaywanpis ovejata michikushajtiy, Tata Dios niwarqa: Rispa, Israel 
aylluyman sutiypi parlamuy, nispa. 

16Chayrayku uyariy Tata Diospa nisqanta. Qan ninki: Ama imatapis Diospa 
sutinpi parlaychu Israelpa contranta, amataj parlaychu Isaacpa mirayninpa 
contrantapis, nispa. 

17Tata Diostajrí kay jinata nisunki: Warmiyki llajta chawpipi phisu warmiman 
tukonqa, jinataj churiykikuna, ususiykikunapis wañurachisqa kanqanku. 
Jallp'aykitapis suerteta choqaspa rak'inakullanqankutaj, qantaj Diosta mana 



1796 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

rejsejkunaj suyunkupi wañunki. Israelitakunapis mana munashajta 
llajtankumanta karu suyuman apasqa kanqanku, nispa. 

Amós 8 

Poqoyniyoj canastata mosqoypi jina rikun 

1Tukuyta Kamachej Tata Dios mosqoypi jina rikuchiwarqa poqoyniyoj uj 
canastata. 

2Paytaj tapuwarqa: Amós, imatataj rikunki? nispa. Noqataj kuticherqani: 
Poqoyniyoj canastata rikushani, nispa. Chantá Tata Dios niwarqa: Israelpa 
millay ruwasqan anchaña, manañataj ujtawan juchanta pampachasajchu. 

3Chay p'unchaypi kamachinanku wasipi takisqanku may llakiyman tukonqa. 
Ashkha runakuna wañusqankuraykutaj, ayanku tukuynejpi wijch'urayanqa, 
nispa. Noqa Tukuyta Kamachej Tata Diosmin chayta nini. 

Diosqa Israelmanta cuentata mañanqa 

4Uyariychej kayta: Qankunaqa pisi tiyapuyniyojkunaj kallpanta ch'onqankichej, 
wajchakunatataj chinkachiyta munashankichej. 

5Qankuna ninkichej: Mayk'ajllañataj mosoj killa raymi tukukonqa trigota 
ranqheyananchejpajri? Mayk'ajllañataj samarina p'unchay tukukonqa trigota 
kurajpi, chantá suwa romanapi ranqheyananchejpajri? 

6Chantá wajchakunata rantikusunchej, pisichikojkunatataj iskay juk'utawan 
chhalarparisunchej. Jinallataj ch'usu trigotapis ranqheyasunchej, nispa. 

7Tata Diostajrí, piraykuchus Jacob jatunchasqa kashan, chay sutinrayku tiluspa 
nin: Mana jayk'ajpis qonqasajchu chay jina ruwasqankutaqa, nispa. 

8Chay jina millay ruwasqankumanta kay suyoqa kharkatitenqa. Jinallatataj chay 
suyupi tukuy tiyakojkuna waqanqanku. Chaypacha jallp'a pachallanmanta 
kuyurenqa, tiyaykonqataj, imaynatachus Nilo mayupi yaku ashkhayantaj 
pisiyantaj, jinata, nispa. 

9Tukuyta Kamachej Tata Dios nillantaj: Chaypachaqa chawpi p'unchay 
kashajtin, noqa intita laqhayachisaj, chay p'unchayllataj kay pachata 
laqhayachisaj. 

10Raymiykichejta waqanaman tukuchisaj, takisqaykichejtapis llakiy yarawiman. 
Lutochisqaykichej, umaykichejtataj t'ojluchisqaykichej, sinch'i llakisqa 
kasqaykichej yachakunanpaj. Waqankichej, imaynatachus uj runa waqan k'ata 
wawan wañupojtin, jinata. Tukuy imataj may llakiyman tukonqa, nispa. 

11Tukuyta Kamachej Tata Dios nillantaj: Uj p'unchay chayamonqa, chay 
p'unchaypitaj noqa yarqhayta kay pachaman apachimusaj. Mana t'antamanta 

yarqhaychu kanqa, nitaj yakumanta ch'akiychu. Manachayqa noqaj nisqayta 
uyarinamanta yarqhachikuyta apachimusaj. 

12Runakuna tukuynejta thamaykachanqanku Tata Diospa nisqanta mask'aspa. 
Renqanku uj mama qochamanta uj mama qochaman, wichaynejmantataj inti 
llojsimuynejman. Chaywanpis manapuni nisqayta tarenqankuchu. 

13Chay p'unchayqa k'acha sipaskuna, wapu waynakunapis yaku ch'akiywan 
llawch'iyanqanku. 

14Samariaj lantinkunarayku tilojkunapis, pikunachus ninku: Dan aylloj 
diosninrayku, chayrí Bersebaj diosninkunarayku tiluyku, nispa, chaykunapis 
urmanqanku, manañataj ujtawan oqharikonqankuchu. 

Amós 9 

Diospa jasut'inmanta mana pipis llusp'enqachu 

1Chantá noqaqa Tukuyta Kamachej Diosta altar qayllapi sayashajta rikorqani. 
Paytaj niwarqa: Temploj sayantankunata wajtay, punkukuna thalakunankupaj. 
P'akirakuspa, runakunaj umankuman urmaykuchun. Noqataj puchojkunata 
espadawan wañurachisaj, manataj pipis pakakuyta nitaj ayqeytapis atenqachu. 

2Jallp'aj sonqonpipis pakakuchunku, chaymanta paykunata orqhomusaj. Janaj 
pachamanpis wicharichunku, chaymanta paykunata urayk'uchimusaj. 

3Carmelo orqomanpis pakakamuchunku, chaymanpis mask'aj risaj. Mama 
qochaj sonqonman pakakamonqanku chaypis, mama qocha ukhupi kawsaj 
katarita kachaykusaj paykunata khaninanpaj. 

4Awqankukuna paykunata mana munashajta waj suyuman apanqanku chaypis, 
chaypipis espadawan wañuchinankuta kamachillasajtaj. Paykunataqa 
ñawillaypi purichisaj, mana allinninkupajchu, manachayqa llakiyninkupaj, 
nispa. 

5Tukuy Atiyniyoj Tata Dios jallp'ata llankhan, jallp'ataj unuyan, chaypi 
tiyakojkunataj waqanku. Jallp'a oqharikonqa, tiyaykonqataj, imaynatachus 
Egiptopi Nilo mayu ashkhayantaj, pisiyantaj, jinata. 

6Tata Dios janaj pachapi wasinta ruwan, kay pachamantaj kirpanawan jina 
janajwan qhataykun. Paymin mama qochamanta yakuta wajyaspa, jallp'a 
pataman parachimun. Sutenqa Tata Diosmin. 

7Tata Dios kay jinata nin: Israelitakuna, qankuna noqapaj Etiopiamanta kajkuna 
jinalla kankichej. Imaynatachus Egiptomanta pusamorqaykichej, ajinallatataj 
filisteokunatapis Cretamanta pusamorqani, arameokunatapis Quirmanta 
pusamorqani, nispa. 

8Tukuyta Kamachej Tata Dios qhawamushan kay juchasapa suyuta. Chantá nin: 
Kay millay suyuta kay pachamanta chinkachisaj. Chaywanpis Jacobpa 
ayllunmanta mana tukuyninkutachu chinkachisaj, nispa nin Tata Diosqa. 

9Manachayqa kamachisaj Israelpa ayllunmanta kajkuna tukuynejman suysusqa 
kanankuta, imaynatachus runa trigota suysunapi suysun mana uj granollatapis 
pampaman urmachispa, ajinata. 

10Aylluymanta tukuy juchasapa kajkunarí espadawan wañuchisqa kanqanku, 
pikunachus ninku: Mana ima llakiypis qhatiriwasunchu, nitaj taripawasunchu, 
nispa, chaykuna. 

Israel Tata Diosman kutirikun 

11Uj p'unchay jamushan, chay p'unchaypitaj Davidpa ayllunta urmasqa 
kasqanmanta oqharisaj, watejmantataj sayarichisaj, imaynachus ñawpajta 
karqa, kikinta. 

12Edommanta puchojkuna, tukuy suyukunamanta puchojkunawan ima watej 
Israelpata kanqanku, pikunachus sutiyta yupaychanku, chaykunajta. Tata Dios 
ajinata nin, chaytaj junt'akonqapuni. 

13Chay jamoj p'unchaypi aylluy trigota oqharishajtillankuraj, llank'ana tiempo 
chayamonqa. Manaraj uvata ch'irwayta tukushajtinku, ñapis trigo tarpuna 
tiempo chayamonqaña. Vinoqa tukuy orqonejta, kinraykunata ima yaku jina 
purirenqa. Ajinata Tata Dios nin. 

14Chantá karu suyukunaman mana munashajta apasqa kasqanmanta Israel 
aylluyta pusakampusaj. Paykuna thuñisqa llajtankukunata watej 
sayarichenqanku, chaypitaj tiyakonqanku. Watej uva sach'akunata 
mallkenqanku, vinotataj ujyanqanku. Huertakunatapis ruwanqanku, poqojtataj 
mikhonqanku. 

15Noqa paykunata kikin suyunkupi tiyachisaj, manañataj ni jayk'aj qosqay 
jallp'ankumanta waj suyuman apasqachu kanqanku, nispa. Ajinata Tata Dios 
nin. 

Abdías 

Abdías 1 

Diosqa Edomta k'umuykuchenqa 

1Kaytamin Abdías mosqoypi jina rikusqa. Tukuyta Kamachej Tata Dios 
Edommanta kayta nin: Tata Diospa willasqanta uyarerqayku. Uj chaskitaj waj 
suyukunaman rispa, nerqa: Puririychej, jaku Edompa contranpi maqanakoj, 
nispa. 

2Tata Diosqa Edomta nin: Noqa tukuy suyukunamanta nisqaqa astawan juch'uy 
suyuman tukuchisqayki, jinataj pisipaj qhawasqa kanki. 

3Wapuykachasqayki q'otiyasorqa. Chhanka jusk'ukunapi kawsasqaykirayku, 
orqo patapi tiyakusqaykirayku ima sonqoykipi nerqanki: Noqataqa mana pipis 
urmachiwanmanchu, nispa. 

4Sichus anka jinapis pataman oqharikuwaj, ch'askakuna chaypipis 
thapachakuwaj chayqa, chaymanta noqamin urmachimusqayki. Noqa Tata 
Diosmin chayta nini. 

5Sichus tutapacha suwaj jamusunkuman chayqa, mana tukuytachu 
apakapunkuman. Sitajchus uvata pallajkuna jamunkuman chayqa, wakin 
uvallatapis saqerinkuman. Awqaykikunarí chinkasqata 
chinkarparichisonqanku. 

6Esaú, tukuy k'uchuta mask'aspa, tukuy imaykita apakaponqanku. Tukuy qhapaj 
kayniykita mana puchuyojta suwanqanku. 

7Qanman kutisqa kajkunapis wasanchasonqanku, kikin jallp'aykimantataj 
wijch'usonqanku. Kikin kawsaqeykikunallataj contraykipi sayarenqanku. 
Jinallataj pikunapichus atinikorqanki, chay kawsaqeykikunallataj urmanaykipaj 
tojllata churaykapusonqanku. Chaywanpis qan, Edom, mana imatapis 
reparankichu. 

8Tata Dios nillantaj: Maypachachus Edomta jasut'isaj chaypachaqa, tukuy 
yachayniyoj runankunata chinkachisaj. Esaúj orqonkunapi tukuy 
yuyayniyojkunata chinkachillasajtaj. 

9Temán llajtamanta maqanakojkuna manchachikuywan kharkatitenqanku. 
Esaujpa orqonkunapi tiyakojkunamantataj mana pipis kawsashaj 
qhepakonqachu. 

Edompa juchan 

10Edom suyu, p'enqayllapipuni qhepakunki, wiñaypajtaj chinkachisqa kanki, 
wawqeyki Jacobta kallpaykiman atinikuspa ñak'arichisqaykirayku, 
wañuchisqaykiraykutaj. 

11Qan qhawakullarqanki, maypachachus Israelpa awqankuna qhapaj kayninta 
apakapusharqanku, chaypacha. Jinallataj soldadokuna Jerusalén llajtaj 
punkunkunata apaykuspa yaykuykushajtinku, qan chaytapis 
qhawakullarqankitaj. Paykuna rak'inakuspa, tukuy imankuta apakapushajtinku, 
qanpis paykuna jinallataj ruwarqanki. 

12Wawqeyki llakiypi kashajta rikuspa, mana kusikunaykichu karqa. Manallataj 
kusikunaykichu karqa Judá ñak'arishajta rikuspa, nillataj asikunaykichu karqa 
llakiypi kashajtinku. 

13Ñak'ariypi kashajtin, mana llajtankunaman yaykuykunaykichu karqa, nitaj 
kusikunaykichu karqa chay jina llakiypi kashajtin. Manallataj kapuyninta 
suwanaykichu karqa, sinch'i ñak'ariy p'unchaypi kashajtinku. 

14Mana k'ullku ñanpi suyaykunaykichu karqa ayqekojkunata 
wañurachinaykipaj. Nillataj ñak'ariy p'unchaypi ayqekojkunata jap'ispa, 
awqankuman jaywaykunaykichu karqa. 

Israel ayllu jatunchasqa kanqa 

15Tata Dios tukuy suyukunata jasut'inan p'unchay chayamushanña. Chayrayku 
imaynatachus wajkunata ruwarqanki, ajinallatataj qantapis ruwasonqanku. 
Imatachus ruwasqaykiman jina jap'inki. 

16Noqapaj t'aqasqa orqoypi imaynatachus qankuna phiñakuyniywan junt'a 
vasoymanta ujyarqankichej, ajinallatataj waj suyukunapis chaymanta 
ujyallanqankupuni. Chantá ujyanqanku, thatanqanku, manataj jayk'ajpis 
kankumanchu karqa jina kanqanku. 

17Chaywanpis Sión orqoqa Diospaj t'aqasqa nisqa kanqa. Chayman wakinkuna 
ayqekuyta atenqanku. Jacob ayllumanta kajkuna jallp'ankuta watej chayaqeta 
jina jap'ikapullanqankutaj. 

18Jacobpata, jinataj Josejpata ayllunkuna nina lawraj jina kanqanku. Esaujpa 
ayllunmanta kajkunatajrí ch'aki qhora jina chay ninawan ruphachisqa 
kanqanku. Ni pi Esaujpa ayllunmanta kawsashaj qhepakonqachu. Noqa Tata 
Diosmin chayta nini. 

19Chantá Neguevpi tiyakoj israelitakuna Esaúj orqonkunata jap'ikaponqanku, 
vallemanta kajkunataj filisteokunaj jallp'ankuta. Chantapis 
jap'ikapullanqankutaj Efrainpa jallp'anta, Samariaj jallp'anta ima, 
Benjaminmanta kajkunataj Galaadta jap'ikaponqanku. 

20Pikunachus waj suyuman apasqa karqanku, chaymanta kutimoj israelitakuna 
cananeokunaj jallp'ankuta, Sarepta chaynejkama jap'ikaponqanku. Pikunachus 
Jerusalenmanta Sefaradman apasqa karqanku, chaykunaqa Neguevpi 
llajtakunata jap'ikaponqanku. 

21Atipajkunaqa Sión orqoman wicharenqanku chaymantapacha Esaúj 
orqonkunata juchachanankupaj. Chaypachataj Tata Diosmin kuraj kamachej 
jina kamachenqa. 

Jonás 

Jonás 1 

Jonás Diosmanta ayqeyta munan 

1Uj p'unchay Tata Dios Amitaypa churin Jonasta nerqa: 

2Kunanpacha Nínive llajtaman puririy, chaypitaj willamuy noqa chay llajtata 
chinkarparichinayta, imaraykuchus rikuni ruwasqanku may millay kasqanta, 
nispa. 

3Jonastajrí Diospa nisqanta kasunantaqa, Tata Diosmanta ayqeyta munarqa, 
jinataj Jatun Mama Qocha kantupi kaj Jope llajtaman urayk'orqa. Chaypi Jonás uj 
barcota Tarsisman puririshajtaña tarerqa. Pasajeta rantikuspataj, barcoman 
wicharerqa. Ajinamanta Jonasqa Tata Diosmanta ayqeyta munarqa. 

4Chaywanpis Tata Dios sinch'ita wayrachimorqa, jinataj mama qocha 
chawpitaña barco rishajtin, maytapuni para wayra yakuta qhollchoqeyachispa, 
barcota phirinanpaj jina kasharqa. 

5Jinapi barcota purichejkuna mayta manchachikuspa, sapa ujninku 
diosninkuman qhaparikorqanku. Chantá barco chhallayananpaj, cargata 
yakuman wijch'uykorqanku. Jonastajrí chaykama barcoj ukhunman yaykuspa, 
chaypi misk'ita puñusharqa. 

6Chantá barcopi kamachej chimpaykuspa, Jonasta nerqa: Puñuysiki, 
imaraykutaj puñushankiri? Jatariy, Diosniykiman qhaparikuy, ichapis pay 
khuyarikuwasunman ama wañunanchejpaj, nispa. 

7Chantá barcota purichejkuna ninakorqanku: Pichus juchayoj kasqanta 
yachananchejpaj suerteta choqanachej, ajinamanta yachananchejpaj pejpa 
juchanraykuchus kay jina llakiy qhatirishawasqanchejta, nispa. Jinataj suerteta 
choqajtinku, Jonás juchayoj rikhurerqa. 

8Chaymanta paykuna Jonasta taporqanku: Sut'inta niwayku: Imaraykutaj kay 
llakiy qhatirishawanchejri? Ima ruwanayojtaj kankiri? Maymantataj kanki? 
Maytaj llajtaykiri? Ima ayllumantataj kankiri? nispa. 

9Jonastaj kuticherqa: Hebreo kani, noqataj Tata Diosta yupaychani, janaj 
pachapi kaj Diosta. Paymin mama qochata, kay pachatapis ruwarqa, nispa. 

10Chayta uyarispa, barcota purichejkuna maytapuni manchachikorqanku, 
nerqankutaj: Imaraykutaj chayta ruwarqankiri? nispa. Paykuna yacharqanku 
Jonasqa Tata Diosmanta ayqeshasqanta, imaraykuchus chayta payllataj 
rimarerqa. 

11Chantá Jonasta taporqanku: Mama qocha tiyaykunanpaj imatataj qanwan 
ruwasqaykuri? nispa. Chaykamataj yaku astawan astawan qhollchoqeyasharqa. 



1803 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

12Jonastaj paykunaman nerqa: Mama qochaman wijch'uykuwaychej, jinataj 
para wayra thañiponqapacha. Juchayoj kasqayta yachani, noqarayku kay sinch'i 
para wayra jatarin, nispa. 

13Barcota purichejkunatajrí may jinata kallpakorqanku qocha kantuman 
barcota chayachinankupaj, nitaj aterqankuchu, imaraykuchus mama qochapi 
yaku astawan astawan qhollchoqeyasharqa. 

14Chantá Tata Diosmanta mañakorqanku: Tata Dios, ama kay runarayku 
wañuchiwaykuchu. Sichus pay mana juchayoj chayqa, wañusqanmanta ama 
juchachawaykuchu, imaraykuchus qanqa munasqaykiman jina imatapis 
ruwanki, nispa. 

15Chantá barcota purichejkuna Jonasta oqhariytawan, mama qochaman 
wijch'uykorqanku, yakutaj chay jinata qhollchoqeyashaspapis, ujllata 
tiyaykorqapacha. 

16Chayta rikuspa, paykuna Tata Diosta maytapuni manchachikorqanku. 
Chayrayku uywa ñak'asqata jaywarqanku, nerqankutaj payllata 
yupaychanankuta. 

17 17 (2.1) Chaywanpis Tata Dios uj jatun challwata kacharqa Jonasta 
oqoykunanpaj. Jonastaj challwaj wijsanpi kinsa p'unchaytawan, kinsa tutatawan 
karqa. 

Jonás 2 

Jonás Diosmanta mañakun 

1 1 (2) Chaymanta Jonás challwaj wijsan ukhupi Tata Diosmanta 

2 2 (3) ajinata mañakorqa: Tata Diosníy, may llakiyniypi qhaparikamorqayki, 
qantaj uyariwanki. Wañuy patapi kashaspa, qhaparikamorqayki, qantaj 
uyariwarqanki. 

3 3 (4) Mama qocha ukhuman wijch'uykuwarqanki, yakutaj ukhuman 
chinkaykuchiwarqa. Qhollchoqeyachisqayki yaku patayta pasaspa, 
p'ampaykuwarqa. 

4 4 (5) Jinapi noqa nerqani: Tata Dios, qan ñawpaqeykimanta wijch'uwarqayki. 
Kunantaj manaña Temploykita ujtawan rikusajchu, nispa. 

5 5 (6) Yakoqa p'ampaykuwarqa, mama qochaj sonqonmantaj chinkaykorqani. 
Laqhopis umayman mayt'uykukuwarqa. 

6 6 (7) Mama qochaj pampankama chinkaykorqani. Jallp'aj sonqonpi wiñaypaj 
wisq'asqa kanaypaj jina rikhurerqani. Qantajrí, Tata Diosníy, jallp'aj 
sonqonmanta orqhowarqanki. 

7 7 (8) Wañupushaspaña, qanmanta yuyarikorqani, mañakususqaytaj 
Temploykiman chayarqa. 

8 8 (9) Lantikunata yupaychajkuna qanta wasanchasunku. 

9 9 (10) Noqatajrí qanta yupaychaspa, q'olachinapaj uywa ñak'asqata 
jaywasqayki, imatachus ruwasaj nisusqaytapis junt'asajpuni. Qanllamin, Tata 
Dios, qhespichiwayta atinki, nispa. 

10 10 (11) Chaymanta Tata Dios chay jatun challwata kamacherqa mama qocha 
kantuman rispa, Jonasta ajturparinanta. 

Jonás 3 

Nínive llajtayojkuna Diosman kutirikunku 

1Chantá Tata Dios ujtawan Jonasta parlapayaspa, kamacherqa: 

2Nínive jatun llajtaman riy, chantá willamuy, imatachus noqa nisqayki, chayta, 
nispa. 

3Chantá Jonás sayariytawan, Tata Diospa kamachisqanman jina Niniveman 
purirerqa. Niniveqa jatun llajta karqa. Ujnin kantunmanta ujnin kantunkama 
kinsa p'unchay puriy karqa. 

4Chantá Jonás llajtaman uj p'unchay puriyta jina yaykuspa, Diospa nisqanta 
tukuyman willararqa: Kaymanta tawa chunka p'unchayman Diosqa kay Nínive 
llajtata chinkarparichenqa, nispa. 

5Jinamanta chay llajtapi tiyakojkuna Diospa nisqanta jap'ikorqanku. Chantá 
tukuy ayunanankuta nerqanku, jinallataj juchankumanta sinch'i llakisqa 
kashasqankuta rejsichinankupaj jatunpaj qhawasqa kajkunamanta mana kasu 
ruwana kajkunakama qhashqa p'achata churakorqanku. 

6Niniveta kuraj kamachejpis Jonaspa willasqanmanta yachaspa, kamachinan 
tiyanamanta urayk'orqa. Chantá kamachinan p'achata lluch'ukuspa, qhashqa 
p'achata churaykorqa, ushpha patapitaj tiyakorqa. 

7Chantá chay kuraj kamachej, jinataj yanapajninkuna ima tukuy Nínive llajtapi 
tiyakojkunata kamacherqanku: Ni pi runa, ni uywapis imatapis 
mikhuchunkuchu, nitaj yakutapis ujyachunkuchu. 

8Manachayqa qhashqa p'achata churakuspa, tukuyniykichej sinch'ita Diosmanta 
mañakuychej. Sapa ujniykichej millay purinata saqeychej, amañataj kallpaman 
atinikuspa, runata waqachiychejchu. 

9Ichapis Dios imatachus nisqanta manaña ruwanmanchu, k'araj phiñakuynintaj 
tiyaykunman, jinamanta mana wañunanchejpaj, nispa. 

10Chantá Dios Nínive llajtayojkuna millay puriyninkuta saqesqankuta rikuspa, 
imatachus nisqanta manaña ruwarqachu. 

Jonás 4 

Jonás Tata Dioswan siminakun 

1Chaywanpis Tata Dios Nínive llajtayojkunata mana jasut'isqanqa Jonasman 
mana allinchu rijch'arqa. Chayrayku Jonás mayta phiñarikorqa. 

2Chantá Tata Dioswan parlarikuspa, kay jinata nerqa: Ay, Tata Dios, kaytamá 
nerqani llajtaypi kashaspallaraj. Chayrayku Tarsisman ayqerqani. Yachani ari, 
khuyakuyniyoj, jatun sonqoyoj, mana usqhayllata phiñakoj, chhikatapuni 
munakoj Dios ima kasqaykita. Yachallarqanitaj qan: Chay runakunata millayta 
ruwasqankumanta jasut'isaj, nishaspapis, mana jasut'inaykita. 

3Chayrayku kunanqa, Tata Dios, mañakuyki wañuchinawaykita. Astawan allin 
kanman wañupunay kawsanaymantaqa, nispa. 

4Tata Diostajrí kuticherqa: Ajinata phiñakuspa, yuyankichu allinta 
ruwashasqaykita? nispa. 

5Chantá Jonás llajtamanta inti llojsimuynejman rerqa. Chaynejpitaj ch'ujllata 
ruwaspa, llanthunpi tiyaykukorqa, chay llajtawan imachus kananta rikunanpaj. 

6Jinapi Tata Dios uj mathi yurata wiñacherqa, chaytaj ch'ujllaman ch'ipakuspa 
wiñaykusqanmanta, Jonaspa umanta llanthunanpaj, jinamanta Jonás aswan 
allinpi kananpaj. Jonastaj chay yura ch'ujllaman ch'ipakuspa 
winaykusqanmanta mayta kusikorqa. 

7Q'ayantin paqarintajrí Tata Dios chay mathi yurata khuruwan k'utuykucherqa, 
jinataj mathi yuraqa ch'akiporqa. 

8Inti llojsimuytataj Tata Dios sinch'i q'oñi wayrata inti llojsimuynejmanta 
wayrachimorqa. Jinapi intej ruphaynin Jonaspa umanta sinch'ita k'ajaykorqa, 
chayraykutaj Jonaspa yuyaynin chinkanayarqa. Paytaj wañuyta munaspa, 
nerqa: Astawan allin kanman wañupunay, kawsanaymanta nisqaqa, nispa. 

9Chantá Tata Diosqa Jonasta nerqa: Chay jinatapunichu phiñakunki, mathi yura 
ch'akirpayasqanmanta? nispa. Jonastaj kuticherqa: Arí, rabiawan wañushaniña, 
nispa. 

10Tata Diostaj kuticherqa: Mathi yurataqa mana qanchu tarporqanki, nitaj 
qanchu wiñacherqanki. Manachayqa p'utuytawan, uj tutalla wiñarqa, q'ayantin 
tutataj ch'akiporqa. Chayllamantaraj sonqoyki nanasunki. 

11Noqarí Nínive llajtamanta manachu astawanraj khuyakunay karqa? Chay 
llajtapi tiyan 120.000 wawakuna, pikunachus mana yachankuchu allin kajta, 
mana allin kajta. Jinallataj ashkha uywakunapis kallantaj, nispa. 

Miqueas 

Miqueas 1 

1Judá suyupi Yotán, Ajaz, Ezequiaspiwan ujmanta uj kamachishajtinku, Tata 
Diosqa Moreset llajtayoj Miqueasta parlarqa. Chaypachataj imachus 
Samariawan, Jerusalenwan ima kananmanta mosqoypi jina rikucherqa. 

Dios nin Samaria llajtata jasut'inanta 

2Tukuy runakuna, kayta uyariychej: Tukuyta Kamachej Tata Diosmin may 
llimphu Templonmantapacha testigo jina qankunaj contraykichejpi sayanqa. 

3Tata Dios llojsimonqa, maypichus tiyakushan, chaymanta, jamonqataj orqo 
patanta thaskispa. 

4Chakin urapi orqokuna unuyanqanku, imaynatachus ceraqa ninaman 
churaykojtinchej unuyan, jinata. Vallekunapis iskayman khallasqa kanqanku, 
imaynatachus purishaj yaku wayq'ota ruwan, jinata. 

5Chay ajina kanqa, Jacobpa ayllun mana kasukusqanrayku, Israel suyu 
juchallikusqanrayku ima. Jacob imata ruwaspa juchallinri? Imatachus 
ruwasqanqa Samaria llajtapi kashan. Maypitaj Judá suyoj lanti yupaychanan 
kashanri? Chayqa Jerusalén llajtapi kashan. 

6Chayraykumin, Tata Dios nin: Samaria llajtata laqayaman tukuchisaj, uva 
huertata churanapaj jina. Chay llajtaj perqanmanta rumikunata valleman 
wijch'usaj, cimientontapis sut'iman rikhurichisaj. 

7Tukuy lantinkupis phirisqa kanqanku, k'ullumanta tukuy lantikunapis 
ruphachisqa kanqanku. Chaykunaqa phisu warmikunaj qolqe ganasqankuwan 
ruwasqa karqa. Chayrayku ujtawan phisu warmikunaj qolqellankumantaj 
tukuchisaj, nispa. 

Miqueas llakikuspa waqarikun 

8Chayrayku ancha llakisqa waqasaj, jinataj q'alalla, q'ara chakitaj purisaj. K'ita 
alqo jina awllakuspa, suri jina waqaspataj purisaj. 

9Samaria llajtaj k'irisqa kasqanqa mana jampiy atina jina. Judá suyupis 
k'irisqallatajmin kashan, chaytaj Jerusalén llajtaypa punkunkama chayan. 

10Ama Gatpi tiyakojkunaman chayta willaychejchu, amataj waqaychejchu. Bet 
Leafrá llajtapi tiyakojkuna, llakiywan jallp'api sunt'iraychej. 

11Safirpi tiyakojkuna, llajtaykichejmanta q'arallata, p'enqaytataj waj suyuman 
apasonqachej. Zananpi tiyakojkuna manchachikuspa, mana llajtankumanta 
llojsenqankuchu, Betesel llajtapi tiyakojkunataj wañojkunamanta waqashanku. 
Chayrayku qankunata mana pipis yanapasonqachejchu. 

12Marot llajtapi tiyakojkuna imaynatataj kusisqa kankuman, Tata Diospa 
jasut'iynin Jerusalén llajtaj punkunkama chayajtinri? 

13Qankuna, Laquis llajtapi tiyakojkuna, israelitakuna jinallataj Diospa contranpi 
oqharikorqankichej. Qankunanejta Sión llajtapi tiyakojkunata 
juchallicherqankichej, kunantaj carretaykichejman caballokunata wataychej. 

14Moréset Gatman t'inkata qoychej ripunaykichejpaj. Aczib llajtaqa Israelta 
kuraj kamachejkunapaj tojlla jina kanqa. 

15Tata Dios nin: Maresa llajtapi tiyakojkuna, qankunaj contraykichejta watej 
atipajta kachamusaj. Israel suyumanta astawan wapu kajkunapis Adulán 
jusk'uman pakakoj ayqenqanku. 

16Sión llajtapi tiyakojkuna, munasqa wawaykichejkunarayku may llakisqa 
kasqaykichejta rikuchispa, sunkhaykichejta raphakuychej. Suweq'araj 
umanman rijch'akunankama umaykichejta ruthukuychej, imaraykuchus 
wawaykichejkunaqa mana munashajpis waj suyuman apasqa kanqanku. 

Miqueas 2 

Ñak'arichejkunaj atiyninku 

1Ay, imallapichus rikhurenqanku, pikunachus puñushaspapis millayta 
ruwanankupaj umachakunku, q'ayantin sut'iyamojtintaj, yuyasqankuta 
ruwanku atiyniyoj kasqankurayku, chaykunamanta. 

2Waj runaj jallp'anta moq'erinku, qhechuspataj jap'ikapunku. Wajpa wasinta 
munapayanku, qhechunkutaj. Kallpankuman atinikuspa, runata aylluntinta 
ñak'arichinku. Q'otiyaspataj, paykunata wasinkumanta wijch'unku. 

3Chayraykumin Tata Dios nin: Noqapis contraykichejpi wakichikushani. 
Qankunaman jatun llakiyta apachimusaj, chaymantataj mana ni imaynamanta 
llusp'iyta atinkichejchu. Manañataj mayta runaykachaspa purinkichejchu, 
imaraykuchus manchay ñak'arina tiempo kanqa.  

4Chay p'unchaypi awqaykichejkuna kusipayaspa, kay jina yarawita 
takipusonqanku: Cheqapuni ni imayoj rikhurinku. Tata Diospata 
kajkunaqa wajpa makinman chayanku, ni pej jark'akusqan. Tukuy suyunkuta 
soldadonchejkuna jap'ikapunku, jallp'ankutapis rak'inaykukunchej, nispa. 

5Chayraykumin Tata Diospa ayllun ukhupi mana kanqachu jallp'ata suertepi 
rak'iraj, nispa. 

Llullakuspa sut'inchajkuna 

6Chayta nejta uyariwajkuna kutichiwanku: Amapuni chay jinata sut'inchaychu, 
imaraykuchus mana ni ima llakiypis chayamuwasunchu, nispa. 

7Tata Diostajrí kutichin: Jacobpa ayllun, chay parlasqaykichej allinchu? 
Yuyankichejchu Espírituy chay jinata purejkunawan pacienciakunantapuni? 
Manachu parlasqay yanapan, pichus cheqanta kawsan, chay runata? 

8Qankunarí aylluy kaspapis, kunan contrayta oqharikunkichej. Qayllaykichejpi 
purej runakunamanta, pikunachus qankunapi atinikorqanku, chaykunaj 
patanchana p'achankuta qhechurparillankichej paykuna awqaykichejpis 
kankuman jina. 

9Jinallataj aylluypa warminkunata munasqa wasinkumanta wijch'unkichej, 
wawankunamantataj imatachus noqa paykunaman qorqani, chayta 
qhechunkichej. 

10Chayrayku jatarispa, puririychej, kayqa mana samarikunaykichej cheqañachu. 
Kay cheqaqa juchawan ancha ch'ichichasqa, chayraykutaj chinkachisqa kanqa. 

11Sichus pi ch'awkiyaspa, llullakuspataj nisunkichej: Tata Diosqa vinotawan, 
licortawan qosonqachej nispa, chayqa, chay runamari qankunapaj sumaj 
sut'inchaj kanman. 

Diosqa ayllunta kacharichinanta nin 

12Aswan qhepamanrí, noqa Jacobpa ayllunmanta kajkunata tukuyninta tantasaj. 
Israelmanta uj chhika puchojta tantaykakapusaj, imaynatachus ovejata 
tropanman tantaykunchej, ajinata. Chantá pasto chawpipi michisqa oveja jina 
kanqanku, may chhika runapis kankuman jinataj ch'ajwarenqanku. 

13Kamachejninku ñanta kichaspa, ñawpaqenkuta renqa, paykunataj payta 
qhatispa, llajta punkunta llojsenqanku. Noqa Tata Diosmin kuraj 
kamachejninku kaspa, ñawpaqenkuta risaj, nispa. 

Miqueas 3 

Mana allinta kamachejkuna 

1Kunan uyariychej, Israelta kamachejkuna, jinataj kurajkuna: Manachu qankuna 
yachanaykichej kashan imachus justicia kasqanta? 

2Chaywanpis qankunaqa allin kajta chejninkichej, mana allin kajtataj 
munakunkichej. Qankuna runaj qaranta ch'uskinkichej, q'ara tullullatataj 
saqenkichej. 

3Aylluytaqa kawsashajllata oqoykunkichej. Qaranta ch'uskinkichej, tulluntapis 
p'akirankichej. Mankaman churanapaj aychata jina qhawankichej. 

4Chaywanpis uj p'unchay qankuna Tata Diosta qhaparikunkichej, paytajrí mana 
uyarisonqachejchu. Chaypacha qankunamanta pay pakakonqa, millayta 
ruwasqaykichejrayku. 

5Israel aylloyqa pantay ñanllatapuni rishan, sut'inchajkunawan 
q'otiyachikusqanrayku. Pikunachus paykunata mikhuchejkunaman chay 
sut'inchajkuna ninku: Allillanpi tiyakusunchej, nispa. Pikunachus mana imatapis 
qonkuchu chaykunatarí, maqaj sayaykunku. 

6Chayrayku tutapi Diosmanta sut'inchana tukukonqa, laqhapi Diosmanta 
sut'inchayta jap'inapis tukukapullanqataj. Inteqa chay sut'inchajkunapaj 
pakakonqa, p'unchaypis laqhayaykapullanqataj. 

7Mosqoypi jina rikojkuna, yachajkunapis ima manchay p'enqaypi 
rikhurenqanku, imaraykuchus Dios mana imatapis mañakusqankuman 
kutichenqachu. 

8Noqatatajrí, Tata Diospa Espíritun atiywan junt'achiwan, justiciawan, 
kallpawantaj, Israelta uyanpi nipunaypaj mana kasukoj, juchayojtaj kasqanta. 

9Kunan kayta uyariychej, Israelta kamachejkuna, kurajkunapis, pikunachus 
cheqan kajta chejnejkuna, justiciatapis q'ewejkuna. 

10Qankuna runata wañuchispa, mana allin kajta ruwaspataj, Sión orqopi 
Jerusalén llajtata sayarichinkichej. 

11Llajtapi justiciata ruwajkuna, qankuna rantichikunkichej. Sacerdotekuna, 
qankunapis qolqeraykulla yachachinkichej, sut'inchajkunapis qolqeraykullataj 
imatapis willankichej. Chantá mayta parlankichej Tata Diospi 
atinikusqaykichejmanta: Tata Dios noqanchejwan kashan, manataj ni ima mana 
allin kajpis qhatiriwasunchu, nispa. 

12Chayrayku juchaykichejrayku, Sión orqopi Jerusalén llajta barbechoman 
tukonqa, raqayllamantaj. Maypichus Diospa Templon kashan, chay orqotapis 
ch'umilla p'ampaykonqa. 

Miqueas 4 

Tata Dios kamachenqa 

1Jamoj p'unchaypi, maypichus Tata Diospa Templon kashan, chay orqoqa 
maypaj qhawasqa kanqa. Tukuy orqokunamanta aswan uyarisqa kanqa, tukuy 
suyumanta runakunataj chayman jamonqanku. 

2May chhika runa tukuynejmanta jamuspa, nenqanku: Jamuychej, Tata Diospa 
orqonman wicharinachej, Jacobpa Diosninpa Templonman rinachej. Chaypi pay 
munasqanman jina kawsayta yachachiwasunchej, noqanchejtaj paypa ñanninpi 
purisunchej, imaraykuchus Tata Diospa yachachisqan Sionmanta jamonqa, 
Jerusalenmantataj Tata Dios parlamonqa. 

3Tukuy suyukuna ukhupi Tata Dios justiciata ruwanqa, jinataj karupi kaj may 
chhika atiyniyoj suyukunata cheqan ñanman churanqa. Chaypacha paykuna 

espadankuta rejaman tukuchenqanku, lanzankutapis trigo ruthunaman. Ni 
mayqen suyupis armankunata maqanakunapaj oqharenqachu, nitaj 
maqanakunapaj wakichikonqachu. 

4Manachayqa, tukuyninku ni imata manchachikuspa kawsakonqanku. Sapa 
runa uva sach'anpa llanthunpi samarikuyta atenqa, jinataj higo sach'anpa 
llanthunpi tiyarikonqa. Ajinata Tukuy Atiyniyoj Tata Dios nin. 

5Waj suyukunaqa diosninkuta kasuspa purinku. Noqanchejrí Tata Diosninchejta 
kasuspapuni purisunchej. 

Tata Dios ayllunta kacharichenqa 

6Tata Dios kaytapis nillantaj: Chay p'unchay, ñak'arichisqay ovejaykunata, 
chakin p'akisqata, sayk'usqata, jinataj ch'eqerasqata ima tantaykusaj. 

7Chaykunawan, qhepakojkunawantaj kallpayoj suyuta ruwasaj. Chantá noqa 
Tata Diosmin Sión orqopi Israel suyuyta wiñaypaj kamachisaj. 

8Qanrí, Jerusalén, uywa qhawana torre jina kanki, sumaj perqasqa llajtataj. 
Chaypachataj ujtawan Israelpa jatun llajtan kanki, imaynachus ñawpajpi may 
uyarisqa karqanki, jinallataj. 

9Kunanrí, imarayku ajinata qhaparinki, onqokushaj warmi jinari? Manachu 
qanpi kuraj kamachej tiyan? Chayrí yuyaychasojkuna wañupusqankuchu? 

10Sión llajta, onqokushaj warmi jina nanaywan qhapariy, imaraykuchus 
runaykikuna qanmanta llojsenqanku, q'ara pampapi tiyamonqanku. 
Chaymantataj mana munaspapis, Babiloniaman apasqa kanqanku. Chaywanpis 
Tata Dios chaypi preciota pagaspa ayllunta kacharichenqa, awqanpa 
makinmantataj paykunata qhespichenqa. 

11Kunan ashkha suyukuna contraykipi tantaykukuspa, ninku: Jakuchej, 
Jerusalén llajta sarusqa kasqanta rikuspa, manchayta kusikusunchej, nispa. 

12Chaywanpis chay suyukuna mana Tata Diospa yuyasqanta yachankuchu, nitaj 
imachus ruwanan kasqantapis. Manallataj yachankuchu Dios paykunata 
tantaykunanta, imaynatachus trigo marq'ata eraman tantanchej, jinata. 

13Tata Dios nin: Sión llajta, jatarispa, contraykipi kaj suyukunata trillay. Noqa 
fierromanta wajrata, broncemanta silluta ima qosqayki, phiña toro jina ashkha 
suyukunata phirinaykipaj. Jinapi qan paykunamanta qhechunki, mana allinta 
ruwaspa qhapajyasqankuta, chaytataj noqapaj t'aqapuwanki, imaraykuchus 
noqamin tukuy kay pachata kamachej Tata Dios kani, nispa. 

Miqueas 5 

Belenmanta uj kamachej rikhurenqa 

1 1 (4.14) Jerusalén, wakichikuy maqanakunaykipaj, imaraykuchus awqaykikuna 
muyuykusunkuña, Israelta kamachejtataj uj varawan uyanpi q'ajchanqanku. 

2 2 (1) Qantajrí Efratamanta Belén llajta, Judá jap'iypi kaj llajtakunamanta aswan 
juch'uy kanki. Chaywanpis qanmantamin Israelta kamachej llojsenqa. Paypa 
miraynenqa wiñay wiñaymantaña. 

3 3 (2) Tata Diosqa ayllunta saqenqa awqanpa makinpi kajta, chay onqoj warmi 
wawanta paqarichikunankama. Chaypacha waj suyukunaman mana munashajta 
apasqa kajkuna Israel suyuman kutimponqanku. 

4 4 (3) Chay kamachejtaj Israel ayllunta michinanpaj jatarenqa Tata Diospa 
atiyninwan, jatun kayninwantaj. Jinapi paykuna allinpi kawsanqanku, 
imaraykuchus Tata Dios jatunchasqapuni kanqa kay pachaj k'uchunkunakama. 

5 5 (4) Paymin allinpi kawsanata Israelman apamonqa. Maypachachus 
asiriokuna suyunchejman junt'aykamonqanku, kamachina wasinchejmanpis 
yaykuykamonqanku chaypacha, noqanchej paykunaj contrankupi 
maqanakunankupaj qanchis kamachejkunata, pusaj kurajkunatawan 
kachasunchej. 

6 6 (5) Paykunataj Nimrodpa suyun Asiriata espadawan kamachenqanku. Chay 
kamachejkunaqa, pikunachus suyunchejpa mojonninta pasaykamuspa 
jallp'anchejman junt'aykamorqanku, chaykunamanta kacharichiwasunchej. 

7 7 (6) Chaypacha Jacobpa ayllunmanta puchojkuna waj suyukunaj chawpinkupi 
kanqanku, Tata Diospa apachimusqan chhulla jina, chayrí imaynatachus qhora 
pataman paran, ajina. Parawan, chhullawan chayamun mana runaj 
munasqanman jinachu. 

8 8 (7) Chaypacha Jacobpa ayllunmanta puchojkunaqa ashkha suyukunaj 
chawpinkupi kanqanku, imaynatachus león k'ita animalkuna ukhupi purin, 
ajinata. Imaynatachus uña león ovejakunaj chawpinkuta pasaj jinalla t'ajllaspa 
wañurachin, manataj ujtapis saqenchu, ajina Jacobpa ayllunmanta puchojkuna 
kanqanku waj suyukuna ukhupi. 

9 9 (8) Ajinata qan, Tata Dios, awqaykikunaman phinkiykunki, jinaspataj, 
wañurachinki contraykipi tukuy kajkunata. 

10 10 (9) Tata Dios awqankunata nillantaj: Chay p'unchaypi caballoykikunata 
wañurachisaj, maqanakupaj carretaykikunatapis phiriykusaj. 

11 11 (10) Llajtaykikunata raqayllamanña tukuchisaj, tukuy sumaj jark'achasqa 
wasiykikunatapis urmarachisaj. 

12 12 (11) Jinallataj layqaykikunata chinkachisaj, manañataj watuyta yachajpis 
kanqañachu. 

13 13 (12) Noqaqa lantiykikunata phirillasajtaj, ch'eqosqa yupaychana 
rumiykitapis. Ajinamanta manaña jayk'ajpis makiykej ruwasqan dioskunaman 
k'umuykuspa yupaychankichu. 

14 14 (13) T'irallasajtaj yupaychana sach'aykikunata, llajtaykikunatataj 
tukuyninta phirisaj. 

15 15 (14) Ajinamanta sinch'ita phiñakuspa, mana kasuwaj suyukunamanta 
vengakusaj. 

Miqueas 6 

Diosqa Israelpa contranpi sayaykun 

1Kunanqa uyariychej Tata Diospa parlasqanta: Sayarikuspa, orqokunaman 
quejakuy, lomakunapis parlasqaykita uyarichunku. 

2Uyariychej orqokuna, jinataj kay pachaj cimientonkunapis. Tata Diosqa 
ayllunpa contranpi pleitoman yaykun, Israel ayllunwan pleitopi kanqa. 

3Tata Diosqa Israelta nin: Niway ayllúy, imanarqaykitaj, chayrí imata 
ruwaspataj phiñaricherqayki? 

4Noqa Egiptomanta orqhomorqayki, wata runa kasqaykimantataj 
kacharicherqayki. Chantá Moisesta, Aaronta, Mariatawan ima 
pusamusunaykichejpaj kachamorqani. 

5Munasqa ayllúy, yuyarikuy Moabmanta kuraj kamachej Balac imatachus 
contraykita wakichisqanta, Beorpa churin Balaampa kutichisqanta ima. 
Yuyarikuy Sitinmanta Gilgalkama imaynatachus risqaykita, yuyarikuytaj 
imaynatachus noqa Tata Dios sapa kuti awqaykimanta kacharicherqayki, 
chaytawan. 

Tata Dios imatachus munan 

6Israel, qan tapunki: Janaj pachapi kaj Tata Diosta yupaychaj imawantaj 
chimpaymanri? Payman uj watayoj torillota ñak'aspa q'olachinawan 
chimpaymanchu? 

7Kusikunmanchu Tata Dios waranqa corderokunata q'olachispa jaywajtiy, 
chayrí chunka waranqa litro aceiteta jaywajtiypis? Kusikunmanchu kuraj kaj 
churiyta payman jaywajtiy, Diosta wasanchasqaymanta, juchaymantawan 
paganaypaj? nispa. 

8Ayllúy, Tata Dios nisunkiña imachus allin kasqanta. Payqa kayta ruwanaykita 
munan: Cheqan kajta ruwanaykita, khuyakuyniyoj kanaykita, chantá 
k'umuykukoj sonqowan payta kasunaykita ima. 

9Tata Diosqa israelitakunata wajyashan, pichus allin yuyayniyoj kajtaj nisqanta 
tukuy sonqo uyarin. Uyariychej, tukuy runakuna, jinallataj kamachejkunapis. 

10Juchasapa runaj wasin mana allin kajta ruwaspa qhapajyasqanwan junt'a 
kashan. Wasinpi kallantaj mana cabal balanza, mayqentachus noqa chejnikuni, 
chay. 

11Mana cabal balanzayoj runata qhawakullasajchu? Mana cabal chimpuyojtapis 
allillan nisajchu? 

12Kay llajtamanta qhapajkunaqa tukuyninku runa masinkuta ch'uskejkuna 
kanku, ch'awkiyajkuna, q'otiyajkuna ima. 

13Chayrayku jasut'isqayki, juchallisqaykiraykutaj q'ara pampaman 
tukuchisqayki. 

14Ajinamanta mikhuspapis mana sajsakunkichu, manachayqa mikhunamanta 
jina ch'ayñarayanki. Mikhuna tantasqaykitapis mana waqaychayta atinkichu. 
Imatachus jallch'anki, chaytapis contraykipi jamojkunaman jaywasaj. 

15Tarpunki chaypis, mana poqoyta oqharinkichu. Olivo sach'amanta aceitunata 
takaspapis, mana aceitenta llamirinkichu. Uvata ch'irwaspapis, mana vinota 
ujyankichu. 

16Ajina kanqa, imaraykuchus Omrij ayllunpa jinallataj Ajabpa ayllunpa 
kamachisqankuta ruwarqanki. Imaynatachus paykuna purerqanku, qanpis 
ajinallataj purerqanki. Chayraykumin noqa qanta, qanwan tiyakojkunatawan 
ima runa alqochakunankupaj jina ruwasaj. Kay pachamanta tukuy runataj 
pisipaj qhawasonqanku, nispa. 

Miqueas 7 

Miqueas waqarikun 

1Ay, imallapichus tukukusaj. Noqa chajmakoj jina kani, pichus poqoyta pallay 
tukukuyta higota, chayrí uva chhullchuta mask'an, ajina. Chaywanpis mana 
imatapis tarinichu, imajtinchus pallajkuna tukuyninta pallasqanku. 

2Kay pachapi manaña kanchu khuyakuyniyoj runakuna, nitaj ujllapis kanchu 
cheqanta ruwajkuna. Tukuyninku runa masinkuta wañuchinanpaj awaytanku, 
ujkuna ujkunataj urmanankupaj tojllata churanakunku. 

3Millayta ruwanapaj may yuyayniyoj kanku. Kurajkunaqa runakuna t'inkata 
apamunankuta mat'inku, justiciata ruwajkunataj lluk'ichikunku. Atiyniyoj 
kajkunataj munayninkuman jina ruwaspa, runakunata mana allinta ruwanaman 
apanku. 

4Paykuna ukhumanta sumaj runaqa khishkamantapis astawan millayraj, 
cheqanta ruwaj runapis t'ankar jina. Chaywanpis jasut'isqa kananku p'unchay 

chayamushanña, Diosmanta sut'inchajkuna willasqankuman jina. Chaypacha 
paykuna imatachus ruwanankuta mana yachanqankuchu. 

5Ama runa masiykej nisqanta jap'ikuychu, nitaj ni mayqen kawsaqeykipipis 
atinikuychu. Warmiykiwan parlanaykipajpis allintaraj qhawarikuy, 

6imaraykuchus qhari wawakuna tatankuta p'enqaypi rikhurichinku, warmi 
wawakunapis mamankoj contrankuta oqharikunku. Ñojch'akunapis suegrankoj 
contranpi sayarinku. Sapa ujpata ayllunku ukhullamantataj awqan rikhurin. 

7Noqatajrí Tata Diospi atinikusaj, qhespichiwajniy Diosnillaypi atinikuspa 
suyakusaj, imaraykuchus pay mañarikusqayta uyariwanqa. 

Israel atipanqapuni 

8Babilonia suyu, ama asikuychu mana allin qhatiriwasqanmanta. Urmarqani 
chaypis, watej sayarikullasajtaj. Laqhayaypis muyuykuwachun, Tata Diosllamin 
k'anchaykuwajneyqa. 

9Tata Diospa contranpi juchallikorqani. Chayrayku k'araj phiñakusqanta 
awantasaj. Chaymantataj uj p'unchay juzgaspa, justiciata ruwawanqa. Tata Dios 
k'anchayman pusawanqa, cheqan kaynintataj rikuchiwanqa. 

10Chantá awqay chayta rikuspa, p'enqakuymanta wañonqa. Pay kusipayawaspa 
niwaj: Maypitaj Tata Dios, chay Diosniykiri? nispa. Chaywanpis ñanpi t'uruta 
jina sarusqata awqayta rikuspa, noqañataj kusikusaj. 

11Jerusalén, muyuyniykipi kaj perqa watej sayarichisqa kanan p'unchay 
jamushanña, jinataj mojonniykikuna astawan jatunyachisqa kanan p'unchay 
chayamushallantaj. 

12Chay p'unchaypi tukuynejmanta tukuy runakuna qanman jamusonqanku: 
Asiriamanta, Egiptomanta, chantá Nilo mayumanta, Éufrates mayumanta ima. 
Aswan karu mama qochakunamanta, tukuy orqokunamanta ima qanman 
jamusonqanku. 

13Kunantajrí kay jallp'a ch'inman tukuchisqa kanqa kaypi tiyakojkunaj 
juchaykichejrayku. Ajina kanqa millayta ruwasqaykichejrayku. 

14Tata Dios, Israel aylluykita waqaychay qanpa tropaykita jina, imaraykuchus 
montepi chinkasqa oveja jina kashanku. Paykunata sumachaj jallp'akunaman 
pusariy. Ñawpajta jina, Basanpi chantá Galaadpi pastoman pusay. 

15May t'ukuna imakunata paykunaman rikuchiy, imaynatachus Egiptomanta 
paykunata orqhomushaspa rikucherqanki, ajinata. 

16Waj suyukunamanta kajkunapis t'ukuna ruwasqaykita rikullachunkutaj, 
atiyniyoj kashaspapis p'enqakunankupaj. Opa jina, lojt'u jinataj 
qhepakuchunku. 

17Katari jina, pampata qhatatakuspa khuru jina jallp'ata llajwachunku. 
Thapankumanta kharkatitishaj llojsimuchunku. Manchachikuspataj, qan Tata 
Diosniykuman, chimpamuchunku. 

Diosqa ayllunpa juchanta pampachan 

18Qan jina Dios mana waj dios kanchu, imaraykuchus qanqa juchaykuta 
pampachanki, qonqayman churanki puchoj aylluykej juchankuta. Qanqa 
munakuwasqaykuta rejsichiwayku, nitaj wiñaypajchu phiñakunki. 

19Aswan qhepaman ujtawan noqaykumanta khuyarikuwayku. Juchaykuta 
chakiykiwan saruranki, mama qocha ukhumantaj millay ruwasqaykuta 
wijch'uykunki. 

20Tata Dios, Jacobman imatachus nisqaykita ama qonqaychu, nitaj Abrahamta 
khuyakusqaykitapis, imaynatachus ñawpa tataykuman tiluspa nerqanki, 
ajinata. 

Nahúm 

Nahúm 1 

Diosqa Ninivepaj sinch'ita phiñakun 

1Kayta Tata Diosqa Elcos llajtayoj Nahumman mosqoypi jina rikucherqa 
Nínive llajtamanta. 

2Tata Diosqa celoso, vengakojtaj. Payman sayaykojkunamanta vengakunpuni, 
awqankunapajtaj sinch'ita phiñakun. 

3Tata Diosqa mana usqhayllatachu phiñakun. Chaywanpis payqa may atiyniyoj, 
chayraykutaj juchallejkunata jasut'enqapuni. Tata Dios sinch'i para wayrapi 
purin, phuyupis chakin urapi jallp'a jinalla. 

4Payqa k'amispa, mama qochatapis ch'akirparichin. Ch'akichillantaj 
mayukunapi yakutapis. Basán pampapi, jinallataj Carmelo orqopipis qhorakuna 
qawipunku, Libanopi t'ikakunapis qawipullankutaj. 

5Paypa ñawpaqenpi orqokunapis kharkatitinku, lomakunapis yaku jina 
unuyarin. Payta rikuspaqa, tukuy jallp'antin kharkatitin. Kay pacha, chaypi 
tiyakojkunapis kharkatitillankutaj. 

6Phiñakojtin, pitaj ñawpaqenpi sayanmanri? Pay phiñakojtin, pitaj ñawpaqenpi 
awantayta atinmanri? Sinch'i phiñakuynenqa k'ajarishaj nina jina t'akakamun. 
Ñawpaqenpeqa qaqapis iskayman ch'ejtakun. 

7Tata Diosqa may k'achamin. Llakiy p'unchaypipis runata jark'akun, paypi 
atinikojkunatataj waqaychanpuni. 

8Chaywanpis imaynatachus yaku junt'aykuspa tukuy imata apakapun, 
ajinatamin paywan tukuy churanakojkunata picharparenqa. Tukuy 
awqankunata manchay laqhayaylla qhatirenqa. 

9Qankunarí imatataj Tata Diospa contranpi yuyaychakushankichejri? Payqa 
tukuyniykichejta chinkachisonqachej, manataj pipis iskay kutita Dioswan 
churanakunmanchu. 

10Khishkarara ch'awjra jina, ch'aki ichhu jinataj tukuynin awqankuna 
ruphachisqa kanqanku. 

11Nínive llajta, qanmantamin Tata Diospa contranpi sajrata yuyaychakojqa 
llojserqa, millayta yuyaychaj, chay runa. 

12Chayraykumin Tata Dios ayllunta nin: Asiriokuna may wapu, ashkhataj kanku 
chaypis, tukuyninku wañuchisqa kanqanku, chinkachisqataj. Ayllúy, noqa mayta 
ñak'aricherqayki. Kunantajrí manaña astawan ñak'arichisqaykichu. 

13Manachayqa, pataykipi kashan, chay yugota t'unasaj, cadenaykitapis p'itirasaj, 
nispa. 

14Nínive llajta, Tata Dios kamachinña imaynachus kanaykita: Aylluykimanta 
mirajkuna manaña kanqachu sutiykita apanankupaj. Diosniykita yupaychana 
wasipi kaj tukuy lantiykita phirisaj, chay kikinpitaj p'ampaykusqayki, 
imaraykuchus millachikunamin kanki, nispa. 

Nínive llajta chinkachisqa kanqa 

15 15 (2.1) Qhawaychej, orqo patanejta chaski jamushanña. Payqa allin 
willaykunata apamushan, kusiy kawsaymanta willaykunata. Judá, Diospaj 
yupaychana raymita ruway, imaraykuchus manaña jayk'ajpis sajra runakuna 
suyuykichejman junt'aykamonqankuchu. Astawanpis tukuyninku wañuchisqa 
kanqanku. 

Nahúm 2 

1 1 (2) Nínive llajta, chinkachisojqa contraykipi jamushanña. Chayrayku sumaj 
jark'achasqa perqakuna pataman soldadoykikunata churay. Ñanta allinta 
qhaway. Mat'ita espadaykitapis wataykukuy, Tukuy soldadoykikunata 
tantaykuy. 

2 2 (3) Israelpa awqankunaqa tukuy kapuyninta qhechurparisqanku, 
imaynatachus uva sach'ata pipis q'ara k'aspillata saqen, ajinata. Chaywanpis 
Tata Diosqa Jacobpa jatun kayninta sayarichenqa, imaynachus ñawpajta karqa, 
ajina kananpaj. 

3 3 (4) Soldadokunaj escudonkoqa puka kanku, p'achankupis pukallataj. 
Paykunaqa maqanakunankupaj wakichisqaña kashanku. Carretankukunapis 
ninaman rijch'akunku, caballonkukunataj mana kakuyta atinkuñachu. 

4 4 (5) Chay carretankukunaqa callepi phawanku pitapis saroj jina. 
Imaynatachus nina jachonkuna jap'ichisqa kanku, ajinallatataj plazakunanejta 
lliuj lliuj jina phawarinku. 

5 5 (6) Kuraj kamachejqa soldadokunata kamachejkunata wajyan, paykunataj 
paykunapura takanakuspa imata jina phawanku maqanakupaj 
wakichikunankupaj. 

6 6 (7) Chantá mayuta jark'ana punkuta kicharejtinku, yakoqa kamachina wasita 
thuñiykun. 

7 7 (8) Qoya jina llajtaqa waj suyuman apasqa kanqa, warmi kamachinkunataj 
paywan khuska rillanqankutaj. Urpikuna jina ayqospa, waqaspataj, paykuna 
qhasqonkuta takakonqanku. 

8 8 (9) Nínive llajtayojkuna yaku jark'asqa jina karqanku. Kunantajrí jark'ana 
phatajtin, paykuna imata jina ayqenqanku. Ujkuna ninku: Sayaychej, 
kutirimuychejtaj, nispa. Ayqekoj runakunatajrí mana uyarejllapis tukunku. 

9 9 (10) Suwaychej qolqenkuta, apakapuychej qorinkuta. Nínive llajtaj qhapaj 
kaynenqa mana tukukuyniyoj. 

10 10 (11) Nínive llajtaqa phirisqa, thuñisqa, ch'inpachataj. Mancharikuywan chay 
llajtayojkunaj sonqonku phatashanña, moqonkupis kharkatitishan. 
Tukuyninkojta kallpankutaj manaña kanchu. Uyankupis t'ojrapachallaña. 

11 11 (12) Leonkunaj jusk'unkupi imañataj qhepakunri? Uña leonkunaj 
thapankupipis imallañataj qhepakunri? Chaypimin león uñankunantin pakakoj, 
manataj pipis paykunata mancharichejchu. 

12 12 (13) Leonqa jap'isqanta uñankunaman, mamankumanpis rak'iraj, 
jap'isqanwantaj jusk'unman junt'achej. 

Nínive llajta phirisqa kanqa 

13 13 (14) Tukuy Atiyniyoj Tata Dios ujtawan nillantaj: Nínive, noqa contraykipi 
kashani. Maqanakupaj wakichisqa carretaykikunata ruphachispa, ushphaman 
tukuchisaj. Soldadoykikunata wañurachisaj, jallp'aykipipis tukuy suwakuyta 
tukuchisaj. Manañataj chaskiykikunaj parlasqanpis uyarikonqachu. 

Nahúm 3 

1Ay qanmanta, runa ch'allpa, yawar jich'aj llajta. Llullakuywan, kallpapi 
atinikuspa ñak'arichiywan junt'a kanki, suwakuspataj mana sajsakunkichu. 

2Kunantajrí seq'onaj siuj siuj nisqanta uyariychej, ruedakunaj sonasqanta, 
caballokunaj sink'urisqankuta, carretakunaj phawarisqankuta ima. 

3Caballokunapi soldadokuna phawarishanku. Espadakuna k'ancharishanku, 
lanzankunataj lliphipirishan. Mana yupay atina parti wañusqakuna tiyan, 
ayakunapis qollu qollulla kashanku. Wañusqakunapis mana yupay atina kanku, 
purejkunataj ayapi misk'anku. 

4Chay tukuy jamun Nínive khuchichakusqanrayku, pichus manchay k'achita, 
layqachinanpaj may yachayniyojtaj karqa. Chay layqachisqanwan, 
khuchichakusqanwantaj llajtakunata, suyukunatapis sonqonkuta suwaspa 
q'otiyarqa. 

5Tukuy Atiyniyoj Tata Dios nin: Noqa contraykipi kashani. P'achaykita 
uyaykikama oqharisaj, waj suyukuna q'ala kayniykita rikunankupaj, waj 
kamachejkunapis p'enqayniykita rikunankupaj. 

6Pataykiman millay ch'ichita jich'aykamusaj Honrayki t'akasqa kananta 
ruwasaj, tukuy qhawaspa asikusunankupaj jina. 

7Tukuy rikusojkuna qanmanta ayqespa, nenqanku: Niniveqa thuñisqaña 
kashan. Pitaj paymanta khuyarikunmanri? Maypitaj sonqochaykojta 
tarisunmanri? nispa. 

8Qanrí, Tebasmanta aswan sumajchu kanki, mayqenchus Nilo mayu patapi 
kashan, chay llajtamantaqa? Chay llajtaqa muyuyninpi Nilo mayuwan jark'asqa, 
yakuwantaj perqasqa jina karqa. 

9Chantá Etiopiawan, Egiptowan tukuy kallpankuwan yanaparqanku. Futmanta 
kajkuna, jinataj Libiamanta kajkunapis payman sayasqa karqanku. 

10Chaywanpis Tebas llajtapi tiyakojkuna apasqa karqanku, wawankukunataj 
calle esquinapi ch'allpasqa karqanku. Awqankukunaqa jatunpaj qhawasqa 
runakunata wata runa jina jap'ikapunankupaj suerteta choqarqanku, 
kurajninkukunataj cadenawan ch'ipasqa karqanku. 

11Nínive, qantapis machaykuchisonqanku, uma muyusqataj pakakunki, 
awqaykimanta ayqeyta munaspa. 

12Tukuy sumaj jark'achasqa perqaykikunaqa higo sach'a jina kanku, mishkha 
poqosqa higowan junt'asqa jina. Thalajtinku, mikhojpa siminman urmaykun. 

13Soldadoykikunaqa warmi jina kanqanku. Llajtaykej punkonqa 
awqaykikunapaj kicharisqa kanqa, cerrojontataj ruphaykonqanku. 

14Yakuta tantaspa jallch'ay, awqaykiwan muyuykusqa kashajtiyki ama 
pisisunanpaj. Jark'akunayki perqata astawan perqachiy. T'uruta saruspa, 
wakichiy, ladrillo ruwana moldetataj oqharikuy. 

15Chaywanpis nina ruphaykuspa, tukuchisonqa, espadataj urmachisonqa. 
Phinki phinki jina mayta miray. Chaywanpis manapuni wañuymanta 
llusp'inkichu. 

16Ranqheroykikuna ch'askakunamanta astawan ashkhaman tukorqanku. 
Jinapis phinki phinkikuna jina llikhankuta ch'uskikuytawan, phawarikapunku. 

17Jark'akusoj soldadoykikunapis phinki phinki jinallataj kanku. Maqanakuman 
rinapaj soldadokunata jap'ejkunaqa may chhika sik'imira jina aywirinku. 
Chiriykamojtenqa, perqakunaman tiyaykunku. Inti llojsimojtintajrí llojsinku, 
nitaj pipis yachanchu maymanchus risqankuta. 

18Ay, Asiriamanta kuraj kamachej, michejniykikuna manchayta puñurishanku. 
Soldadoykikunata kamachejkuna samarishanku, soldadoykikunataj orqokunapi 
ch'eqerasqa purishanku, ni pipis paykunata tantamoj kanchu. 

19K'irisqa kasqaykipaj mana jampi kanchu. Chay onqoyniykeqa mana jampiy 
atina. Llakiypi rikhurisqaykimanta tukuy uyarejkuna kusikuspa t'ajllarakunku. 
Millay ruwasqaykeqa pitataj mana ñak'aricherqachuri? 

Habacuc 

Habacuc 1 

Habacuc justicia mana kasqanmanta llakikun 

1Kay willayta Tata Dios Habacucman sut'incharqa. 

2Tata Dios, mayk'ajkamataj qhaparikamusqayki, qantaj mana uyariwankichuri? 
Jayk'ajkamataj qhaparikamusqayki kallpaman atinikuspa 
ñak'arichiwasqankurayku, manataj kacharichiwankichuri? 

3Imaraykutaj millay ruwayllata, ñak'ariyllatawan qhawachiwankiri? Millay 
ruwaykunawan, wañuchinakuywan ima muyurisqa kani. Tukuynejpi 
phiñanakuykuna, maqanakuykunapis tiyan. 

4Mana kamachisqaykiman jinachu imatapis ruwanku, nitaj pipajpis justicia 
kanchu. Millay runakunaqa cheqan runakunata qhatiykachanku, ajinamantataj 
justiciata q'ewinku. 

Tata Dios kutichin 

5Chantá Tata Dios kutichiwarqa: Muyuyniykichejpi kaj suyukunata 
qhawariychej. Chaykunata qhawaspataj, mancharinkichej. T'ukunapaj jina kay 
p'unchaykunapi ruwasaj. Pi willarisojtiykichejpis, mana creeyta atinkichejchu. 

6Noqaqa caldeokunata maqanakuman yaykunapaj jina wakichisaj. Paykuna may 
sajra rumi sonqo kanku, mana khuyakuyniyojtaj. Jinataj kay pachata uj 
ladomanta uj ladoman purispa, wajkunaj jallp'ankuta qhechunankupaj jinalla 
kashanku. 

7Caldeokunaqa manchachikunapaj jina millay runakuna kanku. Mana ni ima 
kamachisqakunatapis kasunkuchu, aswanpis munayninkuman jinalla imatapis 
ruwanku. 

8Caballonkoqa tigremantapis astawan sinch'ita t'ijurin, ch'innejpi k'ita alqokuna 
jinataj manchachikunapaj kanku. Caballopi soldadonkukunapis wayra jina 
phawarispa, karumantapacha maqanakoj chayarparimunku, imaynatachus 
anka mikhunanta jap'ej phawaykun, jinata. 

9Caldeo soldadokunaqa pasaj jinalla tukuy imata phiriranku, maymanchus 
risqankupitaj runakunata kharkatichinku. Jap'irasqanku runakunaqa mama 
qocha kantupi t'iyumantapis aswanraj kanku. 

10Kuraj kamachejkunamanta alqochakunku, jinallataj may uyarisqa 
runakunamantapis. Sumaj perqawan jark'achasqa llajtakunamantapis 
asiykukunku. Perqata wasaykunankupaj jallp'a moqota oqharispataj, llajtata 
jap'inku. 

11Purisqankoqa jatun muyoj wayra jina, jinataj ninku kallpanku diosninku 
kasqanta, nispa. 

Habacuc ujtawan quejakullantaj 

12Chantá Habacuc kuticherqa: Tata Dios, Diosníy, qanqa wiñay wiñaypajmin 
kawsanki. Ama wañojta qhawallawaykuchu. Qanmin pakakunayku kanki. 
Chayrayku ama saqeychu Babiloniamanta kajkuna aylluykita jasut'inawaykuta. 

13Qanqa may llimphu kasqaykirayku, millay kajta ruwanata mana 
qhawallaytapis atinkichu. Jina kaspa, millayta ruwajta mana qhawakullankichu. 
Imaynatataj ari millay ruwajkunata qhawakullankiri? Imanaynatataj ch'inlla 
kanki millay runakuna paykunamanta aswan allin runakunata 
wañuchejtinkuri? 

14Imaraykutaj runakunata qhawanki, mama qochapi challwata jinalla, chayrí 
mana kamachejniyoj animalkunapis kankuman jinatari? 

15Chayrayku Babiloniamanta kajkunaqa waj suyukunata anzuelowan jina 
jap'inku, imaynatachus challwata jap'ej runaqa challwata jap'in, ajinata. 
Anzuelowan, ch'ipawantaj jap'ej rinku, chantá challwata qotullata rikuspa, 
mayta kusikunku. 

16Chayraykumin challwa jap'ejkuna anzuelonkuta, ch'ipankutapis mayta 
munakunku. Chayraykullataj jaywanata jaywanku, inciensotapis q'oshñichinku, 
chaykunanejta ashkha mikhunayoj kasqankurayku. 

17Ajinatachu Babiloniamanta kajkuna ch'ipankuwan jap'irallawasqaykupuni? 
Runakunata mana uj chhikanta khuyarikuspa wañuchillanqankupunichu? 

Habacuc 2 

1Allinta qhawasaj, imaynatachus qhawaj soldado qhawan, jinata. Chantá suyasaj 
rikunaypaj Tata Dios imatachus ninawanta, quejakusqayman jina kutichiwaspa. 

Habacucman Tata Dios kutichin 

2Tata Diostaj kutichiwarqa: K'anallapi qhelqay, imatachus rikuchisqayki, 
chayta, jinamanta waj runakuna chayta sumajta ñawirinankupaj. 

3Mosqoypi jina rikusqaykej junt'akunan tiempo manaraj chayamunchu. 
Chaywanpis junt'akonqapuni. Qheparisqanta rijch'asunki chaypis pacienciawan 
suyarillay, junt'akunan tiempotaj chayamonqapuni. 

Millay ruwajkunapaj llakiy kanqa 

4Kay jinatamin qhelqay: Millayta ruwajkunaqa mayta runaykachanku. 
Chaywanpis cheqan runakunaqa Diosta mana wasanchasqankurayku 
kawsanqanku. 

5Mayta runaykachajkunaqa may atiyniyoj kayta munanku, mana samarikuspa 
mask'anku astawan astawan munaspa, chay atiy tukukuyniyoj kajtinpis. 
Siminkuta aya p'ampanata jina kicharinku, wañuy jinataj mana sajsakuyta 
atinkuchu. Chayrayku waj suyukunata jap'inankupaj ujmantaj ujmantaj 
phinkiykunku. 

6Chaywanpis chay tukuy jap'isqanku suyukuna asikuspa, kay jinata 
takipayanqanku: Ay qanmanta, mana qanpata kajllawan qhapajyaj. 
Mayk'ajkamataj mañarisqa imakunata tantaspa qhapajyankiri, nispa? 

7Chaywanpis qonqaymanta jinalla manusojkuna chayamonqanku, 
ñak'arichisojkunataj rijch'arispa, q'arallata saqerpayasonqanku. 

8Contraykipi waj suyukuna tantaykukuspa, tukuy kapuyniykita 
qhechusonqanku, imaynatachus qanpis paykunamanta qhechorqanki, jinata. 
Chaypacha may chhika runakunata wañurachisqaykimanta pagachisonqanku, 
kallpaykiman atinikuspa kay suyupi, chantá llajtakunapi tiyakojkunawan 
imatachus ruwasqaykimanta. 

9Ay, imarajchus kanqa qanpaj, imaraykuchus suwasqaykiwan wasiykiman 
junt'acherqanki, ama ima llakiyta rikunaykipaj. 

10Jinamanta wasiykita p'enqaywan junt'acherqanki. Chay chhika suyukunata 
tukuchiyta munaspa, qanllatataj tukuchikorqanki. 

11Kunantaj perqamanta rumikuna, wasi kurkukunapis contraykipi 
qhaparenqanku. 

12Ay, imarajchus kanqa qanmanta. Llajtaykikunata jataricherqanki runakunata 
wañuchispa, jinataj millay ruwaykuna patapi. 

13Tukuy Atiyniyoj Tata Diostajrí sayk'uy sayk'uywan tukuy ruwasqaykita qhasi 
manakajman tukuchenqa, imaraykuchus chay tukuy ruwasqayki ninawan 
ruphachisqa kanqa. 

14Chaypachataj kay pachaqa Tata Diospa jatun kayninmanta yachaywan junt'a 
kanqa, imaynatachus mama qochaman yaku junt'aykun, jinata. 

15Ay, imarajchus kanqa qanmanta, imaraykuchus qayllaykipi kajkunata 
chajrusqa vinowan machaykuchinki, q'alalla kayninkuta qhawanaykirayku. 

16Kunantajrí jatunpaj qhawasqa kanayki may p'enqaypi rikhurenqa, 
imaraykuchus Tata Dios qosonqa uj ujyanata, chaytaj sut'iman orqhonqa q'alalla 
kayniykita, may uyarisqa kasqaykitaj pampapi rikhurenqa. 

17Qan imatachus Líbano orqota millayta ruwasqaykeqa pataykiman 
urmamonqa, mancharikunkitaj k'ita animalkunata wañuchisqaykimanta. Chay 
jasut'i chayamusonqa runakunata wañurachisqaykirayku, chay suyoj contranta, 
runakunaj contranta ima millayta ruwasqaykiraykutaj. 

18Lanti ruwasqaña kaspa, ima allinpajtaj kanman? Ima allinpajtaj kanman 
llullaman pusaj lantiri? Chay lantikunaqa mana parlayta atinkuchu. Chayrayku 
pichus chaykunata ruwaj, imaynatataj chaykunapi atinikunmanri? 

19Ay, imarajchus kanqa qanmanta, imaraykuchus k'ullumanta llajllasqa lantita 
ninki: Rijch'ariy, nispa. Mana parlayta atej rumitataj ninki: Sayarikuy, nispa. 
Chaykunaqa imamantapis willasuyta atinkumanchuri? Mana, imaraykuchus, 
qoriwan chayrí qolqe metalwan lluch'isqa kaspapis, mana kawsayniyojchu 
kanku. 

20Tata Diostajrí paypaj t'aqasqa Templonpi kashan. Chayrayku kay pachapi 
tukuy kajkuna ñawpaqenpi ch'inlla kachunku, nispa. 

Habacuc 3 

Habacuc Dioswan parlarikun 

1Kayqa sut'inchaj Habacucpa Dioswan parlarikusqan. 

2Tata Diosníy, may uyarisqa kasqaykimanta yachaspa, ruwasqaykimantapis 
uyarispa, tukuy sonqowan yupaychayki. Chayrayku ñawpa tiempopi imatachus 
ruwasqaykita, kunanpis kikillantataj ruway noqaykupis chayta rejsinaykupaj. 
Phiñakushaspapis, khuyakuyniykita rikuchiwayku. 

3Diosqa Temán chaynejmanta jamun. Parán orqomanta May Llimphu Kaj Dios 
jamushan. Jatun kayninpa lliphipiynenqa kay pachaman junt'aykun, kay 
pachapis payta jatunchaywan junt'a kashan. 

4Lliphipiynenqa k'anchay jina, makinmantataj lliuj lliuj llojsimun, pakasqa 
atiynintapis rikuchin. 

5Paypa ñawpaqenta millay wañuchej onqoykuna purinku, chay qhepantataj 
k'ajaj onqoypis chayamullantaj. 

6Pay sayarejtin, kay pacha kharkatitin. Qhawashajtillan, suyukuna 
chujchurinku. Ñawpa orqokuna urmaranku, unayniyoj lomakunapis 
pampachakunku. Diospa ñanninkunarí wiñay wiñaypaj. 

7Noqaqa Cusanmanta kajkunata jatun llakiypi tukukushajta rikuni, Madianpi 
tiyakojkunatataj manchachikuywan k'umuykachashajta. 

8Tata Diosníy, mayukunaj contranpichu phiñakunki? Mama qochaj 
contranpichu lawrarishajta phiñakushanki? Chayraykuchu caballoykikunaman 
lloq'aykunki, maqanakupi atipaj carretaykikunamanpis? 

9Flechanapaj arcoyki ñapis wakichisqaña kashan, jinataj tukuy flechaykipis 
oqharinapajña kashan. Yakuwan jallp'api wayq'okunata khallanki. 

10Orqokunaqa rikususpa, kharkatitinku, parapis patamanta imata jina 
jich'akamun. Chantá mama qochapis chhika patata oqharikuspa, 
qhollchoqeyasqanwan manchayta ch'ajwarin. 

11Intipis, jinataj killapis pakakunankumanta mana llojsimunkuchu, flechayki, 
lanzaykiwan lliphipirisqanrayku. 

12Phiñakuyniykipi tukuy kay pachantinta purinki, phiñakuspataj, 
suyukunatapis saruranki. 

13Qan aylluykita yanapaj llojsimunki, jinallataj ajllakusqayki kamachejta 
yanapanki. Millay runaj wasinpa qhatantapis qan phirerqanki, cimientontapis 
ura k'uchunkama rikhuricherqanki. 

14Kurajninkuta arcowan flechaspa wañucherqanki. Chaypacha paykuna 
caballonkupi lloq'asqa phinkiykorqanku, sinch'i wayra jina manchay 
wapuykachaspa. Ajinaqa mana jark'akuyta atejkunata pakayllamanta 
wañuchiyta munarqanku. 

15Caballoykikunawan mama qochanejta purinki, chay phosoqeyashaj chhika 
jatuchaj qochanejta. 

16Kay tukuy imata uyarispa, manchachikorqani. Simiypis kharkatiterqa. Chakiy 
mana sayayta aterqachu, tukuy ukhuypis llawch'iyaporqa. Chaywanpis 
pacienciawan suyasaj, maypachachus Dios ñak'arichiwajninchej soldadokunata 
ñak'arichillanqataj, chay p'unchayta. 

17-18Chaypachamari kusiywan junt'a kasaj kacharichiwajniy Tata Diosrayku. 
Amapis higo sach'akuna t'ikachunkuchu, nitaj uva sach'apis poqochunchu nitaj 
olivokunapis, nillataj chajrapis poqochunkuchu. Tropamanta ovejakunapis 
tukukapuchunku, amañapis wakakuna kachunkuchu. Chay tukuywanpis Tata 
Diosta yupaychallasajpuni, qhespichiwajniy Diosraykutaj kusikusaj. 

19Tukuyta Kamachej Tata Diosmin kallpata qowan. Chakiymanpis kallpata qon, 
taruka jina usqhay usqhayta phawarinaypaj. Astawan patanta purichiwan ama 
pipis imananawanpaj. 

Sofonías 

Sofonías 1 

Tata Diospa p'unchaynin 

1Amonpa churin Josías Judapi kuraj kamachej kashajtin, Tata Dios kay jinata 
Sofoniasman parlarqa. Sofoniasqa Cusij churin karqa, Cusitaj Gedaliaspata, 
Gedaliastaj Amariaspata, Amariastaj Ezequiaspata churin karqa. 

2Kay jinata Tata Dios nin: Noqaqa kay pachapi tukuy ima kaj chhikata 
chinkasqata chinkachisaj. 

3Runakunata, animalkunata, p'isqokunata, jinallataj challwakunatapis 
chinkachisaj. Millay runakunatapis urmachillasajtaj, jallp'a patamantataj tukuy 
runakunata chinkarparichisaj, nispa. Noqa Tata Diosmin chayta nini. 

4Judá suyupi tiyakojkunaj contrankupi makiyta oqharisaj, Jerusalén llajtapi 
tukuy tiyakojkunaj contrankupi ima. Chaymanta Baal diosta yupaychanata 
chinkachisaj. Sacerdotenkunaj sutinkutapis chinkachillasajtaj. 

5Chantá pikunachus wasi patapi kaj patioman wicharispa ch'askakunata 
yupaychajkunata chinkachisaj. Jinallataj pikunachus ujllapi noqaj sutiypi, jinataj 
Milcón diosninkoj sutinpipis qonqorikuspa tilojkunatapis chinkachillasajtaj. 

6Noqamanta karunchakojkunata, jinallataj mana mask'awajkunata, jinataj 
pikunachus mana tapuwankuchu imatachus ruwanankumanta ima, 
chaykunatapis chinkachillasajtaj. 

7Tukuyta Kamachej Tata Diospa ñawpaqenpi ch'inlla kaychej, imaraykuchus 
Tata Diospa p'unchaynenqa chayamushanña. Tata Diosqa uj jaywanata 
wakichin, wajyakusqankunapis t'aqasqaña kashanku. 

8Tata Dios nin: Chay jaywana p'unchaypi kamachejkunata, kurajkunata, kuraj 
kamachejpa churinkunata ima jasut'isaj. Pikunachus waj llajtayojkunaj 
p'achanwan p'achallikojkunatapis jasut'illasajtaj. 

9Chay p'unchaypi wasikunaman suwaj yaykuykojkunata jasut'illasajtaj, 
pikunachus patronninkuta q'otiyaspa, suwasqankuwan diosninkoj wasinkuta 
junt'achinku, chaykunata, nispa. 

10Tata Dios kay jinata nillantaj: Chay p'unchaypi yanapanata mañakuspa 
qhaparikusqanku uyarikonqa, qhaparisqankoqa Challwa Punku 
nisqamantapacha uyarikonqa. Mosoj llajta nisqapipis runakuna 
qhaparillanqankutaj, jinallataj orqokunapis ikhakuspa manchayta sonarispa 
loqhekonqa. 

11Qhapariychej, Mactes chaynejpi tiyakojkuna, imaraykuchus tukuy 
ranqherokuna wañonqanku. Qolqeta cambiaspa kawsajkunapis tukuyninku 
chinkachisqa kallanqankutaj. 

12Chaypacha noqa lamparata jap'ichispa, Jerusalén llajtapi k'uchun k'uchunta 
mask'asaj. Chantá pikunachus vino jina tekalla kakojkunata jasut'isaj, mana ima 
llakiyniyoj kashanku, chaykunata. Paykunata jasut'isaj, imaraykuchus nishanku: 
Tata Dios mana allin kajta ruwanchu, nitaj mana allin kajtapis, nispa. 

13Chayrayku tiyapuyninkutaqa suwakuna qhechonqanku, wasinkutaj 
laqayaman tukuchisqa kanqa. Wasitapis ruwakonqanku, manataj chaypi 
tiyakonqankuchu. Uvatapis mallkenqanku, poqoyninmantataj mana vinota 
ujyanqankuchu, nispa. Ajinata Tata Dios nin. 

14Tata Diospa jatun p'unchaynin qayllamushanña. Qayllapiña kashan, 
usqhayllatataj jamushan. Tata Diospa p'unchaynenqa waqana p'unchay kanqa. 
Chay p'unchaypi aswan wapu kajkunapis mancharispa qhaparenqanku. 

15Chay p'unchaypi Tata Diosqa k'arajta phiñakonqa. Llakikuy, phutikuypis 
kanqa. Thuñina, ch'inman tukuchina p'unchay kanqa. Tutayay, may laqhayaytaj 
kanqa. Phuyusqa tuti laqhataj kanqa. 

16Chay p'unchaypi pututu waqanqa. Jinapitaj awqaykichejqa jark'achasqa 
llajtakunaj contrankupi, jatuchaj qhawana torrenkunaj contrankupi ima 
jap'inankupaj kachaykonqanku. 

17Tata Dios nin: Noqa runakunata llakiyman churasaj, paykunataj ñawsapis 
kankuman jina purenqanku, imaraykuchus contraypi juchallikorqanku. 
Yawarninkoqa jallp'a jina qhallisqa kanqa, aychankutaj wanu jina qollusqa 
kanqa. 

18Tata Diospa phiñakuyninpa p'unchayninpi runaqa mana qolqewan nitaj 
qoriwan kacharichikonqachu. Aswanpis Tata Diospa phiñakuynenqa nina jina 
tukuy llajtantinta q'olaykonqa. Ajinata kay pachapi tukuy tiyakojkuna uj ñawi 
ch'irmiypi chinkarparichisqa kanqanku. 

Sofonías 2 

1Tukuyniykichej tantaykukuychej, mana p'enqakuyniyoj runakuna, 

2manaraj uj p'unchayllapi wayrachisqa paja jina chinkachisqa kashajtiykichej, 
manaraj Tata Diospa sinch'i phiñakuynin pataykichejman urmashajtin. 
Wakichikuychej, manaraj Tata Diospa k'araj phiñakuyninpa p'unchaynin 
chayamushajtin. 

3Qankunarí, kay pachapi pisi tiyapuyniyojkuna, Diospa kamachisqanta 
junt'ajkuna, tukuyniykichej Tata Diosta mask'aychej. Jinallataj cheqan kajta 

ruwaychej, k'umuykuychejtaj. Ajinamanta ichapis Tata Diospa phiñakuyninpa 
p'unchayninpi waqaychasqa kankichej. 

Waj suyukuna jasut'isqa kanqanku 

4Gaza llajtaqa ch'in pampaman tukuchisqa kanqa, Ascalontaj ch'inpacha 
saqesqa kanqa. Asdodpi tiyakojkuna chawpi p'unchayta llajtankumanta 
wijch'usqa kanqanku. Ecronpi kajkunataj saphinmantapacha t'irasqa kanqanku. 

5Ay, qankunamanta, Cretapi kajkuna, qocha kantupi tiyakojkuna. Tata Diosqa 
contraykichejpi ajinata nin: Canaán suyu, filisteokunaj jap'iynin, noqa 
chinkarparichisqaykichej, mana uj runayojta saqenaykama. 

6Chaypachaqa mama qocha kantupi kaj suyukuna uywa michinaman tukuchisqa 
kanqanku, maypichus michejkuna tantakuspa, oveja wisq'ana kanchakunata 
wakichinku, chayman. 

7Judá suyumanta puchojkunaqa chay llajtayojkunaj suyunkuta 
jap'ikaponqanku, imaraykuchus Tata Diosninku paykunata yanapaj jamonqa. 
Chantá paykunata waj suyuman apasqa kasqankumanta kutichimonqa. 
Jaqaypitaj Judamanta kajkuna ovejankuta michenqanku. Tutantaj Ascalonpi kaj 
wasikunapi samarikonqanku. 

8Tukuy Atiyniyoj Tata Dios, pichus Israelpa Diosnin kay jinata nin: Uyarini Moab 
llajtayojkuna asikuspa imatachus mana allinta parlasqankuta, Amón 
llajtayojkunaj alqochakusqankuta ima. Paykunaqa aylluypaj millayta 
parlarqanku, aylluypa jallp'anwantaj qhapajyarqanku. 

9Chayrayku noqa, Israelpa Tukuy Atiyniyoj Tata Diosnin kawsayniyrayku 
tiluspa, nini: Moab suyu Sodoma jina chinkachisqa kanqa, Amonpi 
tiyakojkunataj Gomorrapi tiyakojkuna jina tukukonqanku. Jallp'ankukunapis 
khishka pampaman tukonqa, kachi orqhona qhoya jinataj ch'in pampa kanqa. 
Aylluymanta puchojkunataj chay suyukunaj kapuyninkuta qhechuranqanku, 
jallp'ankutapis jap'ikaponqanku, nispa. 

10Moab suyumanta kajkuna chay jina pagota jap'enqanku, jinallataj Amón 
suyupi tiyakojkunapis, Tata Diospa ayllunmanta alqochakusqankurayku, Tukuy 
Atiyniyoj Tata Diospa ayllunnejta qhapajyasqankurayku ima. 

11Kay pachapi tukuynin lantikunata chinkachispa, Tata Dios chay runakunata 
manchayta mancharichenqa. Chaymantataj tukuynejpi paylla yupaychasqa 
kanqa. Mama qocha churukunapi tiyakojkunapis payta yupaychanqanku. 

12Ajinallataj qankunapis, Etiopiamanta kajkuna, Tata Diospa espadanwan 
wañuchisqa kankichej. 

13Payqa wichaynejpi Asiria suyuta chinkarparichenqa. Nínive llajtatapis 
ch'inpachata saqerparenqa, ch'in t'ajra pampamantaj tukuchenqa. 

14Wasinkumanta kurkukuna sik'irasqa kanqa, laqayanpitaj oveja tropa 
puñonqanku. Jinallataj tukuy imaymana k'ita animalkunapis chay laqayapi 
wasicharikonqanku. Jukuwan, ch'useqawanqa punku patapi puñonqanku. 
Suwintukunataj ventananpi, umbralninkunapiwan ch'ajwarenqanku. 

15Ajina kanqa jatunchakoj llajtapaj, pikunachus ni imamanta llakikuspa 
kawsakojkunapaj. Chaypi tiyakojkuna sonqonkupi nerqanku: Llajtanchej jina 
tukuy kay pachapi mana waj llajta kanchu, nispa. Kunantajrí ch'inpacha, k'ita 
animalkunaj puñunallanña kashan. Chayninta tukuy purejkunataj umankuta 
khiwirispa, asikunku. 

Sofonías 3 

Jerusalén llajta jasut'isqa kanqa 

1Ay, Jerusalenpi tiyakojkuna, mana kasukuyta munajkuna, juchawan junt'a 
kajkuna, runa masiykichejta ñak'arichejkuna. 

2Tata Diospa parlasqanta mana uyariyta munarqankuchu, nitaj k'amisqantapis 
jap'ikorqankuchu. Tata Diospi mana atinikorqankuchu, nitaj payman 
chimpaykorqankuchu. 

3Kamachejninkukunaqa león jina qhaparirinku. Juezninkukunapis phiña k'ita 
alqo jina kanku, mayqenchus q'ayantinpaj ni uj tullullatapis puchuchinkuchu, 
ajina. 

4Diosmanta sut'inchajninkukunaqa jaramalla kanku, mana atinikunapaj jina. 
Sacerdotenkunapis Diospaj t'aqasqa imakunata pisipaj qhawanku, Tata Diospa 
kamachisqantataj p'akinku. 

5Chay tukuywanpis Tata Dios chay llajtawan kashan, paytaj cheqan kajtapuni 
ruwan manataj sajra kajtaqa. Sapa paqarin pay justiciata ruwan. Chay millay 
runakunarí mana p'enqakuyta yachankuchu. 

6Tata Dios nin: Suyukunata phiriykuni. Jark'achasqa torrenkukuna 
pampachasqa kanku, callenkukunatataj ch'inpachata saqerparini. Chaypi mana 
uj runapis purinchu. Saqerasqa ch'usaj llajtankupi mana uj runallapis tiyakoj 
kanchu. 

7Jinapi noqa yuyarqani: Jerusalén llajtapi tiyakojkuna manchachikuwanqanku, 
k'amisqaytapis jap'ikonqanku. Jinamantataj mana paykunata jasut'isajchu, nitaj 
tiyakunanku wasikunata thuñirparichisajchu, nispa. Paykunatajrí usqhayllata 
tukuy imaymana millay ruwanaman qokorqanku. 

8Chayrayku, qankuna suyariwaychej, maypachachus noqa sayarisaj 
contraykichejpi parlanaypaj, chay p'unchaykama. Noqa Tata Dios kayta nini: 
Yuyaychakuni, suyukunata, kamachejkunatawan tantamuyta, phiñakuyniyta 
patankuman jich'aykunaypaj, may k'ajashaj phiñakuyniyta paykunaman 

rejsichinaypaj. Chay k'araj phiñakuyniyraykutaj tukuy kay pacha t'usti ruwasqa 
kanqa. 

9Chay p'unchay chayamojtin, noqa tukuy runakunaj parlayninkuta 
mosojyachisaj, tukuyninku sutiyta oqharispa yupaychanawankupaj, uj sonqolla 
munayniyta ruwanankupaj ima. 

10Yupaychawajkunaqa kunan Etiopía mayukunaj chimpanpi ch'eqerasqa 
kashanku, paykunataj ofrendata apamuwanqanku. 

11Munasqa ayllúy, chay p'unchaypi manaña p'enqakunkichejchu contraypi 
oqharikuspa millayta ruwasqaykichejmanta. Chaypacha noqaqa 
jatunchakojkunata, umata oqharejkunata ima qankuna chawpimanta wijch'usaj. 
Manataj jayk'ajpis ujtawan noqapaj t'aqasqa orqoypi wapuykachanqankuchu. 

12Manachayqa noqa qankuna ukhupi llamp'u sonqoyoj runakunata, pisi 
kapuyniyoj runakunatapis kawsashajta saqesaj, pikunachus sutiypi atinikunku, 
chaykunallata. 

13Chaypacha Israel ayllumanta puchojkuna manaña mana cheqan kajta 
ruwanqankuchu, nitaj llullata parlanqankuchu, nillataj ch'awkiyaspa 
parlanqankuchu. Aswanpis paykuna mikhurikonqanku, samarikonqankutaj ni 
imamanta manchachikuspa. 

Jerusalenpaj kusikuywan takina 

14Sión llajtayojkuna, takirikuychej. Israel ayllumanta kajkuna, kusiymanta 
qhapariychej. Jerusalenpi tiyakojkuna, kusikuychej, tukuy sonqoykichejwantaj 
kusirikuychej. 

15Tata Diosqa juchachasqa kasqaykichejta oqharipun. Pikunachus awqaykichej 
karqanku, chaykunatapis karunchan. Israelpa Kuraj Kamachejnin Tata Diosqa 
qankunawan khuska kashan. Mana ni imamanta manchachikunaykichej 
kanqañachu. 

16Jaqay p'unchaypi Jerusalenta nenqanku: Sión, ama manchachikuychu, 
makiykitaj ama llawch'iyachunchu. 

17Tata Diosniykeqa qanwan kashan. Payqa may atiyniyojmin, 
qhespichisonqataj. Tata Diosqa qanwan kusisqapuni kanqa. Munakuyninwan 
mosoj kawsayta qosonqa, qanmanta kusikuspataj, raymipi jina takirikonqa, 
nispa. 

18Tata Dios nin: Raymi p'unchaykunapi jina, noqa kacharichisqayki, ima 
llakiychus jamunayashasunki, chaymanta, ima p'enqaypis qanpaj kanman, 
chaymantapis. 

19Chay p'unchaypi noqa oqharikusaj, pikunachus ñak'arichisunku, chaykunaj 
contrankupi. Imaynatachus michejqa chakin p'akisqa ovejata yanapan, 

chinkasqa kajtataj pusakampun, ajinata yanapasqayki. Noqa pisipaj qhawasqa 
kasqaykichejta jatunchasqa kanaman, chantá may uyarisqa kanaman tijrasaj. 

20Chay p'unchaypi qankunata pusamuspa, tantaykusqaykichej. Waj suyuman 
apasqa kasqaykichejmantataj kutichikampusqaykichej. Jinallataj ruwasaj 
qankuna tukuy runakuna ukhupi jatunpaj qhawasqa kanaykichejta, jinallataj 
allin ñawiwan qhawasqa kanaykichejta ima, nispa. Noqa Tata Diosmin chayta 
nini. 

Hageo 

Hageo 1 

Templota watej sayarichinku 

1Babiloniapi kuraj kamachej Darío iskay watataña kamachishajtin, sojta kaj killa 
qallariyta, Tata Diosqa sut'inchaj Hageonejta parlarqa Judapi kamachej 
Salatielpa churin Zorobabelman, Josadacpa churin Josueman ima. Josadacqa 
kuraj kaj sacerdote karqa. 

2Hageo nerqa: Tukuy Atiyniyoj Tata Dios kay jinata nin: Kay runakuna nishanku 
Temployta watej ruwanapaj manaraj tiempochu kasqanta, nispa. 

3Chantá Tata Dios sut'inchaj Hageonejta nillarqataj: 

4Kunanchu tiempo kashan, sumaj ruwasqa wasipi tiyarikunaykichejpaj, 
Temploy thuñisqallaraj kashajtin? 

5Noqa Tukuy Atiyniyoj Tata Diosmin niykichej: Imaynatachus 
purishasqaykichejta allinta reparakuychej. 

6Qankuna ashkhata tarpunkichej, pisitataj oqharinkichej. Mikhunkichej, 
manataj sajsakunkichejchu. Yakuta ujyankichej, chaywanpis yakumanta 
ch'akichikullankichejpuni. P'achallikunkichej chaypis, mana chirimanta 
jark'asunkichejchu. Jornalpi ganakusqaykichejpis mana imapaj wakinchu, nispa. 

7Noqa Tukuy Atiyniyoj Tata Diosmin ujtawan niykichej: Imaynatachus 
purishasqaykichejta allinta reparakuychej. 

8Chayrayku kunan orqoman rispa, kurkukunata apamuychej Temployta watej 
ruwanaykichejpaj. Noqataj chaymanta mayta kusikusaj, chaypitaj 
jatunchasqapuni kasaj. Noqa Tata Diosmin chayta nini. 

9Kunankama qankuna ashkhata mask'arqankichej, pisitataj tarerqankichej. 
Imatachus wasiykichejpi waqaychasqaykichejta noqa ujta phukuspalla 
chinkarparicherqani. Imajtintaj chayta ruwarqani? Imajtinchus waseyqa 
thuñisqallaraj kashan, qankunataj wasiykichej sumaj ruwasqa kanallanmanta 
phutikunkichej. Noqa Tukuy Atiyniyoj Tata Diosmin chayta nini. 

10Chaynejta parapis mana paramunchu, chajrapis mana poqonchu. 

11Noqa mana parachimunichu jallp'aman, orqokunaman, trigo chajraman, uva 
huertaman, olivo sach'aman, tukuy chajraman, runakunaman, uywakunaman, 
tukuy ima ruwasqankumanpis, nispa. 

Diospa nisqanta kasukunku 

12Chantá Salatielpa churin Zorobabel, Josadacpa churin Josué, jinallataj tukuy 
runapis uyarerqanku, imatachus Tata Dios sut'inchajnin Hageonejta 
kamachisqa, chay parlasqanta. Jinataj tukuyninku manchachikorqanku. 

13Chantá Tata Diospa kachan Hageo paykunaman Diospa sutinpi kay jinata 
parlarqa: Tata Dios nisunkichej: Noqa qankunawan kashani, nispa. 

14Ajinata Tata Dios yuyaycharqa Judá suyupi kamachej Salatielpa churin 
Zorobabelta, ajinallataj Josadacpa churin kuraj kaj sacerdote Josuetapis, Diospa 
ayllunmanta tukuy runakunatapis ima. Jinapi paykunaqa Tukuy Atiyniyoj Tata 
Diospa Templonta watej ruwayta qallarerqanku. 

15Babiloniapi Darío iskay watataña kamachishajtin, sojta killamanta iskay 
chunka tawayoj kaj p'unchaypi Templota ruwayta qallarerqanku. 

Hageo 2 

Mosoj Templo 

1Qanchis kaj killamanta, iskay chunka ujniyoj kaj p'unchaypi, Tata Diosqa 
sut'inchaj Hageoman ujtawan parlarqa. 

2Paytaj Hageota kamacherqa Judapi kamachej Salatielpa churin Zorobabelman, 
chantá Josadacpa churin Josueman, tukuy runakunamanwan ima kayta 
willananta: 

3Pikunachus ñawpa Templo imayna k'achituchus kasqanta rikojkunata 
tapuychej: Kunan kay Templo imaynataj rijch'asunkichej? nispa. Ñawpa 
Temploman ni chhikitanta rijch'akunchu, icharí? 

4Chaywanpis Zorobabel, kunan kallpachakuy ari. Jinallataj qanpis, Josadacpa 
churin kuraj kaj sacerdote Josué, kallpachakullaytaj. Kay jallp'api tiyakojkuna, 
qankunapis kallpachakullaychejtaj. Temployta ruwayta qallariychejpacha, 
imaraykuchus noqa qankunawan kashani, nispa. Ajinata Tukuy Atiyniyoj Tata 
Dios nisunkichej. 

5Tata Dios nillantaj: Imaynatachus Egiptomanta llojsimushajtiykichej, 
qankunawan tratota ruwarqani, chayman jina Espírituy qankunawan kanqa. 
Ama manchachikuychejchu, nispa. 

6Ajinata Tukuy Atiyniyoj Tata Dios nin: Tumpamantawan janajta, kay pachata, 
jinataj mama qochata, jallp'atapis kharkatitichisaj. 

7Tukuy suyukunatapis kharkatitichillasajtaj, chay runakunataj tukuy 
kapuyninkuta apamonqanku. Noqataj Temploytataj jatun kayniypa 
lliphipiyninwan junt'achisaj, nispa. Ajinata nisunkichej Tukuy Atiyniyoj Tata 
Dios. 

8Tukuy Atiyniyoj Tata Dios nillantaj: Qolqepis, qoripis noqajtamin, 

9Kay qhepa kaj Temploqa aswan sumaj kanqa ñawpaj kaj Templomanta nisqaqa. 
Noqataj kay cheqanejpi sonqo tiyaykusqa kawsay kananta ruwasaj. Noqa Tukuy 
Atiyniyoj Tata Dios chayta nini. 

Dios sacerdotekunata k'amin 

10Kuraj kamachej Darío Babiloniapi iskay watataña kamachishajtin, jisq'on 
killamanta iskay chunka tawayoj p'unchayninman, Tata Dios sut'inchaj 
Hageoman ujtawan parlarqa. 

11Payqa Hageota kamacherqa Tukuy Atiyniyoj Tata Diospa sutinpi 
sacerdotekunata kay jinata tapunanta Diospa kamachisqanmanta: 

12Nisunman pipis Diospaj t'aqasqa jaywanamanta aychata p'achanpi mayt'uspa 
apaykachashajtin, chay p'achaj kantun t'antaman, wayk'usqa mikhunaman, 
vinoman, aceiteman, chayrí, mayqen mikhuyllamanpis chayanman. 
Chayraykuchu chay mikhuna Diospaj t'aqasqa kanman? nispa. Sacerdotekunataj 
kuticherqanku: Mana, nispa. 

13Chantá Diosmanta sut'inchaj Hageo ujtawan tapullarqataj: Nisunman, sichus 
mayqen runapis ayata llankhasqanrayku mana llimphupaj qhawasqa 
kaspa, chay mikhuykunata llankhanman chayqa, chay mikhuykuna ch'ichipaj 
qhawasqachu kanman? nispa. Sacerdotekunataj kuticherqanku: Arí, ch'ichipaj 
qhawasqa kanman, nispa. 

14Chantá Hageo nillarqataj: Ajinata Tata Dios nin: Kay runakunapis chay 
jinallataj kanku. Tukuy ima ruwasqanku, tukuy ima jaywasqankupis ch'ichipaj 
qhawasqa kanku. 

15Kunanmanta ñawpajman sumajta tapurikuychej: Manaraj Tata Diospa 
Templonta ruwayta qallarishaspa, imaynachus kasqaykichejmanta 
unanchariychej: 

16Iskay chunka carga granota oqhariyta yuyajqa chunkallata oqharerqa, icharí? 
Jinallatataj phishqa chunka p'uñu vinota ruwayta yuyajpis iskay chunka 
p'uñullata ruwarqa. 

17Noqamin tukuy chajraykichejta imaymana onqoykunawan, chijchi parawan 
tukucherqani. Chaywanpis qankuna manapuni noqaman 
kutirikamorqankichejchu, nispa. Ajinata Tata Dios nisunkichej. 

18Kunan p'unchay, jisq'on kaj killamanta, iskay chunka tawayoj kaj p'unchaypi 
noqapaj Temploypa cimientonta churankichej. 

19Qankuna kay p'unchaymanta allinta unanchariychej. Kunanmanta ñawpajman 
pirwaykichejpi trigo manaña pisiyanqachu. Mana uvapis, nitaj higopis, ni 

granadapis, ni olivopis poqoshanrajchu. Chaywanpis kunanmantapacha noqa 
saminchasqaykichej. Noqa Tata Diosmin chayta nini. 

Tata Dios nin Zorobabelman imatachus qonanta 

20Chay p'unchayllataj Tata Dios ujtawan Hageota nerqa: 

21Judapi kamachej Zorobabelman kay jinata willay: Tata Dios nisunki: Noqa 
janajtawan, kay pachatawan kharkatitichisaj. 

22Kay pachapi atiyniyojkunata phiriykusaj, kamachinanku tiyanakunatapis 
urmarachisaj. Urmarachillasajtaj carretakunata, chay carretakunapi 
purejkunatawan. Caballokuna, chaypi purejkunapis wañullanqankutaj, 
paykunapurataj espadawan wañuchinakonqanku. 

23Chaywanpis kamachiy Salatielpa churin Zorobabel, chay p'unchaypi noqa 
sellana anilloyta jina waqaychasqayki, qanta ajllakususqayrayku, nispa. Ajinata 
Tukuy Atiyniyoj Tata Dios nisunki. 

Zacarías 

Zacarías 1 

Tata Diosqa Israel ayllun payman kutirikunanta munan 

1Kuraj kamachej Darío iskay watataña Babiloniapi kamachishajtin, pusaj 
killanpi Tata Diosqa sut'inchaj Zacariasman kayta parlarqa, pichus Berequiaspa 
churin karqa, Iddoj allchhintaj, chayman: 

2Noqa Tata Dios ñawpa tataykichejkunapaj sinch'ita phiñakorqani. 

3Chayrayku, kunan Israel aylluman kay jinata willay: Kutirikamuwaychej, 
noqapis qankunaman kutirikamusaj, nispa, nisunkichej Tukuy Atiyniyoj Tata 
Dios. 

4Ama ñawpa tataykichejkuna jina kaychejchu. Noqamanta ñawpa 
sut'inchajkunaqa paykunata sutiypi nerqanku: Millay kawsayta saqeychej, mana 
allin kajta ruwanamantataj t'aqakuychej, nispa. Paykunatajrí mana 
uyariwarqankuchu nitaj nisqayta kasuwarqankuchu. Noqa Tukuy Atiyniyoj Tata 
Diosmin chayta niykichej. 

5Kunanrí, maypitaj chay ñawpa tataykichej kashankuri? Sut'inchajkunapis 
kawsashankurajchu? Mana, icharí? 

6Chaywanpis, imatachus sut'inchajkunanejta ñawpa tataykichejpa contrankupi 
nerqani, kamacherqanitaj, chay tukuy junt'akorqa. Chayrayku paykuna 
kutirikamuwarqanku, nerqankutaj: Tukuy Atiyniyoj Tata Dios noqanchejwan 
ruwarqa purisqanchejman jina, ruwasqanchejman jinataj, nispa. 

Zacarías mosqoypi jina caballokunata rikun 

7Noqa Zacarías Berequiaspa churin kani, Iddoj allchhintaj. Kuraj kamachej Darío 
iskay watataña Babiloniapi kamachishajtin, iskay chunka tawayoj kaj 
p'unchaypi, chunka ujniyoj kaj Sebat killapi Tata Dios parlawarqa. 

8Uj ch'isi mosqoypi jina rikorqani uj runata puka caballopi lloq'asqata, vallepi 
arrayán sach'akuna chawpipi sayashajta. Rikullarqanitaj qhepannejpi puka 
caballokunata, oqe caballokunata, chantá yuraj caballokunata ima. 

9Chantá tapurerqani: Wiraqochíy, pikunataj kanku chay caballokunapi lloq'asqa 
kajkunari? nispa. Pichus parlashawarqa, chay angeltaj kutichiwarqa: Noqa 
rikuchisqayki pikunachus kasqankuta, nispa. 

10Chantá arrayán sach'akuna chawpipi kaj kay jinata niwarqa: Kaykuna kanku, 
pikunatachus Tata Dios kacharqa tukuy kay pachantinpi purinankupaj, 
chaykuna, nispa. 

11Chantá pikunachus arrayán sach'akuna chawpipi kasharqanku, chay caballopi 
lloq'asqa kajkuna Tata Diospa angelninta nerqanku: Tukuy kay pachataña 
purimuyku, manataj tarerqaykuchu ni ima llakiyta nitaj ima ch'ajwatapis, nispa. 

12Chantá Tata Diospa angelnin nerqa: Tukuy Atiyniyoj Tata Dios, Jerusalenpaj 
chantá Judapi kaj llajtakunapajpis qanchis chunka watataña phiñasqa kanki. 
Mayk'ajkamataj paykunamanta mana khuyarikunkichuri? nispa. 

13Jinapi Tata Dios sonqocharqa, pichus noqawan parlasharqa, chay angelta. 

14Chaymanta Tata Diospa angelnin kamachiwarqa kayta willanayta: Tukuy 
Atiyniyoj Tata Dios kay jinata nin: Noqa Jerusalentawan, Sión orqotawan 
sinch'ita munakuni. 

15Chayrayku sinch'i phiñasqa kashani mana imamanta llakiyniyoj suyukunaj 
contrankupi. Maypachachus pisillataraj aylluypaj phiñakorqani chaypacha, 
paykuna Jerusalén llajtata may sinch'ita ñak'arichispa, astawan 
phiñachiwarqanku. 

16Chayrayku noqa Tata Dios nini: Noqaqa Jerusalenmanta watej khuyarikusaj. 
Temploypis watej sayarichisqa kanqa, nispa. 

17Chantá Tata Diospa angelnin niwarqa: Kaytawan niy: Tukuy Atiyniyoj Tata 
Dios nin: Watej llajtaykunata qhapajyachisaj, Siontataj sonqochasaj. Jinamanta 
tukuyman willarasaj Jerusalén ujtawan ajllasqa llajtay kasqanta, nispa. 

Zacarias mosqoypi jina rikusqan 

18 18 (2.1) Ujtawan mosqoypi jina kay jinata rikullarqanitaj. Chaypacha tawa 
wajrakunata rikorqani. 

19 19 (2.2) Chantá noqawan parlasharqa, chay angelta tapurerqani chay 
wajrakuna ima niytachus munasqanta. Paytaj niwarqa: Kay wajrakuna 
ninakunku, pikunachus Judapi tiyakojkunata, Israelpi, chantá Jerusalenpi 
tiyakojkunata ima tukuynejman ch'eqeracherqanku, chay suyukunawan, nispa. 

20 20 (2.3) Jinapi Tata Dios tawa herrerokunata rikuchillawarqataj. 

21 21 (2.4) Noqataj taporqani: Imamantaj kay herrerokuna jamunkuri? nispa. 
Paytaj kutichiwarqa: Chay wajrakunaqa Judapi tiyakojkunata ch'eqerachejkuna 
kanku. Chay ch'eqerasqa runakunataj ni umankutapis oqhariyta aterqankuchu. 
Kay herrerokunarí jamunku, pikunachus Judapi tiyakojkunata wajraspa, 
tukuynejman ch'eqeracherqanku, chay suyukunata kharkatitichej, 
wajrankutataj qholuraj ima, nispa. 

Zacarías 2 

Zacarías mosqoypi jina midinapaj lazota rikun 

1 1 (5) Mosqoypi jina ujtawan rikullarqanitaj uj runata midinapaj lazota 
jap'ishajta. 

2 2 (6) Chantá chay runata tapurerqani: Maymantaj rishankiri? nispa. Paytaj 
kutichiwarqa: Jerusalén llajtata midej rishani, yachanaypaj sayt'unman, 
anchonman ima mashkhachus kasqanta, nispa. 

3 3 (7) Chantá noqawan parlasharqa, chay ángel ripushajtin, waj angelñataj chay 
runata taripaj jamorqa. 

4 4 (8) Jinataj pay nerqa: Usqhayta chay waynaman nimuy: Aswan qhepaman 
may chhika runakuna watej Jerusalenpi tiyakonqanku, paykunataj may chhika 
uywayoj kanqanku. Chayrayku llajtapis manaña perqawan muyuchisqachu 
kanqa, nispa. 

5 5 (9) Tata Diosrí nin: Chaypacha noqa kikiy Jerusalenpa muyuyninpi nina perqa 
jina sayaykusaj, kikin llajta chawpipitaj jatun kayniypa lliphipiyniyta rikuchisaj, 
nispa. Noqa Tata Diosmin chayta nini. 

Tata Dios Israel ayllunta kacharichenqa 

6 6 (10) Tata Dios nillantaj: Noqamin qankunata tukuynejman 
ch'eqeracherqaykichej. Kunantajrí niykichej: Wichaynej suyumanta usqhayta 
llojsimuychej. 

7 7 (11) Qankuna ñawpajta Sionpi tiyakojkuna, maymanchus apasqa 
karqankichej, chay Babiloniamanta ayqeychej. Noqa Tata Diosmin chayta 
niykichej, nispa. 

8 8 (12) Tukuy Atiyniyoj Tata Dios kayta willanaypaj kachamuwarqa, pikunachus 
tukuy imaykichejta ch'uskirasorqachej, chay suyukunaj contrankupi: Pillapis 
qankunata llankhaykojqa ñawi papaytapis llankhaykunman jina. 

9 9 (13) Chayrayku noqa kikiy contrankuta maqanakusaj, jinataj wata 
runallankutaj paykunata ch'uskiranqanku. Ajinamanta yachankichej Tukuy 
Atiyniyoj Tata Dios noqata kachamuwasqanta. 

10 10 (14) Tata Dios nin: Jerusalenpi tiyakojkuna, kusiywan takiychej, 
imaraykuchus noqapuni qankuna ukhupi tiyakoj jamusaj, nispa. 

11 11 (15) Chaypacha ashkha runakuna Tata Diosman jamonqanku, paytaj nenqa: 
Kay runakunapis ayllullaytaj kanqanku. Noqataj qankunawan khuska 
kawsakusaj, nispa. Ajinamanta yachankichej Tukuy Atiyniyoj Tata Diosmin 
noqata qankunaman kachamuwasqanta. 

12 12 (16) Tata Diosqa ujtawan paypaj t'aqasqa Judá suyuta chayaqenpaj jina 
jap'ikapullanqataj. Jerusalentapis ujtawan paypaj t'aqakonqa. 

13 13 (17) Tukuy kay pachapi runakuna Tata Diospa ñawpaqenpi ch'in kachunku, 
imaraykuchus payqa noqanchejman jamun may llimphupaj qhawasqa 
cheqamanta, maypichus tiyakun, chaymanta. 

Zacarías 3 

Zacarías mosqoypi jina kuraj kaj sacerdote Josueta rikun 

1Chaymantataj Tata Diosqa mosqoypi jina, kuraj kaj sacerdote Josueta 
rikuchillawarqataj, Tata Diospa angelninpa ñawpaqenpi sayashajta. 
Chaywanpis ch'ataykoj angelpis Josuéj pañannejpi kasharqa payta 
ch'ataykunanpaj. 

2Jinapi Tata Diospa angelnin chay ch'ataykoj angelta nerqa: Noqa Tata Dios 
qanta k'amiyki. Imaynatachus Jerusalenta noqapaj t'aqakorqani, ajinallatataj 
Josuetapis nina brasa chawpimanta orqhomusqa jina noqapaj t'aqakuni. 
Chayrayku noqa Tata Dios qanta k'amiyki, nispa. 

3Josueqa Tata Diospa angelninpa ñawpaqenpi ch'ichi p'achawan p'achallisqa 
sayasharqa. 

4Chayrayku chay ángel yanapajninkunata kamacherqa: Josuéj ch'ichi p'achanta 
lluch'uychej, nispa. Chantá Josueman kutirispa, chay ángel nerqa: Qhawariy, 
chay niyta munan juchayki pampachasqaña kasqanta. Kunantaj kamachisaj 
llimphu mosoj p'achawanñataj p'achallichisunankuta, nispa. 

5Chantá ángel nillarqataj: Umanman sacerdotepaj llimphu ch'ulutapis 
churallaychejtaj, nispa. Ajinaqa Josuéj umanman mosoj ch'uluta 
churaykorqanku, mosoj p'achawantaj payta p'achalliykucherqanku. 
Chaykamataj Tata Diospa angelnin chaypi sayashallarqapuni. 

6Chantá Tata Diospa angelnenqa Josueta yuyaychaspa, tukuy sonqo nerqa: 

7Tukuy Atiyniyoj Tata Dios kay jinata nisunki: Sichus kamachisqayta kasuspa 
purinki, tukuy kamachisusqaytataj ruwaspa junt'anki chayqa, kay Temploypi 
kamachinki, jinataj pationkunatapis qhawanki. Chantá kamachisqayta junt'aj 
angelkunawan khuska churasqayki. 

8Allinta uyariway, kuraj kaj sacerdote Josué, jinallataj qanwan kashaj, chay 
sacerdotekunapis uyarillachunkutaj. Qankuna señal jina churasqa kankichej 
imachus aswan qhepaman kananmanta. Noqa kamachiyta kachasaj, Ijimuy Kaj 
nisqata. 

9Noqaqa Josuéj ñawpaqenman qanchis uyayoj rumita churani, chaymantaj uj 
qhelqata qhelqaykusaj. Chantá uj p'unchayllapi kay suyumanta tukuy juchata 
chinkachisaj. Noqa Tukuy Atiyniyoj Tata Diosmin chayta nini. 

10Chay p'unchay chayamojtintaj, ujkuna ujkuna wajyarinakunkichej, chantá uva 
sach'aj llanthunpi, jinataj higo sach'aj llanthun urapi mikhuspa samarikunkichej. 
Noqa Tukuy Atiyniyoj Tata Diosmin chayta nini. 

Zacarías 4 

Qorimanta candelerota, iskay olivo sach'atawan mosqoypi jina rikun 

1Chantá noqawan parlasharqa, chay ángel kutirimuspa, rijch'arichiwarqa, 
imaynatachus puñukushaj runata rijch'arichinchej, ajinata. Chantá tapuwarqa: 

2Imatataj rikunki? nispa. Noqataj kuticherqani: Noqa qorimanta uj candelerota 
rikuni, patanpi aceite churanayojta. Aceite churanaj muyuyninpitaj qanchis 
lamparakuna tiyan, sapa lamparamantaj uj tubonejta aceite yaykushan. 

3Candelero qayllapitaj iskay olivo sach'akuna tiyan, ujqa pañannejpi, ujtaj 
lloq'ennejpi, nispa. 

4Chantá noqawan parlasharqa chay angelta tapurerqani: Wiraqochíy, imatataj 
kay niyta munanri? nispa. 

5Angeltaj kutichiwarqa: Manachu yachanki? nispa. Noqataj nerqani: Mana, 
wiraqochíy, nispa. 

6Chantá chay ángel willawarqa: Kayqa Tata Diosmanta uj willay 
Zorobabelpaj: Atipanaykipaj noqa mana soldadokunawanchu, nitaj runaj 
kallpawanchu yanapasqayki. Manachayqa Espirituywanmin atipachisqayki, 
nispa nin Tukuy Atiyniyoj Tata Dios. 

7Chhika jatun orqo, imataj qan kankiri? Zorobabelpa ñawpaqenpi pampachasqa 
kanki. Temploj cimientonpaj sumaj kaj rumita orqhoshajtin, runakuna 
qhaparenqanku: Chayqa manchay k'achitu, may k'achitupuni, nispa. 

8Chantá Tata Dios ujtawan nillawarqataj: 

9Zorobabel Temploj cimienton rumikunata churarqa, kunantaj payllataj 
ruwayta tukonqa, nispa. Jinamanta yachankichej noqa Tukuy Atiyniyoj Tata 
Dios kachamuwasqanta. 

10Wasi perqay qallariypi pisillata ruwasqata rikuspa, pikunachus pisipaj chayta 
qhawarqanku, chaykuna Zorobabelpa tukuychasqanta rikuspa, kusikonqanku, 
nispa. Chantá ángel nillawarqataj: Kay qanchis lamparakunaqa Tata Diospa 
ñawinkuna kanku, pichus tukuy kay pachata qhawashan, chaypata, nispa. 

11Chantá taporqani: Ima niytataj munan chay iskay olivo sach'a, candeleroj puraj 
ladonkunapi kashanku, chaykunari? nispa. 

12Tapullarqanitaj: Ima niytataj munan chay iskay olivoj thansanri, mayqenchus 
lamparaman aceite yaykunanpaj qori tubokunawan khuska kashanku, 
chaykunari? nispa. 

13Chantá ángel kutichiwarqa: Manachu yachanki ima niytachus munasqanta? 
nispa. Noqataj nerqani: Mana, wiraqochíy, nispa. 

14Paytaj kutichiwarqa: Chaykunaqa Zorobabelwan, Josuewan ima ninakunku. 
Kay pachaj Dueñon Tata Diosmin paykunata t'aqarqa paypaj uj ruwanata 
ruwanankupaj, nispa. 

Zacarías 5 

Mosqoypi jina k'uyusqa qhelqata rikun 

1Ujtawan qhawarispa, rikullarqanitaj k'uyusqa qhelqata phawashajta. 

2Chantá ángel tapuwarqa: Imatataj rikunkiri? nispa. Noqataj kuticherqani: 
K'uyusqa qhelqata phawashajta rikuni. Chay qhelqataj sayt'unman jisq'on 
metroyoj kanman, anchonmantaj tawa metro khuskanniyoj kanman, nispa. 

3Chantá ángel niwarqa: Chaypi, tukuy Israel suyupaj maldición kanamanta 
qhelqasqa kashan. Puraj ladonpi qhelqasqa kashan. Ujnin ladonpi nin pichus 
suwajqa chinkachisqa kananta, ujnin ladonpitaj nin qhasimanta tilojqa 
jasut'inamanta mana llusp'inanta. 

4Tukuy Atiyniyoj Tata Dios nin: Noqa chay maldicionta chayachimusaj, 
pikunachus suwanku, pikunatajchus qhasimanta sutiypi tilunku, chaykunaj 
wasinkuman yaykunanpaj. Kay maldiciontaj chayllapi qhepakonqa wasej 
kurkunkuna, jinataj ruminkunapis chinkarparichisqa kanankama, nispa. 

Grano chimpuna ukhupi warmita rikun 

5Chantá noqawan parlasharqa, chay ángel nillawarqataj: Qhawariy imachus 
chaypi rikhurin, chayta, nispa. 

6Noqataj taporqani: Imataj chayri? nispa. Paytaj kutichiwarqa: Chayqa tukuy 
kay suyukunaj juchankuta chimpunapaj, nispa. 

7Chay chimpoqa titimanta kirpanayoj kasharqa. Kirpananta oqharejtinkutaj, 
chay ukhupi uj warmi tiyashaj rikhurerqa. 

8Chantá ángel niwarqa: Kay warmeqa millayta ruwanamin, nispa. Chantá 
chimpuna ukhuman chay warmita tanqaykuspa, titi kirpananwan kirpaykorqa. 

9Ujtawan qhawarishajtiy, lijrayoj iskay warmikunañataj rikhurimorqanku. 
Wayralla paykunata apaykachasharqa. Lijrankoqa pariwanaj lijran jina karqa, 
jinataj phawaspa, chimputa pataman oqharerqanku. 

10Chantá angelta taporqani: Maymantaj chay chimputa apashankuri? nispa. 

11Paytaj kutichiwarqa: Babiloniapi uj templota sayachenqanku. Tukusqaña 
kajtintaj, chukuta ruwaspa, chayman chay chimputa churanqanku, nispa. 

Zacarías 6 

Tawa carretata mosqoypi jina rikun 

1Chaymanta mosqoypi jina rikullarqanitaj tawa carretakunata, chaykunataj 
broncemanta iskay orqokunaj chawpinmanta llojsimusharqa. 

2Ñawpaj kaj carretata puka caballokuna aysasharqanku, iskay kaj carretatataj 
yana caballokuna. 

3Kinsa kaj carretata yuraj caballokuna aysasharqanku, tawa kajtataj yuraj q'ellu 
caballokuna. 

4Chantá pichus parlashawarqa, chay angelta taporqani: Wiraqochíy, imatataj 
kay niyta munanri? nispa. 

5Angeltaj kutichiwarqa: Chaykunaqa janaj pachaj tawantin wayrankuna kanku, 
mayqenchus Tukuyta Kamachej Diospa ñawpaqenmanta tukuy kay pachaman 
llojsimunku, chaykuna. 

6Yana caballokunaj aysasqan carretaqa wichaynejman rishan, yuraj 
caballokunaj aysasqan carretataj inti yaykuynejman, yuraj q'ellu caballokunaj 
aysasqan carretataj uraynejman, nispa. 

7Jinapi chay kallpasapa caballokunaqa tukuy kay pachata muyoj rinankupaj 
imata jina llojsimorqanku. Jinallamanta angelqa paykunata nerqa: Tukuy kay 
pachata purimuychej, nispa. Paykunataj nisqanman jina kachaykukorqanku. 

8Chay qhepatataj ángel qhaparimuwarqa: Wichaynej suyuman rejkunaqa chay 
suyupi Tata Diospa phiñakuyninta thasnonqanku, nispa. 

Josueta pilluchanku 

9Chaymantataj Tata Dios parlaspa, niwarqa: 

10Pikunachus Babiloniaman apasqa karqanku, chay kutimojkunamanta Jelday, 
Tobías, Jedaías ima ofrendata apamushanku. Chayrayku kunanpacha Sofoniaspa 
churin Josiaspa wasinman rispa, chay ofrendata jap'iy. 

11Chantá qolqe metalta, qorita ima jap'isqaykiwan pillukunata ruway. 
Jinaytawantaj, ujninta Josadacpa churin kuraj kaj sacerdote Josuéj umanman 
churaykuy. 

12Chantá payta ninki: Tukuy Atiyniyoj Tata Dios nin Ijimuy Kaj nisqa qhari kikin 
saphinmanta wiñamunanta, chantataj Tata Diospa Templonta jatarichinanta. 

13Temployta jatarichejtinñataj, pay kuraj kamachej jina jatunchasqa kanqa. 
Chantá kamachinan tiyanaman tiyaykonqa, chay tiyananpa ladonpitaj sacerdote 
tiyanqa, iskayninkutaj allin kawsaypi kamachenqanku. 

14Chay pillukuna Tata Diospa Templonpi qhepakonqa, chaynejta runakuna 
Jeldaymanta, Tobiasmanta, Jedaiasmanta, chantá Sofoniaspa churin Josiasmanta 
ima sapa kuti yuyarikunankupaj. 

15Chantá runakuna karumanta jamonqanku Tata Diospa Templonta ruwayta 
yanapanankupaj. Jinamanta yachankichej Tukuy Atiyniyoj Tata Dios 
qankunaman kachamuwasqanta. Chay tukuy imataj kanqa, maypachachus 
qankuna Tata Diosniykichejpa nisqanta uyarinkichej, kasunkichejtaj, 
chaypacha. 

Zacarías 7 

Diospa mana munasqan ayuno 

1Kuraj kamachej Darío tawa watataña Babiloniapi kamachishajtin, Quisleu nisqa 
jisq'on kaj killamanta tawa kaj p'unchayninpi, Tata Diosqa sut'inchaj 
Zacariasman parlarqa. 

2Chaypacha Betel llajtayojkunaqa Sarezerta, Reguen Melecta 
yanapajninkukunata ima kachasqanku, Tata Dios yanapananta 
mañakunankupaj. 

3Jinapi, Tukuy Atiyniyoj Tata Diospa Templonpi kaj sut'inchajkunata, jinataj 
sacerdotekunata tapoj rispa, nerqanku: Sapa wata phishqa kaj killapi noqayku 
qhashqa p'achawan p'achallikuspa, ayunallasqaykupunichu, imaynatachus 
kunankama ayunayta yachayku, jinata? nispa. 

4Chantá Tukuy Atiyniyoj Tata Dios niwarqa: 

5Kayta niy tukuy aylluyman, jinataj sacerdotekunamanpis: Qankuna phishqa kaj 
killapi, qanchis kaj killapipis, qanchis chunka watataña qhashqa p'achata 
churakuspa, ayunaj kankichej. Chaywanpis mana noqata 
jatunchanawaykichejpajchu chayta ruwarqankichej. Jinallatataj qankuna 
raymikunapi mikhuspa, ujyaspapis, chaytapis qankunallapaj ruwankichej. 

6Manachayqa qankuna raymipi mikhuspa, ujyaspapis, manachu qankunallapi 
yuyaspa ruwankichej? 

7Manachu Tata Dios ñawpa sut'inchajkunaman kikillantataj nerqa, 
maypachachus Jerusalén ashkha runayoj llajta karqa, manataj ni ima ch'ajwapis 
karqachu Judea jap'iypi kaj llajtakunapi, Neguevpi, chantá Sefela 
pampakunapipis, chaypacha? nispa. 

Mana kasukoj kasqankurayku wijch'usqa karqanku 



1844 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

8Tata Diosqa sut'inchaj Zacariasman parlaspa, nillarqataj: 

9Kaytamin noqa kamachini: Cheqan justiciata ruwaychej, jinataj ujkuna 
ujkunapaj khuyakuyniyoj, allin k'achataj kaychej. 

10Ama ñak'arichiychejchu warmisapakunata nitaj wajcha wawakunatapis, nitaj 
waj llajtayojkunata, nillataj pisi tiyapuyniyojtapis. Amallataj yuyallaychejpischu 
runa masiykichejpa contranpi mana allinta ruwayta, nispa. 

11Ñawpa tataykichejkunatajrí mana kasuta ruwawarqankuchu. Tukuyninku 
wasanchawarqanku, mana uyarejtaj tukorqanku. 

12Sonqonkuta chuki rumita jina rumiyacherqanku, chantá Tukuy Atiyniyoj Tata 
Diospa kamachisqanta, yachachisqantapis mana kasorqankuchu, mayqentachus 
ñawpa sut'inchajkunaman Espiritunnejta willarqa, chayta. Chayraykumin 
Tukuy Atiyniyoj Tata Dios manchaytapuni phiñakuspa, nerqa: 

13Paykunata wajyashajtiy, mana uyariwayta munarqankuchu. Ajinallatataj 
qhaparikamuwajtinku, noqapis mana paykunata uyarisajchu. 

14Chayrayku muyoj wayra jina paykunata ch'eqeracherqani mana rejsisqa karu 
suyukunaman, chay qhepatataj llajtanku ni pejpa tiyakunan ch'inman tukorqa. 
Paykunamin chay jina k'acha suyuta ch'inman tukucherqanku, nispa. 

Zacarías 8 

Tata Diospa nisqan 

1Chantá Tukuy Atiyniyoj Tata Dios kayta niwarqa: 

2Noqa Tukuy Atiyniyoj Tata Dios ajinata nini: Sionmanta anchatapuni 
celosakuni, payta munakusqayrayku. 

3Chayrayku Sionman kutisaj, Jerusalenpitaj tiyakapusaj. Chaypacha Jerusalenqa 
Cheqanta Purej Llajta nisqa kanqa. Tukuy Atiyniyoj Tata Diospa orqontaj 
Diospaj T'aqasqa Orqo nisqa kanqa, nispa. 

4Noqa Tukuy Atiyniyoj Tata Dios nillanitaj: Watej Jerusalenpa plazankunapi 
unay watayoj qharikuna jinataj paya warmikunapis tiyarikonqanku, unayniyoj 
kasqankurayku tojnunkuman atiykukuspa. 

5Qhari wawakuna chantá warmi wawakunapis calle junt'ata pujllarikonqanku. 

6Chay p'unchay chayamojtin, aylluymanta puchojkunapaj t'ukunapaj jina kanqa. 
Noqatajrí mana chaymanta t'ukusajchu, nispa nin Tukuy Atiyniyoj Tata Dios. 

7Tukuy Atiyniyoj Tata Dios nillantaj: Noqamin aylluyta kacharichisaj inti 
llojsimuynejpi suyoj atiyninmanta, jinataj inti yaykuynejpi suyumantapis. 

8Chaymantataj paykunata Jerusalenman pusasaj chaypi tiyakunankupaj. 
Chaypacha paykuna aylluy kanqanku, noqataj Diosninku kasaj, nisqayta 
junt'aspa, justiciata ruwaspataj, nispa. 

9Noqa Tukuy Atiyniyoj Tata Dios nillanitaj: Temployta watej ruwanapaj 
cimientonta churasqaykichejmantapacha kunankama qankuna 
sut'inchajkunanejta imatachus noqaj nisqayta uyarishankichej. Chayrayku 
kallpachakuychej. 

10Kunankama mink'asqa ruwajkunapaj mana pago karqachu nitaj 
uywakunapajpis mikhuna karqachu. Chaypi tiyakojkunapaj awqankurayku 
manallataj allin kawsay karqachu, imaraykuchus noqapuni ujkuna ujkunatawan 
contranpi churarqani. 

11Kunantajrí kutimoj israelitakunawan manaña ñawpajta jinachu kasaj, nispa 
noqa Tukuy Atiyniyoj Tata Dios nini. 

12Paykuna ukhupi allinpi kawsakuy tarpusqa kanqa. Uva sach'akunapis 
poqonqanku, chajrata tarpusqankupis ima munayta poqorenqa. Parapis 
paramullanqapuni. Noqataj kutimoj israelitakunaman kay tukuy imata 
paykunajta kananpaj qosaj. 

13Imaynatachus qankuna Judamanta, jinataj Israelmanta kajkunapis waj 
suyukunapi maldicisqa jina karqankichej, ajinallatataj kunanqa noqa 
kacharichisqaykichej, jinamanta waj suyukunaj kusikuyninku kanaykichejpaj. 
Chayrayku, amapuni manchachikuychejchu, manachayqa kallpachakuychej, 
nispa. 

14Tukuy Atiyniyoj Tata Dios kaytapis nillantaj: Ñawpa tataykichejkuna 
phiñachiwajtinku, noqa nej kani paykunata jasut'inayta, jinataj paykunata 
jasut'erqani. 

15Kunanrí Jerusalenpaj, Judapajwan tukuy allin kajta ruwanayta nini. Chayrayku 
ama manchachikuychejchu. 

16Qankunaqa kayta ruwanallaykichejpuni tiyan: Ama ujkuna ujkuna 
llullanakuychejchu. Chantá justicia ruwana wasipi cheqan justiciata ruwaychej, 
allinpi kawsakuytataj mask'aychej. 

17Ama mana allin kajta qankunapura ruwanakuychejchu, amataj llullakuspa 
tiluychejchu, imajtinchus noqa chay tukuyta millachikuni. Ajinata noqa Tata 
Dios nini. 

18Tukuy Atiyniyoj Tata Dios kaytawan niwarqa: 

19Judajpa miraynin tawa kaj killapi, phishqa kajpi, qanchis kajpi, jinataj chunka 
kaj killapi ayunasqankoqa paykunapaj kusiyman tukonqa, uj raymi jinataj 
kanqa. Chayrayku munakuychej ari cheqan kajta, allinpi kawsakuytapis, nispa. 

20Kayta nin Tukuy Atiyniyoj Tata Dios: Waj suyukunapi, waj llajtakunapi ima 
tiyakojkuna Jerusalenman jamonqanku. 

21Paykunataj llajtamanta llajta purispa, nenqanku: Jakuchej, Tukuy Atiyniyoj 
Tata Dios saminchanawanchejta mañakoj, jinataj payta yupaychaj ima, nispa. 
Wajkunataj kutichenqanku: Noqaykupis risqayku, nispa. 

22Ajinamanta Jerusalenman runakuna jamonqanku atiyniyoj suyukunamanta 
jinataj ashkha llajtakunamanta ima Tukuy Atiyniyoj Tata Diosta mask'aj, 
yanapananta mañakunankupaj. 

23Chay p'unchaypi waj llajtakunamanta chunka runakuna uj judíoj 
p'achanmanta jap'iykukuspa, nenqanku: Qankunawan riyta munayku, 
imaraykuchus uyariyku qankunawan Dios kasqanta, nispa. 

Zacarías 9 

Israelpa awqankuna jasut'isqa kanqanku 

1Kayta Tata Dios Jadrac suyupaj, jinataj Damasco llajtaj contranpi nerqa, 
imaraykuchus Israelpa tukuy ayllunkuna, chantá tukuy runakuna ima Tata 
Diospatamin kanku. 

2Pay nin: Noqaqa Jamat llajtata chinkarparichisaj. Jinataj qayllanpi kaj Tiro 
llajtatawan, Sidón llajtatawan chinkarparichillasajtaj paykuna yachayniyojpaj 
qhawasqa kanku chaypis. 

3Tiro llajtayojkunaqa jatuchaj sumaj jark'achasqa wasikunata jataricherqanku, 
chaymantaj qorita, qolqeta ima t'uruta jina tantaykorqanku. 

4Tukuyta Kamachej Diostajrí chay tukuyta qhechuspa, mama qochaman 
wijch'uykonqa, chay llajtatataj ninawan ruphaykuchenqa. 

5Ascalón llajtayojkuna chayta rikuspa, mayta mancharikonqanku. Gazapi 
tiyakojkunapis sinch'ita ñak'arillanqankutaj. Ecronpi tiyakojkuna yanapata 
suyakusqankupis qhasi manakajlla kanqa. Gaza llajta mana kuraj kamachejniyoj 
qhepakonqa, Ascalonpi tiyakojkunamantataj mana pipis puchonqachu. 

6Asdodpeqa tukuy imaymana waj llajtayoj runakuna tiyakonqanku, noqataj 
filisteokunaj runaykachasqankuta k'umuykuchisaj. 

7Yawarniyoj aychata mikhusqankuta siminkumanta qhechusaj, jinallataj mana 
mikhuna kajtapis. Chaywanpis, chaykunamanta wakinkuna noqapaj 
qhepakonqankuraj. Chantá paykunaqa Judá aylluwan ujlla kanqanku, 
Ecronmanta kajkunataj jebuseokuna jina kanqanku. 

8Noqataj aylluypa muyuyninpi sayaykuspa, paykunata waqaychasaj. 
Ñak'arichejqa manaña paykunata ñak'arichenqañachu, imaraykuchus kunan 
noqa paykunata qhawasaj. 

Israelpa jamoj kuraj kamachejnin 

9Sión llajta, sinch'ita kusikuy. Jerusalén llajta, kusiymanta takiy. Kuraj 
kamachejniykeqa cheqan, atiyniyojtaj jamusonqa. Llamp'u sonqo kaspa, payqa 
burropi lloq'asqa jamusonqa, china burroj uñan, maltun burritopi. 

10Paymin Efrainpa carretankunata phirenqa, Jerusalenpa caballonkunatapis 
chinkachenqa, jinallataj flechana arconkutapis p'akirparenqa. Chantá tukuy 
suyukunaman allinpi kawsakuymanta willaranqa, kamachenqataj uj mama 
qochamanta ujnin mama qochakama, Éufrates mayumantapachataj kay pachaj 
tukukuyninkama. 

11Tata Dios kayta nin: Jerusalén, yawarwan tratota ruwasqanchejrayku, 
pikunachus presochasqa kaspa mana yakuyoj ukhu t'oqoman wijch'uykusqa 
karqanku, chaykunata chaymanta orqhosaj. 

12Pikunachus kacharichisqa kayta suyakojkuna, sumaj jark'achasqa 
wasiykichejman kutimuychej. Noqa niykichej, ñak'arisqaykichejmanta uj 
jinatawanraj kutichipusunaykichejta. 

13Judata flechana arcoyta jina mat'iniña, Efraintataj arcoyman flechata jina 
churaniña. Sión llajtaytapis espadaman tukuchillasajtaj. Mirayniykitataj Greciaj 
mirayninpa contranpi oqharichisaj. 

14Tata Diosqa maqanakuman ayllunpa ñawpaqenta renqa, jinaspataj, illapata 
jina flechankunatapis kacharenqa. Tukuyta Kamachej Tata Dios putututa 
waqachispa, muyoj wayra chawpipi urayninta renqa. 

15Tukuy Atiyniyoj Tata Diosqa paypata kajkunata waqaychanqa. Paykunataj 
warak'ajkunaj ruminkuta saronqanku, awqankutataj phirenqanku. Ujyanqanku 
machanankukama, vasonkuta yawarwan junt'achenqanku, imaynatachus 
altarman ch'ajchunapaj yawarta vasoman junt'achinku, ajinata. 

16Chay p'unchaypi Tata Diosqa ayllunta awqankumanta kacharichenqa oveja 
tropata jina, paykunataj kikin llajtankupi pillupi valorniyoj k'achitu rumi jina 
lliphipirenqanku. 

17Suyunkoqa may sumaj, may munaymin kanqa. May chhika trigowan, vinowan 
kasqanrayku, waynakuna, sipaskuna ima kallpasapa wiñanqanku. 

Zacarías 10 

Tata Dios ayllunta yanapananta nin 

1Tata Diosmanta mañakuychej ñawpaj parata, lliuj lliujkunata ruwaj Tata 
Diostaj ashkhata parachimusonqachej. Campopipis tukuypaj qhorakunata 
wiñachipusonqachej. 

2Lantikunaj nisqankoqa llullamin, yatirikunaj watusqankupis qhasillamin. 
Imatachus mosqoypi jina nisqankupis qhasilla, sonqochakoj jina parlasqankupis 
yanqhalla. Chayraykumin aylloyqa chinkasqa oveja tropa jina 
thamaykachashanku, michejmanta jina ñak'arispa. 

3Chayrayku Tata Dios nin: Aylluyta michejkunapajmin phiñakuyniy astawan 
k'ajarin, noqataj aylluyta kamachejkunata jasut'isaj, nispa. Kunantaj Tukuy 
Atiyniyoj Tata Dios Judáj mirayninta tropanta jina waqaychanqa, aylluntataj 
yanapanqa, maqanakupaj wakichisqa caballo jina kallpayoj kanankupaj. 

4Judá ayllumanta rikhurenqa cimiento esquinaman churana rumi, toldota 
sayachinapaj estaca, flechanapaj arco ima. Chaymanta tukuy kamachejkunapis 
jatarillanqankutaj. 

5Wapu soldadokuna jina, t'uru patapipis maqanakonqanku. Tata Dios 
paykunawan kasqanrayku, caballopi purej soldadokunawan maqanakuspapis, 
paykunata atipanqanku. 

6Tata Dios nillantaj: Noqaqa Judáj mirayninta kallpachasaj, jinallataj Joséj 
miraynintapis kacharichisaj. Paykunamanta khuyarikusqayrayku, watej 
paykunata llajtankuman kutichisaj. Manapis ni jayk'aj paykunata 
qhesachaymanchu karqa, ajina kanqa. Noqa, Tata Diosninku kani, 
mañakuwasqankutataj uyarisaj. 

7Efrainqa wapu soldado jina kanqa. Sonqon kusikonqa, imaynatachus runakuna 
vinota ujyaspa kusikunku, ajinata. Chayta rikuspataj, churinkunapis 
kusirikullanqankutaj. Arí, Tata Diosrayku sonqonku mayta kusikonqa. 

8Noqa Tata Dios wajyaspa, paykunata tantaykakapusaj. Chantá preciota pagaspa 
paykunata awqankumanta kacharichejtiy, unay tiempopi jina ujtawan may 
chhikaman miranqanku. 

9Noqa paykunata waj suyukunaman ch'eqeracherqani. Chaywanpis may jina 
karupi kashaspapis, noqamanta yuyarikuwanqanku. Chantá pikunawanchus 
tiyakusharqanku, chay wawankukunawan khuska kutimponqanku. 

10Noqa paykunata Egiptomanta kutirichimusaj, Asiriamantapis pusakampusaj. 
Chantá paykunata Galaadman, Libanomanpis pusasaj. Jinapis ashkha 
kasqankurayku jallp'a mana paykunapaj wakenqachu. 

11Paykuna Egiptoj mama qochanta chimpanqanku, noqataj yaku oqharikojtapis 
sayachisaj. Nilo mayutapis ukhukama ch'akichisaj. Jinallataj Asiriaj may 
runaykachasqanta pampata ruwasaj, Egiptoj atiynintapis chinkachisaj. 

12Aylluytarí noqa kallpachasaj, paykunataj sutiypi ñawpajllamanpuni renqanku. 
Noqa Tata Diosmin ajinata nini. 

Zacarías 11 

1Líbano, punkuykita kichariy, pino sach'aykikunata nina ruphaykunanpaj. 

2Pino sach'a, waqay, imaraykuchus cedro sach'a urmanña, jatuchaj k'achitu 
sach'akuna urmachisqa kasqankurayku. Waqaychej, Basanpi encina sach'akuna, 
imaraykuchus k'iski sach'akuna urmachisqaña kanku. 

3Michejkunapis qhaparispa waqashanku, imaraykuchus sumaj pastoqa 
chinkachisqaña. Leonpa qhaparisqanpis uyarikullantaj, imaraykuchus Jordán 
mayu kantupi ch'umipis chinkachisqaña kashan. 

Iskay michejkuna 

4Tata Diosniy kayta niwarqa: Ñak'anapaj kanku, chay ovejaykunata michiy. 

5Chaykunata rantikojkunaqa mana llakikuspa ñak'anku. Vendejkunataj ninku: 
Pachis Tata Diosman, imaraykuchus qhapajña kani, nispa. Ni michejninkupis 
paykunamanta khuyakunkuchu. 

6Ajinallatataj noqapis kay llajtapi tiyakojkunamanta manallataj khuyakusajchu. 
Manachayqa runa masinkoj makinman, jinataj kuraj kamachejninkoj makinman 
paykunata jaywaykusaj. Chaykunataj kay suyuta phirenqanku, nitaj pitapis 
makinkumanta kacharichisajchu, nispa. Ajinata Tata Dios nin. 

7Jinataj noqa Zacarías ñak'anapaj karqanku, chay ovejakunata micherqani, 
astawanqa tullu ovejakunata. Chantá iskay tojnuta oqharikuspa, ujninta 
suticharqani: “Khuyakuy”, nispa, chay ujnintataj “Ujchakuy”, nispa. 

8Uj killallapi kinsa mana allin michejkunata wijch'orqani. Chaywanpis 
ovejakunapis noqawan sayk'usqankurayku, chejnikuwarqanku. 

9Chantá ovejakunaman nerqani: Manaña qankunata michisqaykichejchu. 
Mayqenchus wañunan tiyan, chay wañuchun. Mayqentajchus chinkanan kashan, 
chay chinkachun. Qhepakojkunarí, ujkuna ujkuna mikhunakuchunkupis, nispa. 

10Chaymantá “Khuyakuy” nisqa tojnuta oqharispa, p'akirparerqani. Chay niyta 
munarqa Dios tukuy suyukunawan ruwasqa tratonta p'akisqanta. 

11Chay p'unchaypacha chay trato p'akisqa karqa. Chay ñak'arichisqa 
ovejakunataj imatachus ruwasqayta rikuspa, repararqanku Tata Dios noqanejta 
parlashasqanta. 

12Chantá paykunata nerqani: Sichus allin rijch'asunkichej chayqa, 
michisqaymanta pagapuwaychej, manachayqa saqellaychej, nispa. Jinamantataj 
kinsa chunka qolqeta pagapuwarqanku. 



1850 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

13Chantá Tata Dios niwarqa: Ajinata yachayta qorqanku pisi valorniyoj 
kasqayta. Chayrayku noqarayku chay qolqe pagasqankuta Tata Diospa Temploj 
qolqe jallch'ananman wijch'uykamuy, nispa. Noqataj chay kinsa chunka qolqeta 
jap'iytawan, Temploj qolqe jallch'ananman churaykorqani. 

14Chaymantaqa “Ujchakuy” nisqa tojnutañataj p'akerqani. Ajinamanta yachayta 
qorqani Judawan, Israelwan wawqepura kawsakusqankoqa p'akisqa kasqanta. 

15Chantá Tata Dios niwarqa: Kunanqa qan mana yuyayniyoj michejman jina 
tukuy. 

16Noqataj kay suyupi chay jina michejta churasaj. Payqa chinkasqa 
ovejakunamanta mana watukonqachu, nitaj mask'aj renqachu, nillataj chakin 
p'akisqa ovejata jampenqachu. Manallataj tullu ovejatapis mikhuchenqachu, 
manachayqa wira ovejata mikhuykakaponqa, ni chaki sillullantapis 
puchuchenqachu. 

17Ay, imachus kanqa jaqay uywanta saqerpayaj qhella 
michejmantaqa. Espadawan makinta qholuchunku, paña ñawintapis 
t'ojsichunku. Makinpis ch'akipuchun, ñawinpis lerq'oyachun, nispa. 

Zacarías 12 

Jerusalén kacharichisqa kanqa 

1Tata Dios kayta sut'incharqa imachus Israelwan kananmanta. Qallariypeqa 
paymin janajta toldota jina mast'arqa, kay pachatapis sayacherqa, runamanpis 
kawsayta qorqa. Kunantaj pay nin: 

2Jerusalenta ruwasaj uma muyuchej vinoyoj vaso jina kananpaj, ajinamanta 
qayllanpi kaj tukuy suyukunata machachinanpaj. Maypachachus Jerusalenta 
jap'inankupaj muyuykonqanku chaypacha, Judamanta waj llajtakunatapis 
muyuykullanqankutaj. 

3Chay p'unchaypi Jerusalenta mana oqhariy atina llasa rumiman 
tukuchisaj. Mayqen suyupis chay rumita oqhariyta munajtin, wasan ch'utanqa. 
Chaypachaqa tukuy suyukuna Jerusalenpa contranpi tantaykukonqanku. 

4Noqatajrí caballonkukunata manchariykuchisaj, caballopi rejkunaj umankuta 
muyuchisaj, chay suyukunaj caballonkukunatapis ñawsayachisaj. Judá 
ayllumanta kajkunatatajrí waqaychasaj. 

5Chayta rikuspataj, Judapi kurajkuna sonqonkupi nenqanku: Jerusalenpi 
tiyakojkuna kallpata jap'ishanku Tukuy Atiyniyoj Tata Diosninkumanta, nispa. 

6Chay p'unchaypi Judamanta kurajkunata ruwasaj llant'a ukhupi nina 
k'ajarishaj jina kanankupaj, trigo marq'a ukhupitaj uj lawrashaj nina jina 

kanankupaj. Qayllapi kaj suyukunata, lloq'enpi kajta, pañanpi kajtapis 
phirenqanku. Chantá runakuna watej Jerusalenpi tiyakonqanku. 

7Ñawpajta noqa Tata Diosqa Judá ayllumanta kajkunataraj kacharichisaj, 
Davidpa miraynin, jinataj Jerusalenpi tiyakojkunapis ama yuyanankupaj Judá 
ayllumanta nisqaqa aswan sumaj kasqankuta. 

8Chaymantataj noqa Tata Diosqa Jerusalenpi tiyakojkunatañataj waqaychasaj. 
Chaypi pisi kallpayojkuna David jina kallpasapaman tukonqanku, Davidpa 
ayllunmanta kajkunataj Dios jina kanqanku, paykunaj ñawpaqenkuta rej Diospa 
angelnin jinataj. 

9Chay p'unchayllapitaj mayqen suyukunachus Jerusalenwan maqanakoj 
sayaykonqanku, chay tukuyninta chinkarparichisaj. 

10Chantá Davidpa mirayninman, jinataj Jerusalenpi tiyakojkunaman sumaj 
sonqota qosaj, noqa Diosmanta mañakuyta munana sonqotawan. Noqata 
qhawariwanqanku, pitachus t'ojserqanku, chayta. Chaymantataj may jinata 
waqanqanku, imaynatachus runakuna waqanku k'ata wawanku chayrí kuraj kaj 
churinku wañojtin, ajinata. 

11Chay p'unchaypeqa Jerusalenpi manchayta waqanqanku, imaynatachus 
Meguido pampapi Hadad Rimón diosmanta waqasqanku, ajina. 

12Kay suyupi sapa ayllu waqanqa: Davidpa ayllunmanta kajkuna, 
warminkunawan, Natanpa ayllunmantapis warminkuna ima. 

13Jinallataj Leví ayllumanta kajkuna warmintin, jinataj Simey ayllumanta 
kajkunapis warmintin waqanqanku. 

14Ajinallatataj tukuy waj ayllukunapis warmintillantaj, sapa ayllu waqanqanku. 

Zacarías 13 

akojkunapaj yaku juturi kicharisqa kanqa, chaypi millay juchankuta 
mayllanankupaj. 

2Chay p'unchaypi tukuy kay suyumanta lantikunata chinkachisaj, jinamanta 
manaña pipis sutinkumanta yuyarikunanpaj. Jinallatataj llulla 
sut'inchajkunatapis chinkachisaj, jinallataj millayta ruway munanata ima. Noqa 
Tukuy Atiyniyoj Tata Diosmin chayta nini. 

3Chaypacha, sichus pipis payllamanta sut'inchayta munanqa chayqa, tatan, 
maman ima payta nenqanku: Qan wañunayki tiyan, imaraykuchus llullakuspa 
ninki Tata Diospa sutinpi sut'inchashasqaykita, nispa. Chantá tatan maman 
payta wañuchenqanku, payllamanta Diospa sut'inchajnin ruwakusqanrayku. 

4Chay p'unchaypi sut'inchajkunapis mosqoypi jina rikusqankuta sut'inchayta 
p'enqakonqanku. Ni pipis sut'inchajpa qara p'achanwan p'achallikuyta 
munanqachu wajkunata q'otiyananpaj. 

5Manachayqa sapa ujpis nenqa: Noqaqa mana Diosmanta sut'inchajchu kani, 
manachayqa llank'aj runalla. Wayna kasqaymantapacha chajrapi llank'aj kani, 
nispa. 

6Sichus pipis payta tapunkuman: Chantá ukhuykita imanakorqankitaj ajina 
k'irisqa kanaykipajri? nispa chayqa, pay kutichenqa: Kawsaqeykunaj wasinkupi 
kayta ruwawarqanku, nispa. 

Tata Diosmin Diosneyqa 

7Tukuy Atiyniyoj Tata Dios nin: Yu espada, michejniypa contranpi oqharikuy, 
pichus yanapawajpa contranpitaj sayariy. Michejta wañuchiy, ovejaykunataj 
ch'eqerakonqanku. Noqapis corderokunaj contrallankupitaj oqharikusaj. 

8Kay suyupi tiyakojkunamanta kinsaman t'aqasqamanta iskay t'aqa 
wañonqanku. Ujnin t'aqalla kawsashaj qhepakonqa. Ajinata Tata Dios nin. 

9Chay qhepakojkunarí ninawan ch'uwanchasqa kanqanku. Imaynatachus runa 
qolqe metalta ninapi ch'uwanchan, chayrí qorita ch'uwanchan, ajinata noqapis 
paykunata llimphuchasaj. Chaypacha paykunaqa sutiyta oqharenqanku 
Diosninkupaj rejsikapuwasqankurayku, noqataj mañakuwasqankuta uyarisaj. 
Chantá paykunata nisaj: Qankuna aylluy kankichej, nispa. Paykunataj 
kutichiwanqanku: Tata Diosqa Diosninchej, nispa. Noqa Tata Diosmin chayta 
nini. 

Zacarías 14 

Tata Dios kay pachapi kamachenqa 

1Jerusalén, Tata Diospa p'unchaynin chayamushanña, maypachachus tukuy 
imayki rak'irasqa kanqa, chaypacha. 

2Chay p'unchaypi Tata Diosqa tukuy suyukunata tantanqa Jerusalenpa 
contranta maqanakunankupaj. Chaypacha paykuna Jerusalén llajtata 
jap'enqanku, chaypi tiyakojkunaj wasinkukunatapis ch'inyachenqanku. Chay 
runakunaj warminkutapis alqochanqanku, chaypi tiyakojkunamantataj 
khuskannin waj suyukunaman apasqa kanqanku. Chaykunamanta 
puchojkunalla llajtapi qhepakonqanku. 

3Chantá Tata Dios llojsispa, chay suyukunaj contrankupi maqanakonqa, 
imaynatachus soldadokuna maqanakunku, ajinata. 

4Chay p'unchaypitaj Tata Dios Olivos nisqa orqopi sayanqa, mayqenchus 
Jerusalén llajtaj inti llojsimuyninnejpi kashan, chaypi. Jinallataj Olivos nisqa 
orqoqa iskayman t'aqakonqa, inti llojsimuynejmanta inti yaykuynejkama, 

chawpinpitaj uj valle rikhurenqa. Khuskan orqoqa wichaynejman apasqa kanqa, 
khuskannintaj uraynejman. 

5Chantá chay valleqa Azalkama chayanqa, qankunataj chay vallenta orqoman 
ayqenkichej, imaynatachus ñawpa tataykichejpis ayqerqanku jallp'a 
ikhakusqanrayku kuraj kamachej Uzías Judapi kamachishajtin, ajinata. Chantá 
Tata Diosniy jamonqa tukuy angelninkunawan. 

6Chay p'unchay chayamojtin, mana k'anchay kanqachu, nillataj chiripis ni 
qhasapis. 

7Chay p'unchay mana waj p'unchaykuna jina kanqachu, imaynachus kananta 
Tata Dioslla yachan. Chay p'unchay nitaj sut'ichu nitaj laqhachu kanqa. 
Manachayqa ch'isiyaykuytapis k'anchayllapuni kanqa. 

8Chaypacha Jerusalenmanta ch'uwa jutoj yaku purirenqa, chay yakutaj q'oñi 
tiempopipis, chiri tiempopipis mana ch'akenqachu. Khuskannenqa Wañusqa 
Qocha nisqaman renqa, khuskannintaj mama qochaman. 

9Chay p'unchayqa Tata Dioslla tukuy kay pachata kamachenqa. Chaypacha uj 
k'ata Tata Dioslla kanqa, uj k'atallataj sutinpis kanqa. 

10Chantá Jerusalenmanta uraynejpi, Gebamanta Rimonkama tukuy kay suyu 
pampaman tukonqa. Jerusalén llajta may uyarisqa kanqa, chaynejpitaj runakuna 
Benjamín Punkumantapacha Esquina Punku nisqakama tiyakonqanku, 
maypichus ñawpa punku karqa, chaykama. Jinallataj tiyakonqanku Jananelpa 
Torrenmantapacha kuraj kamachejpata uva sarunan cheqakama. 

11Arí, Jerusalenpi runakuna tiyakonqanku mana imata manchachikuspa, 
imaraykuchus paykunapaj manaña ima maldicionpis kanqachu. 

12Chay suyukunarí, mayqenkunachus Jerusalenpa contranta maqanakorqanku, 
chaykunata Tata Dios jasut'enqa millay onqoywan. Kawsashajtillankuraj, 
aychanku laq'akonqa, ñawinkupis ñawi t'oqollankupi ismuykaponqa, 
qallunkupis siminku ukhullapi q'etayaykaponqa. 

13Chay p'unchaypi Tata Diosqa jatun manchachikuyta apachimonqa. Chantá 
sapa ujninku paykunapura wañuchinakonqanku. 

14Chantá Judapi tiyakojkunapis Jerusalenpi maqanakullanqankutaj. Chantá 
muyuyninkupi kaj suyukunamanta may chhika qolqeta, qorita, chantá 
p'achakunatapis qhechonqanku. 

15Chay suyukunapirí mana runallachu onqoykonqa. Runata jasut'erqa, chay 
onqoyllawantaj jasut'isqa kanqanku caballokuna, mulakuna, camellokuna, 
burrokuna, jinataj jarankupi tukuy uywakunapis. 

16Chay qhepatarí, pikunachus Jerusalenpa contranpi maqanakoj jamorqanku, 
chay suyukunamanta puchojkuna watan watanta renqanku Kuraj Kamachej 

Tukuy Atiyniyoj Tata Diosta yupaychaj. Jinallataj Ch'ujlla Ruwana raymitapis 
ruwallanqankutaj. 

17Sichus kay pachamanta mayqen suyupis Jerusalenman mana renqachu Kuraj 
Kamachej Tukuy Atiyniyoj Tata Diosta yupaychaj chayqa, chay suyunkuman 
mana paranqachu. 

18Sitajchus Egipto llajtayojkunapis mana Jerusalenman renqankuchu chayqa, 
llajtankupipis manallataj paranqachu. Kikillantataj Tata Dios jasut'enqa mayqen 
suyuchus Ch'ujlla Ruwana raymita mana ruwajkunatapis. 

19Ajinatamin Egipto suyuwan, jinallataj mayqen suyuchus Ch'ujlla Ruwana 
raymita ruwaj mana renqankuchu, chaykunawan ima jasut'isqa kanqanku. 

20Chay p'unchayllapitaj caballokunaj campanillanpi kay jina qhelqasqa kanqa: 
“Tata Diospaj T'aqasqa”, nispa. Chantá Templopi mankakuna, altarpa 
ñawpaqenpi kashanku, chay vasokuna ima Tata Diospaj t'aqasqallataj 
kanqanku. 

21Judapi, jinataj Jerusalenpi tukuy mankakunaqa Tukuy Atiyniyoj Tata Diospaj 
t'aqasqa kanqanku. Pillapis uywa ñak'asqata jaywayta munajqa chay mankata 
oqharispa, uywaj aychanta chayachenqa. Chay p'unchayllapitaj Tukuy Atiyniyoj 
Tata Diospa Templopi manaña qhatojkuna kanqachu. 

Malaquías 

Malaquías 1 

Tata Diosqa Jacobpa mirayninta munakun 

1Tata Diosqa Malaquiasnejta kay willayta Israel aylluman willarqa. 

2Tata Dios nin: Noqa qankunata munakuykichej, nispa. Qankunatajrí 
niwankichej: Imaynapi yachaykuman qan noqaykuta munakuwasqaykutari? 
nispa. Chantá Tata Dios kutichin: Esauqa Jacobpa wawqen karqa. Chaywanpis 
noqa Jacobta munakorqani, ajinallatataj qankunatapis munakuykichej. 

3Esautatajrí noqa qhesacharqani, paypa chayaqen orqorara jallp'antataj ch'in 
orqoman tukucherqani. Sumaj jallp'antapis k'ita alqokunallaña kawsanankupaj 
jina ruwarqani. 

4Esaúj mirayninmanta kajkuna ninkuman: Phirisqa karqanchej. Chaywanpis 
watej llajtanchejkunata sayachinallataj, nispa. Tukuy Atiyniyoj Tata Diosrí 
nenqa: Watej llajtankukunata sayarichinkuman chaypis, ujtawan phirillasajtaj. 
Chay edomitakunaj suyunkutaqa runakuna sutichanqanku: “Millayta ruwaj 
suyu”, chantá “Tata Diospa wiñaypaj chejnisqan runakuna”, nispa. 

5Qankunataj chayta rikuspa, ninkichej: Tata Diospa sutenqa Israel suyumanta 
astawan jaqaypipis uyarisqa kashan, nispa. 

Tata Diosqa sacerdotekunata k'amin 

6Tukuy Atiyniyoj Tata Diosqa sacerdotekunata nin: Wawakunaqa tatankuta 
jatunpaj qhawanku, kamachikunapis patronninkuta respetallankutaj. Jinapis 
sichus noqa Tataykichej kani chayqa, sacerdotekuna, imaraykutaj mana jatunpaj 
qhawawankichejchu? Sitajchus qankunaj kamachejniykichej kani chayqa, 
imaraykutaj mana jatun respetowan qhawawankichejchuri? Aswanpis qankuna 
noqata pisipaj qhawawaspa, tapuwankichej: Imaynapitaj qanta pisipaj 
qhawaykuri? nispa. 

7Qankunaqa altarniyman mana llimphupaj qhawasqa t'antata apamunkichej, 
chantá ninkichejraj: Imata ruwaspataj sonqoykita nanachiykuri? nispa. 
Qankunaqa sonqoyta nanachiwankichej, altarniyta pisipaj qhawaspa. 

8Onqosqa uywata, ñawsa kajta, chakin p'akisqa uywakunata ima 
apamuwasqaykichejqa allillanchu? Riychej ari, qankunata kamachejkunaman 
chay onqosqa uywakunata jaywamuychej. Chantá yachankichej paykuna chay 
jaywasqaykichej uywakunata kusisqachus jap'ikonqanku manachus, chayta. 

9Sacerdotekuna, Diosmanta mañakuychej khuyasunaykichejta. Chaywanpis, 
sichus chay jina ofrendata payman jaywankichej chayqa, ama yuyaychejchu 
Dios uyarinasuykichejta. Noqamin Tukuy Atiyniyoj Tata Dios chayta nini. 

10Chantá Tukuy Atiniyoj Tata Diosqa nillantaj: May sumaj kanman, sichus 
mayqennillaykichejpis Temploj punkunta wisq'aykunman chayqa, ama ujtawan 
qhasi manakajpaj altarniypi ninata jap'ichinankupaj. Qankunawanqa mana 
sonqo junt'asqachu kani, nitaj ofrendaykichejtapis jap'ikusajchu. 

11Tukuy kay pachapi runakuna sutiyta jatunpaj qhawanku. Tukuynejpi 
inciensota noqapaj q'oshñichinku, ofrendatapis maychus qonawankuta 
qowanku, imaraykuchus suteyqa tukuy suyukunapi manchay uyarisqa. Ajinata 
noqa Tukuy Atiyniyoj Tata Dios nini. 

12Qankunatajrí sonqoyta nanachiwankichej, imaraykuchus altarneyqa pisipaj 
qhawanalla kasqanta ninkichej, jinallataj noqaman jaywanatapis. 

13Qankuna nillankichejtaj: Kay ruwanawan amisqaña kayku, nispa. Chayta 
nispa, pisipaj qhawawankichej. Chantá yuyankichejraj kusikunayta, 
maypachachus noqaman apamuwankichej suwasqa uywata, chakin p'akisqata, 
chayrí onqosqatapis, chaypacha. Noqa Tukuy Atiyniyoj Tata Dios chayta nini. 

14Maldicisqa kachun, pichus sumajnin kaj uywata qonawanta nishaspa onqosqa 
kajta jaywawajqa, imaraykuchus noqa Kuraj Kamachejninku kani. Waj 
suyukunapitaj runakuna may jatun respetowan qhawawanku. Noqa Tukuy 
Atiyniyoj Tata Dios chayta nini. 

Malaquías 2 

1Sacerdotekuna, kay k'ameyqa qankunapaj: 

2Sichus mana kasuwankichej, nitaj sutiytapis tukuy sonqo jatunchankichej 
chayqa, imawanchus samincharqaykichej, chayllawantaj maldicisqaykichej. 
Chaykunatataj maldiciniña, imaraykuchus sonqoykichejpi mana 
munankichejchu noqata jatunchawayta. Ajinata noqa Tukuy Atiyniyoj Tata Dios 
niykichej. 

3Chayrayku noqa mirayniykichejta k'amisaj. Chantá noqaman ñak'aspa 
jaywanapaj apamusqaykichej uywaj phusnunta uyaykichejman 
qhallisqaykichej, chay wanuwan khuskataj wijch'usqa kankichej. 

4Ajinamanta yachankichej noqamin kayta kamachisqayta, Leví jatun ayllumanta 
sacerdotekunawan trato ruwasqay ama p'akisqa kananpaj. Ajinata Tukuy 
Atiyniyoj Tata Dios nispa nin. 

5Leví jatun aylluwan tratoy karqa kawsayta, sonqo tiyaykusqa kaytawan 
paykunaman qonaypaj. Jinataj chayta wakicherqani noqata jatunpaj 
qhawanawankupaj, mayta respetanawankupaj ima. Paykunataj may 
respetowan qhawawaspa, k'umuykamuwarqanku. 

6Leví jatun aylloqa cheqan kajta runakunaman yachacherqanku, siminkupitaj 
mana ni ima ch'ichi parlay karqachu. Paykunaqa noqawan uj sonqolla cheqan 

kaypitaj kawsakorqanku, jinataj ashkha runakunata millayta purisqankumanta 
kutiricherqanku. 

7Sacerdotekunaqa runakunaman yachachinanku tiyan imaynatachus noqata 
rejsinawankuta, munayniyman jina purinankupaj. Chantá tukuy runakuna 
paykunaman rinanku tiyan yachayta jap'ikunankupaj, imaraykuchus 
sacerdotekunaqa Tukuy Atiyniyoj Tata Diospa kachankuna kanku. 

8Qankunarí, cheqan ñanmanta karunchakorqankichej, 
yachachisqaykichejwantaj ashkha runata pantacherqankichej. Ajinapi 
qankunaqa Leví jatun aylluwan trato ruwasqayta p'akinkichej. Noqa Tukuy 
Atiyniyoj Tata Dios ajinata nini. 

9Qankuna mana kasuwankichejchu, kamachisqayta yachachispapis wakin 
runakunallata allinpaj qhawankichej. Chayrayku noqa qankunata tukuy runaj 
ñawpaqenpi p'enqaypi rikhurichisqaykichej, pisipajtaj qhawachisqaykichej. 
Ajinata noqa Tukuy Atiyniyoj Tata Dios nini. 

Israel Diosmanta karunchakun 

10Manachu tukuyninchej uj tatayojlla kanchej? Manachu uj Dioslla 
tukuyninchejta ruwawarqanchej? Jina kajtin, imajtintaj ujkuna ujkuna 
q'otiyanakunchej, ajinamanta ñawpa tatanchejkunawan Diospa ruwasqan 
tratota p'akispari? 

11Judamanta kaj qharikunaqa lantikunata yupaychaj warmikunawan casaraspa, 
Diosta wasanchanku. Jerusalenpi millay ch'ichi imakunata ruwanku, Israelpipis 
kikillantaj. Tata Diospa munakusqan Templotapis ch'ichichallankutaj. 

12Chayrayku Tata Dios chay jina ruwaj runakunata Jacobpa ayllunmanta 
chinkarparichichun, pillapis kachun, Tukuy Atiyniyoj Tata Diosman ofrendata 
apamojpis kachun. 

13Qankunarí mana chayllatachu ruwankichej. Tata Diospa altarninta waqaywan 
p'ampaykunkichej, sonqo nanayta waqaspa, imaraykuchus Tata Diosqa 
ofrendaykichejta mana tukuy sonqochu jap'ikun. 

14Jinataj tapunkichejraj: Imaraykutaj Tata Dios jaywasqayta mana 
jap'ikunkichu? nispa. Dios jaywasqaykita mana jap'ikunchu, imaraykuchus pay 
rikun piwanchus wayna kashaspa casarakorqanki, chay warmiwan trato 
ruwasqaykita imaynatachus p'akisqaykita. Payqa warmiyki karqa, qantaj 
nerqanki mana jayk'ajpis payta saqerparinaykita. 

15Manachu Tata Diosqa warmiykita qantawan uj runa jinallaman 
tukuchisorqachej? Ukhuykichejwan espirituykichejwan ima Diospata kankichej. 
Chantá Dios imatataj munanri? Manachu munan mirayniykichej payllapaj 
t'aqasqa kanankutari? Chayrayku qankuna sonqoykichejta allinta 

qhawakuychej, wayna kashaspa casarakusqaykichej warmita ama 
wasanchanaykichejpaj. 

16Israelpa Diosnin, Tukuy Atiyniyoj Tata Dios nin: Sonqoykichejta allinta 
qhawarikuychej, ama warmiykita wasanchanaykichejpaj, imaraykuchus noqa 
chejnini qhari warmi ukhupi t'aqanakuyta, pichus mana p'enqakuspa chay 
millayta ruwajtawan. 

Juicio p'unchay qayllamushanña 

17Tata Diosqa parlasqaykichejta uyarispa, sayk'unña. Chaywanpis qankuna 
tapunkichejraj: Imata nispataj payta sayk'ucherqaykuri? nispa. Qankuna 
ninkichej: Tata Diosqa mana allinta ruwajkunata allinpaj qhawan, 
paykunawantaj kusikun, nispa. Manachayqa nillankichejtaj: Maypitaj kashan 
justiciata ruwaj Diosri? nispa. 

Malaquías 3 

1Tukuy Atiyniyoj Tata Dios nin: Willarajniyta kachamusaj, ñanta 
wakichipunawanpaj. Chantá pitachus mask'ashankichej, chay Kamachejqa 
ujllata Templonman chayarparimonqa. Tratomanta willarajqa, pitachus imata 
jina suyashankichej, chay chayamonqaña, nispa. 

2Pitaj Tata Diospa jamunan p'unchayta awantayta atinmanri? Pay rikhurimojtin, 
pitaj sayayta atinmanri? Ni pi, imaraykuchus payqa qorita ch'uyachej lawrashaj 
nina jina kanqa, chayrí p'achata t'ajsajpa jabonnin jina. 

3Tata Dios tiyarikuspa, Leví jatun aylluta ch'uwachanqa, imaynatachus 
yachajkuna ninapi qolqe metalta, qorita ima ch'uwachanku, jinata. 
Chaymantataj paykunaqa Tata Diospa munasqanman jina ofrendata 
apamonqanku. 

4Chaypacha Tata Diosqa Judá suyoj ofrenda jaywasqanwan kusikonqa, jinallataj 
Jerusalenpa ofrenda jaywasqanwanpis, imaynatachus ñawpa tiempopi kusikoj, 
ajinata. 

5Tukuy Atiyniyoj Tata Dios nin: Noqa qankunata juzgaj jamusaj. Chaypachataj 
noqamin testigo jina sayasaj kay jina kajkunaj contrankupi: Layqakuna, 
wasanchajkuna, llullakuspa tilojkuna, jornal pagota mana qopojkuna, 
pikunachus warmisapatawan ni piniyoj wajchakunatawan ñak'arichejkuna, waj 
llajtayojta ñak'arichejkuna, pikunachus mana jatun respetowan noqata 
qhawawanku ima, chaykunaj contrankupi sayaykusaj. 

Temploman ofrendata apana 

6Noqa Tata Diosqa kasqay jinallapuni kani. Chayrayku Jacobpa mirayninmanta 
kajkuna, noqaqa mana qankunata chinkacherqaykichejchu. 

7Qankunaqa ñawpa tataykichej jina kamachisqaymanta karunchakorqankichej, 
manataj kamachisqayta kasuyta munarqankichejchu. Kunanrí noqa Tukuy 
Atiyniyoj Tata Dios niykichej: Noqaman kutirikamuwaychej, noqapis 
qankunaman kutirimullasajtaj, nispa. Qankunatajrí ninkichej: Imaraykutaj ninki 
qanman kutirikunayku kasqantari? nispa. 

8Kayta tapuriykichej: Runaqa Diosmanta suwanmanchu? Arí, qankuna 
noqamanta suwawankichej, nispa. Chantá ninkichejrajtaj: Imatataj qanmanta 
suwaykuri? nispa. Qankuna sapa chunkamanta ujta qonawaykichejta, jinallataj 
ofrendatapis suwawankichej. 

9Arí, tukuy suyuntin, tukuyniykichej suwawankichej, chayraykutaj maldicisqa 
kankichej. 

10Noqa Tukuy Atiyniyoj Tata Diosmin niykichej: Kapuyniykichejmanta sapa 
chunkamanta ujta Temployman apamuychej, wasiypi mikhuna kananpaj. 
Ajinatachus ruwankichej chayqa, rikunkichej imaynatachus noqa janaj pachaj 
ventananta kicharispa, may chhika saminchaykunata parachimunaykichejta. 
Ruwaychej má, chantá rikunkichej. 

11Chaypacha mana saqesajchu ni ima khuru chajraykichejta tukuykunanta, 
jinallataj uva sach'aykichejpis manchay poqoyniyoj kanqa. Noqa Tukuy 
Atiyniyoj Tata Dios ajinata nini. 

12Chantá jallp'aykichej may moq'ena kanqa, tukuy suyukunapi kaj runakunataj 
imayna kusikuyniyojchus kasqaykichejmanta mayta parlanqanku. Noqa Tukuy 
Atiyniyoj Tata Dios ajinata nini. 

Dios ayllunmanta khuyakunanta nin 

13Tata Dios nillantaj: Qankuna mayta contrayta rimankichej, nispa. Chantapis 
tapunkichejraj: Imatataj qanpa contraykipi parlaykuri? nispa. 

14Kay jinata ninkichej: Diospa munayninta junt'ayqa yanqhalla. Imatataj 
tarinchej kamachisqanta kasuspari? Tukuy Atiyniyoj Tata Diospa ñawpaqenpi 
juchanchejmanta llakisqa purispapis, imatataj tarisunchejri? 

15Machu machu kajkunata ni imamanta llakiyniyojta kawsajta rikunchej. 
Millayta ruwaspa purejkunatapis tukuy imapi allillan rin. Paykuna Diosta 
phiñachinapaj jina imata ruwajtinkupis, mana jasut'isqachu kanku, nispa 
ninkichej. 

16Chaypacha Tata Diosta may jatun respetowan qhawajkuna parlanakorqanku, 
Tata Diostaj imatachus nisqankuta sumajta uyarerqa. Chantá paykuna Tata 
Diospa ñawpaqenpi qhelqarqanku, pikunachus Diosta may jatun respetowan 
qhawarqanku, paymantataj yuyarikorqanku, chaykunaj sutinkunata ama 
qonqasqa kanankupaj. 

17Tukuy Atiyniyoj Tata Dios nin: Noqaj wakichisqay p'unchaypi paykunaqa 
watej aylluy kanqanku. Imaynatachus uj tata nisqanta kasukoj wawanta khuyan, 
ajinallatataj noqapis paykunamanta khuyakusaj. 

18Chantá qankuna ujtawan reparayta atinkichej pichus cheqan, pitajchus mana 
cheqan runachu kasqanta. Reparallankichejtaj pichus Diosta yupaychasqanta, 
pitajchus mana yupaychasqantawan, nispa. 

Malaquías 4 

Tata Diospa p'unchaynin 

1 1 (3.19) Tukuy Atiyniyoj Tata Dios nin: Horno jina lawraj juicio p'unchay 
qayllamushanña, chay p'unchaypitaj tukuy jatunchakojkuna, tukuy millayta 
ruwajkuna ima ichhu jina ruphanqanku. Chay jamoj p'unchaypi ninaqa 
tukuyninkuta q'olanqa, nitaj imapis paykunamanta puchonqachu. 

2 2 (3.20) Qankuna noqata kasuwajkunapajrí, justiciay inti jina lliphipipirenqa, 
chay k'anchaynintaj sumaj kawsayta apamonqa. Chantá qankuna kusiymanta 
phinkirinkichej, imaynatachus torillokuna corralmanta llojsispa sink'urinku, 
ajinata. 

3 3 (3.21) Wakichishani chay p'unchaypi qankunaqa millayta ruwaj runakunata 
ñut'u jallp'ata jina sarunkichej. Noqa Tukuy Atiyniyoj Tata Diosmin chayta nini. 

4 4 (3.22) Horeb orqopi kamachiy Moisesman kamachisqaykunata 
yachachisqaymanta yuyarikuychej. Chay kamachisqakuna tukuy 
israelitakunapaj karqa. 

5 5 (3.23) Sumajta uyariwaychej: Noqaqa sut'inchaj Eliasta kachamusqaykichej, 
Tata Diospa p'unchaynin manaraj chayamushajtin. Chayqa jatun p'unchay 
kanqa, manchayta manchachikunataj. 

6 6 (3.24) Eliastaj tatakunaj sonqonkuta wawankukunawan allinyachenqa, 
jinallataj wawakunaj sonqonkutapis tatankukunawan. Mana jina kajtenqa, noqa 
jamuspa, tukuy suyuta jasut'isaj chinkachinaykama, nispa. 

Quechua, South Bolivian - All Bible 
 

 
Mateo 

Mateo 1 

Jesuspa ñawpa tatankunaj sutinku 

(Lc 3.23-38) 

1Kayqa Jesucristoj ñawpa tatankunaj mirayninmanta sutinkuna. Jesusqa 
Davidpa mirayninmanta karqa, Abrahampa mirayninmantawan. 

2Abrahamqa Isaacpa tatan karqa, Isaactaj Jacobpata. Jacobtaj Judajta, 
wawqenkunajtawan tatanku karqa. 

3Judaqa Farespata, Zerajtawan tatanku karqa, mamankutaj Tamar karqa. 
Farestaj Esronpata tatan karqa, Esrontaj Arampata. 

4Aramqa Aminadabpa tatan karqa, Aminadabtaj Nasonpata, Nasontaj 
Salmonpata. 

5Salmonqa Boozpa tatan karqa, mamantaj Rajab. Booztaj Obedpa tatan karqa, 
Obedpa mamantaj Rut, Obedtaj Yesejpata tatan karqa. 

6Yesetaj kuraj kamachej Davidpa tatan karqa. Kuraj kamachej Davidqa 
Salomonpa tatan karqa, Salomonpa mamantaj Betsabé karqa, pichus Uriaspa 
warmin karqa, chay. 

7Salomonqa Roboanpa tatan karqa, Roboantaj Abiaspata, Abiastaj Asajpata. 

8Asaqa Josafatpa tatan karqa, Josafattaj Joranpata, Jorantaj Uziaspata. 

9Uziasqa Yotanpa tatan karqa, Yotantaj Ajazpata, Ajaztaj Ezequiaspata tatan 
karqa. 

10Ezequiasqa Manasespa tatan karqa, Manasestaj Amonpata, Amontaj 
Josiaspata. 

11Josiasqa Jeconiaspa tatan karqa, wawqenkunajtawan, maypachachus 
israelitakuna Babiloniaman apasqa karqanku, chaypacha. 

12Israelitakuna Babiloniaman apasqa kasqankumantaña Jeconiasqa Salatielpa 
tatan karqa, Salatieltaj Zorobabelpata. 

13Zorobabelqa Abiudpa tatan karqa, Abiudtaj Eliaquinpata, Eliaquintaj Azorpa 
tatan karqa. 

14Azorqa Sadocpa tatan karqa, Sadoctaj Aquinpata, Aquintaj Eliudpata. 

15Eliudqa Eleazarpa tatan karqa, Eleazartaj Matanpata, Matantaj Jacobpata. 

16Jacobqa Josejpa tatan karqa, Josetaj Mariaj qosan karqa, Mariataj Jesuspa 
maman karqa, Jesustaj Diospa kachamusqan Cristo sutichasqa karqa. 

17Ajinaqa Abrahammanta Davidkama chunka tawayoj miraykuna karqa. 
Davidmantapacha israelitakuna Babiloniaman apachikusqankukama, chunka 
tawayoj miraykuna karqa. Chaymantataj Cristokama waj chunka tawayoj 
miraykuna kallarqataj. 

Jesucristoj paqarikusqan 

(Lc 2.1-7) 

18Jesucristoj paqarikusqan kay jina karqa: María mamanqa mañaqasqa karqa 
Josewan casarakunanpaj. Chaywanpis manaraj khuska tiyakushajtinku, 
Mariaqa wijsallisqa rikhurerqa Santo Espíritoj atiyninwan. 

19María wijsallisqa kasqanta yachaspa, Joseqa cheqan runa kasqanrayku, María 
warminta pakayllamanta saqerpayayta munasharqa, mana p'enqaypi payta 
rikhurichinanrayku. 

20Joseqa Mariata saqerpayayta yuyashajtintaj, Diospa angelnin payman 
mosqoypi rikhurispa, nerqa: José, Davidpa ayllunmanta kaj, Mariawan 
casarakullay, amataj p'enqakuychu, imaraykuchus pay wijsallisqa kashan 
Santo Espíritoj atiyninnejta. 

21Mariaqa qhari wawayoj kanqa, chay wawatataj Jesús sutiwan sutichanki, 
imaraykuchus payqa ayllunta juchankumanta qhespichenqa, nispa nerqa chay 
angelqa. 

22Chay tukuy ima karqa, imaynatachus Dios ujnin sut'inchajninnejta 
sut'inchasqa, chayman jina junt'akunanpaj: 

23Qharej mana chayasqan uj sipas wijsallikonqa, uj qhari wawatataj 
paqarichikonqa. Chay wawata Emanuel sutiwan sutichanqanku. Chay suti niyta 
munan: Diosqa noqanchejwan, nispa. 

24José puñusqanmanta rijch'arispa, Diospa angelninpa kamachisqanman jina 
ruwarqa. Mariawan casarakuspataj, paywan khuska tiyakorqa. 

25Chaywanpis Joseqa María warminwan mana puñuykorqachu, María wawanta 
paqarichikunankama. Josetaj chay wawata Jesús sutiwan suticharqa. 

Mateo 2 

Yachaysapa runakuna Jesusta watukunku 

1Jesusqa Belén llajtapi paqarerqa, chaytaj Judea jap'iypi karqa, kuraj kamachej 
Herodes kamachisharqa, chaypacha. Jinapi inti llojsimuynejmanta yachaysapa 
runakuna Jerusalenman chayamorqanku. 

2Chantá tapurikorqanku: Maypitaj kashanman pichus judiokunaj kuraj 
kamachejnin kananpaj paqarikojri? Kayta niyku, imaraykuchus inti 
llojsimuynejpi ch'askanta rikorqayku. Chayrayku payta yupaychaj jamuyku, 
nispa. 

3Kuraj kamachej Herodesrí chayta uyarispa, mancharikorqa, jinallataj 
Jerusalenpi tukuy kajkunapis. 

4Jinapi Herodesqa kuraj sacerdotekunata, Diospa kamachisqanmanta 
yachachejkunatawan wajyachispa, taporqa: Maypitaj Cristo paqarikunan 
karqari? nispa. 

5Paykunataj kuticherqanku: Belenpi, Judea jap'iypi, imaraykuchus Diosmanta 
sut'inchaj kay jinata qhelqarqa: 

6Qanrí Belén, Judá jap'iypi kaj, Judapi kaj llajtakuna ukhupi aswan uyarisqa 
kanki, imaraykuchus qanmanta uj kamachej llojsenqa, paytaj Israel aylluyta 
michenqa, nispa. 

7Chantá Herodesqa pakayllamanta yachaysapa runakunata wajyaspa, aswan 
allinta taporqa mayk'ajpunichus chay ch'aska paykunaman rikhurisqanta. 

8Chaymantataj paykunata Belenman kacharqa: Jaqayman riychej, allintataj 
chay wawamanta yachamuychej. Wawata tarispataj, willawankichej, noqapis 
payta yupaychamunaypaj, nispa. 

9Chay yachaysapa runakunaqa kuraj kamachejpa nisqanta uyariytawan, 
kachaykukorqanku. Jinallapi inti llojsimuynejpi rikhurimoj ch'askaqa 
ñawpaqenkuta Belennejman purirerqa. Chantá, wawa maypichus kasharqa, 
chaynejpi sayaykorqa. 

10Yachaysapa runakunaqa chay ch'askata rikuspa, maytapuni kusikorqanku. 

11Wasiman yaykuspataj, wawata, María mamantawan rikorqanku, 
qonqoriykukuspataj, wawata yupaycharqanku. Chantá, q'epinkumanta 
imatachus apamusqankuta orqhospa qorita, inciensota, mirratawan ima 
jaywarqanku. 

12Chay yachaysapa runakuna ripunankupaj wakichikushajtinku, Diosqa 
mosqoypi paykunata nerqa ama Herodesman kutinankuta. Chayrayku waj 
ñannejta llajtankuman kutiporqanku. 

Josewan wasi ayllunwan Egiptoman ayqenku 

13Yachaysapa runakuna ripusqankumantaña, Diospa angelnenqa Joseman 
mosqoypi rikhurispa, nerqa: Sayariy, wawata, mamantawan pusariykukuspa, 

Egipto suyuman ayqey. Chaypitaj qhepakunki, noqa ujtawan willasunaykama, 
imaraykuchus Herodesqa wawata wañuchinanpaj mask'anqa, nispa. 

14Jinallapi José jatariytawankama, wawanta, warmintawan tutapacha 
pusariykukuspa, Egiptoman riporqa. 

15Chantá paykuna chaypi qhepakorqanku Herodes wañunankama. Ajinata 
Tukuyta Kamachej Dios sut'inchajninnejta imatachus nisqan junt'akorqa: 
Churiyta Egiptomanta jampunanpaj wajyarqani, nispa. 

Herodes wawakunata wañuchinankuta kamachin 

16Herodesqa yachaysapa runakuna payta ch'awkiyasqankuta yachaspa, 
maytapuni phiñakorqa. Chantá, ch'aska rikhurimusqanmanta yachajkuna 
willasqankuman jina, Herodesqa soldadonkunata kamacherqa Belén llajtapi, 
muyuyninpi ima tukuy qhari wawakunata wañurachinankuta iskay 
watayojmanta uraman. 

17Ajinamanta Diosmanta ñawpa sut'inchaj Jeremiaspa qhelqasqan junt'akorqa: 

18Ramá llajtapi uj qhapariy uyarikun, jatun waqay, jik'uytaj. Raquelqa 
wawankunamanta waqashan, manataj sonqochasqa kayta munanchu, 
imaraykuchus wawankunaqa wañuchisqaña, nispa. 

19Aswan qhepaman Herodes wañusqanmantaña, Diospa angelnin Egiptopi 
mosqoypi Joseman watej rikhurerqa. Paytaj nerqa: 

20Sayariy, wawata, mamantawan pusariykukuspa, Israel suyuman kutipuy, 
imaraykuchus wawata wañuchiyta munajkunaqa ñapis wañunkuña, nispa. 

21Chaymantá José jatariytawan, wawanta, warmintawan pusariykukuspa, 
Israel suyuman kutiporqa. 

22Chaywanpis pay uyarerqa Judeapi Arquelao kamachishasqanta tatan 
Herodespa cuentanmanta. Chayrayku chayman riyta manchachikorqa. Jinapi 
Dios mosqoypi willasqanrayku, Joseqa Galilea jap'iyman rerqa. 

23Nazaret llajtaman chayaspataj, chaypi tiyakorqa. Ajinapi imatachus 
Diosmanta ñawpa sut'inchajkunaj nisqanku junt'akorqa: Pay Nazaret llajtayoj 
nisqa kanqa, nispa. 

Mateo 3 

Bautizaj Juan qhespichejmanta willaran 

(Mc 1.1-8; Lc 3.1-9,15-17; Jn 1.19-28) 

1Chaymanta unaynejman Bautizaj Juan rikhurimuspa, Judeaj ch'innejpi 
qhespichejmanta willarayta qallarerqa. 

2Paytaj nerqa: Diosman kutirikuychej, imaraykuchus janaj pachamanta Dios 
kay pachapi kamachinanpaj wakichisqaña kashan, nispa. 

3Diosmanta ñawpa sut'inchaj Isaías kay Juanmanta ajinata nisqa: Ch'innejpi uj 
runaj qhaparisqan uyarikun: Tata Diospaj ñanta pichaychej, purinantataj 
cheqanyachiychej, nispa. 

4Juanqa camello millmamanta ruwasqa p'achawan p'achallisqa karqa, qara 
chumpiwantaj chumpiykusqa. Paytaj phinki phinkikunata, lachiwana 
misk'itawan ima mikhoj. 

5Qhespichejmanta Juan willarajtin, ashkha runakuna payta uyarej jamoj kanku 
Jerusalenmanta, Judeamanta, tukuy Jordán mayoj muyuyninmanta ima. 

6Chay runakunataj juchankuta rimarejtinku, Juanqa Jordán mayupi paykunata 
bautizaj. 

7Ashkha fariseokuna, saduceokunawan ima Juan bautizasqanta rikoj 
jamullarqankutaj. Juantajrí paykunata rikuspa, nerqa: Katarikunaj miraynin, 
pitaj nisorqachej Diospa jamoj, k'araj phiñakuyninmanta ayqenaykichejtari? 

8Allinta puriychej ari. Ajinata juchallisqaykichejmanta Diosman 
kutirikusqaykichejta sut'ita rikuchinkichej. 

9Amataj niychejchu: Noqaykoqa qhespichisqa kasqayku Abrahampa miraynin 
kasqaykurayku, nispa. Noqa sut'ita niykichej: Diosqa kay rumikunamantapis 
Abrahampaj wawakunata rikhurichiyta atinman. 

10Jachaqa ñapis wakichisqaña kashan sach'akunata saphinmanta k'utunanpaj. 
Chayrayku mana allinta poqoj tukuy sach'akunaqa k'utusqa kanqanku, 
ninamantaj enqhaykusqa. 

11Noqaqa yakuwan bautizaykichej, Diosman kutirikusqaykichejmanta 
yachayta qospa. Qhepayta jamojrí noqamanta aswan atiyniyoj, noqataj mana 
paypa wata runan kanaypaj jinallapischu kani. Payqa Santo Espirituwan, 
ninawan ima bautizasonqachej. 

12Jorcapis makinpiña kashan, erapi trigota wayrachinanpaj. Chantá pirwaman 
trigota jallch'anqa, pajatatajrí mana thasnukoj ninaman enqhaykonqa. Ajinata 
nispa, Juanqa runakunaman willararqa. 

Jesús bautizachikun 

(Mc 1.9-11; Lc 3.21-22) 

13Chantá Jesús Galileamanta Jordán mayuman rerqa, Juanwan bautizachikoj. 

14Juantajrí ni imarayku Jesusta bautizayta munaspa, nerqa: Noqachá qanwan 
bautizachikunay kanman. Imaraykutaj qan noqawan bautizachikoj jamunkiri? 
nispa. 

15Jesustajrí kuticherqa: Saqeway kunan bautizachikojta, imaraykuchus ajinata 
Diospa tukuy kamachisqanta junt'asunchej, nispa. Chantá Juanqa Jesusta 
bautizarqa. 

16Jesús bautizachikuytawan yakumanta llojsishajtin, janajqa kicharikorqa. 
Jesustaj Diospa Espiritunta urpi jina paypa patanman urayk'amushajta rikorqa. 

17Jinallapitaj janaj pachamanta Dios nimorqa: Qanmin munasqa Churiy kanki, 
qanwantaj sonqo junt'asqa kani, nispa. 

Mateo 4 

Kuraj Supayqa Jesusta juchallichiyta munan 

(Mc 1.12-13; Lc 4.1-13) 

1Chaymanta Santo Espiritoqa Jesusta ch'innejman pusarqa, chaypi Kuraj Supay 
atispaqa Jesusta juchallichinanpaj. 

2Chaypitaj Jesusqa tawa chunka p'unchayta, tawa chunka tutatawan mana 
mikhusqa kaspa, sinch'ita yarqhachikorqa. 

3Chaypacha Kuraj Supayqa Jesusta juchallichiyta munaspa qayllaykorqa, 
nerqataj: Sichus Diospa Churin kanki chayqa, kay rumikunata t'antaman 
tukunankuta niy, nispa. 

4Jesustajrí kuticherqa: Diospa Qhelqachisqanpi nin: Mana mikhunallawanchu 
runaqa kawsan, aswanpis Diospa tukuy nisqanwan kawsan, nispa. 

5Chaymanta, Kuraj Supayqa Diospaj t'aqasqa Jerusalén llajtamanñataj Jesusta 
pusarqa, Templo patapi sayaykuchispataj, nerqa: 

6Diospa Churinchus kanki chayqa, kay patamantapacha uraman 
wijch'uykukuy, imaraykuchus Diospa Qhelqachisqanpi nin: Diosqa 
angelninkunata kachamonqa waqaychasunankupaj. Makinkupi jap'isonqanku, 
ama ima rumipipis chakiykita takakunaykipaj, nispa. 

7Jesustajrí kuticherqa: Mana, imaraykuchus Diospa Qhelqachisqanpi nillantaj: 
Ama imatapis ruwankichu Tukuyta Kamachej Diosniyki atiyniyojchus 
manachus kasqanta yachariyta munaspa, nispa. 

8Chantá Kuraj Supayqa jatun orqo patamanñataj Jesusta pusaspa, uj ñawi 
ch'irmiypi kay pachapi tukuy suyukunata, qhapaj kapuyninkutawan ima 
rikucherqa. 

9Jesustataj nerqa: Noqa kay tukuy imata qosqayki, sichus qan 
qonqoriykukuspa, yupaychawanki chayqa, nispa. 

10Jesustajrí kuticherqa: Riy kaymanta, Supay Satanás, imaraykuchus Diospa 
Qhelqachisqanpi nin: Tukuyta Kamachej Diosniykita yupaychanki, paypa 
munaynillantataj ruwanki, nispa. 

11Chantá Kuraj Supay riporqa, angelkunataj jamuspa, Jesusta yanaparqanku. 

Jesús Galileapi willayta qallarin 

(Mc 1.14-15; Lc 4.14-15) 

12Jesusqa Bautizaj Juan preso kasqanta uyarispa, Galileaman kutirerqa. 

13Nazaret llajtata saqespa, Cafarnaunman tiyakoj riporqa. Chay llajtaqa Galilea 
qocha kantupi karqa, Zabulón, Neftalí ima, chay jap'iypi. 

14Ajinata pay junt'arqa imatachus Diosmanta ñawpa sut'inchaj Isaías nisqa, 
chayta: 

15Kayta nini Zabulonpa jallp'anpi, Neftalijpa jallp'anpi tiyakojkunapaj, mama 
qocha qayllapi, chantá Jordán mayoj chimpanpi kajkunapaj, pikunachus mana 
judío kajkunaj tiyakusqanku Galileapi tiyakunku, chaykunapaj: 

16Laqhapi tiyakoj runakuna uj jatun k'anchayta rikonqanku. Wañuy llanthu 
cheqapi tiyakojkunamanpis uj k'anchay lliphipimonqa, nispa. 

17Chaymantapacha Jesús kay jinata tukuyman willarayta qallarerqa: Diosman 
kutirikuychej, imaraykuchus janaj pachamanta Dios kay pachapi 
kamachinanpaj wakichisqaña kashan, nispa. 

Jesusqa tawa challwirikunata wajyan 

18Uj p'unchay Jesusqa Galilea qocha kantunta rishaspa, iskay wawqekunata 
rikorqa. Ujnin Simón karqa, Pedro sutiyoj, ujnintaj Andrés. Paykunaqa challwa 
jap'ina ch'ipata mama qochaman wijch'uykusharqanku challwiri 
kasqankurayku. 

19Jesustajrí paykunata nerqa: Jaku noqawan, yachachisqay kanaykichejpaj. 
Challwata jap'inaykichejtaqa, noqa yachachisqaykichej runakunata mask'ayta 
qhatinawankupaj, nispa. 

20Paykunataj chay kikinpi challwa jap'ina ch'ipankuta saqerparispa, Jesuswan 
rerqanku. 

21Astawan ñawpajman risparí, Jesús iskay wawqekunatawan rikullarqataj: 
Santiagota, Juantawan. Paykunaqa Zebedeoj churinkuna karqanku, jinataj uj 
botepi Zebedeo tatankuwan kasharqanku, challwa jap'ina ch'ipankuta t'irispa. 
Jesusqa paykunatapis wajyallarqataj yachachisqankuna kanankupaj. 

22Chay kikinpitaj paykunapis boteta, tatankutawan saqerpayaspa, Jesuswan 
rillarqankutaj. 

Jesús ashkha runaman yachachin 

(Lc 6.17-19) 

23Jesús tukuynin Galilea jap'iyta muyumorqa, sapa llajtapitaj tantakunanku 
wasikunapi Diosmanta sumaj willayta willararqa. Jinallataj chay llajtakunapi 
tiyakojkunata tukuy imaymana onqoykunamanta, nanaykunamantawan 
qhaliyacherqa. 

24Jinapi tukuy Siria cheqanejpipis Jesús atiyniyoj kasqanmanta uyarerqanku. 
Chayrayku chay mana judío kajkunapis Jesusman aparqanku, pikunachus 
tukuy imaymana onqoykunawan, ñak'ariykunawan, nanaykunawan ima 
kajkunata. Apallarqankutaj supayniyojkunata, t'uku onqoyniyojkunata, 
suchukunata ima. Jesustaj paykunata qhaliyacherqa. 

25Chaypacha ashkha runakuna Jesuspa qhepanta risharqanku Galileamanta, 
Decapolismanta, Jerusalenmanta, Judeamanta, Jordán mayoj chimpanmanta 
ima. 

Mateo 5 

Jesús orqopi yachachin 

1Uj p'unchay Jesús ashkha runata jamushajta rikuspa, uj orqoman wicharerqa. 
Chaypi tiyakushajtintaj, yachachisqankuna payman qayllaykorqanku. 

2Chantá Jesús kay jinata yachachiyta qallarerqa: 

Kusikuyniyojkuna 

(Lc 6.20-23) 

3Kusikuyniyojmin kanku wajcha sonqoyoj kasqankuta reparakojkunaqa, 
imaraykuchus janaj pachamanta Diospa kamachiyninpi kanqanku. 

4Kusikuyniyojmin kanku kunan waqajkunaqa, imaraykuchus Diosmin 
paykunata sonqochanqa. 

5Kusikuyniyojmin kanku llamp'u sonqoyojkunaqa, imaraykuchus Dios kay 
pachata chayaqeta jina paykunaman qonqa. 

6Kusikuyniyojmin kanku cheqan kawsaymanta yarqhachikojkunaqa, 
ch'akichikojkunapis, imaraykuchus Dios paykunata sajsachenqa. 

7Kusikuyniyojmin kanku khuyakojkunapis, imaraykuchus Dios paykunamanta 
khuyakullanqataj. 

8Kusikuyniyojmin kanku llimphu sonqoyojkunaqa, imaraykuchus paykuna 
Diosta rikonqanku. 

9Kusikuyniyojmin kanku pikunachus tukuypaj allinpi kawsakuyta 
mask'ajkunaqa, imaraykuchus paykunaqa Diospa churinkuna sutichasqa 
kanqanku. 

10Kusikuyniyojmin kanku pikunachus cheqan kajta ruwasqankurayku, 
qhatiykachasqa kajkunaqa, imaraykuchus janaj pachamanta Diospa 
kamachiyninman yaykonqanku. 

11Qankunapis kusikuyniyojmin kankichej, runakuna noqarayku qankunapaj 
rimajtinku, chejnispa ñak'arichisojtiykichej, llullakuspa contraykichejpi 
imaymanata nejtinku ima. 

12Chaypacha kusikuychej, jinallataj sonqo junt'asqa kaychej, imaraykuchus 
janaj pachapi t'inkaykichejqa ashkhamin. Ajinallatataj runakunaqa Diosmanta 
ñawpa sut'inchajkunata chejnispa qhatiykacharqanku. 

Kachi jina, k'anchay jina kanamanta 

(Mc 9.50; Lc 14.34-35) 

13Runakuna ukhupi qankunaqa kachi jina kankichej. Chaywanpis, sichus kachi 
q'aymayanman chayqa, imaynatataj k'araman watej kutinmanri? Mana imapaj 
walejñachu, manachayqa jawaman wijch'unallapajña, runa sarunanpaj. 

14Jinallataj qankunaqa runakunapaj k'anchay jina kankichej. Orqo patapi 
llajtaqa mana pakasqa kayta atinchu, icharí? 

15Nillataj pipis lamparata jap'ichispa wich'iwan k'umpuykunchu. Manachayqa 
lamparata jap'ichispa, pataman churan, wasipi tukuy kajkunata k'anchananpaj. 

16Ajinallatataj, k'anchayniykichejqa runakunaj ñawpaqenpi k'anchachun. 
Ajinamanta paykuna allin ruwasqaykichejta rikuspa, janaj pachapi kashaj Tata 
Diosniykichejta jatunchanqanku. 

Jesusqa Diospa kamachisqanmanta yachachin 

17Ama yuyaychejchu noqaqa Diospa kamachisqanta, chayrí, Diosmanta 
sut'inchajkunaj yachachisqankuta ima chinkachej jamusqayta. Mana 
chaykunata chinkachejchu jamuni, aswanpis junt'aj jamuni. 

18Chayrayku sut'ita niykichej: Janajpis, kay pachapis kanankamaqa, Diospa 
kamachisqanmanta mana uj simillapis chinkachisqachu kanqa, aswanpis 
tukuynin junt'akonqa. 

19Sichus pipis kay kamachisqakunamanta aswan juch'uy kajllatapis p'akinman, 
jinallataj wajkunamanpis p'akiyta yachachinman chayqa, janaj pachamanta 
Dios kay pachapi kamachishajtin chay runaqa pisipaj qhawasqa kanqa. 
Ajinallatataj sichus pipis Diospa kamachisqanta junt'anqa, jinallataj 
wajkunamanpis junt'ayta yachachenqa chayqa, chaymá sumaj jatunpaj 
qhawasqa kanqa janaj pachamanta Dios kay pachapi kamachishajtin. 

20Chayrayku qankunata niykichej: Qankuna yuyankichej Diospa 
kamachisqanmanta yachachejkuna, fariseokunawan ima, cheqan runa 
kasqankuta. Manachus qankuna paykunamanta aswan cheqan kawsayniyoj 

kankichej chayrí, janaj pachamanta Diospa kay pachapi kamachiyninman mana 
yaykunkichejchu. 

Jesús mana phiñakunamanta yachachin 

(Lc 12.57-59) 

21Qankuna uyarerqankichej ñawpa tataykichejkunaman imachus kamachisqa 
kasqanta: Ama runa masiykita wañuchinkichu. Pillapis runata wañuchejqa 
juiciopi juchachasqa kanqa, nispa. 

22Noqatajrí niykichej: Sichus pipis wawqenpaj phiñakun chayqa, juiciopi 
juchachasqa kanqa. Pichus wawqenta wampu nejpis Jatun Juntapi 
juchachasqallataj kanqa. Chantá, sichus pipis wawqenta maldicinman chayqa, 
lawrashaj nina qochaman wijch'uykusqa kananpaj jina kanqa. 

23Chayrayku, Diosman jaywanaykita apashaspaqa, sichus wawqeyki qanpaj 
phiñasqa kasqanta yuyarikuwaj chayqa, 

24altarpa ñawpaqenpi jaywanaykita saqey. Chantá wawqeykiwanraj ñawpajta 
allinyakamuy. Chaymantaraj kutimuspa, apamusqaykita Diosman jaywayta 
atinki. 

25Sichus piwanpis phiñanakuytawan quejaman rishanki chayqa, paywan 
allinyakapuy. Manachayqa awqayki juezman apasonqa, jueztaj carcelta 
qhawajwan jap'ichisonqa, carcelman wisq'achisunanpaj. 

26Kayta sut'itapuni niyki: Mana carcelmanta llojsinkichu, tukuy manuykita 
paganaykikama, nispa. 

Jesús mana khuchichakunamanta yachachin 

27Qankuna uyarerqankichej imachus kamachisqa kasqanta: Ama 
qhenchachakunkichu khuchichakuspa, nispa. 

28Noqatajrí niykichej: Sichus pipis uj warmita qhawaspa paywan 
puñuykunanpaj munapayan chayqa, ñapis paywan sonqonpi khuchichakunña, 
nispa. 

29Chayrayku paña ñawiyki juchallichisojtenqa, orqhorparispa karunejman 
wijch'uy, imaraykuchus aswan allin kanman uj ñawillayki chinkanan, tukuy 
ukhuyki lawrashaj nina qochaman wijch'uykusqa kananmantaqa. 

30Ajinallatataj paña makiyki juchallichisojtenqa, khuchuspa karunejman 
wijch'uy. Aswan allin kanman uj makillayki chinkanan, tukuy ukhuyki 
lawrashaj nina qochaman wijch'uykusqa kananmantaqa. 

Qhari warmi mana t'aqanakunamanta 

(Mt 19.9; Mc 10.11-12; Lc 16.18) 

31Ajinallatataj ñawpajta kamachisqa karqa: Pillapis warminmanta t'aqakojqa 
t'aqanakuy papelta qopuchun, nispa. 

32Noqatajrí niykichej: Sichus pipis warminmanta t'aqakun, warmin mana 
wajwan wasanchaspa khuchichakojtillan chayqa, warminta khuchichakuspa 
juchallinanpaj tanqaykun. Jinallataj chay warmiwan casarakojpis 
khuchichakullantaj. 

Jesús mana tilunamanta yachachin 

33Uyarillarqankichejtaj ñawpa tatakunaman nisqa kasqanta: Ama qhasita 
tilunkichu, manachayqa imatachus Diospa ñawpaqenpi tilusqaykita 
junt'anki, nispa. 

34Noqatajrí niykichej: Amapuni tilunkichejchu janaj pacharayku, imaraykuchus 
chayqa Diospa kamachinan tiyana. 

35Nitaj kay pacharaykupis tilunkichejchu, imaraykuchus kay pachaqa Diospa 
chakinpa sarunanmin. Nillataj Jerusalenraykupis tilunkichejchu, imaraykuchus 
chayqa may jatunchasqa Kuraj Kamachejpa llajtanmin. 

36Amallataj umaykichejrayku tilunkichejchu, imaraykuchus mana uj 
chujchallatapis yurajyachiyta nitaj yanayachiyta atinkichejchu. 

37Chayrayku qankuna kay jinallata parlankichej: Maypachachus arí, nispa 
ninkichej chaypachaqa, ajina kachun. Maypachachus mana, nispa ninkichej 
chaypacharí, ajinallataj kachun. Chaymanta astawan parlanaqa sajraj 
yuyaychasqanmin. 

Jesús mana kutichikunamanta yachachin 

(Lc 6.29-30) 

38Kay ñawpa kamachisqatapis uyarillarqankichejtaj: Pichus runa masinpa 
ñawinta suruchejqa, paypa ñawintapis suruchillanqankutaj. Jinallataj pichus 
wajpa kirunta p'akejpis, paypa kiruntapis p'akillanqankutaj, nispa. 

39Noqatajrí niykichej: Sichus pipis mana allinta ruwasunkichej chayqa, ama 
pagachikuychejchu. Pillapis uyaykipi laq'asojtenqa, uj lado uyaykitawan 
rikuchiy. 

40Chayrí sichus pipis quejaspa camisaykita qhechusuyta munan chayqa, 
qhatakunaykitapis jaywallaytaj. 

41Chantá, sichus uj soldado q'epinta uj kilometrota qanwan q'epichiyta munan 
chayqa, uj jinatawan apapuy. 

42Pipis imata mañakusojtenqa, qoriy. Jinallataj: Manuriway, nispa nisunkiman 
chayqa, manuriy. 

Jesús awqakunata munakunamanta yachachin 

(Lc 6.27-28,32-36) 

43Uyarerqankichej kamachisqa kasqanta: Runa masiykita 
munakunki, awqaykitataj chejninki, nispa. 

44Noqatajrí niykichej: Awqaykichejkunata munakuychej, jinallataj qankunata 
qhatiykachasojkunapaj Diosmanta mañapuychej. 

45Ajinamanta, janaj pachapi kashaj Tata Diosniykichejpa wawankuna 
kasqaykichejmanta yachayta qoshankichej. Payqa millayta ruwaj runakunapaj, 
k'acha runakunapajpis intinta llojsichimun. Jinallataj tukuypaj parachimun, 
cheqanta ruwajkunapaj, mana cheqanta ruwajkunapajpis. 

46Sichus qankunata munakojkunallata munakunkichej chayqa, pitaj chaymanta 
t'inkata qosonqachejri? Manachu juchasapapaj qhawasqa impuesto 
cobrajkunapis kikillantataj ruwanku? 

47Sitajchus qankuna wawqeykichejkunallata napaykunkichej chayqa, 
ujkunamanta imatataj aswan allinta ruwashankichejri? Manachu Diosman 
mana kutirikojkuna kikillantataj ruwanku? 

48Janaj pachapi kashaj Tata Diosniykichejqa cheqan munakuyniyoj. Chayrayku 
qankunapis ajinallataj kaychej. Ajinata nispa Jesús yachacherqa. 

Mateo 6 

Jesús wajchakunata yanapanamanta yachachin 

1Jesús yachachillarqataj: Ima allinta ruwaspaqa, ama runakunaj rikunantachu 
ruwaychej, paykuna jatunchasunaykichejpaj. Ajinata ruwajtiykichejqa, janaj 
pachapi kashaj Tata Diosniykichejqa mana ima t'inkatapis qosonqachejchu. 

2Chayrayku qolqeta wajchakunaman qospaqa, ama tukuyman willaychejchu, 
imaynatachus puraj uya runakuna ruwanku tantakuna wasikunapi, callekunapi 
ima, ajinata. Paykunaqa runakunawan allinpaj qhawasqa kanallankupaj chayta 
ruwanku. Noqatajrí kayta sut'ita niykichej: Paykuna ajinata ruwaspa, chayllata 
t'inkata jina jap'enqanku. 

3Chayrayku wajchakunaman imatapis qonkichej chayqa, aswan munasqa 
kawsaqeykichejpis ama yachachunchu imatachus ruwasqaykichejta. 

4Ajinaqa mana pejpa yachasqanta wajchakunata khuyaychej. Chantá, pakaypi 
khuyasqaykichejta rikoj Tata Diosniykichej tukuypa ñawpaqenpi 
t'inkachisonqachej. 

Jesús imaynatachus Dioswan parlarikunamanta yachachin 

(Lc 11.2-4) 

5Dioswan parlarikuspaqa, ama puraj uya jina kaychejchu. Paykunaqa 
sayaykukuspa, Dioswan parlarikunku tantakuna wasikunapi, plazaj 

esquinankunapi ima, runakunawan rikuchikunankupaj. Noqarí kayta sut'ita 
niykichej: Ajinata ruwaspa, paykuna chayllata t'inkata jina jap'enqanku. 

6Qankunarí Tata Diosniykichejwan parlarikunaykichejpajqa, 
cuartoykichejman yaykuspa punkuta wisq'aychej, chaypitaj pakaypi Tata 
Diosniykichejwan parlarikuychej. Chantá pakaypi parlarikusqaykichejta uyarej 
Tata Diosniykichejqa tukuypa ñawpaqenpi t'inkachisonqachej. 

7Dioswan parlarikuspaqa, ama kutipakuspa ashkhata parlaychejchu, Diosta 
mana rejsejkuna jinaqa. Paykunaqa ashkhata parlasqankurayku Dioswan 
uyarichikunankuta yuyanku. 

8Qankunarí ama paykuna jina kaychejchu, imaraykuchus Tataykichejqa 
yachanña imatachus pisichikushasqaykichejta, manaraj paymanta 
mañakushajtiykichej. 

9Chayrayku qankuna kay jinata Dioswan parlarikunkichej: Janaj pachapi kaj 
Tatayku, sutiyki jatunchasqa kachun. 

10Jamuspa noqaykuta kamachiyta qallariy, munayniykitaj kay pachapi ruwasqa 
kachun, imaynachus janaj pachapi ruwakun, ajinallatataj. 

11Sapa p'unchay imatachus mikhunaykuta qowayku, ari. 

12Juchaykutapis pampachapuwayku, imaynatachus pipis mana allinta 
ruwawajtiyku, noqaykupis juchankuta pampachayku, ajinata. 

13Chantá juchallinaman tanqasqa kashajtiyku, ama kasojta saqewaykuchu, 
manachayqa jark'awayku Supayta kasunaykumanta. Kayta mañarikuyku, 
imaraykuchus qanmin Tukuyta Kamachej kanki, tukuy atiyniyojtaj, tukuypaj 
jatunchasqataj wiñay wiñaynintinpaj. Ajina kachun, nispa. 

14Sichus qankuna contraykichejpi mana allin ruwasqankuta pampachankichej 
chayqa, janaj pachapi kaj Tataykichejpis juchallisqaykichejta 
pampachallanqataj. 

15Chaywanpis sichus runakuna contraykichejpi mana allin ruwasqankutapis 
mana pampachankichej chayqa, Tata Diosniykichejpis manallataj 
juchallisqaykichejta pampachanqachu. 

Jesús ayunomanta yachachin 

16Ayunaspaqa, ama llakiy uyalla kaychejchu, puraj uya runakuna jina. Paykuna 
uyankuta uj jinayachinku, runakuna ayunasqankumanta mayta parlanankupaj. 
Noqatajrí sut'ita niykichej: Ajinata ruwaspa, paykuna chayllata t'inkata jina 
jap'enqanku. 

17Qankunarí, ayunaspaqa umaykichejta ñajch'akuychej, uyaykichejtapis 
mayllakuspa sumajta allinchakuychej. 

18Ama runakuna ayunasqaykichejta yachachunkuchu, manachayqa pakaypi kaj 
Tata Diosnillaykichej yachachun. Jinapitaj pakaypi rikoj Tata Diosniykichejqa 
runaj ñawpaqenpi t'inkachisonqachej. 

Jesús kapuyniyoj kanamanta yachachin 

(Lc 12.33-34) 

19Ama kay pachapi qhapajyayta munaspa, ashkha imata tantaychejchu. 
Kaypeqa thuta k'utun, tukuy imapis ismurparin, jinallataj suwakunapis 
wasiman yaykuykuspa, suwakapullankutaj. 

20Aswanpis, qankunaqa kapuyniykichejta janaj pachapi tantaychej. Chaypeqa 
mana thutapis k'utunchu, nitaj ismuypis tukuchinchu. Nillataj suwakunapis 
suwakapunankupaj yaykuyta atinkuchu. 

21Maypichá kapuyniykichej kashan, chayllapitaj sonqoykichejpis kanqa. 

Ñaweqa runaj ukhunpa k'anchaynin 

(Lc 11.34-36) 

22Ñawiykeqa ukhuykipaj k'anchay jina. Ñawiyki allin kajtenqa, tukuy 
ukhuykipis k'anchayniyoj kanqa. 

23Ñawiyki mana allin kajtinrí, tukuy ukhuyki laqhapi kanqa. Qanpi kashaj 
k'anchaytajchus laqhayapunman chayqa, imayna laqhapunichus kanman chay 
laqhaqa. 

Dioschu, chayrí qhapaj kaychu aswan? 

(Lc 16.13) 

24Mana pipis iskay patronkunaj kamachiyninpi ujllapi kayta atinchu, 
imaraykuchus ujninta chejnenqa, ujnintataj munakonqa. Chayrí, ujnin 
patronman k'askakonqa, ujnintataj qhesachanqa. Manallataj qankunapis 
ujllapi qolqetawan, Diostawan aswanpaj qhawayta atinkichejchu. 

Diosqa wawankunata qhawarin 

(Lc 12.22-31) 

25Chayrayku niykichej: Ama phutikuychejchu kawsayniykichejmanta, 
imatachus mikhunaykichejmanta, ujyanaykichejmanta ima. Amallataj 
phutikuychejchu imawanchus p'achallikunaykichejmantapis. Kawsashaspa 
imaynatachus purinanchejta aswanpaj qhawana tiyan, imatachus 
mikhunanchejmanta, imawanchus p'achallikunanchejmanta nisqaqa. 

26Qhawariychej phawaj p'isqokunata. Paykuna mana tarpunkuchu, nitaj 
ruthunkuchu, nillataj mikhuna jallch'ananku kanchu. Chaywanpis janaj 
pachapi kaj Tata Diosniykichejqa paykunata mikhuchin. Manachu qankuna 
p'isqokunamanta nisqa Tataykichejpaj aswan munasqa kankichej? 

27Mayqentaj qankunamanta anchata phutikuspa, khuskan metrota jina 
sayayninman yapanmanri? 

28Imaraykutaj p'achamanta llakikunkichejri? Qhawariychej campopi 
imaynatachus t'ika wiñasqankuta. Chaykuna mana llank'ankuchu, nitaj 
phushkankuchu. 

29Chaywanpis, ñawpa kuraj kamachej Salomonqa may qhapaj kaspapis, 
manapuni chay t'ika jinallapis munayta p'achallikorqachu. 

30Dios campopi qhorata chay jina munayta p'achallichin, mayqenchus kunan 
wiñan, q'ayataj ninapi ruphachisqa kanqa, chayta. Jina chayqa, manachu pay 
qankunatapis aswan sumajta p'achallichisonqachej? Qankunarí imaraykutaj 
mana tukuy sonqochu Diospi atinikunkichej? 

31Chayrayku, ama phutikuychejchu: Imatataj mikhusun? Imatataj ujyasun? 
Chayrí imawantaj p'achallikusunri? nispa. 

32Diosman mana kutirikoj runakunamin chaymanta phutikunku. Qankunarí 
janaj pachapi kaj Tata Diosniyoj kankichej, paytaj yachanña imamantachus 
pisichikushasqaykichejta. 

33Aswanpis qankunaqa Dios kuraj kamachejniykichej kananta tukuy sonqo 
munaychej, chayman jina cheqan kawsaytapis ñawpajta mask'aychej, jinapitaj 
Diosqa chay waj imakunata yapata jina qosonqachej. 

34Chayrayku q'aya imachus kananmanta ama phutikuychejchu, imaraykuchus 
q'aya p'unchay chayamojtenqa, chaypachalla chaymanta phutikuyta atinki. 
Sapa p'unchaypa llakiynenqa chay p'unchayllapaj kachun. 

Mateo 7 

Jesús wajkunata mana juchachanamanta yachachin 

(Lc 6.37-38,41-42) 

1Ama pitapis juchachaychejchu, ama juchachasqa kanaykichejpaj. 

2Imaynatachus wajkunata juchachankichej, ajinallatataj Diospis qankunata 
juchachasonqachej. Imayna sonqowanchus wajkunata qhawankichej, chay 
jinallatataj Dios qankunata qhawasonqachej. 

3Imaraykutaj wawqeykej ñawinpi q'opata qhawanki, qanpa ñawiykipitaj 
kurkuta mana reparankichuri? 

4Qanpa ñawiykipi chhikan kurku kashajtin, imaynatataj wawqeykita niwaj: 
Wawqey, ñawiykimanta chay q'opata orqhojta saqeway, nispa, qanpa 
ñawiykipi kurku kashajtinri? 

5Puraj uya, ñawiykimantaraj ñawpajta chay kurkuta orqhokuy. Chantá allinta 
qhawaspa, wawqeykej ñawinmanta q'opata orqhoyta atinki. 

6Diospaj t'aqasqa kajtaqa ama alqokunaman qaraykuychejchu. Pajtataj 
kutirimuspa qhanisunkichejman. Nillataj khuchikunamanpis perla 
walqaykichejkunata wijch'uychejchu, imaraykuchus khuchikunaqa 
walqakunata sarurallankuman. 

Jesusqa Diosmanta mañakunamanta yachachin 

(Lc 11.9-13; 6.31) 

7Diosmanta mañakuychej, qosonqachejtaj. Dios kutichisunanta mask'aychej, 
tarinkichejtaj. Punkutapis takallaychejpuni, Diostaj kicharimusonqachej. 

8Pichus Diosmanta mañakojqa jap'in, mask'ajtaj tarin, punkuta takajpajpis Dios 
punkuta kicharin. 

9Qankunamanta mayqentaj, wawaykichej t'antata mañakojtin, rumita 
jaywawajchej? 

10Chayrí wawaykichej challwata mañakojtin, kataritachu qowajchej? Mana, 
icharí? 

11Qankunachus mana allin runakuna kashaspa, allin kajta 
wawaykichejkunaman qoyta yachankichej chayqa, astawanraj janaj pachapi 
kaj Tataykichejqa mañakojkunaman allin kajta qonqa. 

12Chayrayku, imaynatachus runakuna qankunapaj ruwanankuta munankichej, 
ajinallatataj qankunapis paykunapaj ruwaychej. Chayta ruwaspa, 
junt'ashankichej imatachus Diospa kamachisqanpi, Diosmanta sut'inchajkunaj 
qhelqasqankupi ima kamachishan, chayta. 

K'ullku punkumanta rijch'anachina 

(Lc 13.24) 

13Diospa kamachiyninman k'ullku punkunejta yaykuychej, imaraykuchus 
chinkayman pusaj ñan jatunmin, chayman yaykuna punkupis jatunllataj. 
Chaynejta yaykojkunapis may ashkhallataj kanku. 

14Chaywanpis wiñay kawsayman pusaj ñanqa k'ullkumin, chayman yaykuna 
punkupis k'ullkullataj. Chayta tarejkunataj pisilla kanku. 

Mana cheqan yachachejkunata ruwasqankunejta rejsinchej 

(Lc 6.43-44) 

15Qankunaqa allinta qhawakuychej pikunachus llullakuspa: Diosmanta 
sut'inchaj kani, nispa nejkunamanta. Paykunaqa oveja jina jamusunkichej, 
sonqonkupitajrí suwa atoj jina kanku. 

16Qankunaqa ruwasqankunejta imaynachus kasqankuta rejsinkichej. Uvataqa 
mana khishkamantachu pallanchej, nillataj higotapis ithapallumantachu, 
icharí? 

17Ajina, sumaj sach'aqa sumajta poqon, mana allin sach'aj poqosqanrí mana 
allinchu. 

18Sumaj sach'aqa mana allin poqoyta mana poqonmanchu. Nillataj mana allin 
sach'apis allin poqoyta mana poqonmanchu. 

19Ima sach'apis mana allinta poqospa, k'utusqa kanqa, ninamantaj 
enqhaykusqa. 

20Ajinamanta, qankunapis ruwasqankunejta yachankichej pikunachus 
Diosmanta sut'inchajkuna kasqankuta nispa, llullakushanku, chayta. 

Diospa kamachiyninman mana tukuychu yaykonqanku 

(Lc 13.25-27) 

21Mana tukuy pikunachus: Tukuyta Kamachejniyku kanki, nispa niwajkunachu 
Diospa kamachiyninman yaykonqanku. Manachayqa, janaj pachapi kaj Tata 
Diosniypa munayninta ruwajkunalla yaykonqanku. 

22Chay p'unchaypeqa ashkha niwanqanku: Tukuyta Kamachej, manachu 
sutiykipi sut'incharqayku, sutiykipitaj runakunamanta supaykunata 
qharqorqayku? Manachu sutillaykipitaj ashkha t'ukuna imakunata 
ruwarqayku? nispa. 

23Noqatajrí uyankupi nipusaj: Ni jayk'aj qankunata rejserqaykichejchu. 
Ñawpaqeymanta chinkaychej, millayta ruwajkuna, nispa. 

Iskay wasikunamanta rijch'anachina 

(Mc 1.22; Lc 6.47-49) 

24Pichus kay yachachisqayta uyarispa ruwajqa sumaj yuyayniyoj, paytaj 
chhanka patapi wasichakoj runaman rijch'akun. 

25Chantá sinch'i para jich'akamusqa, mayukunapis wasaykuspa, wasikama 
chayasqa, sinch'i wayrataj wasita wajtasqa. Chaywanpis chay waseqa mana 
urmasqachu, chhanka patapi ruwasqa kasqanrayku. 

26Sichus pipis yachachisqayta uyarispa mana kasun chayrí, payqa mana 
yuyayniyoj runaman rijch'akun, pichus t'iyu patapi wasichakojman. 

27Jinapi sinch'i para jich'akamusqa, mayukunapis wasaykuspa wasikama 
chayasqanku. Sinch'i wayrapis wasita wajtasqa. Chantá t'iyu patapi ruwasqa 
kasqanrayku waseqa urmasqa, urmaspataj raqayllaman tukusqa, nispa. 

28Jesús chay imakunata parlayta tukojtin, runakunaqa yachachisqanmanta 
mayta t'ukorqanku. 

29Astawan t'ukorqanku, imaraykuchus Jesusqa kasuchikunapaj jina 
yachacherqa, manataj Diospa kamachisqanmanta yachachejkuna jinachu. 

Mateo 8 

Jesús llejti onqoyniyojta qhaliyachin 

(Mc 1.40-45; Lc 5.12-16) 

1Jesús orqomanta urayk'amusqantawan, ashkha runakuna payta qhaterqanku. 

2Chantá llejti onqoyniyoj uj runaqa Jesusman qayllaykorqa, ñawpaqenman 
pampakama k'umuykukuspataj, nerqa: Wiraqochíy, munankichus chayqa, 
onqoyniymanta qhaliyachiwayta atinki, Diospa ñawpaqenpi llimphu kanaypaj, 
nispa. 

3Jesustaj makinta aysarispa, payta llankhaykorqa, nerqataj: Arí munani, 
llimphuchasqa kay, nispa. Chayta Jesús nejtinkamataj, chay runaqa llejti 
onqoymanta qhaliyachisqa karqa. 

4Jesús nillarqataj: Uyariway: Ama kayta pimanpis willankichu. Manachayqa 
rispa, sacerdotellaman rikuchikamuy. Jinataj Moisespa kamachisqanman jina 
jaywanaykita qomuy, runakuna yachanankupaj onqoyniykimanta 
llimphuchasqa kasqaykita, nispa. 

Jesusqa capitanpa uywasqanta qhaliyachin 

(Lc 7.1-10; Jn 4.43-54) 

5Jesusqa Cafarnaún llajtaman yaykusqantawankama, romano soldadokunata 
kamachej uj capitán payman qayllaykuspa, mañakorqa: 

6Wiraqochi, uywasqayqa wasiypi onqosqa, suchu. Paytaj nanaywan 
anchatapuni ñak'arishan, nispa. 

7Jinapitaj Jesús nerqa: Noqa rispa, payta qhaliyachimusaj, nispa. 

8Capitantajrí kuticherqa: Wiraqochi, noqaqa mana wasiyman yaykunaykipaj 
jinachu kani. Manachayqa uj simita nillay, uywasqaytaj qhaliyaponqa. 

9Noqaqa kurajkunaj kamachisqallantaj kani, jinallataj noqapis soldadokunata 
kamachini. Ujninta kamachini: Riy, nispa, rintaj. Ujnintapis nillanitaj: Jamuy, 
nispa, jamuntaj. Jinallataj, kamachiytapis nini: Kayta ruway, nispa, paytaj 
chayta ruwan, nispa. 

10Jesús chayta uyarispa, t'ukorqa. Paywan rejkunatataj nerqa: Kayta sut'ita 
niykichej: Kay runa noqapi atinikusqanta jinaqa, Israel ayllupi mana ujtapis 
tarinichu. 

11Nillaykichejtaj: Ashkha runa inti llojsimuynejmanta jamonqanku, inti 
yaykuynejmanta ima. Chantá Diospa janaj pacha kamachiyninpi paykuna 
Abrahamwan mikhonqanku, Isaacwan, Jacobwan ima. 

12Pikunachus Diospa janaj pacha kamachiyninpi kananku karqa chaykunarí, 
jawa laqhaman wijch'usqa kanqanku, maypichus manchay waqay, kiru 
k'arukuytaj kanqa, chayman, nispa. 

13Chaymanta Jesusqa chay capitanta nerqa: Wasiykiman ripuy, noqapi 
atinikusqaykirayku munasqayki ruwasqa kachun, nispa. Chayta Jesús 
nisqantawantaj, capitanpa uywasqan qhaliyaporqa. 

Jesusqa Pedroj suegranta qhaliyachin 

(Mc 1.29-31; Lc 4.38-39) 

14Chaymanta Jesusqa Pedroj wasinman rerqa, chaypitaj Pedroj suegranta 
rikorqa, k'aja onqoywan puñunanpi sirisqata. 

15Chantá, Jesús onqosqaj makinta llankharejtinkama, k'aja onqoyninmanta 
qhaliyaporqa. Jatarimuspataj, payqa mikhunata paykunaman jaywarqa. 

Jesús ashkha onqosqakunata qhaliyachin 

(Mc 1.32-34; Lc 4.40-41) 

16Ch'isiyaytaña, chay llajtayojkunaqa Jesusman supayniyoj ashkha runata 
pusamorqanku. Paytaj uj simita nispalla, chay runakunamanta supaykunata 
qharqorqa. Ajinallatataj tukuy onqosqakunatapis qhaliyacherqa. 

17Chay ajina karqa Diosmanta ñawpa sut'inchaj Isaiaspa willasqan 
junt'akunanpaj: Paymin onqoyninchejmanta qhaliyachiwarqanchej, 
nanayninchejtapis thañichiwarqanchej, nispa. 

Jesuswan riyta munajkuna 

(Lc 9.57-62) 

18Chantá Jesusqa muyuyninpi ashkha runata rikuspa, yachachisqankunata 
kamacherqa qochaj chimpanman rinankuta. 

19Chayllapi Diospa kamachisqanmanta uj yachachej Jesusman qayllaykuspa, 
nerqa: Yachachej Wiraqochi, mayman rejtiykipis, noqaqa qanwan khuska riyta 
munani, nispa. 

20Jesustajrí kuticherqa: Atojkunajtaqa qaqapi jusk'unku tiyan, p'isqokunapis 
thapayojllataj kanku. Runaj Churinpajtarí, mana maypichus samarinallanpajpis 
kanchu, nispa. 

21Yachachisqankunamanta ujnin kajtaj nerqa: Wiraqochíy, tatay 
wañupunankama suyariway ari, chaymantaraj qhatisqayki, nispa. 

22Jesustajrí kuticherqa: Yachachisqay kanaykipaj noqawan jamuy, wañusqa 
kajkunataj, wañusqankukunata p'ampachunku, nispa. 

Jesús sinch'i wayrata, phiñarikoj qochatawan thañichin 

(Mc 4.35-41; Lc 8.22-25) 

23Chantá Jesusqa boteman yaykuspa, yachachisqankunawan khuska 
chaymanta riporqa. 

24Rishajtinku, qochapi sinch'i wayra oqharikorqa, yakutaj manchayta 
qhollchoqeyaspa, boteta chinkaykuchisharqaña. Jesustajrí puñusharqa. 

25Chantá yachachisqankuna Jesusman qayllaykuytawan rijch'arichispa, 
nerqanku: Wiraqochi, yanapawayku ari, yakuman chinkaykushanchejña, nispa. 

26Chantá Jesús paykunata nerqa: Imaraykutaj manchachikunkichejri? 
Qankunamá kasqankichej, manachu noqapi atinikunkichej? nispa. 
Sayariytawantaj, qochata, wayratawan k'amerqa. Wayra thañejtintaj, qochapis 
tiyaykorqa. 

27Yachachisqankunatajrí t'ukuspa, nerqanku: Pitaj kay runa kanmanri, 
wayrapis, mama qochapis payta kasunankupajri? nispa. 

Gadaramanta supayniyoj iskay runakuna 

(Mc 5.1-20; Lc 8.26-39) 

28Ajinaqa Jesús qocha chimpapi Gadara jap'iyman chayarqa. Chantá supayniyoj 
iskay runakuna panteonmanta llojsimuspa, payman chimpaykorqanku. 
Manchay phiña kasqankurayku, chay ñannejta ni pi purejchu. 

29Paykunataj kay jinata qhapariyta qallarerqanku: Diospa Churin, ima 
ruwanayki tiyan noqaykuwanri? Manaraj ñak'arinayku kashajtin, noqaykuta 
ñak'arichejchu jamunki? nispa. 

30Paykunamanta karunejpi ashkha khuchi mikhusharqanku. 

31Chantá chay supaykunaqa Jesusmanta mañarikorqanku: Sichus kay 
runakunamanta qharqowasqayku chayqa, jaqay khuchikunaman kachawayku, 
nispa. 

32Jesustaj nerqa: Riychej, nispa. Chantá supaykunaqa chay iskay 
runakunamanta llojsispa, khuchikunamanñataj yaykorqanku. Tukuynin 
khuchikunataj imata jina phawaspa, qaqanta mama qochaman 
wijch'uykukorqanku, jeq'eqaspataj wañurarqanku. 

33Chayta rikuspa, khuchikunata michejkuna ayqerqanku. Llajtaman 
chayaspataj, supayniyoj runakunata imachus qhatirisqanta willarqanku. 

34Jinapi chay llajtamanta tukuy runakuna Jesusta taripaj llojserqanku. 
Chaywanpis paywan tinkukuspa, chay cheqamanta ripunanta 
mañarikorqanku. 

Mateo 9 

Jesusqa suchu runata puririchin 

(Mc 2.1-12; Lc 5.17-26) 

1Chaymanta Jesusqa boteman yaykuspa, qocha chimpaman kutirerqa, 
llajtanmantaj chayarqa. 

2Chaymantaj uj suchu runata apamorqanku, phullupi wantumuspa. Jesustaj 
paypi atinikusqankuta rikuspa, onqosqata nerqa: Sonqochakuy, wawáy. 
Juchaykeqa pampachasqaña, nispa. 

3Chaywanpis, Diospa kamachisqanmanta wakin yachachejkuna sonqonkupi 
nerqanku: Kay runaqa ajinata parlaspa, Diospa contranta rimashan, nispa. 

4Jesustajrí imatachus yuyashasqankuta yachaspa, nerqa: Imaraykutaj 
sonqoykichejpi mana allin kajta yuyashankichejri? 

5Imataj aswan atikojlla kanman suchu runata ninaypaj: Juchayki 
pampachasqaña, nispa ninaychu, chayrí: Sayariy, phulluykita oqharispa ripuy, 
nispa ninaychu? 

6Kunan kayta nisaj yachanaykichejpaj Runaj Churenqa atiyniyoj kasqanta kay 
pachapi juchata pampachananpaj, nispa. Chantá suchu runatañataj nerqa: 
Sayariy, phulluykita oqharispataj wasiykiman ripuy, nispa. 

7Chay suchutaj sayariytawan, wasinman riporqa. 

8Chaypi kajkunataj chayta rikuspa, manchachikorqanku, Diostataj 
jatuncharqanku chay jina atiyta runakunaman qosqanmanta. 

Jesusqa Mateota wajyan 

(Mc 2.13-17; Lc 5.27-32) 

9Chaymanta rishaspa, Jesusqa Mateo sutiyoj runata rikorqa impuestota 
cobrananpi tiyashajta, nerqataj: Yachachisqay kanaykipaj noqawan jamuy, 
nispa. Jinamanta Mateoqa sayariytawan, Jesuswan rerqa. 

10Aswan qhepaman Jesuswan, yachachisqankunawan ima Mateoj wasinpi 
mikhusharqanku, chaypitaj impuestota cobrajkunamanta, juchasapapaj 
qhawasqa kajkunamanta ima ashkha runakuna paykunawan khuska 
mikhushallarqankutaj. 

11Fariseokunatajrí chayta rikuspa, Jesuspa yachachisqankunata taporqanku: 
Imaraykutaj yachachejniykichej impuesto cobrajkunawan, juchasapakunawan 
ima mikhushanri? nispa. 

12Jesustaj chayta uyarispa, nerqa: Qhalilla kajkunaqa jampikamayojta mana 
wajyanankuchu tiyan, manachayqa onqosqa kajkunalla. 

13Qankunarí rispa, yachaqamuychej imatachus Diospa Qhelqachisqanpi pay 
niyta munasqanta: Noqaqa ujkunata khuyanaykichejta munani, mana uywa 
wañuchisqa q'olachinatachu, nispa. Noqarí mana cheqan runa kasqankuta 
yuyakojkunatachu wajyaj jamuni, manachayqa juchasapa kasqankuta 
reparakojkunata, nispa. 

Ayunomanta tapukunku 

(Mc 2.18-22; Lc 5.33-39) 

14Uj kuti Bautizaj Juanpa yachachisqankuna Jesusman qayllaykuspa, nerqanku: 
Noqayku, fariseokuna ima sapa kuti ayunayku. Yachachisqaykikunarí 
imaraykutaj mana ayunankuchuri? nispa. 

15Jesustaj uj rijch'anachinawan paykunaman kuticherqa: Qankuna 
yuyankichejchu casamientoman wajyarisqa kajkuna llakisqa kaspa 
ayunanankuta, casarakoj runa paykunawan kashajtin? Manapuni icharí? Uj 
p'unchay chayamonqa, chaypachataj casarakoj paykunamanta qhechusqa 
kanqa. Chaypachamá ayunanqanku, nispa. 

16Jesús kay rijch'anachinatawan nillarqataj: Mana pipis mawk'a p'achamanqa 
mosoj telawan t'irinmanchu, imaraykuchus mosoj telaqa q'entispa, mawk'ata 
astawan jatunta llik'irparinman. 

17Manallataj pipis mosoj vinota mawk'a qara botaman jich'anmanchu. Mosoj 
vinoqa poqoykuspa, chay mawk'a qarata phatachinman, jinapitaj vinoqa 
jich'akunman, qara botapis usunman. Chayrayku, mosoj vinotaqa mosoj qara 
botamanpuni jich'ana, ajinamanta ni mayqen usunanpaj, nispa. 

Jesusqa Jairoj ususinta kawsarichin, yawar apayniyoj warmitapis qhaliyachin 

(Mc 5.21-43; Lc 8.40-56) 

18Jesús chay imakunata parlashajtinraj, judiokunamanta uj kamachej runa 
payman qayllaykorqa, ñawpaqenpi qonqorikuspataj, nerqa: Ususiy kunallanraj 
wañorqapun. Ama jina kaspa jamuy ari, makiykita payman churajtiyki, pay 
kawsarenqa, nispa. 

19Chantá Jesús sayarispa, paywan khuska rerqa, yachachisqankunapis 
paykunawan khuska rillarqankutaj. 

20Chaypachallataj runakuna ukhupi uj warmi karqa, pichus chunka iskayniyoj 
watataña yawar apaywan onqosqa karqa. Paytaj Jesuspa qhepanmanta 
qayllaykuspa, p'achanpa kantunta llankhaykorqa. 

21Chayta ruwarqa, imaraykuchus sonqon ukhupi nisharqa: Sichus Jesuspa 
p'achallantapis llankhaykuyman chayqa, qhaliyapuyman, nispa. 

22Jesustaj kutirikuytawan, payta qhawarispa, nerqa: Sonqochakuy wawáy, 
noqapi atinikusqaykirayku qhaliyasqa kanki, nispa. Chaymantapachataj 
warmeqa qhaliyakaporqa. 

23Chantá Jesusqa judiokunaj kamachejpa wasinman chayaspa, aya 
oqharinankupaj qena tocajkunata rikorqa, jinallataj ashkha runata waqaspa 
qhaparishajta ima. 

24Jesustaj kay jinata paykunata nerqa: Jawaman llojsiychej. Ch'iriskaqa mana 
wañusqachu, manachayqa puñushallan, nispa. Runakunatajrí Jesusmanta 
asikorqanku. 

25Chantá Jesusqa runakunata jawaman llojsichispa, wasi ukhuman yaykorqa. 
Ch'iriskata makinmanta aysarispataj, sayaricherqa. 

26Jinataj chaypacha imatachus Jesús ruwasqan tukuynejpi yachakorqa. 

Jesús iskay ñawsakunata qhawarichin 

27Jesús chaymanta ripushajtin, iskay ñawsakuna qhepanta rispa, 
qhaparerqanku: Davidpa Churin, khuyarikuwayku ari, nispa. 

28Jesús uj wasiman yaykojtintaj, chay ñawsakunaqa payman qayllaykorqanku. 
Jesustaj paykunata taporqa: Qankunata qhawarichinaypaj atiyniyoj kasqayta 
yuyankichejchu? nispa. Paykunataj kuticherqanku: Arí, Wiraqochi, nispa. 

29Chantá Jesús ñawinkuta llankhaykuspa, nerqa: Noqapi atinikusqaykichejman 
jina ruwasqa kachun, nispa. 

30Chay kikinpachataj chay ñawsakunaqa qhawarerqankupacha. Chantá, Jesús 
paykunaman mayta kamacherqa: Amapuni ni piman kayta willankichejchu, 
nispa. 

31Paykunatajrí llojsiytawankama, tukuy chay cheqanejpi Jesús imatachus 
ruwasqanmanta willararqanku. 

Jesusqa opata parlarichin 

32Chaymanta llojsejtinkukama, Jesusman pusamorqanku supayniyoj uj opa 
runata. 

33Chantá, Jesús chay runamanta supayta qharqojtin, opaqa parlayta 
qallarerqa. Runakunataj t'ukuspa, nerqanku: Kay jinataqa mana jayk'ajpis 
Israelpi rikorqanchejchu, nispa. 

34Fariseokunarí nerqanku: Kay runaqa Kuraj Supaypa atiyninwan supaykunata 
qharqon, nispa. 

Chajra poqoy oqharinamanta rijch'anachina 

35Ajinata Jesús muyuynin llajtakunaman, ranchokunaman ima rispa, tantakuna 
wasikunapi yachacherqa. Chaypi Diospa kamachiyninmanta sumaj willayta 
willarqa, runakunatataj tukuy onqoykunamanta, nanaykunamantawan 
qhaliyacherqa. 

36Ashkha runata rikuspataj, paykunamanta khuyakorqa, imaraykuchus 
paykuna saqerpayasqa, ch'eqerasqataj karqanku, mana michejniyoj ovejakuna 
jina. 

37Chaymantataj Jesús yachachisqankunata nerqa: Sut'ita niykichej poqoyta 
oqharinaqa ashkhamin, oqharejkunatajrí pisilla kanku. 

38Chayrayku chajrayojmanta mañakuychej astawan ashkha oqharejkunata 
kachamunanpaj, nispa. 

Mateo 10 

Jesús chunka iskayniyoj kuraj kachankunata ajllan 

(Mc 3.13-19; Lc 6.12-16) 

1Chantá Jesús chunka iskayniyoj yachachisqankunata wajyaspa, paykunaman 
atiyta qorqa supaykunata runamanta qharqonankupaj, jinataj imaymana 
onqoykunamanta, nanaykunamantawan ima runakunata qhaliyachinankupaj. 

2Chay chunka iskayniyoj kuraj kachankunaj sutinku kaykuna kanku: Ñawpaj 
kaj Simón, Pedro nisqa, wawqen Andreswan, Zebedeoj churinkuna 
Santiagowan, Juanwan ima. 

3Kallarqankutaj Felipe, Bartolomé, Tomás, impuestota cobraj Mateo, Alfeoj 
churin Santiago, Tadeo, 

4cananeo nisqa Simón, Judas Iscariote ima, pichus Jesusta jap'ichinan karqa, 
chay. 

Jesusqa kuraj kachankunata kachan 

(Mc 6.7-13; Lc 9.1-6) 

5Jesús chay chunka iskayniyoj kuraj kachankunata kay jinata kamachispa 
kacharqa: Mana judío kajkunaman ama rinkichejchu, nitaj Samaria jap'iyman 
yaykunkichejchu. 

6Manachayqa Israel ayllullaman riychej, pikunachus chinkasqa oveja jina 
kanku, chaykunallaman. 

7Rispataj, willaramuychej: Diospa janaj pacha kamachiynenqa qayllapiña 
kashan, nispa. 

8Chantá onqosqakunata qhaliyachiychej, wañusqakunatataj kawsarichiychej. 
Jinallataj llejti onqoyniyojkunata qhaliyachispa llimphuchaychej, 
supaykunatapis runakunamanta qharqoychej. Qankunaqa kay atiyta qhasilla 
jap'erqankichej. Chayrayku chay ruwasqaykichejmantaqa ama 
pagachikuychejchu. 

9Wayaqaykichejpi ama qolqeta, nitaj qorita, nillataj cobremanta phatatapis 
apakuychejchu. 

10Ñanpi mikhunaykichejpaj amallataj qoqawi wayaqata apaychejchu, nitaj 
iskay p'achakunata, nitaj waj juk'utakunatapis, nillataj varatapis. Ama imatapis 
apakuychejchu, imaraykuchus pichus llank'ajqa ruwasqanmanta 
mikhunanpuni tiyan. 

11Qankuna may llajtamanpis, chayrí ranchomanpis chayaspaqa, pichus k'acha 
runa kajta mask'aychej, chay wasinpitaj qhepakuychej, waj llajtaman 
rinaykichejkama. 

12Wasiman yaykuspataj, chaypi tiyakojkunata Diospa sutinpi napaykuychej. 

13Chay wasipi tiyakojkuna napaykusqaykichejta jap'ikunapaj jinachus 
kankuman chayqa, Dios paykunata saminchanqa. Mana chaypaj jina kajtinkurí, 
Dios paykunata mana saminchanqachu. 

14Sichus pillapis wasinkuman mana wajyarikusunkichej, nitaj 
parlasqaykichejtapis uyarisunkichej chayqa, chay wasimanta, chayrí chay 
llajtamanta llojsiychej, chakiykichejmanta jallp'ata thalarakuspa, ajinamanta 
mana allin ruwasqankuta yachanankupaj. 

15Noqataj sut'ita niykichej: Juicio p'unchaypeqa chay llajtayojkunapaj aswan 
ñak'ariy kanqa, Sodomapi, Gomorrapi tiyakojkunamanta nisqaqa, astawanraj, 
nispa. 

Jamoj p'unchaykunapi ñak'ariykuna 

16Kunanqa, noqa kachashaykichej ovejatapis atojkunaj chawpinkuman 
kachashayman jina. Qankunarí katarikuna jina sumaj yuyayniyoj kaychej, 
urpikuna jinataj llamp'u sonqoyoj. 

17Allinta qhawakuychej runakunamanta, imaraykuchus juntaman qankunata 
pusaspa, tantakuna wasikunapi jasut'ichisonqachej. 

18Noqaraykutaj llajtata kamachejkunaman, kuraj kamachejkunaman ima 
pusasonqachej. Chantá, ñawpaqenkupi paykunaman, mana judío 
kajkunamanpis noqamanta testigo jina willankichej. 

19Kamachejkunaman apachisojtiykichej, ama phutikunkichejchu imaynatachus 
parlanaykichejmanta, chayrí imatachus ninaykichejmanta. Chaypacha Dios 
imatachus parlanaykichejta yuyaychasonqachej. 

20Mana qankunallachu parlankichej, astawanqa Tata Diosniykichejpa Espíritun 
qankunanejta parlanqa. 

21Chaypachaqa uj ayllupi runaqa wawqenta wañuchinankupaj jap'ichenqa, 
tatapis wawanta jap'ichillanqataj. Wawakunapis tatankoj, mamankoj contranta 
oqharikuspa, paykunata kamachejkunawan wañuchichenqanku. 

22Noqarayku tukuy runakuna chejnisonqachej. Chaywanpis qankunamanta 
pichus tukukuykama sinch'ita sayaj, chay runata Dios qhespichenqa. 

23Sichus mayqen llajtapipis chejnispa qhatiykachasunkichej chayqa, waj 
llajtamanñataj ayqeychej. Kayta sut'ita niykichej: Manaraj tukuy israelitakunaj 
llajtankukunapi willayta tukushajtiykichej, ñapis Runaj Churenqa 
kutimonqaña, nispa. 

24Yachakojqa yachachejninmanta mana aswan kurajchu, nitaj wata runapis 
patronninmanta aswanchu. 

25Yachakojpajqa walej yachachejnin jina kanan, wata runapajpis patronnin jina 
kanan. Jinallataj, noqatachus Beelzebú sutiwan sutichawanku chayqa, 
imatarajchus qankunata sutichasonqachej, nispa. Ajinata Jesús kachankunata 
nerqa. 

Pitataj manchachikusunri? 

(Lc 12.2-7) 

26Jesús nillarqataj: Chayrayku, ama runakunata manchachikuychejchu. Tukuy 
pakasqa kajpis, jinallataj mana sut'inchasqa kajpis sut'inchakonqapuni. 

27Imatachus laqhapi nisqaykichej, chaytaqa qankuna sut'i p'unchaypi niychej. 
Pakaypi uyarisqaykichejtapis wasi patamanta qhaparispa willaychej. 

28Ama qankunata wañuchejkunata manchachikuychejchu, imaraykuchus 
paykuna almaykichejtaqa mana imanayta atinkuchu. Aswanpis, Diostamin 
manchachikuychej, imaraykuchus pay wañuchisuspa, lawrashaj nina 
qochaman wijch'uykusuyta atin. 

29Manachu runakuna iskay p'isqetutapis phisullapi vendenku? Chaywanpis, 
Tata Diosniykichej mana munajtenqa, ni uj p'isqetullapis pampaman 
urmanchu. 

30Jinallataj Diospis qankunamanta mana qonqanchu. Umaykichejpi 
chujchaykichej mashkhachus kasqanta yachan. 

31Chayrayku ama manchachikuychejchu, imaraykuchus qankunaqa aswan 
valorniyoj kankichej ashkha p'isqokunamanta nisqaqa. 

Jesucristojta kasqanmanta rimarej 

(Lc 12.8-9) 

32Sichus pipis runakunaj ñawpaqenpi yachachisqay kasqanta rimarenqa 
chayqa, noqapis janaj pachapi kashaj Tataypa ñawpaqenpi nisaj: Payqa 
noqajtamin, nispa. 

33Chantá, sichus pipis runakunaj ñawpaqenpi mana rejsiwaj tukonqa chayqa, 
noqapis payta mana rejsisajchu janaj pachapi kashaj Tataypa ñawpaqenpi. 

Jesusrayku t'aqanaku 

(Lc 12.49-53; 14.25-27) 

34Ama yuyaychejchu noqa kay pachaman allin kawsayta apamoj jamusqayta. 
Aswanpis mana allin kawsayta apamuni, runakunatataj t'aqanachej jamuni. 

35Noqaqa jamuni uj runaj churin tatanpa contranpi kananpaj, jinallataj uj ususi 
mamanpa contranpi kananpaj, ñojch'apis suegranpa contranpi. 

36Sapa ujpata ayllun ukhullamantataj awqan rikhurenqa. 

37Pichus tatanta, chayrí mamanta noqamanta astawan munakojqa mana 
noqajta kananpaj jinachu. Ajinallatataj, sichus pipis churinta, chayrí ususinta 
noqamanta astawan munakun chayqa, nillataj payqa noqajta kananpaj jinachu. 

38Jinallataj manachus pipis cruzninta oqharispa qhepayta jamunman chayqa, 
payqa mana noqajta kananpaj jinachu. 

39Pichus noqata kasunawanmanta nisqa kawsaynin aswan kasqanta 
qhawanman chayqa, payqa mana wiñay kawsayman yaykonqachu. 
Chaywanpis pichus noqarayku kawsayninta mana may kasqanta qhawanchu, 
chay runa wiñay kawsayman yaykonqa. 

T'inkakunamanta 

(Mc 9.41) 

40Sichus pipis qankunata wajyarikusunkichej chayqa, noqata 
wajyarikushawan. Pichus noqata wajyarikuwajtaj Kachamuwajniyta 
wajyarikushan. 

41Sichus pipis Diosmanta sut'inchajta wajyarikun Diosmanta sut'inchaj 
kasqanrayku chayqa, payqa Diosmanta sut'inchaj jinallataj t'inkata jap'enqa. 
Sichus pipis cheqan runata wajyarikun cheqan runa kasqanrayku chayqa, 
paypis cheqan runa jinallataj t'inkata jap'enqa. 

42Sichus pipis yachachisqaykunamanta pisipaj qhawasqa kajman uj vaso 
yakullatapis jaywarin yachachisqay kasqanrayku chayqa, kayta sut'itapuni 
niykichej: Chay runaqa t'inkata jap'enqapuni, nispa. 

Mateo 11 

Bautizaj Juanpa kachankuna 

(Lc 7.18-35) 

1Jesusqa chunka iskayniyoj yachachisqankunaman chaymanta yuyaychayta 
tukuytawan purirerqa, chay cheqanejpi llajtakunaman yachachinanpaj, 
Diosmantataj willarananpaj ima. 

2Chaypacha Bautizaj Juan carcelpi kasharqa. Chantá Cristoj ruwasqanmanta 
uyarispa, wakin yachachisqankunata Jesusta tapunankupaj kacharqa: 

3Qanchu kanki, pichus jamunan karqa, chay? Chayrí, wajtachu suyasqayku? 
nispa. 

4Jesustaj paykunaman kuticherqa: Rispa, Juanman willamuychej imatachus 
rikushankichej, uyarishankichejtaj, chay tukuyta: 

5Ñawsakunaqa rikunku, suchukunapis puririnku, jinallataj llejti 
onqoyniyojkuna llimphuchasqa kanku. Joq'arakunapis uyarinku, wañusqakuna 
kawsarimunku, wajchakunamanpis Diosmanta sumaj willay willakun. 

6Kusikuyniyojmin pichus mana iskayrayaspa noqamanta jap'ikojqa, nispa. 

7Juanpa yachachisqankuna ripusqankutawan, Jesusqa Juanmanta 
runakunaman parlayta qallarerqa: Imata qhawajtaj ch'inman rerqankichej? 
Wayraj wajtaykachasqan soqosotachu? 

8Manachayrí, imatataj rikorqankichej? Sumaj p'achayoj runatachu? Sumaj 
p'achayojkunaqa kuraj kamachejkunaj wasinkupi kashanku. 

9Imatapunitaj rikumorqankichejri? Diosmanta uj sut'inchajtachu? Arí, 
noqatajrí niykichej, Diosmanta sut'inchajmantapis aswanraj kasqanta. 

10Kay Juanmanta parlaspa, Diospa Qhelqachisqanpi nin: Noqa willajniyta 
ñawpaqeykita kachamushani, ñanta wakichipusunanpaj, nispa. 

11Noqa sut'ita nillaykichejtaj: Tukuy runamanta mana ujllapis Juanmanta 
nisqaqa aswan kuraj kanchu. Chaywanpis Diospa janaj pacha kamachiyninpi 
mana kasu ruwana kaj Juanmanta aswan kurajraj. 

12Bautizaj Juan jamusqanmantapacha kunankamaqa, Diospa janaj pacha 
kamachiynenqa ñawpajman rishan, awqakuna mana munashajtinkupis. Mana 
manchachikojkunatajrí Diospa kamachiyninman kallpankuwan yaykuyta 
munashanku. 

13Diosmanta tukuy sut'inchajkunaj qhelqasqankupi, chantá Moisespa 
kamachisqankuna qhelqasqapi imaqa Diospa kamachinanmanta willarqanku 
Juan jamunankama. 

14Sichus qankuna kay nisqayta jap'ikuyta munankichej chayqa, Juanqa 
Diosmanta sut'inchaj Elías qankunapaj kanman, pitachus Dios kachamunan 
karqa, chay. 

15Pichus nisqayta jap'ikuyta munajqa allinta uyarichun, nispa. 

16Kay tiempopi kawsaj runakunata imamantaj rijch'achiymanri? Paykunaqa 
plazapi pujllaj wawakunaman rijch'akunku. Wawa masinkuta qhaparispa, 
paykuna ninku: 

17Qenata tocapuyku, qankunarí mana tusunkichejchu. Llakiy takiykunata 
takiripuyku chaypis, manallataj waqankichejchu, nispa. 

18Chayta niykichej, imaraykuchus Bautizaj Juan jamuspa, mana chhikata 
mikhojchu, nitaj vinota ujyajchu. Qankunataj nerqankichej: Payqa supayniyoj, 
nispa. 

19Runaj Churin jamojtintajrí, mikhusqanrayku, ujyasqanraykutaj ninkichej: 
Kay runaqa anchata mikhun, machasqallataj purin. Chantá juchasapakunawan, 
impuestota cobrajkunawan ima kawsakun, nispa. Jinapis Dios yachayniyoj 
kasqanta reparanchej, chay yachachisqanta qhatejkuna imaynatachus 
kawsasqankuta rikuspa, nispa. 

Jesuspi mana atinikojkuna 

(Lc 10.13-15) 

20Chaypacha Jesús k'amiyta qallarerqa, may llajtakunapichus astawan t'ukuna 
imakunata ruwarqa, chaypi tiyakojkunata, manapuni juchankumanta Diosman 
kutirikusqankurayku. 

21Nerqataj: Ay, Corazín llajtayojkuna, qankunamanta imallachus kanqa. Ay 
imallachus kanqa qankunamantapis, Betsaida llajtayojkuna. Sichus Tiro 
llajtapi, jinataj Sidón llajtapi pipis qankuna ukhupi kay ruwasqay t'ukunata 
ruwanman karqa chayqa, maypachaña Diosman kutirikunkuman karqa. 
Paykunaqa qhashqa p'achata churakuspa, ushpha patapi tiyaspataj, Diosman 
kutirikusqankumanta yachayta qonkuman karqa. 

22Chayrayku niykichej: Juicio p'unchaypeqa, Tiro llajtayojkunapaj, Sidón 
llajtayojkunapaj ima aswan pisi ñak'ariy kanqa. Qankunapajrí aswan sinch'i 
ñak'ariy kanqa. 

23Jinallataj qankuna Cafarnaún llajtayojkuna, yuyankichejchu janaj pachakama 
oqharisqa kanaykichejta? Manapuni, astawanqa ukhu pachaman 

wijch'uykusqa kankichej. Sodomapichus qanpi jina pipis t'ukuna imakunata 
ruwanman karqa chayqa, chay llajtaqa kunankama kakushanman karqa. 

24Chayrayku niykichej: Juicio p'unchaypeqa qankuna aswan sinch'ita 
ñak'arinkichej Sodomapi tiyakojkunamanta nisqaqa, nispa. 

Jesusqa runakunata wajyan 

(Lc 10.21-22) 

25Chaypacha Jesús kay jinata Diosta nerqa: Tatáy, janaj pachata, kay 
pachatawan kamachej Dios, noqa jatunchayki imaraykuchus qan kay 
imakunata yachayniyojkunamanta, yuyayniyojkunamantawan pakaykorqanki, 
wawa jina kajkunamantaj sut'incharqanki. 

26Arí, Tatáy, qan ajinata munarqanki, nispa. 

27Chantá Jesús chaypi kajkunata nillarqataj: Tatayqa tukuy imata qowan. Mana 
pipis yachanchu pichus Churi kasqanta. Chaytaqa Tatalla yachan. Nitaj pipis 
yachanchu pichus Tata kasqanta, manachayqa Churillan yachan, jinallataj 
pimanchus Churin rejsichiyta munan, chay. 

28Noqaman jamuychej, tukuy sayk'usqa kajkuna, llasa q'epiyojkuna ima, 
noqataj samarichisqaykichej. 

29Yugoy churasqayta tukuy sonqo jap'ikuychej, noqamantataj yachaqakuychej. 
Noqaqa k'acha kani, llamp'u sonqotaj, qankunataj chayta ruwaspa, samariyta 
tarinkichej, 

30imaraykuchus yugoyqa apay atinalla, q'epiypis mana llasachu, nispa. 

Mateo 12 

Samarina p'unchaymanta churanaku 

(Mc 2.23-28; Lc 6.1-5) 

1Chaypacha uj samarina p'unchaypi Jesús trigo chajraj chawpinta risharqa, 
yachachisqankunataj yarqhachikuspa, trigo umakunata t'iperqanku chayta 
mikhunankupaj. 

2Fariseokunatajrí chayta rikuspa, Jesusta nerqanku: Qhaway 
yachachisqaykikunata, samarina p'unchaypi mana ruwanata ruwashanku, 
nispa. 

3Jesustajrí fariseokunata nerqa: Manachu jayk'ajpis ñawirerqankichej David, 
paywan kajkunawan ima, yarqhachikuspa imatachus ruwasqankumanta? 

4Diospa wasinman yaykuspa, paykunaqa Diospaj t'aqasqa t'antata 
oqharerqanku, mikhorqankutaj. Chaytaqa mana David, nitaj paywan 
kajkunapis mikhunanchu karqa, manachayqa sacerdotekunallapaj karqa. 



1891 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

5Chayrí, manachu Moisespa kamachisqanpi ñawirerqankichej, Templopi 
sacerdotekuna samarina p'unchaypi ruwanankuta junt'ashaspapis mana 
juchayojchu kasqankuta? 

6Noqatajrí niykichej: Pichus kaypi kajqa aswan kurajmin Templomanta 
nisqaqa. 

7Qankunachus yachawajchej imatachus niyta munasqanta: Noqaqa ujkunata 
khuyanaykichejta munani, manataj uywa ñak'asqa q'olachinata 
jaywanawaykichejtachu nispa chayqa, qankunaqa mana juchayojkunata mana 
juchachawajchejchu karqa. 

8Chayta niykichej, imaraykuchus Runaj Churenqa samarina p'unchaypi 
imatachus ruwana kasqanta ninanpaj atiyniyojmin, nispa. 

Jesús makin ch'akisqa runata qhaliyachin 

(Mc 3.1-6; Lc 6.6-11) 

9Chaymanta llojsispa, Jesús tantakuna wasiman rerqa. 

10Chaypitaj makin ch'akisqa uj runa kasharqa. Jinapi fariseokunaqa Jesusta 
ch'ataykuyta munaspa, taporqanku: Samarina p'unchaypi onqosqata 
qhaliyachiy atikunchu? nispa. 

11Jesustaj paykunata nerqa: Qankunamanta mayqenpatapis uj ovejaykichej 
samarina p'unchaypi pujyuman urmaykojtin, manachu orqhokapuwajchej? 

12Runarí manachu aswan valorniyoj kanman ovejamanta nisqaqa? Chayrayku 
samarina p'unchaypipis runa masipaj allin kajta ruwayta atinchej, nispa. 

13Chaymantataj Jesús chay runata nerqa: Makiykita jaywariy, nispa. Paytaj 
makinta jaywarejtin, chay makenqa qhaliyaporqa, ujnin kaj makin jina. 

14Chaywanpis fariseokunaqa llojsiytawan, yachachinakorqanku 
imaynamantachus Jesusta wañuchinankupaj. 

Isaiaspa sut'inchasqan junt'akun 

15Payta wañuchiyta munashasqankuta yachaspa, Jesús chay cheqamanta 
riporqa, jinataj ashkha runakuna qhepanta rillarqankutaj. Chantá Jesús tukuy 
onqosqakunata qhaliyacherqa. 

16Chaywanpis paykunata mayta kamacherqa ama pimanpis willanankuta 
pichus pay kasqanta. 

17Ajinata ruwaspa, Jesusqa Diosmanta ñawpa sut'inchaj Isaiaspa nisqanta 
junt'arqa: 

18Dios nin: Kaymin noqaj kamachiy, pitachus noqa ajllakuni, chay. Paymin 
munakusqay, paywantaj may kusisqa kani. Payman Espirituyta qoni, chantá 
tukuy suyuman justiciamanta willanqa. 

19Payqa mana piwanpis churanakonqachu, nitaj qhaparqachanqachu, nillataj 
callepipis sinch'ita parlanqachu. 

20Lajrasqa soqosollatapis mana p'akenqachu, nitaj ñak'ayllata lawrashaj 
mecherotapis wañuchenqachu, cheqan justiciata atipachinankama. 

21Chantá tukuy kay pachapi kaj runakunaqa paypi atinikuspa allin kajta 
suyakonqanku. Ajinata Isaías Jesusmanta sut'incharqa. 

Santo Espiritupaj rimajkuna 

(Mc 3.20-30; Lc 11.14-23; 12.10) 

22Uj kuti runakunaqa Jesusman pusarqanku supayniyoj ñawsa opa runata, 
Jesustaj payta qhaliyacherqa. Ajinamanta chay runaqa parlarerqa, 
qhawarerqataj. 

23Chayta rikojkunataj t'ukuspa, nerqanku: Manachu kayqa Davidpa Churin 
kanman? nispa. 

24Fariseokunarí chayta uyarispa, nerqanku: Kuraj Supay Beelzebú kay 
runaman atiyta qon, chayraykumin pay supaykunata qharqon, nispa. 

25Chantá Jesús imatachus yuyasqankuta yachaspa, nerqa: Sichus uj suyupi 
tiyakojkuna chejninakuspa t'aqanakunkuman chayqa, chay suyu mana 
sayanmanchu, tukukunman. Jinallatataj sichus uj llajtapi, chayrí wasi ayllupipis 
phiñanakuspa t'aqanakunkuman chayqa, manallataj khuska kayta 
atinkumanchu. 

26Sichus Supay Satanás pay kikillantataj qharqokun chayqa, pay kikin 
t'aqanasqa kashan. Imaynatataj kamachiynin sayallanqapuniri? 

27Chantá sichus noqa Beelzebujpa atiyninwan supaykunata qharqoni chayqa, 
pinejtataj yachachisqaykichejkunaqa supaykunata qharqonkuri? Chayrayku, 
chay nisqaykichejmanta paykuna juchachasonqachej. 

28Sichus noqaqa Diospa Espiritunpa atiyninwan supaykunata qharqoni chayqa, 
sut'itapuni niykichej: Diosqa qankuna ukhupi kamachiyta qallarishanña, nispa. 

29Chayrí imaynatataj pipis kallpasapa runaj wasinman yaykuyta atinman, 
kapuyninta qhechoj, manachus ñawpajta chay runata wataykunmanraj 
chayqa? Chay runata wataykusparajpuni, pipis paypa wasinpi kaj chhikata 
suwakapunman. 

30Pichus mana noqaman sayasqa kajqa contraypi kashan, pitajchus noqawan 
ruwanayta mana ruwajqa contraypi ruwan. 

31Chayrayku niykichej: Diosqa runakunaj ima juchankutapis, tukuy mana allin 
rimasqankutapis pampachayta atin. Pitajchus Santo Espíritoj contranta 
millayta riman chayrí, chay juchanqa mana pampachasqachu kanqa. 

32Sichus pipis Runaj Churinpa contranta millayta riman chayqa, chay juchan 
pampachasqa kanqa. Sitajchus pipis Santo Espíritoj contranta riman chayrí, 
mana chay juchaqa pampachasqachu kanqa kay p'unchaypi, nitaj jamoj 
p'unchaypipis. 

Sach'ataqa poqoyninnejta rejsinchej 

(Lc 6.43-45) 

33Allin sach'aqa allin poqoyta poqon. Mana allin sach'arí mana allin poqoytachu 
poqon. Chayrayku sach'ataqa poqoyninnejta rejsinchej. 

34Qankuna venenoyoj katarikuna jina kankichej. Imaynatataj allin kajta 
parlawajchej, qankuna mana allin runakuna kashaspari? Imawanchus runaj 
sonqon junt'a kashan, chayman jina parlan. 

35Sumaj runaqa allinta parlan, imaraykuchus sonqonqa allin imakunawan 
junt'a kashan. Millay runarí mana allin kajta parlan, imaraykuchus sonqonqa 
mana allinkunawan junt'a kashan. 

36Chayrayku niykichej: Juicio p'unchaypeqa tukuy runakuna cuentata 
qonqanku tukuy qhasi manakajta parlasqankumanta, 

37imaraykuchus parlasqaykiman jina cheqan runapaj rejsisqa kanki, 
manachayrí juchachasqa kanki, nispa. 

Wakinkuna t'ukuna ruwanata mañanku 

(Mc 8.12; Lc 11.29-32) 

38Uj kuti Diospa kamachisqanmanta wakin yachachejkuna, fariseokunawan 
ima Jesusta nerqanku: Yachachej Wiraqochi, runaj mana jayk'aj rikusqan 
t'ukunata ruwanaykita rikuyta munayku Diosmanta jamusqaykita 
yachanaykupaj, nispa. 

39Jesustajrí paykunaman kuticherqa: Qankunaqa millayta ruwaj kankichej, 
qhenchachakojtaj. Chayrayku runaj mana jayk'aj rikusqan t'ukunata 
ruwanayta mañankichej. Chaywanpis, mana waj t'ukunata 
rikuchisqaykichejchu, manachayqa, Diosmanta sut'inchaj Jonaswan imachus 
karqa, chayllata. 

40Imaynatachus Jonás jatun challwaj wijsanpi kinsa p'unchayta, kinsa 
tutatawan karqa, ajinallatataj Runaj Churinpis kinsa p'unchayta, kinsa 
tutatawan jallp'aj sonqonpi kanqa. 

41Chantá Nínive llajtayojkunaqa juiciopi jatarimuspa, kunan p'unchaypi 
tiyakojkunata juchachanqanku, imaraykuchus Jonás willarajtinkama, paykuna 
Diosman kutirikusqanku. Kunantajrí Jonasmanta aswan kuraj kaj kaypi kashan. 

42Chantá juicio p'unchaypi, uray suyumanta qoyapis sayarispa, kay runakunata 
juchachallanqataj, imaraykuchus qoyaqa karu jallp'amanta jamusqa 

Salomonpa yachayninta uyarej. Kunantajrí Salomonmanta aswan kuraj kaypi 
kashan, qankunataj mana uyariyta munankichejchu. 

Runamanta llojsej supaymanta rijch'anachina 

(Lc 11.24-26) 

43Jayk'ajchus runamanta millay supay llojsin chaypacha, payqa ch'aki 
jallp'anejta purin samarikuyta mask'aspa. Mana tarispataj, nin: 

44Kutipusaj, pimantachus llojsimorqani, chayman, nispa. Chayaspataj, pay 
reparan chay runa sumaj pichasqa, k'uchunchasqa, ch'usaj wasi jina 
kashasqanta. 

45Chantá rispa, qanchis supaykunatawan pusaykun paymanta aswan 
millaykunata. Paykunataj chay runaman yaykuspa, chaypi tiyakapunku. Jinapi 
chay runaj kawsaynenqa aswan millayman tukupun, ñawpaj kasqanmanta 
nisqaqa. Ajinallataj kanqa kunan tiempo millayta ruwaj runakunawanpis, 
nispa. 

Jesuspa maman, wawqenkunawan 

(Mc 3.31-35; Lc 8.19-21) 

46Jesús runakunaman parlashajtillanraj, maman, wawqenkuna ima jawapi 
suyasharqanku, paywan parlayta munaspa. 

47Jinapi Jesusman willacherqanku: Mamayki, wawqeykikuna ima jawapi 
mask'ashasunku, qanwan parlariyta munaspa, nispa. 

48Jesustajrí kuticherqa: Pikunatataj mamaypaj, wawqeykunapaj ima 
qhawaniri? nispa. 

49Chantá makinwan yachachisqankunata rikuchispa, nerqa: Kaykunamari 
mamay, wawqeykunapis kanku. 

50Pichus janaj pachapi kashaj Tataypa munayninta ruwajmari wawqey, panay, 
jinallataj mamaypis, nispa. 

Mateo 13 

Tarpoj runamanta rijch'anachina 

(Mc 4.1-9; Lc 8.4-8) 

1Chay p'unchayllataj Jesús wasimanta llojsispa, qocha kantupi tiyarikorqa. 

2Chaymantaj ashkha runakuna payman tantakamojtinku, Jesusqa boteman 
wicharispa, chaypi tiyarikorqa, runakunataj qocha kantullapi qhepakorqanku. 

3Chantá Jesús tukuy imamanta parlaspa, rijch'anachinawan yachacherqa. 
Nerqataj: Uj runa tarpoj llojsisqa. 

4Grano mujuta qhallishajtintaj, wakin muju ñanman urmasqa, p'isqokunataj 
jamuytawan, mikhukapusqanku. 

5Wakin mujoqa rumirara pisi jallp'ayojman urmaspa, p'utumusqa. Chaywanpis 
mana ukhu jallp'ayoj kasqanrayku, 

6inti llojsimojtinkama, qawirasqa, ch'akipusqataj, mana allin saphiyoj 
kasqanrayku. 

7Wakin mujoqa khishkarara qhora chawpiman urmasqa, khishkataj chajrawan 
khuska wiñaykuspa, p'ampaykusqa. 

8Wakin mujutajrí sumaj jallp'aman urmaspa, poqosqa. Wakin muju pachajta, 
wakin sojta chunkata, wakintaj kinsa chunkata uj mujullamanta poqosqa. 

9Pichus nisqayta jap'ikuyta munajqa allinta uyarichun, nispa. 

Imapajtaj rijch'anachinakunari? 

(Mc 4.10-12; Lc 8.9-10) 

10Chantá yachachisqankuna Jesusman qayllaykuspa, taporqanku: Imajtintaj 
runakunaman rijch'anachinawan parlankiri? nispa. 

11Jesustaj kuticherqa: Imachus kanqa Dios kamachishajtin, chay pakasqa 
yachayta pay qankunaman rejsichisunkichej, manataj paykunamanqa. 

12Pichus yachachisqayta jap'ikojmanqa Dios astawan yuyayta qonqa, aswan 
yachayniyoj kananpaj. Mana uyariwayta munajkunamantarí Dios pisi 
yachasqankutapis qhechonqa. 

13Chayrayku noqaqa rijch'anachinawan wajkunaman parlani, imaraykuchus 
qhawashaspa, mana rikunkuchu. Ninriyoj kashaspapis, mana uyarinkuchu, 
nitaj entiendenkuchu. 

14Ajinata Diosmanta ñawpa sut'inchaj Isaiaspa nisqan paykunapi junt'akun: 
Uyarinkichej, manataj entiendenkichejchu. Qhawashaspapis, mana 
rikunkichejchu. 

15Kay runakunaj sonqonqa rumiyasqa, ninrinkupis lojt'uyachisqa. 
Ñawinkutapis wisq'allankutaj ama rikunankupaj. Paykunachus ñawinkuwan 
qhawankuman, ninrinkuwan uyarinkuman, tukuy sonqotaj 
kutirikamuwankuman chayqa, chaypacha noqaqa paykunata qhaliyachiyman, 
nispa. 

16Qankuna yachachisqaykunarí kusikuyniyojmin kankichej, imaraykuchus 
ñawiykichejqa rikun, ninriykichejpis uyarin. 

17Kayta sut'ita niykichej: Diosmanta ashkha ñawpa sut'inchajkuna, cheqan 
runakunapis imatachus kay rikusqaykichejta rikuyta munarqanku, manataj 

rikorqankuchu. Jinallataj imatachus uyarishankichej, chayta uyariyta 
munallarqankutaj, nillataj uyarerqankuchu. 

Jesús tarpoj runamanta sut'inchan 

(Mc 4.13-20; Lc 8.11-15) 

18Kunan uyariychej ari, imatachus tarpojmanta rijch'anachina niyta 
munasqanta. 

19Wakin runakunaqa ñan patapi urmasqa muju jina kanku. Pipis janaj pacha 
kamachiyninmanta willayta uyarishaspa mana entiendejtin, Kuraj Supay 
jamuspa, sonqonpi imachus tarpusqa kajta qhechun. 

20Wakinkuna kanku rumirara jallp'api t'akasqa muju jina. Paykuna Diospa Simi 
nisqanta uyarispa, kusisqa jap'ikunku. 

21Chaywanpis mana allin saphichasqa kaspa, mana unaytachu sayanku. 
Manachayqa Diospa simi nisqanta jap'ikusqankurayku llakiy jamojtin, chayrí 
qhatiykachasqa kaspa, paykuna qhepaman kutirikapunku. 

22Khishkarara jallp'api t'akasqa, chay mujupis Diospa simi nisqanta uyarejwan 
ninakullantaj. Chaywanpis kay kawsaymanta phutikuykuna, qhapajyayta 
munapayaywan ima payta q'otiyan, jinataj chaykunaqa Diospa simi nisqanta 
p'ampaykuspa, mana wiñajta saqenkuchu. 

23Sumaj jallp'aman t'akakoj mujurí ninakun, pichus Diospa simi nisqanta 
uyarispa sumajta entienden, chaywan. Payqa sumaj poqoyniyoj planta jina, 
chay jina kajkunamantataj wakin kanku sapa mujumanta pachajta poqoj jina, 
wakintaj sojta chunkata, wakintaj kinsa chunkata poqoj jina, nispa. 

Cizaña qhoramanta rijch'anachina 

24Waj rijch'anachinatawan Jesús yachachillarqataj: Diospa janaj pacha 
kamachiynenqa jallp'anpi sumaj mujuta tarpoj runaman rijch'akun. 

25Chaywanpis tarpojkuna puñuranankukama, chajrayojpa awqan jamuspa, 
cizaña qhora mujuta trigo tarpusqaman qhalliytawan, ripusqa. 

26Trigo umashajtinña, chaypacha tarpojkuna reparasqanku cizaña qhorapis 
kallasqantataj. 

27Jinapi chajrayojpa kamachinkuna rispa, nisqanku: Patrón, jallp'aykipeqa 
manachu sumaj mujuta tarporqanki? Imaynamantataj cizaña qhora rikhurinri? 
nispa. 

28Paytaj nisqa: Pi awqaychá kaytaqa ruwan, nispa. Kamachinkunataj 
tapusqanku: Cizañata qhoramunaykuta munawajchu? nispa. 

29Paytaj kutichisqa: Ama jinaychejchu. Cizañata qhorashaspa, trigotawan 
t'iraykuwajchej. 

30Aswanpis wiñajta saqellaychej poqoy oqharinakama. Trigo ruthunaña 
kajtintaj, noqa ruthojkunaman nisaj: Cizañataraj ñawpajta pallaychej, marq'a 
marq'ata wataraspa ruphachinapaj. Chaymantataj trigota ruthuspa, 
pirwayman waqaychamuychej, nispa. 

Mostaza mujumanta rijch'anachina 

(Mc 4.30-32; Lc 13.18-19) 

31Jesusqa waj rijch'anachinata paykunaman willarqa: Diospa janaj pacha 
kamachiynenqa mostaza mujuman rijch'akun, mayqentachus uj runa jallp'anpi 
tarpusqa, chayman. 

32Mostaza mujoqa tukuy mujumanta aswan juch'uy. Jinapis wiñaspa, tukuy 
qhoramanta aswan jatunta wiñan sach'ayanankama. Chantá p'isqokunapis 
jamuspa, thansankunapi thapacharikunku, nispa. 

Levaduramanta rijch'anachina 

(Lc 13.20-21) 

33Jinallataj, Jesús waj rijch'anachinata paykunaman willarqa: Diospa janaj 
pacha kamachiynenqa levaduraman rijch'akun. Uj warmi kinsa arroba 
jak'uman pisi levadurata jich'aykusqa chaypis, tukuynin masata poqochisqa, 
nispa. 

Jesús rijch'anachinawan yachachin 

(Mc 4.33-34) 

34Jesusqa tukuy imamanta rijch'anachinawan runakunaman parlarqa. Mana 
rijch'anachinawanqa mana imatapis paykunaman yachacherqachu. 

35Ajinamanta Jesusqa Diosmanta sut'inchajpa nisqanta junt'arqa: 
Rijch'anachinakunawan parlarisaj, sut'inchasajtaj imakunachus pakasqa 
karqanku Dios kay pachata ruwasqanmantapacha, chaykunata, nispa. 

Jesús cizañamanta rijch'anachinata sut'inchan 

36Chantá runakunata kacharpayaspa, Jesusqa wasiman yaykorqa. 
Yachachisqankunataj payman qayllaykuspa, nerqanku: Ama jina kaspa, cizaña 
qhora rijch'anachinamanta sut'inchawayku, nispa. 

37Chantá pay kuticherqa: Sumaj mujuta tarpojqa Runaj Churin. 

38Jallp'aqa kay pachawan ninakun. Sumaj mujutaj Diospa janaj pacha 
kamachiyninpi kajkuna kanku, cizañataj Kuraj Supayta kasojkuna. 

39Jinataj cizañata t'akaj awqaqa Kuraj Supaywan ninakun. Poqoyta oqharinataj 
kay pachaj tukukuyninwan ninakun, ruthojkunataj angelkuna kanku. 

40Imaynatachus runakuna cizañata tantaspa, ninawan ruphaykuchinku, 
ajinallataj kay pachaj tukukuyninpi kanqa. 

41Runaj Churin kamachiyta qallarishaspa, angelninkunata kachamonqa, 
kamachiyninmanta orqhonankupaj runata juchallichejkunata, millayta 
ruwajkunatawan ima. 

42Angelkunataj lawrashaj hornoman paykunata wijch'uykonqanku, chaypitaj 
manchay waqay, kiru k'arukuytaj kanqa. 

43Cheqan runakunatajrí Tata Diosninkoj kamachiyninpi inti jina 
lliphipirenqanku. Pichus nisqayta jap'ikuyta munajqa allinta uyarichun. 

Tapadomanta rijch'anachina 

44Chay jawa Diospa janaj pacha kamachiynenqa tapadoman rijch'akullantaj. Uj 
runaqa wajpa jallp'anpi tapadota tariytawan, pachallanmantaj watejmanta 
p'ampaykusqa. Kusisqa rispataj, tukuy kapuyninta vendemusqa chay jallp'ata 
rantikapunanpaj. 

Jatun perlamanta rijch'anachina 

45Jinallataj Diospa janaj pacha kamachiynenqa sumachaj perla walqakunata 
mask'aj ranqheroman rijch'akun. 

46May valorniyoj uj perlata tarispataj, tukuy kapusqanta vendeytawan, chay 
sumaj perlata rantikapusqa. 

Challwa jap'ina ch'ipamanta rijch'anachina 

47Jinallataj Diospa janaj pacha kamachiynenqa challwa jap'ina ch'ipaman 
rijch'akun. Challwirikunaqa ch'ipata qochaman wijch'uykuspa, tukuy 
imaymana challwakunata jap'isqanku. 

48Ashkha challwa ch'ipaman junt'aykojtinkukamataj, challwirikuna qocha 
kantuman aysasqanku. Chaypi tiyaykuspataj, paykuna allin kaj challwakunata 
canastakunaman churasqanku, mana allin kajtataj wijch'upusqanku. 

49Ajinallataj kanqa kay pachaj tukukuyninpi. Angelkunaqa jamuspa, 
juchasapakunata t'aqanqanku cheqan runakunamanta. 

50Chantá juchasapakunata lawrashaj hornoman wijch'uykonqanku, chaypitaj 
manchay waqay, kiru k'arukuytaj kanqa, nispa. Ajinata Jesús rijch'anachinawan 
yachacherqa. 

Mosojtaj mawk'ataj 

51Chaymanta Jesús yachachisqankunata taporqa: Kay tukuy imata 
entiendenkichejchu? nispa. Paykunataj kuticherqanku: Arí, Yachachej 
Wiraqochi, nispa. 

52Chantá Jesús paykunata nillarqataj: Chayrayku, Diospa kamachisqanmanta pi 
yachachejpis Diospa janaj pacha kamachiyninmanta yachaqakuspa, uj 

wasiyojman rijch'akun. Chay wasiyojqa waqaychananmanta orqhomusqa 
mosoj imakunata, mawk'a imakunatawan ima, nispa. 

Nazaretpi Jesusta qhesachanku 

(Mc 6.1-6; Lc 4.16-30) 

53Jesús rijch'anachinawan yachachiyta tukuspa, chaymanta riporqa. 

54Nazaret llajtanman chayaspataj, tantakuna wasipi yachachiyta qallarerqa. 
Runakunataj t'ukuspa, ajinata nerqanku: Kay runaqa maypitaj kay tukuy imata 
yachamorqari? Imaynamantataj kay t'ukuna imakunatapis ruwanri? 

55Manachu payqa carpinterojpa churin? Manachu mamanpis María, 
wawqenkunapis Santiago, José, Simón, Judas ima kanku? 

56Manachu panankunapis noqanchejwan kashanku? Chantá maymantataj kay 
tukuy imata pay yachanri? nispa. 

57Chayrayku chay llajtayojkunaqa Jesusta pisipaj qhawarqanku. Jesustajrí 
paykunata nerqa: Mayllapipis Diosmanta sut'inchajtaqa allinpaj qhawanku. 
Chaywanpis llajtanpi, wasinpi imalla payta qhesachanku, nispa. 

58Chay llajtayojkuna Jesuspi mana atinikusqankurayku, payqa mana ashkha 
t'ukuna imakunata ruwarqachu. 

Mateo 14 

Bautizaj Juanta wañuchinku 

(Mc 6.14-29; Lc 9.7-9) 

1Chaypacha kuraj kamachej Herodes Antipas sutiyoj Galileapi kamachisharqa, 
paytaj Jesuspa ruwasqanmanta uyarerqa. 

2Chantá kamachinkunata nerqa: Chayqa Bautizaj Juanchá. Wañusqamanta 
kawsarimpusqanrayku payqa kay jina atiyniyojpuni, t'ukuna imakunatataj 
ruwan, nispa. 

3Herodesqa chayta nerqa, imaraykuchus Juanta ñawpajta jap'ichispa, 
watasqata carcelman wisq'aykuchisqa Filipo wawqenpa warmin 
Herodiasrayku. 

4Herodestaj chayta ruwasqa, imaraykuchus Juan payta nisqa: Mana 
cuñadaykita warmiykipaj jap'ikapuyta atinkichu, nispa. 

5Chayrayku Herodesqa Juanta wañuchichiyta munasqa. Chaywanpis 
runakunata manchachikuspa, mana imanayta atisqachu, imaraykuchus Juanta 
tukuy runakuna Diosmanta sut'inchajpaj qhawasqanku. 

6Chantá Herodespa diachakunpi Herodiaspa ususin diachakuman 
wajyasqakunaj ñawpaqenkupi tususqa, Herodestaj maytapuni kusikusqa. 

7Chayrayku payqa tiluspa, chay sipasta nisqa: Imatachus mañakuwasqaykita 
qosqayki, nispa. 

8Sipastajrí mamanpa yuyaychasqan kaspa, Herodesta nisqa: Bautizaj Juanpa 
umanta qoway uj phampa chuwapi, nispa. 

9Chayta sipas nejtinkamaqa, kuraj kamachej Herodes llakikusqa. Chaywanpis 
chaypi kajkunaj ñawpaqenkupi tilusqanrayku, Juanpa umanta qonankuta 
kamachisqa. 

10Jinataj uj soldado carcelman rispa, Juanpa umanta qholumusqa. 

11Chay umatataj phampa chuwapi apamuspa, sipasman jaywasqa, paytaj 
mamanman apasqa. 

12Chay qhepata, Juanpa yachachisqankuna jamusqanku, ayanta apakapuspataj, 
p'ampasqanku. Chantá, Jesusman willaj risqanku. 

Jesús 5.000 runakunaman mikhuchin 

(Mc 6.30-44; Lc 9.10-17; Jn 6.1-14) 

13Jesusqa Bautizaj Juan wañusqanta yachaspa, chaymanta uj botepi riporqa 
aswan karu cheqanejman, sapallan kananpaj. Runakunatajrí maymanchus 
risqanta yachaytawan, paypa qhepanta tukuy llajtamanta chakipi rerqanku. 

14Jinapi Jesús botemanta llojsishaspa, ashkha runata rikorqa. Paykunamanta 
khuyakuspataj, tukuy onqosqakunata qhaliyacherqa. 

15Ch'isiyaykuytataj, yachachisqankuna Jesusman qayllaykuspa, nerqanku: 
Ch'in cheqanejpi kanchej, ch'isiyaykushanñataj. Chayrayku kay runakunata 
kachapullayña, ranchokunaman rispa, imallatapis rantikamunankupaj, nispa. 

16Jesustajrí paykunata nerqa: Mana ripunankuchu tiyan. Qankuna paykunata 
mikhuchiychej, nispa. 

17Yachachisqankunataj kuticherqanku: Kaypeqa phishqa t'antalla, iskay 
challwakunallawan tiyapuwayku, nispa. 

18Jesustaj nerqa: Chayta apamuwaychej, nispa. 

19Chantá Jesús runakunata ch'iki pataman tiyarakunankuta kamacherqa. 
Jinaspataj, chay phishqa t'antakunata, iskay challwakunatawan makinpi 
jap'erqa, janajta qhawarispataj, Diosman pachis nerqa. Chantá, t'antakunata 
partispa, yachachisqankunaman jaywarqa, paykunataj runakunamanñataj 
rak'irarqanku. 

20Jinapi tukuyninku sajsakunankukama mikhorqanku. Jesuspa 
yachachisqankunataj puchoj t'antata chunka iskayniyoj canasta junt'ata 
tantarqanku. 

21Chay mikhojkunaqa 5.000 jina qharikuna karqanku, mana warmikunata 
yupaspa, nitaj wawakunata. 

Jesús yaku patata purin 

(Mc 6.45-52; Jn 6.16-21) 

22Chaypacha Jesusqa yachachisqankunata boteman wicharinankuta 
kamacherqa, qocha chimpaman ñawpashanankupaj. Chaykamataj Jesusqa 
runakunata kachapusharqa. 

23Runakunata kachapuytawantaj, sapallan orqoman wicharerqa, Dioswan 
parlarikoj. Tutayaykuytataj pay sapallan kasharqa. 

24Chaykama yachachisqankuna botepi qocha chawpitaña rishajtinku, yakoqa 
qhollchoqeyaspa, kayman jaqayman boteta apaykachasharqa, 
ñawpaqenkumantataj wayra manchayta phukumusharqa. 

25Manaraj sut'iyashajtintaj, Jesús yaku patata purispa, paykunanejman rerqa. 

26Jinapi yachachisqankunaqa runaman rijch'akojta yaku patata purejta 
rikuytawan, mayta manchachikuspa, qhaparerqanku: Alma, alma, nispa. 

27Jesustajrí usqhayllata paykunata nimorqa: Sonqochakuychej, noqa kani. Ama 
manchachikuychejchu, nispa. 

28Chantá Pedro kuticherqa: Wiraqochi, qanchus kanki chayqa, yaku patata 
qanman jamunayta niway, nispa. 

29Jesustaj nerqa: Jamuy, nispa. Jinapi Pedroqa botemanta llojsiytawan, 
Jesusman rinanpaj yaku patata puriyta qallarerqa. 

30Pedrotajrí sinch'i wayrata reparaspa, mancharikorqa, yakuman chinkaykoj 
jina kashaspataj, qhaparerqa: Wiraqochi, yanapariway, nispa. 

31Jesusqa Pedrota usqhayta makinmanta aysariytawan, nerqa: Qan pisillata 
noqapi atinikunki. Imaraykutaj iskaychakunkiri? nispa. 

32Jesuswan, Pedrowan ima boteman wicharejtinkukamataj, wayra thañikorqa. 

33Chaymantataj botepi kajkuna Jesusman qayllaykuspa, k'umuykukorqanku, 
nerqankutaj: Qanpuni Diospa Churin kanki, nispa. 

Jesús Genesaretpi onqosqakunata qhaliyachin 

(Mc 6.53-56) 

34Chantá Jesuswan, yachachisqankunawan qocha chimpaman rispa, Genesaret 
chaynejman chayarqanku. 

35Chay llajtayojkunataj Jesusta rejsiytawan, tukuynejman willaracherqanku 
pay chayamusqanmanta. Chantá tukuy onqosqakunata payman apamorqanku. 

36Jinataj Jesusta mayta nerqanku onqosqakuna p'achanpa kantullantapis 
llankharinankuta saqenanta. Chantá tukuy llankhaykojkunaqa 
onqoyninkumanta qhaliyachisqa karqanku. 

Mateo 15 

Imachus runaj sonqonta ch'ichichan 

(Mc 7.1-23) 

1Wakin fariseokuna, Diospa kamachisqanmanta yachachejkuna ima 
Jerusalenmanta jamorqanku. Chantá Jesusman qayllaykuspa, taporqanku: 

2Imaraykutaj yachachisqaykikuna ñawpa tatakunaj usunkuta mana 
ruwankuchuri? Paykunaqa makinkuta mana mayllakuspalla mikhunata 
mikhunku, nispa. 

3Jesustajrí tapurerqa: Imaraykutaj qankuna Diospa kamachisqanta 
p'akinkichej, usuykichejta ruwanaykichejraykuri? 

4Dios kamacherqa: Tataykita, mamaykitawan jatunpaj qhawanki, nispa. 
Nillarqataj: Pichus tatanta, chayrí mamanta maldicejqa wañuchisqa 
kachun, nispa. 

5Qankunarí ninkichej: Pillapis tatanta, chayrí mamanta niyta atin: Imawanchus 
qankunata yanapanay karqa, chayqa Diospaj t'aqasqaña, nispa. 

6Jinaqa manaña tatanta, nitaj mamantapis jatunpaj qhawaspa yanapanqachu. 
Ajinamanta qankunaqa Diospa kamachisqanta manakajman tukuchinkichej 
ñawpa usuykichejrayku. 

7Qankuna puraj uya kankichej. Qankunamanta Diosmanta sut'inchaj Isaías 
maychus kajta sut'inchaspa, kay jinata nerqa: 

8Dios nin: Kay runakunaqa simillankuwan jatunchawanku, sonqonkupitajrí ni 
noqamanta yuyarikullankupischu. 

9Qhasillata yupaychawanku. Paykunaqa runaj wakichisqallanta yachachinku 
noqaj kamachisqaypis kanman jina, nispa. 

10Chantá Jesús runakunata wajyaspa, nerqa: Tukuyniykichej uyariwaychej, 
sumajtataj entiendeychej: 

11Mana imapis runaj siminman yaykojqa payta Diospa ñawpaqenpi 
ch'ichichanchu. Manachayqa imachus runaj siminmanta llojsimun, chaymá 
runataqa Diospa ñawpaqenpi ch'ichichan, nispa. 

12Jinapi yachachisqankunaqa qayllaykuspa, Jesusta tapurerqanku: 
Yachankichu chay nisqaykita uyarispa, fariseokuna phiñarikusqankuta? nispa. 

13Jesustaj kuticherqa: Ima yurallapis janaj pacha Tataypa mana mallkisqanqa 
saphinmantapacha t'irasqa kanqa. 

14Paykunata saqeychej, imaraykuchus ñawsakuna kanku, waj ñawsakunata 
pusaykachajtaj. Sichus ñawsa runa waj ñawsata pusaykachanman chayqa, 
iskayninku t'oqoman urmaykonqanku, nispa. 

15Chaymanta Pedroqa Jesusta nerqa: Ama jina kaspa, chay rijch'anachinawan 
imatachus niyta munashasqaykita sut'inchawayku ari, nispa. 

16Jesustajrí kuticherqa: Manarajchu qankunapis entiendenkichej? 

17Manachu reparankichej tukuy imapis siminejta yaykojqa wijsallaman 
risqanta, chaymantataj llojsisqanta? 

18Simimanta imachus llojsejrí runaj sonqonmanta rikhurin. Chaymá runataqa 
Diospa ñawpaqenpi ch'ichichan. 

19Runaj sonqon ukhumanta kay imakuna llojsimunku: Millay yuyaykuna, runa 
wañuchiykuna, khuchichakuspa qhenchachakuykuna, khuchichakuykuna, 
suwakuykuna, llullakuykuna, Diospa contranta rimaykuna ima. 

20Chay tukuy millay ruwaykunamá runaj sonqonmanta llojsimuspa, Diospa 
ñawpaqenpi chay runata ch'ichichan. Mana mayllasqa makiwan mikhuyrí 
mana runata ch'ichichanchu, nispa. 

Cananea warmeqa Jesuspi atinikun 

(Mc 7.24-30) 

21Chantá Jesús Genesaretmanta puririspa, Tiro llajta, Sidón llajta chaynejman 
rerqa. 

22Chaymantataj mana judío warmeqa Jesusman qayllaykuytawan, jatunmanta 
parlaspa mañakorqa: Wiraqochíy, Davidpa Churin, khuyarikuway ari. Ususiyta 
uj supay anchataña ñak'arichin, nispa. 

23Jesustajrí chay warmiman mana imata kuticherqachu. Chantá Jesuspa 
yachachisqankuna payman qayllaykuspa, mañarikorqanku: Chay warmita 
kachapuy, imaraykuchus qhaparispallapuni qhepanchejta jamushan, nispa. 

24Jinapi Jesusqa warmita nerqa: Tata Diosneyqa Israel ayllullata yanapanaypaj 
kachamuwan, imaraykuchus paykuna chinkasqa oveja jina kashanku, nispa. 

25Chaywanpis chay warmi qayllaykuspa, Jesuspa ñawpaqenpi pampakama 
k'umuykorqa, chantataj nerqa: Wiraqochíy, ama jina kaspa, yanaparillaway ari, 
nispa. 

26Jesustajrí kuticherqa: Mana allinchu wawakunamanta t'antankuta 
qhechuspa, alqokunaman qaranaqa, nispa. 



1904 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

27Chay warmitajrí nerqa: Arí, Wiraqochíy, chaywanpis alqokunaqa mesa urapi 
uywajninkoj t'anta t'akasqankuta mikhullankutaj, nispa. 

28Jinapi, Jesús payta nerqa: Warmisita, sinch'itapuni noqapi atinikunki. 
Chayrayku munasqaykiman jina ruwasqa kachun, nispa. Chaymantapachataj 
chay warmej ususenqa qhaliyaporqa. 

Jesús ashkha onqosqakunata qhaliyachin 

29Jesús chaymanta llojsispa, Galilea qocha kantuman rerqa. Chantá, orqoman 
wicharispataj, chaypi tiyarikorqa. 

30Ashkha runataj, maypichus Jesús kasharqa, chayman qayllaykorqanku. 
Paykuna suchukunata pusamorqanku, jinallataj ñawsakunata, opakunata, 
ñuk'ukunata, waj ashkha onqosqakunatawan ima. Jesuspa ñawpaqenman 
onqosqakunata qayllachejtinkutaj, Jesús paykunata qhaliyacherqa. 

31Jinapi runakunaqa mayta t'ukorqanku opakunata parlajta rikuspa, 
ñuk'ukunata jaywarejta, suchukunata purirejta, ñawsakunatataj rikojta ima. 
Chantá paykuna Israelpa Diosninta yupaycharqanku. 

Jesús 4.000 runakunaman mikhuchin 

(Mc 8.1-10) 

32Chantá Jesús yachachisqankunata wajyaspa, nerqa: Kay runakunamanta 
khuyarikuni, imaraykuchus kinsa p'unchaytaña noqawan kashanku, manataj 
imapis mikhunankupaj kanchu. Mana munaymanchu paykunata mana 
mikhusqata kachapuyta, imaraykuchus ñanpi llawch'iyankuman, nispa. 

33Yachachisqankunatajrí nerqanku: Kay ch'inpi maypitaj t'antata tarisunman, 
kay chhika runakunaman mikhuchinanchejpajri? nispa. 

34Jesustaj paykunata taporqa: Mashkha t'antataj kapusunkichejri? nispa. 
Paykunataj kuticherqanku: Qanchis t'antalla, pisi challwitakunawan ima, nispa. 

35Chantá Jesús runakunata pampapi tiyarakunankuta kamacherqa. 

36Chaymantataj chay qanchis t'antata, challwakunata ima jap'ispa, Diosman 
pachis nerqa. T'antakunata partiraspataj, yachachisqankunaman jaywarqa 
runakunaman rak'iranankupaj. Paykunataj ajinata ruwarqanku. 

37Ajinamanta chay tukuy runakuna sajsakunankukama mikhorqanku, 
yachachisqakunataj puchojta qanchis canasta junt'ata oqharerqanku. 

38Chaypacha mikhojkunaqa 4.000 jina qharikuna karqanku, mana 
warmikunata, nitaj wawakunata ima yupaspa. 

39Chantá Jesús chay runakunata kacharparipuytawan, boteman wicharispa, 
Magdala llajta chaynejman rerqa. 

Mateo 16 

Fariseokuna t'ukunata ruwananta ninku 

(Mc 8.11-13; Lc 12.54-56) 

1Uj kuti fariseokuna, saduceokunawan ima imaynallapipis Jesusta pantachiyta 
munaspa, payman qayllaykorqanku. Chantá runaj mana jayk'aj rikusqan 
t'ukunata ruwananta mañallarqankutaj, jinapi Diosmanta jamusqanta 
yachanankupaj. 

2Jesustajrí kuticherqa: Ch'isiyaykushajtin, qankuna ninkichej: Q'aya sumaj 
p'unchay kanqa, imaraykuchus janajpi phuyu pukata antawaramushan, nispa. 

3Tutamantataj ninkichej: Kunanqa sinch'ita paranqa, imaraykuchus janajpi 
puka yanata phuyuykamushan, nispa. Puraj uya, qankunaqa phuyuta 
qhawarispa, yachankichej imayna p'unchaychus kananta. Chantá imaraykutaj 
kunan tiempopi imachus kananmanta señalkunata mana rejsinkichejchuri? 

4Qankunaqa millayta ruwajkuna, qhenchachakoj runaj miraynintaj kaspa, 
runaj mana jayk'aj rikusqan t'ukunata ruwanayta niwankichej. Chaywanpis 
mana ima t'ukuna señaltapis rikuchisqaykichejchu, manachayqa Jonaswan 
imachus karqa, chayllata, nispa. Chantá paykunata k'akillata saqespa, Jesús 
riporqa. 

Fariseokunaj levadurankumanta rijch'anachina 

(Mc 8.14-21) 

5Jesuspa yachachisqankunaqa qocha chimpaman chayaspa, t'antata mana 
apamusqankuta repararqanku. 

6Chaypachallataj Jesús nerqa: Allinta qhawakuspa, karunchakuychej 
fariseokunaj levadurankumanta, saduceokunajmantawan, nispa. 

7Yachachisqankunataj paykunapura ninakorqanku: Kaytaqa t'antata mana 
apamusqanchejraykuchá nishawanchej, nispa. 

8Jesustajrí imatachus ninakusqankuta yachaspa, paykunata ujtawan k'amerqa: 
Imaraykutaj mana t'anta kasqanrayku siminakushankichejri? Qankunaqa 
pisillataraj noqapi atinikunkichej. 

9Manarajchu entiendenkichej, nitajchu yuyarikunkichej imaynatachus phishqa 
t'antallawan 5.000 runakunata mikhuchisqayta, puchoj t'antatataj qankuna 
mashkha canastatachus oqharisqaykichejta? 

10Jinallataj qanchis t'antamanta, 4.000 runakunaman mikhuchejtiy, manachu 
yuyarikunkichej mashkha canasta junt'atachus puchoj t'antata 
oqharisqaykichejta? 

11Imajtintaj mana entiendenkichejchu mana t'antamantachu qankunaman 
parlashasqayta? Noqa ujtawan niykichej: Allinta qhawakuychej fariseokunaj 
levadurankumanta, saduceokunajmantawan, nispa. 

12Chaymantaña yachachisqankunaqa yuyayninkuman churakorqanku Jesusqa 
mana t'anta ruwana levaduramantachu parlashasqanta, manachayqa 
fariseokunaj, chantá saduceokunaj yachachisqankumanta. 

Pedroqa Jesús Diospa kachamusqan Cristo kasqanta nin 

(Mc 8.27-30; Lc 9.18-21) 

13Maypachachus Jesús Filipoj kamachisqan Cesarea llajta qayllaman chayarqa 
chaypacha, yachachisqankunata taporqa: Runakunaqa Runaj Churin pi 
kasqantataj ninkuri? nispa. 

14Paykunataj kuticherqanku: Wakinkunaqa Bautizaj Juan kasqaykita ninku, 
wajkunataj Elías kasqaykita, wakinkunataj Jeremías, chayrí Diospa ñawpa 
sut'inchajkunamanta ujnin kaj, nispa. 

15Jesús tapullarqataj: Qankunarí, pi kasqaytataj ninkichejri? nispa. 

16Chantá Simón Pedro kuticherqa: Qanqa Diospa kachamusqan Cristo kanki, 
kawsaj Diospa Churin, nispa. 

17Chaymanta Jesús nerqa: Kusikuyniyojmin kanki Simón, Jonaspa churin. 
Chaytaqa mana runachu sut'inchasunki, manachayrí, janaj pachapi kashaj Tata 
Diosniy chayta sut'inchasunki. 

18Noqataj niyki: Qanqa Pedro kanki, kay chhanka patapitaj iglesiayta 
sayarichisaj. Ukhu pachaj atiyninpis mana iglesiaytaqa atipayta atenqachu. 

19Noqataj qanman qosqayki Diospa janaj pacha kamachiyninman yaykunapaj 
llavekunata. Imatachus kay pachapi mana ruwanachu nispa ninki chayqa, janaj 
pachapipis chay nisqayki jinallataj kanqa. Imatachus kay pachapi ruwana 
walejlla nispa ninki chayqa, janaj pachapipis nisqaykiman jinallataj kanqa, 
nispa. 

20Chaymantataj Jesusqa yachachisqankunata mayta kamacherqa amapuni 
pimanpis willanankuta pay Diospa kachamusqan Cristo kasqanta. 

Jesús wañunanmanta willan 

(Mc 8.31—9.1; Lc 9.22-27) 

21Chaymantapacha Jesusqa yachachisqankunaman willayta qallarerqa 
Jerusalenman rinanpuni kasqanta, chaypitaj kurajkuna, Diospa 
kamachisqanmanta yachachejkuna, kuraj sacerdotekuna ima anchatapuni 
payta ñak'arichinankuta, wañuchinankuta ima. Chantá nillarqataj kinsa 
p'unchaymanta wañusqamanta kawsarimpunanta. 

22Jinapi Pedroqa Jesusta sapallanta waj cheqanejman pusaspa, k'amiyta 
qallarerqa: Tukuyta Kamachej Jesús, amapuni Dios chayta munachunchu. Ama 
chayta parlallaypischu, nispa. 

23Jesustajrí kutirikuspa, Pedrota nerqa: Riy kaymanta, Supay Satanás. Qanqa 
mana Diospa munasqanman jinachu yuyashanki, manachayqa runa jinalla, 
nispa. 

24Chaymanta Jesús yachachisqankunata nerqa: Pillapis yachachisqay kayta 
munajqa munasqanman jinalla purinanta saqechun, cruzninta oqharispataj, 
qhepayta jamuchun. 

25Pichus noqata kasunawanmanta nisqa kawsaynin aswan kasqanta qhawajqa 
mana wiñay kawsayman yaykonqachu. Chaywanpis pichus noqarayku 
kawsayninta mana may kasqanta qhawanchu, chay runaqa wiñay kawsayman 
yaykonqa. 

26Ima allintaj runapaj kanman, sichus kay pachaj tukuy kapuyninta jap'ispapis 
mana wiñay kawsayman yaykunmanchu chayqa? Manachayqa, imatataj pipis 
paganman wiñay kawsayniyoj kananpajri? 

27Aswan qhepaman Runaj Churenqa Tatanpa jatun kayninpa lliphipiyninpi 
jamonqa, angelninkunawan khuska. Chaypachataj pay sapa ujman 
ruwasqanman jina qoponqa. 

28Kayta sut'ita niykichej: Kaypi kajkunamanta wakin mana wañonqankuchu, 
Runaj Churinta kamachinanpaj jamushajta rikunankukama, nispa. 

Mateo 17 

Jesús waj jinaman tukun 

(Mc 9.2-13; Lc 9.28-36) 

1Chaymanta sojta p'unchayninman Jesusqa Pedrota, Santiagota, wawqen 
Juantawan ima, uj jatun orqoman pusarqa. 

2Chaypitaj paykuna qhawashajtinku, Jesús waj jinaman tukorqa. Uyanqa inti 
jina k'ancharerqa, p'achantaj may yurajta lliphipirerqa. 

3Jinallaman Moiseswan, Eliaswan ima rikhurimuspa, Jesuswan parlayta 
qallarerqanku. 

4Chayta rikuspa, Pedroqa Jesusta nerqa: Tukuyta Kamachej Jesús, kaypi 
kasqanchejqa manchay sumaj. Munajtiykeqa, kinsa ch'ujllata kaypi 
ruwasqayku: Ujta qanpaj, ujta Moisespaj, ujtataj Eliaspaj, nispa. 

5Ajinata Pedro parlashajtillanraj, ujllata k'ancharishaj uj phuyu paykunata 
p'ampaykorqa, chay phuyu ukhumantataj Dios nimorqa: Kaymin munasqa 

Chureyqa, ajllakusqaytaj. Paywan sonqo junt'asqa kani, chayrayku payta 
uyariychej, nispa. 

6Jesuspa yachachisqankuna chayta uyarispa, pampakama k'umuykorqanku, 
imaraykuchus sinch'itapuni mancharikorqanku. 

7Chantá Jesús qayllaykuspa, paykunata llankharerqa, nerqataj: Sayariychej, 
ama mancharikuychejchu, nispa. 

8Qhawarispataj, yachachisqakuna manaña pitapis rikorqankuchu, manachayqa 
Jesusllata. 

9Orqomanta urayk'amushajtinku, Jesús paykunata kamacherqa: Kunan 
imatachus rikusqaykichejta ama pimanpis willankichejchu, Runaj Churin 
wañusqamanta kawsarimpunankama, nispa. 

10Chantá yachachisqankunaqa Jesusta taporqanku: Imaraykutaj Diospa 
kamachisqanmanta yachachejkuna ninku Eliasraj kutimunan kasqanta 
manaraj Diospa kachamusqan jamushajtinri? nispa. 

11Jesustaj kuticherqa: Arí, Elías ñawpajta jamuspa, tukuy imata maychus 
kajman churanqa. 

12Noqatajrí niykichej: Eliasqa jamorqaña. Runakunarí payta mana rejsispa, 
tukuy ima munasqankuta payta ruwarqanku. Ajinallatataj Runaj Churinpis 
paykunaj makinpi ñak'arenqa, nispa. 

13Chaypacha yachachisqankuna repararqanku Jesusqa Bautizaj Juanmanta 
parlashasqanta. 

Jesusqa supayniyoj waynata qhaliyachin 

(Mc 9.14-29; Lc 9.37-43) 

14Jesuswan, chay kinsa yachachisqankunawan ima chayarqanku maypichus 
ashkha runakuna tantasqa kasharqanku, chayman. Jinallapi, uj runa Jesusman 
qayllaykorqa, ñawpaqenman qonqoriykukuspataj, nerqa: 

15Wiraqochíy, churiymanta khuyarikuy ari, imaraykuchus t'uku onqoy payta 
anchata ñak'arichin. Ashkha kutita ninaman urmaykun, yakumanpis. 

16Noqataj yachachisqaykikunaman payta pusamorqani, paykunatajrí mana 
qhaliyachiyta aterqankuchu, nispa. 

17Jesustaj kuticherqa: Ay, noqapi mana atinikuyta atej runakuna. 
Mayk'ajkamataj qankunawan kasajri? Mayk'ajkamataj awantasqaykichejri? 
Chay waynata pusamuwaychejmá, nispa. 

18Chantá Jesusqa waynapi kaj supayta k'amerqa, supaytaj waynamanta 
llojserqa. Chaymantapachataj chay waynaqa qhaliyaporqa. 

19Aswan qhepaman yachachisqankuna Jesusman qayllaykuspa, sapallanpi 
taporqanku: Imaraykutaj noqayku waynamanta chay supayta mana qharqoyta 
aterqaykuchuri? nispa. 

20Jesustaj kuticherqa: Qankuna noqapi mana atinikusqaykichejrayku mana 
supayta qharqoyta aterqankichejchu. Noqataj kayta sut'ita niykichej: Noqapi 
atinikusqaykichejchus mostaza muju jinallapis kanman chayqa, kay orqota 
niwajchej: Kaymanta jaqayman ithirikuy, nispa, ithirinmantaj. Mana imapis 
qankunapaj kanmanchu mana ruway atinaqa. 

21Chaywanpis kay jina supaykunata qharqonapajqa Diosmanta mañakuna, 
ayunanataj, nispa. 

Jesús wañunanmanta ujtawan willan 

(Mc 9.30-32; Lc 9.43-45) 

22Galileapi kashajtinku, Jesusqa ujtawan yachachisqankunata nerqa: Runaj 
Churenqa runakunaj makinman jaywasqa kanqa, paykunataj payta 
wañuchenqanku. 

23Chaywanpis kinsa p'unchaymanta kawsarimponqa, nispa. 
Yachachisqankunarí Jesús wañunanmanta uyarispa, mayta llakikorqanku. 

Impuestota paganamanta 

24Maypachachus Jesús, yachachisqankunawan ima Cafarnaún llajtaman 
chayarqanku chaypacha, Templopaj impuestota cobrajkunaqa Pedroman 
qayllaykuspa, taporqanku: Manachu yachachejniyki Templopaj impuestota 
pagayta yachan? nispa. 

25Pedrotaj kuticherqa: Arí, pay pagan, nispa. Chantá Pedro wasiman 
yaykushajtin, Jesús payta nerqapacha: Ima ninkitaj, Simón? Kay pachapi kuraj 
kamachejkunaqa pitataj tasata, chayrí impuestota pagachinku: Llajta 
masinkukunatachu, chayrí waj llajtayojkunatachu? nispa. 

26Pedrotaj kuticherqa: Waj llajtayojkunata pagachinku, nispa. Chantá Jesús 
nerqa: Arí, jina kajtenqa, kuraj kamachejpa llajta masinkuna mana impuestota 
pagankuchu. 

27Chaywanpis, kaykuna ama rimanankupaj kayta ruway: Qochaman rispa, 
challwa jap'inaykita choqamuy. Ñawpajta chhallmamoj challwatataj orqhospa, 
siminta kichariytawan, uj qolqeta tarinki. Chay qolqewantaj qanmanta, 
noqamantawan Templo impuestota pagamuy, nispa. 

Mateo 18 

Pitaj aswan kurajpaj qhawasqa kanman? 

(Mc 9.33-37; Lc 9.46-48) 

1Chaypacha yachachisqankunaqa Jesusman qayllaykuspa, taporqanku: Pitaj 
aswan kurajpaj qhawasqa kanqa Diospa janaj pacha kamachiyninpiri? nispa. 

2Chantá Jesús uj wawata wajyaspa, paykunaj chawpinkuman sayaykucherqa, 

3nerqataj: Kayta sut'ita niykichej: Diosman kutirikunaykichej tiyan kay 
wawaman jina tukuspa. Manachayqa, Diospa janaj pacha kamachiyninman ni 
yaykullankichejpischu. 

4Ajina, sichus pipis kay wawa jina k'umuykukoj sonqoyoj kanman chayqa, 
Diospa janaj pacha kamachiyninpeqa tukuymanta nisqa aswan kurajpaj 
qhawasqa kanqa. 

5Jinallataj pichus sutiypi kay wawa jina kajta jap'ikojqa noqata jap'ikushawan. 

Juchaman urmachejkunamanta 

(Mc 9.42-48; Lc 17.1-2) 

6Sichus pipis noqamanta jap'ikoj wawakunamanta ujllatapis juchaman 
urmachinman chayqa, pay sinch'i jasut'isqa kanqa. Chay juchallichejpajqa 
aswan allin kanman kunkanman molino rumita wataykuspa, mama qochaman 
choqaykunankoqa. 

7Ay, kay pachapi juchallinaman tanqajkunamanta. Juchallinaman tanqajkunaqa 
kallanqankupuni. Chaywanpis ay, imapichus tukukonqa, pichus ujkunata 
juchallinaman tanqajqa. 

8Chayrayku sichus makiyki, chayrí chakiyki juchallichisunkiman chayqa, 
khuchuytawan karuman wijch'uy. Aswan allin kanman ch'ulla makilla, chayrí 
ch'ulla chakilla kaspa wiñay kawsayman yaykunaykeqa iskay makiyoj, chayrí 
iskay chakiyoj wiñay nina lawray ukhu pachaman wijch'uykusqa 
kanaykimanta nisqaqa. 

9Jinallataj sichus ñawiyki juchallichisunkiman chayqa, orqhorparikuytawan 
karuman wijch'uy. Aswan allin kanman ch'ulla ñawilla wiñay kawsayman 
yaykunaykeqa, iskaynin ñawiyoj lawrashaj nina qochaman wijch'uykusqa 
kanaykimanta nisqaqa. 

10Qankunaqa kay juch'uykunamanta ama mayqentapis pisipaj 
qhawankichejchu, imaraykuchus noqa niykichej: Paykunaj angelninkoqa janaj 
pachapi Tata Diosniypa uyanta qhawashankupuni. 

11Runaj Churintaj chinkasqa kajkunata qhespichej jamun, nispa. 

Chinkasqa ovejamanta rijch'anachina 

(Lc 15.1-7) 

12Jesús nillarqataj: Qankuna ima ninkichejtaj? Qankunamanta mayqenpis 
pachaj ovejayoj kaspa, ujnin chinkajtin, manachu chay jisq'on chunka 

jisq'onniyojta ch'innejpi saqespa, chinkasqa kajta tarinaykichejkama mask'aj 
riwajchej? 

13Kayta niykichej: Chinkasqa ovejanta tarikapuytawan, michejqa chay 
ovejanmanta astawan kusikonqa, jisq'on chunka jisq'onniyoj mana 
chinkajkunamanta nisqaqa. 

14Ajinallatataj, janaj pachapi kashaj Tata Diosniykichej mana munanchu 
ujllapis kay juch'uykunamanta chinkananta. 

Juchallikoj wawqeta juchanmanta reparachina 

(Lc 17.3-4) 

15Sichus wawqeyki contraykita mana allinta ruwaspa juchallikun chayqa, qan 
sapallanpi payta k'amiy. Paytaj reparachisqaykita kasusonqa chayqa, qan 
wawqeykiwan ujtawan k'achata kawsakapunki. 

16Mana uyarisojtinrí, ujta, chayrí iskay runakunata pusariykukuspa, paywan 
ujtawan parlamuy. Ajina chay iskay, chayrí kinsa testigokunaj uyarisqankuwan 
tukuy parlasqaykichej sut'i kanqa. 

17Chaymanta chay juchallej mana uyarisojtenqa, iglesiamanñataj willay. 
Iglesiatapis manallataj uyarejtinrí, qankunaqa payta Diosman mana kutirikoj 
runata jina, chayrí impuestota cobrajta jinallaña qhawaychej. 

18Kayta sut'ita niykichej: Imatachus kay pachapi mana ruwanachu, nispa 
ninkichej chayqa, janaj pachapipis chay nisqaykichej jinallataj kanqa. 
Imatachus kay pachapi ruwana walejlla, nispa ninkichej chayqa, janaj 
pachapipis nisqaykichejman jinallataj kanqa, nispa. 

19Kaytapis nillaykichejtaj: Sichus qankunamanta iskay ukhu kay pachapi uj 
sonqolla kawajchej Diosmanta imatapis mañakunaykichejpaj chayqa, janaj 
pachapi kashaj Tata Diosneyqa imatachus mañakusqaykichejta qosonqachej. 

20Maypichá iskay, chayrí kinsa, noqaj sutiypi tantakunkichej chaypi noqa 
qankunawan kasaj, nispa. Ajinata Jesús nerqa. 

Mana khuyakuyniyoj kamachimanta rijch'anachina 

21Chantá Pedroqa Jesusman qayllaykuspa, nerqa: Wiraqochíy, wawqey 
contrayta juchallikojtenqa, mashkha kutitataj juchanta pampachasajri? 
Qanchis kutikamachu? nispa. 

22Jesustajrí payman kuticherqa: Noqa niyki: Mana qanchis kutikamallachu, 
manachayqa, qanchis chunka kuti qanchiskamaraj juchanta pampachanki. 

23Chayrayku Diospa janaj pacha kamachiynenqa kay jinaman rijch'akonqa: Uj 
kuraj kamachej kamachinkunamanta cuentata mañasqa. 

24Cuentata mañayta qallarispataj, kuraj kamachejqa ujnin kamachinta 
pusachimusqa, pichus waranqa waranqa qolqemanta manuyoj kasqa, chayta. 

25Chay kamachi mana imaynapi manunta junt'ayta atejtin, kuraj kamachejqa 
kamachisqa paywan, warminwan, wawankunawan, tukuy kapuyninwan ima 
vendesqa kananta, ajinamanta, manunta junt'ananpaj. 

26Chay kamachirí kuraj kamachejpa ñawpaqenman qonqoriykukuspa, 
maytapuni mañakusqa: Kuraj kamachejníy, suyarillawayraj ari, chantá 
tukuyninta qopullasqayki, nispa. 

27Kuraj kamachejtaj khuyakoj sonqoyoj kaspa, kamachinpa manunta 
qonqayman churasqa, chantá kacharipusqa. 

28Chantá chay kamacheqa chaymanta ripuspa, uj kamachi masinwan 
tinkukusqa, pichus uj chhika qolqe manulla kasqa, chaywan. Kunkanmanta 
q'apispataj, yaqha sipirparisqa: Qolqeyta kutichipuway, nispa. 

29Jinapi kamachi masintajrí ñawpaqenman qonqoriykukuspa, mañakusqa: 
Suyarillaway ari, noqataj tukuyninta kutichipusqayki, nispa. 

30Paytajrí mana uyarillaytapis munasqachu, manachayqa kamachi masinta 
carcelman wisq'aykuchisqa chay manunta junt'anankama. 

31Wakin kamachi masikuna chay tukuyta rikuspa, maytapuni llakikusqanku, 
rispataj, kuraj kamachejninkuman maychus kasqanta willaykamusqanku. 

32Chantá kuraj kamachejqa, pejpa manuntachus qonqayman churasqa, chay 
kamachita wajyachispa, nisqa: Millay runa, noqaqa tukuy manuykita 
qonqayman churarqani, khuyay khuyayta mañakuwasqaykirayku. 

33Manachu qanpis kamachi masiykita khuyanayki karqa, imaynatachus 
noqapis qanta khuyarqayki, ajinata? nispa. 

34Chaymantataj kuraj kamachej phiñakuspa, chay kamachita carcelman 
apachisqa, chaypi payta ñak'arichinankupaj, tukuy manunta junt'anankama, 
nispa. 

35Chantá Jesús uyarejkunata nerqa: Kikillantataj qankunatapis janaj pachapi 
kashaj Tata Diosneyqa ruwasonqachej, manachus wawqeykichejpa 
juchallisqanta tukuy sonqo pampachankichej chayqa, nispa. 

Mateo 19 

Qhari warmi mana t'aqanakunamanta 

(Mc 10.1-12; Lc 16.18) 

1Jesús chay tukuy imata niytawan, Galilea suyumanta riporqa, jinataj Jordán 
mayoj inti llojsimuy chimpanpi Judea cheqanejman chayarqa. 

2Chantá ashkha runakuna Jesuspa qhepanta chayman rerqanku, chaypitaj pay 
onqosqakunata qhaliyacherqa. 

3Chaypacha wakin fariseokuna Jesusman chimpaykorqanku, payta pantachiyta 
munaspataj, taporqanku: Qhareqa warminmanta imallamantapis t'aqakuyta 
atillanmanchu? nispa. 

4Jesustaj kuticherqa: Manachu Diospa Qhelqachisqanpi ñawirerqankichej, 
imaynatachus kay pachata ruwaj Diosqa qallariypi qharitawan, warmitawan 
ruwasqanta? 

5Chayrayku qhareqa tatanta, mamanta ima saqespa, warminwan 
khuskachakapun. Iskayninkutaj uj runa jinallaña kanku. 

6Ajinapeqa manaña iskaychu kanku, manachayrí ujllaña. Chayrayku, Diospa 
ujchasqantaqa ama pipis t'aqachunchu, nispa. 

7Chantá fariseokuna ujtawan tapullarqankutaj: Jinachus chayqa, imaraykutaj 
Moisés kamacherqa qhareqa t'aqanaku papelta warminman jaywaspa, payta 
kachapunantari? nispa. 

8Jesustaj kuticherqa: Qankuna rumi sonqo kasqaykichejraykumá Moisesqa 
warmiykichejmanta t'aqakunaykichejta saqesorqachej. Chaywanpis 
qallariypeqa mana jinachu karqa. 

9Chayrayku niykichej: Sichus pipis warminmanta t'aqakun mana pay wajwan 
wasanchaspa khuchichakojtillan, sitajchus waj warmiwan casarakun chayqa, 
chay runaqa khuchichakuspa qhenchachakun, nispa. 

10Chantá Jesuspa yachachisqankuna nerqanku: Sichus ajinata qhareqa 
warminwan kawsanan kashan chayqa, mana allinchu casarakunaqa, nispa. 

11Jesustaj kuticherqa: Mana tukuychu kay yachachisqayta entiendeyta atinku. 
Manachayqa pikunamanchá Dios kayta entiendenankupaj yachayta qon, 
chaykunalla. 

12Wakin qharikunaqa paqarikusqankumantapacha mana casarakunankupaj 
jinachu kanku, wakintataj runakuna capanku ama casarakunankupaj. 
Wakinkunatajrí munasqankuraykulla mana casarakunkuchu, Diospa janaj 
pacha kamachiyninrayku ruwanankuta junt'anankupaj. Pichus kay nisqayman 
jina kayta atejqa tukuy sonqo jap'ikuchun, nispa. 

Jesús wawakunata saminchan 

(Mc 10.13-16; Lc 18.15-17) 

13Uj kuti wakin tata mamakuna wawankukunata Jesusman pusamorqanku, 
paykunata makinwan llankhaykuspa Diosmanta mañapunanpaj. 
Yachachisqankunatajrí chay pusamojkunata k'amerqanku. 

14Jesustajrí yachachisqankunata nerqa: Wawakuna noqaman jamojta 
saqellaychej, amataj jark'aychejchu, imaraykuchus kay wawakuna jina 
kajkunalla Diospa janaj pacha kamachiyninman yaykonqanku, nispa. 

15Chantá Jesús wawakunata Diospa sutinpi saminchaytawan, chaynejmanta 
riporqa. 

Qhapaj runa Jesuswan parlarikun 

(Mc 10.17-31; Lc 18.18-30) 

16Chaypacha uj runa Jesusman qayllaykuspa, nerqa: Yachachej Wiraqochíy, ima 
allin kajtataj ruwasaj wiñay kawsayniyoj kanaypajri? nispa. 

17Jesustaj kuticherqa: Imaraykutaj allin kajmanta tapuwankiri? Mana pipis 
allin kanchu, manachayqa Dioslla. Sichus paypa kamachiyninman yaykuyta 
munanki chayrí, Diospa tukuy kamachisqankunata junt'ay, nispa. 

18Chantá chay runa taporqa: Mayqen kamachisqakunatataj junt'anay tiyanri? 
nispa. Jesustaj kuticherqa: Ama runata wañuchinkichu, ama khuchichakuspa 
qhenchachakunkichu, ama suwankichu, ama llulla testigomantapis sayankichu. 

19Chantá tataykita, mamaykitapis jatunpaj qhaway, jinallataj runa masiykitapis 
qan kikiykita jina munakuy, nispa. 

20Chay runataj nerqa: Noqa chaykunata junt'aniña. Imatawanraj ruwanay 
tiyanri? nispa. 

21Chantá Jesús payta nerqa: Sichus maychus kajta Diospa munayninta junt'ayta 
munanki chayqa, tukuy kapuyniykita vendemuspa, wajchakunaman chay 
qolqeta rak'iray. Ajinamanta janaj pachapi tukuy imayoj kanki. Chaymantataj 
kutimuspa, yachachisqay kanaykipaj noqata qhatiway, nispa. 

22Chay runarí Jesuspa nisqanta uyarispa, may llakisqa riporqa, imaraykuchus 
pay may jina qhapaj karqa. 

23Chantá Jesús yachachisqankunata nerqa: Kayta sut'ita niykichej: Qhapaj 
runaqa ñak'ayllata Diospa janaj pacha kamachiyninman yaykonqa. 

24Ujtawan niykichej: Astawanqa camelloraj yarwej ninrinta yaykuyta atinman, 
Diospa kamachiyninman qhapaj runa yaykunanmantaqa, nispa. 

25Chayta uyarispa, Jesuspa yachachisqankuna maytapuni t'ukorqanku, 
nerqankutaj: Jina chayqa, pitaj qhespichisqa kayta atinmanri? nispa. 

26Jesustaj paykunata qhawarispa, nerqa: Runapajqa chay mana atikunchu, 
Diostajrí tukuy imata ruwayta atin, nispa. 

27Jinapi Pedroqa Jesusta nerqa: Noqaykoqa qanwan purinaykupaj tukuy 
kapuyniykuta saqerparerqayku. Chayta ruwasqaykurayku imatataj noqayku 
jap'isqaykuri? nispa. 

28Chantá Jesús paykunata nerqa: Kayta sut'ita niykichej: Tukuy ima mosojman 
tukojtin, noqa Runaj Churin kamachinay jatun tiyanapi tiyaykukusaj. 
Chaypachataj noqawan purisqaykichejrayku, qankunapis chunka iskayniyoj 
kamachina tiyanapi tiyaykukullankichejtaj, Israelpa chunka iskayniyoj jatun 
ayllukunata juzganaykichejpaj. 

29Pillapis noqata qhatinawanrayku wasinta saqerparin, wawqenkunata, 
panankunata, chayrí tatanta, mamanta, warminta, jinallataj wawankunata, 
jallp'ankunata ima, chay runamanqa Dios pachaj kutita qoponqa, chay runataj 
wiñay kawsayniyoj kanqa. 

30Chaywanpis pikunachus kunan jatunpaj qhawasqa kanku, chaykunaqa 
qhepaman pisipaj qhawasqa kanqanku. Pikunachus kunan pisipaj qhawasqa 
kajkunarí, chay p'unchaypi jatunpaj qhawasqa kanqanku, nispa. 

Mateo 20 

Uvata pallajkunamanta rijch'anachina 

1Diospa janaj pacha kamachiynenqa chajrayoj uj runaman rijch'akun, pichus 
tutamanta uva pallanankupaj peonkunata mink'aj llojsisqa, chayman. 

2Paykunata mink'ashaspataj, uj jornalta pagananta nisqa. Chaymantataj uva 
huertanman paykunata kachasqa. 

3Chantá yunta watay chay chayta, huertayojqa plazapi mana ima ruwanayoj 
runakunata rikusqa. 

4Qayllaykuspataj, nisqa: Qankunapis uva huertayman ruwaj riychej, chantá 
maychus kajta pagasqaykichej, nispa. Paykunataj risqanku. 

5Chajrayoj runaqa chawpi p'unchayta ujtawan llojsisqa, jinallataj chawpi 
p'unchay pasaytapis, chaypachallataj pallajkunata mink'asqa. 

6Yunta kachariy chay chayta ujtawan plazaman llojsispa, chajrayojqa 
wajkunatapis tarisqa mana ima ruwanayojta. Chantá paykunata nisqa: 
Imaraykutaj kaypi tukuy p'unchaynintinta mana imata ruwaspa 
kashankichejri? nispa. 

7Paykunataj kutichisqanku: Mana pipis mink'akuwaykuchu, nispa. Paytaj 
nisqa: Qankunapis huertayman uva pallaj rillaychejtaj, nispa. Paykunataj 
risqanku. 

8Ch'isiyaykuyta, uva huertayojqa mayordomonta nisqa: Peonkunata wajyaspa, 
pagapuy, qhepata yaykojkunamanta qallarispa, ñawpaj yaykojkunapi 
tukuychaspa, nispa. 

9Jinataj, mayordomoqa inti yaykuyllataña jamojkunaman uj jornaltapuni sapa 
ujman pagapusqa. 

10Tutamantapacha ruwaj peonkunatajrí chayta rikuspa, aswan ashkha qolqeta 
jap'iyta yuyashasqanku. Chaywanpis mana jinachu kasqa, manachayqa 
mayordomoqa sapa ujninkuman uj jornaltakamalla pagapusqa. 

11Pagonkuta jap'ispataj, chay peonkuna chajrayojpaj kay jinata thutuyta 
qallarisqanku: 

12Kay qhepa jamojkunaqa uj phanillataña pallarqanku. Qantaj noqaykuman 
jinallataj paykunaman pagapunki. Noqaykurí p'unchay junt'ata ruphaypi 
tuntispa ruwarqayku, nispa. 

13Chajrayoj runatajrí ujninman kutichisqa: Kawsaqéy, noqaqa mana 
ch'awkiyashaykichu. Manachu uj jornalta pagasunayta nispa mink'arqayki? 

14Kunantaj pagoykita jap'ikapuspa, ripullay. Noqaqa kay qhepa jamojkunaman, 
qanman jinallataj pagapuyta munani. 

15Manachu qolqeywan munasqayta ruwayta atini? Chayrí, k'acha 
kasqayraykuchu sajra ñawiwan qhawashawanki? nispa. 

16Chantá parlayta tukunanpaj Jesús nerqa: Ajinallataj kunan qhepapi 
kajkunaqa chaypacha ñawpajpi rikhurenqanku, ñawpajpi kajkunataj qhepapi 
kanqanku, nispa. 

Wañunanmanta Jesús ujtawan willan 

(Mc 10.32-34; Lc 18.31-34) 

17Jesús Jerusalenman rishaspa, chunka iskayniyoj yachachisqankunata 
wajnejman wajyarqa, kay jinatataj nerqa: 

18Kunanqa Jerusalén llajtaman rishanchej, chaypitaj noqa, pichus Runaj Churin 
kajta kuraj sacerdotekunaj makinkuman, Diospa kamachisqanmanta 
yachachejkunaman ima jaywaykuwanqanku. Paykunataj wañuchinawankupaj 
juchachawanqanku. 

19Chantá paykuna mana judío kajkunaman jaywaykuwanqanku. Mana judío 
kajkunataj alqochakuspa jasut'iwanqanku, cruzmantaj chakataykuwanqanku. 
Chaywanpis kinsa p'unchayninman wañusqamanta kawsarimpusaj, nispa. 

Uj mama wawankunapaj mañapun 

(Mc 10.35-45) 

20Chaypacha Zebedeoj warminwan, churinkunawan ima Jesusman 
qayllaykorqanku. Warmitaj Jesuspa ñawpaqenpi qonqoriykukuspa, uj imata 
mañakorqa. 

21Jesustaj nerqa: Imatataj munankiri? nispa. Chay warmitaj kuticherqa: Niy ari, 
qan kamachishajtiyki, kay iskay churiykuna tiyaykukunankuta ujnin pañaykipi, 
ujnintaj lloq'eykipi, nispa. 

22Jesustaj nerqa: Mana yachankichejchu imatachus mañakusqaykichejta. Noqa 
imaynatachus ñak'arisaj, ajinata ñak'ariyta atiwajchejchu? nispa. Paykunataj 
nerqanku: Arí, atisqayku, nispa. 

23Chantá Jesús kuticherqa: Arí, qankunaqa noqa jina ñak'arinkichej. 
Chaywanpis pañaypi, lloq'eypitaj qankunata tiyachinayqa mana 
noqamantachu. Chaytaqa Tata Diosniylla wakichin, pikunatachus pay ajllarqa, 
chaykunapaj, nispa. 

24Jinallapi chay chunka yachachisqakuna chayta uyarispa, chay iskaynin 
wawqekunapaj mayta phiñakorqanku. 

25Jesustajrí tukuyninkuta wajyaspa, nerqa: Qankuna yachankichej, sapa llajtapi 
kamachejkunaqa atiyniyoj kasqankuta rikuchispa, munayninkuman jina 
runakunata apaykachanku. Ajinallatataj kurajkunapis atiyninkuwan munajta 
mana munajta runankunata kamachillankupuni. 

26Qankuna ukhupirí mana jinachu kanan tiyan. Manachayqa pichus 
qankunamanta kurajpaj qhawasqa kayta munajqa kamachiykichej jina kanan 
tiyan. 

27Jinallataj, mayqellanpis qankunamanta ñawpajpi kayta munajqa 
tukuyniykichejpa wata runan kanan tiyan. 

28Noqa Runaj Churenqa mana runawan sirvichikunaypajchu jamorqani. 
Aswanpis runakunaj kamachin jina kanaypaj jamorqani, kawsayniytataj qoj, 
ashkha runakuna qhespichisqa kanankupaj, nispa. 

Jesús iskay ñawsakunata qhawarichin 

(Mc 10.46-52; Lc 18.35-43) 

29Jesús yachachisqankunawan Jericó llajtamanta llojsishajtin, ashkha runakuna 
payta qhatisharqanku. 

30Chantá iskay ñawsakuna chay ñan patapi tiyasharqanku. Jesús chaynejta 
rishasqanta uyarispataj, paykuna qhapariyta qallarerqanku: Wiraqochi, 
Davidpa Churin, khuyarikuwayku ari, nispa. 

31Runatajrí paykunata ch'inyachiyta munaspa, paykunata k'amerqanku. Chay 
ñawsa runakunatajrí astawanraj qhaparerqanku: Wiraqochi, Davidpa Churin, 
khuyarikuwayku ari, nispa. 

32Chantá Jesusqa sayaspa, ñawsakunata wajyarqa, jamojtinkutaj taporqa: 
Imatataj ruwapusunayta munankichejri? nispa. 

33Paykunataj kuticherqanku: Wiraqochi, qhawarichinawaykuta munayku, 
nispa. 

34Chantá Jesús paykunamanta khuyakuspa, ñawinkuta llankhaykorqa. Chayta 
ruwasqantawankamataj, paykuna rikuyta aterqanku. Chaymantataj Jesuswan 
khuska rerqanku. 

Mateo 21 

Jesús kuraj kamachej jina Jerusalenman yaykun 

(Mc 11.1-11; Lc 19.28-40; Jn 12.12-19) 

1Jesuswan, yachachisqankunawan ima Jerusalenman qayllashaspa, Olivos 
orqoj chimpanpi Betfagué llajtaman chayarqanku. Chaymantataj Jesús iskay 
yachachisqankunata kachaspa, 

2nerqa: Qankuna jaqay chimpapi ranchoman riychej. Chaypitaj china burrota 
tarinkichej, uñanwan khuska watasqata. Phaskaraspataj, kayman aysamuychej. 

3Sichus pipis imata nisunkichejman chayqa, ninkichej: Wiraqochiyku Jesús kay 
burrokunata apanaykuta munashan. Chaymantataj kutichimpusonqapacha, 
nispa. 

4Ajinamanta Diosmanta ñawpa sut'inchajpa nisqan junt'akorqa: 

5Jerusalén llajtaman niychej: Kuraj kamachejniyki jamushasunki, paytaj 
llamp'u sonqoyoj kaspa, china burroj uñanpi lloq'asqa jamushan, maltón 
burritopi, nispa. 

6Chantá chay iskay yachachisqankuna rispa, Jesuspa kamachisqanman jina 
ruwarqanku. 

7China burrota uñantinta aysamuspa, qhatanankunawan caronaykorqanku. 
Jesustaj chayman lloq'aykorqa Jerusalenman rinanpaj. 

8Chantá ashkha runakuna qhatakunanku p'achakunata ñanman mast'arqanku. 
Wajkunataj sach'akunamanta thansakunata k'uturaspa, mast'allata ñanman 
churallarqankutaj. 

9Chantá Jesuspa ñawpaqenta rejkuna, qhepanta jamojkuna ima 
qhaparisharqanku: Davidpa Churin jatunchasqa kachun. Tukuyta Kamachej 
Diospa sutinpi jamojta jatunchaychej. Qhespichej Dios janaj pachapipis 
jatunchasqa kachun, nispa. 

10Jesús Jerusalenman yaykusqantawan, tukuy llajtantin maytapuni aywirispa, 
ch'ajwasharqanku, taporqankutaj: Pitaj kayri? nispa. 

11Jesuswan jamoj runakunataj kuticherqanku: Kayqa Diosmanta sut'inchaj 
Jesús. Payqa Galileamanta, Nazaret llajtayoj, nispa. 

Jesús qhatojkunata Templomanta qharqon 

(Mc 11.15-19; Lc 19.45-48; Jn 2.13-22) 

12Chantá Jesús Temploj pationman yaykuspa, chaypi tukuy vendejkunata, 
rantejkunata ima jawaman qharqorqa. Jinallataj qolqe chhalajkunaj 
mesankuta, urpikunata vendejkunaj tiyanankutapis tijrararqa. 

13Paytaj nerqa: Diospa Qhelqachisqanpi nin: Waseyqa noqawan parlarikuna 
wasimin. Chaywanpis qankunaqa suwa thapaman tukuchisqankichej, nispa. 

14Ajinaqa Jesús Temploj pationpi kashajtin, ñawsakuna, suchukuna ima 
payman jamorqanku, Jesustaj paykunata qhaliyacherqa. 

15Jinapi kuraj sacerdotekuna, Diospa kamachisqanmanta yachachejkuna ima 
Jesuspa t'ukuna imakunata ruwasqanta rikorqanku. Chantá wawakunapis 
Temploj pationpi qhaparisharqanku: Jatunchasqa kachun Davidpa Churin, 
nispa. Chayta uyarispa, chay kurajkunaqa maytapuni phiñakorqanku. 

16Chayrayku Jesusta nerqanku: Uyarishankichu kaykuna imatachus 
nishasqankuta? nispa. Jesustaj kuticherqa: Arí, uyarishani. Qankunarí, 
manachu jayk'ajpis Diospa Qhelqachisqanpi kay jinata ñawirerqankichej? 
Chaypi nin: Qanqa juch'uy wawakunata, ñuñojkunatawan ima sumajta 
yupaychasunankuta yachacherqanki, nispa. 

17Chayta niytawantaj, Jesús paykunata saqespa, Betania llajtaman rerqa. Chay 
tutataj chaypi qhepakorqa. 

Jesús higo sach'ata maldicin 

(Mc 11.12-14,20-26) 

18Q'ayantin paqarin, Jerusalenman kutishaspa, Jesús yarqhachikorqa. 

19Ñan kantupitaj higo sach'ata rikorqa, poqoyninta pallarikuyta munaspataj 
qayllaykorqa. Chaywanpis laqhellata tarerqa. Chantá chay sach'ata nerqa: 
Kunanmantapacha amaña jayk'aj poqonkichu, nispa. Sach'ataj chaypacha 
ch'akiporqa. 

20Jesuspa yachachisqankuna chayta rikuytawan, t'ukuspa nerqanku: 
Imaynatataj higo sach'a chaypachalla ch'akipunri? nispa. 

21Jesustaj kuticherqa: Noqaqa kayta sut'ita niykichej: Sichus mana 
iskayrayaspa, Diospi atinikuwajchej chayqa, higo sach'awan imatachus 
ruwarqani, chaymanta astawanraj ruwawajchej. Kay orqotapis niwajchej: 
Ithiriy kaymanta, qochamantaj wijch'uykukuy, nispa, ajinataj kanman. 

22Kikillantaj sichus qankuna Diospi atinikuspa imatapis paymanta 
mañakunkichej chayqa, mañakusqaykichejta jap'inkichej, nispa. 

Jesusta atiyninmanta tapunku 

(Mc 11.27-33; Lc 20.1-8) 

23Chantá Jesusqa Temploj pationman yaykorqa. Chaypi yachachishajtintaj, 
kuraj sacerdotekuna, llajtaj kurajninkuna ima payman qayllaykuspa, 
taporqanku: Ima atiywantaj kay imakunata ruwankiri? Pitaj kay atiyta 
qosorqari? nispa. 

24Jesustaj paykunaman kuticherqa: Noqapis ujta tapullasqaykichejtaj. Chantá 
sichus chayman kutichiwankichej chayqa, noqapis nisqaykichej ima 
atiywanchus kay imakunata ruwasqayta. 

25Niwaychej: Pitaj Juanman bautizananpaj atiyta qorqa, janaj pachapi kaj 
Dioschu, chayrí runallachu? nispa. Chantá chay tapojkunaqa ninakorqanku: 
Dios churarqa, nispa nisun chayqa, pay niwasun: Imaraykutaj chantá mana 
paypa nisqanta jap'ikorqankichejchuri? nispa. 

26Manallataj niyta atinchejchu: Runalla Juanta churanku, nispa, imaraykuchus 
runakunata manchachikunchej. Paykuna yuyanku Juanqa Diosmanta 
sut'inchajpuni kasqanta, nispa. 

27Ajinamanta Jesusman kuticherqanku: Mana yachaykuchu, nispa. 
Chaymantataj Jesús kuticherqa: Noqapis manallataj nisqaykichejchu pichus 
atiyta qowasqanta kay imakunata ruwanaypaj, nispa. 

Iskay churikunamanta rijch'anachina 

28Jesús chay kurajkunata tapullarqataj: Ima ninkichejtaj qankuna? Uj runa 
iskay churiyoj kasqa, paytaj ujninta nisqa: Wawáy, kunan p'unchay uva 
huertayman ruwaj riy, nispa. 

29Churintaj nisqa: Mana riymanchu, nispa. Jinapis yuyayninman kutirispa, uva 
huertaman risqa. 

30Chantá tataqa ujnin churinta kikillantataj nisqa: Qanpis llank'aj riy, nispa. 
Chay churintaj nisqa: Arí, tatáy risaj, nispa. Chaywanpis mana risqachu. 

31Kunan niwaychej: Chay iskayninkumanta mayqentaj tatanpa munasqanta 
ruwarqari? nispa. Paykunataj kuticherqanku: Ñawpaj kaj, nispa. Jesustaj nerqa: 
Kayta sut'ita niykichej: Impuestota cobrajkuna, phisu warmikuna ima Diospa 
kamachiyninman qankunamanta aswan ñawpajta yaykonqanku. 

32Chayta niykichej, imaraykuchus Bautizaj Juan cheqan kajta yachachej 
jamojtin, qankunaqa paypa nisqanta mana jap'ikorqankichejchu. Impuestota 
cobrajkuna, phisu warmikuna imatajrí nisqanta jap'ikorqanku. Qankunataj 
chay tukuyta rikushaspapis, manapuni Juanpa nisqanta jap'ikorqankichejchu, 
Diosman kutirikunaykichejpaj. 

Millay sonqoyoj llank'ajkunamanta rijch'anachina 

(Mc 12.1-12; Lc 20.9-19) 

33Uyariwaychej, uj rijch'anachinatawan nisqaykichej: Uj patrón jallp'anpi 
uvakunata mallkisqa, chay huertatataj perqawan muyuykuchisqa. Chaymanta 
chajra chawpipi uva ch'irwanata ruwachisqa, qhawana torretapis sayachisqa. 
Chantá huertanta llank'ajkunaman partidopi qospa, karuman ripusqa. 

34Uva pallana p'unchay chayamojtintaj, huertayojqa wakin kamachinkunata 
kachasqa, chay llank'ajkunamanta paypa partenta jap'inankupaj. 

35Chay llank'ajkunarí, kamachikunata jap'iytawan, ujninta maqaykusqanku, 
ujnintataj wañuchisqanku, ujnintataj rumiwan ch'anqaykusqanku. 

36Jinapi huertayojqa waj kamachikunatawan kachasqa. Llank'ajkunataj 
chaykunatapis kikillantataj ruwasqanku. 

37Qhepatarí, huertayojqa churintañataj kachaspa kay jinata yuyasqa: 
Churiytaqa respetanqankupuni, nispa. 

38Chaywanpis, chay llank'ajkunaqa huertayojpa churinta jamojta rikuspa, 
paykunapura ninakusqanku: Payqa kay jallp'ata chayaqeta jina jap'enqa. 
Jamuychej, payta wañuchinachej, jallp'ataj noqanchejpaj kanqa, nispa. 

39Payta jap'iytawantaj, uva huertamanta jawaman orqhospa, 
wañurparichisqanku, nispa. 

40Chantá Jesús taporqa: Uva huertayoj kutimuspaqa, chay llank'ajkunawan 
imatataj ruwanqari? nispa. 

41Kurajkunataj kuticherqanku: Chay millayta ruwaj llank'ajkunata mana 
khuyaspa wañurachenqa, jallp'antataj waj llank'ajkunaman qonqa, pikunachus 
poqoymanta partenta qoponqanku, chaykunaman, nispa. 

42Chantá Jesús nerqa: Manachu jayk'ajpis Diospa Qhelqachisqanpi kayta 
ñawirerqankichej? Ajinata nin: Wasi ruwajkunaj qhesachasqanku rumeqa 
cimiento esquinapaj sumaj rumiman tukupun. Chayqa Tukuyta Kamachej 
Diospa ruwasqanmin, noqanchejtaj t'ukuspa qhawanchej, nispa. 

43Chayrayku niykichej: Diosqa kamachiyninman yaykunata qankunamanta 
qhechonqa, jinataj paypa munayninta ruwajkunaman qonqa. 

44Chay esquina rumimanta parlaspataj, niykichej: Pillapis chay rumi pataman 
urmajqa t'unasqa kanqa. Chantá, pejpa patanmanchá chay rumi urmaykonqa, 
chayqa phirisqa kanqa, nispa. 

45Chayta uyarispa, kuraj sacerdotekuna, fariseokuna ima repararqanku Jesús 
chay rijch'anachinawan paykunamanta parlashasqanta. 

46Chayrayku payta presochayta munarqanku. Chaywanpis runakunata 
manchachikuspa, Jesusta mana imanayta aterqankuchu, imaraykuchus 
runakunaqa Diosmanta sut'inchaj kasqanta yuyarqanku. 

Mateo 22 

Casarakupi jatun mikhunamanta rijch'anachina 

(Lc 14.15-24) 

1Jesús ujtawan rijch'anachinawan paykunata yachacherqa: 

2Diospa janaj pacha kamachiynenqa rijch'akun uj kuraj kamachejman, pichus 
churin casarakushajtin, jatun mikhuyta wayk'uchisqa, chayman. 

3Chantá kuraj kamachejqa kamachinkunata kachasqa jatun mikhuyman 
wajyarisqa kajkunata pusamunankupaj. Wajyasqakunarí mana jamuyta 
munasqankuchu. 

4Chayrayku kuraj kamachejqa waj kamachinkunatañataj kachasqa, ajinata 
ninankupaj: Jatun mikhuna wakichisqaña. Wirayachisqa uywaykunata, wira 
toroykunata ima ñak'anankupaj kamachiniña. Chayrayku casaraku raymiman 
jamullaychejña, nispa. 

5Chaywanpis wajyasqakunaqa mana kasusqankuchu, manachayqa ujnin 
chajranman ripusqa, ujnintaj qhatunman. 

6Wakinkunataj kuraj kamachejpa kachankunata jap'ispa, wañuchinankukama 
maqaykusqanku. 

7Jinapi kuraj kamachejqa chayta uyarispa, anchatapuni phiñakusqa. Chayrayku 
uj tropa soldadokunata kachasqa, chay runa wañuchejkunata tukuchinankupaj, 
llajtankutataj ruphaykuchinankupaj ima. 

8Chaymantataj wakin kamachinkunata nisqa: Casamientopaj jatun mikhoyqa 
wakichisqaña chaypis, chay wajyasqakunaqa mana chayman jamunankupaj 
jinachu karqanku. 

9Kunanqa qankuna ñankunaman rispa, tukuy tarisqaykichej runata casarakuy 
raymiman wajyamuychej, nispa. 

10Kamachikunataj ñankunaman llojsispa, tarisqanku kaj chhikata 
wajyasqanku, allin kajkunata mana allin kajkunatapis. Ajinamanta raymi 
waseqa chay wajyasqakunawan junt'aykusqa. 

11Chantá kuraj kamachejqa wajyasqankunata qhawarej yaykusqa, chaypitaj uj 
runata mana casamiento p'achayojta rikusqa. 

12Nisqataj: Kawsaqéy, imajtintaj kayman yaykumorqanki mana casamiento 
p'achayojri? nispa. Chay runarí ch'inlla kakusqa. 

13Jinapi kuraj kamachejqa kamachinkunata nisqa: Kay runataqa chakin, makin 
watasqata jawa laqhaman wijch'uychej, maypichus waqay, kiru k'arukuytaj 
kanqa, chayman, nispa. 

14Noqataj niykichej: Ajina ari, wajyasqakunaqa ashkha kanku, ajllasqakunatajrí 
pisilla, nispa. 

Impuestota paganamanta 

(Mc 12.13-17; Lc 20.20-26) 

15Chantá fariseokuna tantakuspa, yachachinakorqanku imaynatachus Jesusta 
ima nisqanpipis pantajtin, ch'ataykunankupaj. 

16Paykunataj wakin fariseo masinkunata, herodianokunatawan ima 
kacharqanku Jesusta nimunankupaj: Yachachej Wiraqochi, qan cheqanta parlaj 
kasqaykita yachayku, Diosta kasunatataj cheqanta yachachisqaykita ima. Qan 
manallataj pejpa nisqantapis kasunkichu, nitaj runaj uyanta qhawarispallachu 
imatapis ruwanki. 

17Niwayku ari: Allinchu kanman Romapi kuraj kamachej Cesarman impuestota 
pagana, manachu? nispa. 

18Jesustajrí mana allin sonqowanchu tapusqankuta yachaspa, nerqa: 
Qankunaqa puraj uya kankichej. Imaraykutaj pantachiwayta munankichejri? 

19Impuesto pagana uj phisuta rikuchiwaychej, nispa. Paykunataj uj phisuta 
jaywarqanku. 

20Chantá Jesús paykunata taporqa: Pejpa uyantaj, chantá pejpa sutintaj kay 
phisupi churasqa kashanri? nispa. 

21Paykunataj kuticherqanku: Cesarpata ari, nispa. Jesustaj kuticherqa: Jina 
kajtenqa, Cesarpata kajtaqa Cesarman qopuychej. Diospata kajtatajrí Diosman 
qopuychej, nispa. 

22Paykunataj chayta uyarispa, mayta t'ukorqanku, chantá riporqanku. 

Wañusqakuna kawsarimunankumanta 

(Mc 12.18-27; Lc 20.27-40) 

23Chay p'unchayllataj saduceokunapis Jesusman jamorqanku, pikunachus 
ninku wañusqamanta kawsarimuy mana kasqanta, chaykuna. Paykunataj 
Jesusta taporqanku: 

24Yachachej Wiraqochi, Moisés kamacherqa: Casarasqa qharichus warminwan 
manaraj wawayoj kashaspa wañun chayqa, wawqen chay warmisapawan 
casarakuchun, ajinamanta wañoj wawqenpa miraynin ama 
chinkananpaj, nispa. 

25Noqayku ukhupi qanchis wawqekuna karqanku. Kuraj kaj casarakorqa, 
chaymantataj mana unayninmanchu mana wawayoj wañuporqa. Chantá, iskay 
kaj wawqe chay warmisapawan casarakorqa. 

26Jinapi iskay kaj wawqepis wañupullarqataj. Ajinamanta qanchisnintin chay 
warmiwan casarakuspa, mana wawayoj wañuporqanku. 

27Tukuyninkoj qhepantataj chay warmipis wañupullarqataj. 

28Kunan niwayku: Sichus qanchisnintin paywan casarakorqanku chayqa, 
wañusqamanta kawsarimuy p'unchaypi chay warmeqa mayqenpa warmintaj 
kanqari? nispa. 

29Chantá Jesús paykunaman kuticherqa: Qankunaqa pantashankichej, mana 
Diospa Qhelqachisqanta, nitaj Diospa atiynintapis yachasqaykichejrayku. 

30Wañojkuna kawsarimojtinkoqa, qharipis, warmipis manaña 
casarakonqankuchu, manachayqa janaj pachapi angelkuna jinallaña kanqanku. 

31Wañusqakunaj kawsarimuyninmantaqa, manachu ñawirerqankichej Dios 
imatachus nisqanta? Pay kay jinata nerqa: 

32Noqa Abrahampa Diosnin kani, Isaacpata, Jacobpata ima, nispa. Diosqa mana 
wañusqakunaj Diosninkuchu, manachayqa kawsajkunajta, nispa. 

33Chay imakunata uyarispa, runakunaqa Jesuspa yachachisqanmanta 
t'ukorqanku. 

Aswan kuraj kaj kamachisqa 

(Mc 12.28-34) 

34Maypachachus fariseokunaqa yachasqanku Jesús saduceokunata 
ch'inyachisqanta chaypacha, paykunañataj tantakuspa, Jesusta tapoj rerqanku. 

35Chantá Diospa kamachisqanmanta ujnin yachachej Jesusta pantachiyta 
munaspa, taporqa: 

36Yachachej Wiraqochi, Diospa tukuy kamachisqakunamanta mayqentaj aswan 
kurajri? nispa. 

37Jesustaj kuticherqa: Tukuyta Kamachej Diosniykitaqa tukuy sonqoykiwan 
munakunki, tukuy almaykiwan, tukuy yuyayniykiwantaj. 

38Chaymin Diospa kamachisqankunamanta aswan kuraj, ñawpaj kajtaj. 

39Qhepan kaj kamachisqapis ñawpaj kajman rijch'akullantaj: Runa masiykita 
munakunki qan kikiykita jina, nispa. 

40Kay iskay kamachisqakunapi tukuy kamachisqakuna junt'akun, Diosmanta 
sut'inchajkunaj nisqankupis, nispa. 

Pejpa churintaj Cristori? 

(Mc 12.35-37; Lc 20.41-44) 

41Fariseokuna tantasqa kashajtinkuraj, Jesús paykunata taporqa: 

42Ima ninkichejtaj Cristomanta? Pejpa Churintajri? nispa. Paykunataj 
kuticherqanku: Payqa Davidpa Churin, nispa. 

43Jinapi Jesús nerqa: Chantá imaraykutaj Davidqa Santo Espiritunejta Cristota 
nerqa: Tukuyta Kamachejníy, nispa? David ajinata nerqa: 

44Tata Diosqa Tukuyta Kamachejniyta nerqa: Kay pañaynejpi tiyarikuy, 
awqaykikunata chakiyki uraman churanaykama, nispa. 

45Sichus kikin David Cristota Tukuyta Kamachejníy nin chayqa, 
imaynamantataj Cristoqa Davidpa Churin kanmanri? nispa. 

46Mana pipis kutichiyta atispa, chaymantapacha manaña pipis astawan 
taporqachu. 

Mateo 23 

Judiokunaj kurajninkukunata ch'ataykun 

(Mc 12.38-40; Lc 11.37-54; 20.45-47) 

1Chaymantaqa Jesús runakunaman, yachachisqankunaman ima kay jinata 
nerqa: 

2Fariseokunawan, Diospa kamachisqanmanta yachachejkunawan imaqa 
Moisespa cuentanmanta Diospa kamachisqanta yachachinku. 

3Chayrayku imatachá yachachisunkichej, chayta kasuspa, ruwaychej. 
Chaywanpis ama paykuna jina kaychejchu, imaraykuchus imatachus 
yachachisqankuta mana ruwankuchu. 

4Paykunaqa runakunaman kamachisqakunata junt'anankutapuni nispa, mana 
oqhariy atina llasa q'epita jina q'epiriykuchinku. Chaywanpis paykuna ni 
ruk'anankutapis kuyurichinkuchu oqhariyta yanaparinankupaj. 

5Chantá chay kurajkuna imatapis ruwanku, runawan rikuchikunallankupaj. 
Diospa Qhelqachisqanmanta wakin qhelqasqata mat'inkuman, makinkuman 
ima watakunku. Jinallataj jatuchaj waych'ayoj p'achakunata churakunku. 

6Jatun mikhuykunapipis ñawpajpipuni tiyayta munanku, jinallatataj tantakuna 
wasikunapipis. 

7Chantá plazakunapi runakunawan napaykuchikuyta munanku: Yachachej 
Wiraqochi, nichikuspa. 

8Qankunarí, ama Yachachej Wiraqochi nichikunkichejchu, imaraykuchus 
Yachachej Wiraqochiykichejqa ujlla. Qankunaqa tukuyniykichej wawqepuralla 
kankichej. 

9Kay pachapi ama pitapis ninkichejchu: Tatáy, nispa, imaraykuchus Tata 
Dioslla Tataykichejqa, paytaj janaj pachapi kashan. 

10Amallataj nichikuychejchu: Yachachejníy, nispa, imaraykuchus 
Yachachejniykichejqa ujlla, chaytaj Cristo. 

11Manachayqa qankunamanta kurajpaj qhawasqa kajqa kamachiykichej 
kachun. 

12Jatunchakojrí k'umuykuchisqa kanqa, k'umuykukojtaj jatunchasqa kanqa. 

13Ay qankunamanta, puraj uya fariseokuna, Diospa kamachisqanmanta 
yachachejkuna ima. Qankunaqa Diospa janaj pacha kamachiyninman 
yaykunata wisq'ankichej. Qankuna chayman mana yaykunkichejchu, nitaj 
yaykuyta munajkunatapis yaykojta saqenkichejchu. 

14Ay qankunamanta, puraj uya fariseokuna, Diospa kamachisqanmanta 
yachachejkuna ima. Qankunaqa warmisapaj tiyapuyninkuta oqokapunkichej. 
Chantá mana jina kasqaykichejta reparachikunaykichejpaj unay unayta 
Dioswan parlarikoj tukunkichej. Chayrayku qankuna aswan sinch'i 
ñak'ariywan jasut'isqa kankichej. 

15Ay qankunamanta, puraj uya fariseokuna, Diospa kamachisqanmanta 
yachachejkuna ima. Qankunaqa mama qochanta rinkichej, tukuynejtataj 
purimunkichej uj runallatapis t'aqaykichejman pusamunaykichejpaj. Chay 
runa qankunaman k'askakapojtintajrí, paytaqa qankunamanta astawanraj 
lawrashaj nina qochaman wijch'usqa kananpaj jinaman tukuchinkichej. 

16Ay qankunamanta, ñawsa kashaspa wajkunata pusaykachajkuna. Qankuna 
yachachinkichej: Pichus Templorayku tilojqa mana tilusqanta 
junt'ananpunichu tiyan. Chaywanpis Temploj qorinrayku tilojrí nisqanta 
junt'ananpuni tiyan, nispa. 

17Wampu, ñawsa runakuna. Mayqentaj aswan kurajri: Temploj qorinchu, 
chayrí chay qorita Diospaj t'aqaj Templochu? 

18Chaymanta yachachillankichejtaj: Pichus altarrayku tilojqa mana chay 
tilusqanta junt'ananpunichu tiyan. Chantá, pichá altar patapi kashaj 
jaywasqarayku tilojrí nisqanta junt'ananpuni tiyan, nispa. 

19Ñawsa runakuna. Mayqentaj aswan kurajri: Jaywasqa kajchu, chayrí chay 
jaywasqata Diospaj t'aqaj altarchu? 

20Pichus altarrayku tilojqa altar patapi kaj imakunaraykupis tilullantaj. 

21Jinallataj pichus Templorayku tilojpis mana Temploraykullachu tilun. 
Aswanpis, chaypi tiyakoj Diosraykupis tilullantaj. 

22Sitajchus pipis janaj pacharayku tilun chayqa, Diosraykupis tilullantaj, 
imaraykuchus Diospa kamachinan tiyanapis janaj pachapi kashan. 

23Ay qankunamanta, puraj uya fariseokuna, Diospa kamachisqanmanta 
yachachejkuna ima. Qankunaqa sapa chunkamanta ujta Diosman qonkichej 
mentamanta, anismanta, cominomanta ima. Chaywanpis 
kamachisqakunamanta aswan kuraj kajtarí mana kasunkichejchu. Chaykuna 
kanku: Cheqan kay, khuyapayakoj kay, jinallataj Diosta mana wasanchay ima. 
Chay kuraj kamachisqakunataqa ruwanaykichejpuni tiyan, mana chay ujkunata 
qonqaspa. 

24Qankunaqa ñawsata pusaykachaj ñawsa runakuna kankichej, ama ch'ichipaj 
qhawasqa kanaykichejpajtaj ch'uspita ch'umankichej. Chaywanpis camellota 
oqoykullankichej. 

25Ay qankunamanta, puraj uya fariseokuna, Diospa kamachisqanmanta 
yachachejkuna ima. Qankunaqa vasota, chuwatapis jawallanta mayllankichej. 
Ukhunkurí ch'ichi kashan. Qankunaj sonqoykichejqa suwanawan, millay 
kawsaywan ima junt'a kashan. 

26Ñawsa fariseo, ñawpajta vasoj ukhunta mayllay, chuwaj ukhuntawan, 
ajinamanta jawanpis llimphu kananpaj. 

27Ay qankunamanta, puraj uya fariseokuna, Diospa kamachisqanmanta 
yachachejkuna ima. Qankunaqa yurajchasqa covachaman rijch'akunkichej. 
Covachaqa jawamanta k'achitu rikukun. Ukhunrí aya tulluwan, tukuy millay 
asnawan junt'a kashan. 

28Qankunapis ajinallataj kankichej: Runaj ñawpaqenpi cheqan runaman 
rijch'akunkichej. Sonqoykichejrí puraj uya kaywan, millay ruwanawan ima 
junt'a kashan. 

29Ay qankunamanta, puraj uya fariseokuna, Diospa kamachisqanmanta 
yachachejkuna ima. Qankunaqa Diosmanta ñawpa sut'inchajkunaj 
covachankunata sayarichinkichej. Jinallataj, cheqan kaj ñawpa runakunaj 
covachankunatapis k'achanchankichej. 

30Chantá ninkichej: Sichus ñawpa tatanchejkuna kawsasharqanku, chaypacha 
kawsashasunman karqa chayqa, noqanchej Diosmanta sut'inchajkunata 
wañuchiyta mana yanapasunmanchu karqa, nispa. 

31Ajinata nisqaykichejwanqa qankunallataj contraykichejta parlankichej, 
Diosmanta sut'inchajkunata wañuchejkunaj wawankuna kasqaykichejta. 

32Chayrayku kunanqa qankunapis imatachus tataykichejkuna ruwayta 
qallarisqankuta tukuychallaychejña. 



1928 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

33Qankuna venenoyoj katari jina kankichej. Imaynatataj lawrashaj nina 
qochaman wijch'usqa kanaykichejmanta llusp'iyta yuyankichejri? 

34Chayrayku noqaqa Diosmanta sut'inchajkunata kachamusqaykichej, 
yachayniyojkunata, yachachejkunata ima. Qankunatajrí wakinta 
wañuchinkichej, wakinta cruzman chakatankichej, wakintataj tantakuna 
wasikunapi jasut'inkichej, wajkunatataj llajtamanta llajta qhatiykachankichej. 

35Ajinata qankuna juchachasqa kankichej tukuy mana juchayojkuna 
wañuchisqa kasqankumanta, Abel wañuchisqa kasqanmantapacha, 
Berequiaspa churin Zacariaskama, pitachus Temploj pationpi altar qayllapi 
wañucherqankichej, chaykama. 

36Kayta sut'ita niykichej: Kay tukuy imamanta jasut'eyqa kunan p'unchay 
kawsajkunaj patankuman urmamonqa, nispa. 

Jesús Jerusalenpi tiyakojkunamanta waqan 

(Lc 13.34-35) 

37Jesús nillarqataj: Ay Jerusalén, qanqa Diosmanta sut'inchajkunata wañuchej 
llajta kanki. Qanman Diospa kachamusqankunatapis rumiwan ch'anqaykuspa, 
wañuchillankitaj. Noqa mashkha kutitachus wawaykikunata tantayta 
munarqani, imaynatachus wallpa chillwinkunata lijran uraman tantaykun, 
ajinata. Qantajrí mana munarqankichu. 

38Kunanrí qhawariychej, wasiykichejqa ch'inpacha qhepakonqa. 

39Chayrayku niykichej: Manaña ujtawan rikuwankichejchu, ninaykichejkama: 
Tukuyta Kamachej Diospa sutinpi jamojta jatunchaychej, nispa. 

Mateo 24 

Templo thuñisqa kanqa 

(Mc 13.1-2; Lc 21.5-6) 

1Jesús Temploj pationmanta llojsishajtin, yachachisqankuna qayllaykuspa, 
Temploj muyuyninpi wasikuna imaynachus ruwasqa kasqankuta 
rikucherqanku. 

2Jesustajrí paykunata nerqa: Kay tukuyta rikunkichejchu? Kayta sut'ita 
niykichej: Kaypeqa mana uj rumillapis rumi patapi qhepakonqachu, 
manachayqa tukuynin thuñisqa kanqa, nispa. 

Qhepanejman ñak'ariykuna kanqa 

(Mc 13.3-23; Lc 21.7-24; 17.22-24) 

3Olivos orqopi Jesús kashaspa, pay tiyaykukorqa, yachachisqankuna 
qayllaykuspataj, sapallanpi taporqanku: Niwayku ari, mayk'ajtaj Templo 

thuñisqa kanqa? Ima señaltaj kanqa yachanaykupaj mayk'ajchus 
kutimunaykita, chantá mayk'ajchus kay pacha tukukunanta ima? nispa. 

4Chantá Jesús paykunaman kuticherqa: Allinta qhawakuychej, pajtataj pipis 
q'otiyasunkichejman. 

5Chayta niykichej, imaraykuchus sutiypi ashkha runakuna jamuspa, nenqanku: 
Noqaqa Diospa kachamusqan Cristo kani, nispa. Ajinamantataj ashkha runata 
pantachenqanku. 

6Qankunaqa wañuchinakumanta, maqanaku kananmanta ima uyarispa, ama 
mancharikuychejchu. Chay tukuy ima kananpuni tiyan. Chaywanpis manaraj 
kay pachaj tukukuyninchu kanqa. 

7Uj suyoqa waj suyoj contranta oqharikonqa, uj kamachejtaj waj kamachejpa 
contranta. Jinallataj tukuynejpi jallp'a ikhakuykuna kanqa, yarqhay ima. 

8Chaywanpis chay tukoyqa paqarichikoj warmej nanayninpa qallariynin jinalla 
kanqa. 

9Chantá runakuna qankunata jap'ichispa, ñak'arichisonqachej, 
wakinniykichejtataj wañuchisonqachej. Ajinata tukuy runaj chejnisqan 
kankichej noqaj sutiyrayku. 

10Chaypacha yachachisqaykunamanta ashkha qhepaman kutiriponqanku, 
purajmantataj ch'atanakonqanku, chejninakonqanku ima. 

11Ashkha llulla sut'inchajkuna rikhurimuspa, may chhika runata 
pantachenqanku. 

12Jinallataj millayta ruwana mayta ashkhayajtin, runakunaqa manaña 
wajkunata munakonqankuchu. 

13Chaywanpis qankunamanta pichus tukukuykama sinch'ita sayaj, chay 
runatamá Dios qhespichenqa. 

14Jinallataj Diospa janaj pacha kamachiyninmanta sumaj willayqa tukuynejpi 
willasqa kanqa, tukuy runakuna yachanankupaj. Chaymantaraj kay pachaj 
tukukuynin kanqa. 

15Pichus kayta ñawirejqa sut'ita yachachun: Qankuna rikunkichej chay 
chejnina millay millachikunata Diospa Templonpi sayashajta, 
mayqenmantachus Diosmanta sut'inchaj Daniel parlarqa, chayta. 

16Chaypacha Judeapi kashajkuna orqokunaman ayqechunku. 

17Chay p'unchaypi pipis wasi alto patapi kashaspaqa, ama urayk'amuchunchu 
wasinmanta imatapis orqhonanpaj. 

18Chajrapi kajpis nillataj wasinman kutirimuchunchu p'achanta apakunanpaj. 

19Ay, chay p'unchaypi wijsayoj warmikunamanta, ñuñoj wawayoj 
warmikunamantapis. 

20Diosmanta mañakuychej ari, chay ayqenaykichej ama chiri tiempopi 
kananpaj, nitaj samarina p'unchaypipis. 

21Chay jina llakeyqa mana jayk'ajpis karqachu, Dios kay pachata 
ruwasqanmantapacha kunankama, nillataj qhepamanpis kanqachu. 

22Manachus Dios chay p'unchaykunata pisiyachinman chayqa, mana pipis 
qhespichisqachu kanman. Aswanpis payqa ajllakusqankunata 
munakusqanrayku chay p'unchaykunata pisiyachenqa. 

23Chaypachachus pipis nisunkichejman: Qhawaychej, kaypi Diospa 
kachamusqan Cristo kashan, nispa, chayrí: Jaqaypi Cristo kashan, nispa chayqa, 
amapuni nisqankuta jap'ikunkichejchu. 

24Ajinamanta llullakuspa: Cristo kani, nispa nejkuna rikhurimonqanku, mana 
cheqanta sunt'inchajkuna ima. Paykunataj runaj mana jayk'aj rikusqan 
t'ukunakunata ruwaspa, runakunata pantachenqanku. Atispaqa, Diospa 
ajllakusqankunatapis pantachinkuman. 

25Kay nisqayta allinta uyariwajchej. Kay tukuyta ñawpajmantaña 
willashaykichej. 

26Chayrayku sichus pipis nisunkichejman: Qhawaychej, Cristo ch'innejpi 
kashan, nispa chayqa, amapuni rinkichejchu. Chayrí sichus nisunkichejman: 
Qhawaychej, wasi ukhupi pakasqa kashan, nispa chayqa, amallataj nisqanta 
jap'ikunkichejchu. 

27Manachayqa imaynatachus lliuj lliujqa inti llojsimuynejmanta inti 
yaykuynejkama lliphipirispa k'ancharin, ajinallataj kanqa Runaj Churinpa 
jamunan p'unchay. 

28Maypichá aya tiyan, chayman suwintukuna tantakonqanku, nispa. Ajinata 
Jesús yachacherqa. 

Runaj Churinpa kutimuynin 

(Mc 13.24-37; Lc 17.25-37; 21.25-33) 

29Jesús yachachillarqataj: Ñak'ariy p'unchaykunaj qhepanta, inti 
laqhayaykaponqa. Killapis manaña k'anchanqachu, ch'askakunapis 
urmaranqanku. Jinallataj janaj pacha atiykunapis kharkatitenqanku. 

30Chaypacha Runaj Churinpa jamuyninmanta señal janajpi rikhurimonqa. 
Jinapitaj tukuy kay pachapi ayllukuna mayta manchachikuspa, waqanqanku. 
Chantá paykuna Runaj Churinta janaj pachamanta phuyu patapi jamushajta 
rikuwanqanku, jatun atiywan, jatun kayniypa lliphipiyninwan ima. 

31Noqataj angelniykunata kachamusaj, trompetata sinch'ita 
waqachispa. Paykunataj tukuy ajllasqaykunata tantanqanku kay pachaj ujnin 
k'uchunmantapacha, janajpa ujnin kantunkama. 

32Kunan kay higo sach'a rijch'anachinamanta yachaychej. Maypachachus higo 
sach'aj k'allmankuna wawayarin, laqhenkunataj ijirimun, chaypacha, qankuna 
q'oñi tiempo qayllapiña kasqanta yachankichej. 

33Ajinallatataj qankunapis kay tukuy ima rikhurimojtin, Runaj Churin ñapis 
punkupiña kasqanta yachankichej. 

34Kayta sut'ita niykichej: Manaraj mita masiykichej tukukushajtinku, kay tukuy 
ima junt'akunan tiyan. 

35Janajpis, kay pachapis tukukaponqanku. Chaywanpis nisqayqa mana 
jayk'ajpis pasanqachu, manachayqa junt'akonqapuni. 

36Chay p'unchay, Runaj Churinpa jamunan p'unchay, chayrí chay phani 
mayk'ajchus kananmantaqa mana pipis yachanchu, ni janaj pachapi 
angelkunapis, nitaj Churipis. Tata Dioslla chaymantaqa yachan. 

37Imaynachus Noéj tiemponpi karqa, ajinallataj kanqa Runaj Churinpa 
kutimunan p'unchaypipis. 

38Chaypacha, manaraj jatun para chayamushajtin, runakunaqa 
mikhusharqanku, ujyasharqanku, casarakusharqanku ima, Noé arcaman 
yaykunan p'unchaykama. 

39Paykuna mana imatapis reparakorqankuchu jatun para jamunankama, 
tukuyninkutaj chinkachisqa karqanku. Ajinallataj kanqa Runaj Churin 
rikhurimunan, chay p'unchaypi. 

40Chaypachaqa iskay runakuna chajrapi kashanqanku. Ujnin oqharisqa kanqa, 
ujnintaj saqerparisqa. 

41Jinallataj iskay warmikuna molinopi jak'ushanqanku. Ujnin oqharisqa kanqa, 
ujnintaj saqerparisqa. 

42Chayrayku, qankunapis wakichisqa suyaychej, imaraykuchus mana 
yachankichejchu ima p'unchaychus Tukuyta Kamachejniykichej kutimunanta. 

43Kaytawan yachaychej: Sichus wasiyoj ima phanitachus suwa jamunanta 
yachanman chayqa, mana puñuspa suyaykunman, manataj 
suwachikunmanchu. 

44Chayrayku qankunapis wakichisqallataj kaychej, imaraykuchus Runaj 
Churenqa mana yuyasqaykichej p'unchaypi kutimonqa. 

Iskay kamachikuna 

(Lc 12.41-48) 

45Pitaj allin yuyayniyoj mayordomo jina kanman? Paytaqa patronnin churan 
maychus tiemponpi kamachin masinkunaman mikhuchinanpaj. 

46Jaqay mayordomo kusikuyniyojmin kanqa, sichus patronnin ajinata 
ruwashajta taripanqa chayqa. 

47Kayta sut'ita niykichej: Chay jina mayordomotaqa patronnin tukuy 
kapuyninta qhawananpaj churanqa. 

48Chaywanpis mayordomo sajra sonqoyoj kaspa, ichapis ninman: Patronneyqa 
manaraj chayamonqachu, nispa. 

49Chantá wakin kamachi masinkunata maqayta qallarinman, jinallatataj warmi 
kamachikunatapis. Chantá mikhunman, ujyanmantaj machanankama. 

50Jinallapi patronnin kutimonqa mayordomoj mana suyasqan p'unchaypi, 
mana yachasqan phanipitaj. 

51Chayamuspataj, patronqa chay mayordomota sinch'ita jasut'iytawan, puraj 
uyakunatawan khuska wijch'onqa, maypichus waqay, kiru k'arukuytaj kanqa, 
chayman, nispa. Ajinata Jesús yachacherqa. 

Mateo 25 

Chunka sipaskunamanta rijch'anachina 

1Jesús nillarqataj: Diospa janaj pacha kamachiynenqa casarakupi kaj chunka 
sipaskunaman rijch'akun. Paykunaqa lamparankuta oqharikuspa, casarakoj 
runata taripaj risqanku. 

2Phishqa sipaskuna mana yuyayniyoj kasqanku, phishqataj yuyayniyoj. 

3Chay mana yuyayniyoj sipaskunaqa lamparankuta aceiteyojta apaspapis, 
mana astawan aceiteta apakusqankuchu. 

4Yuyayniyoj sipaskunarí, lamparankupi, yuritunkupi ima aceiteta 
apakusqanku. 

5Jinapi casarakoj mana usqhayta chayamojtin, tukuyninku puñuywan 
atipachikuspa, puñurparisqanku. 

6Chawpi tutata jina uj qhapariy uyarikusqa: Casarakoj chayamushanña, 
taripamuychej ari, nispa. 

7Tukuynin sipaskunataj jatariytawan, lamparankuta wakichisqanku. 

8Jinapi mana yuyayniyoj sipaskunaqa yuyayniyojkunata nisqanku: Uj chhika 
aceiteta qoriwayku ari, imaraykuchus lamparayku wañupushanña, nispa. 

9Yuyayniyojkunatajrí kutichisqanku: Mana qoriykumanchu, imaraykuchus 
noqaykupaj, qankunapajpis pisiyanman. Aswanpis qhatojkunamanta aceiteta 
rantikamuychej ari, nispa. 

10Chaywanpis chay phishqa sipaskuna aceiteta rantej rinankukama, casarakoj 
chayamusqa, jinataj yuyayniyoj sipaskuna paywan khuska casamiento 
wasiman yaykusqanku. Chantá wasiyojqa punkuta wisq'aykusqa. 

11Jinapi chay phishqa sipaskuna chayamuspa, wajyakusqanku: Wiraqochi, 
wiraqochi, kicharimuwayku ari, nispa. 

12Casarakojtajrí nimusqa: Qankunataqa manapuni rejsiykichejchu, nispa. 

13Noqataj qankunatapis nillaykichejtaj: Wakichisqapuni kaychej, 
imaraykuchus mana yachankichejchu ima p'unchaytachus, chayrí ima 
phanitachus Runaj Churin kutimunanta, nispa. 

Qolqemanta rijch'anachina 

(Lc 19.11-27) 

14Diospa janaj pacha kamachiynenqa rijch'akun uj patronman, pichus karuman 
ripushaspa, kamachinkunaman tiyapuyninta jaywasqa mirachinankupaj, 
chayman. 

15Payqa uj kamachiman 5.000 qolqeta qosqa, ujmantaj 2.000 qolqeta, 
ujninmantaj waranqallata. Ajinata sapa ujman qosqa ruwayta atisqankuman 
jina. Chaymantataj chay patrón karuman ripusqa. 

16Chantá 5.000 qolqeta jap'ej kamacheqa chay qolqeta uj jinatawan mirachisqa. 

17Jinallatataj 2.000 qolqeta jap'ejpis iskaytawan mirachisqa. 

181.000 qolqeta jap'ejrí rispa, pampata allaytawan, patronninpa qolqentaqa 
p'ampaykusqa. 

19Chantá patronninkoqa unaymanta kutimuspa, paykunamanta cuentata 
mañasqa. 

20Jinapi pichus 5.000 qolqeta jap'ej kamachi chimpaykuspa, uj phishqa 
waranqatawan jaywasqa: Wiraqochíy, kay 5.000 qolqeta qowarqanki, 
chaywantaj kay 5.000 qolqetawan ganarqani, nispa. 

21Patronnintaj nisqa: Walejpacha, qanqa sumaj kamachi kanki. Kay pisi 
qolqewan allinta ruwasqaykirayku, kunanqa aswan sumaj ruwanaman 
churasqayki. Noqawan khuska kusirikunachej, nispa. 

22Chaymantaqa 2.000 qolqeta jap'ejñataj chimpaspa, nisqa: Wiraqochíy, kay 
2.000 qolqeta qowarqanki, chaywantaj kay 2.000 qolqetawan ganarqani, nispa. 

23Patronnintaj payta nisqa: Walejpacha, qanqa sumaj kamachi kanki. Kay pisi 
qolqewan allinta ruwasqaykirayku, kunanqa aswan sumaj ruwanaman 
churasqayki. Noqawan khuska kusirikunachej, nispa. 

24Chantá 1.000 qolqeta jap'ejñataj chimpaykuspa, patronninta nisqa: 
Wiraqochíy, rejserqayki phiña runa kasqaykita. Mana tarpuspalla poqoyta 
oqharinki, jinallataj mana imatapis ruwaspalla jap'ikapuyta munanki. 

25Chayrayku, manchachikuspa, jallp'aman qolqeykita p'ampaykamorqani. 
Kayqa, qolqeykita jap'ikapuy ari, nispa. 

26Patronnintajrí payman kutichisqa: Qanqa ni imapaj allin, qhella kamachi 
kanki. Sichus qan yacharqanki mana tarpuspalla poqoyta oqharisqayta, chantá 
mana imatapis ruwaspalla jap'ikapuyta munasqayta chayqa, 

27chay qolqeyta bancoman churanayki karqa. Ajinamanta noqa kutimuspa, 
qolqeyta interesnintawan orqhokapuyman karqa, nispa. 

28Chantá patronqa chay waj kamachinkunata nisqa: Chay 1.000 qolqeta 
paymanta qhechuychej, chantá 10.000 qolqeyojmantaj jaywaychej. 

29Tiyapuyniyojmanqa aswan ashkha qosqa kanqa, mana 
tiyapuyniyojmantatajrí pisi kapusqantapis qhechonqanku.  

30Chantá kay ni imapaj allin kamachitaqa jawa laqhaman wijch'uychej, 
maypichus waqay, kiru k'arukuytaj kanqa, chayman. 

Suyukuna juzgasqa kanqanku 

31Maypachachus Runaj Churin kuraj kamachej jina jatun kayninpa 
lliphipiyninpi, tukuy angelninkuwan jamonqa chaypacha, lliphipej kamachinan 
tiyanapi tiyaykukonqa. 

32Chantá tukuy suyumanta runakuna ñawpaqenman tantakamonqanku. Paytaj 
ujkunata ujkunamanta t'aqanqa, imaynatachus michejpis ovejakunata 
cabrakunamanta t'aqan, ajinata. 

33Paytaj ovejakunata pañanman churanqa, cabrakunatataj lloq'enman. 

34Chantá Kuraj Kamachejqa pañanpi kajkunata nenqa: Jamuychej, qankunaqa 
Tataypa saminchasqan kankichej. Chayrayku Diospa janaj pacha 
kamachiyninman yaykuychej, mayqenchus kay pachaj qallariyninmantapacha 
chayaqeykichejpaj wakichisqa karqa, chayman. 

35Chayman yaykunkichej, imaraykuchus yarqhasqa kashajtiy, qankuna 
mikhuchiwarqankichej. Yakumanta ch'akisqa kashajtiy, ujyachiwarqankichej. 
Karu llajtayoj jina purishajtiytaj, wasiykichejman wajyarikuwarqankichej. 

36Jinallataj mana p'achayoj kashajtiy, p'achallichiwarqankichej. Onqosqa 
kashajtiy, waturikuwarqankichej. Kikillantataj carcelpi kashajtiypis, watukoj 
jamuwarqankichej, nispa. 

37Chantá cheqan kajta ruwajkuna nenqanku: Tukuyta Kamachej, mayk'ajtaj 
yarqhasqata rikususpa, mikhuchisorqaykuri, chayrí yakumanta ch'akisqa 
kashajtiyki, ujyachisorqaykuri? 

38Chantapis mayk'ajtaj karu llajtayoj kasqaykita reparaspa, wasiykuman 
wajyarikorqaykuri? Chayrí p'achamanta usushajtiyki, mayk'ajtaj 
p'achallichisorqaykuri? 

39Qan onqosqa, chayrí carcelpi kashajtiyki, mayk'ajtaj waturikusorqaykuri? 
nispa. 

40Kuraj Kamachejtaj paykunaman kutichenqa: Kayta sut'ita niykichej: 
Imatachus aswan pisipaj qhawasqa ujnin kaj wawqeypaj ruwarqankichej, 
chaytaqa noqapajmin ruwarqankichej, nispa. 

41Chantá Kuraj Kamachejqa lloq'enpi kajkunatañataj nenqa: Qankunaqa 
millayta ruwaj kankichej. Chayrayku kaymanta wiñaypaj nina lawrayman 
riychej, mayqenchus wakichisqa kashan Kuraj Supaypaj, chantá 
angelninkunapaj ima, chayman. 

42Chayta niykichej, imaraykuchus yarqhasqa kashajtiy, qankuna mana 
mikhunata qoriwarqankichejchu, yakumanta ch'akichikojtiytaj, mana yakuta 
jaywariwarqankichejchu. 

43Karu llajtayoj kashajtiy, mana wajyarikuwarqankichejchu. P'achamanta 
usushajtiy, mana p'achallichiwarqankichejchu. Onqosqa, carcelpitaj 
kashajtiypis, mana waturikuwarqankichejchu, nispa. 

44Chantá paykuna taponqanku: Tukuyta Kamachej, mayk'ajtaj rikusorqayku 
yarqhasqata, yakumanta ch'akichikojta, karu llajtayoj kasqaykita, p'achamanta 
pisichikojta, onqosqata, carcelpi wisq'asqata ima, manataj 
yanapasorqaykuchuri? nispa. 

45Kuraj Kamachejtaj paykunaman kutichenqa: Sut'ita niykichej: Sichus aswan 
pisipaj qhawasqa ujnin kaj wawqeyta mana yanaparqankichejchu chayqa, 
nillataj noqatapis yanapawarqankichejchu, nispa. 

46Chaymantataj paykuna wiñay ñak'ariyman renqanku, cheqan kajta 
ruwajkunatajrí wiñay kawsayman yaykonqanku, nispa. Ajinata Jesús 
yachacherqa. 

Mateo 26 

Jesusta wañuchinankupaj yachachinakunku 

(Mc 14.1-2; Lc 22.1-2; Jn 11.45-53) 

1Jesús chay tukuy imata yachachiyta tukuytawan, yachachisqankunata nerqa: 

2Qankunaqa yachankichej iskay p'unchaymantawan Pascua raymi kananta. 
Chaypacha Runaj Churinta jap'enqanku cruzman chakataykunankupaj, nispa. 

3Chaypachallataj Caifás sutiyoj kuraj kaj sacerdotej pationpi kuraj 
sacerdotekuna, judiokunaj kurajninkukuna ima tantakorqanku. 

4Chaypitaj yachachinakorqanku imaynamantapis Jesusta q'otiyaspa 
jap'inankupaj, chantá wañuchinankupaj ima. 

5Jinapis ninakorqanku: Ama Pascua raymi p'unchaypeqa jap'ichinachu, 
imaraykuchus runa oqharikuspa, ch'ajwankuman, nispa. 

Uj warmi sumaj q'apashaj jawinawan Jesuspa chakinta jawin 

(Mc 14.3-9; Jn 12.1-8) 

6Chaykama Jesús Betania llajtapi kasharqa, Simonpa wasinpi, pichus ñawpajta 
llejti onqoyniyoj karqa, chaypapi. 

7Jesús mikhushajtintaj, uj warmi chayman yaykumorqa. Payqa sumaj q'apashaj 
nardo jawinata alabastro rumimanta juch'uy botellapi apamusharqa. Chay 
jawinataj manchay valorniyoj karqa. Chantá chay warmeqa jawinawan Jesuspa 
umanta jawiykorqa. 

8Jesuspa yachachisqankunatajrí chayta rikuytawan, phiñakuspa nerqanku: 
Imapajtaj kay warmi jinata chay sumaj q'apashaj jawinata usuchinri? 

9Chaytaqa pay ashkha qolqepi vendenman karqa, chay qolqewantaj 
wajchakunata yanapanman karqa, nispa. 

10Jesustajrí chayta uyarispa, paykunata nerqa: Imaraykutaj kay warmipaj 
rimashankichejri? Chayta noqawan ruwaspaqa, allinta ruwan. 

11Wajchakunaqa qankuna ukhupi kallanqankupuni. Noqarí manaña 
qankunawan unaytachu kasaj. 

12Payqa kay sumaj q'apashaj jawinawan ukhuyta jawiwaspa, p'ampakunay 
p'unchaypaj wakichishawan. 

13Kayta sut'ita niykichej: Mayllapipis noqamanta kay sumaj willay willakojtin, 
kay warmej ruwasqantapis willallanqankutaj, paymanta runa 
yuyarikunankupaj, nispa. 

Judasqa Jesusta jap'ichinanta nin 

(Mc 14.10-11; Lc 22.3-6) 

14Chaypacha Jesuspa chunka iskayniyoj yachachisqankunamanta ujnin, Judas 
Iscariote sutiyoj kuraj sacerdotekunaman rerqa. 

15Nerqataj: Jesustachus jap'ichiykichejman chayqa, mashkhatataj 
pagawankichejmanri? nispa. Paykunataj nerqanku: Kinsa chunka qolqeta 
qosqayku, nispa. 

16Chaymantapachataj Judas mask'ayta qallarerqa imaynamantachus Jesusta 
jap'ichinanpaj. 

Jesús Pascua mikhuyta mikhun 

(Mc 14.12-25; Lc 22.7-23; Jn 13.21-30; 1 Co 11.23-26) 

17Mana Levadurayoj T'anta Mikhuna Raymi qallariy p'unchayta Jesuspa 
yachachisqankuna payman qayllaykuspa, taporqanku: Maypitaj Pascua 
mikhuyta wakichinaykuta munankiri? nispa. 

18Paytaj kuticherqa: Llajtaman yaykuychej, chay rejsisqanchej runaj wasinman 
rispataj, niychej: Yachachej Wiraqochiyku nisunki: Willarqayki, chay p'unchay 
chayamunña. Kunantaj wasiykipi Pascua mikhuyta yachachisqaykunawan 
khuska mikhusaj, nispa. 

19Yachachisqankunataj Jesuspa kamachisqanman jina, Pascua mikhuyta 
wakichimorqanku. 

20Ch'isiyaykuytaña Jesusqa chay chunka iskayniyoj yachachisqankunawan 
mikhoj tiyaykorqa. 

21Mikhushajtinkutaj, Jesús nerqa: Kayta sut'ita niykichej: Qankunamanta 
ujniykichej wasanchawaspa jap'ichiwanqa, nispa. 

22Paykunataj ancha llakisqa, ujmanta uj tapuyta qallarerqanku: Wiraqochíy, 
chay wasanchasojqa mana noqachu kani, icharí? nispa. 

23Jesustaj paykunaman kuticherqa: Pichus noqawan khuska kay chuwamanta 
mikhushan, chaymin jap'ichiwanqa. 

24Kayta sut'ita niykichej: Runaj Churenqa wañunanpuni tiyan. Chaywanpis, ay, 
chay runamanta pichus payta wasanchaspa jap'ichin, chaymanta. Allin kanman 
karqa chay runapaj mana paqarinan, nispa. 

25Chantá jap'ichinan karqa, chay Judasqa Jesusta taporqa: Yachachej 
Wiraqochi, noqachu kani? nispa. Jesustaj kuticherqa: Arí, qan kanki, nispa. 

26Paykuna mikhushajtinku, Jesús t'antata oqharispa, Diosman pachis nerqa. 
Chantá chay t'antata partiytawan, yachachisqankunaman jaywaspa, nerqa: 
Jap'iychej, mikhuychejtaj. Kaymin ukhoyqa, nispa. 

27Chantá copata oqharispa, Jesús ujtawan Diosman pachis nerqa. Paykunaman 
jaywaspataj, nerqa: Kaymanta tukuyniykichej ujyaychej. 

28Kaymin yawarneyqa, chaywantaj Diosqa qankunawan mosoj tratota ruwan, 
chaytaj jich'asqa kanqa ashkha runaj juchanku pampachasqa kananpaj. 

29Kayta sut'itapuni niykichej: Manaña ujtawan vinota ujyasajchu, Diospa 
kamachiyninpi kaspa, mosoj vinota qankunawan khuska ujyanaykama, nispa. 

Jesusqa Pedro qhesachananta sut'inchan 

(Mc 14.26-31; Lc 22.31-34; Jn 13.36-38) 

30Chantá uj salmota takiytawan, Olivos orqoman rerqanku. 

31Chaypacha Jesús paykunata nerqa: Kunan ch'isi tukuyniykichej noqata 
saqerpariwankichej. Diospa Qhelqachisqanpi nin: Michejta wañuchisaj, 
ovejakunataj ch'eqeranqanku, nispa. 

32Chaywanpis wañusqamanta kawsarimpuspa, noqa ñawpaqeykichejta 
Galileaman risaj, nispa. 

33Chantá Pedroqa Jesusta nerqa: Tukuyninku saqesojtinkupis, noqaqa 
manapuni jayk'ajpis saqerparisqaykichu, nispa. 

34Jesustaj payta nerqa: Kayta sut'ita niyki: Kunan ch'isipacha, manaraj gallo 
waqashajtin, kinsa kutita ninki noqata mana rejsiwasqaykita, nispa. 

35Pedrotajrí nillarqapuni: Qanwan wañunay kashajtinpis, manapuni nisajchu: 
Paytaqa mana rejsinichu, nispa. Chay ujkuna yachachisqakunapis kikillantataj 
nerqanku. 

Jesús Getsemanipi Dioswan parlarikun 

(Mc 14.32-42; Lc 22.39-46) 

36Jesuswan, yachachisqankunawan Getsemaní sutiyoj cheqaman chayajtinku, 
pay nerqa: Kaypi tiyarikuychej, noqataj jaqayman rispa, Tata Diosniywan 
parlarikamusaj, nispa. 

37Chantá Pedrota, Zebedeoj iskay churinkuna Santiagota, Juantawan ima aswan 
jaqaynejman pusarispa, Jesús sinch'i llakiywan ñak'ariyta qallarerqa. 

38Chaypacha paykunata nerqa: Sonqoyqa llakiymanta manchay phutisqa 
kashan wañunaypaj jina. Qankuna kayllapi qhepakuychej, qhawaychejtaj ama 
puñuspalla, nispa. 

39Aswan ñawpajman rispataj, Jesús pampakama k'umuykuytawan, Diosmanta 
mañakorqa: Tatáy, atikojtenqa, imatachus ñak'arinaymanta kacharichiway ari. 
Chaywanpis, ama noqaj munaynillay kachunchu, manachayqa qanpa 
munayniyki ruwasqa kachun, nispa. 

40Chaymanta Jesús kutimuspa, chay kinsa yachachisqankunata puñurashajta 
tariparqa. Pedrotataj nerqa: Manachu uj phanillatapis mana puñuspalla 
noqawan kayta aterqankichej? 

41Rijch'arisqa kaychej, ama puñuspa Dioswan parlarikuychej, juchaman 
tanqasqa kaspa ama kasunaykichejpaj. Sut'ita niykichej: Qankunaqa 

sonqoykichejpi kasuyta munankichej. Chaywanpis ukhuykichejqa pisi 
kallpayoj, nispa. 

42Chantá Jesús ujtawan rispa, mañakullarqataj: Tatáy, ñak'arinaypuni kajtenqa, 
qanpa munayniyki ruwasqa kachun, nispa. 

43Maypichus chay kinsa yachachisqankuna kasharqanku, chayman 
kutimuspataj, Jesús watejmanta paykunata puñushajta tariparqa, 
imaraykuchus paykuna puñuywan atichikuspa k'aywisharqanku. 

44Jinapi paykunata saqespa, Diosmanta mañakoj kutillarqataj. Kinsa kaj 
mañakuyninpipis kikillantataj mañakorqa. 

45Chaymanta kutimuspa, Jesús yachachisqankunata nerqa: 
Puñushallankichejrajchu? Samarikushankichejrajchu? Ñapis imachus kanan 
kashan, chay junt'akushanña. Runaj Churenqa juchasapakunaj makinpiña 
kashan. 

46Jatariychej, jaku. Jap'ichiwajqa qayllapiña, nispa. 

Jesusta presochanku 

(Mc 14.43-50; Lc 22.47-53; Jn 18.2-11) 

47Jesús parlashajtillanraj, Judas chayaykamorqa. Payqa Jesuspa chunka 
iskayniyoj yachachisqankunamanta ujnin kaj karqa. Jinallataj paywan khuska 
ashkha runakuna jamorqanku espadayoj, k'aspiyoj ima. Chay runakunata kuraj 
sacerdotekuna, llajtamanta kurajkuna ima kachamusqanku. 

48Jesusta jap'ichej Judastaj chay presochajkunawan yachachinakusqaña 
imaynatachus Jesusta jap'ichinanta: Pitachari noqa much'aykusaj, chay kanqa. 
Payta jap'ispa, presota apankichej, nispa. 

49Ajinataj Judasqa Jesusman qayllaykuspa, nerqa: Imaynalla Yachachej 
Wiraqochíy, nispa. Jinaspataj, uyanpi much'aykorqa. 

50Chantá Jesús payta nerqa: Kawsaqe, ruwanaykitaqa ruwallayña, nispa. 
Jinapitaj Judaswan jamojkuna chimpaykuspa, Jesusta presocharqanku. 

51Chayllapi Jesuswan kajkunamanta ujnenqa espadanta sik'iytawan, wajtaspa 
kuraj kaj sacerdotej kamachinpa ninrinta qholurparerqa. 

52Jesustajrí nerqa: Espadaykita waqaychakapuy. Espadawan 
maqanakojkunaqa espadallawantaj wañuchisqa kanqanku. 

53Manachu yachanki: Tataymantachus yanapanawanta mañakuyman chayqa, 
kunanpacha angelninkunamanta chunka iskayniyoj tropamanta astawan 
kachamuwanman? 

54Ajinachus kanman chayqa, imaynamantataj Diospa Qhelqachisqan 
junt'akunmanri? nispa. 

55Chantá Jesús chay runakunata taporqa: Suwata jinachu jap'iwaj jamunkichej, 
espadayoj, k'aspiyoj ima? Sapa p'unchay Temploj pationpi yachachishajtiy, 
imaraykutaj mana jap'iwarqankichejchuri? 

56Chaywanpis kay jinata ruwashankichej, imaraykuchus Diosmanta 
sut'inchajkunaj nisqankoqa junt'akunan tiyan, nispa. Chantá tukuynin 
yachachisqankuna Jesusta sapallanta saqerparispa, ayqerikaporqanku. 

Jesús Jatun Juntaj ñawpaqenpi 

(Mc 14.53-65; Lc 22.66-71; Jn 18.12-14,19-24) 

57Chantá Jesusta jap'ispa, presochajkunaqa payta pusarqanku kuraj kaj 
sacerdote Caifaspa wasinman, maypichus kuraj sacerdote, Diospa 
kamachisqanmanta yachachejkuna, kurajkuna ima tantasqa kasharqanku, 
chayman. 

58Pedrotajrí karu qhepallanta Jesusta qhaterqa kuraj kaj sacerdotej wasinpa 
pationkama. Chayman yaykuspataj, Templota qhawaj soldadokunawan khuska 
tiyaykukorqa. Chaypi pay suyarqa imapichus chay tukuy ima tukukunanta 
yachananpaj. 

59Chaykama kuraj sacerdotekuna, Jatun Juntamanta kajkunapiwan ima, llulla 
testigokunata mask'arqanku Jesusta ch'ataykunankupaj, jinamanta 
wañuchisqa kananpaj. 

60Chaywanpis ni imatapis tarerqankuchu. Ashkha llulla testigokuna 
jamorqanku chaypis, mana Jesuspi ima juchatapis tarerqankuchu payta 
ch'ataykunankupaj jina. Qhepamantajrí iskay llulla testigokunawan 
rikhurimullarqankutaj. 

61Paykunataj nerqanku: Kay runata nejta uyarerqayku: Diospa Templonta 
urmachiyta atiyman, kinsa p'unchaypitaj ujtawan sayarichiyman, nispa. 

62Chaypacha kuraj kaj sacerdote sayarispa, Jesusta taporqa: Manachu imatapis 
kutichikunki? Imamantataj kaykuna ch'ataykusunkuri? nispa. 

63Jesustajrí ch'inlla kakorqa. Chantá kuraj kaj sacerdoteqa Jesusta nerqa: 
Kawsashaj Diospa sutinpi niwayku: Qanchu Diospa kachamusqan Cristo kanki, 
Diospa Churin? nispa. 

64Jesustaj kuticherqa: Arí, qan ninki. Astawanqa niykichej: Kunanmanta 
ñawpajman Runaj Churinta rikunkichej Tukuy Atiyniyoj Diospa pañanpi 
tiyashajta, jinallataj phuyu patapi janaj pachamanta jamushajta ima, nispa. 

65Chayta uyariytawankama, kuraj kaj sacerdote patanchana p'achanta 
llik'irakuspa, nerqa: Kay runaqa Diospa contranpi millayta riman. Imapajñataj 
testigokunata munanchejri? Qankuna uyarinkichejña Diospa contranpi 
imaynatachus millayta rimasqanta. 

66Kunanqa ima ninkichejtaj? nispa. Paykunataj kuticherqanku: Payqa juchayoj. 
Chayrayku wañuchisqa kanan tiyan, nispa. 

67Chayta niytawantaj, paykuna Jesuspa uyanman thoqaykorqanku, 
laq'arqankutaj. Wajkunataj uyanpi sajmaspa, 

68nerqanku: Yu Cristo, sut'inchawayku pichus sajmasusqanta, nispa. 

Pedroqa Jesusta mana rejsejman tukun 

(Mc 14.66-72; Lc 22.56-62; Jn 18.15-18,25-27) 

69Pedro jawa patiopi tiyasqa kashajtin, uj sipas kamachi qayllaykuspa, nerqa: 
Qanpis Galilea llajtayoj Jesuswan purej kanki, nispa. 

70Pedrorí tukuypa ñawpaqenpi nerqa: Mana jinachu, nitaj yachanichu 
imamantachus parlasqaykita, nispa. 

71Pedro punkuman qayllashajtintaj, waj sipas kamachiñataj payta rikuspa, 
chaypi kajkunata nerqa: Kaypis Nazaret llajtayoj Jesuswan kasharqa, nispa. 

72Pedrotajrí tiluspa, watejmanta nerqa: Mana chay runata rejsinichu, nispa. 

73Uj chhikanmantawan, chaypi kashajkunañataj Pedroman qayllaykuspa, 
nerqanku: Qanqa paykunamantapuni kanki, imaraykuchus parlasqaykipi sut'i 
yachakun, nispa. 

74Jinapi Pedroqa tiluspa, nerqa: Dios jasut'iwachun llullakushanichus chayqa. 
Manapuni chay runata rejsinichu, pichus kanpis, nispa. Chayta Pedro 
nisqantawankamataj, gallo waqarqa. 

75Chantá Pedro yuyarikorqa Jesús kayta nisqanmanta: Manaraj gallo waqayta 
qallarishajtin, kinsa kutita ninki mana rejsiwasqaykita, nispa. Jawaman 
llojsispataj, Pedroqa sonqo nanayta waqarikorqa. 

Mateo 27 

Jesusta kamachej Pilatoman pusanku 

(Mc 15.1; Lc 23.1-2; Jn 18.28-32) 

1Sut'iyamojtin, kuraj kaj sacerdotekuna, judiokunaj kurajninkukuna ima 
juntapi tantakuspa, yachachinakorqanku Jesusta wañuchichinankupaj. 

2Chantá Jesuspa makinta wataspa, Romamanta kamachej Pilatoman 
pusarqanku. 

Judas sipikun 

3Chantá wasanchaj Judasqa Jesusta wañunanpaj juchachasqata rikuspa, 
sonqonta nanachikorqa. Chayrayku chay kinsa chunka qolqeta kuraj 
sacerdotekunaman, kurajkunaman ima kutichiporqa. 

4Paykunatataj nerqa: Juchallini chay mana juchayojta wañuchisqa kananpaj 
jaywaykuspa, nispa. Paykunatajrí nerqanku: Chaymantaqa ni ima ruwanayku 
kanchu. Qan imanaypis ari, nispa. 

5Chantá Judasqa Templo ukhupi qolqeta qhallirparispa, riporqa. Chaymantataj 
sipikamorqa. 

6Jinapi kuraj sacerdotekuna chay qolqeta oqharispa, nerqanku: Kay qolqetaqa 
mana Diosman jaywana qolqetawan khuska waqaychayta atisunmanchu, 
imaraykuchus kay qolqeqa runa wañuchinapaj pagana qolqe, nispa. 

7Chantá paykunapura parlanakuspa, chay qolqewan Manka Llut'ajpa Jallp'an 
sutiwan rejsisqa jallp'ata ranterqanku. Chaytaj karqa Jerusalenpi karu 
llajtayojkuna wañojtinku, chaypi p'ampanankupaj. 

8Chayrayku chay jallp'aqa kunankama Yawar Jallp'a sutiyoj. 

9Ajina junt'akorqa Diosmanta sut'inchaj Jeremiaspa nisqan: Kinsa chunka 
qolqeta jap'erqanku, imaraykuchus Israelpa churinkunaqa chay chhikalla pay 
valesqanta nerqanku. 

10Chay qolqewantaj Manka Llut'ajpa Jallp'anta ranterqanku, imaynatachus 
Tata Dios kamachiwasqanman jina, nispa. 

Jesusqa Pilatoj ñawpaqenpi 

(Mc 15.2-5; Lc 23.3-5; Jn 18.33-38) 

11Chantá judío kurajkunaqa Jesusta Romamanta kamachej Pilatoj 
ñawpaqenman pusarqanku, Pilatotaj Jesusta taporqa: Qanchu judiokunaj kuraj 
kamachejninku kanki? nispa. Jesustaj kuticherqa: Arí, qan ninki, nispa. 

12Kuraj sacerdotekuna, judiokunaj kurajninkukunawan ima Jesusta 
ch'ataykushajtinku, pay mana imatapis kutichikorqachu. 

13Chayrayku Pilatoqa Jesusta taporqa: Manachu uyarinki contraykita tukuy 
imamanta ch'ataykususqankuta? nispa. 

14Chaywanpis Jesús manapuni ni uj simillatapis kuticherqachu, chaymantataj 
Pilato mayta t'ukusharqa. 

Jesusta wañunanpaj juchachanku 

(Mc 15.6-20; Lc 23.13-25; Jn 18.38—19.16) 

15Sapa Pascua raymipi Pilatoqa uj presota kacharichejpuni, mayqentachá 
runakuna munaj kanku, chayta. 

16Chaypachataj Barrabás sutiyoj uj runa carcelpi wisq'asqa kasharqa. Payqa 
manchay uyarisqa karqa millayta ruwaj runamanta. 

17Jinapi Pilatoqa tantasqa runakunata taporqa: Pitataj kacharichinayta 
munawajchej: Barrabastachu, chayrí Jesustachu, pitachus Diospa 
kachamusqan Cristo ninkichej, chayta? nispa. 

18Pilato repararqa judío kurajkuna Jesusta envidiakuspa, payman 
pusamusqankuta. 

19Jinapi Pilato juzgananpaj kashajtin, warmin nichimorqa: Ama imatapis 
ruwaychu chay cheqan kaj runawanqa, imaraykuchus payrayku kunan ch'isi 
mancharikunata mosqokorqani, nispa. 

20Chantá kuraj sacerdotekuna, kurajkunawan imaqa runakunaman 
yachaykucherqanku Pilatota ninankupaj Barrabasta kacharichinanta, 
Jesustataj wañuchichinanta. 

21Pilatotajrí ujtawan taporqa: Mayqentataj kacharichinayta munankichejri? 
nispa. Paykunataj kuticherqanku: Barrabasta, nispa. 

22Chaymantataj Pilato taporqa: Imanasajtaj Cristo nisqa Jesuswanri? nispa. 
Tukuyninkutaj uj kunkalla qhaparerqanku: Cruzman chakatasqa kachun, nispa. 

23Pilato nillarqataj: Ima mana allin kajtataj pay ruwarqari? nispa. Paykunarí 
astawan qhaparerqanku: Cruzman chakatachiy ari, nispa. 

24Chaypacha Pilato astawan ch'ajwa jatarisqanta rikorqa, mana imanayta 
atispataj, yakuta apachimorqa. Chay runakunaj ñawpaqenpitaj makinta 
mayllakuspa, nerqa: Mana noqachu juchayoj kani kay cheqan runaj 
wañuyninmantaqa. Qankunamin juchayoj kankichej, nispa. 

25Runakunataj kuticherqanku: Noqayku, chantá wawaykukuna ima kay runaj 
wañuchisqa kasqanmanta juchayoj kasqayku kachun, nispa. 

26Ajinamanta Pilatoqa Barrabasta kacharicherqa, Jesustataj jasut'ichispa, 
soldadonkunaman jaywaykorqa, cruzman chakatanankupaj. 

27Chaymanta Pilatoj soldadonkunaqa Jesusta kamachina wasiman pusaspa, 
soldadokunata Jesuspa muyuyninpi tantacherqanku. 

28Jinaytawantaj, Jesuspa p'achankunata lluch'uspa, uj puka p'achawan payta 
p'achallicherqanku. 

29Jesuspa umanmantaj simp'asqa khishka pilluta churaykorqanku, paña 
makinmantaj uj soqoso k'aspita. Chantá ñawpaqenman qonqoriykukuspa, 
mayta alqochakorqanku: Jallalla, kawsachun judiokunaj kuraj kamachejninku, 
nispa. 

30Chay soldadokunataj Jesusman thoqaykuspa, soqoso k'aspiwan umanpi 
wajtallarqankutaj. 

31Ajinata sayk'unankukama paymanta alqochakorqanku. Chantá puka p'achata 
lluch'uspa, Jesuspa p'achanta churaykaporqanku. Chaymantataj payta 
pusarqanku cruzman chakatanankupaj. 

Jesusta cruzman chakatanku 

(Mc 15.21-32; Lc 23.26-43; Jn 19.17-27) 

32Chay soldadokuna Jesuswan llajtamanta llojsishaspa, tinkukorqanku 
Cirenemanta Simón sutiyoj uj runawan. Soldadokunataj paywan mana 
munashajta Jesuspa cruzninta apacherqanku. 

33Chantá Gólgota nisqa cheqaman chayarqanku. Chay niyta munan: T'ojlu 
Moqo. 

34Chaypitaj soldadokunaqa Jesusman jayaq'ewan chajrusqa vinota qoyta 
munarqanku. Jesustajrí llamirispa, mana ujyayta munarqachu. 

35Jinapi Jesusta cruzman chakatarqanku. Chaymantataj soldadokuna suerteta 
choqaspa, Jesuspa p'achankunata rak'inakorqanku. Ajinamanta Diosmanta 
ñawpa sut'inchajpa nisqan junt'akorqa: P'achaykunata rak'inakorqanku 
suerteta choqaspa, nispa. 

36Chaymantataj soldadokuna chaypi tiyaspa, qhawasharqanku. 

37Jesuspa cruzninpi, uman patanejpi kay jina uj qhelqasqata churarqanku 
imamantachus juchachasqankuta rejsichispa: Kayqa Jesús, judiokunaj kuraj 
kamachejninku, nispa. 

38Jinallataj Jesuswan khuska iskay suwatapis chakatallarqankutaj, ujninta 
Jesuspa pañanman, ujnintataj lloq'enman. 

39Chaynejta purejkunataj umankuta khiwirispa, Jesusta mayta turiyarqanku. 

40Nerqankutaj: Yaw, qan nisqanki Templota thuñinaykita, kinsa p'unchaypitaj 
watej sayachinaykita. Kunantajrí Diospa Churinchus kanki chayqa, qan 
kikiykita qhespichikuy, chay cruzmantataj urayk'amuy ari, nispa. 

41Ajinallatataj, kuraj sacerdotekunapis, Diospa kamachisqanmanta 
yachachejkunawan, kurajkunawan ima alqochakorqanku, nerqankutaj: 

42Kay runaqa wajkunata qhespicherqa. Chaywanpis pay kikin mana 
qhespichikuyta atinchoqa. Sichus pay Israelpa kuraj kamachejnin chayqa, 
kunanpacha cruzmanta urayk'amuchun. Noqaykutaj paypi atinikusqayku. 

43Pay nillasqataj Diospi atinikusqanta. Kunantaj Dios kacharichichun ari, sichus 
payta munakun chayqa, imaraykuchus pay nerqa: Diospa Churin kani, nispa. 

44Kikillantataj alqochakorqanku, pikunachus paypa qayllanpi cruzman 
chakatasqa kasharqanku, chay suwakunapis. 

Jesús wañun 

(Mc 15.33-41; Lc 23.44-49; Jn 19.28-30) 

45Chantá chawpi p'unchaymanta kinsa kaj phanikama tukuy chay cheqa 
laqhayaykorqa. 

46Chaypacha Jesús sinch'ita qhaparerqa: Elí, Elí, lema sabactani? nispa. Chay 
niyta munan: Diosníy, Diosníy, imaraykutaj saqerpariwankiri? nispa. 

47Chaypi kajkunamanta wakinkuna chayta uyarispa, nerqanku: Uyariychej, 
payqa Diosmanta ñawpa sut'inchaj Eliasta wajyakushan, nispa. 

48Ujnintaj usqhay usqhayta phinkispa, soqoso k'aspiman esponjata 
wataykuytawan, k'allku vinoman chhapuykorqa, Jesuspa siminmantaj 
ch'onqananpaj qayllacherqa. 

49Wakinkunatajrí alqochakuspa, nerqanku: Suyarillay, qhawasunchej, ichachus 
Elías jamuspa kacharichenqa, nispa. 

50Chantá Jesús ujtawan sinch'ita qhaparispa, wañuporqa. 

51Chaypachallataj Templopi jatun velo ujllata iskayman llik'irparikorqa 
patamanta urakama. Jallp'ataj sinch'ita ikhakorqa, chhankakunapis 
phatararqanku. 

52Jinallataj aya p'ampanakunapis kicharikorqanku. Diospa ashkha 
ajllasqankunataj wañusqamanta kawsarimorqanku. 

53Paykuna maypichus p'ampasqa kasqankumanta llojsispa, Diospa ajllakusqan 
llajta Jerusalenman yaykorqanku, Jesús kawsarimpusqanmantaña. Chaypitaj 
ashkha runaman rikhurerqanku. 

54Chaypacha romano soldadokunaj kuraj kamachejninku, chantá Jesusta 
qhawasharqanku, chay soldadokunawan ima jallp'ata ikhakojta, chay waj 
imakunatawan ima rikorqanku. Chayrayku maytapuni mancharikuspa, 
nerqanku: Kay runaqa Diospa Churinpuni, nispa. 

55Chay qayllapi ashkha warmikunapis kashallarqankutaj karullamanta 
qhawaspa. Paykunaqa Galileamantapacha Jesusta yanapaspa qhatisqanku. 

56Chay warmikuna ukhupi kasharqanku María Magdalena, Santiagoj, 
Josejpatawan mamanku María, Zebedeoj churinkunaj mamanku ima. 

Jesusta p'ampaykunku 

(Mc 15.42-47; Lc 23.50-56; Jn 19.38-42) 

57José sutiyoj uj qhapaj runa karqa, Arimatea llajtayoj. Paypis Jesusta 
qhatejkunamanta ujnin karqa. 

58Ch'isiyaykushajtintaj, payqa Pilatoman qayllaykuspa, mañarqa Jesuspa 
ayanta qonanta. Pilatotaj soldadonkunata kamacherqa ayata payman 
qonankuta. 

59Chantá Joseqa Jesuspa ayanta cruzmanta urayk'uchiytawan, linomanta 
ruwasqa llimphu sabanawan mayt'uykorqa. 

60Chaymantataj, chhankapi ruwasqa mosoj aya p'ampanaman ayata 
churaykorqa, mayqentachus José paypaj ruwachikusqa, chayman. Chantá uj 
jatun rumiwan aya p'ampanaj yaykunanta wisq'aykuspa, riporqa. 

61Chaypacha María Magdalena, chay waj Mariawan ima aya p'ampanaj 
ñawpaqenpi tiyashaspa, imaynatachus p'ampasqankuta qhawasharqanku. 

Aya p'ampanata qhawaj soldadokuna 

62Q'ayantenqa, samarina p'unchay karqa. Chay p'unchaypitaj kuraj 
sacerdotekuna, fariseokuna ima Pilatoman rispa, 

63nerqanku: Wiraqochi, chay ch'awka runa kawsashasparaj imatachus 
nisqanta yuyarikuyku. Pay nerqa: Kinsa p'unchaymanta kawsarimpusaj, nispa. 

64Chayrayku soldadokunata kachay ari, kinsa p'unchaykama, maypichus 
p'ampasqa kashan, chayta qhawanankupaj. Manachayqa yachachisqankuna 
jamuspa, ayanta suwankuman, chaymantataj ninkuman: Jesús wañusqamanta 
kawsarimpun, nispa. Jinaqa chay llullerio aswan millay kanman ñawpajmanta 
nisqaqa, nispa. 

65Chantá Pilato paykunata nerqa: Kay qhawaj soldadokunata pusaychej, aya 
p'ampanata sumajta waqaychaykuspa qhawanankupaj, nispa. 

66Paykunataj rispa, chay aya p'ampanaj yaykunanta sumajta wisq'aykorqanku. 
Chay wisq'ana rumita kamachejpa sellonwan sellaykuspataj, qhawaj 
soldadokunata churarqanku. 

Mateo 28 

Jesús kawsarimpun 

(Mc 16.1-8; Lc 24.1-12; Jn 20.1-10) 

1Samarina p'unchay pasayta, semana qallariy sut'iyamuyta María Magdalena, 
chay uj Mariawan ima aya p'ampanata watukoj rerqanku. 

2Kaymanta jinataj jallp'aqa ikhakorqa, imaraykuchus Tukuyta Kamachej 
Diospa uj angelnin janaj pachamanta urayk'amorqa. Aya p'ampanata wisq'aj 
rumita tijraspataj, chay patapi tiyaykukorqa. 

3Chay angelpa rijch'aynenqa lliuj lliujpa k'anchaynin jina karqa, p'achantaj rit'i 
jina yuraj. 

4Qhawaj soldadokunataj chayta rikuspa, manchariywan kharkatiterqanku, 
wañusqa jinataj wijch'ukorqanku. 

5Jinapi angelqa chay warmikunata nerqa: Ama manchachikuychejchu. Noqa 
yachani Jesusta mask'ashasqaykichejta, pichus cruzman chakatasqa karqa, 
chayta, icharí? 

6Payqa mana kaypiñachu, manachayqa nisqanman jina 
kawsarimpunña. Jamuspa, qhawaykuychej maypichus ayan churasqa karqa, 
chayta. 

7Chantá usqhayta rispa, Jesuspa yachachisqankunaman willamuychej: Jesusqa 
wañusqakuna ukhumanta kawsarimpun, ñawpaqeykichejtataj Galileaman 
rishan. Chaypi nisqanman jina payta rikunkichej, nispa. Chaytaqa noqa 
ninasuykichej karqa. 

8Jinapi chay warmikuna chay aya p'ampanamanta llojsiytawan, mancha 
manchalla, chaywanpis manchay kusisqa, usqhayta rerqanku Jesuspa 
yachachisqankunaman willamoj. 

9Jinata rishajtinku, Jesús ujllata paykunaman rikhurerqa, paykunatataj 
napaykorqa. Paykunataj Jesusman qayllaykuytawan, qonqoriykukuspa 
chakinta ojllaykorqanku, paytataj yupaycharqanku. 

10Chantá Jesús paykunata nerqa: Ama manchachikuychejchu, manachayqa 
rispa, wawqeykunaman willamuychej Galileaman rinankupaj. Chaypi 
rikuwanqanku, nispa. 

Soldadokunaman lluk'iykunku 

11Warmikuna rinankukama, qhawaj soldadokunamanta wakinkuna llajtaman 
kutirispa, chay tukuy imamanta kuraj sacerdotekunaman willamorqanku. 

12Kuraj sacerdotekunataj, kurajkunawan tantaykukuspa, yachachinakorqanku, 
soldadokunaman ashkha qolqeta lluk'iykunankupaj. 

13Chantá paykunata nerqanku: Qankuna niychej: Noqayku puñunaykukama 
yachachisqankuna tuta jamuspa, Jesuspa ayanta suwasqanku, nispa. 

14Kamachej chayta yachajtinrí, noqayku paywan parlasqayku, ama 
imanasunaykichejpaj, nispa. 

15Chantá soldadokuna qolqeta jap'iytawan, kikinta ruwarqanku, yachachisqa 
kasqankuman jina. Ajinaqa chay llullakusqanku kunan p'unchaykama 
judiokuna ukhupi willakun. 

Jesusqa yachachisqankunata kamachin imatachus ruwanankuta 

(Mc 16.14-18; Lc 24.36-49; Jn 20.19-23) 

16Chantá Jesuspa chunka ujniyoj yachachisqankuna Galileaman 
rerqanku, maymanchus Jesús kamachisqa rinankuta, chay orqoman. 

17Paykunataj Jesusta rikuspa, payta yupaycharqanku. Wakinkunarí 
iskayrayasharqanku. 

18Chantá Jesús qayllaykuspa, paykunata nerqa: Tata Diosneyqa kamachinapaj 
tukuy atiyta qowan janaj pachapi, kay pachapipis. 

19Chayrayku qankuna rispa, tukuy suyupi runakunata yachachisqayman 
tukuchimuychej. Paykunatataj Tata Diospa, Churej, chantá Santo Espíritoj 
sutinpi bautizaychej. 

20Chantá paykunaman yachachimuychej, imatachus noqa kamacherqaykichej, 
chayta, paykunapis kasunankupaj. Jinallataj yachaychej noqa qankunawan tuta 
p'unchay kanayta kay pacha tukukunankama, nispa. 

Marcos 

Marcos 1 

Bautizaj Juan sumaj willayta willaran 

(Mt 3.1-12; Lc 3.1-9,15-17; Jn 1.19-28) 

1Kayqa Diospa Churin Jesusmanta sumaj willay, pichus Cristo karqa, 
chaymanta. 

2Chay karqa Diosmanta ñawpa sut'inchaj Isaiaspa qhelqasqanpi Dios 
imaynatachus nisqanman jina: Noqa willajniyta ñawpaqeykita kachamushani, 
ñanta wakichipusunanpaj. 

3Ch'innejpi uj runaj qhaparisqan uyarikun: Tata Diospaj ñanta pichaychej, 
purinantataj cheqanyachiychej, nispa. 

4Ajinaqa Bautizaj Juan ch'innejpi rikhurispa, tukuy runata nerqa 
bautizachikunankuta, ajinamanta yachayta qospa Diosman 
kutirikusqankumanta juchanku pampachasqa kananpaj. 

5Jinapi ashkha runakuna tukuy Judea jap'iymanta, Jerusalén llajtamanta ima 
Juanta uyarej jamorqanku. Paykunataj juchankuta rimarispa, Jordán mayupi 
Juanwan bautizachikorqanku. 

6Juanqa camelloj millmanmanta ruwasqa p'achawan p'achallisqa karqa, qara 
chumpiwantaj chumpisqa. Paytaj phinki phinkikunata, lachiwana misk'itawan 
ima mikhoj. 

7Chantá runakunaman kay jinata willarqa: Qhepayta wajtaj jamushan, 
noqamanta aswan atiyniyoj. Noqataj mana paypa wata runan kanaypaj 
jinallapischu kani. 

8Noqaqa qankunata yakuwan bautizaykichej. Paytajrí Santo Espirituwan 
bautizasonqachej, nispa. 

Jesusqa Juanwan bautizachikun 

(Mt 3.13-17; Lc 3.21-22) 

9Chaypachallataj Jesusqa Galileapi kaj Nazaret llajtamanta jamorqa, jinataj 
Juanwan Jordán mayupi bautizachikorqa. 

10Jinallapi Jesús yakumanta llojsimushaspa, janajta kicharikushajta rikorqa, 
Santo Espiritutataj urpi jina, paypa patanman urayk'amushajta. 

11Janaj pachamantataj Dios nimorqa: Qanmin munasqa Churiy kanki, 
qanwantaj sonqo junt'asqa kani, nispa. 

Kuraj Supayqa Jesusta juchallichiyta munan 

(Mt 4.1-11; Lc 4.1-13) 

12Chay ratopacha Santo Espiritoqa Jesusta ch'innejman pusarqa. 

13Jesustaj chaypi tawa chunka p'unchayta kasharqa k'ita phiña animalkunawan 
khuska. Chantá Supay Satanás jamuspa, juchallichiyta munarqa. Angelkunataj 
jamuspa, Jesusta yanaparqanku. 

Jesusqa Galilea jap'iypi sumaj willayta willaran 

(Mt 4.12-17; Lc 4.14-15) 

14Chay qhepata, Juanta carcelman wisq'achisqankumantaña, Jesús Galilea 
jap'iyman rerqa, chaypitaj Diosmanta kay sumaj willayta willarqa: 

15Diospa nisqan p'unchay junt'akunña, paytaj kamachinanpaj wakichisqaña 
kashan. Chayrayku juchaykichejmanta Diosman kutirikuychej, Diosmanta kay 
sumaj willaytataj jap'ikuychej, nispa. 

Jesús tawa challwirikunata wajyan 

(Mt 4.18-22; Lc 5.1-11) 

16Uj p'unchay Jesusqa Galilea qocha kantunta purishaspa, Simonta rikorqa, 
wawqen Andrestawan ima. Paykunaqa qochaman challwa jap'ina ch'ipata 
wijch'uykusharqanku challwakunata jap'inankupaj, imaraykuchus challwiri 
karqanku. 

17Jesustaj paykunata nerqa: Jaku noqawan khuska rinachej. Chantá challwata 
jap'inaykichejtaqa, noqa runakuna qhatinawankupaj mask'ayta 
yachachisqaykichej, nispa. 

18Paykunataj chay kikinpi challwa jap'ina ch'ipankuta saqerparispa, Jesuswan 
riporqanku. 

19Tumpatawan chaymanta karunchakuspa, Jesús Zebedeoj churinkunatañataj 
rikorqa. Bote ukhupi kasharqanku Santiago, wawqen Juan ima, paykunataj 
challwa jap'inanku ch'ipakunata t'irisharqanku. 

20Rikuytawankama, Jesús paykunatapis yachachisqankuna kanankupaj 
wajyallarqataj. Paykunataj tatanku Zebedeota, yanapajkunatawan botepi 
saqespa, Jesuswan riporqanku. 

Jesusqa supayta runamanta qharqon 

(Lc 4.31-37) 

21Chaymantá Jesuswan, yachachisqankunawan ima Cafarnaún llajtaman 
chayarqanku. Jesustaj samarina p'unchaypi tantakunanku wasiman yaykuspa, 
Diosmanta yachachiyta qallarerqa. 

22Chay runakunataj yachachisqanta uyarispa, t'ukorqanku, imaraykuchus 
Jesusqa kasuchikunapaj jina yachacherqa, manataj Diospa kamachisqanmanta 
yachachejkuna jinachu. 

23Chaypacha chay tantakuna wasipi supayniyoj uj runa kasharqa. Ujllata 
qhaparispataj, pay nerqa: 

24Nazaretmanta Jesús, ima nispa noqaykuwan jap'inakoj jamunkiri? Noqaykuta 
tukuchejchu jamunki? Noqa yachani pichus kasqaykita. Qanqa Diospa May 
Llimphu Kaj Ajllakusqan kanki, nispa. 

25Jesustajrí chay supayta k'amerqa: Ch'in kay, kay runamantataj llojsiy, nispa. 

26Chay supayqa runata sinch'ita thalaytawan, jatunmanta qhaparispa, chay 
runamanta llojserqa. 

27Runakunataj mayta t'ukuspa, purajmanta tapunakusharqanku: Imataj kayri? 
Ima mosoj yachachiytajri? Kay jina atiyniyojpuni kananri? Pay kamachejtin, 
millay supaykunapis payta kasunku, nispa. 

28Ajinamanta, tukuynejpi Jesusmanta uyarikorqapacha. Tukuy Galileaj 
muyuynintinpitaj imatachus ruwasqanmanta yacharqanku. 

Jesús Pedroj suegranta qhaliyachin 

(Mt 8.14-15; Lc 4.38-39) 

29Chay tantakuna wasimanta llojsispa, Jesusqa Santiagowan, Juanwan ima 
Simonpa, Andrespa wasinkuman rerqanku. 

30Chaypacha Simonpa suegranqa k'aja onqoywan puñunanpi kasharqa, chaypi 
kajkunataj chay warmi onqosqa kasqanta Jesusman willarqanku. 

31Chantá Jesús payman qayllaykorqa, makinmanta aysarispataj jataricherqa. 
Chay ratopachataj chay warmeqa k'aja onqoyninmanta qhaliyaporqa, 
sayariytawantaj, mikhunata wayk'orqa mikhunankupaj. 

Jesús ashkha onqosqakunata qhaliyachin 

(Mt 8.16-17; Lc 4.40-41) 

32Inti yaykuyta, ña ch'isiyaykuytaña, ashkha onqosqakunata Jesusman 
pusamorqanku, supayniyoj runakunatawan. 

33Tukuy llajtamanta runakunataj wasi punkuman tantakamorqanku. 

34Chantá Jesús ashkha runata tukuy imaymana onqoymanta qhaliyacherqa. 
Jinallataj ashkha runamanta supaykunata qharqorqa, nitaj supaykunata 
parlajta saqerqachu, imaraykuchus paykuna pichus Jesús kasqanta 
yacharqanku. 

Jesús Galileapi Diosmanta willaran 

(Lc 4.42-44) 

35Q'ayantenqa Jesús tutamanta jatarerqa. Allin chhapullaraj kashajtin, 
wasimanta llojsispa, ch'innejman rerqa, chaypitaj Dioswan parlarikorqa. 

36Jinapi Simón, paywan khuska kajkuna ima Jesusta mask'amorqanku. 

37Tarispataj, nerqanku: Tukuy mask'ashasunku, nispa. 

38Jesustajrí paykunaman kuticherqa: Jaku kay qaylla llajtakunaman. Chaypipis 
Diosmanta sumaj willayta willanay tiyan, imaraykuchus chaypajmin jamuni, 
nispa. 

39Ajinata Jesús tukuy Galilea jap'iypi purerqa, chaypi kaj tantakuna 
wasikunapitaj Diosmanta yachacherqa. Supaykunatapis runakunamanta 
qharqollarqataj. 

Jesús llejti onqoyniyojta qhaliyachin 

(Mt 8.1-4; Lc 5.12-16) 

40Uj kuti Jesusman jamorqa llejti onqoyniyoj uj runa. Ñawpaqenpi 
qonqorikuspataj, Jesusmanta mañakorqa: Munankichus chayqa, 
onqoyniymanta qhaliyachiwayta atinki, nispa. 

41Jesustaj paymanta khuyakuspa, makinwan llankhaykorqa, nerqataj: Arí, 
munani, llimphuchasqaña kanki, nispa. 

42Jesús chayta nisqantawan, chay runaqa llejti onqoyninmanta qhaliyachisqa 
karqa, chantá Diospa ñawpaqenpi llimphuchasqa ima. 

43Chaymantataj Jesús chay runata kachapuspa, mayta kamacherqa: 

44Allinta uyariway: Ama pimanpis kay ruwasqayta willankichu. Manachayqa 
cheqanta rispa, sacerdotewan qhawachikamuy. Moisés kamachisqanman 
jinataj jaywanaykita qomuy ajinamanta runakuna yachanankupaj 
onqoyniykimanta llimphuchasqaña kasqaykita, nispa. 

45Chay runatajrí rispa, tukuyman imaynatachus Jesús chay onqoyninmanta 
qhaliyachisqanta willamorqa. Chayrayku Jesusqa pakayllamantaña 
llajtakunamanpis yaykoj, jinataj ch'in cheqakunallapiña qhepakoj. Chaywanpis 
ashkha runakuna tukuynejmanta Jesusman jamullajpuni kanku. 

Marcos 2 

Jesús suchu runata puririchin 

(Mt 9.1-8; Lc 5.17-26) 

1Chaymanta mana unaymanchu Jesús Cafarnaunman kutirerqa. Wasinman 
kutimusqanta yachaspataj, 

2ashkha runakuna tantakamorqanku. Chayrayku ni punkullamanpis 
chimpaykuna jinachu karqa. Jesustaj chaypi Diosmanta yachachisharqa. 

3Jinapi tawa runakuna uj suchu runata wantupi apamorqanku. 

4Chay wasi punkupi runakuna ancha k'iski kajtinkutaj, mana ni imaynamanta 
chay onqosqata Jesusman qayllaykuchiyta aterqankuchu. Chayrayku wasej 
qhatanta qhataraspa, maypichus Jesús kasharqa, chaynejman suchu runata 
phullupi urayk'ucherqanku. 

5Chay tawa runakuna paypi atinikusqankuta rikuspataj, Jesusqa suchu runata 
nerqa: Wawáy, juchaykeqa pampachasqaña, nispa. 

6Chaypi tiyasharqanku Diospa kamachisqanmanta wakin yachachejkuna. 
Paykunataj sonqonku ukhupi kay jinata yuyarqanku: 

7Imaraykutaj kay runa chay jinata parlanri? Diospa contranta rimashan. Ni pi 
runapis juchata pampachayta atinchu, manachayqa Dioslla, nispa. 

8Jesustajrí sonqonpi yacharqapacha imatachus yuyashasqankuta. Chayrayku 
paykunata taporqa: Imaraykutaj chay jinata yuyankichejri? 

9Imataj aswan atikojlla kanman suchu runata ninaypaj: Juchayki 
pampachasqaña, nispa ninaychu? Chayrí: Sayariy, phulluykita oqharispa ripuy, 
nispa ninaychu? 

10Chayrayku kunan kayta nisaj yachanaykichejpaj Runaj Churenqa kay pachapi 
atiyniyoj kasqanta juchata pampachananpaj, nispa. Chantá Jesusqa suchu 
runata nerqa: 

11Sayariy, phulluykita oqharispataj, wasiykiman ripuy, nispa. 

12Tukuy qhawashajtinkutaj, suchu runaqa ujllata sayarerqa, phullunta 
oqharispataj, riporqa. Chayta rikuspa, tukuy runakuna manchayta t'ukorqanku, 
Diosta jatunchaspataj, nerqanku: Kunankama kay jinataqa mana jayk'ajpis 
rikorqanchejchu, nispa. 

Jesús Leví sutiyoj runata wajyan 

(Mt 9.9-13; Lc 5.27-32) 

13Jesús ujtawan Galilea qocha kantuman kuterqa. Jinapi maypichus Jesús 
kasharqa, chaynejman ashkha runakuna tantakorqanku, paytaj paykunaman 
yachachiyta qallarerqa. 

14Chantá Jesús chaynejta rishaspa, Alfeoj churinta rikorqa, Leví sutiyojta. Payqa 
Romapaj impuesto cobrananpi tiyakusharqa. Jesustajrí payta nerqa: 
Yachachisqay kanaykipaj noqawan jamuy, nispa. Levitaj sayarispa, Jesuswan 
rerqa. 

15Aswan qhepaman Jesuswan, yachachisqankunawan ima Levijpa wasinpi 
mikhusharqanku. Chayllapitaj impuestota cobrajkuna, juchasapapaj qhawasqa 
kajkuna ima paykunawan khuska mikhushallarqankutaj, imaraykuchus chay 
jina runakunamanta ashkha Jesusta qhaterqanku. 

16Jinapi Diospa kamachisqanmanta wakin yachachejkuna, fariseo kajkuna ima 
Jesusta chay juchasapakunawan, impuestota cobrajkunawan khuska 
mikhushajta rikuspa, Jesuspa yachachisqankunata nerqanku: Imataj kayri? 
Yachachejniykichejqa impuestota cobrajkunawan, juchasapakunawan ima 
mikhushan, ujyashantaj, nispa. 

17Jesustajrí chayta uyarispa, nerqa: Qhalilla kajkunaqa jampikamayojta mana 
wajyanankuchu tiyan, manachayqa onqosqa kajkunalla. Noqaqa mana cheqan 
runa kasqankuta yuyakojkunatachu wajyaj jamuni, manachayqa juchasapa 
kasqankuta reparakojkunata, nispa. 

Ayunomanta tapukunku 

(Mt 9.14-17; Lc 5.33-39) 

18Uj kuti Bautizaj Juanpa yachachisqankuna, fariseokunaj 
yachachisqankunapis ayunasharqanku. Waj runakunataj Jesusman rispa, 
taporqanku: Juanpa yachachisqankuna, fariseokunaj yachachisqankuna ima 
ayunanku. Yachachisqaykikunarí imaraykutaj mana ayunankuchuri? nispa. 

19Jesustaj uj rijch'anachinawan paykunaman kuticherqa: Yuyankichejchu 
casamientoman wajyarisqa kajkuna ayunanankuta, chaypi casarakoj 
kashajtin? Casarakoj paykunawan kashajtin, mana ayunankumanchu. 

20Uj p'unchay chayamonqa, chaypachataj casarakoj paykunamanta qhechusqa 
kanqa. Chaypachamá ayunanqanku, nispa. 

21Jesús kay rijch'anachinata nillarqataj: Mana pipis mawk'a p'achamanqa 
mosoj telawan t'irinmanchu, imaraykuchus chay p'achata t'ajsajtinku, mosoj 
tela q'entirparinman, mawk'a p'achataj astawan jatunta llik'irparikunman. 

22Manallataj pipis mosoj vinota mawk'a qara botaman jich'anmanchu. Mosoj 
vinoqa poqoykuspa, chay mawk'a qarata phatachinman, jinapitaj vinoqa 
jich'akunman, qara botapis usunman. Chayrayku mosoj vinotaqa mosoj qara 
botamanpuni jich'ana, nispa. 

Samarina p'unchaymanta churanaku 

(Mt 12.1-8; Lc 6.1-5) 

23Uj samarina p'unchaypi Jesús trigo chajraj chawpinta risharqa, 
yachachisqankunataj purej jina trigo umakunata t'ipiyta qallarerqanku. 

24Chayta rikuspa, fariseokunaqa Jesusta nerqanku: Qhaway, imaraykutaj 
yachachisqaykikuna samarina p'unchaypi imatachus mana ruwanata 
ruwashankuri? nispa. 

25Jesustajrí paykunaman kuticherqa: Manachu jayk'ajpis ñawirerqankichej 
David, chantá paywan kajkuna ima yarqhachikuspa imatachus 
ruwasqankumanta? 

26Abiatar kuraj kaj sacerdote kashajtin, Davidqa Diospa wasinman yaykorqa. 
Chaypitaj Diospaj t'aqasqa t'antata mikhorqa, paywan kajkunamanpis 
mikhuchillarqataj, chay t'anta sacerdotekunallapaj kajtinpis, nispa. 

27Jesús nillarqataj: Runaqa mana samarina p'unchayta junt'ananpajchu 
ruwasqa karqa, manachayqa samarina p'unchay ruwasqa karqa runaj 
allinninpaj. 

28Chayta niykichej, imaraykuchus Runaj Churenqa samarina p'unchaypi 
imatachus ruwana, chayrí mana ruwana, chayta ninanpaj atiyniyojmin, nispa. 

Marcos 3 

Jesús makin ch'akisqa runata qhaliyachin 

(Mt 12.9-14; Lc 6.6-11) 

1Watejmanta Jesús tantakuna wasiman yaykullarqataj, chaypitaj makin 
ch'akisqa uj runa kasharqa. 

2Wakin runakuna chaypi kajkunamanta Jesusta wateqasharqanku, rikuyta 
munaspa samarina p'unchaypi qhaliyachenqachus, chayrí manachus, payta 
ch'ataykunankupaj. 

3Jesustajrí makin ch'akisqa runata nerqa: Jamuy, kaypi kajkunaj chawpinpi 
sayay, nispa. 

4Chantá Jesús runakunata taporqa: Samarina p'unchaypi ima ruwanataj allin 
kanman: Allin kajtachu, chayrí mana allin kajtachu? Runata yanapanachu, 
chayrí wañupojta saqenachu? nispa. Paykunatajrí ch'inlla karqanku. 

5Chaymanta Jesusqa phiñakuspa, muyuyninpi kajkunata qhawarerqa, 
paykunamantataj llakikorqa rumi sonqo kasqankurayku. Chay onqosqa 
runatataj nerqa: Makiykita jaywariy, nispa. Paytaj makinta jaywarejtinkama, 
makin qhaliyaporqa. 

6Chantá fariseokuna llojsiytawan, kuraj kamachej Herodesman sayasqa 
kajkunawan tantaykukuspa, Jesusta wañuchinankupaj yachachinakorqanku. 

Ashkha runa qocha kantupi tantakunku 

7Chantá Jesús yachachisqankunawan Galilea qocha kantuman riporqa, 
jinallataj ashkha runakuna Galileamanta, Judeamantawan paypa qhepanta 
rerqanku. 

8Jesuspa t'ukunata ruwasqanmanta uyarisqankurayku runakuna 
Jerusalenmantapis jamullarqankutaj, Idumeamanta, Jordán mayu 
chimpamanta, chantá Tiroj, Sidonpa muyuyninmanta ima. 

9Chhika runakunata rikuspa, Jesusqa yachachisqankunata nerqa: Boteta 
wakichipuwaychej, runakuna k'iskikamuspa ama ñit'imunawankupaj, nispa. 

10Jesús ashkha runataña qhaliyachisqanrayku, tukuy onqosqa runa 
k'iskikamusharqanku Jesusta llankhaykunankupaj. 

11Runakunapi kaj millay supaykunapis Jesusta rikuytawan, ñawpaqenman 
choqakuspa, qhaparej kanku: Qanqa Diospa Churin kanki, nispa. 

12Jesustajrí paykunata mayta kamacherqa, pichus pay kasqanta ama 
sut'inchanankupaj. 

Jesús chunka iskayniyoj kuraj kachasqankunata ajllan 

(Mt 10.1-4; Lc 6.12-16) 

13Chantá Jesús orqoman rispa, wajyarqa, pikunatachá munarqa, chaykunata, 
tukuy paykunataj Jesusman jamorqanku. 

14Chaykunamantataj Jesús chunka iskayniyojta ajllarqa kuraj kachankuna 
kanankupaj. Chantá paykunata churarqa paywan purinankupaj, jinataj 
tukuynejman paymanta willaramunankupaj ima. 

15Jinallataj paykunaman atiyta qorqa, supaykunatapis runakunamanta 
qharqonankupaj. 

16Kaykuna kanku Jesuspa chay chunka iskayniyoj ajllasqan kuraj kachankuna: 
Simón, pitachus Jesús Pedro sutiwan suticharqa, chay. 

17Chantá Zebedeoj churinkuna Santiago, wawqen Juanwan, pikunatachus 
Jesusqa Boanerges sutiwan sutichallarqataj, chaykuna. Chay suteqa “Qhon 
qhonpa churinkuna” niyta munan. 

18Chaymanta kallarqankutaj: Andrés, Felipe, Bartolomé, Mateo, Tomás, Alfeoj 
churin Santiago, Tadeo, pitachus Simón cananita nillasqankutaj. 

19Kallarqataj Jesusta jap'ichej Judas Iscariote ima. 

Santo Espíritoj contranta rimajkuna 

(Mt 12.22-32; Lc 11.14-23; 12.10) 

20Chantá Jesús uj wasiman yaykorqa, ujtawantaj ashkha runakuna 
tantakamullarqankutaj. Chayrayku Jesús, yachachisqankunawan imaqa 
manaña mikhuytapis aterqankuchu. 

21Jinapi Jesuspa ayllunkuna imachus kasqanta yachaspa, payta 
pusakapunankupaj jamorqanku, imaraykuchus mana yuyayninpichu kasqanta 
yuyarqanku. 

22Jinapis Diospa kamachisqanmanta wakin yachachejkuna, pikunachus 
Jerusalenmanta jamusqanku, chaykuna nerqanku: Kay runapeqa Kuraj Supay 

Beelzebú kashan. Chayraykuchá Beelzebúj atiyninwan supaykunata qharqon, 
nispa. 

23Jesustajrí paykunata wajyaspa, rijch'anachinawan nerqa: Imaynatataj Supay 
Satanasqa pay kikinta qharqokunmanri? nispa. 

24Jesús nillarqataj: Sichus uj suyupi runakuna chejninakuspa t'aqanakunkuman 
chayqa, chay suyoqa manaña sayanmanchu, tukukunman. 

25Uj wasi ayllupipis phiñanakuspa, maqanakunkuman chayqa, 
t'aqanakunkuman, manañataj khuska kayta atinkumanchu. 

26Ajinallatataj, Supay Satanaspis payman sayasqa kajkunaj contranpi 
jatarispaqa, manallataj sayayta atinmanchu, aswanpis chinkapunman. 

27Mana pipis kallpasapa runaj wasinman yaykuyta atinmanchu kapuyninta 
qhechoj, manachus ñawpajta kallpasapa runata wataykunmanraj chayqa. 
Wataykusparajpuni, chay runaj wasinpi kaj chhikata suwakapunman. 

28Kayta sut'ita niykichej: Diosqa runakunaj ima juchankutapis, tukuy mana 
allin rimasqankutapis pampachayta atin. 

29Santo Espíritoj contranta rimajpatarí, mana jayk'ajpis juchan 
pampachasqachu kanqa, manachayqa pay wiñaypaj juchachasqa kanqa, nispa. 

30Jesús chayta nerqa, imaraykuchus Diospa kamachisqanta yachachejkuna 
nisqanku: Payqa millay supayniyoj, nispa. 

Jesuspa maman, wawqenkuna ima 

(Mt 12.46-50; Lc 8.19-21) 

31Chay qhepata Jesuspa maman, wawqenkuna ima chayamorqanku. Chantá, 
jawallamanta payta wajyajta kacharqanku. 

32Jesuspa muyuyninpi tiyashajkunataj payta nerqanku: Mamayki, wawqe 
panaykikuna ima mask'ashasunku, nispa. 

33Jesustajrí paykunaman kuticherqa: Pikunatataj mamaypaj, wawqeykunapaj 
ima qhawaniri? nispa. 

34Chantá muyuyninpi tiyashajkunata qhawarispa, nerqa: Kaykunamari mamay, 
wawqeykunapis kanku. 

35Pichus Diospa munayninta ruwan, chaymá wawqeyqa, panaypis, mamaypis, 
nispa. 

Marcos 4 

Tarpoj runamanta rijch'anachina 

(Mt 13.1-9; Lc 8.4-8) 

1Ujtawan Jesús yachachiyta qallarerqa Galilea qocha kantupi. Chaymantaj 
ashkha runakuna tantakamorqanku. Chayrayku Jesús boteman yaykuspa 
tiyarikorqa, runakunataj qocha kantupi kasharqanku. 

2Jesustaj tukuy imata rijch'anachinawan paykunaman yachacherqa. Ujta 
yachachishaspa, kay jinata nerqa: 

3Kayta uyariychej: Uj runa tarpoj llojsisqa. 

4Grano mujuta t'akashajtintaj, wakin muju ñanman urmasqa, p'isqokunataj 
jamuspa, mikhukapusqanku. 

5Wakin mujoqa rumirara pisi jallp'ayojman urmasqa. Chay mujutaj usqhayllata 
p'utumusqa mana ukhu jallp'ayoj kasqanrayku. 

6Chaywanpis inti llojsimuspa, p'utumojta qawirparichisqa, mana allin saphiyoj 
kasqanraykutaj ch'akipusqa. 

7Wakin mujurí khishkarara qhora chawpinman urmasqa, qhorataj 
wiñaykuspa, p'utumojta p'ampaykusqanku. Chayrayku mana poqosqachu. 

8Wakin mujutajrí sumaj jallp'aman urmaspa, p'utumusqa, jinataj 
poqonankama sumajta wiñasqa. Poqoynintaj kay jina karqa: Wakinpi uj 
mujullamanta kinsa chunkata poqosqa, wakinpi sojta chunkata, wakinpitaj 
pachajta, nispa. 

9Chantá Jesús nerqa: Pichus nisqayta jap'ikuyta munajqa allinta uyarichun, 
nispa. 

Imaraykutaj Jesús rijch'anachinawan yachachinri? 

(Mt 13.10-17; Lc 8.9-10) 

10Aswan qhepaman Jesús sapallan kashajtin, chay qayllapi kajkuna, chunka 
iskayniyoj yachachisqankuna ima payman chimpaykuspa, chay 
rijch'anachinamanta taporqanku. 

11Jesustaj kuticherqa: Imachus kanqa Dios kamachishajtin, chay pakasqa 
yachayta Dios qankunaman rejsichisunkichej. Waj runakunamanrí 
rijch'anachinallawan yachachina tiyan. 

12Ñawpa qhelqakunapi kay jinata nin: Qhawashaspapis, mana 
yachakonqankuchu. Uyarishaspapis, mana entiendenqankuchu. Ajinamanta, 
Diosman mana kutirikonqankuchu, juchankupis manallataj pampachasqachu 
kanqa, nispa. 

Jesús tarpojmanta rijch'anachinata sut'inchan 

(Mt 13.18-23; Lc 8.11-15) 

13Chaymantataj Jesús paykunata taporqa: Manachu kay rijch'anachinata 
entiendenkichej? Imaynamantataj chantá waj rijch'anachinakunata 
entiendewajchejri? 

14Mujuta tarpojqa Diospa simi nisqanta willarajmin. 

15Wakin runaqa ñan patapi urmasqa muju jina kanku. Paykunaqa Diospa 
nisqanta uyarinku. Chaywanpis Supay Satanás jamuytawan, runaj sonqonpi 
tarpusqa Diospa nisqanta qonqachin. 

16Ajinallataj wakin runakuna rumirara jallp'a jina kanku, maymanchus muju 
t'akakusqa, chay jina. Paykunaqa Diospa nisqanta uyariytawankama, kusisqa 
jap'ikunku. 

17Chaywanpis mana allin saphichasqa kasqankurayku, mana unaytachu 
sayanku. Manachayqa Diospa nisqanta jap'ikusqankurayku llakiy jamojtin, 
chayrí qhatiykachasqa kanku chayqa, paykuna usqhayllata urmanku. 

18Wakin runakuna khishkarara jallp'a jina kanku, maymanchus muju 
t'akakusqa, chay jina. Paykuna Diospa nisqanta uyarinku. 

19Chantá sonqonkupi kay kawsaymanta phutikuykunawan, qhapajyayta 
munanawan, waj imakunata munapayaywan ima Diospa nisqanta 
p'ampaykunku. Chayrayku Diospa munasqanta mana ruwayta atinkuchu. 

20Wakin runakunatajrí sumaj jallp'a jina kanku, maymanchus muju t'akakusqa, 
chay jina. Paykunaqa Diospa simi nisqanta uyarispa, sonqonkupi jap'ikunku, 
chaymantataj sumaj poqoyta jina rikuchinku. Chay runakunamanta wakenqa 
sapa mujumanta kinsa chunkata poqoj jina kanku, wajkuna sojta chunkata, 
wajkunataj pachajta, nispa. 

Lamparamanta rijch'anachina 

(Lc 8.16-18) 

21Chantá Jesús nillarqataj: Pillapis lamparata jap'ichispaqa, wich'iwan 
k'umpuykunmanchu, chayrí, puñuna uraman churaykunmanchuri? Mana, 
icharí? Manachayqa allinta k'anchananpaj lamparataqa patamanpuni churana. 

22Kikillantaj tukuy pakasqa kajpis, mana sut'inchasqa kajpis 
sut'inchakonqapuni. 

23Pichus nisqayta jap'ikuyta munajqa allinta uyarichun, nispa. 

24Jesús nillarqataj: Imatachus uyarisqaykichejta allinta watuychej. 
Imaynatachus wajkunawan ruwankichej, chay jinallatataj Dios qankunawan 
ruwanqa, chaymantapis astawanraj. 

25Kapuyniyojmanqa Dios astawanraj qonqa. Mana kapuyniyojmantatajrí pisi 
kapusqantapis qhechonqa, nispa. 

P'utoj mujumanta rijch'anachina 

26Jesús nillarqataj: Diospa kamachiynenqa mujuta jallp'aman t'akaj runaman 
rijch'akun. 

27Chay runaqa tuta puñun, p'unchaypitaj rijch'arin, chaykamataj mujoqa 
p'utumuspa, tuta p'unchay wiñan, mana paypa yachasqallan. 

28Chantá jallp'aqa kikillanmanta p'utumoj yurata ñawpajta wiñachin, qhepanta 
espigachin, chantá sumaj granota espigapi poqochin. 

29Trigo sumaj poqosqaña kajtintaj, runaqa hozewan ruthuyta qallarin, 
imaraykuchus ruthuna p'unchay chayamunña, nispa. 

Mostaza mujumanta rijch'anachina 

(Mt 13.31-32; Lc 13.18-19) 

30Chaymanta Jesús nillarqataj: Imaynataj kanman Diospa kamachiynin? Ima 
rijch'anachinawantaj chaymanta yachachisunmanri? 

31Diospa kamachiynenqa mostaza mujuman rijch'akun. Chay mujoqa jallp'api 
tarpusqa mujukunamanta nisqa aswan juch'uysitu. 

32Jinapis tarpusqaña kaspa, tukuy qhorata atipanankama wiñan. 
P'alqankunaqa jatuchajta wiñanku, p'isqokunapis thansankunapi 
thapachakunku, nispa. 

Jesús rijch'anachinawan yachachin 

(Mt 13.34-35) 

33Jesús chay jina rijch'anachinakunawan runakunaman Diospa nisqanta willaj, 
maychus entiendeyta atisqankuman jina. 

34Jesusqa runakunaman rijch'anachinakunawanpuni yachachej. 
Yachachisqankunamantajrí sapallankupi kajtinku tukuy imamanta sut'inchaj. 

Jesús sinch'i wayrata, phiñarikoj qochatawan thañichin 

(Mt 8.23-27; Lc 8.22-25) 

35Chay p'unchay ch'isiyashajtinña, Jesús yachachisqankunata nerqa: Jaku, 
qochaj chimpanman rinachej, nispa. 

36Runakunata kacharparipuspataj, yachachisqankuna Jesusta chimpaman 
pusarqanku, mayqen botepichus kasharqa, chaypi. Waj botekunapipis wajkuna 
rillarqankutaj. 

37Chantá may sinch'ita wayramuyta qallarerqa, yakupis qhollchoqeyaspa, 
boteman junt'aykusharqaña. 

38Jesustajrí botej qhepannejpi sawnanaman umanta atiykukuspa, 
puñukaporqa. Chantá yachachisqankuna payta rijch'arichispa, nerqanku: 
Yachachejniyku, manachu llakikunki, yakuman chinkaykushanchejñaqa? nispa. 

39Jesustajrí jatarimuspa, wayrata k'amerqa, qochatapis nerqa: Ch'in kay. 
Thañiriy, nispa. Wayrataj thañerqa, yakutaj tiyaykorqa. 

40Chantá Jesús paykunatañataj nerqa: Imaraykutaj kay jinatapuni 
mancharinkichejri? Manachu noqapi atinikunkichej? nispa. 

41Paykunarí manchariywan t'ukuspa, ninakorqanku: Pitaj kay runari, 
wayrapis, mama qochapis payta kasunankupajri? nispa. 

Marcos 5 

Jesús Gerasapi uj runamanta supaykunata qharqon 

(Mt 8.28-34; Lc 8.26-39) 

1Ajinamanta Jesús yachachisqankunawan qochaj chimpanpi kaj Gerasa 
cheqaman chayarqanku. 

2Jesús botemanta urayk'usqantawantaj, supayniyoj uj runa panteonmanta 
llojsimuspa, taripaj jamorqa. 

3Payqa panteonpi tiyakoj, manataj pipis watayta atejchu ni cadenawanpis. 

4Ashkha kutitaña chakinta, makintapis cadenawan watasqanku, sapa kutitaj 
cadenatapis p'itiraj, manataj pipis atipayta aterqañachu. 

5Payqa tuta p'unchay qhaparispallapuni panteonpi, chayrí orqokunapi ima 
puriykachaj, rumiwantaj takarakoj. 

6Chay runaqa Jesusta karumantapacha rikuspa, payman t'ijorqa, paypa 
ñawpaqenmantaj qonqoriykukorqa. 

7Sinch'ita qhaparispataj, nerqa: Jesús, Patapi Kaj Diospa Churin, imá ruwanayki 
tiyan noqawanri? Diospa sutinpi mañakuyki ama ñak'arichinawaykita, nispa. 

8Chayta nerqa, imaraykuchus Jesús kamachisqa: Millay sajra supay, chay 
runamanta llojsiy, nispa. 

9Chantá Jesús chay supayta taporqa: Imá sutiyki? nispa. Paytaj kuticherqa: 
Suteyqa Tropa, imaraykuchus ashkha kayku, nispa. 

10Chayta niytawantaj, Jesusmanta mayta mañakorqa ama karuman 
wijch'unanta. 

11Chaynejpi uj loma karqa, chaypitaj ashkha khuchikuna mikhusharqanku. 

12Supaykunataj Jesusmanta mañakorqanku: Khuchikunaman kachawayku. 
Chaykunaman yaykojta saqewayku, nispa. 

13Chantá Jesús ajinata ruwanankuta saqerqa. Millay supaykunataj chay 
runamanta llojsiytawan, khuchikunaman yaykorqanku. Chay khuchikunaqa 
2.000 jina karqanku. Jinapi imata jina phawaspa, qaqanta qochaman 
wijch'uykukorqanku, jeq'eqaspataj wañurarqanku. 

14Chayta rikuspa, khuchi michejkunaqa ayqerqanku, jinaspataj llajtapi, 
campopi ima runakunaman imatachus rikusqankuta willarqanku. Chayta 
uyarispataj, runakuna imachus kasqanta yachanankupaj jamorqanku. 

15Paykunaqa, Jesús maypichus kasharqa, chayman chayaspa, pichus ashkha 
supayniyoj karqa, chay runata p'achallisqataña rikorqanku. Sumaj 
yuyayninpiña kaspa tiyasharqa, paykunataj mancharikorqanku. 

16Rikojkunataj chay jamojkunaman willarqanku, imaynatachus millay 
supayniyoj karqa, chay runa qhaliyapusqanta, jinallataj khuchikunapis 
imaynatachus wañurasqankuta ima. 

17Chantá chay runakuna Jesusta mayta nerqanku chaynejmanta ripunanta. 

18Jesús boteman yaykushajtin, pichus millay supayniyoj karqa, chay runaqa 
Jesusmanta mañakorqa paywan khuska rejta saqenanta. 

19Jesustajrí mana paywan rinanta munarqachu, manachayqa chay runata 
nerqa: Wasiykiman kutipuy, chaypitaj aylluykikunaman willamuy, 
imakunatachus Tukuyta Kamachej Dios qanpaj ruwasqanta, maytataj 
khuyakususqanta ima. 

20Ajinamanta chay runa riporqa. Chantá Decápolis llajtakunapi purerqa 
tukuyman willaraspa imatachus Jesús paypaj ruwasqanta, chayta 
uyarejkunataj mayta t'ukorqanku. 

Jesusqa Jairoj ususinta kawsarichin, yawar apayniyoj warmitapis qhaliyachin 

(Mt 9.18-26; Lc 8.40-56) 

21Gerasamanta Jesús ujtawan botepi qochaj chimpanman kutirerqa. Qocha 
kantupi kashajtintaj, ashkha runakuna payman tantakamorqanku. 

22Chantá tantakuna wasimanta ujnin kamachej Jairo sutiyoj jamullarqataj. 
Jesusta rikuytawantaj, ñawpaqenman qonqorikukuspa, maytapuni 
mañarikorqa: 

23Ususiy wañupushanña. Jamuriy ari. Makiykiwan payta llankhaykuripuwanki, 
qhaliyaspa kutirinanpaj, nispa. 

24Chantá Jesús Jairowan rerqa, ashkha runataj qhepanta rishasqankurayku, 
k'iskinakuspa payta ñit'isharqanku. 

25Chay runa chawpipi uj onqosqa warmi kasharqa, paytaj chunka iskayniyoj 
watataña yawar apay onqoywan kasharqa. 

26Payqa jampikamayojkunawan jampichikuspa, unaytaña ñak'arisqa, tukuy 
kapuyninta tukuchinankama. Chaywanpis mana imaynapi qhaliyayta 
atisqachu, manachayqa astawanraj chullchusharqa. 

27Jesusmanta parlajta uyarisqanraykutaj, chay warmeqa runaj chawpinta 
qhepallata jamushaspa, Jesuspa p'achanta llankhaykorqa. 

28Paytaj sonqonpi nisharqa: Sichus p'achallantapis llankhaykuyman chayqa, 
qhaliyapuyman, nispa. 

29Jesuspa p'achanta llankhaykojtinpachataj, yawar apaynin ch'akiporqa, chay 
warmitaj reparakorqa onqoyninmanta qhaliyakapusqanta. 

30Jesustajrí paymanta atiy llojsisqanta reparakorqa, runakunaman kutirispataj, 
taporqa: Pitaj p'achayta llankhaykuwanri? nispa. 

31Yachachisqankunaqa payman kuticherqanku: Runakuna k'iskikamuspa 
qanta ñit'imususqankuta rikushanki, qantaj tapushanki: Pitaj 
llankhaykuwanri? nispa. 

32Jesustajrí muyuyninta qhawallarqapuni, pichus llankhaykusqanta rikuyta 
munaspa. 

33Jinapi chay warmeqa qhaliyapusqanta yachakuspa, manchariywan 
kharkatitispa Jesusman chimpaykorqa. Ñawpaqenman qonqoriykukuspataj, 
imatachus ruwasqanta rimarerqa. 

34Jesustaj payta nerqa: Wawáy, noqapi atinikusqaykirayku qhaliyachisqa 
kanki. Kunanqa sonqo tiyaykusqa ripuy, imaraykuchus manaña ajinata 
onqoykunkichu, nispa. 

35Chayta Jesús warmiman nishajtin, tantakuna wasipi kamachej Jairoj 
wasinmanta kamachikuna chayamorqanku. Paykunataj Jairota nerqanku: 
Ususiyki wañupunña, amaña Yachachejta jamunanta niychu, nispa. 

36Jesustajrí chay willasqankuta mana uyarej tukuspa, Jairota nerqa: Ama 
llakikuychu, manachayqa noqapi atinikullaypuni, nispa. 

37Jairoj wasinman rishajtinku, Jesús waj runakuna paywan rinankuta mana 
munarqachu, manachayqa Pedrota, Santiagota, wawqen Juanllatawan pusarqa. 

38Chantá tantakuna wasipi kamachej Jairoj wasinman chayaspa, Jesusqa 
llakiywan waqashajta uyarerqa, chantá waqaspa qhaparejkunatawan ima 
rikorqa. 

39Wasiman yaykuspataj, chay runakunata nerqa: Imamantá waqarikuspa, chay 
jinatapuni ch'ajwashankichejri? Kay ch'iriskaqa mana wañusqachu, 
manachayqa puñushallan, nispa. 

40Chayta Jesús nisqanmanta asikorqanku. Jesustajrí chay tukuy runata 
jawaman llojsinankuta nerqa. Chantá chay ch'iriskaj tatanta, mamanta, paywan 
kajkunatawan ima pusaykuspa, maypichus ch'iriska kasharqa, chayman 
yaykorqa. 

41Makinmanta jap'ispataj, Jesusqa ch'iriskata nerqa: Talita kumi, nispa. 
Parlayninchejpi chay niyta munan: “Imillita, sayariy”, nispa. 

42Manaraj imallapi ch'iriskaqa sayarispa, puriyta qallarerqa. Payqa chunka 
iskayniyoj watayoj karqa. Chay ch'iriskata kawsashajta rikuspataj, runakuna 
maytapuni t'ukorqanku. 

43Jesustajrí paykunata mayta kamacherqa ama pimanpis chay ruwasqanta 
willanankuta. Jinallataj ch'iriskaman mikhunata qonankuta, nerqa. 

Marcos 6 

Nazaretpi Jesusta qhesachanku 

(Mt 13.53-58; Lc 4.16-30) 

1Chaymanta llojsispa, Jesusqa Nazaret llajtanman kutirerqa. 
Yachachisqankunapis paywan khuska rillarqankutaj. 

2Samarina p'unchay chayamojtintaj, Jesusqa tantakuna wasipi yachachiyta 
qallarerqa. Chaypacha ashkha runakuna Jesuspa yachachisqanta uyarispa, 
t'ukorqanku, ninakorqankutaj: Kay runari, maypitaj kay tukuy imata 
yachamorqari? Imaynamantataj kay jinatapuni yachanri? Imaynamantataj kay 
t'ukuna ruwaykunatapis ruwanri? 

3Manachu payqa carpinterolla, Mariaj churintaj? Manachu Santiago, José, Judas, 
Simón ima wawqenkuna kanku? Manachu panankunapis kay llajtanchejpi 
noqanchejwan khuska tiyashankuri? nispa. Ajinata Jesusta qhesacharqanku. 

4Jesustajrí paykunata nerqa: Diosmanta sut'inchajtaqa mayllapipis allinpaj 
qhawanku. Chaywanpis kikin llajtanpi, ayllun ukhupi, wasinpi ima mana 
jinachu, nispa. 

5Chayrayku chaypeqa Jesús mana ni ima t'ukuna ruwaykunata ruwayta 
aterqachu. Wakin onqosqa runakunallata llankhaykuspa, qhaliyacherqa. 

6Chaywanpis pay mayta t'ukorqa chay runakuna paypi mana 
atinikusqankumanta. 

Jesús yachachisqankunata kachan 

(Mt 10.5-15; Lc 9.1-6) 

Chantá Jesús chay muyuynintinpi llajtakunaman rerqa, Diosmanta 
yachachispa. 

7Chaymantataj chunka iskayniyoj yachachisqankunata wajyaspa, paykunata 
iskaymanta iskay kacharqa. Jinallataj paykunaman atiyta qorqa, millay 
supaykunata runamanta qharqonankupaj. 

8Paykunata kamacherqa ama imatapis ñanpaj apakunankuta, ni wayaqatapis, 
ni qoqawitapis, nitaj qolqetapis qara chumpinkupi, manachayqa varallata. 

9Juk'utayoj rinanku karqa chaypis, mana waj p'achata mudakunankupaj 
apanankuchu karqa. 

10Chantá Jesusqa yachachisqankunata nillarqataj: Mayman rispaqa, uj wasillapi 
qhepakuychej, chay llajtamanta ripunaykichejkama. 

11Sichus maypipis mana wajyarisunkichejmanchu, nitaj uyarisunkichejmanchu 
chayqa, chakiykichejpi jallp'ata thalarakuspa, chaymanta ripuychej, ajinamanta 
mana allin ruwasqankuta yachanankupaj, nispa. 

12Ajina yachachisqankunaqa chaymanta puririspa, tukuy runaman 
willaramorqanku juchankumanta Diosman kutirikunankuta. 

13Jinallataj paykunaqa ashkha supaykunata runamanta qharqorqanku, ashkha 
onqosqakunatapis aceitewan jawispa, qhaliyacherqanku. 

Bautizaj Juanta wañuchinku 

(Mt 14.1-12; Lc 9.7-9) 

14Chaypacha kuraj kamachej Herodesqa Jesusmanta parlajta uyarerqa, 
imaraykuchus Jesús imatachus ruwasqanqa tukuynejpiña yachakorqa. 
Wakinkunataj nej kanku: Kayqa Bautizaj Juanchá, pichus wañusqanmanta 
kawsarimpun, chay. Chayraykumá payqa kay jina atiyniyojpuni, t'ukuna 
imakunatataj ruwan, nispa. 

15Wakintaj nej kanku: Payqa Diosmanta sut'inchaj Eliaschá, nispa. 
Wajkunatajrí nej kanku: Payqa Diosmanta ñawpa sut'inchajkuna karqanku, 
chaykuna jinallataj, nispa. 

16Herodestajrí chayta uyarispa, nerqa: Kayqa Bautizaj Juanpuni. Noqa paypa 
umanta qholucherqani chaypis, kunan wañusqamanta kawsarimusqa, nispa. 

17Ñawpajpi Herodesqa wawqen Filipoj warmin Herodiasta qhechuspa, paywan 
casarakusqa. Chantá chay warmirayku kikin Herodesllataj, Juanta jap'ichispa, 
cadenawan watasqata wisq'aykuchisqa. 

18Chayta ruwasqa, imaraykuchus Bautizaj Juanqa Herodesta chay warmirayku 
k'amisqa: Mana allinchu wawqeykej warminta qhechunaykeqa, nispa. 

19Chayta Juan nisqanraykutaj Herodiasqa payta chejnikuspa, wañuchichiyta 
munasqa, manataj atisqachu. 

20Herodesrí Juanta manchachikusqa, pay cheqan runa, allin kawsayniyoj 
kasqanrayku. Jinallataj Juanta ama imananankumanta qhawasqa. Herodestaj 
Juanpa parlasqanta uyarispa, uma muyusqa rikhurisqa. Chaywanpis uyariyta 
munallajpuni. 

21Uj p'unchay Herodes diachakuspa, sumaj mikhunata wakichichisqa. 
Chaymantaj wajyachisqa kurajkunata, soldadota kamachejkunata, Galileapi 
atiyniyojkunata ima. 

22Chantá Herodiaspa ususin yaykumuspa, tukuypa ñawpaqenpi sumajta 
tususqa. Herodeswan, diachakuman wajyarisqakunawan ima chay sipaspa 
tususqanwan gustachikusqankurayku kuraj kamachejqa sipasta nisqa: 
Imatachus munasqaykita mañakuway, noqataj chayta qosqayki, nispa. 

23Chantá tiluspa, Herodes nillasqataj: Tukuy ima mañakuwasqaykita qosqayki, 
kamachisqay suyoj khuskannintawanpis, nispa. 

24Jinapi chay sipas llojsispa, mamanta tapumusqa: Imata qonawantataj 
mañakuymanri? nispa. Mamantaj kutichisqa: Bautizaj Juanpa umanta 
qosunanta mañay, nispa. 

25Chantá sipasqa usqhayta kutiykuspa, kuraj kamachej Herodesta nisqa: 
Kunanpacha uj phampa chuwapi Bautizaj Juanpa umanta qoway, nispa. 

26Chayta uyarispa, kuraj kamachej Herodesqa mayta phutikusqa. Chaywanpis, 
diachakuman tukuy wajyasqakunaj ñawpaqenpi tilusqanrayku, sipasmanqa 
manapuni mana niyta atisqachu. 

27Chayrayku kuraj kamachej Herodes uj soldadota kachasqa Juanpa umanta 
qholuspa apamunanpaj. 

28Chay soldadotaj carcelman rispa, Juanpa umanta qholurpariytawan, phampa 
chuwapi sipasman jaywasqa, sipastaj mamanman apasqa. 

29Chantá Juanpa yachachisqankuna chayta yachaytawan, ayanta apakapuspa, 
p'ampamusqanku. 

Jesús 5.000 runakunaman mikhuchin 

(Mt 14.13-21; Lc 9.10-17; Jn 6.1-14) 

30Jesuspa kuraj kachankunaqa kachasqa kasqankumanta kutimuspa, paywan 
tantakorqanku. Chantá tukuy ima ruwasqankumanta willarqanku, imatachus 
yachachisqankumanta ima. 

31Jesustaj paykunata nerqa: Jaku ch'in cheqanejman rinachej, chaypitaj 
tumpallatapis samarikusun, nispa. Chayta nerqa, imaraykuchus ashkha 
runakuna rispa jamuspa, paykunata ni mikhurikojtapis saqejchu kanku. 

32Ajinamanta paykunalla boteman yaykuspa, ch'in cheqanejman rerqanku. 

33Chaywanpis ashkha runakuna Jesusta, yachachisqankunata ima rejta rikuspa, 
rejserqanku. Chayrayku tukuy llajtamanta usqhayllata chakipi kachaykukuspa, 
paykunamanta aswan ñawpajta qocha kantuman chayarqanku. 

34Chantá Jesusqa botemanta urayk'uspa, ashkha runata rikorqa. Paytajrí 
paykunata khuyakuywan qhawarqa, mana michejniyoj oveja jina 
kasqankurayku. Chantá paykunaman tukuy imata Diosmanta yachachiyta 
qallarerqa. 

35Inti yaykushajtinña, yachachisqankuna Jesusman qayllaykuspa, nerqanku: 
Ch'in cheqanejpi kanchej, ch'isiyaykushanñataj. 

36Chayrayku kay runakunata kachapullayña, kay qayllapi wasikunamanta, 
ranchokunamanta ima mikhunata rantikamunankupaj, nispa. 

37Jesustajrí yachachisqankunaman kuticherqa: Qankunamin paykunata 
mikhuchiychej, nispa. Paykunataj nerqanku: Pusaj killa qolqe 
ganasqanchejwan t'antata rantimusunman chaypis, manachá tukuyninkuman 
mikhuchisunmanchu, nispa. 

38Jesús taporqa: Mashkha t'antataj kapusunkichejri? Rispa, qhawamuychej má, 
nispa. Paykunataj mashkhachus kasqanta yachaspa, Jesusman willarqanku: 
Phishqa t'antalla, iskay challwawan tiyan, nispa. 

39Chantá Jesús yachachisqankunata kamacherqa qotu qotullata q'omer 
pampapi runakunata tiyarachinankuta. 

40Chay runakunataj qotu qotulla tiyaykukorqanku, wakin pachaj t'aqapi, 
wakintaj phishqa chunka t'aqapi. 

41Chantá Jesús chay phishqa t'antata, iskay challwatawan makinpi jap'erqa, 
janajta qhawarispataj, Diosman chay mikhunarayku pachis nerqa. T'antata 
chhikaman partispataj, yachachisqankunaman jaywarqa paykuna 
runakunaman qonankupaj. Jinallataj iskay challwatapis jaywallarqataj, 
tukuyninkuman rak'iranankupaj. 

42Jinapi chay tukuy runakuna sajsakunankukama mikhorqanku. 

43Chaymantataj, Jesuspa yachachisqankuna puchoj t'antata, puchoj 
challwatawan oqharispa, chunka iskayniyoj canastaman junt'acherqanku. 

44Chay tukuy mikhojkunamanta qhari kajkunalla 5.000 karqanku. 

Jesús yaku patanta purin 

(Mt 14.22-27; Jn 6.16-21) 

45Chaymanta Jesús yachachisqankunata nerqa boteman yaykunankuta, qocha 
chimpapi Betsaida llajtaman ñawpashanankupaj. Chaykamataj Jesusqa 
runakunata kachapusharqa. 

46Runakunata kachapuytawantaj, pay orqoman wicharerqa Dioswan 
parlarikoj. 

47Tutayaykojtin, botepi rejkunaqa chawpi qochapiña karqanku, Jesustajrí 
qocha kantupi sapallan kasharqa. 

48Jinapi pay rikorqa yachachisqankunata ñak'ayllata boteta ñawpajman 
purichishajta, imaraykuchus ñawpaqenkumanta wayra manchayta 
phukumusharqa. Manaraj sut'iyashajtintaj, Jesús yaku patanta purispa, 
paykunanejman rerqa. Chaywanpis pay ñawpaykuyta munasharqa. 

49Paykunatajrí yaku patanta purejta rikuspa, alma kasqanta yuyarqanku, 
qhaparerqankutaj. 

50Chayta rikusqankuraykutaj tukuyninku manchachikuywan 
kharkatiterqanku. Jesustajrí ujllata paykunata nimorqa: Sonqochakuychej, 
noqa kani. Ama manchachikuychejchu, nispa. 

51Chantá Jesús boteman wicharisqantawan, wayra thañikaporqa. Chayta 
rikuspataj, yachachisqankuna mayta t'ukorqanku, 

52imaraykuchus Jesús t'antata ashkhayachisqanta rikorqanku chaypis, chay 
ruwasqan imatachus niyta munasqanta mana entiendeyta aterqankuchu, 
sonqonku rumiyasqa kasqanrayku. 

Jesusqa Genesaretpi onqosqakunata qhaliyachin 

(Mt 14.34-36) 

53Qochata chimpaspa, Genesaret chaynejman chayarqanku, qocha kantupitaj 
boteta watarqanku. 

54Botemanta urayk'ushajtinkutaj, runakunaqa Jesusta rejserqankupacha. 

55Paykunataj maypichus Jesús kasqanta yachaspa, tukuynejman usqhayllata 
rerqanku, onqosqakunata phullupi wantuspa apamunankupaj. 

56Maymanchá Jesús chayarqa, ch'innejman chayrí ranchokunaman, 
llajtakunaman ima, chaypi runakuna onqosqakunata calleman churaspa, 
Jesusmanta mañakorqanku p'achanpa kantullantapis llankharinankupaj. 
Jinapitaj tukuy llankhaykojkunaqa onqoyninkumanta qhaliyachisqa karqanku. 

Marcos 7 

Imachus runaj sonqonta ch'ichichan 



1969 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

(Mt 15.1-20) 

1Uj p'unchay wakin fariseokuna, Diospa kamachisqanmanta wakin 
yachachejkunawan ima Jerusalenmanta jamorqanku Jesuswan parlaj. 

2Jinapi, paykuna repararqanku Jesuspa wakin yachachisqankuna judiokunaj 
maki mayllana usunkuman jina, mana makinkuta mayllasqankuta, 
manachayqa jinalla mikhushajta rikorqanku. 

3Chaypachaqa fariseokuna, tukuy judiokunapis ñawpa tatakunaj usunkuman 
jina, mana makinkuta mayllakuspaqa, mana imatapis mikhojchu kanku. 

4Qhatumanta kutimuspapis, imatachus rantisqankuta mana ñawpajta 
mayllaspaqa, mana mikhojchu kanku. Ajinallatataj waj ñawpa usunkutapis 
ruwaj kanku. Chayrayku vasokunata, mankakunata, metal yurukunatapis 
mayllaj kanku. Jinallatataj phullunkutapis t'ajsaj kanku, Diospa ñawpaqenpi 
llimphupaj qhawasqa kanankupaj. 

5Chayrayku fariseokuna, Diospa kamachisqanmanta yachachejkunawan ima 
Jesusta taporqanku: Imaraykutaj yachachisqaykikuna ñawpa tatakunaj 
usunkuta mana ruwankuchuri? Paykunaqa makinkuta mana mayllakuspalla 
mikhushanku, nispa. 

6Jesustajrí paykunaman kuticherqa: Puraj uya, qankunamanta Diosmanta 
ñawpa sut'inchaj Isaías maychus kajta sut'inchaspa, kay jinata nerqa: Dios nin: 
Kay runakunaqa simillankuwan jatunchawanku, sonqonkurí noqamanta 
karupi kashan. 

7Qhasillata yupaychawanku. Paykuna runaj wakichisqallanta yachachinku 
noqaj kamachisqaypis kanman jina, nispa. 

8Jesús nillarqataj: Qankunaqa Diospa kamachisqanta qhesachaspa, runakunaj 
usullanta ruwankichej. 

9Kayta ruwaspa, Diospa kamachisqanta qhesachankichej, ñawpa 
tataykichejkunaj yachachisqankuta ruwanaykichejpaj: 

10Moisés kay jinata kamacherqa: Tataykita, mamaykitapis jatunpaj qhawanki, 
nispa. Nillarqataj: Pichus tatanta, chayrí mamanta maldicejqa wañuchisqa 
kachun, nispa. 

11Qankunarí ninkichej: Pillapis tatanta, chayrí mamanta niyta atin: 
Imawanchus qankunata yanapanay karqa, chayqa Diospaj t'aqasqaña, nispa. 

12Ajinamanta pichus chay jinata nejqa mana imallawanpis tatanta nitaj 
mamantapis yanapayta atinmanchu. 

13Ajinata Diospa nisqanta mana valechinkichejchu ñawpa tataykichejkunaj 
usunkuta ruwanaykichejpaj. Jinallataj qankuna chayman rijch'akojta ashkha 
imatawan ruwankichej, nispa. 

14Chantá Jesús ujtawan runakunata wajyaspa, nerqa: Tukuyniykichej 
uyariwaychej, sumajtataj entiendeychej: 

15Mana imapis jawamanta runaj wijsanman yaykojqa payta Diospa 
ñawpaqenpi ch'ichichanchu. Manachayqa imachus runaj sonqonmanta 
llojsimun, chaymá runataqa Diospa ñawpaqenpi ch'ichichan. 

16Pichus kay nisqayta jap'ikuyta munajqa allinta uyarichun, nispa. 

17Chantá Jesús runakunamanta karunchakuspa, wasi ukhuman yaykorqa, 
chaypitaj yachachisqankuna chay rijch'anachina ima niytachus munasqanta 
taporqanku. 

18Jesustaj paykunata nerqa: Qankunapis mana yuyayniyojllatajchu kankichej? 
Manachu yachankichej ima mikhunapis runaj wijsanman yaykojqa mana 
Diospa ñawpaqenpi payta ch'ichichasqanta? 

19Mikhunaqa mana runaj sonqonmanchu yaykun, manachayqa wijsallanman, 
chaymantataj llojsipun. Chayta nispa, Jesús tukuy mikhuna llimphupaj 
qhawasqa kasqanta niyta munarqa. 

20Jesús nillarqataj: Imachus runaj sonqonmanta llojsimoj, chaymá runataqa 
Diospa ñawpaqenpi ch'ichichan. 

21Runaj sonqon ukhumanta kay imakuna llojsimun: Millayta yuyay, 
khuchichakuy, suwakuy, runata wañuchiy, 

22khuchichakuspa qhenchachakuy, qolqeta munapayay, millayta ruway, 
wajkunata q'otiyay, millay ruwayta munapayay, envidiakuy, cuento q'epi kay, 
runaykachay, mana yuyayniyoj kay ima. 

23Chay tukuy millay ruwaykunamá runaj sonqonmanta llojsimuspa, Diospa 
ñawpaqenpi payta ch'ichichan, nispa. 

Cananea warmeqa Jesuspi atinikun 

(Mt 15.21-28) 

24Chay qhepata Jesusqa Tiro cheqanejman rerqa. Paytaj chaypi kasqanta mana 
pipis yachananta munaspa, uj wasiman yaykorqa. Chaywanpis mana 
pakakuyta aterqachu. 

25Jinapi uj warmi chaypi Jesús kasqanta uyarerqa. Chay warmej ususenqa 
supayniyoj karqa. Chayrayku chay warmi jamuspa, Jesuspa ñawpaqenpi 
pampakama k'umuykorqa. 

26Chantá pay Jesusmanta maytapuni mañakorqa wawanmanta supayta 
qharqonanpaj. Chay warmi mana judío miraymantachu karqa, manachayqa 
griego parlayniyoj Siria jap'iypi Fenicia cheqamanta karqa. 

27Chayrayku Jesús uj rijch'anachinata nerqa: Ñawpajtaqa wawakunaraj 
mikhunanku tiyan. Mana allinchu wawakunamanta t'antankuta qhechuspa, 
alqokunaman qaranaqa, nispa. 

28Warmitajrí kuticherqa: Arí, Wiraqochíy, chaywanpis alqokunaqa wawakunaj 
t'anta t'akasqankuta mesa urapi mikhullankutaj, nispa. 

29Chantá Jesús warmita nerqa: Chayta nisqaykirayku, ama llakikuspa 
ripullayña. Wawaykimanta supayqa llojsinña, nispa. 

30Jinapi warmeqa wasinman chayaspa, wawanta puñunanpi sirishajta tarerqa, 
supaytaj paymanta llojsipusqaña. 

Jesús joq'ara khaku runata qhaliyachin 

31Tiro nisqa cheqamanta llojsispa, Jesús Sidonnejta rerqa, Galilea qochamantaj 
chayarqa, Decápolis cheqanejpi. 

32Chaymanta runakunaqa joq'ara khaku uj runata pusamuspa, Jesusmanta 
mayta mañakorqanku, makinta paypa patanman churaykunanta 
qhaliyachinanpaj. 

33Chantá, Jesús runa chawpimanta chay onqosqa runata wajnejman pusarqa, 
chaypitaj ruk'anankunata joq'araj ninrinman sat'iykorqa. Ujnin ruk'ananman 
thoqaykuspataj, Jesús chay runaj qalluntapis llankhaykullarqataj. 

34Chayta ruwaytawan, Jesús janajta qhawarerqa, ukhuta samarispataj, nerqa: 
Efata, nispa. Chay niyta munan: Kicharikuychej, nispa. 

35Chayta nisqantawankama chay runaj ninrin kicharikorqa, qallunpis 
phaskarakorqa, paytaj ch'uwata parlarerqa. 

36Jinapi Jesusqa chayta rikoj runakunata kamacherqa imatachus rikusqankuta 
ama pimanpis willanankuta. Ajinata kamachejtinpis, paykuna astawan 
tukuyman willararqanku. 

37Chayta uyarejkunataj maytapuni t'ukuspa, nerqanku: Kay Jesusqa tukuy 
imata allinta ruwan. Joq'arakunata uyarichin, opakunatapis parlarichin, nispa. 

Marcos 8 

Jesús 4.000 runakunaman mikhuchin 

(Mt 15.32-39) 

1Uj p'unchay, ashkha runakuna Jesusta uyarinankupaj tantakamojtinku, 
ujtawan mana imapis mikhunankupaj karqachu. Jesustaj yachachisqankunata 
wajyaspa, nerqa: 

2Kay runakunamanta khuyarikuni, imaraykuchus kinsa p'unchaytaña noqawan 
kashanku, manataj imapis mikhunankupaj kanchu. 

3Sichus mana mikhusqatachu wasinkuman kachapuyman chayqa, ichapis 
ñanpi sayk'uspa llawch'iyankuman, imaraykuchus wakenqa karumanta 
jamunku, nispa. 

4Chantá Jesuspa yachachisqankuna kuticherqanku: Kay ch'inpi, maypitaj 
t'antata tarisunman, kay chhika runakunaman mikhuchinanchejpajri? nispa. 

5Jesustajrí paykunata taporqa: Mashkha t'antataj tiyapusunkichejri? nispa. 
Paykunataj kuticherqanku: Qanchis t'antalla tiyan, nispa. 

6Chantá Jesús runakunata pampapi tiyarakunankuta kamacherqa. 
Chaymantataj chay qanchis t'antata jap'ispa, Diosman pachis nerqa. T'antata 
partispataj, yachachisqankunaman jaywarqa, runaman rak'iranankupaj. 
Paykunataj ajinata ruwarqanku. 

7Paykunajta pisilla challwitankupis kallarqataj. Chayrayku Jesús 
chaykunamantapis Diosman pachis nispa, runakunaman rak'iranankuta 
kamachillarqataj. 

8Ajinamanta chay runakuna sajsakunankukama mikhorqanku, Jesuspa 
yachachisqankunataj puchojta qanchis canasta junt'ata oqharerqanku. 

9Chayta mikhojkuna 4.000 jina karqanku. Chaymantataj Jesús paykunata 
kachaporqa. 

10Chantá Jesús yachachisqankunawan boteman yaykuspa, Dalmanuta 
cheqaman rerqanku. 

Fariseokuna t'ukuna señalta ruwananta mañanku 

(Mt 16.1-4; Lc 12.54-56) 

11Chantá fariseokuna jamuspa, Jesuswan churanakuyta qallarerqanku. Payta 
pantachiyta munaspataj, paykuna janaj pachamanta runaj mana jayk'aj 
rikusqan t'ukunata ruwananta mañarqanku, ajinata Diosmantapuni 
jamusqanta yachanankupaj. 

12Jesustajrí ukhuta samarispa, paykunata nerqa: Imaraykutaj qankuna runaj 
mana jayk'aj rikusqan t'ukunata ruwanayta mañakushankichejpuniri? Kayta 
sut'ita niykichej: Mana ima t'ukunatapis rikuchisqaykichejchu, nispa. 

13Chantá paykunata saqerparispa, yachachisqankunawan ujtawan boteman 
yaykorqa qochaj chimpanman rinankupaj. 

Fariseokunaj levaduranku 

(Mt 16.5-12) 

14Chaypacha Jesuspa yachachisqankuna qoqawita apayta 
qonqapusqankurayku, botepiña kashaspa, uj k'ata t'antayojlla kasqankuta 
repararqanku. 

15Jinapi, Jesús paykunata ajinata k'amerqa: Allintapuni qhawakuychej 
fariseokunaj levadurankumanta, jinallataj Herodespa levaduranmantapis, 
nispa. 

16Jesuspa yachachisqakunatajrí paykunapura ninakusharqanku: Mana t'antata 
apakamusqanchejraykuchá chayta nishawanchej, nispa. 

17Jesús imatachus parlashasqankuta yachaspa, paykunata ujtawan k'amerqa: 
Imaraykutaj mana t'anta kasqanrayku siminakushankichejri? Manarajchu 
yachankichej, nitajchu entiendeyta atinkichej? Rumi sonqollarajpunichu 
kankichej? 

18Ñawiyoj kashaspapis, manachu rikunkichej? Ninriyoj kashaspapis, 
manallatajchu uyarinkichej?  Manachu yuyarikunkichej 

19imaynatachus phishqa t'antata partispa, 5.000 runakunaman 
mikhuchisqayta? Chaypacha mashkha canasta junt'atataj puchoj t'antata 
oqharerqankichej? nispa. Paykunataj kuticherqanku: Chunka iskayniyoj 
canastata, nispa. 

20Chantá Jesús tapullarqataj: Qanchis t'antawan 4.000 runakunaman 
mikhuchisqaymantarí, mashkha canasta junt'atataj puchoj t'antata 
oqharerqankichej? nispa. Paykunataj nerqanku: Qanchis canastata, nispa. 

21Jesustaj nerqa: Jina kajtenqa, manarajpunichu entiendenkichej? nispa. 

Jesús Betsaida llajtapi ñawsa runata qhawarichin 

22Chay qhepata Jesuswan, yachachisqankunawan ima Betsaida llajtaman 
chayarqanku. Jinapi runakunaqa Jesusman uj ñawsa runata pusamuspa, 
llankhaykunanta qhaliyachinanpaj mañarqanku. 

23Jesustaj ñawsa runata makinmanta jap'ispa, llajtamanta jawaman pusarqa. 
Chaymantataj ñawsa runaj ñawinman thoqaytawan, makinwan payta 
llankhaykuspa, taporqa: Imatapis rikunkiñachu? nispa. 

24Chay runataj tukuynejman qhawarispa, nerqa: Runakunata chharpullata 
rikushani, sach'akuna purishankumanpis jina, nispa. 

25Chantá Jesús ujtawan makinwan chay runaj ñawinta llankhaykorqa. Kay 
kutipitaj chay runa allinta rikorqa, tukuy imatataj sut'ita rikorqa, ñawin 
qhaliyapusqanrayku. 

26Chaymantataj Jesús chay runata wasinman kachapuspa, nerqa: Wasiykiman 
ripuspa, ama llajtanejtachu rinki, nispa. 

Pedro nin Jesusqa Diospa Kachamusqan kasqanta 

(Mt 16.13-20; Lc 9.18-21) 

27Chaymanta Jesús yachachisqankunawan Cesarea Filipo cheqanejpi 
ranchokunaman rerqa. Ñanta rishajtinkutaj, Jesús yachachisqankunata 
taporqa: Runakunaqa pi kasqaytataj ninkuri? nispa. 

28Paykunataj kuticherqanku: Wakinkunaqa Bautizaj Juan kasqaykita ninku, 
wajkunataj Elías kasqaykita, wakinkunataj Diosmanta mayqen sut'inchajchá, 
nispa ninku. 

29Chantá Jesús tapullarqataj: Qankunarí pi kasqaytataj ninkichejri? nispa. 
Pedrotaj kuticherqa: Qanqa Diospa kachamusqan Cristo kanki, nispa. 

30Jinapi Jesús yachachisqankunata mayta kamacherqa amapuni pichus pay 
kasqanta pimanpis willanankuta. 

Jesús wañunanmanta sut'inchan 

(Mt 16.21-28; Lc 9.22-27) 

31Chaymanta Jesusqa yachachisqankunaman kay jinata yachachiyta qallarerqa: 
Noqa Runaj Churenqa maytapuni ñak'arisaj. Jinallataj kurajkuna, kuraj 
sacerdotekuna, Diospa kamachisqanmanta yachachejkuna ima 
qhesachawanqanku, wañuchiwanqankutaj. Chaywanpis kinsa p'unchaymanta 
kawsarimpusaj, nispa. 

32Ajina sut'ita paykunaman willajtin, Pedroqa Jesusta wajnejman pusaspa, 
k'amiyta qallarerqa. 

33Chantá Jesusqa yachachisqankunaman kutirispa, Pedrotañataj k'amerqa: Riy 
kaymanta, Supay Satanás. Qanqa mana Diospa munasqanman jinachu 
yuyashanki, manachayqa runa jinalla, nispa. 

34Chaymanta Jesús yachachisqankunata, chay tantasqa runakunatawan 
wajyaspa, nerqa: Pillapis yachachisqay kayta munajqa munasqanman jinalla 
purinanta saqechun, cruzninta oqharispataj, qhepayta jamuchun. 

35Pichus noqata kasunawanmanta nisqa kawsaynin aswan kasqanta qhawajqa, 
mana wiñay kawsayman yaykonqachu. Chaywanpis noqarayku, chantá sumaj 
willayrayku pichus kawsayninta mana may kasqanta qhawanchu, chay runaqa 
wiñay kawsayman yaykonqa. 

36Ima allintaj runapaj kanman, sichus kay pachaj tukuy kapuyninta jap'ispapis 
mana wiñay kawsayman yaykunmanchu chayqa? 

37Manachayqa, imatataj pipis paganman wiñay kawsayniyoj kananpajri? 

38Sichus pipis noqamanta chantá nisqaymantawan kay khuchichakoj 
juchasapakunaj ñawpaqenkupi p'enqakun chayqa, noqa Runaj Churinpis chay 
runamanta p'enqakullasajtaj, maypachachus Tata Diosniypa jatun kayninpa 
lliphipiyninpi, ajllasqa angelninkunawan kutimusaj, chaypacha, nispa. 

Marcos 9 

1Chaymanta Jesús nillarqataj: Kayta sut'ita niykichej: Kaypi kajkunamanta 
wakinniykichej mana wañuyta rikunkichejchu, Diospa kamachiynin manchay 
atiywan jamojta rikunaykichejkama, nispa. 

Jesús waj jinaman tukun 

(Mt 17.1-13; Lc 9.28-36) 

2Chaymanta sojta p'unchayninman, Jesusqa Pedrota, Santiagota, Juantawan 
imalla uj jatun orqoman pusarqa. Chaypitaj paykunaj rikunankuta Jesús waj 
jinaman tukorqa. 

3P'achanqa k'ancharishaj, yuraj rit'iman jina tukorqa. Mana pipis t'ajsaspa chay 
jinata yurajyachiyta atinmanchu karqa. 

4Chaymantataj Eliaswan, Moiseswan ima rikhurimuspa, Jesuswan 
parlasharqanku. 

5Chantá Pedroqa Jesusta nerqa: Yachachej Wiraqochíy, walej kaypi 
kasqanchejqa. Chayrayku kunanqa kinsa ch'ujllata ruwasqayku: Ujta qanpaj, 
ujta Moisespaj, ujtataj Eliaspaj, nispa. 

6Jesuspa yachachisqankuna sinch'i mancharisqa kasqankurayku, Pedro 
imatachus parlashasqanta mana yacharqachu. 

7Chay jinallaman phuyu rikhurimuspa, paykunata p'ampaykorqa. Chay phuyu 
ukhumantataj Dios nimorqa: Kaymin munasqa Chureyqa. Paytamin uyariychej, 
nispa. 

8Chay yachachisqakuna ujtawan muyuyninkuta qhawarispataj, manaña chay 
ujkunata rikorqankuchu, manachayqa Jesús sapallantaña. 

9Chantá orqomanta urayk'amushajtinku, Jesús chay yachachisqankunata 
kamacherqa ama pimanpis imatachus rikusqankuta willanankuta, Runaj 
Churin wañusqamanta kawsarimpunankama. 

10Ajina yachachisqankunaqa imatachus rikusqankuta sonqonkupi 
waqaycharqanku. Chaywanpis paykunapuralla tapunakorqanku imatachus 
Jesús niyta munasqanta: Runaj Churin wañusqamanta kawsarimponqa, nispa. 

11Chantá Jesusta taporqanku: Imaraykutaj Diospa kamachisqanmanta 
yachachejkuna ninku Eliasraj kutimunan kasqanta manaraj Diospa 
kachamusqan jamushajtinri? nispa. 

12Jesustaj kuticherqa: Cheqamanta Eliasqa ñawpajta jamuspa, tukuy imata 
maychus kananman churanqa. Chaywanpis imaraykutaj Diospa 
Qhelqachisqanpi nin Runaj Churin mayta ñak'arinanta, qhesachasqataj 
kanantari? 

13Noqatajrí niykichej: Eliasqa jamorqaña, runakunataj munasqankuta paywan 
ruwarqanku, imaynatachus Diospa Qhelqachisqanpi kananta nerqa, ajinata, 
nispa. 

Jesús uj waynamanta supayta qharqon 

(Mt 17.14-21; Lc 9.37-43) 

14Jesús, kinsa yachachisqankuna ima, maypichus wakin yachachisqankuna 
kasharqanku, chayman chayaspa, muyuyninkupi ashkha runata rikorqanku. 
Jinallataj Diospa kamachisqanmanta wakin yachachejkunapis Jesuspa 
yachachisqankunawan churanakusharqanku. 

15Chaypi tantasqa runakunataj Jesusta rikuytawan t'ukorqanku, usqhayta 
rispataj, napaykorqanku. 

16Chantá Jesús yachachisqankunata taporqa: Imamantataj paykunawan 
churanakusharqankichejri? nispa. 

17Chaypi kajkunamantataj uj runa nimorqa: Yachachej Wiraqochíy, wawayta 
pusamorqayki, imaraykuchus payqa opayachej supayniyoj. 

18Maypi kaspapis sichus chay millay supay wawayta jap'in chayqa, ujllata 
pampaman wijch'uykun. Wawaytaj kirunta k'arurakuspa phosoqota ajtumun, 
k'aspipachataj wijch'ukun. Jinapi noqa yachachisqaykikunata chay millay 
supayta qharqonankuta nerqani, manataj aterqankuchu, nispa. 

19Jesustaj kuticherqa: Ay, noqapi mana atinikuyta atej runakuna. 
Mayk'ajkamataj qankunawan kasajri? Mayk'ajkamataj awantasqaykichejri? 
Chay waynata pusamuwaychejmá, nispa. 

20Chantá usqhayllata chay waynata Jesusman pusarqanku. Chay supayrí 
Jesusta rikuytawan, chay kikinpi waynata sinch'ita thalarqa. Waynataj 
pampaman urmaspa, kayman jaqayman sunt'iykacharqa, siminmantataj 
phosoqota ajtumorqa. 

21Jesustaj waynaj tatanta taporqa: Mashkha unayñataj ajinari? nispa. Paytaj 
kuticherqa: Wawamantapacha ajina. 

22Sapa kuti millay supayqa wawayta ninaman, manachayqa yakuman 
wijch'uykun, payta wañuchiyta munaspa. Sichus qan imallatapis ruwayta 
atiwaj chayqa, khuyarikuwayku, ari, yanapariwaykutaj, nispa. 

23Chantá Jesús nerqa: Imaraykutaj ninki: Atiwaj chayqa, nispari? Noqapi 
atinikojpajqa tukuy imapis atikun, nispa. 

24Chayta uyariytawan, waynaj tatanqa qhaparerqa: Qanpi atinikuni. 
Chaywanpis yanapaway ari, qanpi aswan sinch'ita atinikunaypaj, nispa. 

25Chantá ashkha runakuna tantakamushajta rikuspa, Jesús chay supayta 
k'amerqa: Kay waynata opayachej, joq'arayachej supay, noqa kamachiyki: 
Llojsiy paymanta, amataj ujtawan payman kutiykunkichu, nispa. 

26Jinallapi chay supayqa sinch'ita qhaparerqa, waynata ujtawan manchayta 
thalaraspataj, paymanta llojserqa. Waynatajrí wañusqa jina choqakorqa. 
Chayta rikojkunataj nisharqanku: Wañupun, nispa. 

27Jesusrí waynata makinmanta jap'ispa, aysarerqa, waynataj sayarerqa. 

28Chantá Jesús uj wasiman yaykojtin, yachachisqankunalla paywan kashaspa, 
payta taporqanku: Imaraykutaj noqayku chay supayta mana qharqoyta 
aterqaykuchuri? nispa. 

29Jesustaj kuticherqa: Chay jina supaytaqa Diosmanta mañakuspalla qharqoyta 
atiwajchej, waj jinamantaqa mana, nispa. 

Jesús ujtawan wañunanmanta sut'inchan 

(Mt 17.22-23; Lc 9.43-45) 

30Chaymanta llojsispa, Jesuswan, yachachisqankunawan ima Galilea 
cheqanejta rerqanku. Jesustajrí chayninta rishasqanta mana pipis yachananta 
munarqachu, 

31imaraykuchus yachachisqankunamanpuni yachachiyta munasharqa. 
Paykunatataj ajinata nerqa: Runaj Churenqa runakunaj makinman jaywasqa 
kanqa, paykunataj wañuchenqanku. Chaywanpis kinsa p'unchayninmanta 
wañusqamanta kawsarimponqa, nispa. 

32Yachachisqankunatajrí chay nisqanta mana entienderqankuchu, tapuytapis 
manchachikorqanku. 

Pitaj aswan kurajpaj qhawasqa kanman? 

(Mt 18.1-5; Lc 9.46-48) 

33Chay qhepata Jesusqa Cafarnaunman chayarqa, wasipiña kaspataj, 
yachachisqankunata taporqa: Imamantataj ñanpi churanakusharqankichejri? 
nispa. 

34Paykunarí ch'inlla karqanku, imaraykuchus ñanpi churanakushasqanku, Dios 
kamachishajtenqa paykunamanta pichus kurajpaj qhawasqa kananmanta. 

35Chantá Jesús tiyarikorqa, chunka iskayniyoj yachachisqankunata 
wajyaspataj, nerqa: Pillapis kurajpaj qhawasqa kayta munajqa tukuypa 
qhepanpi kanan tiyan, tukuypa kamachintaj, nispa. 

36Chantá Jesús uj wawata oqharispa, yachachisqankunaj chawpinman 
sayaykucherqa, chaymantataj marq'arikuspa, paykunata nerqa: 

37Pichus sutiypi kay wawa jina kajta, walejta jamunki, nispa jap'ikojqa noqata 
jap'ikushawan. Pichus noqata jap'ikuwajtaj, mana noqallatachu jap'ikuwan, 
aswanpis kachamuwajniy Tatayta, nispa. 

Jesuspa sutinpi waj runa t'ukunata ruwan 

(Mt 10.42; Lc 9.49-50) 

38Chantá Juanqa Jesusta nerqa: Yachachejníy, noqayku uj runata rikorqayku, 
sutiykipi supaykunata qharqoshajta. Noqaykurí ama ajinata qharqonanta 
kamacherqayku, mana noqanchejwan kasqanrayku, nispa. 

39Jesustajrí nerqa: Ama jark'aychejchu. Pillapis sutiypi t'ukuna imakunata 
ruwajqa mana noqapaj sajrata rimanmanchu. 

40Mana contranchejpi kajqa noqanchejman kutisqa. 

41Sichus pipis sutiypi uj vaso yakullatapis jaywarisunkichejman Cristojta 
kasqaykichejrayku chayqa, sut'ita niykichej: Diosqa payman t'inkata 
qonqapuni, nispa. 

Juchallichejqa jasut'isqa kanqa 

(Mt 18.6-11; Lc 17.1-2) 

42Jesús nillarqataj: Sichus pipis noqapi atinikoj wawakunamanta ujllatapis 
juchallichinman chayqa, pay sinch'i jasut'isqa kanqa. Chay juchallichejpajqa 
aswan allin kanman molino rumita kunkanman wataykuspa, mama qochaman 
choqaykunankoqa. 

43Chayrayku sichus makiyki juchallichisunki chayqa, khuchurpariy. Aswan 
allin kanman ch'ulla makilla kashaspa wiñay kawsayman yaykunaykeqa, 
iskaynin makiyoj kaspa lawrashaj nina qochaman yaykunaykimanta nisqaqa, 
maypichus nina mana wañunchu, chayman. 

44Chaypeqa khurukunapis mana wañunkuchu, nitaj jayk'ajpis nina wañunchu. 

45Sitajchus chakiyki juchallichisunki chayqa, khuchurpariy. Aswan allin 
kanman ch'ulla chakilla kaspa wiñay kawsayman yaykunaykeqa, iskaynin 
chakiyoj kaspa lawrashaj nina qochaman choqasqa kanaykimanta nisqaqa. 

46Chaypeqa khurukunapis mana wañunkuchu, nitaj jayk'ajpis chay nina 
wañunchu. 

47Chantá sichus ñawiyki juchallichisunki chayqa, orqhorpariy. Aswan allin 
kanman ch'ulla ñawilla kaspa Diospa kamachiyninman yaykunaykeqa, 
iskaynin ñawiyoj kaspa lawrashaj nina qochaman choqasqa kanaykimanta 
nisqaqa. 

48Chaypeqa khurukunapis mana wañunkuchu, nitaj jayk'ajpis chay nina 
wañunchu. 

49Tukuy runaman ñak'ariykuna nina jina jamonqa, imaynachus kasqanku 
sut'ita yachakunanpaj. 

50Kacheqa sumajmin. Chaywanpis kachichus q'aymayanman chayqa, 
imaynatataj watejmanta k'araman kutinmanri? Jinallataj qankunapis sumaj 
kachi jina kaychej, ujkuna ujkunawantaj allinta kawsakuychej, nispa. Ajinata 
Jesús yachacherqa. 

Marcos 10 

Qhari warmi mana t'aqanakunamanta 

(Mt 19.1-12; Lc 16.18) 

1Jesús Cafarnaunmanta riporqa Judea cheqaman, Jordán mayu chimpaman. 
Jinapi watejmanta ashkha runakuna Jesusman jamorqanku, Jesustaj 
paykunaman ujtawan Diosmanta yachachillarqataj, yachasqa kasqanman jina. 

2Chaypacha wakin fariseokunaqa Jesusman chimpaykorqanku, payta 
pantachiyta munaspataj, taporqanku: Niwayku, qhareqa warminmanta 
t'aqakuyta atillanmanchu? nispa. 

3Jesustajrí paykunaman kutichispa, tapullarqataj: Imatataj Moisés chaymanta 
kamacherqa? nispa. 

4Paykunataj kuticherqanku: Moisés nerqa qhareqa t'aqanaku papelta 
warminman jaywananta, chaymantataj kachapunanta, nispa. 

5Jesustajrí paykunata nerqa: Moisés chayta kamachisorqachej qankuna rumi 
sonqo kasqaykichejrayku. 

6Chaywanpis kay pachaj qallarikuyninpi Diosqa qharitawan, warmitawan 
ruwarqa. 

7Chayrayku qhareqa tatanta, mamanta ima saqespa, warminwan 
khuskachakapun. 

8Iskayninkutaj ujllaña kanku. Ajinapeqa manaña iskaychu kanku, manachayqa 
ujllaña. 

9Chayrayku Diospa ujchasqantaqa ama pipis t'aqachunchu, nispa. 

10Chantá, Jesús wasipiña kashajtin, yachachisqankuna chayllamantataj Jesusta 
watej taporqanku. 

11Jesustaj paykunata nerqa: Pi qharillapis warminmanta t'aqakuspa, sichus waj 
warmiwan casarakun chayqa, pay khuchichakun ñawpaj kaj warminpa 
contranpi. 

12Ajinallatataj sichus warmipis qosanmanta t'aqakuspa waj qhariwan 
casarakun chayqa, paypis khuchichakullantaj, nispa. 

Jesús wawakunata saminchan 

(Mt 19.13-15; Lc 18.15-17) 

13Uj p'unchay, wakin tata mamakuna wawankukunata Jesusman 
pusamorqanku, llankhaykuspa Diospa sutinpi saminchananpaj. Jesuspa 
yachachisqankunatajrí wawankuta pusamojkunata k'amerqanku. 

14Jesús chayta rikuspa, yachachisqankunapaj phiñakorqa, nerqataj: 
Wawakunata noqaman jamojta saqeychej, amataj jark'aychejchu, 
imaraykuchus kay wawakuna jina kajkunalla Diospa kamachiyninman 
yaykonqanku. 

15Kayta sut'ita niykichej: Pichus mana wawa jina Diospa kamachiyninta 
jap'ikojqa mana jayk'aj chayman yaykonqachu, nispa. 

16Chantá Jesús wawakunata marq'ariykukorqa, umankuman makinta 
churaspataj, paykunata Diospa sutinpi samincharqa. 

Qhapaj runaqa Jesuswan parlarikun 

(Mt 19.16-30; Lc 18.18-30) 

17Jesús Jerusalenman puririshajtinña, uj runa usqhayllata payman chimparqa. 
Jesuspa ñawpaqenman qonqoriykukuspataj, payta taporqa: K'acha Yachachej 
Wiraqochíy, imata ruwaspataj wiñay kawsayta tariymanri? nispa. 

18Jesustaj payta nerqa: Imaraykutaj K'acha Yachachej niwankiri? Mana pipis 
k'acha kanchu. Diosllamin k'acha. 

19Chaywanpis tapuwasqaykiman kutichisqayki. Diospa kamachisqankunata 
qan yachanki: Ama runata wañuchinkichu, ama khuchichakuspa 
qhenchachakunkichu, ama suwakunkichu, ama pimantapis llullakuspa 
parlankichu, ama pitapis ch'awkiyankichu, chantá tataykita, mamaykitawan 
jatunpaj qhawanki, nispa. 

20Chay runataj Jesusman kuticherqa: Yachachej Wiraqochíy, chay tukuy 
imataqa wayna kasqaymantapacha junt'ani, nispa. 

21Chantá Jesusqa may munakuywan payta qhawaspa, nerqa: Jina chayqa, 
kaytawanraj ruwanayki tiyan wiñay kawsayniyoj kanaykipaj. Tukuy 
kapuyniykita vendespa, wajchakunaman chay qolqeta rak'iray. Ajinamanta 
janaj pachapi tukuy imayoj kanki. Chaymantataj kutimuspa, yachachisqay 
kanaykipaj noqawan jamuy, nispa. 

22Chayta uyarispa, chay runaqa phutisqa, llakisqataj riporqa, imaraykuchus 
may jina qhapaj karqa. 

23Chantá Jesusqa muyuyninta qhawarispa, yachachisqankunata nerqa: 
Qhapajkunaqa ñak'ayllata Diospa kamachiyninman yaykonqanku, nispa. 

24Jesuspa yachachisqankuna chay nisqanmanta t'ukorqanku. Chaywanpis 
Jesús watejmanta paykunata nerqa: Wawaykuna, manamin atikoj jinallachu 
Diospa kamachiyninman yaykunaqa. 

25Astawanqa camelloraj yarwej ninrinta yaykuyta atinman, Diospa 
kamachiyninman qhapaj runa yaykunanmanta nisqaqa, nispa. 

26Chayta uyarispa, Jesuspa yachachisqankuna astawanraj t'ukorqanku, 
paykunapurataj ninakusharqanku: Chay jina kajtenqa, pitaj qhespichisqa kayta 
atinmanri? nispa. 

27Jesustajrí paykunata qhawarispa, nerqa: Runapajqa chay mana atikunchu. 
Diospajrí atikun, imaraykuchus Dios tukuy imata ruwayta atin, nispa. 

28Jinapi Pedro parlayta qallarerqa: Noqaykoqa qanwan purinaykupaj tukuy 
tiyapuwasqaykuta saqerpariyku, nispa. 

29Jesustaj kuticherqa: Kayta sut'ita niykichej: Wakinkunaqa noqarayku, sumaj 
willayraykutaj wasinkuta saqerparinku, wawqenkukunata, panankukunata, 
tatankuta, mamankuta, wawankukunata, jallp'ankukunata ima. 

30Paykunataj pachaj jinatawanraj kay pachapi wasikunata jap'enqanku, 
wawqekunata, panakunata, mamakunata, wawakunata, jallp'akunata ima. 
Jinallataj may ñak'arichisqa, chantá qhatiykachasqa ima kallanqankutaj. Jamoj 
p'unchaypitajrí wiñay kawsayta jap'enqanku. 

31Chaywanpis pikunachus kunan jatunpaj qhawasqa kanku, chaykunaqa 
qhepaman pisipaj qhawasqa kanqanku. Pikunachus kunan pisipaj qhawasqa 
kajkunarí, chay p'unchaypi jatunpaj qhawasqa kanqanku, nispa. 

Jesús wañunanmanta ujtawan sut'inchan 

(Mt 20.17-19; Lc 18.31-34) 

32Jerusalén llajtaman rishajtinku, Jesús yachachisqankunaj ñawpaqenkuta 
risharqa. Paykunataj t'ukuspa, mancharisqataj qhepanta risharqanku. Chantá 
Jesús chunka iskayniyoj yachachisqankunata wajnejman wajyaspa, ujtawan 
imachus payta qhatirinanmanta willayta qallarerqa. 

33Pay nerqa: Kunanqa Jerusalén llajtaman rishanchej, chaypitaj Runaj Churinta 
kuraj sacerdotekunaj makinkuman jaywaykonqanku, Diospa 
kamachisqanmanta yachachejkunaman ima. Paykunataj payta 
wañuchinankupaj juchachanqanku, jinaspataj, mana judío kajkunaj 
makinkuman jaywaykonqanku. 

34Chantá paymanta alqochakonqanku, thoqaykonqanku, jasut'enqanku, jinataj 
payta wañuchenqanku. Chaywanpis kinsa p'unchayninman pay 
wañusqamanta kawsarimponqa, nispa. 

Santiagowan Juanwan ujta mañakunku 

(Mt 20.20-28) 

35Chaypacha Zebedeoj churinkuna Santiago, Juanwan ima Jesusman 
qayllaykuspa, nerqanku: Yachachejniyku, mañakusqaykuta qonawaykuta 
munaykuman, nispa. 

36Paytaj paykunata taporqa: Imatataj qankunarayku ruwanayta 
munankichejri? nispa. 

37Paykunataj kuticherqanku: Kamachinayki tiyanapi may jatunchasqa 
kamachishajtiyki, qanwan khuska tiyachinawaykuta munaykuman, ujniykuta 
pañaykipi, ujniykutataj lloq'eykipi, nispa. 

38Chantá Jesús paykunata nerqa: Qankuna imatachus mañakusqaykichejta 
mana yachankichejchu. Noqa imaynatachus ñak'arisaj, ajinata ñak'ariyta 
atiwajchejchu? Noqa imaynatachus wañusaj, ajinata wañuyta atiwajchejchu? 
nispa. 

39Paykunataj kuticherqanku: Arí, atisqayku, nispa. Chantá Jesús paykunata 
nillarqataj: Arí, cheqatapuni qankunaqa noqa jina ñak'arinkichej, wañunkichej 
ima. 

40Chaywanpis pañaypi, lloq'eypitaj qankunata tiyachinayqa mana 
noqamantachu. Chaytaqa Dioslla wakichin, pikunatachus pay ajllarqa, 
chaykunapaj, nispa. 

41Jinallapi chunka yachachisqankuna chayta uyarispa, Santiagopaj, Juanpajwan 
phiñakorqanku. 

42Jesustajrí tukuynin yachachisqankunata tantaspa, nerqa: Yachankichej jina, 
llajtakunata kamachejkunaqa atiyniyoj kasqankuta rikuchispa, 
munayninkuman jina runakunata apaykachanku. Ajinallatataj kurajkunapis 
atiyninkuwan, munajta mana munajta runankukunata kamachillankupuni. 

43Qankuna ukhupirí mana jinachu kanan tiyan. Manachayqa, pichus 
qankunamanta kurajpaj qhawasqa kayta munajqa kamachiykichej jina kanan 
tiyan. 

44Pitajchus qankuna ukhupi ñawpaj kaj kayta munajqa tukuyniykichejpa wata 
runan kanan tiyan. 

45Chayqa ajina, imaraykuchus noqa Runaj Churinpis mana sirvichikunaypajchu 
jamorqani. Aswanpis wajkunaj kamachin jina kanaypaj jamorqani, 
kawsayniytataj qoj, ashkha runakuna qhespichisqa kanankupaj, nispa. 

Jesusqa ñawsa Bartimeota qhawarichin 

(Mt 20.29-34; Lc 18.35-43) 

46Chantá Jesús yachachisqankunawan khuska Jericó llajtaman chayarqanku, 
chaymanta llojsishajtinkutaj, ashkha runakuna paykunata qhaterqanku. Chay 
ñan kantullapitaj uj runa, Timeoj churin, ñawsa Bartimeo mañakuspa 
tiyasharqa. 

47Jinapi Bartimeoqa Nazaretmanta Jesús jamushasqanta uyarispa, qhapariyta 
qallarerqa: Jesús, Davidpa Churin, khuyarikuway ari, nispa. 

48Chaypi kajkunamanta ashkha ch'inyachiyta munaspa, payta k'amerqanku. 
Paytajrí aswan sinch'ita qhaparerqa: Jesús, Davidpa Churin, khuyarikuway ari, 
nispa. 

49Chantá Jesús payta uyarispa, sayarqa, nerqataj: Payta wajyamuychej, nispa. 
Runakunataj ñawsata nerqanku: Kusirikuy, sayariy. Jesús wajyashasunki, 
nispa. 

50Jinapi Bartimeoqa qhatananta wijch'uspa, ujta sayariytawan Jesusman 
chimparqa. 

51Jesustaj nerqa: Imatataj qanrayku ruwanayta munankiri? nispa. Ñawsa 
runataj Jesusta nerqa: Yachachej Wiraqochíy, qhawarichinawaykita munani, 
nispa. 

52Chantá Jesusqa payta nerqa: Ripullay, noqapi atinikusqaykirayku 
qhaliyasqaña kanki, nispa. Nisqantawankamataj, ñawsa runaqa qhawarerqa. 
Chantá Jesuswan khuska rerqa. 

Marcos 11 

Jesús Jerusalén llajtaman yaykun 

(Mt 21.1-11; Lc 19.28-40; Jn 12.12-19) 

1Jesuswan, yachachisqankunawan ima Jerusalén llajtaman qayllashaspa, 
Betfagué, Betania llajtaman ima chayarqanku, Olivos sutiyoj orqo 
chimpanejman. Chaymantataj Jesusqa iskay yachachisqankunata kachaspa, 
nerqa: 

2Jaqay chimpa ranchoman riychej, chayman yaykuspataj, maltón burrota 
watasqata tarinkichej. Chay burromanqa manaraj pipis lloq'anchu. Qankunataj 
phaskaraspa, kayman aysamuychej. 

3Sichus pipis tapusunkichej: Imapajtaj chay burrota phaskarashankichej? 
nispa, chayqa, qankuna kutichiychej: Wiraqochiyku Jesús kay burrota munan, 
chaymantataj kutichimpusonqapacha, nispa. 

4Chantá chay iskay yachachisqakunaqa ranchoman rispa, maltón burrota ñan 
patapi tarerqanku wasi punkupi watasqata, chantá phaskararqanku. 

5Chaypi kajkunamantarí wakin taporqanku: Imapajtaj chay burrota 
phaskarashankichej? nispa. 

6Yachachisqakunataj Jesuspa kamachisqanman jina kuticherqanku, chay 
runakunataj apajta saqellarqanku. 

7Jinapi burrota Jesusman aysaytawan qhatanankuwan caronaykorqanku. 
Chantá Jesús burroman lloq'aykorqa Jerusalenman yaykunanpaj. 

8Ashkha runa qhatananku p'achakunata ñanman mast'ararqanku Jesuspa 
ñawpaqenman. Wajkunataj sach'akunamanta thansata k'uturaspa, mast'allata 
ñanman churallarqankutaj. 

9Jinaspataj, Jesuspa ñawpaqenta rejkuna, qhepanta jamojkuna ima 
qhaparerqanku: Diosta jatunchaychej ari. Tukuyta Kamachej Diospa sutinpi 
jamojta jatunchaychej. 

10Dios saminchachun ñawpa tatanchej Davidpa jamoj kamachiyninta. Janaj 
pachapipis qhespichej Dios jatunchasqa kachun, nispa. 

11Chantá Jesús Jerusalenman chayaspa, Temploj pationman yaykorqa. 
Muyuyninpi tukuy imata qhawaspataj, chunka iskayniyoj 
yachachisqankunawan Betaniaman kutirerqa, imaraykuchus inti 
yaykusharqaña. 

Jesús higo sach'ata maldicin 

(Mt 21.18-19) 

12Q'ayantin Betaniamanta llojsimushajtinku, Jesús yarqhachikorqa. 

13Karumantataj uj higo sach'ata rikorqa q'omer laqheyojta. Poqoyta tariyta 
munaspataj, higo sach'aman qayllaykorqa. Chaywanpis mana poqoyta 
tarerqachu, manachayqa laqhellata, imaraykuchus manaraj higo poqona 
tiempochu karqa. 

14Chantá Jesús higo sach'ata nerqa: Qanmantaqa amaña pipis poqoyta 
mikhuchunchu, nispa. Yachachisqankunataj chay nisqanta uyarerqanku. 

Jesús qhatojkunata Templomanta qharqon 

(Mt 21.12-17; Lc 19.45-48; Jn 2.13-22) 

15Chaymantaqa Jerusalenman chayamorqanku. Chantá Jesús Temploj 
pationman yaykuspa rantejkunata, vendejkunatawan ima jawaman qharqoyta 
qallarerqa. Qolqe chhalajkunaj mesankunata tijrararqa, jinallataj urpikunata 
qhatojkunaj tiyanankutapis. 

16Manataj pitapis Temploj pationnejta imallatapis apaykachajta saqerqachu. 

17Chantá Jesusqa runakunaman yachacherqa: Manachu Diospa 
Qhelqachisqanpi nin: Waseyqa noqawan parlarikuna wasimin, nispa? 
Chaywanpis qankunaqa suwa thapaman tukuchisqankichej, nispa. 

18Chantá kuraj sacerdotekuna, Diospa kamachisqanmanta yachachejkuna ima 
Jesús imatachus ruwasqanmanta uyarispa, imaynamantapis payta 
wañuchinankuta mask'arqanku. Chaywanpis Jesusta manchachikorqanku, 
imaraykuchus tukuy runakuna yachachisqanta uyarispa, t'ukoj kanku. 

19Ch'isiyaykuytataj Jesús, yachachisqankunawan ima Jerusalén llajtamanta 
llojserqanku. 

Maldicisqa sach'a ch'akipun 

(Mt 21.20-22) 

20Q'ayantenqa tutamanta Jesuswan, yachachisqankunawan ima ñanta 
rishaspa, chay maldicisqa higo sach'ata saphinmantapacha ch'akipusqanta 
rikorqanku. 

21Pedrotaj Jesuspa nisqanta yuyarikuspa, nerqa: Yachachej Wiraqochíy, 
qhawariy, maldicisqayki higo sach'a ch'akipusqa, nispa. 

22Chantá Jesús kuticherqa: Diospi tukuy sonqo atinikuychej. 

23Kayta sut'ita niykichej: Sichus pipis kay orqota ninman: Jatariy, mama 
qochaman wijch'uykukuy, nispa, sonqonpitaj mana iskayrayaspa Diospi 
atinikun chayqa, paypa nisqan ruwasqa kanqa. 

24Chayrayku noqa niykichej: Diosmanta imatapis mañakuspaqa, 
jap'inaykichejtapuni creeychej, jap'inkichejtaj. 

25Chaywanpis Diosmanta mañakushaspa, sichus pillawanpis phiñanasqa 
kawajchej chayqa, contraykipi juchallisqanta ñawpajta pampachaychej. 
Ajinamanta, janaj pachapi kaj Tataykichejpis contranpi juchallisqaykichejta 
pampachallanqataj. 

26Manachus qankuna runa masiykichej contraykichejta juchallisqankuta 
pampachawajchej chayqa, nillataj janaj pachapi kaj Tataykichejpis contranpi 
juchallisqaykichejta pampachanqachu, nispa. 

Jesusta atiyninmanta tapunku 

(Mt 21.23-27; Lc 20.1-8) 

27Chantá Jesuswan, yachachisqankunawan ima Jerusalenman kutirerqanku. 
Chaypeqa Jesús Temploj pationpi purishajtin, kuraj sacerdotekuna, Diospa 
kamachisqanmanta yachachejkuna, kurajkuna ima payman chimpamorqanku. 

28Paykunataj Jesusta taporqanku: Ima atiywantaj kay tukuy imata ruwankiri? 
Pitaj atiyta qosorqa kayta ruwanaykipajri? nispa. 

29Jesustaj paykunaman kuticherqa: Noqapis ujta tapullasqaykichejtaj. Sichus 
chayman kutichiwankichej chayqa, noqapis willallasqaykichejtaj ima 
atiywanchus kay imakunata ruwasqayta. 

30Niwaychej: Pitaj Juanman bautizananpaj atiyta qorqa: Janaj pachapi kaj 
Dioschu, chayrí runallachu? nispa. 

31Chantá paykunapura ninakorqanku: Janaj pachapi kaj Dios atiyta qorqa nisun 
chayqa, pay niwasun: Imaraykutaj chantá mana paypa nisqanta 
jap'ikorqankichejchuri? nispa. 

32Manallataj nisunmanchu runakunalla Juanman atiyta qorqanku, nispa. 
Paykuna mana chayta niyta munarqankuchu, imaraykuchus runakunata 
manchachikorqanku. Tukuy runataj yuyaj kanku Juan Diosmanta 
sut'inchajpuni kasqanta. 

33Chayrayku Jesusman kuticherqanku: Mana yachaykuchu, nispa. 
Chaymantataj Jesús paykunata nerqa: Noqapis manallataj nisqaykichejchu 
pichus atiyta qowasqanta kay imakunata ruwanaypaj, nispa. 

Marcos 12 

Millay sonqoyoj llank'ajkunamanta rijch'anachina 

(Mt 21.33-46; Lc 20.9-19) 

1Chay qhepata Jesús rijch'anachinanejta runakunaman yachachiyta qallarerqa: 
Uj runa jallp'anpi uvata mallkiykusqa, chaytataj perqawan muyuykuchisqa. 
T'oqota allaspataj, uva ch'irwanata ruwasqa, qhawananpajtaj uj torreta 
sayarichisqa. Chantá uva huertanta partidopi qospa, karuman ripusqa. 

2Uva pallana p'unchay chayamojtintaj, huertayoj ujnin kamachinta kachasqa, 
chay llank'ajkunamanta paypata kajta jap'inanpaj. 

3Llank'ajkunatajrí chay kachata jap'ispa, maqaykusqanku, ch'usaj makillatataj 
kachapusqanku. 

4Chaymanta huertayojqa waj kamachintañataj kachasqa. Llank'ajkunarí 
paytapis rumiwan ch'anqaykusqanku, jinaspataj uman jusk'usqata, p'enqayta 
kachapusqanku. 

5Chantá huertayoj waj kamachitañataj kachajtin, paytapis wañuchisqanku. 
Chaymanta qhepamantaj waj kamachikunatapis kachallasqataj. Chaywanpis 
llank'ajkunaqa wakinta maqasqanku, wakintataj wañuchisqanku. 

6Chay jinapi tukuypa qhepanta huertayojqa may munasqa churintañataj 
kachasqa, kay jinata yuyaspa: Churiytaqa respetanqankupuni, nispa. 

7Chaywanpis llank'ajkunaqa ninakusqanku: Huertayojpa churin kayqa. Pay kay 
huertata chayaqeta jina jap'enqa. Chayrayku payta wañuchinachej, uva 
huertataj noqanchejpaj kanqa, nispa. 

8Ajinamanta huertayojpa churintaqa jap'ispa, wañuchisqanku, ayantataj uva 
huertamanta jawaman wijch'umusqanku, nispa. 

9Chantá Jesús payta uyarejkunata taporqa: Imananqataj uva huertayojri? Pay 
jamuspa, chay llank'ajkunata wañurachenqa, huertantataj wajkunaman qonqa, 
icharí? 

10Manachu kayta Diospa Qhelqachisqanpi ñawirerqankichej? Ajinata nin: Wasi 
ruwajkunaj qhesachasqanku rumeqa cimiento esquinapaj sumaj rumiman 
tukupun. 

11Chayqa Tukuyta Kamachej Diospa ruwasqanmin, noqanchejtaj t'ukuspa 
qhawanchej, nispa. 

12Chantá Jesuspa awqankuna payta presochayta munarqanku, chay 
rijch'anachinawan paykunaj contrankuta nisqanta yachaspa. Chaywanpis 
runakunata manchachikusqankurayku, ripullarqanku. 

Impuestota paganamanta tapunku 

(Mt 22.15-22; Lc 20.20-26) 

13Chay qhepata judiokunaj kurajninkukuna Jesusman kachamorqanku wakin 
fariseokunata, herodianokunatawan, ima nisqanpipis Jesús pantajtin, 
chaymanta ch'ataykunankupaj. 

14Chaykunataj jamuspa, ajinata nerqanku: Yachachej Wiraqochi, cheqan sonqo 
kasqaykita yachayku. Qanqa mana runaj parlasqanta kasunkichu, nitaj runaj 
uyanta qhawarispallachu imatapis ruwanki, manachayqa Diospa munayninta 
kasunamanta cheqanta yachachinki. Chayrayku niwayku ari: Allinchu kanman 
Romapi kuraj kamachej Cesarman impuestota pagana, chayrí manachu? nispa. 

15Jesusrí puraj uya kasqankuta yachaspa, paykunata nerqa: Imaraykutaj 
pantachiwayta munankichej? Denario phisuta jaywawaychej qhawanaypaj, 
nispa. 

16Denario phisuta jaywajtinkutaj, Jesús taporqa: Pejpa uyantaj, pejpa sutintaj 
kay denario phisupi churasqa kashanri? nispa. Paykunataj kuticherqanku: 
Cesarpata ari, nispa. 

17Jesustaj kuticherqa: Jina kajtenqa, Cesarpata kajtaqa Cesarman qopuychej. 
Diospata kajtatajrí Diosman qopuychej, nispa. Paykunataj chayta uyarispa 
mayta t'ukorqanku. 

Wañusqakuna kawsarimunankumanta tapunku 

(Mt 22.23-33; Lc 20.27-40) 

18Chantá saduceokunañataj Jesusman jamorqanku. Paykuna nej kanku 
wañuymanta mana kawsarimuy kasqanta. Chayrayku Jesusta taporqanku: 

19Yachachej Wiraqochi, Moisés ajinata kamachiwarqanchej: Casarasqa 
qharichus warminwan manaraj wawayoj kashaspa wañupun chayqa, wawqen 
chay warmisapawan casarakuchun, ajinamanta wañoj wawqenpa miraynin 
ama chinkananpaj, nispa. 

20Uj kuti qanchis wawqekuna karqanku. Kuraj kaj casarakorqa, chaymantataj 
wañuporqa, warminpi mana wawayoj kaspa. 

21Chantá, qhepan kaj wawqenñataj chay warmisapawan casarakorqa. Paypis 
kikillantataj mana wawayoj wañuporqa. Ajinallatataj chaypa qhepan kajpis 
chay warmisapawan casarakullarqataj. Paypis mana wawayoj 
wañupullarqataj. 

22Ajinamanta qanchisnintin chay warmiwan casarakorqanku, tukuyninkutaj 
chay warmipi mana wawata rejsispa wañuporqanku. Qhepanejmantaj 
warmipis wañupullarqataj. 

23Niwayku ari: Qanchisnintin paywan casarakojtinku, wañuymanta 
kawsarimuy p'unchaypi chay warmi mayqenpa warmintaj kanqari? nispa. 

24Chantá Jesús paykunaman kuticherqa: Qankunaqa pantashankichej, mana 
Diospa Qhelqachisqanta, nitaj Diospa atiyninta yachasqaykichejrayku. 

25Wañojkuna kawsarimojtinkoqa, qharipis, warmipis manaña 
casarakonqankuchu, manachayqa janaj pachapi angelkuna jinallaña kanqanku. 

26Wañusqakuna kawsarimuyninmantaqa, manachu ñawirerqankichej 
Moisespa qhelqasqallanpitaj imatachus Dios lawrashaj t'ankar sach'amanta 
parlamusqanta? Pay nisqa: Noqaqa Abrahampa Diosnin kani, Isaacpata, 
Jacobpata ima, nispa. 

27Diosqa mana wañusqakunaj Diosninkuchu, astawanqa kawsajkunaj 
Diosninku. Chayrayku qankuna pantasqapuni kashankichej, nispa. 

Kuraj kaj kamachisqa 

(Mt 22.34-40) 

28Chaypacha Diospa kamachisqanmanta ujnin yachachej uyarerqa 
imaynatachus Jesús saduceokunaman allinta kutichisqanta. Chayrayku, 
Jesusman qayllaykuspa, taporqa: Diospa tukuy kamachisqakunamanta, 
mayqentaj aswan kurajri? nispa. 

29Jesustaj kuticherqa: Tukuy kamachisqakunamantaqa kaymin aswan kuraj 
kajqa: Israel, uyariy: Tata Diosninchejqa uj k'ata Diosmin. 

30Tata Diosniykitaqa tukuy sonqoykiwan munakunki, tukuy almaykiwan, 
tukuy yuyayniykiwan, tukuy kallpaykiwan ima, nispa. 

31Qhepan kaj kamachisqataj kay jinata nin: Runa masiykita qan kikiykita jina 
munakunki, nispa. Chay iskay kamachisqakunamantaqa mana aswan kuraj 
kanchu, nispa. 

32Chayta uyarispa, Diospa kamachisqanmanta chay yachachej nerqa: Yachachej 
Wiraqochi, allinta ninki uj k'ata Dioslla kasqanta, paymanta jawataj waj dios 
mana kanchu. 

33Chantá Diosta tukuy sonqonchejwan munakuna, tukuy yuyayninchejwan, 
tukuy kallpanchejwan ima, jinallataj runa masinchejtapis noqanchejta jina 
munakunanchej tiyan. Chaymin aswan uywa ñak'asqa q'olachinamanta, 
Diosman waj jaywanata jaywanamanta ima nisqaqa, nispa. 

34Chantá chay yachachej allinta kutichisqanmanta, Jesús payta nerqa: Diospa 
kamachiyninman yaykunaykipajqa tumpallaña kashan, nispa. Manañataj pipis 
astawan tapoj churakorqachu. 

Pejpa churintaj Cristori? 

(Mt 22.41-46; Lc 20.41-44) 

35Jesús Temploj pationpi yachachishaspa, taporqa: Imaraykutaj Diospa 
kamachisqanmanta yachachejkuna ninku Diospa kachamusqan Cristoqa 
Davidpa Churin kasqantari? 

36Kikin Davidqa Santo Espiritunejta nerqa: Tata Diosqa Tukuyta 
Kamachejniyta nerqa: Kay pañaynejpi tiyarikuy, awqaykikunata chakiyki 
uraman churanaykama, nispa. 

37Sichus David Diospa kachamusqan Cristota nerqa: Tukuyta Kamachejníy, 
nispa chayqa, imaynamantataj chantá Cristoqa Davidpa Churin kanmanri? 
nispa. Ajinata Jesús yachachishajtin, ashkha runakuna payta kusisqa uyarej 
kanku. 

Jesusqa Diospa kamachisqanmanta yachachejkunata ch'ataykun 

(Mt 23.1-36; Lc 11.37-54; 20.45-47) 

38Jinallataj Jesús runakunaman yachachishaspa, nerqa: Allinta qhawakuychej 
Diospa kamachisqanta yachachejkunamanta. Paykunaqa qhoysu p'achayoj 
puriykachanku, tukuymanta aswan sumaj runapis kankuman jina. 
Plazakunapipis tukuy runawan napaykuchikuyta munanku. 

39Chantá paykuna tantakuna wasikunapi ñawpajpipuni tiyakuyta munanku, 
jatun mikhuykunapipis aswan allin kaj tiyanata ajllarikunku. 

40Chaywanpis paykuna warmisapakunaj tiyapuyninkuta qhechunku, mana jina 
kasqankuta reparachikunankupajtaj mayta Dioswan parlarikoj tukunku. 
Chayrayku paykuna aswan sinch'i ñak'ariywan jasut'isqa kanqanku, nispa. 

Wajcha warmisapa Diosman qolqeta qon 

(Lc 21.1-4) 

41Jesús qolqe churana qayllapi tiyashaspa, imaynatachus runakuna 
Temploman qolqeta apamushasqankuta qhawasharqa. Chaypacha ashkha 
qhapajkunaqa ashkha qolqeta churasharqanku. 

42Chayllaman uj wajcha warmisapa chayamorqa, paytaj iskay phatallata 
churaykorqa. Chaykuna uj phisullawan ninakun. 

43Jesustajrí yachachisqankunata wajyaspa, nerqa: Kayta sut'ita niykichej: Kay 
wajcha warmisapaqa qolqe churanaman aswan ashkhata churan tukuy 
churajkunamanta nisqaqa. 

44Qhapajkunaqa kapuyninkumanta puchojllataña churanku. Payrí, wajcha 
kayninpi imawanchus mikhunata rantikunan karqa, chay tukuyta churaykun, 
nispa. 

Marcos 13 

Jesús sut'inchan Templo thuñisqa kananmanta 

(Mt 24.1-2; Lc 21.5-6) 

1Jesús Templomanta llojsimushajtin, ujnin yachachisqan payta nerqa: 
Yachachej Wiraqochíy, qhawariy, kay chhikachachaj ch'eqosqa rumikunata, 
kay chhika jatuchaj wasikunatapis, nispa. 

2Jinapi Jesús kuticherqa: Kay jatuchaj wasikunata rikunkichu? Aswan 
qhepanejmanrí mana uj rumillapis rumi patapi qhepakonqachu, manachayqa 
tukuynin thuñisqa kanqa, nispa. 

Manaraj kay pacha tukukushajtin imachus kanqa 

(Mt 24.3-28; Lc 21.7-24; 17.22-24) 

3Jesuswan, yachachisqankunawan ima Templomanta chimpaman Olivos 
sutiyoj orqoman rerqanku. Chantá Jesús chaypi tiyakushajtin, Pedrowan, 
Santiagowan, Juanwan, Andreswan imalla taporqanku: 

4Willawayku ari, mayk'ajtaj chay nisqayki kanqari? Ima t'ukuna señaltaj kanqa, 
chay tukuy nisqayki junt'akunanpajri? nispa. 

5Chantá Jesús paykunaman kuticherqa: Allinta qhawakuychej, pajtataj pipis 
q'otiyasunkichejman. 

6Chayta niykichej, imaraykuchus sutiypi ashkha jamuspa, nenqanku: Noqaqa 
Diospa kachamusqan Cristo kani, nispa. Ajinamantataj paykuna ashkha runata 
pantachenqanku. 

7Maypachachus qankuna kaynejpi jaqaynejpi wañuchinakunamanta, 
maqanakumanta ima parlajta uyarinkichej chayrí, ama mancharikuychejchu. 
Chay tukuy ima kananpuni tiyan. Chaywanpis manaraj kay pachaj 
tukukuyninchu kanqa. 

8Uj suyoqa waj suyoj contranta oqharikonqa, uj kamachejtaj waj kamachejpa 
contranta. Jinallataj tukuynejpi jallp'a ikhakuykuna kanqa, yarqhaykuna ima. 
Chaywanpis chay tukoyqa paqarichikoj warmej nanayninpa qallariynin jinalla 
kanqa. 

9Chayrayku qankuna sumajta qhawakuychej, imaraykuchus 
awqaykichejkunaqa qankunata jap'ichispa, llajtapi kurajkunaman 
jaywasonqachej, tantakuna wasikunapitaj jasut'isonqachej. Noqaraykutaj 
kamachejkunaman, kuraj kamachejkunaman ima qhatatisonqachej. Qankunarí, 
paykunaj ñawpaqenkupi testigo jina noqamanta parlankichej. 

10Noqamanta sumaj willayqa ñawpajta tukuy imaymana runaman willasqa 
kanan tiyan, manaraj kay pacha tukukushajtin. 

11Maypachachus atiyniyoj kamachejkunaman apasonqachej chaypacha, ama 
llakikuychejchu imatachus ninaykichejmantaqa. Aswanpis, imatachus Dios 
yuyaychasonqachej, chayllata parlaychej, imaraykuchus manamin qankunachu 
parlankichej, manachayqa Santo Espiritumin qankunanejta parlanqa. 

12Uj ayllupi runaqa wawqenta wañuchinankupaj jap'ichenqa. Tatapis wawanta 
jap'ichillanqataj. Wawakunapis tatankoj, mamankoj contranta oqharikuspa, 
paykunata kamachejkunawan wañuchichenqanku. 

13Kay pachapi tukuy runakuna noqarayku chejnisonqachej. Chaywanpis 
qankunamanta pichus tukukuykama sinch'ita sayaj, chay runata Dios 
qhespichenqa. 

14Pichus kayta ñawirejqa sut'ita yachachun. Maypachachus rikunkichej chay 
chejnina millay millachikunata mana kananpi sayashajta chaypacha, Judeapi 
kajkuna orqokunaman ayqechunku. 

15Chay p'unchaypi pipis wasi alto patapi kashaspaqa, ama urayk'amuchunchu 
wasinmanta imatapis orqhoj. 

16Chajrapi kajpis nillataj wasinman kutirimuchunchu p'achanta apakunanpaj. 

17Ay, chay p'unchaypi wijsayoj warmikunamanta, ñuñoj wawayoj 
warmikunamantapis. 

18Diosmanta mañakuychej, chay ayqenaykichej ama chiri tiempopi kananpaj, 

19imaraykuchus chay p'unchaykunapeqa manchay llakiykuna kanqa. Chay jina 
llakeyqa mana jayk'ajpis rikukorqachu, Dios kay pachata 
ruwasqanmantapacha kunankama, nillataj qhepamanpis kanqachu. 

20Manachus Tukuyta Kamachej Dios chay p'unchaykunata pisiyachinman 
chayqa, mana pipis qhespichisqachu kanman. Aswanpis, payqa 
ajllakusqankunata munakusqanrayku chay p'unchaykunata pisiyachenqa. 

21Chaypachachus pipis nisunkichejman: Qhawaychej, kaypi Diospa 
kachamusqan Cristo kashan, nispa. Chayrí: Jaqaypi Cristo kashan, nispa chayqa, 
amapuni nisqankuta jap'ikunkichejchu. 

22Ajinamanta llulla cristokuna, mana cheqanta sut'inchajkuna ima 
rikhurimonqanku. Paykunataj runaj mana jayk'aj rikusqan t'ukunata, waj 
t'ukuna imakunata ima ruwaspa, runata pantachenqanku. Atispaqa, Diospa 
ajllakusqankunatapis pantachinkuman. 

23Qankunarí allinta qhawakuychej, imaraykuchus kay tukuyta ñawpajtaña 
willashaykichej, nispa. Ajinata Jesús yachachisqankunata nerqa. 

Runaj Churinpa kutimuynin 

(Mt 24.29-35,42,44; Lc 21.25-36) 

24Chantá Jesús nillarqapuni: Chaymanta, chay ñak'ariy p'unchaykunaj 
qhepanta inti laqhayaykonqa, killapis manaña k'anchanqachu. 

25Ch'askakunapis urmaranqanku, janaj pacha atiykunapis kharkatitenqanku. 

26Chaypacha Runaj Churinta phuyupi jamushajta rikonqanku, jatun atiywan, 
jatun kayninpa lliphipiyninwan ima. 

27Chantá pay angelninkunata kachamonqa Diospa ajllakusqankunata kay 
pachaj tawantin cheqamanta tantanankupaj, kay pachaj ujnin 
k'uchunmantapacha janajpa ujnin kantunkama, nispa. 

Higo sach'amanta rijch'anachina 

28Jesús nillarqataj: Higo sach'a rijch'anachinamanta yachaychej. Maypachachus 
higo sach'aj k'allmankuna wawayarin, laqhenkunataj ijirimun chaypacha, 
qankuna q'oñi tiempo qayllapiña kasqanta yachankichej. 

29Ajinallatataj qankunapis kay tukuy ima rikhurimojtenqa, Runaj Churenqa 
ñapis punkupiña kasqanta yachankichej. 

30Kayta sut'ita niykichej: Manaraj mita masiykichej tukukushajtinku, kay tukuy 
ima junt'akunan tiyan. 

31Janajpis, kay pachapis tukukaponqanku. Chaywanpis nisqayqa mana 
jayk'ajpis pasanqachu, manachayqa junt'akonqapuni. 

32Runaj Churinpa jamunan p'unchay, chayrí chay phani mayk'ajchus 
kananmantaqa mana pipis yachanchu, ni janaj pachapi angelkunapis, nitaj 
Churipis. Tata Dioslla chaymantaqa yachan. 

33Chayrayku qankunaqa wakichisqa kaychej, rijch'arisqataj. Allinta 
qhawarikuspa puriychej, imaraykuchus mana yachankichejchu mayk'ajchus 
chay p'unchay chayamunanta. 

34Chayqa karu llajtaman ripoj runaman rijch'akun. Wasinta saqenanpaj, pay 
sapa kamachinman imachus ruwanankuta saqesqa. Punkuta qhawajtapis 
kutimunankama allinta qhawananta kamachisqa. 

35Qankunapis ama puñuspa, wakichisqallataj kaychej, imaraykuchus mana 
yachankichejchu mayk'ajchus wasiyoj chayamunanta, ch'isiyaykuytachus, 
chayrí chawpi tutatachus, chayrí gallo waqaytachus, manachayrí 
sut'iyaytachus. 

36Pajtataj wasiyoj mana willaspalla chayarparimuspa, puñushajta 
taripasunkichejman. 

37Chayrayku imatachus qankunaman niykichej, chayllatataj tukuy runatapis 
nini: Ama puñuspa, wakichisqapuni kaychej, nispa. Ajinata Jesús nerqa. 

Marcos 14 

Jesusta wañuchinankupaj yachachinakunku 

(Mt 26.1-5; Lc 22.1-2; Jn 11.45-53) 

1Iskay p'unchayllaña Pascua raymipaj karqa, jinallataj Mana Levadurayoj 
T'anta raymipaj ima. Chantá kuraj sacerdotekuna, Diospa kamachisqanmanta 
yachachejkuna ima mask'asharqanku imaynatachus Jesusta pakayllamanta 
jap'ichispa wañuchinankuta. 

2Jinapis nisharqanku: Ama Pascua raymi p'unchaypeqa jap'ichinachu, 
imaraykuchus runakuna oqharikuspa, ch'ajwankuman, nispa. 

Betaniapi uj warmi Jesusta sumaj q'apashaj jawinawan jawin 

(Mt 26.6-13; Jn 12.1-8) 

3Chaypacha Jesusqa Betania llajtapi kasharqa, Simonpa wasinpi, pichus 
ñawpajta llejti onqoyniyoj karqa, chaypapi. Jesús mikhushajtintaj, uj warmi 
chayman yaykumorqa. Payqa sumaj q'apashaj nardomanta ruwasqa jawinata 
apasharqa alabastro rumimanta juch'uy botellapi. Chay jawinataj manchay 
valorniyoj karqa. Chantá warmeqa botellaj siminta p'akispa, jawinawan 
Jesuspa umanta jawiykorqa. 

4Wakinkunatajrí chaymanta sonqonkupi phiñakuspa, nerqanku: Imapajtaj pay 
kay jina sumaj q'apashaj jawinata usuchinri? 

5Payqa chunka killa jornalta jina qolqepi chayta vendenman karqa, chay 
qolqewantaj wajchakunata yanapayta atinman karqa, nispa. Ajinamanta 
warmipaj mayta rimarqanku. 

6Jesustajrí paykunata nerqa: Ama payta imatapis niychejchu. Imaraykutaj kay 
warmej contranta rimashankichejri? Payqa noqapaj allinta ruwapuwan. 

7Wajchakunaqa qankuna ukhupi kallanqankupuni. Paykunata yanapayta 
munaspaqa, mayk'ajllapis yanapayta atinkichej. Noqarí manaña unaytachu 
qankunawan kasaj. 

8Kay warmeqa atisqanta ruwan. Payqa sumaj q'apashaj jawinawan ukhuyta 
jawin, ajinamantataj ñawpaykun p'ampakunay p'unchaypaj. 

9Kayta sut'ita niykichej: Mayllapipis noqamanta sumaj willay willakojtin, kay 
warmej ruwasqanmantapis willallanqankutaj, paymanta runa 
yuyarikunankupaj, nispa. 

Judasqa Jesusta jap'ichinanta nin 

(Mt 26.14-16; Lc 22.3-6) 

10Chaymanta Jesuspa chunka iskayniyoj yachachisqankunamanta ujnin, Judas 
Iscariote sutiyoj, kuraj sacerdotekunawan parlamoj rerqa, Jesusta 
jap'ichinanpaj. 

11Paykunataj chayta uyarispa, mayta kusikorqanku. Chantá payman qolqeta 
qonankupaj parlarqanku. Chaymantapachataj Judas imaynamantapis Jesusta 
jap'ichinanta mask'asharqa. 

Jesús Pascua mikhuyta mikhun 

(Mt 26.17-29; Lc 22.7-23; Jn 13.21-30; 1 Co 11.23-26) 

12Mana Levadurayoj T'anta Mikhuna raymi p'unchaypa qallariynin karqa, 
maypachachus Pascuapaj corderota ñak'anku, chaypacha. Chantá Jesuspa 
yachachisqankuna payta taporqanku: Maypitaj Pascua mikhunata 
mikhunaykipaj wakichinaykuta munankiri? nispa. 

13Chantá Jesusqa iskay yachachisqankunata ajinata nispa kacharqa: Llajtaman 
riychej, chaypitaj p'uñupi yakuta apashaj runawan tinkukunkichej. Chantá 
payta qhatiychej. 

14Maymanchá yaykonqa, chay wasiyojta niychej: Yachachejniyku nisunki: 
Maypitaj cuarto kanman yachachisqaykunawan khuska Pascua mikhunata 
mikhunaypajri? nispa. 

15Chay wasiyojtaj, alto patapi k'uchunchasqa uj jatun cuartota 
rikuchisonqachej. Chaypi tukuy imata wakichiychej Pascua mikhunata 
mikhunanchejpaj, nispa. 

16Chantá chay yachachisqakunaqa chayman rerqanku. Llajtaman yaykuspataj, 
tukuy imata Jesuspa nisqanman jina tarerqanku, chay wasipitaj Pascua 
mikhunata wakicherqanku. 

17Chantá ch'isiyaykuyta Jesús chay wasiman chayarqa, chunka iskayniyoj 
yachachisqankunawan. 

18Pascua mikhuyta mikhushajtinkutaj, Jesusqa paykunata nerqa: Kayta sut'ita 
niykichej: Qankunamanta ujniykichej, pichus noqawan mikhushan, chay 
wasanchawaspa jap'ichiwanqa, nispa. 

19Chaymanta yachachisqankuna llakikuspa, ujmanta uj Jesusta tapuyta 
qallarerqanku: Chay wasanchasojqa mana noqachu kani, icharí? nispa. 

20Jinapi Jesús paykunaman kuticherqa: Qankunamanta ujniykichej, pichus 
noqawan chuwapi t'antata chhapuspa mikhushan, chaymin jap'ichiwanqa. 

21Diospa Qhelqachisqanpi nin jina, Runaj Churenqa wañunanpuni tiyan. 
Chaywanpis, ay jaqay runamanta, pichus noqata wasanchawaspa 
jap'ichiwanqa, chaymanta. Allin kanman karqa chay runapaj ama paqarinanqa, 
nispa. 

22Paykuna mikhushajtinku, Jesús t'antata oqharispa, Diosman pachis nerqa. 
Chantá chay t'antata partiytawan, yachachisqankunaman jaywaspa, nerqa: 
Jap'iychej, kaymin ukhoyqa, nispa. 

23Chaymantataj vinoyoj copata oqharispa, Diosman watej pachis nillarqataj. 
Chantá paykunaman jaywarqa, tukuyninkutaj chay copamanta ujyarqanku. 

24Jesustaj paykunata nerqa: Kaymin yawarneyqa, chaywantaj Dios 
qankunawan mosoj tratota ruwan. Kay yawartaj ashkha runarayku jich'asqa 
kanqa. 

25Kayta sut'ita niykichej: Manaña ujtawan uva sach'aj poqoyninmanta 
ujyasajchu, Diospa kamachiyninpi kaspa mosoj vinota ujyanaykama, nispa. 

26Chantá uj salmota takiytawan, Jesuswan, yachachisqankunawan ima Olivos 
orqoman rerqanku. 

Jesús sut'inchan Pedro qhesachananta 

(Mt 26.30-35; Lc 22.31-34; Jn 13.36-38) 

27Ñanta rishajtinkutaj, Jesús paykunata nerqa: Kunan tukuyniykichej 
iskayrayaspa saqerpariwankichej. Diospa Qhelqachisqanpi nin: Michejta 
wañuchisaj, ovejakunataj ch'eqerakonqanku, nispa. 

28Chaywanpis, wañusqamanta kawsarimpuspa, noqa ñawpaqeykichejta 
Galileaman risaj, nispa. 

29Pedrotajrí Jesusta nerqa: Tukuyninku saqesojtinkupis, noqaqa manapuni 
saqerparisqaykichu, nispa. 

30Jesustajrí Pedrota nerqa: Kayta sut'ita niyki: Kunan ch'isipacha, manaraj gallo 
iskay kutita waqashajtin, qan kinsa kutikama ninki noqata mana 
rejsiwasqaykita, nispa. 

31Pedrotajrí astawan atipakuspa, kuticherqa: Qanwan wañunay kashajtinpis, 
manapuni nisajchu: Paytaqa mana rejsinichu, nispa. Jinapi chay waj 
yachachisqakunapis kikillantataj nerqanku. 

Jesús Getsemanipi Dioswan parlarikun 

(Mt 26.36-46; Lc 22.39-46) 

32Jesuswan, yachachisqankunawan ima Getsemaní sutiyoj cheqaman 
chayarqanku. Jesustaj paykunata nerqa: Kaypi tiyarikuychej, noqataj Tata 
Dioswan parlarikamusaj, nispa. 

33Chantá Pedrota, Santiagota, Juantawan aswan jaqaynejman pusaspa, chaypi 
Jesús sonqo nanayta llakiywan ñak'ariyta qallarerqa. 

34Paykunatataj nerqa: Sonqoyqa llakiymanta manchay phutisqa kashan, 
wañunaypaj jina. Qankuna kaypi qhepakuychej, ama puñuspalla, nispa. 

35Jinapi Jesusqa tumpatawan ñawpajman riytawan, pampakama k'umuykuspa, 
Diosmanta mañakorqa, atikojtenqa, ñak'arinan karqa, chay p'unchay ama 
chayamunanta. 

36Mañakuspataj, Jesús nerqa: Tatáy, Tatitáy, qanpajqa tukuy imapis atikullan. 
Imatachus ñak'arinaymanta kacharichiway ari. Chaywanpis ama noqaj 
munaynillay kachunchu, manachayqa qanpa munayniyki ruwasqa kachun, 
nispa. 

37Chantá Jesús, maypichus chay kinsa yachachisqankuna kasharqanku, 
chayman kutirimorqa, paykunatataj puñushajta tariparqa. Chayrayku Pedrota 
nerqa: Simón, puñushankichu? Manachu uj phanillatapis mana puñuspalla 
noqawan kayta aterqanki? 

38Rijch'arisqa kaychej, ama puñuspataj Dioswan parlarikuychej, juchaman 
tanqasqa kaspa ama kasunaykichejpaj. Sut'ita niykichej: Qankunaqa 
sonqoykichejpi kasuyta munankichej. Chaywanpis ukhuykichejqa pisi 
kallpayoj, nispa. 

39Chantá Jesús ujtawan paykunamanta karunchakuspa, ñawpajta jina 
Diosmanta mañakorqa. 

40Maypichus chay kinsa yachachisqankuna kasharqanku, chayman 
kutimuspataj, Jesús watejmanta paykunata puñushajta tariparqa, 

imaraykuchus paykuna puñuywan atichikuspa k'aywisharqanku. Chaywanpis 
ni imata niyta aterqankuchu. 

41Kinsa kutitaña Diosmanta mañakusqanmanta kutimuspa, Jesús 
yachachisqankunata nerqa: Puñushankichejrajchu? 
Samarikushankichejrajchu? Jinalla kachun. Chaywanpis imachus kanan 
kashan, chayqa junt'akushanña, Runaj Churintaj juchasapakunaj makinpiña 
kashan. 

42Sayariychej, jaku. Jap'ichiwajqa kaypiña, nispa. 

Jesusta presochanku 

(Mt 26.47-56; Lc 22.47-53; Jn 18.2-11) 

43Jesús parlashajtillanraj, Judas chayaykamorqa. Payqa chunka 
iskayniyojmanta ujnin kaj karqa. Jinallataj paywan khuska ashkha runakuna 
jamorqanku espadayoj, k'aspiyoj ima. Chay runakunataqa kuraj 
sacerdotekuna, Diospa kamachisqanmanta yachachejkuna, kurajkuna ima 
kachamusqanku. 

44Jesusta jap'ichej Judastaj presochajkunawan yachachinakusqaña 
imaynatachus Jesusta jap'ichinanpaj: Pitachari noqa much'aykusaj, chay kanqa. 
Payta jap'ispa, presota apankichej, nispa. 

45Chantá Judasqa Jesusman qayllaykuspa, nerqa: Yachachej Wiraqochíy, nispa. 
Jinaspataj uyanpi much'aykorqa. 

46Jinallapi chay runakuna Jesusta jap'iytawan, presocharqanku. 

47Chaypi Jesuswan kajkunamanta ujninrí espadanta sik'ikuspa, kuraj kaj 
sacerdotej wata runanpa ujnin ninrinta qholurparerqa. 

48Jesustaj chay runakunata taporqa: Suwata jinachu jap'iwaj jamunkichej, 
espadayoj, k'aspiyoj ima? 

49Sapa p'unchay Temploj pationpi yachachishajtiy, imaraykutaj mana 
jap'iwarqankichejchuri? Chaywanpis kay jinata ruwashankichej, imaraykuchus 
Diospa Qhelqachisqanpi imatachus nisqan junt'akunan tiyan, nispa. 

50Chantá tukuynin yachachisqankuna Jesusta sapallanta saqerparispa, 
ayqerikaporqanku. 

51Uj waynataj Jesusta qhatisharqa, sabanawan llijllaykusqa. Chay runakunataj 
paytapis jap'illarqankutaj. 

52Chaywanpis jap'ejkunaj makinkupi sabanata saqerparispa, waynaqa q'alalla 
ayqerikaporqa. 

Jesús Jatun Juntaj ñawpaqenpi 

(Mt 26.57-68; Lc 22.66-71; Jn 18.12-14,19-24) 

53Chaymanta Jesusta kuraj kaj sacerdotejpaman pusarqanku. Chaymantaj 
tukuy kuraj sacerdotekuna tantakamorqanku, kurajkuna, Diospa 
kamachisqanmanta yachachejkuna ima. 

54Pedrotajrí karullamanta Jesusta qhatispa, kuraj kaj sacerdotej wasinpa ukhu 
pationman yaykorqa. Chaypitaj payqa Templota qhawaj soldadokunawan 
khuska nina qayllapi chukuspa, q'oñikusharqa. 

55Kuraj kaj sacerdotekuna, Jatun Juntamanta kajkunawan ima, llulla 
testigokunata mask'arqanku, Jesusta ch'ataykuspa, chaymanta 
wañuchichinankupaj. Chaywanpis ni imata tarerqankuchu. 

56Jinapi chaypi kajkunamanta ashkha runakuna llullakuspa, Jesuspa contranta 
parlarqanku. Chaykunarí mana ujllatachu parlarqanku. 

57Chantá wakinkunaqa sayarerqanku, llullakuspataj Jesuspa contranta 
nerqanku: 

58Noqaykoqa Jesusta ajinata nejta uyarerqayku: Noqaqa runaj makinwan 
ruwasqa kay Templota thuñirparisaj, chaymantataj kinsa p'unchaypi wajta 
sayarichisaj mana runaj ruwasqanta, nispa. 

59Chaywanpis paykunaj tumpasqankoqa manallataj uj rejchu karqa. 

60Chaypacha kuraj kaj sacerdoteqa tukuypa ñawpaqenpi sayarispa, Jesusta 
taporqa: Manachu imatapis kutichikunki? Imamanta kaykuna 
ch'ataykushasunkuri? nispa. 

61Jesustajrí ch'inlla karqa, mana imata kutichispa. Watejmanta kuraj kaj 
sacerdoteqa Jesusta tapullarqataj: Qanchu Diospa kachamusqan Cristo kanki, 
jatunchasqa Diospa Churin? nispa. 

62Jesustaj kuticherqa: Arí, noqa kani, qankunataj Runaj Churinta rikunkichej, 
Tukuy Atiyniyoj Diospa pañanpi tiyashajta, jinallataj phuyu patapi janaj 
pachamanta jamushajta ima, nispa. 

63Chayta uyariytawankama, kuraj kaj sacerdoteqa patanchana p'achanta 
llik'irakuspa, nerqa: Imapajñataj testigokunata munanchejri? 

64Qankuna uyarinkichejña imaynatachus kay runaqa Diospa contranpi mana 
allin kajta rimasqanta. Kunanqa, ima ninkichejtaj? nispa. Tukuyninkutaj Jesús 
juchayojpuni kasqanta nispa qhaparerqanku. Chantá, Jesusta wañuchisqa 
kananpaj juchacharqanku. 

65Chaymantataj wakinkuna Jesusman thoqaykuyta qallarerqanku, ñawinta 
qhataykuspataj sajmarqanku, nerqankutaj: Sut'inchawayku pichus 
sajmasusqanta, nispa. Templota qhawaj soldadokunapis Jesusta uyanpi 
laq'arqanku. 

Pedroqa Jesusta mana rejsejman tukun 

(Mt 26.69-75; Lc 22.56-62; Jn 18.15-18,25-29) 

66Chaykama Pedro ukhu patiopi kashajtin, kuraj kaj sacerdotej ujnin sipas 
kamachin chayamorqa. 

67Jinapi Pedrota nina qayllapi q'oñikushajta rikorqa, payta qhawariytawantaj, 
nerqa: Qanpis Nazaretmanta Jesuswan purej kanki, nispa. 

68Pedrotajrí nerqa: Mana jinachu. Mana payta rejsinichu, nitaj yachanichu 
imamantachus parlashasqaykita, nispa. Chantá jawa punkunejman llojserqa. 
Jinallaman gallo waqarqa. 

69Chay sipas kamachirí Pedrota ujtawan rikuspa, chaypi kajkunata nerqa: Kay 
runaqa Jesusta qhatejkunaj masin, nispa. 

70Pedrotajrí ujtawan nerqa: Mana jinachu, nispa. Uj chhikanmantawan chaypi 
kajkunañataj Pedrota uyancharqanku: Qan paykunamantapuni kanki, 
imaraykuchus qanpis Galileallamantataj kanki, nispa. 

71Jinapi Pedroqa tiluspa nerqa: Dios jasut'iwachun llullakushanichus chayqa. 
Pimantachus parlashankichej, chay runataqa manapuni rejsinichu, nispa. 

72Chantá ujtawan gallo waqallarqataj, Pedrotaj chayta uyarispa, Jesuspa kay 
nisqanmanta yuyarikorqa: Manaraj iskay kutita gallo waqashajtin, qanqa kinsa 
kutikama ninki mana rejsiwasqaykita, nispa. Chayta yuyarikuspataj, Pedro 
sonqo nanayta waqarqa. 

Marcos 15 

Jesusta Pilatoman pusanku 

(Mt 27.1-2,11-14; Lc 23.1-5; Jn 18.28-38) 

1Sut'iyamojtenqa, kuraj kaj sacerdotekuna, kurajkunawan, Diospa 
kamachisqanmanta yachachejkunawan ima ujtawan Jatun Juntapi 
tantakorqanku parlarinankupaj. Chaymantataj Jesusta wataspa, Romamanta 
kamachej Pilatoman pusarqanku. 

2Chantá Pilatoqa Jesusta taporqa: Qanchu judiokunaj kuraj kamachejninku 
kanki? nispa. Jesustaj kuticherqa: Arí, qan ninki, nispa. 

3Chaykama kuraj kaj sacerdotekuna tukuy imamanta Jesusta 
ch'ataykusharqanku. 

4Chantá Pilato ujtawan Jesusta tapullarqataj: Manachu imatapis kutichikunki? 
Uyariy, contraykita tukuy imamanta ch'ataykususqankuta, nispa. 

5Chaywanpis Jesús manapuni imatapis kuticherqachu. Chayrayku Pilato 
t'ukusharqa. 

Jesusta wañunanpaj juchachanku 

(Mt 27.15-31; Lc 23.13-25; Jn 18.38—19.16) 

6Sapa Pascua raymipi kamachej Pilato uj presota kacharichejpuni, 
mayqentachá runakuna munaj kanku, chayta. 

7Chaypacha, Barrabás sutiyoj uj runa carcelpi waj runakunawan wisq'asqa 
kasharqa, imaraykuchus paykuna ch'ajwapi runata wañuchisqanku. 

8Ashkha runa tantakamuspataj, Pilatomanta mañarqanku sapa wata 
ruwasqanman jina uj presota kacharichinanta. 

9Pilatotaj paykunata nerqa: Judiokunaj kuraj kamachejninta kacharinayta 
munawajchejchu? nispa. 

10Pay allinta yacharqa kuraj kaj sacerdotekuna envidiakuspa, Jesusta 
jap'ichisqankuta ashkha runakuna payta qhatisqankurayku. 

11Jinallapi kuraj kaj sacerdotekunaqa runakunaman yachacherqanku 
Pilatomanta mañanankupaj Barrabasta kacharichinanta. 

12Pilatotaj ujtawan paykunata nerqa: Imatataj ruwanayta munankichej 
qankuna judiokunaj kuraj kamachejniykichejwanri? nispa. 

13Runakunataj qhaparispa, kuticherqanku: Cruzman chakatachiy, nispa. 

14Chantá Pilato nerqa: Ima mana allin kajtataj pay ruwarqari? nispa. Paykunarí 
astawan qhaparerqanku: Cruzman chakatachiy ari, nispa. 

15Ajinapi Pilatoqa runakunaman allin rijch'ayta munaspa, Barrabasta 
kacharicherqa. Chaymantataj Jesusta jasut'ichispa, soldadonkunaman 
jaywaykorqa cruzman chakatanankupaj. 

16Chantá soldadokunaqa Jesusta kamachina wasej ukhu pationman 
pusaykorqanku, chaymantaj tukuy soldadokunata tantacherqanku. 

17Jinapi Jesusta puka p'achawan p'achallicherqanku, khishkamanta simp'asqa 
pillutataj umanman churaykorqanku. 

18Jinaspataj, Jesusmanta alqochakuyta qallarerqanku: Jallalla, judiokunaj kuraj 
kamachejninku kawsachun, nispa. 

19Soldadokunaqa Jesuspa umanpi soqosowan wajtaspa, uyanman 
thoqaykorqanku, alqochakoj jinataj qonqorikuspa, ñawpaqenman 
k'umuykorqanku. 

20Jesusmanta alqochakuyta tukuytawantaj, chay puka p'achata lluch'uspa, 
kikin p'achanta churaykaporqanku. Chantá Jesusta cruzman chakatanankupaj 
llajtamanta jawaman orqhorqanku. 

Jesusta cruzman chakatanku 

(Mt 27.32-44; Lc 23.26-43; Jn 19.17-27) 

21Chaypacha, Cirenemanta Simón sutiyoj runa, pichus Alejandroj, Rufojtawan 
tatan kaj, campomanta jampusharqa. Chayllapi romano soldadokunaqa 
paywan mana munashajta Jesuspa cruzninta apacherqanku. 

22Paykuna Jesusta Gólgota nisqa cheqaman pusarqanku. Chay niyta munan 
T'ojlu Moqo. 

23Chayaspataj, soldadokuna Jesusman mirrawan chajrusqa vinota qoyta 
munarqanku. Paytajrí mana ujyayta munarqachu. 

24Chantá Jesusta cruzman chakatarqanku. Chaymantataj soldadokunaqa 
suerteta choqaspa, Jesuspa p'achankunata rak'inakorqanku, chayman jina sapa 
uj apakapunanpaj. 

25Jesusta cruzman chakatasharqanku chaypacha, jisq'on kaj phani karqa. 

26Imamantachus Jesús juchachasqa karqa, chayta rejsichinankupajtaj kay jina 
qhelqasqa karqa: Kayqa judiokunaj kuraj kamachejninku, nispa. 

27Jinallataj Jesuswan khuskata iskay suwatapis chakatallarqankutaj, ujninta 
Jesuspa pañanman, ujnintataj lloq'enman. 

28Ajinamanta Diospa Qhelqachisqanpi kay nisqa junt'akorqa: Payqa 
juchasapakunawan yupasqa karqa, nispa. 

29Chaynejta purejkuna umankuta khiwirispa, Jesuspaj rimarqanku: Yaw, qan 
Templota thuñinaykita nisqanki, kinsa p'unchaypitaj watej sayachinaykita. 

30Kunantajrí qan kikiykita qhespichikuy, chay cruzmantataj urayk'amuy ari, 
nispa. 

31Ajinallatataj kuraj kaj sacerdotekuna, Diospa kamachisqanmanta 
yachachejkunawan ima Jesusta asipayaspa ninakusharqanku: Wajkunata 
qhespicherqa, chaywanpis pay kikin mana qhespichikuyta atinchoqa. 

32Kunanqa Diospa kachamusqan Cristo, Israelpa kuraj kamachejnin, chay 
cruzmanta urayk'amuchun, chayta rikuspa paypi atinikunanchejpaj, nispa. 
Ajinallatataj, pikunachus Jesuswan khuska cruzman chakatasqa kasharqanku, 
chay suwakunapis paypa contranpi rimallarqankutaj. 

Jesús wañun 

(Mt 27.45-56; Lc 23.44-49; Jn 19.28-30) 

33Chawpi p'unchay kashajtin, tukuy kay pacha laqhayaykorqa kinsa kaj 
phanikama. 

34Chay kikin phanillapitaj Jesús sinch'ita qhaparerqa: Eloi, Eloi, lama sabactani? 
nispa. Chay niyta munan: Diosníy, Diosníy, imaraykutaj 
saqerpariwankiri? nispa. 

35Chayta uyarispa, chaypi kajkunamanta wakinkuna nerqanku: Uyariychej, 
Diosmanta sut'inchaj Eliasta wajyakushan, nispa. 

36Ujnintaj usqhayta phinkispa, esponjata k'allku vinoman chhapuykuytawan, 
soqosoman wataykorqa. Chantá Jesuspa siminman ch'onqananpaj 
qayllacherqa, alqochakuspataj nerqa: Suyaychej, qhawanaraj, ichachus Elías 
jamonqa cruzmanta urayk'uchej, nispa. 

37Chantá Jesús sinch'ita qhaparispa, wañuporqa. 

38Chaypachallataj, Templopi jatun velo ujllata iskayman llik'irparikorqa 
patamanta urakama. 

39Chaypacha romano soldadokunaj capitanninku Jesuspa cruzninpa 
ñawpaqenpi kasharqa. Paytaj Jesús qhaparispa wañusqanta rikuspa, nerqa: 
Kay runaqa Diospa Churinpuni kasqa, nispa. 

40Jinallataj wakin warmikunapis karullamanta qhawamusharqanku. Paykuna 
ukhupi karqanku María Magdalena, sullk'a kaj Santiagojta, Josejtawan 
mamanku María, Salomé ima. 

41Galileapi Jesús kashajtillanraj, chay warmikunaqa payta yanapaspa, Jesuswan 
purej kanku. Waj ashkha warmikunapis paywan khuska Jerusalenman 
jamusqanku, jinataj paykunapis chaypi kasharqanku. 

Jesusta p'ampanku 

(Mt 27.57-61; Lc 23.50-56; Jn 19.38-42) 

42Chay p'unchay samarina p'unchaypaj wakichikuna karqa. Manaraj inti 
yaykushajtintaj, 

43Arimateamanta José sutiyoj mana manchachikuspa, Pilatomanta Jesuspa 
ayanta mañamorqa. Chay Joseqa Jatun Juntapi allinpaj qhawasqa karqa, paytaj 
Diospa kamachiynin jamunanta imata jina suyasharqa. 

44Pilatotajrí t'ukorqa Jesús wañusqaña kasqanmanta. Chayrayku soldadokunaj 
capitanninkuta wajyaspa, taporqa Jesús wañusqañachus chayrí manarajchus, 
chaymanta. 

45Romano soldadokunaj capitanninkutaj Jesús wañusqantaña willajtin, 
Pilatoqa Joseman Jesuspa ayanta qoporqa. 

46Josetaj linomanta ruwasqa sabanata rantimuspa, Jesuspa ayanta cruzmanta 
urayk'uchiytawan, mayt'uykorqa. Chantá chhankapi jusk'usqa aya 
p'ampanaman Jesuspa ayanta churaykorqa, jatun rumiwantaj yaykunan 
punkunta wisq'aykorqa. 

47Chaypacha María Magdalena, Josejpa maman Mariawan ima, maymanchus 
Jesuspa ayanta churasqankuta qhawasharqanku. 

Marcos 16 

Jesús wañusqamanta kawsarimpun 

(Mt 28.1-10; Lc 24.1-12; Jn 20.1-10) 

1Samarina p'unchay pasayta María Magdalena, Santiagoj maman María, Salomé 
ima sumaj q'apaj jawinata rantimorqanku, chaywan Jesuspa ayanta 
jawinankupaj. 

2Semana qallariyta inti llojsimushajtin, chay warmikuna aya p'ampanaman 
rerqanku. 

3Rishaspataj, paykuna ninakusharqanku: Kunanqa pitaj aya p'ampanaman 
yaykuna punkupi rumita tanqaripuwasunri? nispa. 

4Chayta nerqanku chay rumi ancha jatun kasqanrayku. Chayaspatajrí, rumita 
tanqarparisqataña rikorqanku. 

5Chantá chay warmikuna aya p'ampanaman yaykuspataj, uj waynata pañanejpi 
tiyashajta rikorqanku qhoysu yuraj p'achayojta. Chantá sinch'ita 
mancharikorqanku. 

6Jinapi chay wayna nerqa: Ama mancharikuychejchu. Qankunaqa 
Nazaretmanta Jesusta mask'ashankichej, pichus cruzman chakatasqa wañorqa, 
payta icharí? Payrí kawsarimpunña, mana kaypiñachu. Qhawariychej, Jesuspa 
ayanta kayman churarqanku. 

7Kunantaj rispa, yachachisqankunaman, chantá Pedroman ima willamuychej. 
Jesús ñawpaqeykichejta Galileaman rishan, chaypitaj nisqanman jina payta 
rikunkichej, nispa. 

8Chay warmikuna aya p'ampanamanta llojsispa, imata jina ayqerqanku, 
imaraykuchus mancharikuspa kharkatitisharqanku. Chayrayku mana 
pimanpis imatapis willarqankuchu. 

Jesusqa María Magdalenaman rikhurin 

(Jn 20.11-18) 

9Jesús samarina p'unchay pasayta sut'iyamuyta wañusqamanta 
kawsarimpuspa, ñawpajta María Magdalenaman rikhurerqa, pimantachus 
Jesús qanchis supaykunata qharqosqa, chay warmiman. 

10Mariataj rispa, Jesuspa yachachisqankunaman willamorqa. Paykuna may 
llakisqa kaspa, waqasharqanku. 

11Mariataj paykunaman willarqa Jesús wañusqamanta kawsarimpusqanta, 
paytataj rikusqanta ima. Paykunarí manapuni Mariaj nisqanta 
jap'ikorqankuchu. 

Jesús iskay yachachisqankunaman rikhurin 

(Lc 24.13-35) 

12Chay qhepata Jesús uj jina rijch'ayniyoj rikhurillarqataj iskay 
yachachisqankunaman, campoman rishajtinku. 

13Chaymantataj paykuna Jerusalenman kutirispa, chay ujkunaman Jesusta 
rikusqankuta willarqanku. Jesuspa chay waj yachachisqankunatajrí nillataj 
paykunaj nisqankuta jap'ikorqankuchu. 

Jesús yachachisqankunaman uj ruwanata qon 

(Mt 28.16-20; Lc 24.36-49; Jn 20.19-23) 

14Qhepaman Jesús chunka ujniyoj yachachisqankunamanpis rikhurillarqataj, 
paykuna mikhushajtinku. Jinapi paykunata k'amerqa, rumi sonqo kaspa, mana 
paypi atinikusqankurayku, imaraykuchus kawsarimpusqanta rikojkunaj 
nisqankutapis manapuni jap'ikorqankuchu. 

15Jesustaj nerqa: Qankuna tukuy kay pachaman riychej, jinaspataj noqamanta 
sumaj willayta tukuy runaman willamuychej. 

16Pichus noqapi atinikojqa, chantá bautizachikojtaj, qhespichisqa kanqa. 
Noqapi mana atinikojrí wiñaypaj juchachasqa kanqa. 

17Noqapi atinikojkunataj runaj mana jayk'aj rikusqan t'ukunata ruwanqanku: 
Sutiypi supaykunata runamanta qharqonqanku, mosoj parlaykunatataj 
parlanqanku. 

18Paykuna makinkuwan katarikunata oqharenqanku, venenota ujyaspapis, 
mana imanakonqankuchu. Chantá onqosqakunata makinkuwan llankhajtinku, 
qhaliyanqanku, nispa. 

Jesús janaj pachaman kutipun 

(Lc 24.50-53) 

19Chantá Tukuyta Kamachej Jesús parlajtinkama, janaj pachaman oqharisqa 
karqa, chaypitaj Diospa pañanman kamachinanpaj tiyaykukorqa. 

20Paypa yachachisqankunataj, tukuynejman rispa Jesusmanta sumaj willayta 
willaramorqanku. Tukuyta Kamachej Jesuspis paykunata yanapaj, runaj mana 
jayk'aj rikusqan t'ukunata ruwasqankuwan yachayta qonankupaj 
yachachisqanku cheqan kasqanta. 

Lucas 

Lucas 1 

Lucas imaraykuchus qhelqasqanta sut'inchan 

1Ashkhaña qhelqayta munarqanku Dios noqayku ukhupi imakunatachus 
ruwarqa, chaymanta. 

2Chayta qhelqarqanku Jesuspa ñawpa yachachisqankuna willasqankuman jina, 
pikunatachus Jesús nisqanta willaramunankupaj kacharqa, chaykunamanta. 

3Noqapis chaymanta qhelqayta munallarqanitaj. Chayrayku 
qallariymantapacha imaynachus kasqanta sumajta tapurispa, chantá allinta 
yachaspa qhelqamuyki, may respetasqa Teófilo. 

4Jinamanta qanpis aswan allinta yachanki imatachus yachachisorqanku, chay 
cheqa kasqanta. 

Bautizaj Juan paqarinanmanta 

5Kuraj kamachej Herodes Judea jap'iypi kamachishajtin, uj sacerdote karqa 
Zacarías sutiyoj, Abiaspa mit'anmanta. Warmenqa Elisabet sutiyoj karqa, 
Aaronpa ayllullanmantataj. 

6Qhari warmi Diospa ñawpaqenpi cheqan kawsayniyoj karqanku, Diospa 
nisqanman jina kawsakuspa, ni pejpa k'aminan. 

7Chaywanpis mana wawayoj karqanku, Elisabet mana wijsallikuyta 
atisqanrayku, iskayninkutaj allin machuña karqanku. 

8Chantá sacerdote Zacarías Templopi mit'anpi Diospaj ruwananta 
junt'ashajtin, 

9usunkuman jina, sorteopi payman chayarqa Diosman Templopi inciensota 
q'oshñichina. 

10Pay inciensota q'oshñichinankamataj, ashkha runakuna jawapi Dioswan 
parlarikusharqanku. 

11Jinallapi, Zacariasman Tukuyta Kamachej Diospa angelnin rikhurerqa 
incienso q'oshñichina altarpa pañannejpi sayashaj. 

12Chay angelta rikuspa, Zacariasqa manchaywan kharkatiterqa. 

13Chantá ángel payta nerqa: Zacarías, ama mancharikuychu. Mañakusqaykita 
Diosqa uyarinña. Warmiyki Elisabet wawayoj kanqa, paytataj Juan sutiwan 
sutichanki. 

14Qanpajqa ancha kusiypuni kanqa, jinallataj wajkunapajpis wawayki 
paqarisqanmanta, 

15imaraykuchus pay jatunpaj qhawasqa kanqa Tukuyta Kamachej Diospa 
ñawpaqenpi. Mana vinota, nitaj ima machachej ujyanata ujyanqachu. Chantá 
mamanpa wijsanmantapacha Santo Espíritoj kamachiyninpi kanqa. 

16Aswan qhepamanqa pay ashkha israelitakunata Tukuyta Kamachej 
Diosninkuman kutirichenqa. 

17Jinataj Diosmanta ñawpa sut'inchaj Elías imaynatachus Diospa Espiritunpa 
kamachiyninpi kaspa atiyniyoj karqa, ajinallataj Juanpis kanqa. Chantá payqa 
tata mamakunaj sonqonkuta llamp'uyachispa, wawankunawan allinyachenqa, 
mana kasukojkunatataj Diosta kasuyta yachachenqa. Ajinamanta runakunata 
allinta wakichenqa Tukuyta Kamachej Diosta jap'ikunankupaj, nispa. 

18Zacariasrí angelta taporqa: Imaynatataj chay junt'akunanta yachasajri? 
Noqaqa ancha machuña kani, warmiypis payaña, nispa. 

19Angeltaj kuticherqa: Noqaqa Gabriel kani, jinataj Diospa ñawpaqenpipuni 
kashani. Paymin kay sumaj willayta willasunaypaj kachamuwan. 

20Chaywanpis nisusqayta mana jap'ikusqaykirayku opayanki, nitaj 
parlarinkichu wawayki paqarinankama. Kay nisqaytaj junt'akonqa maychus 
kasqanman jina, nispa. 

21Chaykama runakunaqa jawapi Zacariasta maytapuni suyasharqanku, anchata 
Templo ukhupi qhepakusqanrayku. 

22Llojsimuspatajrí, Zacariasqa mana parlayta aterqachu. Chaynejta paykuna 
repararqanku imachá payman Templo ukhupi rikhurisqanta. Zacariastaj 
señallawanña entiendechikuyta munarqa. 

23Mit'an Templopi junt'akojtintaj, Zacariasqa wasinman kutiporqa. 

24Chaymanta qhepamantaj Elisabet warmenqa wijsallikorqa. Jinapi phishqa 
killa junt'ata mana wasinmanta llojserqachu. Paytaj nerqa: 

25Tukuyta Kamachej Dios ruwan kaytaqa, mana wawayoj kasqaymanta runa 
ama pisipaj qhawanawankupaj, nispa. 

Jesús paqarinanmanta willay 

26Chaymanta sojta killanman, Diosqa ángel Gabrielta Galileapi Nazaret 
llajtamanñataj kacharqa. 

27Chaypi manaraj qharita rejsej María sutiyoj uj sipas tiyakorqa. Payqa 
casarakunanpaj parlapayasqa karqa Josewan, pichus ñawpa kuraj kamachej 
Davidpa mirayninmanta karqa, chaywan. 

28Chantá maypichus María kasharqa, chayman yaykuspa, ángel payta 
napaykorqa: Diospa khuyakusqan warmi, tukuy sonqo napaykuyki, nispa. 

29Angelpa nisqanta uyarispa, María t'ukorqa, sonqonpitaj tapukorqa angelpa 
napaykusqan imatachus niyta munasqanta. 

30Angeltajrí nerqa: María, ama mancharikuychu. Dios sumajta 
qhawarimusunki. 

31Kunantaj wijsayoj rikhurispa, uj qhari wawata paqarichikunki, paytataj Jesús 
sutiwan sutichanki. 

32Pay allin rejsisqa kanqa, paytataj, Patapi Kaj Diospa Churin, nispa 
sutichanqanku. Tukuyta Kamachej Diostaj ñawpa tatan Davidpa kamachinan 
tiyanata payman qonqa. 

33Chantá payqa israelitakunata wiñaypaj kamachenqa, kamachiynintaj mana 
jayk'ajpis tukukonqachu, nispa. 

34Chaymanta Mariaqa angelta taporqa: Chantá imaynataj chay kanqari? 
Noqaqa manaraj qharita rejsinichu, nispa. 

35Angeltaj kuticherqa: Santo Espíritu qanman jamonqa, Diospa atiynintaj 
llanthuykusonqa. Chayrayku paqarichikunki, chay wawaqa Diospaj t'aqasqa 
kanqa, Diospa Churin sutichasqataj. 

36Jinallataj aylluykimanta Elisabet payaña kashaspapis, qhari wawayoj kanqa. 
Pitachus mana wawayojchu, nispa nej kanku, kunan chay warmeqa sojta killa 
onqojña. 

37Chayqa ajina, imaraykuchus Diospaj mana imapis mana atikojqa kanchu, 
nispa. 

38Chaypacha María nerqa: Noqaqa Tukuyta Kamachej Diospa kamachin kani. 
Chayrayku paypa munaynin noqawan ruwasqa kachun nisqaykiman jina, 
nispa. Chantá angelqa riporqa. 

Mariaqa Elisabetta watukun 

39Chaymanta mana unaymanchu Mariaqa usqhayllata rerqa Judea orqorara 
cheqapi uj llajtaman, maypichus Zacarías tiyakorqa, chayman. 

40Zacariaspa wasinman yaykuspataj, Elisabetta napaykorqa. 

41Jinapi Mariajpa napaykusqanta Elisabet uyarejtin, wawaqa Elisabetpa wijsan 
ukhupi kuyurerqa. Elisabettaj Santo Espíritoj kamachiyninpi rikhurerqa. 

42Chantá Elisabetqa jatunmanta parlaspa, Mariata nerqa: Diosqa tukuy 
warmimanta nisqaqa qanta astawan saminchasunki. Wijsaykipi kaj wawatapis 
saminchallantaj. 

43Pitaj noqa kasqani, Tukuyta Kamachejniypa maman watukunawanpajri? 

44Napaykuwasqaykita uyarejtiykama, wawayqa wijsay ukhupi kusiywan 
kuyurin. 

45Kusikuyniyojmin kanki Diospa nisqanta jap'ikusqaykirayku, imaraykuchus 
Tukuyta Kamachej Diospa nisusqanqa junt'akonqapuni, nispa. 

46Chantá María nerqa: Sonqoyqa Tukuyta Kamachej Diosniyta jatunchan. 

47Espirituytaj mayta kusikun qhespichiwaj Diosniypi. 

48Dios allinpaj qhawawarqa, noqa mana kasu ruwana kamachillan kashajtiypis. 
Chayrayku kunanmantapacha tukuy runaj miraynin noqata niwanqanku 
kusikuyniyoj kasqayta. 

49Tukuy Atiyniyoj Dios may t'ukuna imakunata noqapaj ruwan. Sutenqa May 
Llimphu Kaj Dios. 

50Diospa khuyakuynin kallanpuni miraymanta mirayman, pikunachus may 
respetowan payta qhawajkunapaj. 

51Makinwan Dios atiyninta rikuchin, ch'eqerachintaj runaykachajkunata, 
churanakojkunata ima. 

52Payllataj atiyniyojkunata kamachinanku tiyanamanta urayk'uchin, llamp'u 
sonqoyoj runakunatatajrí pataman oqharin. 

53Jinallataj Dios yarqhasqa runakunata allin imakunawan junt'achin, qhapaj 
runakunatatajrí mana imayojta kachapun. 

54Diosqa khuyakuyninmanta yuyarikuspa, kamachin Israelta yanaparqa, 

55imaynatachus ñawpa tatanchejkuna Abrahamman, tukuy paypa 
mirayninman ima wiñaypaj parlasqanman jina. Ajinata nispa, María Diosta 
jatuncharqa. 

56Chantá María kinsa killata jina Elisabetwan qhepakorqa. Chaymantataj 
wasinman kutiporqa. 

Bautizaj Juanpa paqarisqan 

57Elisabetpa onqokunan chayamojtin, qhari wawata paqarichikorqa. 

58Jinapi kawsaqenkuna, ayllunkuna ima Dios imaynatachus Elisabetta sumajta 
khuyarikusqanta uyarispa, paywan kusikorqanku. 

59Chantá paykuna pusaj p'unchayninman wawata circuncidachej jamorqanku, 
jinapitaj wawata tatan Zacariaspa sutinwan sutichayta munarqanku. 

60Mamantajrí nerqa: Mana. Wawaj sutenqa Juan kanqa, nispa. 

61Chay runakunarí payta nerqanku: Mana pipis aylluykipi chay sutiyoj kanchu, 
nispa. 

62Chantá wawaj tatanta señawan taporqanku ima sutiwanchus sutichayta 
munasqanta. 

63Zacariastaj tablillata mañakuspa, chaypi qhelqarqa: Sutenqa Juan kanqa, 
nispa. Chantá tukuyninku t'ukorqanku. 

64Chay ratopachataj Zacariaspa qallun phaskarakaporqa, parlaspataj, Diosta 
yupaychayta qallarerqa. 

65Chaymanta tukuy chay qayllapi tiyakojkuna t'ukorqanku, chaytataj tukuy 
Judea orqorarapi willararqanku. 

66Chayta uyarejkunataj sonqonkupi tapukorqanku: Chantá kay wawa wiñaspa, 
pipunitaj kanqari? nispa, imaraykuchus Diospa atiynin paywan karqa. 

Zacarías takin 

67Chaypacha Juanpa tatan Zacariasqa Santo Espíritoj kamachiyninpi 
rikhurispa, kay jinata sut'incharqa: 

68Yupaychasqa kachun Israelpa Tukuyta Kamachej Diosnin, imaraykuchus pay 
jamun awqankoj makinmanta paykunata kacharichej. 

69Diosqa kamachin Davidpa mirayninmanta atiyniyoj uj qhespichejta 
kachamuwanchej, 

70imaynatachus ñawpa tiempopi ajllasqa sut'inchajkunaj siminnejta 
sut'incharqa, ajinata. 

71Kunantaj awqanchejkunamanta kacharichiwasunchej, tukuy 
chejnikuwajninchejpa makinmantawan. 

72Diosqa ñawpa tatanchejkunata khuyaspa, sumaj tratota paykunawan 
ruwasqanmanta yuyarikorqa. 

73Dios tiluspa, ñawpa tatanchej Abrahamta nerqa awqanchejmanta 
kacharichisqa kananchejta. 

74Ajinamanta mana manchachikuspa, Diospa munaynintapuni ruwayta 
atisunchej, 

75Diospa ñawpaqenpi may llimphuta purispa, jinallataj cheqanta ruwaspa. 

76Qanrí wawáy, Patapi Kaj Diospa sut'inchajnin sutichasqa kanki, 
imaraykuchus paypa ñawpaqenta rispa, ñanninta wakichinki. 

77Qanqa ayllunman willanki Dios paykunata qhespichinanta, juchankutapis 
pampachananta ima. 

78Diosninchejqa jatun khuyakuyninrayku patamantapacha qhespichejta 
kachamuwanchej sut'iyaypi inti llojsimoj jina k'anchanawanchejpaj. 

79Pay jamun laqhapi tiyakojkunata, wañuypa llanthunpi kajkunatapis 
k'anchananpaj. Chantá puriyninchejta cheqanchaspa, allinpi kawsayta 
qowasunchej. Ajinata nispa, Zacariasqa Diosta jatuncharqa. 

80Chay qhepata chay wawa wiñarqa, Diosmanta yachaspataj, kallpachakorqa. 
Runayaspataj, pay ch'innejpi tiyakorqa, Israel aylluman rejsichikunan 
p'unchaykama. 

Lucas 2 

Jesuspa paqarisqan 

(Mt 1.18-25) 

1Chaypacha Romapi kuraj kamachej Augusto kamacherqa tukuy suyupi runa 
yupasqa kanankuta. 

2Chay ñawpaj kaj runa yupay karqa Quirino Siriapi kamachishajtin. 

3Jinapi tukuy yupachikunankupaj sapa uj llajtankuman rinanku karqa. 

4Chantá Josepis Davidpa mirayninmanta kasqanrayku, Judea jap'iyman, 
Davidpa llajtan Belenkama rerqa Galileapi Nazaret llajtamanta. 

5Paywan khuskataj warmin Mariapis rillarqataj. Chaypacha María may jatun 
onqojña kasharqa. 

6Belenpiña kashajtinku, Maríaj onqokunan p'unchay chayamorqa. 

7Jinapi payqa kuraj kaj qhari wawanta paqarichikorqa, janantawan 
k'iruykuspataj, uywa qaranapi siriykucherqa, tambo wasipi paykunapaj mana 
campo kasqanrayku. 

Angelkuna michejkunaman rikhurinku 

8Belén llajta qayllapi ovejata michejkuna kasharqanku, tutantin uywankuta 
qhawaspa. 

9Jinallapi Tukuyta Kamachej Diospa angelnin paykunaman rikhurerqa, 
lliphipiynintaj paykunata muyuykojtin, anchata mancharikorqanku. 

10Chantá ángel paykunata nerqa: Ama mancharikuychejchu, imaraykuchus 
noqaqa sumaj willayta apamuykichej, chaytaj tukuy runapaj may kusiy kanqa. 

11Kunan Davidpa llajtanpi qhespichej paqarin. Payqa Tukuyta Kamachej 
Cristomin. 

12Payta tarinaykichejpajtaj kay señal kanqa: Wawataqa janantapi k'irusqata 
tarinkichej, uywa qaranapi sirisqata, nispa. 

13Jinallaman chay angelwan khuska ashkha angelkuna janaj pachamanta 
rikhurimorqanku, Diosta yupaychaspataj nerqanku: 

14Janaj pachapi Dios jatunchasqa kachun, kay pachapitaj allinpi kawsay kachun, 
pikunawanchus Dios sonqo junt'asqa kashan, chaykunapaj, nispa. 

15Chay angelkuna janaj pachaman ripusqankutawan, michejkunaqa 
ninakorqanku: Jaku rina Belenman, imachus kasqanta yachamunanchejpaj, 
Tukuyta Kamachej Dios willachiwasqanchejman jina, nispa. 

16Chantá usqhayllata rispa, michejkunaqa Mariata, Josetawan tariparqanku. 
Jinataj wawata uywa qaranapi sirisqata rikorqanku. 

17Chayta rikuytawantaj, michejkuna ripuspa, imatachus chay ángel 
wawamanta nisqanta tukuyman willararqanku. 

18Chayta uyarejkunataj michejkunaj willasqankumanta t'ukorqanku. 

19Chaywanpis Mariaqa chay tukuy imata sonqonpi waqaychaspa, chaykunapi 
unancharqa. 

20Chantá michejkuna kutiporqanku Diosta jatunchaspa, yupaychaspataj 
imakunatachus uyarisqankumanta, rikusqankumanta ima angelpa 
willasqanman jina. 

Jesusta Temploman apanku 

21Pusaj p'unchayninman Josewan, Mariawan wawata circuncidacherqanku, 
jinataj payta suticharqanku Jesús sutiwan, imaynatachus angelqa Mariaman 
nisqa manaraj María onqoj kashajtin. 

22Moisespa kamachisqanman jina llimphuchakunanku tiempo junt'akojtintaj, 
Josewan Mariawan wawata Jerusalenman aparqanku Tukuyta Kamachej 
Diospaj t'aqanankupaj. 

23Chayta junt'arqanku, Tukuyta Kamachej Diospa kamachisqanpi nisqaman 
jina: Tukuy kuraj kaj qhari wawa Tata Diospaj t'aqasqa kanqa, nispa. 

24Jinallatataj Diosman uj jaywanata aparqanku, Diospa kamachisqanpi 
nisqanman jina: Iskay urpita chayrí iskay jurk'utata Diosman jaywankichej, 
nispa. 

25Chaypacha Jerusalenpi uj runa Simeón sutiyoj tiyakorqa. Pay cheqanta ruwaj 
runa karqa, Diostataj may jatun respetowan qhawarqa. Chayrayku pay 
suyasharqa Dios Israelta qhespichinanta. Santo Espíritoj kamachiyninpipis 
kallarqataj. 

26Jinataj Santo Espíritu payman sut'inchasqa manaraj wañupushaspa Diospa 
kachamusqan Cristota rikunanta. 

27Chaypacha Santo Espiritoqa Simeonta Temploman pusarqa. Chaypachallataj 
Jesuspa tatankunapis payta Temploman aparqanku, Diospa kamachisqanman 
jina. 

28Jinapi Simeonqa wawata marq'arikuspa, Diosta kay jinata yupaycharqa: 

29Kunanqa Tukuyta Kamachej Dios, sonqoy junt'asqata pusakapuway, 
imaraykuchus niwasqaykeqa junt'akun. 

30Noqaqa kikin ñawiywan kachamusqayki qhespichejta rikuni, 

31pitachus qan kachamunki tukuy runapaj, chayta. 

32Payqa tukuy suyupi kajkunaman k'anchanqa, jinallataj Israel aylluyki 
jatunchasqa kananpaj kanqa, nispa. 

33Jesuspa tatan, mamanwan t'ukorqanku, Simeón wawamanta imatachus 
nisqanmanta. 

34Chantá Simeón paykunata saminchaytawan, wawaj maman Mariatañataj 
nerqa: Kay wawataqa Diosmin Israelpi churan, wakinkunata urmachinanpaj, 
wakinkunataj Diosman kutirichinanpaj. Dios payta señal kananpaj 
churajtinpis, ashkha runakuna payta qhesachanqanku. 

35Jinataj ashkha runaj yuyasqanku sut'inchasqa kanqa. Chaywanpis llakeyqa 
sonqoykita espada jina t'ojsenqa, nispa. 

36Templo chaynejpi kashallarqataj Aser jatun ayllumanta Fanuelpa ususin Ana, 
paytaj Diosmanta sut'inchaj karqa, payañataj. Sipaspacha casarakuspa, qanchis 
watallata qosanwan tiyakusqa. 

37Paytaj warmisapa karqa, pusaj chunka tawayoj watayojtaj. Chantá 
Templomanta mana karunchakojchu, manachayqa tuta p'unchay Diosta 
yupaychaspa, ayunarqa Dioswantaj parlarikorqa. 

38Simeón Jesuspa tatankunawan parlashajtin, Anaqa chimpaspa, Jesús 
wawarayku Diosman pachis nerqa. Chaymantapachataj wawa Jesusmanta 
willarqa, pikunachus Jerusalén llajta qhespichisqa kananta suyasharqanku, 
chaykunaman. 

Nazaret llajtaman kutipunku 

39Jesuspa tatankuna tukuy imata Tukuyta Kamachej Diospa kamachisqanman 
jina junt'aspa, Galileapi Nazaret llajtankuman kutiporqanku. 

40Chantá wawaqa wiñarqa, Diosmanta yachaspataj kallpachakorqa. Jinataj 
astawan astawan yachayniyojman tukorqa. Diostaj paywan may kusisqa karqa. 

Jesusqa Templopi 

41Jesuspa tatankunaqa sapa wata Pascua raymipaj Jerusalenman rej kanku. 

42Chantá Jesús chunka iskayniyoj watayoj kashaspa, tatankunawan khuska 
Jerusalenman rerqa, Pascua raymiman rina yachasqa kasqanman jina. 

43Pascua raymi tukukuyta tatan maman kutipushajtinku, Jesús Jerusalenpi 
qhepakusqa paykunaj mana yachasqallanku. 

44Wajkunawan rishasqanta yuyaspa, paykuna uj p'unchay puriypiña 
watukorqanku ayllunku ukhupi, rejsisqankukuna ukhupi ima. 

45Jesusta mana tarispataj, Jerusalenkama kutirerqanku. 

46Kinsa p'unchaymanta Jesuspa tatankuna Temploj pationpi payta tarerqanku 
Diospa kamachisqanmanta yachachejkunawan tiyashajta, parlasqankuta 
uyarispa, tapurispa ima. 

47Uyarejkunataj mayta t'ukusharqanku Jesuspa yachayninmanta, 
kutichisqanmanta ima. 

48Ajinata rikuspa, tata mamanpis t'ukullarqankutaj, mamantaj Jesusta nerqa: 
Wawáy, imaraykutaj kay jinata ruwawaykuri? Noqawan, tataykiwanqa may 
phutisqa mask'ashasorqayku, nispa. 

49Jesustaj nerqa: Imaraykutaj mask'ashawarqankichejri? Manachu 
yachankichej Tataypa ruwananpi kanay kasqantari? nispa. 

50Paykunarí chay nisqanta mana entienderqankuchu. 

51Chantá Jesusqa tatan mamanwan Nazaretman kutiporqa, chaypitaj 
paykunata kasuspa tiyakorqa. Mamantajrí chay tukuyta sonqollanpi 
waqaycharqa. 

52Chaykamataj Jesús wiñasharqa, jinallataj astawan astawan yachayniyojman 
tukusharqa. Paytaj Diospaj allinpaj qhawasqa karqa, jinallataj tukuy 
runapajpis. 

Lucas 3 

Bautizaj Juanpa willasqan 

(Mt 3.1-12; Mc 1.1-8; Jn 1.19-28) 

1Chunka phishqayoj watataña kuraj kamachej Tiberio Roma jatun suyuta 
kamachishajtin, Poncio Pilato Judeapi kamachisharqa, Herodestaj Galileapi. 
Wawqen Felipetaj Itureapi, Traconitepiwan kamachisharqa, Lisaniastaj 
Abiliniapi kamachisharqa. 

2Jinataj Anaswan, Caifaswan kuraj kaj sacerdotekuna karqanku. Chaypachataj 
Diosqa Zacariaspa churin Juanman parlarqa, ch'inpi kashajtin. 

3Chantá Juan tukuy Jordán mayu muyuynintinpi purispa, runaman willararqa 
bautizachikunankuta, ajinamanta yachayta qospa Diosman 
kutirikusqankumanta juchanku pampachasqa kananpaj. 

4Kayqa Diosmanta sut'inchaj Isaiaspa p'anqanpi qhelqasqaman jina 
junt'akorqa: Ch'innejpi uj runaj qhaparisqan uyarikun: Tata Diospaj ñanta 
pichaychej, purinantataj cheqanyachiychej. 

5Tukuy wayq'o junt'achisqa kanqa, jinataj tukuy orqokuna, moqokuna ima 
pampachakonqa. Wist'u ñankunaqa cheqanchasqa kanqa, moqo moqolla 
ñankunapis pampachasqa. 

6Chantá tukuy runaqa Diospa kachamusqan qhespichejta rikonqanku, nispa. 

7Bautizachikoj rejkunaman Juan nerqa: Katarikunaj miraynin. Pitaj nisorqachej 
Diospa jamoj k'araj phiñakuyninmanta ayqenaykichejtari? 

8Allinta puriychej ari, ajinamanta juchaykichejmanta Diosman 
kutirikusqaykichejta sut'ita rikuchinaykichejpaj. Amataj qankunapuralla 
ninakuychejchu: Mana ima llakiypis noqaykupaj kanqachu, imaraykuchus 
Abrahampa miraynin kayku, nispa. Noqarí niykichej: Dios kay rumikunatapis 
Abrahampa wawankunaman tukuchiyta atinman. 

9Jachaqa ñapis wakisqaña kashan sach'akunata saphinmanta k'utunanpaj. 
Chayrayku, mana allinta poqoj tukuy sach'aqa urmachisqa kanqa, ninamantaj 
enqhaykusqa, nispa. 

10Chay runakunataj taporqanku: Chantá imatataj ruwasqaykuri? nispa. 

11Juantaj kuticherqa: Pichus iskay p'achayoj kajqa ujninta mana p'achayojman 
qopuchun. Mikhunayoj kajpis kikillantataj ruwachun mana mikhunayoj 
kajwan, nispa. 

12Roma suyupaj impuestota cobrajkunapis bautizachikoj jamuspa, Juanta 
taporqanku: Yachachej, noqaykoqa imatataj ruwanayku tiyan? nispa. 

13Paytaj kuticherqa: Kamachisqaman jina maychus kajllata impuestota 
pagachiychej, amataj astawanqa, nispa. 

14Chantá wakin soldadokunapis tapullarqankutaj: Noqaykurí imatataj 
ruwasqaykuri? nispa. Juantaj kuticherqa: Ama pimantapis ni imanta 
qhechuychejchu, nitaj pitapis qhasimanta tumpaychejchu. Jinataj 
pagoykichejwan sonqo junt'asqa kaychej, nispa. 

15Chaypacha tukuy runakuna imata jina suyasharqanku Diospa kachamusqan 
Cristo chayamunanta. Chayrayku Juanmanta tapukusharqanku: Manachu pay 
Cristo kanman? nispa. 

16Juantajrí tukuyman kuticherqa: Noqaqa yakuwan bautizaykichej. 
Qhepaytatajrí waj jamushan, paytaj Santo Espirituwan, chantá ninawan ima 
bautizasonqachej. Payqa noqamanta aswan atiyniyoj, noqataj mana paypa 
wata runan kanaypaj jinallapischu kani. 

17Jorcapis makinpiña kashan, erapi trigota wayrachinanpaj. Chantá trigota 
pirwaman jallch'anqa, pajatatajrí mana thasnukoj ninawan kanaykonqa, nispa. 

18Ajinata Juan chay jina ashkha yuyaychaykunawan sumaj willayta 
runakunaman willarqa. 

19Chantá Juanqa kuraj kamachej Herodestapis k'amillarqataj, imaraykuchus 
Herodesqa wawqen Felipej warmin Herodiasta qhechuspa, paywan 
warmichakorqa. Paytaj waj millay imakunatapis ruwallarqataj. 

20Chantá Herodesqa Juanta carcelman wisq'acherqa, chayta ruwaspataj, tukuy 
millay ruwasqanman astawan yapaykorqa. 

Jesús bautizachikun 

(Mt 3.13-17; Mc 1.9-11) 

21Herodes manaraj Juanta carcelman wisk'achishajtin, Juanqa runakunata 
bautizasharqa. Jinapis Jesús Juanwan bautizachikullarqataj. Chantá Jesús 
Dioswan parlarikushajtin, janajqa kicharikorqa. 

22Jinapitaj Santo Espíritu urpi jina paypa patanman urayk'amorqa, janaj 
pachamantataj Dios nimorqa: Qanmin munasqa Churiy kanki, qanwantaj sonqo 
junt'asqa kani, nispa. 

Jesuspa ñawpa tatankunaj sutinku 

(Mt 1.1-17) 

23Jesusqa Diosmanta sumaj willayta willarayta qallarishaspa, kinsa chunka 
watayoj jina karqa. Runakunataj yuyarqanku Jesusqa Elíj churin Josejpa churin 
kasqanta. 

24Paytaj Matatpa churin karqa, Levijpa churin, Melquijpa churin, Janaijpa 
churin, Josejpa churin, 

25Matatiaspa churin, Amospa churin, Nahumpa churin, Eslijpa churin, 
Nagaypata churin, 

26Matpa churin, Matatiaspa churin, Semeipata churin, Josejpa churin, Yodajpa 
churin, 

27Joanajpa churin, Resaj churin, Zorobabelpa churin, Salatielpa churin, Nerijpa 
churin, 

28Melquijpa churin, Adijpa churin, Cosanpa churin, Elmodampa churin, Erpa 
churin, 

29Josuejpa churin, Eliezerpa churin, Jorinpa churin, Matatpa churin, Levijpa 
churin, 

30Simeonpa churin, Judajpa churin, Josejpa churin, Jonanpa churin, Eliaquinpa 
churin, 

31Meleajpa churin, Mainanpa churin, Matatajpa churin, Natanpa churin, 
Davidpa churin, 

32Yesejpa churin, Obedpa churin, Boozpa churin, Salmonpa churin, Nasonpa 
churin, 

33Aminadabpa churin, Arampa churin, Arnijpa churin, Esronpa churin, Farespa 
churin, Judajpa churin, 

34Jacobpa churin, Isaacpa churin, Abrahampa churin, Terajpa churin, Najorpa 
churin, 

35Serugpa churin, Ragaujpa churin, Pelegpa churin, Eberpa churin, Salaj churin, 

36Cainanpa churin, Arfaxadpa churin, Sempa churin, Noejpa churin, Lamecpa 
churin, 

37Matusalenpa churin, Enocpa churin, Yaredpa churin, Malalelpa churin, 
Cainanpa churin, 

38Enospa churin, Setpa churin, Adanpa churin ima, paytaj Diospa churin karqa. 

Lucas 4 

Kuraj Supayqa Jesusta juchallichiyta munan 

(Mt 4.1-11; Mc 1.12-13) 

1Jesusqa Santo Espíritoj kamachiyninpi kashaspa, Jordán mayumanta 
kutimorqa, Espiritutaj payta ch'innejman pusarqa. 

2Chaypeqa tawa chunka p'unchay junt'ata Kuraj Supayqa Jesusta juchallichiyta 
munarqa. Chay chhika p'unchaypi mana imata mikhusqanraykutaj Jesús 
yarqhachikorqa. 

3Chantá Kuraj Supayqa Jesusta nerqa: Sichus Diospa Churin kanki chayqa, kay 
rumita t'antaman tukunanta niy, nispa. 

4Jesustajrí kuticherqa: Mana, imaraykuchus Diospa Qhelqachisqanpi nin: Mana 
mikhunallawanchu runaqa kawsanqa, nispa. 

5Chantá Kuraj Supayqa orqo pataman Jesusta pusaspa, uj ñawi ch'irmiypi tukuy 
kay pachapi suyukunata rikucherqa, 

6nerqataj: Kay tukuy suyuta kamachinaykipaj atiyta qosqayki, tukuy 
kapuyninkutawan, imaraykuchus noqaman qosqa karqa. Chayrayku 
pimanchus munani, chayman qoyta atini. 

7Sichus qan ñawpaqeypi qonqoriykukuspa yupaychawanki chayqa, noqa kay 
tukuyta qosqayki, nispa. 

8Jesustajrí kuticherqa: Manapuni, imaraykuchus Diospa Qhelqachisqanpi nin: 
Tukuyta Kamachej Diosniykita yupaychanki, paypa munaynillantataj 
ruwanki, nispa. 

9Chaymanta Kuraj Supayqa Jerusalén llajtamanñataj Jesusta pusarqa, Templo 
patapi sayaykuchispataj, nerqa: Diospa Churinchus kanki chayqa, kay 
patamantapacha uraman wijch'uykukuy. 

10Diospa Qhelqachisqanpi nin: Diosqa angelninkunata kachamonqa 
waqaychasunankupaj, nispa. 

11Chantá nillantaj: Makinkupi jap'isonqanku, ama ima rumipipis chakiykita 
takakunaykipaj, nispa. 

12Jesustajrí kuticherqa: Mana, imaraykuchus Diospa Qhelqachisqanpi nillantaj: 
Ama Tukuyta Kamachej Diosniykita atiniyojchus manachus kasqanta 
yachariyta munaspa imatapis ruwankichu, nispa. 

13Ajinata Kuraj Supay tukuy imata ruwarqa Jesusta juchallichinanpaj. Mana 
atispataj, Jesusta pachanpi saqerqa, jinataj pisi tiempota chinkarerqa. 

Jesús Galileapi Diosmanta willarayta qallarin 

(Mt 4.12-17; Mc 1.14-15) 

14Jesusqa Santo Espíritoj kamachiyninpi kashaspa, Galileaman kuterqa. 
Runakunataj tukuynejpi payllamanta parlasharqanku. 

15Payqa tantakuna wasikunapi yachacherqa, tukuytaj Jesusta mayta jatunchaj 
kanku. 

Jesús Nazaret llajtapi 

(Mt 13.53-58; Mc 6.1-6) 

16Jesusqa Nazaret llajtanman rerqa, maypichus uywasqa karqa, chayman. Judío 
usunkuman jinataj samarina p'unchaypi tantakuna wasiman yaykorqa, 
jinaspataj, Diospa Qhelqachisqanta tukuypa uyarinanta ñawirinanpaj 
sayarerqa. 

17Ñawirinanpaj payman jaywarqanku Diosmanta ñawpa sut'inchaj Isaiaspa 
qhelqanta, paytaj mayt'uraspa, kay jina qhelqasqata tarerqa: 

18Tukuyta Kamachej Diospa Espíritun noqapi kashan, imaraykuchus pay 
ajllawan sumaj willayta wajchakunaman willanaypaj. Chantá kachamuwan 
presokunaman kacharichisqa kanankuta willanaypaj, ñawsakunata 
qhawarichinaypaj, chantá ñak'arichisqa kajkunata qhespichinaypaj. 

19Jinallataj Tukuyta Kamachej Dios runamanta khuyarikunan wata 
chayamusqantaña willanaypaj kachamuwan, nispa. 

20Chantá Jesús chay qhelqata mayt'orqa, qhelqata jallch'ajman jaywaytawantaj, 
tiyaykukorqa. Tukuy chaypi kajkunataj paytapuni qhawasharqanku. 

21Jinapi pay parlayta qallarerqa: Imatachus Diospa Qhelqachisqanpi 
uyarerqankichej, chay kunan p'unchay junt'akushan, nispa. 

22Chay runakuna allinpajpuni Jesusta qhawarqanku, chay jinata 
parlasqanmantataj t'ukorqanku: Chaywanpis tapunakorqanku: Manachu 
payqa Josejpa churillan? nispa. 

23Chantá Jesús kuticherqa: Niwankichejchari kay nisqata: Jampikamayoj, qan 
kikiykita jampikuy. Aswanqa, ima t'ukunatachus Cafarnaunpi ruwasqaykita 
uyarerqayku, chayta kay llajtaykipipis ruwallaytaj ari, nispa. 

24Noqatajrí sut'ita niykichej: Diosmanta sut'inchajqa kikin llajtanpi manapuni 
allinpaj qhawasqachu, nispa. 

25Nillaykichejtaj: Eliaspa tiemponpi ashkha pisichikoj warmisapakuna Israelpi 
karqanku. Chaypacha kinsa wata sojta killayojta mana pararqachu, 
chayraykutaj tukuynejpi yarqhay anchapuni karqa. 

26Diostajrí Eliastaqa mana ni mayqen israelita warmisapamanchu kacharqa, 
manachayqa Sidonpi kaj Sarepta llajtayoj warmisapallaman. 

27Jinallataj Israel suyupeqa Diosmanta sut'inchaj Eliseoj tiemponpi llejtiwan 
onqosqa ashkha runakuna karqanku. Chaywanpis mana ni mayqenninku 
qhaliyachisqachu karqa, manachayqa Siria llajtayoj Namanlla, nispa. 

28Jesuspa chay nisqanta uyarispa, tantakuna wasipi tukuy kajkuna sinch'ita 
phiñarikorqanku. 

29Sayarispataj, llajtamanta jawaman Jesusta aparqanku, ima orqopichus llajta 
sayarichisqa karqa, chay pataman. Chaymantataj payta qaqaman tanqaykuyta 
munarqanku. 

30Chaywanpis Jesús paykunaj chawpinkumanta llojsispa, riporqa. 

Jesús uj runamanta supayta qharqon 

(Mc 1.21-28) 

31Chaymanta Jesús Galileapi Cafarnaún llajtaman rerqa, chaypitaj samarina 
p'unchaypi tantakuna wasipi runakunaman yachacherqa. 

32Chay runakunataj Jesuspa yachachisqanmanta mayta t'ukorqanku, 
imaraykuchus kasuchikunapaj jina yachacherqa. 

33Chaypacha tantakuna wasipi supayniyoj uj runa sinch'ita qhaparispa, nerqa: 

34Saqewayku ari. Nazaretmanta Jesús, ima nispa noqaykuwan jap'inakoj 
jamunki? Noqaykuta chinkachejchu jamunki? Noqa yachani pichus kasqaykita: 
Qanqa Diospa May Llimphu Ajllakusqan kanki, nispa. 

35Jesustajrí supayta sinch'ita k'amerqa: Ch'in kay, llojsiy chay runamanta, 
nispa. Jinapi chay supay runakunaj rikunanta chay runata pampaman 
choqarqa, llojsiytawantaj riporqa, chay runata mana imanaspa. 

36Chaypi tantasqa runakunataj t'ukuspa, ninakorqanku: Imataj kayri? Kay 
runaqa atiywan, sinch'i kallpawantaj supaykunatapis qharqon, supaykunataj 
payta kasuspa llojsinku, nispa. 

37Chayrayku Jesusqa may mentasqa karqa tukuy chaynejpi. 

Jesusqa Pedroj suegranta qhaliyachin 

(Mt 8.14-15; Mc 1.29-31) 

38Cafarnaunpi tantakuna wasimanta ripuspa, Jesusqa Simonpa wasinman 
rerqa. Chaypacha Simonpa suegran sinch'i k'aja onqoywan kasharqa. Chaypi 
kajkunataj Jesusta mañakorqanku payta qhaliyachinanpaj. 

39Chantá Pedroj suegranman qayllaykuspa, Jesusqa k'aja onqoyninta k'amerqa, 
warmitaj qhaliyakaporqa. Chay ratopacha jatarimuytawantaj, paykunapaj 
mikhunata wayk'orqa. 

Jesús onqosqakunata qhaliyachin 

(Mt 8.16-17; Mc 1.32-34) 

40Inti yaykuykushajtinña, runakuna imaymana onqoyniyojkunata Jesusman 
pusamorqanku, paytaj sapa ujta makinwan llankhaykuspa, qhaliyacherqa. 

41Jinallatataj supaykuna ashkha onqosqakunamanta qhaparispa 
llojsirarqanku: Qanqa Diospa Churin kanki, nispa. Jesustajrí chay supaykunata 
k'amispa, ch'inyacherqa, imaraykuchus paykuna yacharqanku pay Diospa 
kachamusqan Cristo kasqanta. 

Jesusqa Galileapi Diosmanta willan 

(Mc 1.35-39) 

42Sut'iyayta llajtamanta llojsispa, Jesusqa ch'innejman rerqa. Runakunataj 
payta mask'arqanku tarinankukama, chantá ama ripunanpaj jark'arqanku. 

43Jesustajrí nerqa: Wajkunamanpis Tata Diospa kamachiyninmanta sumaj 
willayta willamunallaytaj tiyan, imaraykuchus chaypaj kachamusqa kani, 
nispa. 

44Ajinamanta Jesusqa Judea jap'iypi tantakuna wasikunapi Diosmanta 
willararqa. 

Lucas 5 

Ashkha challwata jap'inku 

(Mt 4.18-22; Mc 1.16-20) 

1Jesús uj kuti Genesaret qocha kantupi kashajtin, maytapuni runakuna payman 
k'iskikamorqanku Diospa simi nisqanta uyarinankupaj. 

2Chantá Jesús qocha kantupi iskay boteta rikorqa, challwirikunataj 
botenkumanta llojsispa, challwa jap'ina ch'ipakunata t'ajsasharqanku. 

3Jinapi Jesusqa Simonpa botenman yaykuspa, boteta aswan qocha ukhunejman 
apananta nerqa. Chay botepi tiyaykuspataj, chaymanta chaypi kajkunaman 
Diosmanta yachacherqa. 

4Chantá yachachiyta tukuspa, Jesusqa Simonta nerqa: Boteykita aswan 
ukhunejman purichiy, chantá ch'ipaykichejtataj yakuman wijch'uykuychej 
challwakunata jap'inaykichejpaj, nispa. 

5Simontajrí kuticherqa: Yachachej, tukuy tutantin ni uj challwallatapis 
jap'iykuchu. Chaywanpis, nisqaykiman jina ch'ipata ujtawan wijch'uykusaj, 
nispa. 

6Ajinata ruwaspataj, may chhika challwakunata jap'erqanku, ch'ipankupis 
llik'ikunayasharqaña. 

7Chayrayku waj botepi kaj challwiri masinkuta wajyarqanku, jamuspa 
yanapanankupaj. Jamojtinkutaj, iskaynin botekunaman challwawan 
junt'acherqanku, chayraykutaj botekunaqa yakuman chinkaykoj jinaña 
kasharqanku. 

8Chayta rikuytawan, Simón Pedroqa qonqoriykukuspa, Jesusta nerqa: Tukuyta 
Kamachej, noqamanta ithirikuy, imaraykuchus juchasapa kani, nispa. 

9Chay chhika challwakunata jap'isqankurayku, Pedroqa mayta t'ukorqa, 
jinallataj paywan kajkunapis. 

10Kikillantataj Zebedeoj churinkuna Santiago, Juanwan t'ukorqanku. Paykuna 
Pedroj challwiri masinkuna karqanku. Jesustajrí Simonta nerqa: Ama 
mancharikuychu, kunanmantaqa challwata jap'inaykitaqa runakunata 
mask'anki qhatinawankupaj, nispa. 

11Chantá chay challwirikuna botenkukunata qocha kantuman aysaytawan, 
tukuy imata saqerparispa, Jesuswan riporqanku. 

Jesusqa llejti onqoyniyojta qhaliyachin 

(Mt 8.1-4; Mc 1.40-45) 

12Jesús uj llajtapi kashajtin, llejti onqoyniyoj uj runa payman chimparqa. 
Jesusta rikuytawantaj, onqosqaqa pampakama k'umuykuspa, mañakorqa: 
Wiraqochíy, munankichus chayqa, onqoyniymanta qhaliyachiwayta atinki 
llimphuchasqa kanaypaj, nispa. 

13Jesustaj makinwan llankharispa, nerqa: Arí, llimphuchasqa kanaykita 
munani, llimphuchasqa kay, nispa. Chayta Jesús nejtinkamataj, onqosqa runaqa 
llejti onqoyninmanta qhaliyaporqa. 

14Chantá Jesús nerqa: Ama ni piman kayta willankichu. Manachayqa 
sacerdoteman rispa rikuchikamuy, llimphuchasqa kasqaykimanta jaywanata 
apaspa, Moisespa kamachisqanman jina. Ajinamanta onqoyniykimanta 
llimphuchasqa kasqayki yachakonqa, nispa. 

15Mana tukuyman willarananta Jesús kamacherqa chaypis, Jesuspa ruwasqan 
tukuynejpi yachakorqa. Chayrayku may ashkha runakuna jamorqanku payta 
uyarej, jinataj onqoyninkumanta qhaliyachisqa kanankupaj. 

16Jesustajrí ch'innejman rerqa, Dioswan parlarikunanpaj. 

Jesusqa suchu runata puririchin 

(Mt 9.1-8; Mc 2.1-12) 

17Uj p'unchay Jesús yachachishajtin, wakin fariseokuna, Diospa 
kamachisqanmanta yachachejkunawan chaypi tiyasharqanku. Paykuna 
jamusqanku tukuynin Galilea jap'iymanta, Judea jap'iymanta, Jerusalén 
llajtamanta ima. Tukuyta Kamachej Diospa atiynintaj Jesuswan kasharqa 
onqosqakunata qhaliyachinanpaj. 

18Chaypacha wakin runakuna uj suchu runata phullupi wantumuspa, wasi 
ukhuman apaykuyta munarqanku Jesuspa ñawpaqenman. 

19Chaywanpis ni imaynamanta chay wasiman yaykuyta aterqankuchu, chaypi 
kajkuna ancha k'iski kasqankurayku. Chayrayku wasi pataman wicharispa, 
wasej qhatanta jusk'orqanku. Chay jusk'unejtataj suchu runata phullunpi 
Jesuspa ñawpaqenman urayk'ucherqanku. 

20Chay suchu runata apamojkuna paypi atinikusqankuta rikuspa, Jesusqa 
suchu runata nerqa: Wawqéy, juchaykeqa pampachasqaña, nispa. 

21Chantá Diospa kamachisqanmanta yachachejkuna, fariseokunawan ima 
paykuna ukhupi unanchaspa, nisharqanku: Kay runaqa pi kasqantataj 
yuyakunri, ajinata Diospa contranta rimananpajri? Dioslla juchata 
pampachayta atin, nispa. 

22Jesustajrí sonqonpi yacharqapacha imatachus yuyashasqankuta. Chayrayku 
paykunata taporqa: Imaraykutaj chay jinata yuyashankichejri? 

23Imataj aswan atikojlla kanman suchu runata ninaypaj: Juchayki 
pampachasqaña, nispa ninaychu, chayrí: Sayariy, phulluykita oqharispa, 
ripullay, nispa ninaychu? 

24Yachanaykichejpaj Runaj Churin kay pachapi atiyniyoj kasqanta juchata 
pampachananpaj kayta nisaj, nispa. Chantá Jesusqa suchu runata nerqa: Qanta 
niyki: Sayariy, phulluykita oqharispataj, wasiykiman ripuy, nispa. 

25Chantá chay ratopacha chay runaqa paykunaj rikunankuta sayarispa, 
phullunta oqharerqa. Jinaytawantaj, Diosta yupaychaspa wasinman riporqa. 

26Chaypi kajkunataj t'ukuspa, Diosta jatuncharqanku, mancharisqataj 
nerqanku: Mana jayk'aj rikusqanchejta kunan rikunchej, nispa. 

Jesusqa Leví sutiyoj runata wajyan 

(Mt 9.9-13; Mc 2.13-17) 

27Chaymanta llojsiytawan, Jesusqa impuesto cobraj uj runa Leví sutiyojta 
rikorqa. Pay impuestota cobranan chaypi tiyasharqa. Jesustaj payta nerqa: 
Yachachisqay kanaykipaj, noqawan jamuy, nispa. 

28Levitaj sayariytawan, tukuy imanta saqerpayaspa, Jesuswan puriyta 
qallarerqa. 

29Chantá Leví wasinpi jatun mikhuyta Jesuspaj wakicherqa, chaypitaj 
impuestota ashkha cobrajkunawan, wajkunawan ima paywan khuska mikhoj 
tiyaykorqanku. 

30Chayta rikuspa, fariseokunawan, Diospa kamachisqanmanta 
yachachejkunawan ima Jesuspa yachachisqankunapaj thutorqanku, 
nerqankutaj: Imarayku impuestota cobrajkunawan, juchasapakunawan ima 
mikhunkichej, ujyankichejtajri? nispa. 

31Jesustajrí kuticherqa: Mana walej kajkunachu jampikamayojta wajyananku 
tiyan manachayqa onqosqa kajkunalla. 

32Noqaqa mana cheqan runa kasqankuta yuyakojkunatachu wajyaj jamuni, 
manachayqa juchasapa kasqankuta reparakojkunata wajyani Diosman 
kutirikunankupaj, nispa. 

Ayunomanta tapukunku 

(Mt 9.14-17; Mc 2.18-22) 

33Chaypacha Jesusta nerqanku: Juanpa yachachisqankuna, fariseokunaj 
yachachisqankunapis ashkha kutita ayunanku, Dioswantaj parlarikunku. 
Qanpa yachachisqaykikunarí mikhuspalla, ujyaspalla kashanku, nispa. 

34Jesustaj uj rijch'anachinawan paykunaman kuticherqa: Yuyankichejchu 
casamientoman wajyarisqa kajkuna ayunanankuta chaypi casarakoj kashajtin? 
Manapuni, icharí? 

35Uj p'unchay chayamonqa, chaypachataj casarakoj manaña paykunawan 
kanqachu. Chaypachamá ayunanqanku, nispa. 

36Jesús kay rijch'anachinata nillarqataj: Mana pipis mawk'a p'achaman mosoj 
telawan t'irinmanchu, imaraykuchus mosoj kajqa q'entiykuspa, mawk'ata 
aswan jatunta llik'inman. Mosoj telataj mawk'a p'achapi millay rikukun. 

37Manallataj pipis mosoj vinota mawk'a qara botaman jich'anmanchu, 
imaraykuchus mosoj vinoqa poqoykuspa, mawk'a botata phatachinman. 
Jinapitaj vino jich'akunman, qara botapis usunman. 

38Chayrayku mosoj vinotaqa mosoj qara botamanpuni jich'ana. Jinaqa ni 
mayqen usonqachu. 

39Pipis unayniyoj vinota ujyaspa, mana munanmanchu mosoj vinotaqa: 
Unayniyoj vinopuni aswan sumaj, nispa. 

Lucas 6 

Samarina p'unchaymanta churanakunku 

(Mt 12.1-8; Mc 2.23-28) 

1Uj kuti samarina p'unchaypi Jesusqa trigo chajraj chawpinta risharqa, 
yachachisqankunataj trigo umata p'itispa, makinkuwan qhaqoytawan 
mikhorqanku. 

2Fariseokunatajrí paykunata taporqanku: Imaraykutaj samarina p'unchaypi 
mana ruwanata ruwashankichejri? nispa. 

3Jesustaj kuticherqa: Manachu jayk'ajpis ñawirerqankichej David, chantá 
paywan kajkuna ima yarqhachikuspa imatachus ruwasqankumanta? 

4Davidqa Diospa wasinman yaykuytawan, Diospaj t'aqasqa t'antata oqharispa 
mikhorqa, paywan kajkunamanpis mikhuchillarqataj, chay t'anta 
sacerdotekunallapaj kashajtinpis. 

5Chayta niykichej, imaraykuchus Runaj Churenqa samarina p'unchaypi 
imatachus ruwana kasqanta ninanpaj atiyniyojmin, nispa. 

Jesús makin ch'akisqa runata qhaliyachin 

(Mt 12.9-14; Mc 3.1-6) 

6Waj samarina p'unchaypi tantakuna wasiman yaykuspa Jesús yachachisharqa. 
Chaypi paña makin ch'akisqa uj runapis kashallarqataj. 

7Chaypacha Diospa kamachisqanmanta yachachejkuna, fariseokunawan ima 
Jesusta wateqasharqanku, samarina p'unchaypi runata qhaliyachejtin 
ch'ataykunankupaj. 

8Jesustajrí imatachus yuyasqankuta yachaspa, makin ch'akisqa runata nerqa: 
Jamuy, kaypi kajkunaj chawpinpi sayariy, nispa. Runataj jatarispa, 
ñawpaqenkupi sayarqa. 

9Chantá Jesús chay runakunata nerqa: Ujta tapurisqaykichej: Samarina 
p'unchaypi imatataj ruwana: Allin kajtachu, chayrí mana allin kajtachu? 
Mayqentaj aswan walej kanman: Runata qhespichinachu, chayrí wañupojta 
saqenachu? nispa. 

10Chantá Jesús muyuyninta qhawarispa, makin ch'akisqa runata nerqa: 
Makiykita jaywariy, nispa. Jaywarejtinkamataj, Jesusqa makinta qhaliyacherqa. 

11Kurajkunarí chaymanta mayta phiñarikuspa, paykunapura parlarqanku 
imatachus Jesuswan ruwanankuta. 

Jesús chunka iskayniyoj kuraj kachankunata ajllan 

(Mt 10.1-4; Mc 3.13-19) 

12Chantá Jesús uj orqoman rerqa Dioswan parlarikoj, chaypitaj sut'iyanankama 
Dioswan parlarikorqa. 

13Sut'iyamojtintaj, Jesús yachachisqankunata wajyaspa, paykunamanta chunka 
iskayniyojta ajllarqa kuraj kachankuna kanankupaj. 

14Kaykuna karqanku: Simón, pitachus Pedro nispa suticharqa, Simonpa 
wawqen Andrés, chantá Santiago, Juan, Felipe, Bartolomé. 

15Jinallataj karqanku Mateo, Tomás, Alfeoj churin Santiago, Simón Zelote 
nisqawan. 

16Chantapis kallarqankutaj waj Santiagoj churin Judas, chantá Judas Iscariote, 
pichus Jesusta jap'ichinan karqa, chay ima. 

Jesús ashkha runaman yachachin 

(Mt 4.23-25) 

17Jesuswan, chay chunka iskayniyoj kuraj kachankunawan ima orqomanta 
urayk'amuspa, uj pampaman chayarqanku. Chaypitaj payta suyasharqanku 
yachachisqankuna, waj ashkha runapis tukuy Judea jap'iymanta, Jerusalén 
llajtamanta, qocha kantupi Tiro qayllapi llajtakunamanta, Sidón qayllapi 
llajtakunamanta ima. 

18Paykuna jamusqanku Jesusta uyarinankupaj, onqoyninkumantapis 
qhaliyachisqa kanankupaj. Supaykunawan ñak'arejkunatapis Jesús 
kacharichillarqataj. 

19Tukuyninkutaj Jesusta llankhariyta munarqanku, imaraykuchus paymanta 
llojsej atiynin tukuyta qhaliyacherqa. 

Diospa ñawpaqenpi kusikuyniyoj 

(Mt 5.1-12) 

20Chantá Jesús yachachisqankunata qhawarispa, nerqa: Kusikuyniyojmin 
kankichej qankuna wajchakuna, imaraykuchus Diospa kamachiynenqa 
qankunapaj. 

21Kusikuyniyojmin kankichej kunan yarqhachikojkunaqa, imaraykuchus 
sajsachisqa kankichej. Kusikuyniyojmin kankichej kunan waqajkunaqa, 
imaraykuchus qankunaqa qhepaman kusirikunkichej. 

22Kusikuyniyojmin kankichej pikunachus Runaj Churinrayku waj runakuna 
chejnisojtiykichej, paykuna ukhumanta qharqosojtiykichej, rimasojtiykichej, 
millay runakunata jina qhesachasojtiykichej ima. 

23Chaypacha jatun kusiywan kusikunkichej, imaraykuchus janaj pachapi 
t'inkaykichejqa may jatun kanqa. Ñawpa runakunapis kikillantataj Diosmanta 
sut'inchajkunata ñak'aricherqanku. 

24Ay, qhapaj runakuna, qankunawanqa imallachus kanqapis, imaraykuchus 
kusikuyniykichejqa kunallanpaj kay pachallapi kanqa. 

25Ay, mikhunawan sajsasqa kajkuna, qankunawanqa imallachus kanqapis, 
imaraykuchus qhepaman sinch'ita yarqhachikunkichej. Ay, kunan asikojkuna, 
qankunawanqa imallachus kanqa, imaraykuchus qhepaman sinch'ita 
llakikunkichej, waqankichejtaj. 

26Ay, runaj jatunchanan kajkuna, qankunawanqa imallachus kanqapis. Ñawpa 
tataykichejkuna kikillantataj llulla sut'inchajkunata jatuncharqanku, nispa. 

Awqakunata munakuna 

(Mt 5.38-48; 7.12) 

27Jesús nillarqataj: Qankuna uyariwajkunaman noqa niykichej: 
Awqaykichejkunata munakuychej, qankunata chejnisojkunapajtaj allin kajta 
ruwaychej. 

28Jinallataj qankunata maldicejkunapaj Diospa sutinpi saminchaychej, 
qhasimanta qankunata tumpajkunapajtaj Diosmanta mañapuychej. 

29Pipis uyaykipi laq'asojtenqa, uj lado uyaykitawan rikuchiy. Pipis 
qhatakunaykita qhechusojtenqa, camisaykitawan qopuy. 

30Pichus imatapis mañakusojmanqa qoriy. Qanpata kajta apakapojmantapis 
amaña mañakapuychu. 

31Imaynatachus runa qankunapaj ruwanankuta munankichej, ajinallatataj 
qankunapis paykunapaj ruwaychej. 

32Sichus qankunata munakojkunallata munakunkichej chayqa, ima aswan 
allintataj ruwankichejri? Chaytaqa juchasapakunapis ruwallankutaj. 

33Sitajchus qankunata allinta ruwajkunallapaj allinta ruwankichej chayqa, 
imaynatataj Dios chaymanta t'inkachisunkichejmanri? Chaytaqa 
juchasapakunapis ruwallankutaj. 

34Kutichipusunaykichejta suyaspalla imatapis mañarinkichej chayqa, 
imaynatataj Dios chaymanta t'inkachisunkichejmanri? Juchasapakunapis 
imatapis mañarinakunku, imaraykuchus purajmanta mask'anku uj jinatawan 
jap'iyta. 

35Qankunarí awqaykichejkunata allinta ruwaspa munakuychej. Manuspapis, 
ama suyaychu imatapis kutichipusunankuta. Jinamanta t'inkaykichej jatun 
kanqa, qankunataj Patapi Kaj Diospa wawankuna kankichej. Diosqa paymanta 
mana yuyarikojkunata, millay sonqoyojkunata ima khuyarin. 

36Chayrayku qankunapis khuyakuyniyoj kaychej ari, imaynachus 
Tataykichejpis khuyakuyniyoj, ajina. 

Mana wajkunata juchachanachu 

(Mt 7.1-5) 

37Ama pitapis juchachaychejchu ama juchachasqa kanaykichejpaj, nitaj 
juzgaychejchu ama juzgasqa kanaykichejpaj. Wajkunaj juchankutapis 
pampachay, Diostaj juchaykichejtapis pampachallanqataj. 

38Wajkunaman allin kajta jaywariychej, Diostaj qankunamanpis 
jaywarillasonqachejtaj wayaqaykichejpi phullchirishajta, mat'i winasqata, 
thalaykurisqata ima. Imaynatachus wajkunaman qonkichej, ajinallatataj Dios 
qankunaman kutichisonqachej, nispa. Ajinata Jesús nerqa. 

39Jesús uj rijch'anachinatawan nillarqataj: Ñawsa runa atinmanchu waj ñawsa 
runata pusaykachayta? Manachu iskayninku mayqen t'oqomanpis 
urmaykunkuman? 

40Pichus yachakojqa mana yachachejninmanta aswan kurajchu. Chaywanpis 
sumajta yachaqakuspaqa, pay yachachejnin jina kanqa. 

41Imaraykutaj wawqeykej ñawinpi q'opata qhawanki, qanpa ñawiykipitaj 
kurkuta mana reparakunkichuri? 

42Qanpa ñawiykipi chhikan kurku kashajtin, imaynatataj wawqeykita niwaj: 
Wawqéy, ñawiykimanta q'opata orqhojta saqeway, nispa. Puraj uya, 
ñawiykimantaraj ñawpajta kurkuta orqhokuy. Chantá allinta qhawarispa, 
wawqeykej ñawinmanta q'opata orqhoyta atinki. 

Sach'aj poqoyninmanta rijch'anachina 

(Mt 7.17-20; 12.33-35) 

43Mana sumaj sach'a kanchu mana walejta poqojqa, nitaj kanchu mana walej 
sach'a sumajta poqojqa. 

44Sapa sach'ata poqosqanpi rejsinchej. Higotaqa mana khiñimantachu 
pallanchej, nillataj uvatapis thaqokunamantachu. 

45Jinallataj sumaj runaqa allinta parlan, imaraykuchus sonqonqa allin 
imakunawan junt'a kashan. Millay runarí mana allin kajta parlan, 
imaraykuchus sonqonqa mana allinkunawan junt'a. Imawanchus runaj sonqon 
junt'a kashan, chayman jina parlan. 

Iskay wasikunamanta rijch'anachina 

(Mt 7.24-27) 

46Imaraykutaj: Tukuyta Kamachej kanki, nispa niwankichej, manataj nisqayta 
ruwankichejchuri? 

47Sichus pipis noqaman jamuspa, yachachisqayta uyarin, nisqaytataj ruwan 
chayqa, chay runa pimanchus rijch'akusqanta nisqaykichej. 

48Chay runa rijch'akun, pichus wasinta ruwayta qallarinanpaj, ñawpajta sumaj 
ukhuta allasqa chhankata taripanankama, chayman. Chantá chay patapi 
rumimanta cimientota churasqa. Chaymanta sinch'ita parajtin, mayoqa 
wasarispa wasiman wajtakamusqa. Chaywanpis waseqa mana imanakusqachu, 
chhanka patapi ruwasqa kasqanrayku. 

49Sichus pipis nisqayta uyarispa mana ruwanchu chayrí, pay rijch'akun pampa 
patallapi wasita ruwakojman. Mayoqa wasarispa, wasiman wajtakamusqa, 
urmachispataj raqayllaman tukurparichisqa, nispa. Ajinata Jesús yachacherqa. 

Lucas 7 

Jesús soldado kamachejpa uywasqanta qhaliyachin 

(Mt 8.5-13; Jn 4.43-54) 

1Chay runakunaman yachachiyta tukuspa, Jesusqa Cafarnaún llajtaman 
kutirerqa. 

2Chaypitaj romano soldadokunaj capitanninkoj munasqa uywasqan onqosqa 
kasharqa, wañuy patapi jinaña. 

3Jinapi chay capitán Jesusmanta parlajta uyarispa, judiokunamanta 
kurajkunata kacharqa, Jesusta pusamunankupaj paypa uywasqanta 
qhaliyachinanpaj. 

4Jesusman qayllaykuspataj, paykuna maytapuni rinanta mañarikorqanku, 
nerqankutaj: Allinpuni kanman capitanta yanapanaykeqa, 

5imaraykuchus payqa ayllunchejta munakun. Tantakuna wasitapis 
ruwachipuwanchej, nispa. 

6Jinapi Jesús paykunawan khuska rerqa. Wasi qayllapiña kashajtinkutajrí, 
capitanqa kawsaqenkunata kacharqa Jesusta kay jinata ninankupaj: 
Wiraqochíy, ama wasiykamaqa jamuychu, imaraykuchus noqaqa mana 
wasiyman yaykunaykipaj jinachu kani. 

7Chayrayku mana munarqanichu qanman jamuyllatapis. Aswanpis uj simillata 
niy, uywasqaytaj qhaliyaponqa. 

8Yachani qhaliyapunanta, imaraykuchus noqapis kamachejniyoj kani, 
jinallatataj soldadokunatapis kamachini. Ujninta nini rinanta, paytaj rin. Wajta 
nini jamunanta, jamuntaj. Uywasqaytapis nini: Kayta ruway, nispa, paytaj 
chayta ruwanpacha, nispa. 

9Chayta uyarispa, Jesusqa t'ukorqa. Chantá paywan rejkunaman kutirispa, 
nerqa: Kayta niykichej: Kay runa noqapi atinikusqanta jinaqa Israel ayllupi 
mana tarinichu, nispa. 

10Chaymanta capitanpa kachasqan runakuna capitanpa wasinman kutipuspa, 
onqosqata qhaliyasqataña tariparqanku. 

Jesús Naín llajtapi warmisapaj churinta kawsarichin 

11Chaymanta Jesús Naín llajtaman risharqa, jinapitaj yachachisqankuna, 
ashkha runakuna ima paywan rerqanku. 

12Llajta qayllapitaj Jesús tinkukorqa uj wañusqata p'ampaj apashajkunawan. 
Chay wañusqaqa warmisapaj uj k'ata churin karqa. Ashkha runataj llajtamanta 
chay warmiwan risharqanku. 

13Jinapi Tukuyta Kamachej Jesús warmisapata sinch'ita waqashajta rikuspa, 
payta khuyapayarqa. Jesustaj nerqa: Ama waqaychu, nispa. 

14Chantá Jesús qayllaykuspa, aya apanata llankharerqa, wantojkunataj 
sayarqanku. Jesustaj wañusqata nerqa: Wayna, qanta niyki: Sayariy, nispa. 

15Jinallapi wañusqaqa tiyaykamuspa, parlarerqa. Jesustaj chay waynataqa 
kawsashajta mamanman qoporqa. 

16Chayta rikuspa, tukuyninku mancharikorqanku, Diostataj kay jinata 
jatuncharqanku: Diosmanta may atiyniyoj uj sut'inchaj noqanchejmanta 
sayarin, nispa. Wajkunataj nerqanku: Diosqa ajinata ayllunta yanapaj jamun, 
nispa. 

17Chantá Jesuspa chay ruwasqanqa tukuynin Judea jap'iypi, muyuynintinpi ima 
yachakorqa. 

Bautizaj Juanpa kachankuna 

(Mt 11.2-19) 

18Chay tukuy imamanta Bautizaj Juanpa yachachisqankuna payman 
willamorqanku. Jinapi Juan paykunamanta iskayta wajyarqa. 

19Jinaspataj, paykunata kacharqa Jesusta tapunankupaj: Qanchu kanki, 
pitachus Dios kachamunan karqa, chayqa, chayrí wajtachu suyasqayku? nispa. 

20Chantá Jesusman rispa, paykuna nerqanku: Bautizaj Juan kachamuwayku 
qanta tapojta: Qanchu kanki, pitachus Dios kachamunan karqa, chayqa, chayrí 
wajtachu suyasqayku? nispa. 

21Chaypacha Jesús ashkha runata nanayninkumanta, onqoyninkumanta ima 
qhaliyacherqa, runakunamantataj millay supaykunatapis qharqollarqataj. 
Jinallataj ashkha ñawsakunatapis qhawaricherqa. 

22Chantá Jesusqa Juanpa kachankunaman kuticherqa: Kutipuspa, Juanman 
imatachus rikusqaykichejta, uyarisqaykichejta ima willamuychej: Ñawsakuna 
rikunku, suchukunapis puririnku, jinataj llejti onqoyniyojkuna llimphuchasqa 
kanku. Joq'arakunapis uyarinku, wañusqakuna kawsarimunku, 
wajchakunamanpis Diosmanta sumaj willay willakun. 

23Kusikuyniyojmin pichus mana iskayrayaspa noqapi atinikojqa, nispa. 

24Juanpa kachankuna ripusqankutawan, Jesusqa Juanmanta runakunaman 
parlayta qallarerqa: Qankuna ch'in pampaman imata qhawajtaj rerqankichejri? 
Wayraj wajtaykachasqan soqosotachu qhawaj rerqankichej? 

25Manachayrí imatataj rikorqankichejri? Sumaj p'achayoj runatachu? Qankuna 
yachankichej, pikunachus sumaj p'achallisqa kaspa, chhika patapi kawsajkuna 
kamachina wasikunapi kashanku. 

26Jina kajtenqa, imatapunitaj rikumorqankichej? Diosmanta sut'inchajtachu? 
Arí, noqatajrí niykichej Diosmanta sut'inchajmantapis aswanraj kasqanta. 

27Juanmanta Diospa Qhelqachisqanpi kay jinata nin: Willajniyta ñawpaqeykita 
kachamuni ñanta wakichipusunanpaj, nispa. 

28Noqataj niykichej: Tukuy runamanta mana ujllapis Juanmanta nisqaqa aswan 
kuraj kanchu. Chaywanpis, Diospa kamachiyninpi aswan mana kasu ruwana 
kajqa paymanta aswan kurajraj, nispa. 

29Chayta uyarispa, tukuy runa, impuestota cobrajkuna ima nerqanku Diospa 
ruwasqan cheqanpuni kasqanta, imaraykuchus paykuna Juanwan 
bautizachikuspa, Diospa kamachisqanta kasusqanku. 

30Chaywanpis fariseokuna, Diospa kamachisqanmanta yachachejkuna ima, 
imatachus Dios paykunapaj munasqanta qhesacharqanku, imaraykuchus mana 
Juanwan bautizachikusqankuchu. 

31Chantá Jesús nillarqataj: Kay tiempopi kawsaj runakunata imamantaj 
rijch'achiymanri? Imamantaj rijch'akunkuri? 

32Paykunaqa plazapi pujllaj wawakunaman rijch'akunku, imaynatachus wawa 
masinkuta qhaparispa, ninku: Qenata tocapuyku, qankunarí mana 
tusunkichejchu. Chantá llakiy takiykunata takipuyku chaypis, mana 
waqankichejchu, nispa. 

33Chayta niykichej, imaraykuchus Bautizaj Juan jamuspa, t'antata mana 
mikhojchu, nitaj vinota ujyajchu. Qankunataj nerqankichej: Payqa supayniyoj, 
nispa. 

34Runaj Churin jamojtintajrí, mikhusqanrayku, ujyasqanraykutaj ninkichej: 
Kay runaqa anchata mikhun, ujyantaj, chantá juchasapakunawan, impuestota 
cobrajkunawan ima kawsakun, nispa. 

35Jinapis noqanchej Dios yachayniyoj kasqanta reparanchej, yachachisqanta 
qhatejkuna imaynatachus kawsasqankuta rikuspa, nispa. 

Jesusqa fariseo Simonpa wasinpi 

36Uj fariseoqa Jesusta paywan mikhunanpaj wajyarikorqa. Jesustaj fariseoj 
wasinman rispa, mikhoj tiyaykukorqa. 

37Chay llajtapi millay kawsayniyoj uj warmi karqa, paytaj uyarerqa Jesús 
fariseoj wasinpi kasqanta. Jinapi pay sumaj q'apashaj jawinata yuraj rumi 
yuritupi chayman aparqa. 

38Chantá Jesuspa chakin qayllapi chukuykuspa, waqayta qallarerqa. 
Waqayninwantaj chakinta joq'ochaspa, chujchanwan ch'akicherqa. Jesuspa 
chakinta much'aspataj, sumaj q'apashaj jawinawan jawiykorqa. 

39Chayta rikuspa, Jesusta wajyarikoj fariseoqa sonqonpi nerqa: Sichus kay runa 
cheqapuni Diosmanta sut'inchaj kanman chayqa, rejsinmanchá imayna millay 
kawsayniyoj warmichus payta llankhaykushasqanta, nispa. 

40Jesustajrí nerqa: Simón, ujta nisqayki, nispa. Paytaj nerqa: Yachachej, niway 
ari, nispa. 

41Chantá Jesús uj rijch'anachinata nerqa: Iskay runakuna qolqe manoj runaman 
manu kasqanku. Ujnin kajqa phishqa pachaj qolqe manu kasqa, ujnintaj 
phishqa chunkalla. 

42Mana imaynamanta kutichipuyta atejtinku, manojqa iskayninkuta khuyaspa, 
manaña mañakapusqachu. Kunan niway ari: Chay iskayninkumanta mayqentaj 
chay khuyaj runata astawan munakonqari? nispa. 

43Simontaj kuticherqa: Pichus astawan ashkha manu karqa, chaychá kanman, 
nispa. Jesustaj nerqa: Arí, allintamá ninki, nispa. 

44Chantá warmiman kutirispa, Jesusqa Simonta nillarqataj: Rikushankichu kay 
warmita? Wasiykiman yaykumojtiy, qan mana chakiyta mayllakunaypaj 
yakullatapis jaywariwarqankichu. Payrí, waqayninwan chakiyta mayllan, 
chujchanwantaj ch'akichin. 

45Qanqa mana much'aykuwaspa napaykuwarqankichu. Payrí 
yaykumusqaymantapacha chakiyta much'aspa mana sayk'unchu. 

46Manallataj umayta sumaj q'apashaj jawinawan jawiwarqankichu. Paytajrí, 
chakiyta sumaj q'apashaj jawinawan jawin. 

47Chayrayku niyki: Kay warmej may chhika millay ruwasqantaqa noqa 
pampachani, chayraykutaj paypis kayta ruwaspa, sinch'ita 
munakuwasqanmanta yachayta qon. Pichus juchan pisilla kasqanta yuyajrí, 
chay juchan pampachasqa kajtin, pichus pampachajta pisillata munakonqa, 
nispa. 

48Chantá Jesusqa warmita nerqa: Juchaykeqa pampachasqaña, nispa. 

49Jesuswan khuska mikhojkunarí paykunapura ninakuyta qallarerqanku: Pitaj 
kay runa kanman juchatapis pampachananpajri? nispa. 

50Jesustajrí warmita nerqa: Noqapi atinikusqaykirayku qhespichisqa kanki. 
Chayrayku mana imamanta llakikuspa, ripuy, nispa. 

Lucas 8 

Jesusta yanapaj warmikuna 

1Chaymanta Jesús tukuy llajtaman, tukuy ranchoman ima rerqa, Diospa 
kamachiyninmanta sumaj willayta yachachispa. Paywan khuskataj chunka 
iskayniyoj kuraj kachankunapis rillarqankutaj. 

2Jinallataj wakin warmikunapis paywan khuska rerqanku. Chay 
warmikunamantaqa Jesús supaykunata qharqosqa, onqoykunamantataj 
qhaliyachisqa. Chaykuna karqanku: María Magdalena, pimantachus Jesús 
qanchis supaykunata qharqosqa, chay. 

3Chuzaj warmin Juanapis kallarqataj. Chuza sutiyojqa Herodespa mayordomon 
karqa. Chantá Susana, waj ashkha warmikuna ima Jesuswan rispa, 
kapuyninkuwan payta yanapaj kanku. 

Tarpoj runamanta rijch'anachina 

(Mt 13.1-9; Mc 4.1-9) 

4Uj kutipi ashkha runakuna tukuy llajtamanta Jesusman jamorqanku. 
Tantakojtinkutaj, Jesús uj rijch'anachinata paykunaman yachacherqa. 

5Pay nerqa: Uj runa tarpoj llojsisqa. Grano mujuta qhallishajtintaj, wakin muju 
ñannejman urmasqa, chaypitaj purejkuna sarurasqanku. P'isqokunataj 
jamuspa, mikhukapusqanku. 

6Wakin mujutaj rumirara pisi jallp'ayojman urmasqa, p'utumuspataj, 
ch'akipusqa jallp'a pisi kasqanrayku. 

7Wakin mujutaj khishkarara chawpiman urmasqa, chay khishkakunataj 
chajrawan khuska wiñaspa, p'utumojta p'ampaykusqanku. 

8Wakin mujutajrí sumaj jallp'aman urmasqa, p'utumuspataj, poqosqa pachajta 
sapa mujumanta, nispa. Jesús chayta niytawantaj, aswan jatunmanta nerqa: 
Pichus nisqayta jap'ikuyta munajqa allinta uyarichun, nispa. 

Imapajtaj kay rijch'anachinari? 

(Mt 13.10-17; Mc 4.10-12) 

9Chantá yachachisqankuna Jesusta taporqanku: Ima niytataj munan chay 
rijch'anachinari? nispa. 

10Paytaj nerqa: Qankunamanqa Dios kamachiyninmanta pakasqa yachayta 
rejsichisunkichej. Wajkunamanrí rijch'anachinakunawan parlan, Diospa 
Qhelqachisqanpi nin jina: Qhawashaspapis, mana rikonqankuchu. 
Uyarishaspapis, manataj entiendenqankuchu, nispa. 

Jesusqa tarpoj runamanta sut'inchan 

(Mt 13.18-23; Mc 4.13-20) 

11Chantá Jesús nerqa: Chay rijch'anachina kayta niyta munan: Mujoqa Diospa 
simi nisqanwan ninakun. 

12Wakin runakuna ninakunku ñan patapi t'akasqa mujuman. Paykuna Diospa 
simi nisqanta uyarinku. Chaywanpis Kuraj Supay jamuspa, sonqonkumanta 
Diospa simi nisqanta qhechurparin ama Diospi atinikunankupaj, nitaj 
qhespichisqa kanankupaj. 

13Rumirara jallp'api t'akasqa mujurí ninakun, pikunachus Diospa simi nisqanta 
uyariytawan kusiywan jap'inku, chaykunaman. Chaywanpis paykuna mana 
allin saphichasqa kasqankurayku, pisi p'unchayllata Diospi atinikunku, llakiy 
qhatejtintaj, qhepaman kutiripunku. 

14Khishkarara jallp'api t'akasqa mujupis uyarejkunawan ninakullantaj. 
Chaywanpis paykuna kay kawsaymanta phutikuykunawan, qhapaj kayta 
munanawan, sonqonkoj munayninta ruwayta munanawan ima atipachikunku. 
Chayraykutaj mana poqonankukama wiñankuchu. 

15Sumaj jallp'api t'akasqa mujurí ninakun, pikunachus tukuy sonqowan, 
cheqan yuyaywantaj Diospa simi nisqanta uyarinku, chaykunawan. Paykuna 

sonqonkupi Diospa simi nisqanta sumajta jap'ikuspa, chaymanta ch'ipakunku. 
Chantá pacienciawan sumajta poqoj planta jina kanku, nispa. 

Lamparamanta rijch'anachina 

(Mc 4.21-25) 

16Jesús nillarqataj: Mana pipis lamparata jap'ichispa, wich'iwan 
k'umpuykunchu, nitaj puñuna uraman churaykunchu. Aswanpis pataman 
churan, wasiman yaykojkuna k'anchayniyoj kanankupaj. 

17Tukuy pakasqa kajpis jinallataj mana sut'inchasqa kajpis 
sut'inchakonqapuni. Nitaj pakasqallapuni kayta atinchu mana yachakuspaqa, 
manachayqa sut'inchakonqapuni. 

18Chayrayku, allinta uyariwaychej ari: Kapuyniyojmanqa Dios astawanraj 
qonqa. Mana kapuyniyojmantatajrí kapusqanta yuyasqantapis Dios 
qhechonqa, nispa. 

Jesuspa maman, wawqenkunawan 

(Mt 12.46-50; Mc 3.31-35) 

19Maypichus Jesús kasharqa, chay cheqaman maman chantá wawqenkuna ima 
jamorqanku. Chaywanpis mana qayllaykuyta aterqankuchu runakuna k'iski 
kasqankurayku. 

20Jinapi Jesusman willacherqanku: Mamayki, wawqeykikunawan ima jawapi 
mask'ashasunku, qanwan tinkukuyta munaspa, nispa. 

21Jesustajrí kuticherqa: Mamaywan, wawqeykunawan ima kanku, pikunachus 
Diospa simi nisqanta uyarinku, ruwankutaj, chaykuna, nispa. 

Jesús sinch'i wayrata, phiñarikoj qochatawan thañichin 

(Mt 8.23-27; Mc 4.35-41) 

22Uj p'unchay Jesús yachachisqankunawan khuska boteman yaykuspa, nerqa: 
Jakuchej qocha chimpaman, nispa. Jinataj botepi kachaykukorqanku. 

23Rishajtinkutaj, Jesús puñurikaporqa. Jinallapi mama qochapi manchay sinch'i 
wayra oqharikorqa, yakutaj boteta chinkaykuchisharqaña. 

24Jesuspa yachachisqankunataj payman qayllaykuspa, rijch'aricherqanku: 
Yachachej, Yachachej, chinkaykushanchejña, nispa. Chantá Jesús 
rijch'ariytawan, wayrata k'amerqa, yaku oqharikojtawan. Jinallapi wayra 
thañerqa, yakupis tiyaykaporqa. 

25Chaymantataj yachachisqankunaman nerqa: Maytaj noqapi 
atinikusqaykichejri? nispa. Paykunatajrí mancharikuspa, t'ukorqanku, 
paykunapurataj tapunakorqanku: Pitaj kay runa kanmanri wayratapis, 
yakutapis kamachejtin kasunankupajri? nispa. 

Gerasamanta supayniyoj runa 

(Mt 8.28-34; Mc 5.1-20) 

26Ajinamanta Galilea qocha chimpapi Gerasa jap'iyman chayarqanku. 

27Jesús botemanta urayk'usqantawantaj, Gerasa llajtayoj uj runa jamuspa, 
payman qayllaykorqa. Payqa unayña supayniyoj kasqa. Chayrayku mana 
p'achallikojchu, nitaj wasinpipis sayajchu, manachayqa panteonpi tiyakoj. 

28Jinapi Jesusta rikuytawan, pay ñawpaqenman wijch'uykukorqa, 
qhaparispataj nerqa: Ima ruwanayki tiyan noqawan, Patapi Kaj Diospa Churin 
Jesús? Mañakuyki ama ñak'arichinawaykita, nispa. 

29Chantá Jesusqa supayta kamacherqa chay runamanta llojsinanta. Supayqa 
sapa kuti chay runawan munayninta ruwaj. Runakunataj chay runaj chakinta, 
makintawan ima cadenawan wataj kanku. Chaywanpis pay cadenata p'itiraj, 
supaytaj ch'innejman ayqechej. 

30Chantá Jesús chay supayta taporqa: Imataj sutiyki? nispa. Supaytaj 
kuticherqa: Suteyqa Tropa, nispa. Chayta nerqa chay runaman ashkha 
supaykuna yaykusqankurayku. 

31Chay supaykunatajrí Jesusmanta mañakorqanku ama paykunata ukhu 
pachaman kachaykunanta. 

32Chaypacha qaylla lomapi wakin runakuna ashkha khuchita michisharqanku, 
supaykunataj mañakorqanku chay khuchikunaman yaykojta saqenanta. 
Jesustaj yaykunankuta saqerqa. 

33Chantá, supaykuna runamanta llojsispa, khuchikunaman yaykorqanku. 
Khuchikunataj imata jina phawaspa, qaqanta mama qochaman 
wijch'uykukorqanku, jeq'eqaspataj wañurarqanku. 

34Khuchikunata michejkunataj chayta rikuspa, ayqerqanku, rispataj llajtapi, 
campopi ima runakunaman imatachus rikusqankuta willamorqanku. 

35Jinapi runakuna rerqanku imachus kasqanta rikoj, Jesusman qayllaykuspataj, 
ñawpaqenpi chay runata tiyashajta rikorqanku, pimantachus supaykuna 
llojsisqanku, chayta. Jinataj chay runata p'achallisqata, yuyayninpitaj kashajta 
rikuspa, manchachikorqanku. 

36Jesuspa ruwasqanta rikojkunapis willallarqankutaj chay runa imaynatachus 
supaykunamanta kacharichisqa kasqanta. 

37Chantá Gerasa cheqapi tiyakojkuna anchatapuni manchachikuspa, 
maytapuni Jesusta mañarqanku chay cheqamanta ripunanta. Jesustaj 
ripunanpaj boteman yaykorqa. 

38Jinapi supaykunamanta kacharichisqa runaqa Jesusmanta mañakorqa: 
Saqeway qanwan rejta, nispa. 

39Jesustajrí payta kachapuspa, nerqa: Wasiykiman kutipuy, chaypitaj willaray 
imatachus Dios qanpaj ruwasqanta, nispa. Chantá pay ripuspa, llajtantinpi 
tukuyman willararqa imatachus Jesús paypaj ruwasqanta. 

Jesusqa Jairoj ususinta kawsarichin, yawar apayniyoj warmitapis qhaliyachin 

(Mt 9.18-26; Mc 5.21-43) 

40Ujtawan Jesús qocha chimpaman kutirejtin, ashkha runakuna kusiywan 
taripaj rerqanku, imaraykuchus tukuyninku payta suyasharqanku. 

41Chantá Jairo sutiyoj uj runa jamorqa. Payqa tantakuna wasipi kamachej 
karqa. Jesuspa ñawpaqenpi qonqoriykukuspataj, wasinman rinanta 
mañarikorqa, 

42imaraykuchus uj k'ata ususin, pichus chunka iskayniyoj watayoj jina karqa, 
pay wañunayasharqaña. Jesús chayman rishajtintaj, ashkha runakuna 
maytapuni payman k'iskikamorqanku. 

43Paykuna ukhupi uj warmi karqa, chunka iskayniyoj wataña yawar apaywan 
onqosqa. Payqa maytapuni jampikamayojkunawan jampichikuspa kapuyninta 
tukuchisqa, manataj pipis qhaliyachiyta atisqachu. 

44Jinapi chay warmeqa Jesusman qhepallanmanta qayllaykuspa, p'achanpa 
kantunta llankhaykorqa. Llankhaykusqantawantaj, warmej yawar apaynin 
ch'akiporqa. 

45Chantá Jesús nerqa: Pitaj llankhaykuwanri? nispa. Chay runakunamanta ni pi 
nerqachu payta llankhaykusqanta. Chayraykutaj Pedro nerqa: Yachachej, 
runakuna k'iskikamuspa tukuynejmanta ñit'imushasunku, qantaj nishanki: 
Pitaj llankhaykuwanri? nispa. 

46Jesustajrí kuticherqa: Pipunichá llankhaykuwan, imaraykuchus noqamanta 
atiy llojsisqanta reparakuni, nispa. 

47Chantá chay warmi mana pakakuyta atispa, Jesusman kharkatitispa 
qayllaykorqa. Ñawpaqenman qonqoriykukuspataj, tukuy runaj ñawpaqenpi 
sut'incharqa, imaraykuchus Jesusta llankhaykusqanta, imaynatatajchus 
llankhaykusqantawan, onqoyninmanta qhaliyasqanta ima. 

48Chantá Jesús nerqa: Wawáy, noqapi atinikusqaykirayku qhaliyachisqa kanki. 
Kunantaj sonqo tiyaykusqa ripuy, nispa. 

49Jinata Jesús parlashajtillanraj, tantakuna wasipi kamachej Jairoj wasinmanta 
ujnin kamachin jamuspa, nerqa: Ususiyki wañupunña. Amaña Yachachejta 
jamunanta niychu, nispa. 

50Jesustajrí chayta uyarispa Jairota nerqa: Ama llakikuychu, manachayqa 
noqapi atinikullay, wawaykitaj kawsarenqa, nispa. 

51Jairoj wasinman chayajtinku, Jesusqa Pedrota, Juanta, Santiagota, ch'iriskaj 
tatanta, mamantawan imalla wasiman yaykojta saqerqa, wajkunatatajrí mana. 

52Chaypitaj ashkha runakuna sonqo nanayta ch'iriskamanta waqasharqanku. 
Chantá Jesús paykunata nerqa: Amaña waqaychejchu, ch'iriskaqa manamin 
wañunchu, puñushallan, nispa. 

53Chayta uyarispa, runakuna Jesusmanta asikorqanku, chay ch'iriska 
wañusqapuni kasqanta yachasqankurayku. 

54Jesustajrí ch'iriskata makinmanta jap'iykuspa, jatunmanta nerqa: Imillita, 
sayariy, nispa. 

55Jinapi ch'iriska kawsarimuspa, chay ratopacha sayarerqa. Jesustaj nerqa 
mikhunata payman jaywanankuta. 

56Ch'iriskaj tatankunarí, maytapuni t'ukorqanku. Chaywanpis Jesús paykunata 
nerqa ama pimanpis chaymanta willanankuta. 

Lucas 9 

Jesusqa kuraj kachankunata kachan 

(Mt 10.5-15; Mc 6.7-13) 

1Uj kuti Jesús chunka iskayniyoj yachachisqankunata tantaykuspa, 
paykunaman atiyta qorqa, tukuy imaymana supaykunata runamanta 
qharqonankupaj, onqosqakunatapis qhaliyachinankupaj. 

2Chantá paykunata kacharqa Diospa kamachiyninmanta willaramunankupaj, 
onqosqakunata qhaliyachinankupaj ima. 

3Nerqataj: Ñanpajqa ama imatapis apakuychejchu: Ni varata, ni wayaqata, ni 
t'antata, nitaj qolqeta, nillataj iskay p'achatapis. 

4Mayman rispaqa, uj wasillapi qhepakuychej, chay llajtamanta 
ripunaykichejkama. 

5Sichus maypipis mana wajyarisunkichejmanchu chayqa, chay llajtamanta 
ripuychej, chakiykichejmanta jallp'ata thalarakuspa, ajinamanta mana allin 
ruwasqankuta yachanankupaj, nispa. 

6Chantá Jesuspa yachachisqankuna puririspa, tukuy ranchokunata rerqanku, 
Diosmanta sumaj willayta willaraspa, onqosqakunatapis qhaliyachispa. 

Bautizaj Juanta wañuchinku 

(Mt 14.1-12; Mc 6.14-29) 

7Galileapi kuraj kamachej Herodes Antipas sutiyojqa Jesuspa tukuy 
ruwasqanta yachaspa, imatachus ruwananta mana yacharqachu, 
imaraykuchus runa nisharqanku: Bautizaj Juan wañusqamanta kawsarimun, 
nispa. 

8Wajkunataj nerqanku: Diosmanta ñawpa sut'inchaj Elías ujtawan rikhurimun, 
nispa. Wajkunapis nillarqankutaj: Diosmanta mayqen ñawpa sut'inchajchá 
kawsarimun, nispa. 

9Herodestajrí nerqa: Noqaqa Juanpa umanta qholucherqani. Kay runarí pitaj 
kanmanri, chay jinatapuni kay imakunata paymanta uyarinaypajri? nispa. 
Chayrayku Herodesqa Jesusta rikuytapuni munasharqa. 

Jesús 5.000 runakunaman mikhuchin 

(Mt 14.13-21; Mc 6.30-44; Jn 6.1-14) 

10Mayk'ajchus Jesuspa kuraj kachankuna kutimorqanku chaypacha, Jesusman 
willarqanku tukuy imatachus ruwasqankumanta. Chantá paykunata 
pusariykukuspa, Jesusqa Betsaida llajtanejman rerqa. 

11Chaywanpis runakuna chayta yachaspa, payman rerqanku, 
chayajtinkukamataj, Jesús paykunaman Diospa kamachiyninmanta 
yachacherqa. Chantá onqosqakunatapis qhaliyacherqa. 

12Inti yaykushajtinña, chunka iskayniyoj yachachisqankuna Jesusman 
qayllaykuspa, nerqanku: Kay runakunata kachapullayña. Ripuchunku kay 
qayllapi ranchokunaman, wasikunaman ima wajyarichikunankupaj, 
mikhunatapis rantikunankupaj, imaraykuchus kay ch'innejpi ni ima kanchu, 
nispa. 

13Jesustajrí kuticherqa: Qankunamin paykunata mikhuchiychej, nispa. 
Paykunataj kuticherqanku: Phishqa t'antalla, iskay challwallawan kapuwayku. 
Kay chhika runapajqa noqaykuchá mikhunata rantej riykuman, ari, nispa. 

14Chay runakunamanta qhari kajkunalla 5.000 jina karqanku. Chantá Jesús 
yachachisqankunata nerqa: Phishqa chunkamanta phishqa chunka 
tiyarachiychej, nispa. 

15Jesuspa kamachisqanman jina ruwaspataj, tukuyninkuta tiyaracherqanku. 

16Jinapi Jesús chay phishqa t'antata, iskay challwatawan ima jap'erqa, patata 
qhawarispataj, Diosta pachis nerqa. Chantá t'antata partispa, 
yachachisqankunaman jaywarqa paykuna runakunaman rak'iranankupaj. 

17Ajinamanta tukuyninku mikhorqanku sajsakunankukama. Jesuspa 
yachachisqankunataj puchojta chunka iskayniyoj canastatapuni oqharerqanku. 

Pedro nin Jesusqa Cristo kasqanta 

(Mt 16.13-20; Mc 8.27-30) 

18Uj kuti runakunamanta karunchakuspa, Jesús Dioswan parlarikusharqa, 
chaypitaj paywan kasharqanku yachachisqankunalla. Jinallapi Jesús paykunata 
taporqa: Runakuna pi kasqaytataj ninkuri? nispa. 

19Paykunataj kuticherqanku: Wakenqa ninku Bautizaj Juan kasqaykita. 
Wakintaj Elías nisunku. Wakintajrí: Diosmanta mayqen ñawpa sut'inchajchá 
kawsarimun, nispa nisunku. 

20Chantá Jesús tapullarqataj: Qankunarí, pi kasqaytataj ninkichej? nispa. 
Pedrotaj kuticherqa: Qanqa Diospa kachamusqan Cristo kanki, nispa. 

21Chantá Jesús paykunaman mayta kamacherqa amapuni chayta ni piman 
willanankuta. 

Jesús wañunanmanta willan 

(Mt 16.20-28; Mc 8.30—9.1) 

22Jesús nillarqataj: Noqa Runaj Churenqa maytapuni ñak'arisaj. Jinallataj 
kurajkuna, kuraj sacerdotekuna, Diospa kamachisqanmanta yachachejkuna 
ima qhesachawanqanku. Chantá wañuchiwanqanku. Chaywanpis kinsa 
p'unchaymanta kawsarimpusaj, nispa. 

23Chantá chaypi kajkunata Jesús nillarqataj: Pillapis yachachisqay kayta 
munajqa munasqanman jinalla purinanta saqenan tiyan, sapa p'unchay 
cruzninta oqharispataj, qhepayta jamuchun. 

24Pichus noqata kasunawanmanta nisqa kawsaynin aswan kasqanta qhawajqa 
mana wiñay kawsayman yaykonqachu. Chaywanpis pichus noqarayku 
kawsayninta mana may kasqanta qhawanchu, chay runaqa wiñay kawsayman 
yaykonqa. 

25Ima allintaj runapaj kanman, sichus kay pachaj tukuy kapuyninta jap'ispapis, 
pay kikin wiñaypaj chinkapunman chayqa? 

26Sichus pipis noqamanta, chantá nisqaymantawan ima p'enqakun chayqa, 
Runaj Churinpis paymanta p'enqakullanqataj. Ajinata ruwanqa, maypachachus 
jatun kayninpa lliphipiyninpi kutimonqa, chantá Tatanpa jatun kayninpa 
lliphipiyninwan, ajllasqa angelkunaj lliphipiyninkuwan ima, chaypacha. 

27Kaytapis sut'ita nillaykichejtaj: Kaypi kajkunamanta wakinniykichej mana 
wañunkichejchu Diospa kamachiynin jamojta rikunaykichejkama, nispa. 

Jesús waj jinaman tukun 

(Mt 17.1-8; Mc 9.2-8) 

28Chay nisqanmanta pusaj p'unchayninman jina Jesusqa Dioswan parlarikoj 
orqoman wicharerqa, pusarqataj Pedrota, Santiagota, Juantawan ima. 

29Jinapi Dioswan parlarikushajtin, Jesuspa uyan waj jinaman tukorqa. Jinallataj 
p'achanpis yuraj lliphipejman tukullarqataj. 

30Chantá iskay qharikuna rikhurimuspa, Jesuswan parlasharqanku. Paykuna 
Moisés, Elías ima karqanku. 

31Paykuna manchay lliphipishaj k'anchaywan muyuykusqa karqanku. Jinataj 
Jesús kay pachamanta ripunanmanta parlasharqanku, mayqenchus Jerusalenpi 
junt'akunan karqa, chaymanta. 

32Chaykama Pedro, paywan kajkuna ima puñuywan atichikusharqanku. 
Chaywanpis mana puñorqankuchu. Chayrayku Jesuspa jatun kayninpa 
lliphipiyninta rikorqanku, chay iskay runakunatawan. 

33Chantá Moiseswan, Eliaswan Jesusmanta karunchakushajtinku, Pedroqa 
Jesusta nerqa: Yachachej Wiraqochíy, walejpuni kaypi kasqanchejqa. 
Chayrayku kunanqa kinsa ch'ujllata ruwasqayku: Ujta qanpaj, ujta Moisespaj, 
ujtataj Eliaspaj, nispa. Pedro chayta parlarqa, imatachus nisqanta mana 
yachaspa. 

34Jinata Pedro parlanankama, phuyoqa paykunata p'ampaykorqa, chay phuyu 
ukhupi rikhurispataj, mancharikorqanku. 

35Chantá phuyu ukhumanta uj rimay uyarikamorqa: Kaymin munasqa 
Chureyqa, ajllakusqaytaj. Paytamin uyariychej, nispa. 

36Chay parlamoj ch'inyapojtintaj, Jesuspa kinsa yachachisqankuna payllataña 
rikorqanku. Chaywanpis chaypacha imatachus rikusqankuta manaraj 
pimanpis willarqankuchu. 

Jesusqa supayniyoj waynata qhaliyachin 

(Mt 17.14-21; Mc 9.14-29) 

37Q'ayantin Jesuswan, chay kinsa yachachisqankunawan orqomanta 
urayk'amusqankutawan, ashkha runakuna Jesusta taripaj rerqanku. 

38Paykunaj chawpinmantataj uj runa qhaparerqa: Yachachej Wiraqochíy, 
mañarikuyki kay uj k'ata wawayta yanaparinaykita. 

39Supayqa payta jap'ispa, qhaparichin, sinch'ita thalaspataj, siminmanta 
phosoqota ajtuchin. Jinataj maytapuni payta ñak'arichin, manataj kachariyta 
munanchu. 

40Noqaqa yachachisqaykikunata chay supayta qharqonankuta mañarqaniña. 
Chaywanpis paykuna mana aterqankuchu, nispa. 

41Jesustaj kuticherqa: Ay, noqapi mana atinikuyta atej millay runakuna. 
Mayk'ajkamataj qankunawan kasajri? Mayk'ajkamataj awantasqaykichejri? 
Chay wawaykita kayman pusamuy, nispa. 

42Wayna qayllaykushajtintaj, supayqa pampaman payta choqarqa. Jesustajrí 
supayta k'amerqa, jinallapitaj wayna qhaliyaporqapacha. Chantá Jesusqa 
waynata tatanman pusarqa. 

43Chaypi kajkunataj Diospa chay jina jatun atiyninmanta mayta t'ukorqanku. 

Jesús wañunanmanta ujtawan willan 

(Mt 17.22-23; Mc 9.30-32) 

Runakuna chay jinata t'ukushajtinku, Jesús yachachisqankunata nerqa: 

44Kayta allinta uyariychej, amataj qonqaychejchu: Runaj Churintaqa runakunaj 
makinman jaywaykonqanku, nispa. 

45Yachachisqankunatajrí chay nisqanta mana entienderqankuchu, 
imaraykuchus paykunapaj mana sut'ichu karqa. Chantá tapuytapis 
manchachikorqanku. 

Pitaj aswan kurajpaj qhawasqa kanman? 

(Mt 18.1-5; Mc 9.33-37) 

46Uj kuti Jesuspa yachachisqankuna churanakuyta qallarerqanku, 
mayqenninkuchus kurajpaj qhawasqa kanankumanta. 

47Jesustajrí sonqonkupi imatachus yuyashasqankuta yachaspa, uj wawata 
qayllanman sayacherqa. 

48Chantá nerqa: Pichus sutiypi kay wawa jina kajta: Walejta jamunki, nispa 
jap'ikojqa noqata jap'ikushawan. Jinallatataj pichus noqata jap'ikuwajpis 
kachamuwaj Tataytapis jap'ikullantaj. Chayrayku qankunamanta pisipaj 
qhawasqa kaj kurajniykichej kanqa, nispa. 

Jesuspa sutinpi waj runa t'ukunata ruwan 

(Mc 9.38-40) 

49Chantá Juanqa Jesusta nerqa: Yachachejniyku, uj runata rikorqayku, sutiykipi 
supaykunata qharqoshajta. Noqaykurí ama ajinata qharqonanta 
kamacherqayku, mana noqanchejwan purisqanrayku, nispa. 

50Jesustajrí nerqa: Ama jark'aychejchu. Pichus mana contranchejpi kajqa 
noqanchejman kutisqa, nispa. 

Jesusqa Santiagota Juantawan k'amin 

51Jesús janaj pachaman ripunan tiempo qayllamojtin, Jerusalenman rinanpaj 
kallpachakorqa. 

52Chantá Jesús kachankunata ñawpacherqa, paykunataj Samariapi uj 
ranchoman tukuy imata wakichej rerqanku Jesús chayamunanpaj. 

53Chaywanpis Samaria jap'iypi tiyakoj runakunaqa mana Jesusta jap'ikuyta 
munarqankuchu, imaraykuchus pay Jerusalenman rishasqantapuni 
yacharqanku. 

54Jinapi Jesuspa yachachisqankuna Santiagowan, Juanwan ima chayta rikuspa, 
nerqanku: Tukuyta Kamachej, manachu munawaj kamachinaykuta janaj 
pachamanta nina urayk'amuspa paykunata q'olaykunanta? nispa. 

55Jesustajrí kutirispa, paykunata k'amerqa. 

56Chaymantataj waj ranchoman rerqanku. 

Jesusta qhatikuyta munajkuna 

(Mt 8.19-22) 

57Jesús, yachachisqankunawan ima ñanta rishajtinku, uj runa nerqa: 
Wiraqochíy, qanwan risaj, maymanchus rinki, chayman, nispa. 

58Jesustajrí kuticherqa: Atojkunajtaqa qaqapi jusk'unku tiyan, p'isqokunapis 
thapayojllataj kanku. Runaj Churinpatarí, mana maypichus samarinallanpajpis 
kanchu, nispa. 

59Jesustaj waj runata nerqa: Yachachisqay kanaykipaj qhepayta jamuy, nispa. 
Paytajrí kuticherqa: Wiraqochíy, tatay wañupunankama suyariway ari, 
chaymantaraj qhatisqayki, nispa. 

60Jinapi Jesús kuticherqa: Wañusqa kajkuna wañusqankukunata 
p'ampachunku. Qantajrí rispa, Diospa kamachiyninmanta willaramuy, nispa. 

61Chantá ujpis Jesusta nillarqataj: Wiraqochíy, noqaqa qanta qhatisqayki, 
chaypajrí saqeway ari wasiyman kutirejta, kacharpayanawankupaj, nispa. 

62Jesustajrí kuticherqa: Pichus llank'ana patapi aradoj manceranta jap'ispaña 
qhepata qhawajqa mana Diospa kamachiyninman yaykunanpaj jinachu, nispa. 

Lucas 10 

Jesús qanchis chunka iskayniyoj yachachisqankunata kachan 

1Chaymanta qhepaman Tukuyta Kamachej Jesús qanchis chunka iskayniyoj 
runakunata ajllarqa. Chantá paykunata iskaymanta iskay kacharqa, paypa 
ñawpaqenta rinankupaj tukuy llajtaman, tukuy ranchoman ima, maymanchus 
rinan karqa, chayman. 

2Jesustaj nerqa: Sut'ita niykichej: Poqoyta oqharinaqa ashkhamin, 
oqharejkunatajrí pisilla kanku. Chayrayku Chajrayojmanta mañakuychej 
astawan ashkha oqharejkunata kachamunanpaj. 

3Qankunaqa puririychej ari. Noqa kachashaykichej, corderokunatapis 
atojkunaj chawpinman kachashayman jina. 

4Ama qolqeta, wayaqata, nitaj waj juk'utatapis apakuychejchu. Ñanta 
rishaspataj, ama pitapis napaykunaykichejpaj sayankichejchu. 

5Mayqen wasiman chayakuspa, ñawpajta wasiyojkunata napaykuychej: 
Diosmanta sonqo tiyaykuy kay wasipi kachun, nispa. 

6Sichus chaypi tiyakojkuna napaykusqaykichejta jap'ikunapaj jina kanku 
chayqa, napaykusqaykichejqa paykunapi qhepakonqa. Manachayrí, 
qankunaman kutimponqa. 

7Ama wasimanta wasi puriychejchu. Mayqen wasipichus wajyarikusorqachej, 
chay wasillapi qhepakuychej, imatachus qosusqaykichejta ch'inmanta 
mikhuspa, ujyaspapis, imaraykuchus llank'ajqa ruwasqanmanta 
mikhunanpuni kashan. 

8May llajtaman chayajtiykichej, sichus chaypi tiyakojkuna 
wajyarisunkichejman chayqa, mikhuychej imatachus jaywarisunkichej, chayta. 

9Chaypi kaj onqosqa kajkunata qhaliyachiychej, niychejtaj: Diosman 
kutirikuychej, imaraykuchus janaj pachamanta Dios kay pachapi 
kamachinanpaj wakichisqaña kashan, nispa. 

10Sichus may llajtaman yaykojtiykichej mana wajyarisunkichejmanchu chayqa, 
callenkunaman llojsispa, ajinata niychej: 

11Llajtaykichejmanta chakiykuman jallp'a k'askaykojtapis thalarakuyku, 
jinamanta yachayta qospa qankuna mana allin runa kasqaykichejta. Chantapis 
yachaychej: Qankunaman Diospa kamachiynin qayllamusunkichejña, nispa. 

12Noqa niykichej: Jaqay juicio p'unchaypeqa, Sodoma  llajtayojkunaraj aswan 
pisita ñak'arenqanku chay llajtayojkunamanta nisqaqa, nispa. Ajinata Jesús 
kachankunata kacharqa. 

Jesuspi mana atinikojkuna 

(Mt 11.20-24) 

13Jesús nillarqataj: Ay, Corazín llajtayojkuna, qankunamanta imallachus kanqa. 
Ay imallachus kanqa qankunamantapis, Betsaida llajtayojkuna. Sichus Tiro 
llajtapi, jinataj Sidón llajtapi pipis qankuna ukhupi kay ruwasqay t'ukunata 
ruwanman karqa chayqa, maypachaña Diosman kutirikunkuman karqa. 
Qhashqa p'achata churakuspa, ushpha patapi tiyaspataj, Diosman 
kutirikusqankumanta yachayta qonkuman karqa. 

14Chayrayku niykichej: Juicio p'unchaypeqa, Tiro llajtayojkunapaj, Sidón 
llajtayojkunapaj ima aswan pisi ñak'ariy kanqa. Qankunapajrí aswan sinch'i 
ñak'ariy kanqa. 

15Jinallataj qankuna Cafarnaún llajtayojkuna, yuyankichejchu janaj pachakama 
oqharisqa kanaykichejta? Manapuni, astawanqa ukhu 
pachakama wijch'uykusqa kankichej, nispa. 

16Yachachisqankunatatajrí Jesús nerqa: Pichus qankunata uyarejqa noqata 
uyariwan, pitajchus qankunata qhesachajqa noqata qhesachawan. Noqata 
qhesachawajrí, Diostapis qhesachallantaj, nispa. 

Jesuspa kachankuna kutimunku 

17Maypachachus Jesuspa qanchis chunka iskayniyoj kachankuna 
kutimorqanku chaypacha, mayta kusikuspa nerqanku: Tukuyta Kamachej, 
sutiykipi kamachejtiyku, supaykunapis kasuwayku, nispa. 

18Jesustajrí nerqa: Noqaqa Kuraj Supay Satanasta lliuj lliujta jina janaj 
pachamanta urmamojta rikorqani. 

19Noqataj atiyta qoykichej katarikunata, atojsillokunatapis sarunaykichejpaj. 
Jinallataj awqaj tukuy kallpantapis atipankichej, manallataj imapis 
imanasonqachejchu. 

20Chaywanpis, ama supaykuna kasususqaykichejllamantachu kusikuychej. 
Astawanpis sutiykichej janaj pachapi qhelqasqa kasqanmantamin kusikuychej. 

Jesusqa Tata Diosninman pachis nin 

(Mt 11.25-27; 13.16-17) 

21Chaypacha, Jesusqa Santo Espiritunejta may kusisqa kaspa, Diosta nerqa: 
Tatáy, janaj pachata kay pachatawan kamachej Dios, noqa jatunchayki, 
imaraykuchus kay imakunata yachayniyojkunamanta, 
yuyayniyojkunamantawan pakarqanki, wawa jina kajkunaman 
sut'inchanaykipaj. Arí Tatáy, qan ajinata munarqanki, nispa. 

22Chantá Jesús chaypi kajkunata nillarqataj: Tatayqa tukuy imata qowan. Mana 
pipis yachanchu pichus Churi kasqanta. Chaytaqa Tatalla yachan. Nillataj pipis 
yachanchu pichus Tata kasqanta, manachayqa Churillan yachan, jinallataj 
pimanchus Churi rejsichiyta munan, chaypis, nispa. 

23Wajnejpi sapankupi kashajtinku, Jesús yachachisqankunaman kutirispa, 
nerqa: Kusikuyniyojmin kankichej imatachus ruwasqayta 
rikusqaykichejmanta. 

24Diosmanta ashkha ñawpa sut'inchajkuna, kuraj kamachejkuna ima qankunaj 
rikusqaykichejta rikuyta munarqanku, manataj rikorqankuchu. Jinallataj 
imatachus uyarishankichej, chayta uyariyta munallarqankutaj, nillataj 
uyarerqankuchu, nispa. 

Samaria llajtayoj k'acha runamanta rijch'anachina 

25Chantá Diospa kamachisqanmanta yachachej uj runaqa Jesús allintachus 
kutichenqa manachus, chayta yachayta munaspa, taporqa: Yachachej 
Wiraqochi, imatataj ruwayman wiñay kawsayniyoj kanaypajri? nispa. 

26Jesustaj kutichispa taporqa: Imataj Diospa kamachisqanpi qhelqasqa 
kashanri? Imatataj ñawirinkiri? nispa. 

27Chay runataj kuticherqa: Diospa Qhelqachisqanpeqa kay jinata nin: Tukuyta 
Kamachej Diosniykita munakunki tukuy sonqoykiwan, tukuy almaykiwan, 
tukuy kallpaykiwan, tukuy yuyayniykiwan ima. Jinallatataj runa masiykitapis 
qan kikiykita jina munakunki, nispa. 

28Chantá Jesús nerqa: Maychus kajta kutichinki. Chaytachus ruwanki chayqa, 
wiñay kawsayta tarinki, nispa. 

29Chay runatajrí ruwasqan allillan kasqanta rikuchiyta munaspa, kuticherqa: 
Chantá pitaj runa masiyri? nispa. 

30Jinapi Jesús uj rijch'anachinawan kuticherqa: Uj runa Jerusalén llajtamanta 
Jericó llajtaman rishajtin, suwakuna payta jap'iykusqanku. Chay suwakunataj 
tukuy imanta qhechuspa, sumajta maqaykuytawan, parti wañusqata 
saqerparisqanku. 

31Chantá uj sacerdote chay ñannejta rishallasqataj. Chaywanpis chay runata 
rikuspa, ripullasqa. 

32Jinallatataj, uj levita chaynejta rishasqa, chay runata choqarayashajta 
rikushaspapis, ripullasqa. 

33Chantá Samaria llajtayoj uj runa chaynejta rishaspa, chay parti wañusqa 
runata rikusqa, mayta khuyakuspataj, qayllaykusqa. 

34Payqa maqasqa runaj k'irinkunata aceitewan, vinowan ima jampiykusqa. 
Chantá burronman wicharichispa, tamboman apasqa, chaypitaj allinta 
jampichisqa. 

35Q'ayantintaj Samariamanta runa manaraj ripushaspa, iskay jornal jina 
qolqeta tamboyojman jaywaspa, nisqa: Kay onqosqata qhawaripuway, 
kutimuspataj tukuy gastasqaykita qopusqayki, nispa. 

36Chantá Jesús chay yachachej runata taporqa: Chay kinsamanta mayqentaj 
rijch'asunki runa masin kasqanta suwajkunawan maqachikojpatari? nispa. 

37Diospa kamachisqanmanta yachachejtaj kuticherqa: Mayqenchus khuyarqa, 
chay, nispa. Jesustaj nerqa: Ajinapuni, kunantaj qanpis kikillantataj ruwamuy, 
nispa. 

Jesusqa Martata Mariatawan watukamun 

38Ñanta rishaspallapuni, Jesús uj ranchoman chayarqa. Jinapi Marta sutiyoj uj 
warmeqa Jesusta wasinman wajyarikorqa. 

39Martajtataj uj ñañan karqa María sutiyoj, paytaj Jesuspa ñawpaqenman 
tiyarikuspa, yachachisqanta uyarisharqa. 

40Martarí mikhunata wakichispa musphasqanrayku, Jesusman qayllaykuspa, 
nerqa: Wiraqochíy, manachu rikunki ñañay mana ruwaysishawasqanta? 
Yanapanawanta niy ari, nispa. 

41Jesustajrí kuticherqa: Ay Marta, imaraykutaj tukuy imamanta phutikuspa, 
ajinata musphashankiri? 

42Ujllamin aswan allin kajqa. Mariaqa chay aswan allin kajta ajllakun, chaytataj 
mana pipis paymanta qhechonqachu, nispa. 

Lucas 11 

Jesusqa Dioswan parlarikuyta yachachin 

(Mt 6.9-15; 7.7-11) 

1Jesús uj kuti Dioswan parlarikuyta tukojtin, ujnin yachachisqan nerqa: 
Wiraqochi, Dioswan parlarikuyta yachachiwayku, imaynatachus Bautizaj 
Juanpis yachachisqankunaman yachacherqa, ajinata, nispa. 

2Jesustaj paykunata nerqa: Dioswan parlarikuspaqa, ajinata ninkichej: Janaj 
pachapi kaj Tatayku, sutiyki jatunchasqa kachun. Jamuspa, noqaykuta 
kamachiyta qallariy. 

3Sapa p'unchay imatachus mikhunaykuta qowayku ari. 

4Juchaykutapis pampachapuwayku, imaynatachus noqaykupis contraykupi 
mana allin ruwajkunaj juchankuta pampachayku, ajinata. Ama juchallinaman 
tanqasqa kanaykuta saqewaykuchu, manachayqa jark'awayku Supayta 
kasunaykumanta, nispa. 

5Chantá Jesús nillarqataj: Nisunman: Qankunamanta pipis chawpi tutata uj 
kawsaqenpa wasinman rispa, niwajchej: Kawsaqéy, ama jina kaspa kinsa 
t'antata mañariway, 

6imaraykuchus uj kawsaqey karumanta chayamun, nitaj ni ima jaywarinaypaj 
kapuwanchu, nispa. 

7Chay kawsaqeykitajrí wasi ukhumanta kutichisunkiman: Ama umayta 
nanachiwaychu. Punkoqa wisq'asqaña, wawaykunapis noqawan puñushanku. 
Manaña jatarimuymanchu, nispa. 

8Kayta niykichej: Mana kawsaqeyki kasqanraykuchu t'antata jaywasunanpaj 
jatarimonqa. Manachayqa qan mana sayk'uspa mañakusqaykirayku, pay 
jatarimuspa, imatachus mañakusqaykita jaywasonqa. 

9Chayrayku niykichej: Diosmanta mañakuychej, qosonqachejtaj. Dios 
kutichisunanta mask'aychej, tarinkichejtaj. Punkutapis takallaychejpuni, 
Diostaj kicharimusonqachej. 

10Pichus Diosmanta mañakojqa jap'in, mask'ajtaj tarin, punkuta takajpajpis 
Dios punkuta kicharenqa. 

11Qankunamanta mayqen tatapis, wawaykichej t'antata mañakojtin, rumitachu 
jaywawajchej? Wawaykichej challwata mañakojtin, kataritachu qowajchej? 
Mana, icharí? 

12Chayrí, runtuta mañakojtinpis, atojsillutachu qowajchej? 

13Qankunachus mana allin runakuna kashaspa, allin kajta wawaykichejman 
qoyta yachankichej chayqa, astawanraj janaj pachapi kaj Tataykichejqa 
mañakojkunaman Santo Espirituta qonqa, nispa. 

Jesusta tumpaykunku 

(Mt 12.22-30; Mc 3.20-27) 

14Uj kutipi Jesusqa opayachej supayta uj runamanta qharqorqa. Chay supay 
llojsejtinkamataj, opaqa parlayta qallarerqa, runakunataj t'ukorqanku. 

15Wakinkunatajrí nerqanku: Kay runaqa supaykunaj kurajnin Beelzebúj 
atiyninwan supaykunata qharqon, nispa. 

16Chaypachallataj wajkunapis Jesús Diosmanta jamusqanmanta yachayta 
qonanpaj, mañarqanku pay runaj mana jayk'aj rikusqan t'ukunata ruwananta. 

17Jesustajrí yuyasqankuta yachaspa, nerqa: Sichus mayqen suyupi tiyakojkuna 
paykunapura t'aqanakunku, chejninakunkutaj chayqa, chay suyoqa manaña 
sayanmanchu, tukukunman. Ajinallatataj sichus uj wasi ayllumanta kajkuna 
phiñanakuspa t'aqanakunkuman chayqa, manallataj khuska kayta 
atinkumanchu. 

18Kikillantataj, sichus Supay Satanás paypa contrallanpitaj imatapis ruwanman 
chayqa, imaynatataj kamachillanmanpuniri? Chayta niykichej, imaraykuchus 
qankuna nishankichej Beelzebunejta noqa supaykunata qharqoshasqayta. 

19Sichus noqa Beelzebunejta supaykunata qharqoni chayrí, pinejtataj 
yachachisqaykichejkuna supaykunata qharqonkuri? Chayrayku, chay 
nisqaykichejmanta paykunamin juchachasonqachej. 

20Chaywanpis sichus noqa Diospa atiyninwan supaykunata qharqoni chayqa, 
sut'itapuni niykichej: Diosqa qankuna ukhupi kamachiyta qallarishanña, nispa. 

21Jesús nillarqataj: Kallpasapa runa sumaj armasqa wasinta qhawajtenqa, 
tukuy kapuynin sumaj waqaychasqa kakun. 

22Chaywanpis sichus paymanta aswan kallpayoj jamuspa, maqanakupi 
atipanman chayqa, atinikusqan armanta qhechunman, paypa imankunata 
apakapuspataj, chaywan munasqanta ruwanman. 

23Pichus mana noqaman sayasqa kajqa contraypi kashan. Pitajchus noqawan 
ruwanayta mana ruwajqa contraypi ruwan, nispa. 

Runamanta llojsej supaymanta rijch'anachina 

(Mt 12.43-45) 

24Jesús uj rijch'anachinatawan nerqa: Jayk'ajchus runamanta supay llojsin, 
chaypacha, payqa ch'aki jallp'anejta purin samarikuyta mask'aspa. Mana 
tarispataj, nin: Kutipusaj, pimantachus llojsimorqani, chayman, nispa. 

25Chayaspataj, pay reparan chay runa sumaj pichasqa, k'uchunchasqa ch'usaj 
wasi jina kashasqanta. 

26Chantá rispa, qanchis supaykunatawan pusaykun paymanta aswan 
millaykunata. Paykunataj chay runaman yaykuspa, chaypi tiyakapunku. Jinapi 
chay runaj kawsaynenqa aswan millayman tukupun, ñawpaj kasqanmanta 
nisqaqa, nispa. 

Kusikuyniyojkuna 

27Chayta Jesús ninankama, runa ukhumanta uj warmi jatunmanta parlaspa, 
nerqa: Kusikuyniyojmin pi warmichus wijsanpi apasorqa, pejpa 
ñuñunmantachus ñuñorqanki, chay, nispa. 

28Jesustajrí kuticherqa: Diospa simi nisqanta uyarispa kasojkunamari 
kusikuyniyoj kanku, nispa. 

Jesús nin imaynachus Jonaswan karqa, ajinallataj paywan kananta 

(Mt 12.38-42; Mc 8.12) 

29Ashkha runa astawan tantaykakamushajtinku, Jesús parlayta qallarerqa: 
Kunan p'unchaypi kawsajkunaqa may sajra kasqankurayku, runaj mana jayk'aj 
rikusqan t'ukunata ruwanayta mañankupuni. Jinapis paykuna mana waj 
t'ukunata rikonqankuchu, manachayqa imachus Jonaswan karqa, chayllata. 

30Jonaswan ima t'ukunachus kasqan Ninivepi kajkunaman yachayta qorqa Dios 
payta kachamusqanmanta. Ajinallatataj ima t'ukunachus Runaj Churinwan 
kanqa, chayqa kay tiempopi runakunaman yachayta qonqa Diospa 
kachamusqan kasqanmanta. 

31Chantá juicio p'unchaypi uray suyumanta qoyaqa sayarispa, kay runakunata 
juchachanqa, imaraykuchus qoyaqa karu suyumanta jamusqa Salomonpa 

yachayninta uyarej. Kunantajrí Salomonmanta nisqaqa aswan kuraj kaj kaypi 
kashan, qankunataj mana uyariwayta munankichejchu. 

32Jinallataj Nínive llajtayojkunapis juicio p'unchaypi sayarispa, kunan 
p'unchaypi tiyakojkunata juchachanqanku, imaraykuchus Jonás 
willarajtinkama, paykuna Diosman kutirikusqanku. Kunantajrí Jonasmanta 
aswan kuraj kaj kaypi kashan, qankunataj mana Diosman kutirikuyta 
munankichejchu, nispa. 

Ñaweqa runaj ukhunta k'anchaykun 

(Mt 5.15; 6.22-23) 

33Jesús nillarqataj: Mana pipis lamparata jap'ichispaqa pakanchu, nitaj 
wich'iwan k'umpuykunchu. Manachayqa pataman churan, wasiman tukuy 
yaykojkuna k'anchayninta rikunankupaj. 

34Jinallataj ñawiykeqa ukhuykipaj k'anchay jina. Ajinamanta ñawiyki allin 
kajtenqa, tukuy ukhuykipis k'anchayniyoj kanqa. Ñawiyki mana allin kajtinrí, 
tukuy ukhuykipis laqhalla kanqa. 

35Pajtataj qanpi kaj k'anchayqa laqhaman tukunman. 

36Chayrayku, sichus tukuy ukhuyki k'anchaywan junt'a kanman, sitajchus ni 
ima laqhayay kanmanchu chayqa, qan tukuy imata sut'ita rikuwaj, 
imaynatachus k'anchaypi tukuy ima sut'i rikukun, ajinata, nispa. 

Jesusqa judío kurajkunata ch'ataykun 

(Mt 23.1-36; Mc 12.38-40; Lc 20.45-47) 

37Jesús chayta parlayta tukojtin, uj fariseo wasinman wajyarikorqa paywan 
mikhunanpaj. Fariseoj wasinman yaykuspataj, Jesusqa mikhunanpaj 
tiyarikorqa. 

38Fariseotajrí t'ukorqa, imaraykuchus Jesús mikhunanpaj makinta mana 
mayllakusqachu. 

39Jinapi Jesús nerqa: Qankuna fariseokunaqa vasota, chuwata ima jawanta 
mayllankichej. Qankunaj sonqoykichejrí suwanawan, mana allin ruwanawan 
ima junt'a kashan. 

40Wampukuna, manachu runaj ukhunta ruwajqa runaj sonqontapis 
ruwallarqataj? 

41Chayrayku sonqoykichejta llimphuchaychej kapuyniykichejmanta wakinta 
wajchakunaman qospa, ajinamantataj qankuna llimphupuni kankichej. 

42Ay qankunamanta, fariseokuna. Qankuna sapa chunkamanta ujta Diosman 
qonkichej mentamanta, rudamanta, tukuy q'omerkunamantawan. Chaywanpis 
mana wajkunapaj cheqan kajta ruwankichejchu nitaj Diosta 

munakunkichejchu. Chay chunkamanta ujta qonaqa allinpuni. Chaywanpis 
mana chay waj ruwanata qonqanachu tiyan. 

43Ay qankunamanta, fariseokuna. Qankunaqa tantakuna wasipi ñawpajpipuni 
tiyayta munankichej. Ajinallatataj callepipis may respetowan napaykuchikuyta 
munallankichejtaj. 

44Ay qankunamanta. Qankuna mana rikukoj aya p'ampana jina kankichej. Chay 
aya p'ampana patata purispa, runakuna Diospa ñawpaqenpi 
ch'ichichakusqankuta mana reparakunkuchu, nispa. 

45Chantá Diospa kamachisqanmanta yachachejkunamanta ujnin kuticherqa: 
Yachachej wiraqochi, chayta nispaqa, contraykutapis rimashallankitaj, nispa. 

46Jesustajrí kuticherqa: Ay qankunamantapis, Diospa kamachisqanmanta 
yachachejkuna. Qankuna may chhika kamachisqakunata yachachispa, mana 
apay atina q'epita jina runaman q'epirichinkichej. Chaywanpis mana 
ruk'anaykichejllawanpis chaykunata oqhariysiyta munankichejchu. 

47Ay qankunamanta. Ñawpa tataykichejkuna Diosmanta sut'inchajkunata 
wañucherqanku, qankunataj chay sut'inchajkunaj covachanku patapi 
yuyarikuna sayantata sayarichinkichej. 

48Qankuna ñawpa tataykichejkunaj ruwasqankuta yachaspapis walejta 
ruwarqanku ninkichej. Paykunaqa Diosmanta sut'inchajkunata 
wañucherqanku, qankunataj covachankuta k'achanchankichej. 

49Chayrayku Tukuy Yachayniyoj Dios nerqa: Noqaqa aylluyman kachasaj 
noqamanta sut'inchajkunata, kuraj kachakunata ima. Paykunatatajrí wakinta 
wañuchenqanku, wakintataj ñak'arichenqanku, nispa. 

50Chayrayku kunan p'unchay kawsaj runakuna juchachasqa kanqanku, kay 
pachaj qallariyninmantapacha Diosmanta tukuy sut'inchajkunatapis 
wañuchinkuman karqa jina. 

51Chay kanqa Abel wañuchisqa kasqanmantapacha, Zacarías mayk'ajchus 
wañuchisqa karqa chaykama. Payta Temploj pationpi altar qayllapi 
wañucherqanku, chaykama. Arí, niykichej: Qankuna kunan p'unchaypi 
kawsajkunamanta cuentata mañasqaykichej, nispa. 

52Ay, qankunamanta, Diospa kamachisqanmanta yachachejkuna. Qankuna 
Diospa kamachiyninmanta yachasqaykichejta qankunallapaj jap'ikapunkichej, 
manataj wajkunaman yachachinkichejchu, nispa. 

53Jesús ajinata paykunata k'amejtin, Diospa kamachisqanmanta 
yachachejkuna, fariseokunawan ima mayta phiñakuspa, contranpi 
sayaykorqanku. 

54Jinapi tukuy imamanta tapurarqanku Jesusta pantachiyta munaspa, ima 
nisqallanmantapis ch'ataykunankupaj. 

Lucas 12 

Puraj uya fariseokuna 

(Mt 10.26-27) 

1Waranqa waranqa runakuna Jesusman tantakamorqanku, anchata 
k'iskikamuspataj, sarunakusharqanku. Jesustaj ñawpajta yachachisqankunata 
nerqa: Sumajta qhawakuychej fariseokunaj levadurankumanta. Chay niyta 
munan puraj uya kayninkumanta. 

2Tukuy pakasqa kajpis jinallataj mana sut'inchasqa kajpis sut'inchakonqapuni. 

3Chayrayku, imatachus laqhapi nisqaykichejqa sut'i p'unchaypi uyarikonqa. 
Imatachus wasi ukhupi chhichiykusqaykichejpis wasi patamantapacha 
qhaparikonqa tukuy uyarinankupaj. 

Pitataj manchachikunari? 

(Mt 10.28-31) 

4Munasqa kawsaqeykuna, qankunaman niykichej: Ama manchachikuychejchu 
qankunata wañuchejkunata, imaraykuchus chaymanta astawanqa manaña 
imatapis ruwayta atisunkichejchu. 

5Noqarí pitachus manchachikunaykichejta nisqaykichej: Pichus runata 
wañuchiytawankama, atiyniyoj kashan nina lawrayman wijch'unanpaj, 
paytamin manchachikuychej. 

6Manachu runakuna phishqa p'isqokunata iskay phatallapi vendenku? 
Chaywanpis, Dios ni ujninkumantapis qonqanchu. 

7Ajinallataj Diospis qankunamanta mana qonqanchu. Umaykichejpi 
chujchaykichej mashkhachus kasqankuta yachallantaj. Chayrayku ama 
manchachikuychejchu, imaraykuchus qankuna aswan valorniyoj kankichej 
ashkha p'isqokunamanta nisqaqa, nispa. 

Mana manchachikuspa Jesusmanta willana 

(Mt 10.32-33; 12.32; 10.19-20) 

8Jesús nillarqataj: Noqaqa niykichej: Sichus pipis runaj ñawpaqenpi 
yachachisqay kasqanta rimarenqa chayqa, noqa Runaj Churinpis Diospa 
angelninkunaj ñawpaqenpi nillasajtaj: Payqa noqajtamin, nispa. 

9Runakunaj ñawpaqenpichus pipis mana rejsiwaj tukonqa chayqa, noqapis 
payta Diospa angelninkunaj ñawpaqenpi mana rejsisqayta nisaj. 

10Sichus pipis Runaj Churinpa contranta millayta riman chayqa, Dios chay 
juchata pampachayta atin. Sichus pipis Santo Espíritoj contranta millayta 
riman chayrí, Diosqa chay juchanta manapuni pampachanqachu. 

11Runakuna tantakuna wasipi, juezkunaman, kurajkunaman ima 
apachisojtiykichej, ama phutikunkichejchu imaynatachus 
kutichikunaykichejmanta, chayrí, imatachus ninaykichejmanta. 

12Chaypacha Santo Espiritumin imatachus parlanaykichejta 
yachachisonqachej, nispa. 

Wampu qhapaj runamanta rijch'anachina 

13Jinapi runakuna ukhumanta ujnin nerqa: Yachachej Wiraqochíy, wawqeyman 
niripuway chayaqeykuta rak'inawanta, nispa. 

14Jesustaj kuticherqa: Wawqéy, pitaj noqata juezpaj churawarqa, chayrí 
chayaqeta rak'ejta jinari? nispa. 

15Chantá nillarqataj: Qankunaqa tukuy imata astawan astawan munanamanta 
sumajta qhawakuychej. Mana yuyanachu qhapaj kayqa allin kawsayman 
runata apasqanta, nispa. 

16Chaypacha Jesús uj rijch'anachinata willarqa: Uj qhapaj runa kasqa, 
chajrantaj ashkhata poqosqa. 

17Jinapi chay runa sonqonpi nisqa: Imanasajtajri? Manaña maymanpis poqoy 
oqharisqayta waqaychayta atinichu, nispa. 

18Chantá nillasqataj: Kayta ruwasaj. Pirwaykunata phaskaspa, aswan 
jatuchajta ruwasaj, chaypitaj chajra poqochisqayta, tukuy kapuyniytawan 
waqaychasaj. 

19Chantá sonqoypi nisaj: Kunanqa kapuwasqan ashkhaña, sumaj jallch'asqataj 
unaypaj. Chayrayku kunanqa chhika patapi kawsakuspa mikhusaj, ujyasaj, 
kusikusajtaj, nispa. 

20Diostajrí payta nisqa: Wampu runa, kunan ch'isipacha wañunki. Jinaqa 
pipajtaj kanqa chay tukuy ima tantasqaykiri? nispa. 

21Ajinallataj kanqa, pichus payllapaj kay pachapi tukuy imata tantaspa, Diospa 
ñawpaqenpi mana imayoj rikhurin, chay runapaj, nispa. 

Diosqa wawankunata qhawarin 

(Mt 6.25-34) 

22Chantá Jesús yachachisqankunata nerqa: Chayrayku niykichej: 
Kawsanaykichejpaj imatachus mikhunaykichejmanta ama phutikuychejchu, 
nitaj imawanchus p'achallikunaykichejmantapis. 

23Kawsashaspa imaynatachus purinanchejta aswanpaj qhawananchej tiyan, 
imatachus mikhunanchejmanta, imawanchus p'achallikunanchejmanta 
nisqaqa. 

24Qhawariychej: P'isqokunaqa mana tarpunkuchu nitaj ruthunkuchu, nillataj 
mikhuna jallch'ananku kanchu, nitaj pirwankupis. Chaywanpis Dios paykunata 
mikhuchin. Manachu qankuna aswan valorniyoj kankichej chay 
p'isqokunamanta nisqaqa? 

25Mayqentaj qankunamanta anchata phutikuspa, khuskan metrota jina 
sayayninman yapaykukunmanri? 

26Sichus chayllatapis mana ruwayta atinkichejchu chayqa, imaraykutaj 
phutikunkichej waj imamantari? 

27Jinallataj qhawariychej imaynatachus t'ikakuna campopi wiñasqankuta. 
Chaykuna mana llank'ankuchu nitaj phushkankuchu. Chaywanpis ñawpa kuraj 
kamachej Salomón may qhapaj kashaspapis, manapuni ujnin t'ika jinallapis 
p'achallikorqachu. 

28Sichus Dios chay jinata campo qhorata p'achallichin, mayqenchus kunan 
wiñan q'ayataj ninapi ruphachisqa kanqa chayqa, qankunamanpis astawan 
sumajta p'achallichisonqachej. Jina kajtenqa, imaraykutaj paypi mana 
atinikunkichejchuri? 

29Chayrayku ama llakikuychejchu imatachus mikhunaykichejmanta, chayrí 
ujyanaykichejmantapis. Amallataj chay imakunarayku phutikuychejchu. 

30Diosman mana kutirikojkuna chay tukuy imata astawan mask'anku. 
Tataykichejrí yachanña imatachus pisichikusqaykichejta. 

31Aswanpis, qankuna Diospa kamachiyninpi sonqoykichejta churaychej, 
jinapitaj Dios chay waj imakunata yapata jina qosonqachej. 

Janaj pachapi qhapaj kanapaj 

(Mt 6.19-21) 

32Qankuna pisi t'aqa oveja jinalla kaspapis, ama manchachikuychejchu, 
imaraykuchus Tataykichej kamachishaspa, mayta munan paywan khuska 
kamachinaykichejta. 

33Chayrayku kapuyniykichejta vendeychej, chay qolqeta pisichikojkunaman 
rak'inaykichejpaj. Ajinamanta mana thantakoj wayaqata ruwakunkichej, 
kapuyniykichejtataj janaj pachapi waqaychankichej. Chaypeqa kapuyniykichej 
mana tukukonqachu, manataj suwapis yaykonqachu, nitaj thutapis 
k'utonqachu. 

34Chayta ruwaychej, imaraykuchus maypichá kapuyniykichej kashan, 
chayllapitaj sonqoykichejpis kanqa. 

Jesús kutimunanpaj wakichisqa kanamanta rijch'anachina 

35Chumpiykichej mat'isqa kachun, lamparaykichejpis jap'ichisqa. 

36Qankunaqa casarakuymanta patronninkuta suyaj kamachikuna jina kaychej. 
Paykuna suyanku, patronninku chayamuspa wajyajtinkama, punkuta 
kicharinankupaj. 

37Kusikuyniyojmin kanqanku chay kamachikuna, pikunatachus patronninku 
chayamuspa, rijch'arisqata taripanqa, chaykuna. Sut'ita niykichej: Kikin 
patronninku paykunata tiyaykuchispa, mikhunata jaywanqa. 

38Jinapeqa patrón chawpi tutatapis jamuchun, chayrí sut'iyayllatañapis. 
Paykunatachus rijch'ashajta taripanqa chayqa, chay kamachikuna 
kusikuyniyojmin kanqanku. 

39Kaytawan allinta yachaychej: Sichus wasiyoj ima phanitachus suwa 
jamunanta yachanman chayqa, mana puñuspa suyaykunman, manataj 
suwachikunmanchu. 

40Ajinallatataj qankunapis wakichisqa kanaykichej tiyan, imaraykuchus mana 
suyashajtillaykichej Diospa Churin ujtawan jamonqa, nispa. Ajinata Jesús 
yachachisqankunaman yachacherqa. 

Mana allinta ruwaj mayordomomanta rijch'anachina 

(Mt 24.45-51) 

41Chantá Pedro taporqa: Tukuyta Kamachej Jesús, chay rijch'anachinaqa 
noqallaykupajchu karqa, chayrí tukuypajchu? nispa. 

42Tukuyta Kamachej Jesustaj kuticherqa: Chay karqa allin yuyayniyoj 
mayordomo jina kajpaj. Paytaqa patronnin churan wasi qhawajta, maychus 
tiemponpi kamachin masinkunaman mikhuchinanpaj. 

43Chay mayordomo kusikuyniyojmin kanqa, sichus patronnin ajinata 
ruwashajta taripanqa chayqa. 

44Sut'ita niykichej: Chay jina mayordomotaqa patronnin tukuy kapuyninta 
qhawananpaj churanqa, nispa. 

45Chaywanpis ichapis chay mayordomo sonqonpi ninman: Patronneyqa 
manaraj chayamonqachu, nispa. Chantá kamachi masinkunata maqayta 
qallarinman, jinallatataj warmi kamachikunatapis. Chantá mikhunman, 
ujyanmantaj machanankama. 

46Jinallapi patronnin kutimonqa mayordomoj mana suyasqan p'unchaypi, nitaj 
yachasqan phanipi. Chayamuspataj, payta sinch'ita jasut'iytawan, mana 
kasojkunawan khuska kananpaj qharqonqa. 

47Ima kamachipis patronninpa munayninta yachashaspa, sichus mana 
wakichinkuchu, nitaj patronninpa munayninta ruwanchu, chayqa, pay 
manchay jasut'isqa kanqa. 

48Pichus mana yachaspalla juchachakun chayrí, mana chhika jasut'isqachu 
kanqa. Pimanchus ashkhata jaywasqamantaqa ashkhallataj mañasqa kanqa. 
Pimanchus ashkhata qonku qhawananpaj, paymantapis ashkhallatataj 
mañanqanku, nispa. 

Jesusrayku t'aqanaku 

(Mt 10.34-36) 

49Chantá Jesús nillarqataj: Noqaqa kay pachapi ninata jap'iykuchej jamuni. 
Jinataj mayta munayman lawrashanantaña. 

50Ñak'arinayqa may sinch'i kanqa, noqataj manchayta phutikushani 
junt'akunankama. 

51Qankuna yuyankichejchu kay pachaman allin kawsayta apamoj jamusqayta? 
Mana. Astawanpis runakunata t'aqanachej jamuni. 

52Kunanmanta ñawpajmanqa, uj wasipi phishqa tiyakojkuna t'aqanakonqanku: 
Kinsaqa iskaypa contranpi kanqanku, iskaytaj chay kinsaj contran. 

53Tataqa churinpa contranpi kanqa, churintaj tatanpa contran. Mamaqa 
ususinpa contranpi kanqa, ususintaj mamanpa contran. Suegrapis ñojch'anpa 
contrallanpitaj kanqa, ñojch'apis suegranpa contrallantaj, nispa. 

Tiempo kashajtin, Dioswan allinyakapuna 

(Mt 16.1-4; Mc 8.11-13) 

54Jesús tantasqa runakunaman nillarqataj: Qankuna inti yaykuynejpi phuyuta 
oqharikojta rikuspa, ninkichej: Paranqa, nispa, parantaj. 

55Uranejmanta wayramojtintaj, ninkichej: Ruphamonqa, nispa, ruphantaj. 

56Puraj uya kankichej. Qankuna sumajta rejsinkichej janajpa rijch'ayninta, kay 
pachajtapis, icharí? Chaywanpis mana reparayta atinkichejchu Dios imatachus 
kunan tiempo ruwashasqanta. 

57Imaraykutaj mana qankuna kikiykichej reparankichejchu imachus cheqan 
kasqantari? 

58Piwanpis quejapi kaspaqa, corregidorpaman rej jina ñanllapiraj paywan 
allinyakapuy. Manachayqa juezpaman apasunkiman, paytaj carcelta 
qhawajwan jap'ichisuspa, wisq'aykuchisunkiman. 

59Noqataj niyki: Chaymanta mana llojsimunkichu tukuy manuykita 
paganaykikama, nispa. 

Lucas 13 

Diosman kutirikuna 

1Chaypachallataj wakin runakuna Jesusman qayllaykuspa, willarqanku 
imaynatachus Galilea llajtayoj runakuna, Templopi Diosman q'olachispa 
jaywashajtinku, Pilatoqa wakinta wañuchichisqanta. 

2Jesustajrí kuticherqa: Yuyankichejchu chaykuna ajina wañuchisqa 
kasqankuta, tukuy Galilea llajtayojkunamanta nisqaqa aswan juchasapa 
kasqankurayku? 

3Manapuni, aswanpis ajinallataj qankunawanpis kanqa, manachus Diosman 
kutirikunkichej chayqa. 

4Jinallataj yuyarikuychej jaqay chunka pusajniyoj runakunamanta, 
pikunatachus Siloepi torre urmaykuspa p'altarparerqa, chaykunamanta. 
Qankuna yuyankichejchu paykuna aswan juchasapa kasqankuta Jerusalenpi 
tiyakojkunamanta nisqaqa? 

5Noqarí niykichej mana jinachu kasqanta. Manachus Diosman kutirikunkichej 
chayqa, ajinallataj qankunawanpis kanqa, nispa. 

Mana poqoj higo sach'amanta rijch'anachina 

6Jesús uj rijch'anachinatawan nillarqataj: Uj runajta higo sach'an kasqa uva 
huertanpi. Paytaj poqoyninta pallaj rispa, mana uj higollatapis tarisqachu. 

7Chantá huerta qhawajman nisqa: Kinsa watataña jamuni kay sach'api higota 
mask'aj, manataj tarinichu. K'uturpariy ari. Imapajtaj qhasi manakajta jallp'ata 
usuchillanqapuniri? nispa. 

8Huertata qhawajrí kutichisqa: Patronníy, kay sach'a kay watatawan 
kallachunraj ari. Noqataj muyuyninta allaspa, wanuchaykurisaj. 

9Chantá poqonqachus chayqa, allin kanqa. Manapuni poqojtinrí, 
k'uturparichillanki, nispa. 

Samarina p'unchaypi Jesús uj warmita qhaliyachin 

10Ujpacha Jesús samarina p'unchaypi tantakuna wasipi yachachisharqa. 

11Chaypitaj uj warmi kasharqa, pichus k'umpullamantaña purej, nitaj 
imaynamanta cheqanta sayayta atejchu, chunka pusajniyoj watataña uj supay 
ajinata payta onqochisqanrayku. 

12Chantá Jesús chay warmita rikuytawan, payta wajyaspa, nerqa: Warmisita, 
onqoyniykimanta qhaliyachisqaña kanki, nispa. 



2056 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

13Jesús makinwan warmita llankhaykojtinkamataj, chay warmi cheqanta 
sayaspa, Diosta mayta yupaychayta qallarerqa. 

14Chaywanpis tantakuna wasita qhawajqa phiñakorqa, Jesús samarina 
p'unchaypi chay warmita qhaliyachisqanmanta. Jinataj runakunaman nerqa: 
Semanapi sojta p'unchay tiyan imallatapis ruwanapaj. Chay p'unchaykunallapi 
jampichikoj jamuychej, amataj samarina p'unchaypeqa, nispa. 

15Tukuyta Kamachej Jesustajrí payman kuticherqa: Qankuna puraj uya 
kankichej. Manachu mayqenniykichejpis samarina p'unchaypi wakaykichejta, 
chayrí burroykichejtapis phaskaraspa yakuta ujyachimunkichej? 

16Kay warmirí Abrahampa mirayninmanta kajtinpis, Supay Satanás chunka 
pusajniyoj watataña kay onqoywan payta watasqa. Jina kajtenqa, manachu 
payta phaskaranay karqa samarina p'unchay kashajtinpis? nispa. 

17Chayta Jesús nisqanrayku, payta tukuy chejnejkuna p'enqaypi 
rikhurerqanku. Chaywanpis, runakunaqa kusikorqanku may t'ukuna 
imakunata Jesús ruwasqanrayku. 

Mostaza mujumanta rijch'anachina 

(Mt 13.31-32; Mc 4.30-32) 

18Chaymanta Jesús nillarqataj: Imaynataj kanman Diospa kamachiynin? Ima 
rijch'anachinawantaj chaymanta yachachisunmanri? 

19Diospa kamachiynenqa mostaza mujuman rijch'akun, mayqentachus uj runa 
jallp'anpi tarpusqa, chayman. Chay mujoqa wiñasqa sach'ayanankama, 
p'isqokunataj thansankunapi thapachakusqanku, nispa. 

Levaduramanta rijch'anachina 

(Mt 13.33) 

20Ujtawan Jesús nillarqataj: Diospa kamachiyninmanta yachachishaspa, 
imawantaj rijch'anachiymanri? 

21Diospa kamachiynin levaduraman rijch'akun, mayqentachus uj warmi kinsa 
arroba jak'uman chajruykusqa tukuynin masata poqochinanpaj, chayman, 
nispa. 

K'ullku punkumanta rijch'anachina 

(Mt 7.13-14,21-23) 

22Jerusalenman rej jina Jesús llajtakunapi, ranchokunapi ima yachacherqa. 

23Uj kutitaj uj runa taporqa: Wiraqochíy, pisi runallatachu Dios qhespichenqa? 
nispa. Jesustaj kuticherqa: 

24Atisqaykichejta ruwaychej Diospa kamachiyninman k'ullku punkunejta 
yaykunaykichejpaj, imaraykuchus Diospa kamachiyninman ashkha yaykuyta 
munanqanku, manataj atenqankuchu. 

25Wasiyoj runa punkuta wisq'ajtinña, qankunaqa jawapi rikhurispa, punkuta 
takankichej: Tukuyta Kamachej, kichaririwayku, nispa. Paytajrí 
kutichisonqachej: Mana rejsiykichejchu, manataj yachanichu maymantachus 
kasqaykichejta, nispa. 

26Chaypacharaj qankunaqa ninkichej: Qanwan khuska mikhorqayku, 
ujyarqaykutaj. Llajtaykoj callenkunapipis qan yachacherqanki, nispa. 

27Paytajrí nisonqachej: Mana yachanichu maymantachus kasqaykichejta. 
Millayta ruwajkuna, noqamanta karunchakuychej, nispa. 

28Chaypachamá waqayqa, kiru k'arukuypis kanqa, imaraykuchus Dios 
kamachishajtin, chaypi qankuna Abrahamta, Isaacta, Jacobta, Diosmanta tukuy 
sut'inchajkunata ima rikunkichej. Qankunarí jawaman wijch'usqa kankichej. 

29Chaypachallataj ashkha runakuna inti llojsimuynejmanta, inti 
yaykuynejmanta, wichaynejmanta, uranejmanta ima jamonqanku, chantá 
Diospa kamachiyninpi mikhoj tiyarikonqanku. 

30Kaytawan yachaychej: Kunan qhepapi kajkunaqa chaypacha ñawpajpi 
rikhurenqanku. Ñawpajpi kajkunatajrí qhepapi rikhurenqanku, nispa. 

Jesús Jerusalenrayku waqan 

(Mt 23.37-39) 

31Chay p'unchayllapitaj wakin fariseokuna chayamuspa, Jesusta nerqanku: 
Ripuy kaymanta, imaraykuchus kuraj kamachej Herodes wañuchisuyta 
munashan, nispa. 

32Jesustajrí kuticherqa: Rispa, jaqay atoj jina runaman kayta willamuychej: 
Jesús nisunki: Noqaqa kunan, q'ayapis supaykunata runamanta qharqosaj, 
onqosqakunatataj qhaliyachisaj ima. Minchhatajrí ruwanayta tukusaj. 

33Chaywanpis noqa purinayraj tiyan kunan, q'aya, minchhatawan ima, 
imaraykuchus Diosmanta sut'inchajqa mana wañuyta atinmanchu 
Jerusalenmanta jawapeqa, nispa. 

34Ay Jerusalén, qanqa Diosmanta sut'inchajkunata wañuchej llajta kanki. 
Qanman Diospa kachamusqankunatapis rumiwan ch'anqaykuspa, 
wañuchillankitaj. Mashkha kutitachus wawaykikunata tantayta munarqani, 
imaynatachus wallpa chillwinkunata lijran uraman tantaykun, ajinata. Qantajrí 
mana munarqankichu. 

35Kunanrí qhawariychej: Wasiykichejqa ch'inpacha qhepakonqa. Chayrayku 
niykichej: Manaña ujtawan rikuwankichejchu, ninaykichejkama: Tukuyta 
Kamachej Diospa sutinpi jamojta jatunchaychej, nispa. 

Lucas 14 

Jesús punkisqa runata qhaliyachin 

1Samarina p'unchaypi Jesús uj kuraj fariseoj wasinman mikhoj yaykorqa, wakin 
fariseokunataj payta wateqasharqanku. 

2Chaypitaj punkiywan uj onqosqa runa Jesuspa ñawpaqenpi kasharqa. 

3Chantá Jesús Diospa kamachisqanmanta yachachejkunata, fariseokunata ima 
taporqa: Samarina p'unchaypi onqosqakunata qhaliyachina atikunmanchu? 
nispa. 

4Paykunatajrí ch'inlla karqanku. Chantá Jesús onqosqa runata makinmanta 
jap'ispa qhaliyacherqapacha, chaymantataj kachaporqa. 

5Chaypi kajkunamantaj nerqa: Wawaykichej, chayrí wakaykichej pujyuman 
urmaykojtin, qankuna chay ratopacha orqhowajchej, samarina p'unchay 
kashajtinpis, icharí? nispa. 

6Paykunatajrí Jesuspa nisqanman mana kutichiyta aterqankuchu. 

K'umuykukoj sonqoyoj kanamanta 

7Jesús qhawasharqa imaynatachus jatun mikhunaman wajyarisqakuna aswan 
sumachaj tiyanakunata ajllarakusqankuta. Chayrayku paykunata kay jinata 
yuyaycharqa: 

8Casarakuman wajyarisqa kaspaqa, ama aswan sumaj kaj tiyanapichu 
tiyarikuy. Ichapis qanmanta aswan jatunpaj qhawasqa waj runapis 
wajyarisqallataj kanman. 

9Chantá pichus iskayniykichejta wajyarikoj runa nisunkiman: Chay tiyanata 
payman qoy, nispa. Qantaj p'enqayta qhepanejman tiyaj rishawaj. 

10Chayrayku wajyarisqa kaspaqa, qhepanejllapi tiyarikamuy. Chantá pichus 
wajyasorqa, chay runa jamuspa, nisonqa: Kawsaqéy, aswan ñawpajpi 
tiyakamuy, nispa. Ajinapeqa allinpaj qhawasqa kanki qanwan khuska 
wajyarisqakunaj ñawpaqenkupi. 

11Chayqa ajina, imaraykuchus jatunchakojqa k'umuykuchisqa kanqa, 
k'umuykojtajrí jatunchasqa kanqa, nispa. 

12Mikhunaman wajyarikoj runatapis Jesús nillarqataj: Jayk'ajllapis almuerzota, 
chayrí cenata wayk'uchispaqa, ama kawsaqeykikunata, nitaj wawqeykikunata, 
nitaj aylluykikunata, nitaj qhapaj llajta masiykikunatapis wajyarikunkichu. 

Paykuna qanta kikillantataj mikhunaman wajyarisunkuman, chayllawantaj 
t'inkachisqa kawaj. 

13Manachayqa jatun mikhuyta wayk'uchispaqa, wajyarikuy wajchakunata, 
ñuk'ukunata, suchukunata, ñawsakunata ima. 

14Chaywanqa aswan kusikuyniyoj kanki, imaraykuchus paykuna mana 
imatapis kutichipusuyta atenqankuchu. Chantá cheqan runakuna 
wañusqamanta kawsarimpojtinku, chaypachamá Diosmin t'inkaykita qosonqa, 
nispa. 

Jatun mikhunamanta rijch'anachina 

(Mt 22.1-10) 

15Chayta uyarispataj, Jesuswan khuska mikhojkunamanta ujnin kaj Jesusta 
nerqa: Kusikuyniyojmin kanqa, Dios kamachishajtin pichus jatun mikhunaman 
wajyarisqa kaj, nispa. 

16Jesustajrí uj rijch'anachinata willaspa, kuticherqa: Uj runa manchay jatun 
mikhuyta wakichisqa, ashkha runatataj wajyarikusqa. 

17Mikhunankuña kashajtintaj, chay runaqa ujnin kamachinta wajyarisqa 
kajkunaman willamojta kachasqa: Usqhayta jamullaychejña, imaraykuchus 
tukuy ima wakichisqaña, nispa. 

18Chaywanpis tukuyninku, ujmanta uj, mana riyta munaspa, achakita churayta 
qallarisqanku. Ñawpaj kaj nisqa: Noqaqa kunallanraj jallp'ata rantikuni. 
Qhawamoj rinay tiyan. Ama jinachu kay, saqerillaway rejta ari, nispa. 

19Qhepan kajtaj nisqa: Phishqa yunta rantisqayta llank'achimunayraj tiyan. 
Mana jamuyta aterqoymanchu, nispa. 

20Chay ujnintaj nillasqataj: Kunallanraj casarakuni. Chayrayku noqaqa mana 
jamuyta atisajchu, nispa. 

21Chantá chay kamacheqa kutimuspa, chay tukuyta patronninman willasqa. 
Patronrí sinch'ita phiñakuspa, kamachinta nisqa: Riy usqhayta kay llajtaj 
plazanta, callenkunata ima, pusaramuytaj tukuy wajchakunata, ñuk'ukunata, 
ñawsakunata, suchukunata ima, nispa. 

22Kamachitaj kutimuytawan, nisqa: Patrón, nisqaykiman jina ruwani. 
Chaywanpis raymi wasi manaraj junt'achu, nispa. 

23Chaymantataj patronqa kamachita nisqa: Jina kajtenqa, tukuy chaki 
ñankunaman riy, jatun ñankunaman ima, jinataj wajkunata usqhay usqhayta 
pusaramuy, wasiy junt'a kananpaj, nispa. 

24Noqa niykichej: Ñawpaj wajyarisqa runakunamantaqa manapuni mayqenpis 
mikhunayta llamirillanqapischu, nispa. 

Cristowan purinapajqa tukuy imata saqena 

(Mt 10.37-38) 

25Ashkha runa paypa qhepanta jamushajtinku, Jesús paykunaman kutirispa, 
nerqa: 

26Pipis yachachisqay kayta munajqa noqatapuni astawan munakunawan tiyan. 
Tatanmanta, mamanmanta, wawanmanta, wawqe pananmanta, kikin 
kawsayninmantapis astawan noqata munakunawan tiyan. 

27Jinallataj manachus cruzninta oqharispa qhepayta jamun chayqa, mana 
yachachisqay kayta atinchu, nispa. 

28Chantá rijch'anachinata willaspa, nerqa: Sichus mayqenniykichejpis alto 
patayoj wasita sayachiyta munanman chayqa, manachu tiyaykukuspa, 
ñawpajta allinta qhawarinman, qolqen kapunchus manachus, chayta, chay 
wasita sayachiyta tukuychananpaj? 

29Manachus ñawpajta allinta qhawarikunman chayqa, cimientota churaspaña, 
mana tukuychayta atinmanchu, chayta rikojkunataj asikunkuman: 

30Kay runaqa wasita qallariyta yachasqa, tukuychaytarí mana atisqachu, nispa. 

31Jinallatataj, pi kuraj kamachejpis waj kuraj kamachejwan maqanakoj 
yaykunanpajqa, manachu ñawpajta qhawarikunraj, atenqanchus manachus 
atipayta, chayta yachananpaj? Ajinamanta yachanqa sichus 10.000 
soldadokunallawan chay ujninta atipayta atinanta, chay ujnin 20.000 
soldadokunawan jamushajtin? 

32Mana atipananta reparaspataj, payqa kachakunata kachan chay ujnin 
kamachej karullapiraj kashajtin, ajinamanta paywan allinyakapunanpaj. 

33Jina ari, qankunamanta pillapis tukuy tiyapusqanta mana saqejqa mana 
yachachisqay kayta atinmanchu, nispa. 

Kachimanta rijch'anachina 

(Mt 5.13; Mc 9.50) 

34Jesús nillarqataj: Kacheqa sumajmin. Chaywanpis kachichus q'aymayanman 
chayqa, imaynatataj watejmanta k'araman kutinmanri? 

35Mana allinñachu jallp'apaj, nitaj wanupajpis, manachayqa wijch'unallapajña. 
Pichus nisqayta jap'ikuyta munajqa allinta uyarichun, nispa. 

Lucas 15 

Chinkasqa ovejamanta rijch'anachina 

(Mt 18.10-14) 

1Impuestota cobrajkuna, mana allin kawsayniyoj runakuna ima Jesusman 
qayllaykusharqanku parlasqanta uyarinankupaj. 

2Chayrayku fariseokunawan, Diospa kamachisqanmanta yachachejkunawan 
ima thutuspa, nisharqanku: Kay runaqa juchasapakunawan kawsakun, 
paykunawantaj mikhun, nispa. 

3Jinapi Jesús kay rijch'anachinata willarqa: 

4Qankunamanta mayqenpis pachaj ovejayoj kaspa, ujnin chinkajtin, manachu 
chay jisq'on chunka jisq'onniyojta ch'innejpi saqespa, chinkasqa kajta 
tarinaykichejkama mask'aj riwajchej? 

5Ovejanta tariytawantaj, michejqa may kusisqa lijrariykukun. 

6Wasinman chayaytawantaj, kawsaqenkunata, llajta masinkunata ima 
tantaykuspa, paykunata nin: Noqawan khuska kusikuychej, imaraykuchus 
chinkasqa ovejayta tarikapuni, nispa. 

7Kayta niykichej: Ajinallataj janaj pachapi aswan kusiy tiyan juchasapa runa 
Diosman kutirikojtin, jisq'on chunka jisq'onniyoj mana juchayojkunamanta 
nisqaqa, pikunachus Diosman mana kutirikunankuchu tiyan, chaykunamanta, 
nispa. 

Chinkasqa qolqemanta rijch'anachina 

8Jesús nillarqataj: Manachu pi warmipis chunka qolqenmanta ujnin kajta 
chinkachispa, chay ratopacha lamparata jap'ichin, wasinta pichaspataj, 
qolqenta tarinankama mask'an? 

9Tariytawantaj kawsaqenkunata, llajta masinkunata ima tantaykuspa, 
paykunata nin: Noqawan kusikuychej, imaraykuchus chinkachisqay qolqeyta 
tarikapuni, nispa. 

10Nillaykichejtaj Diospa angelninkunaj ñawpaqenpi ajina kusiy kasqanta, 
juchasapa runa Diosman kutirikojtin, nispa. 

Munakuyniyoj tatamanta rijch'anachina 

11Jesús nillarqataj: Uj runa iskay churiyoj kasqa. 

12Sullk'a kajtaj tatanta nisqa: Tatáy, manaraj wañupushaspa kunanpacha 
chayaqeyta qopuway, nispa. Tatankutaj sapa ujninkuman chayaqenkuta 
qopusqa. 

13Mana unaymanchu sullk'a kaj churi tukuy chayaqenta vendeytawan, chay 
qolqeta tantaykuspa, karu llajtaman ripusqa. Jaqaypitaj tukuy qolqenta 
tukuchisqa mana allinta purispa. 

14Maypachachus tukuy qolqen tukukojtin, chaypachallataj chay llajtapi 
manchay yarqhay kasqa, paytaj pisichikuyta qallarisqa. 

15Chayrayku chay llajtayoj patronpaman qayllaykuspa, ganakunanpaj 
ruwanata mañakusqa. Chay patrontaj jallp'anman kachasqa khuchita 
michinanpaj. 

16Chaypitaj waynaqa yarqhaymanta khuchi mikhuna thaqota mikhuyta 
munasqa. Chaywanpis mana pipis ni imatapis jaywasqachu. 

17Chantá waynaqa yuyayninman churakuspa, sonqonpi nisqa: Tataypa 
wasinpeqa peonkuna ashkha mikhunayoj kanku, noqatajrí kaypi 
yarqhaymanta wañushaniña. 

18Chayrayku tataypa wasinman kutiripusaj, chantá nisaj: Tatáy, Diospa 
contranta juchallini, qanpa contraykitapis. 

19Manaña wawayki kanaypaj jinachu kani. Chayrayku ujnin peonniyki 
jinallatapis jap'iway ari, nispa. 

20Sayariytawantaj, waynaqa tatanpaman kutipusqa. Karullapiraj kashajtintaj, 
tatanqa wawanta rikuspa, mayta khuyarikusqa. Chantá usqhayta taripamuspa, 
wawanta ojllaykusqa, much'aykusqataj. 

21Jinapi churin nisqa: Tatáy, Diospa contranta juchallini, qanpa contraykitapis. 
Manaña wawayki kanaypaj jinachu kani, nispa. 

22Tatanrí uywaqenkunata kamachisqa: Usqhayllata aswan sumaj p'achata 
orqhomuspa, kay wawayta p'achallichiychej. Anillotapis makinman 
churaychej, mosoj juk'utatapis chakinman. 

23Chantá wirayachisqa torillota ñak'aychej, imaraykuchus raymita ruwaspa, 
sumajta mikhusunchej. 

24Kay wawayqa wañusqa karqa, kawsarimuntaj. Chinkasqa karqa, kunantajrí 
tarikapuni, nispa. Ajinamanta tukuyninku mayta kusikuspa, raymita ruwayta 
qallarisqanku. 

25Chaykama kuraj kaj chureqa chajrallapiraj kashasqa. Wasinman 
kutimuspataj takisqankuta, tususqankuta ima uyarisqa. 

26Jinapi ujnin kamachita wajyaspa, tapusqa: Ima ch'ajwataj chayri? nispa. 

27Paytaj kutichisqa: Wawqeyki chayampun, tataykitaj wirayachisqa torillota 
ñak'achin, wawqeyki allillan kutimpusqanrayku, nispa. 

28Chantá kuraj kaj chureqa phiñakuspa, manapuni wasiman yaykuyta 
munasqachu. Tatantaj llojsimuspa, mayta nisqa yaykunanta. 

29Paytajrí tatanman kutichisqa: Noqaqa kay chhika watataña qanpaj llank'ani, 
manataj jayk'ajpis uj cabritallatapis qowarqankichu kawsaqeykunawan 
mikhuspa kusirikunaypaj. 

30Kay lloqallaykirí tukuy kapuyniykita usuchimorqa imaymana khuchi 
warmikunawan purispa. Chaywanpis kutimojtenqa, qan wirayachisqa torillota 
paypaj ñak'achinki, nispa. 

31Tatantajrí kutichisqa: Wawáy, qanqa noqawanpuni kashanki, tukuy imaypis 
qanpatapuni. 

32Chaywanpis raymita ruwaspa, kusikunanchejpuni karqa, imaraykuchus kay 
wawqeykeqa wañusqa karqa, kawsarimuntaj, chinkasqa kasqanmantataj 
tarikapunchej, nispa. Ajinata Jesús runakunaman yachacherqa. 

Lucas 16 

Mana allin mayordomomanta rijch'anachina 

1Jesús yachachisqankunata nillarqataj: Uj qhapaj patronpata mayordomon 
kasqa, paytataj ch'ataykusqanku patronninpa kapuyninta manakajpi 
tukuchisqanmanta. 

2Chayrayku patronnin payta wajyaspa, nisqa: Imatataj qanmanta uyarishaniri? 
Mayordomo kasqaykimanta cuentata qoway, imaraykuchus manaña 
kapuyniymanta mayordomo kayta atinkichu, nispa. 

3Jinapi mayordomoqa yuyaycharikuspa, sonqonpi nisqa: Imanasajtaj kunanri? 
Patronneyqa mayordomo ruwanayta qhechuwan. Llank'anaypajpis manaña 
kallpay kanchu, wajkuna yanaparinawankuta mañakuytapis p'enqakullanitaj. 

4Chaywanpis patronniy wijch'uwajtin, imatachus ruwanayta yachaniña, 
kawsaqeykuna wajyarinawankupaj jina, nispa. 

5Chantá mayordomoqa, pikunachus patronninman manu karqanku, 
chaykunata ujmanta uj wajyaspa, ñawpaj kajta tapusqa: Patronniyman 
mashkha manutaj kankiri? nispa. 

6Paytaj kutichisqa: Pachaj p'uñu aceite manu kani, nispa. Mayordomotaj nisqa: 
Manu kasqaykimanta kay qhelqasqata jap'ikapuy. Chantá waj papelta qhelqay 
phishqa chunka p'uñu aceitellamantaña manu kasqaykimanta, nispa. 

7Chantá mayordomoqa wajtañataj tapusqa: Qanrí, patronniyman mashkha 
manutaj kankiri? nispa. Paytaj nisqa: Pachaj tupu trigomanta manu kani, nispa. 
Paytaj kutichisqa: Manu kasqaykimanta kay qhelqasqata jap'ikapuspa, waj 
papelta qhelqay, pusaj chunka tupullamantaña manu kasqaykimanta, nispa. 

8Chayta yachaspa, patronqa mana allin mayordomota jatunchasqa, yuyayniyoj 
kasqanmanta. Noqataj niykichej: Diosman mana kutirikoj runakunaqa imata 
ruwanapaj aswan yuyayniyoj kanku Diospa wawankunamanta nisqaqa. 

9Chayrayku qankunapis kay pachapi kapuyniyoj kasqaykichejwan wajta 
yanapaspa kawsaqekunata mask'akuychej. Ajinamanta kapuyniykichej 
tukukojtin, wiñaypaj tiyakunapi kusiywan jap'eqasqa kankichej. 

10Pichus pisi imawan maychus kajta ruwajqa ashkhawanpis maychus kajta 
ruwallanqataj. Pisiwan mana cheqanta ruwajrí manallataj ashkhawanpis 
cheqanta ruwanqachu. 

11Jinallataj sichus kay pachapi kapuyniykichejwan mana allinta ruwankichej 
chayqa, pitaj aswan valorniyoj janaj pachaj qhapaj kayninta qosunkichejmanri? 

12Sichus wajpa kapuyninwan mana allintachu ruwarqankichej chayqa, pitaj 
imatapis qosunkichejman qankunajta kananpaj? 

13Mana pipis iskay patronkunaj kamachiyninpi ujllapi kayta atinchu, 
imaraykuchus ujninta chejnenqa, ujnintataj munakonqa. Chayrí ujnin 
patronman k'askakonqa, ujnintatajrí qhesachanqa. Ajinallataj qankunapis 
ujllapi qolqejta, Diospatawan mana wata runan kayta atiwajchejchu, nispa. 

14Chantá fariseokunaqa chay tukuyta uyarispa, Jesusta asipayarqanku, qolqeta 
munapayasqankurayku. 

15Chayrayku Jesús paykunatañataj nerqa: Qankuna runa masiykichejpa 
ñawpaqenpi cheqan runaman tukunkichej. Chaywanpis Dios sonqoykichejta 
sumajta rejsin. Ajinaqa imatachus runakuna maypaj qhawanku, chayta Dios 
millaypaj qhawan, nispa. 

Diospa kamachiynin 

16Jesús nillarqataj: Diospa ñawpa kamachisqankuna, Diosmanta 
sut'inchajkunaj nisqankuwan ima runata yuyaycharqanku Bautizaj Juan 
chayamunankama. Chaymantapacha Diospa kamachiyninmanta chay sumaj 
willay willakun, tukuytaj atisqankuta ruwanku kamachiyninman 
yaykunankupaj. 

17Chaywanpis Diospa kamachisqanqa sayashallanpuni. Janajpis, kay pachapis 
chinkayta atinkuman. Diospa kamachisqanmantatajrí mana uj simillapis 
chinkayta atinmanchu, tukuynin junt'akonqapuni, nispa. 

Jesús qhari warmi t'aqanakunamanta parlan 

(Mt 19.1-12; Mc 10.1-12) 

18Jesús nillarqataj: Pi qharillapis warminmanta t'aqakuspa, sichus waj 
warmiwan casarakun chayqa, pay khuchichakun. Ajinallataj pichus 
qosanmanta t'aqasqa warmiwan casarakojpis khuchichakullantaj, nispa. 

Qhapaj runawan, wajcha Lazarowan 

19Chantá Jesús nerqa: Uj qhapaj runa karqa. Payqa linomanta awasqa may 
sumaj puka p'achawan p'achallikoj, sapa p'unchaytaj jatun mikhuyta 
wayk'uchej. 

20Uj wajcha runa Lázaro sutiyoj kallarqataj. Pay sarnalla karqa, jinataj qhapaj 
runaj wasi punkullanpi sirikoj. 

21Payqa qhapaj runaj mikhunan puchusqanta mikhuyta munarqa. Alqokunapis 
qayllaykuspa, sarnanpa k'irisqanta llajwaraj kanku. 

22Uj p'unchay chay wajcha runa wañuporqa, angelkunataj almanta pusarqanku, 
maypichus Abraham kashan, chayman. Qhapaj runapis wañupullarqataj, 
runakunataj payta p'ampamorqanku. 

23Chaymanta qhapaj runaj almanqa, maymanchus wañusqakuna rinku, chay 
ñak'ariyman chayarqa. Chantá qhawarispa, karupi Abrahamta rikorqa, 
Abrahampa qayllanpitaj Lazarota tiyashajta. 

24Chantá qhapaj runa qhaparerqa: Tata Abraham, khuyariway ari. Lazarota 
kacharimuway ruk'ana puntallantapis yakupi joq'ocharispa qalluyta 
thasnurinawanpaj, imaraykuchus kay nina lawraypi anchatapuni ñak'arishani, 
nispa. 

25Abrahamtajrí kuticherqa: Yuyarikuy wawáy, qan kawsashaspa tukuy imayoj 
karqanki. Lazarorí mana walejpichu karqa. Kunanqa pay sonqochasqa kashan, 
qantaj ñak'arishanki. 

26Chantapis uj ukhu laqha wayq'o t'aqashawanchej. Chayrayku kaymanta 
qankunaman riyta munajkunaqa mana atiykuchu, nitaj chaymanta 
noqaykuman chimpamuyta atillankichejtajchu, nispa. 

27Chantá qhapaj runa mañakullarqataj: Tata Abraham, ama jinachu kay, 
tataypa wasillanmanpis Lazarota kacharinaykita mañarikuyki. 

28Jaqaypi phishqa wawqeykunaman kay tukuymanta willarimpuwachun, ama 
paykuna kayman ñak'arej jamunankupaj, nispa. 

29Abrahamtajrí kuticherqa: Chaypaj tiyan Moisespa qhelqasqan, chantá 
Diosmanta sut'inchajkunaj qhelqasqankupis. Chaytamin kasuchunku, nispa. 

30Qhapaj runatajrí kuticherqa: Chayta mana uyarenqankuchu, Tata Abraham. 
Chaywanpis wañusqakunamanta uj rejtenqa, wawqeykuna juchankumanta 
Diosman kutirikunkuman, nispa. 

31Abrahamtajrí nerqa: Manachus Moisespa qhelqasqanta, Diosmanta 
sut'inchajkunaj qhelqasqanta ima kasonqanku chayqa, manallataj 
wañusqakunamanta kawsarimojtapis kasonqankuchu, nispa. 

Lucas 17 

Juchallichejkunamanta 

(Mt 18.6-7,21-22; Mc 9.42) 

1Uj kuti Jesusqa yachachisqankunata nerqa: Ashkha imakunanejta runaqa 
juchallinanpaj tanqasqa kayta atinman. Chaywanpis ay, imallachus kanqa, 
pichus wajkunata juchallichejqa. 

2Sichus pillapis kay juch'uykunamanta ujninta juchallichinman chayqa, chay 
runa sinch'i jasut'isqapuni kanqa. Paypaj aswan allin kanman molino rumita 
kunkanman warkhuykuspa, mama qochaman choqaykunankoqa. 

3Chayrayku qankuna kikiykichejta allinta qhawarikuychej. Chantá wawqeyki 
qanpa contraykita mana allinta ruwaspa juchallikojtenqa, payta k'amiy. Mana 
walejta ruwasqanta reparakojtintaj, juchanta pampachay. 

4Ichapis wawqeyki qanchis kutita uj p'unchaypi contraykita juchallinman. 
Jinapi sichus qanchis kutillataj qanman kutimunman: Qhespichiway, nispa 
chayqa, paypa juchanta pampachay, nispa. 

Jesucristopi atinikunapuni 

5Jesuspa kuraj kachankunaqa payta nerqanku: Yanapawayku qanpi astawan 
atinikunaykupaj, nispa. 

6Tukuyta Kamachej Jesustaj kuticherqa: Noqapi atinikusqaykichejchus uj 
mostaza muju jinallapis kanman chayqa, kay sach'ata niyta atiwajchej: 
T'irakuspa, mama qochapi saphichakuy, nispa. Chay sach'ataj 
kasusunkichejman, nispa. 

Kamachi imatachus ruwanan tiyan 

7Jesús nillarqataj: Ujnin kamachiykichej campopi llank'asqanmanta, chayrí 
uywata qhawasqanmanta kutimojtin, payta niwajchejchu: Yaykumuy, 
mikhunaykipaj tiyaykukuy, nispa? 

8Manachu astawanqa niwajchej: Mikhunata wayk'upuway. Chantá mikhunata, 
ujyanata ima jaywawanki noqa mikhunaypaj. Chaymantaraj qanqa mikhunki, 
ujyankitaj, nispa? 

9Patrontaj manallataj kamachinta pachis ninchu nisqanta kasusqanmanta. 

10Ajinallatataj qankunapis Diospa tukuy kamachisqanta ruwayta 
tukuytawankama, ninaykichej: Mana walej kamachichu kanchej, imaraykuchus 
ruwanallanchejta junt'anchej, nispa. 

Jesusqa llejti onqoyniyojkunata qhaliyachin 

11Jesusqa Jerusalenman rishaspa, Galilea jap'iy maypichus Samaria jap'iywan 
tinkun, chayninta pasarqa. 

12Uj ranchoman qayllaykushajtintaj, llejti onqoyniyoj chunka runakuna payta 
taripaj llojsimorqanku. Paykunataj karullapi sayaspa, 

13qhaparerqanku: Yachachej Wiraqochi Jesús, khuyariwayku ari, nispa. 

14Paykunata rikuspa, Jesús nerqa: Riychej, sacerdotekunawan 
qhawachikamuychej qhaliyachisqa kasqaykichejta yachanankupaj, nispa. 
Paykunataj rishaspallaraj, chay llejti onqoymanta qhaliyachisqa 
rikhurerqanku. 

15Jinallapi paykunamanta ujnin kaj qhaliyachisqa kasqanta reparakuspa, 
Jesusman kutirimorqa, Diosta maytapuni jatunchaspa. 

16Jesuspa ñawpaqenman wijch'uykukuspataj, qhaliyachisqanmanta pachis 
nispa nerqa. Chay runataj Samariamanta karqa. 

17Chantá Jesús taporqa: Manachu chunka runatapuni qhaliyacherqani? 
Maypitaj chay jisq'on kashankuri? 

18Kay waj llajtayojllachu Diosta jatunchaj kutimun? nispa. 

19Chaymantataj Jesús chay runata nerqa: Sayarispa, ripullay. Noqapi 
atinikusqaykirayku qhaliyachisqa kanki, nispa. 

Imaynatachus Diospa kamachiynin chayamunan 

(Mt 24.23-28,36-41) 

20Uj kuti fariseokunaqa Jesusta taporqanku: Mayk'ajtaj Diospa kamachiynin 
chayamonqari? nispa. Jesustaj kuticherqa: Diospa kamachiynenqa mana 
tukuypa rikunantachu jamonqa. 

21Nitaj runakuna nenqankuchu: Kaypi kashan, nispa, chayrí: Jaqaypi kashan, 
nispa. Manachayqa Dios qankuna ukhupi kamachishanña, nispa. 

22Chantá Jesús yachachisqankunata nillarqataj: Uj p'unchay chayamonqa, 
chaypachataj qankuna Runaj Churinta uj p'unchayllatapis kamachishajta 
rikuyta munankichej, manataj rikunkichejchu. 

23Chaypacha wakin runakuna nisonqachej: Runaj Churin kaypi kashan, nispa, 
chayrí: Jaqaypi kashan, nispa. Ajinata nejtinkupis, ama riychejchu, nitaj 
paykunata qhatiychejchu. 

24Manachayqa imaynatachus lliuj lliujqa janajpa ujnin k'uchunmanta ujnin 
k'uchunkama k'ancharimun, ajinallataj kanqa Runaj Churinpa jamunan 
p'unchayqa. 

25Chaywanpis ñawpajtaqa Runaj Churin anchataraj ñak'arinan kanqa, kay 
tiempopi kawsajkunataj payta qhesachanqanku. 

26Imaynachus Noejpa tiemponpi karqa, ajinallataj kanqa Runaj Churinpa 
kutimunan p'unchaypis. 

27Chaypacha runakuna mikhusharqanku, ujyasharqanku, casarakusharqanku, 
ususinkutapis casarachisharqanku, Noé jatun barcoman yaykunan 
p'unchaykama. Jatun para chayamuspataj, tukuyninkuta chinkacherqa. 

28Jinallataj karqa Lotpa tiemponpipis. Chaypacha runakuna mikhusharqanku, 
ujyasharqanku, rantisharqanku, qhatusharqanku, tarpusharqanku, 
wasikunatapis ruwasharqanku 

29Sodoma llajtamanta Lot llojsimunankama. Chaymantataj janajmanta 
azufreyoj nina para paramorqa, tukuyninkutataj tukucherqa. 

30Ajinallataj kanqa Runaj Churinpa rikhurimunan chay p'unchaypi. 

31Chaypacha, pichus wasi patapi kashajqa ama urayk'amuchunchu wasinmanta 
imallatapis orqhokapoj. Jinallataj, pichus chajrapi kashajpis nillataj wasinman 
kutimuchunchu. 

32Lotpa warminmanta yuyarikuychej. 

33Chaypacha pichus kawsayninmanta ch'ipakojqa chinkachenqa. Pichus 
noqarayku kawsayninmanta mana ch'ipakojrí wiñay kawsayman yaykonqa. 

34Chayrayku niykichej: Chay ch'iseqa iskay ukhu uj puñunallapi kashajtinku, 
ujnin oqharisqa kanqa, ujnintaj saqerparisqa. 

35Iskay warmikunapis khuska jak'ushajtinku, ujnin oqharisqa kanqa, ujnintaj 
saqerparisqa. 

36Iskay qharikunapis chajrapi kashajtinku, ujnin oqharisqa kanqa, ujnintaj 
saqerparisqa, nispa. 

37Chantá Jesuspa yachachisqankuna taporqanku: Tukuyta Kamachej Jesús, 
maypitaj chay tukuy kanqari? nispa. Paytaj kuticherqa: Maypichus aya tiyan, 
chayman suwintukuna tantakonqanku, nispa. 

Lucas 18 

Warmisapamanta juezmantawan rijch'anachina 

1Uj kuti Jesusqa uj rijch'anachinata willaspa, yachacherqa mana sayk'uspa 
Dioswan parlarikunapuni kasqanta. 

2Paytaj nerqa: Uj llajtapi uj juez kasqa. Payqa Diosta mana manchachikojchu, 
nitaj pitapis kasuta ruwajchu. 

3Chay llajtapi uj warmisapa kallasqataj. Payqa justiciata mañakuspa, 
juezpaman rillajpuni: Justiciata ruwaspa awqaypa makinmanta kacharichiway, 
nispa. 

4Jueztajrí unayta chay warmita mana uyariyta munasqachu. Chaymantaña 
sonqonpi yuyaychakuspa, nisqa: Noqaqa Diosta mana manchachikunichu, nitaj 
pitapis kasuta ruwanichu. 

5Kay warmisaparí, mana samarejta saqeshawanchu justiciata ruwapunayta 
mañawaspa. Chayrayku justiciata ruwasaj, amaña ajinata sapa kuti umayta 
nanachiwaj jamunanpaj, nispa. 

6Chantá Tukuyta Kamachej Jesús nerqa: Chay mana allin juezpa 
ruwasqanmanta allinta yachakuychej. 

7Diospa ajllakusqankuna tuta p'unchay paymanta justiciata mañakushajtinku, 
manachu paykunapaj justiciata ruwanqa? Payqa unaytarajchu suyachikonqa? 
Mana, icharí? 

8Noqa niykichej: Mana suyachikuspa, Dios justiciata ruwanqapuni. Chaywanpis 
Diospa Churin kay pachaman kutimuspa, mashkha runatataj Diospi 
atinikushajta tarenqari? nispa. 

Fariseomanta impuestota cobrajmantawan rijch'anachina 

9Chaymanta Jesús waj rijch'anachinata nillarqataj, pikunachus allin runa 
kasqankuta yuyakuspa, wajkunata pisipaj qhawanku, chaykunamanta. Paytaj 
nerqa: 

10Iskay runakuna Temploman Diosmanta mañakoj risqanku. Ujnin kasqa 
fariseo, ujnintaj impuestota cobraj. 

11Jinapi fariseo kajqa sayarikuspa, kay jinata Dioswan parlarikusqa: Diosníy, 
pachis niyki, imaraykuchus mana wakinkuna jina suwachu, sajrachu, 
qhenchachu kani, nillataj kay impuesto cobraj jinachu. 

12Noqaqa semanapi iskay kutita ayunani, tukuy kapuyniymantataj sapa 
chunkamanta ujta qoni, nispa. 

13Impuesto cobraj runatajrí karullapi sayaspa, manchachikuywan mana 
patallamanpis qhawariyta munasqachu. Manachayqa qhasqonta takakuspa, 
nisqa: Diosníy, noqa juchasapata khuyarikuway ari, nispa. 

14Noqataj niykichej: Chay impuesto cobraj runaqa juchan pampachasqa 
wasinman kutipusqa. Fariseoj juchanrí mana pampachasqachu karqa, 
imaraykuchus Diosqa jatunchakojkunata k'umuykuchenqa, k'umuykojtatajrí 
jatunchanqa, nispa. 

Jesús wawakunata saminchan 

(Mt 19.13-15; Mc 10.13-16) 

15Uj kuti wakin runakuna Jesusman juch'uy wawakunata pusamorqanku, 
llankhaykuspa Diospa sutinpi saminchananpaj. Jesuspa yachachisqankunatajrí 
chayta rikuspa, wawa pusamojkunata k'amerqanku. 

16Jesustajrí wawakunata wajyaspa, yachachisqankunaman nerqa: 
Wawakunata noqaman jamojta saqeychej, amataj jark'aychejchu, 
imaraykuchus kay wawakuna jina kajkunalla Diospa janaj pacha 
kamachiyninman yaykonqanku. 

17Kayta sut'ita niykichej: Pichus mana wawa jina Diospa kamachiyninta 
jap'ikojqa mana jayk'aj chayman yaykonqachu, nispa. 

Qhapaj runa 

(Mt 19.16-30; Mc 10.17-31) 

18Waj kutipi judío kurajkunamanta ujnin kaj Jesusta taporqa: K'acha Yachachej, 
imata ruwaspataj wiñay kawsayta tariymanri? nispa. 

19Jesustaj nerqa: Imaraykutaj K'acha Yachachej niwankiri? Mana pipis k'achaqa 
kanchu, manachayqa Dioslla. 

20Qan yachankiña Diospa kamachisqankunata: Ama khuchichakuspa 
qhenchachakunkichu, ama runa masiykita wañuchinkichu, ama suwakunkichu, 
ama runa masiykej contranta llullakuspa parlankichu. Chantá tataykita, 
mamaykitapis jatunpaj qhawanki, nispa. 

21Chay runataj nerqa: Chay tukuy imataqa wayna kasqaymantapacha junt'ani, 
nispa. 

22Chayta uyarispa, Jesús payman nerqa: Jina chayqa, uj imatawanraj ruwanayki 
tiyan: Tukuy kapuyniykita vendespa, wajchakunaman chay qolqeta rak'iray. 
Ajinata ruwaspa, janaj pachapi tukuy imayoj kanki. Chaymantataj kutimuspa, 
yachachisqay kanaykipaj noqawan jamuy, nispa. 

23Chayta uyarispa, runaqa mayta llakikorqa, may jina qhapaj kasqanrayku. 

24Jesustaj chay runa llakikusqanta rikuspa, nerqa: Qhapajkunaqa may 
ñak'ayllata Diospa kamachiyninman yaykonqanku. 

25Astawanqa camelloraj yarwej ninrinta yaykuyta atinman, Diospa 
kamachiyninman qhapaj runa yaykunanmantaqa, nispa. 

26Chantá chayta uyarejkuna taporqanku: Jina kajtenqa, pitaj qhespichisqa 
kayta atinmanri? nispa. 

27Jesustaj nerqa: Runapajqa chay mana atikunchu, Diostajrí tukuy imata 
ruwayta atin, nispa. 

28Jinapi Pedro nerqa: Noqaykoqa qanwan purinaykupaj tukuy kapuyniykuta 
saqerparerqayku, nispa. 

29Jesustaj kuticherqa: Kayta sut'ita niykichej: Sichus pipis wasinta, chayrí 
warminta, tatanta, mamanta, wawqenkunata, wawankunatapis Diospa 
kamachiyninrayku saqen chayqa, 

30kunan kay kawsaypi aswan ashkhatapuni jap'enqa, jinataj jamoj p'unchaypi 
wiñay kawsayta jap'enqa, nispa. 

Jesusqa wañunanmanta ujtawan willan 

(Mt 20.17-19; Mc 10.32-34) 

31Jesús chunka iskayniyoj kuraj kachankunata wajnejman pusaspa, paykunata 
nerqa: Kunanqa Jerusalenman rishanchej, chaypi Runaj Churinmanta 
imatachus Diosmanta ñawpa sut'inchajkunaj qhelqasqanku, chay tukuy 
junt'akunanpaj. 

32Chaypi judío kajkuna mana judío kajkunawan payta jap'ichenqanku, 
chaymantataj payta asipayanqanku, p'enqayta k'umuykachachenqanku, 
thoqaykonqanku ima. 

33Jasut'iytawantaj, payta wañuchenqanku. Chaywanpis kinsa p'unchayninman 
pay wañusqakunaj chawpinmanta kawsarimponqa, nispa. 

34Jesuspa yachachisqankunarí imatachus nisqanta mana tumpallatapis 
entienderqankuchu, nitaj yacharqankuchu imamantachus parlashasqanta. 

Jesusqa ñawsa runata qhawarichin 

(Mt 20.29-34; Mc 10.46-52) 

35Jericó llajtaman Jesús chayashajtin, uj ñawsa runa ñan patapi mañakuspa 
tiyakusharqa. 

36Ashkha runata rishajta uyarispataj, ñawsa runaqa imachus chay ch'ajwa 
kasqanta tapukorqa. 

37Willarqankutaj: Nazaretmanta Jesús kayninta jamushan, nispa. 

38Chantá ñawsa runa qhapariyta qallarerqa: Jesús, Davidpa Churin, 
khuyarikuway ari, nispa. 

39Ñawpajta rejkunatajrí payta k'amerqanku: Ch'in kay, nispa. Chaywanpis 
ñawsa runa aswan sinch'ita qhaparerqa: Davidpa Churin, khuyarikuway ari, 
nispa. 

40Chantá Jesús sayaspa, ñawsa runata pusachimorqa, chayamojtintaj, taporqa: 

41Imatataj ruwapusunayta munankiri? nispa. Paytaj kuticherqa: Wiraqochíy, 
qhawarichinawaykita munani, nispa. 

42Jesustaj nerqa: Ñawiyki rikuchun, noqapi atinikusqaykirayku 
qhaliyachisqaña kanki, nispa. 

43Jesús chayta nisqantawankama, ñawsa runa qhawarerqapacha. Chantá 
Diosta jatunchaspa, pay Jesuspa qhepanta rerqa. Tukuy runapis chayta rikuspa, 
Diosta jatunchallarqankutaj. 

Lucas 19 

Jesusqa Zaqueoj wasinman rin 

1Jesusqa Jericó llajtaman yaykuspa, llajta ukhunta pasasharqa. 

2Chaypitaj uj qhapaj runa Zaqueo tiyakorqa. Payqa impuestota cobrajkunaj 
kurajninku karqa. 

3Jinapi payqa Jesusta rejsiyta munarqa. Chaywanpis ashkha runakuna 
kasqankurayku mana rikuyta aterqachu, imaraykuchus Zaqueo moqo runalla 
karqa. 

4Chayrayku usqhayta ñawparispa, sicómoro sach'aman wicharerqa, 
chaymanta rikuyta atinanpaj, imaraykuchus Jesús chayninta rinan karqa. 

5Chantá chaynejta purishaspa, Jesusqa Zaqueota qhawariytawan nerqa: 
Zaqueo, usqhayta urayk'amuy. Kunan wasiykipi qhepakusaj, nispa. 

6Jinapi usqhayta urayk'amuytawan, Zaqueoqa may kusisqa Jesusta wasinman 
pusaykorqa. 

7Chaywanpis chayta rikuspa, tukuy runakuna thutuyta qallarerqanku: Kay 
runaqa juchasapaj wasinman yaykun, nispa. 

8Chantá Zaqueo sayarispa, Jesusta nerqa: Tukuyta Kamachej Jesús, tukuy 
kapuwasqanpa khuskanninta wajchakunaman qosaj. Sichus pimantapis 
ch'awkiyaspa imatapis suwarqani chayqa, tawa jinatawan kutichipusaj, nispa. 

9Jesustaj kuticherqa: Kunan p'unchay Zaqueopaj, wasi ayllunpaj ima 
qhespichina chayamun, imaraykuchus Zaqueoqa cheqapuni Abrahampa 
wawan kasqanmanta yachayta qon. 

10Runaj Churenqa jamun, chinkasqa kajta mask'aspa, qhespichinanpaj, nispa. 

Qolqemanta rijch'anachina 

(Mt 25.14-30) 

11Chay imakunata runakuna uyarishajtinku, Jesusqa uj rijch'anachinatawan 
nerqa. Jerusalén llajta qayllapiña Jesús kasqanrayku, paykuna yuyasharqanku 
Diosqa chaypacha kamachiyta qallarinanta. 

12Chayrayku pay nerqa: Uj uyarisqa runa karu llajtaman risqa, kuraj kamachej 
churasqa kananpaj, chaymantataj kutimuspa, kamachiyta qallarinanpaj. 

13Manaraj rishaspa, chay runa chunka kamachinkunata wajyasqa, sapa 
ujmantaj qolqeta jaywarisqa: Kutimunaykama kay qolqetaqa mirachiychej, 
nispa. 

14Llajta masinkunatajrí payta chejnej kasqanku. Chayrayku, kachakunata 
qhepanta kachasqanku, ninankupaj: Mana munaykuchu chay runa kuraj 
kamachejniyku kananpaj, nispa. 

15Chay runa kuraj kamachejña churasqa kaspa, llajtanman kutimpusqa. Chantá 
chay kamachinkunata wajyachisqa, tapunanpaj sapa uj chay qolqe 
jaywasqanwan mashkhatachus mirachisqanta. 

16Ñawpaj kaj kamachi jamuspa, nisqa: Wiraqochi, qolqe jaywawasqaykitaqa 
chunka jinatawanraj mirachini, nispa. 

17Kuraj kamachejtaj kutichisqa: Walejpacha, sumaj kamachi kanki. Chay 
pisillawan allinta ruwasqaykirayku, kunanmantapacha chunka llajtakunata 
kamachinki, nispa. 

18Chantá qhepan kaj kamachiñataj jamuspa, nisqa: Wiraqochi, qolqe 
jaywawasqaykitaqa phishqa jinatawan mirachini, nispa. 

19Kuraj kamachejtaj kutichisqa: Qanpis phishqa llajtakunata kamachillankitaj, 
nispa. 

20Chantá chay ujninñataj jamuspa, nisqa: Wiraqochi, q'epichanapi wataspa, 
qolqeykitaqa jallch'aykorqani. Kayqa, jap'ikapullay ari. 

21Rumi sonqo kasqaykirayku noqa manchachikorqayki. Qanqa mana qanpata 
kajta jap'ikapunki, mana tarpusqaykimantataj oqharillanki, nispa. 

22Chantá kuraj kamachej nisqa: Qanqa mana allin kamachi kanki, jinataj 
nisqaykiwan qanllataj juchachakushanki. Sichus yacharqanki rumi sonqo 
kasqayta, mana noqaj kajta jap'ikapusqayta, mana tarpusqay kajta 
oqharisqayta ima chayqa, 

23imaraykutaj chay jaywasusqay qolqeta mana bancoman 
churaykapuwarqankichuri? Ajinata kutimuspa, noqa qolqeyta interesnintawan 
orqhokapuyman karqa, nispa. 

24Chantá kuraj kamachej chaypi kajkunaman nillasqataj: Paymanta chay 
qolqeta qhechuspa, pichus chunkatawan mirachejman jaywaychej, nispa. 

25Paykunatajrí kutichisqanku: Wiraqochi, payqa chunka qolqetaña jap'ishan, 
nispa. 

26Kuraj kamachejrí kutichisqa: Noqa niykichej: Kapuyniyojmanqa aswan 
ashkha qosqa kanqa, mana imayojmantatajrí, pisilla kapusqanpis qhechusqa 
kanqa. 

27Jinallatataj, jaqay awqaykuna, pikunachus mana kuraj kamachej kanayta 
munarqankuchu, chaykunata kayman apamuspa, ñawpaqeypi wañurachiychej, 
nispa. Ajinata Jesús chay rijch'anachinata nerqa. 

Jesús Jerusalenman yaykun 

(Mt 21.1-11; Mc 11.1-11; Jn 12.12-19) 

28Chayta niytawan, Jesusqa tukuypa ñawpaqenta purirerqa Jerusalenman 
rinanpaj. 

29Chantá Olivos orqoj chimpanpi, Betfagué llajtaman, Betaniaman ima 
qayllashaspa, iskay yachachisqanta kacharqa: 

30Qankuna jaqay chimpapi ranchoman rinkichej, chaypitaj uña burro 
watasqata tarinkichej, mayqenmanchus ni pi kunankama lloq'aykunrajchu, 
chayta. Chantá phaskaraspa, kayman aysamuychej. 

31Sichus pipis tapusunkichej: Imaraykutaj phaskarashankichej? nispa, chayqa, 
qankuna kutichiychej: Wiraqochiyku Jesús kay burrota munan, nispa. 

32Jinataj chay iskay yachachisqankuna rispa, Jesuspa nisqanman jina uña 
burrota tarerqanku. 

33Burrota phaskarashajtinkutaj, dueñonkuna paykunata taporqanku: 
Imapajtaj chay burrota phaskashankichej? nispa. 

34Paykunataj kuticherqanku: Wiraqochiyku Jesús kay burrota munan, nispa. 

35Chantá chay yachachisqankunaqa burrota Jesusman aysamorqanku. Burroj 
wasanman qhatanankuwan caronaykuspataj, Jesusta lloq'aykucherqanku. 

36Jesús burropi lloq'asqa chay ñanta rishajtin, chaypi tantasqa runakunaqa 
qhatananku p'achankuta mast'allarqankutaj, chayninta purinanpaj. 

37Olivos orqoj kinrayman qayllaykushajtintaj, Jesusta tukuy qhatejkuna 
kusisqa qhaparispa, Diosta jatunchayta qallarerqanku, Jesuspa t'ukuna 
ruwasqata rikusqankumanta. 

38Paykuna nerqanku: Jatunchasqa kachun Diospa sutinpi jamoj kuraj 
kamachejqa. Janaj pachapi allin kawsay kachun, jinallataj patapipis Dios 
jatunchasqa kachun, nispa. 

39Chantá chay runakunawan khuska rej fariseokuna nerqanku: Yachachej 
Jesús, chayta nisqankurayku yachachisqaykikunata k'amiy ari, nispa. 

40Jesustajrí kuticherqa: Sichus paykuna ch'inlla kankuman chayqa, 
rumikunañataj qhaparispa jatunchawankuman, nispa. 

41Chantá Jerusalén llajta qayllaman chayaspa, Jesús llajtata rikuytawan, 
waqarikorqa. 



2075 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

42Paytaj nerqa: Mayta munayman kay p'unchayllapis reparanaykita qanpaj 
allinpi kawsakuy imachus kasqanta. Chaywanpis chayqa ñawiykimanta 
pakasqa kashan, manataj reparayta atinkichu. 

43Jamoj p'unchaykunapirí awqaykikunaqa jallp'a moqokunata contraykipi 
oqharenqanku. Atipasunankupaj muyuykusonqanku, tukuynejmantataj 
ñit'iykamusonqanku. 

44Chaymantataj paykuna thuñisonqanku, jinallataj qanpi tiyakojkunatapis 
wañurachillanqankutaj. Qanpi mana saqenqankuchu rumi patapi rumita, 
imaraykuchus mana reparakorqankichu Diosniyki qanta qhespichej 
jamushasojtin, nispa. 

Jesús qhatojkunata Templomanta qharqon 

(Mt 21.12-17; Mc 11.15-19; Jn 2.13-22) 

45Chantá Jesusqa Temploj pationman yaykuspa, tukuy chaypi qhatojkunata 
qharqoyta qallarerqa. 

46Nerqataj: Diospa Qhelqachisqanpi pay nerqa: Waseyqa noqawan parlarikuna 
wasimin. Chaywanpis qankuna suwa thapaman tukuchisqankichej, nispa. 

47Chay p'unchaykunapi Jesús sapa p'unchay Temploj pationpi yachachej karqa. 
Jinapitaj kuraj sacerdotekuna, Diospa kamachisqanmanta yachachejkuna, 
llajtamanta kurajkuna ima imaynallamantapis payta wañuchiyta 
munasharqanku. 

48Chaywanpis mana imanayta aterqankuchu, imaraykuchus tukuy runakuna 
Jesús imatachus yachachinanta uyariyta suyasharqanku. 

Lucas 20 

Jesusta atiyninmanta tapunku 

(Mt 21.23-27; Mc 11.27-33) 

1Uj p'unchay Jesús Templopi Diosmanta sumaj willayta runakunaman 
yachachisharqa. Jinallapi kuraj sacerdotekuna, Diospa kamachisqanmanta 
yachachejkuna, kurajkunawan ima chayamorqanku. 

2Jesustataj nerqanku: Niwayku ari: Ima atiywantaj kaykunata ruwankiri? 
Chayrí, pitaj atiyta qosorqa kay imakunata ruwanaykipaj? nispa. 

3Jesustaj kuticherqa: Noqapis ujta tapurillasqaykichejtaj. Niwaychej ari: 

4Pitaj Juanman bautizananpaj atiyta qorqa: Dioschu, chayrí runallachu? nispa. 

5Chaypacha paykunapura ninakusharqanku: Dios churarqa, nispa nisun 
chayqa, pay niwasun: Imaraykutaj chantá paypa nisqanta mana 
jap'ikorqankichejchuri? nispa. 

6Juanta runakuna churanku, nispa nisun chayrí, tukuy llajtantinñataj rumiwan 
ch'anqaykuwasunman, imaraykuchus paykuna yuyanku Juanqa Diosmanta 
sut'inchajpuni kasqanta, nispa. 

7Chayrayku kuticherqanku: Mana yachaykuchu, nispa. 

8Chaymantataj Jesús nerqa: Noqapis manallataj nisqaykichejchu pichus atiyta 
qowasqanta kay imakunata ruwanaypaj, nispa. 

Sajra llank'ajkunamanta rijch'anachina 

(Mt 21.33-44; Mc 12.1-11) 

9Chantá Jesús runakunaman parlaspa, kay rijch'anachinata willarqa: Uj kuti, uj 
runa jallp'anpi uvata mallkisqa. Chantá llank'ajkunaman partidopi qospa, 
unaypaj karuman ripusqa. 

10Uva pallana p'unchay chayamojtintaj, huertayojqa ujnin kamachinta 
kachasqa, llank'ajkunamanta paypata kajta jap'inanpaj. Llank'ajkunatajrí chay 
kachata maqaykuytawan, ch'usaj makillata kachapusqanku. 

11Chaymanta huertayoj runaqa waj kamachintañataj kachasqa. Llank'ajkunataj 
paymanta alqochakuytawan, paytapis maqaykuspa, ch'usaj makillata 
kachapullasqankutaj. 

12Huertayojtaj waj kamachintañataj kachallasqataj. Llank'ajkunarí chay 
kamachitapis maqaykuspa, yawar pukallata wijch'usqanku. 

13Chantá uva huertayoj nisqa: Kunanrí imanasajtaj? Ah, yachaniña imatachus 
ruwanayta. Munasqa churiytañataj kachasaj. Paytaqa respetanqankupuni, 
nispa. 

14Chaywanpis llank'ajkunaqa ninakusqanku: Kay runaqa huertata chayaqeta 
jina jap'enqa. Chayrayku payta wañurparichinachej, uva huertataj 
noqanchejpaj kanqa, nispa. 

15Ajinaqa, paykuna huertayojpa churinta huertamanta jawaman orqhoytawan, 
wañurparichisqanku, nispa. Chaymanta Jesús uyarejkunata taporqa: Uva 
huertayojqa imananqataj chay llank'ajkunatari? 

16Pay jamuspa, chay llank'ajkunata wañurachenqa, huertantataj waj 
llank'ajkunaman qonqa, icharí? nispa. Chayta uyarispa, runakunaqa nerqanku: 
Ama chaytaqa Dios munallachunpischu, nispa. 

17Jesustajrí paykunata qhawarispa, nerqa: Chantá Diospa kay qhelqachisqan 
ima niytataj munan: Wasi ruwajkunaj qhesachasqanku rumeqa cimiento 
esquinapaj sumaj rumiman tukupun, nispa? 

18Pillapis chay rumi pataman urmaykojqa t'unasqa kanqa. Chantá pejpa 
patanmanchá chay rumi urmaykonqa, chayqa phirisqa kanqa, nispa. 

19Chayta uyarispa, kuraj sacerdotekuna, Diospa kamachisqanmanta 
yachachejkuna ima Jesusta chay kikinpi jap'iykuyta munarqanku, 
imaraykuchus reparakorqanku contrankuta chay rijch'anachinata nisqanta. 
Chaywanpis, mana payta jap'erqankuchu runakunata 
manchachikusqankurayku. 

Impuestota paganamanta 

(Mt 21.45-46; 22.15-22; Mc 12.13-17) 

20Chantá judiokunaj kurajninkukunaqa allinman tukoj puraj uya runakunata 
kacharqanku, Jesusta wateqanankupaj. Jinamanta Jesusta ima 
parlasqallanpipis jap'iyta munarqanku, Romaj churasqan kamachejpa 
makinman jaywaykunankupaj. 

21Jinapitaj paykuna taporqanku: Yachachej wiraqochi, allinta nisqaykita 
yachayku, cheqanta yachachisqaykita ima. Qanqa mana runaj uyanta 
qhawarispallachu imatapis ruwanki, manachayqa Diospa munayninta 
kasunamanta cheqanta yachachinki. 

22Ima ninkitaj qan: Allinchu kanman Romapi kuraj kamachej Cesarman 
impuestota pagana, chayrí manachu? nispa. 

23Jesustajrí mana allin yuyaywan chayta tapusqankuta yachaspa, nerqa: 

24Rikuchiwaychej denario phisuta. Pejpa uyantaj, chantá pejpa sutintaj kay 
phisupi churasqa? nispa. Paykunataj kuticherqanku: Cesarpata ari, nispa. 

25Chantá Jesús paykunaman nerqa: Jina kajtenqa, Cesarpata kajtaqa Cesarman 
qopuychej, Diospata kajtatajrí Diosman qopuychej, nispa. 

26Kurajkuna mana imaynamantapis parlasqanpi Jesusta pantachiyta 
aterqankuchu runakunaj ñawpaqenpi, aswanpis kutichisqanmanta t'ukuspa, 
ch'inyarqanku. 

Wañusqakuna kawsarimunankumanta tapukunku 

(Mt 22.23-33; Mc 12.18-27) 

27Chaymantaqa wakin saduceokunañataj Jesuswan parlaj rerqanku. 
Paykunaqa wañuymanta mana kawsarimuy kasqanta ninku. Chantá Jesusta 
taporqanku: 

28Yachachej Wiraqochi, noqanchejpajqa Moisés kay qhelqasqata saqerqa: 
Casarasqa qharichus warminwan manaraj wawayoj kashaspa wañun chayqa, 
wawqen casarakuchun chay warmisapawan, ajinamanta wañoj wawqenpa 
miraynin ama chinkananpaj, nispa. 

29Uj kuti qanchis wawqekuna karqanku. Kuraj kaj casarakorqa chaymantataj 
wañuporqa, warminpi mana wawayoj. 

30Chantá iskay kaj wawqeñataj chay warmisapawan casarakorqa. Paypis 
kikillantataj mana wawayoj wañuporqa. 

31Ajinallatataj kinsa kaj wawqepis chay warmisapawan casarakullarqataj. 
Ajinamanta qanchisnintin chay warmiwan casarakorqanku, tukuyninkutaj 
chay warmipi wawata mana rejsispa wañuporqanku. 

32Tukuyninkoj qhepantataj chay warmipis wañupullarqataj. 

33Kunan niwayku: Qanchisnintin paywan casarakojtinku, wañuymanta 
kawsarimuy p'unchaypi, chay warmi mayqenpa warmintaj kanqari? nispa. 

34Chantá Jesús paykunaman kuticherqa: Kay pachapi runakuna casarakunku, 
casarachinkutaj. 

35Jamoj kawsaypirí, pikunatachus Dios nin wañusqamanta kawsarimpunapaj 
jina kasqankuta, chay runakuna manaña casarakonqankuchu, nitaj 
casarachenqankuchu. 

36Paykuna manaña wañonqankuchu, manachayqa angelkuna jinallaña Diospa 
wawankuna kanqanku, wañusqamanta kawsarimpusqankurayku. 

37Mana chayllachu. Moisespis wañusqakuna kawsarimunankumanta 
parlallarqataj, maypachachus lawrashaj t'ankar sach'amanta willarqa, 
chaypacha. Tukuyta Kamachej Diosmanta parlaspa, Moisés nerqa: Diosqa 
Abrahampata, Isaacpata, Jacobpata ima Diosnin kasqanta, nispa. 

38Diosqa mana wañusqakunaj Diosninchu, manachayqa kawsajkunajta. 
Paypajtaj tukuy kawsashanku, nispa. 

39Chantá Diospa kamachisqanmanta yachachejkunamanta wakinkuna 
nerqanku: Yachachej Wiraqochi, may sumajtapuni kutichinki, nispa. 

40Chaymantataj Jesusta manaña imamantapis taporqankuchu. 

Pejpa churintaj Cristori? 

(Mt 22.41-46; Mc 12.35-37) 

41Chaypacha Jesús paykunata taporqa: Imaraykutaj ninku Diospa 
kachamusqan Cristo Davidpa Churin kasqantari? 

42Davidpis Salmos qhelqapi nin: Diosqa Tukuyta Kamachejniyta nerqa: Kay 
pañaynejpi tiyarikuy 

43awqaykikunata chakiyki uraman churanaykama, nispa. 

44Chantá, imaynatataj Cristoqa Davidpa Churin kanman, Davidllataj payta 
Tukuyta Kamachej nishajtinri? nispa. 

Jesusqa Diospa kamachisqanmanta yachachejkunata ch'ataykun 

(Mt 23.1-36; Mc 12.38-40; Lc 11.37-54) 

45Tukuy runakuna uyarishajtinku, Jesús yachachisqankunata nerqa: 

46Diospa kamachisqanta yachachejkunamanta qhawakuychej. Paykuna qhoysu 
p'achayoj purispa, plazakunapi napaykuchikuyta munanku. Tantakuna 
wasikunapipis ñawpajpipuni tiyakuyta munanku. Chantá jatun 
mikhuykunapipis aswan allin kaj tiyanapipuni tiyayta munanku. 

47Chaywanpis warmisapaj kapuyninkuta oqokapunku, mana jina kasqankuta 
reparachikunankupajtaj unay unayta Dioswan parlarikoj tukunku. Chayrayku 
paykuna aswan sinch'i ñak'ariywan jasut'isqa kanqanku, nispa. 

Lucas 21 

Wajcha warmisapa Diosman qolqeta qon 

(Mc 12.41-44) 

1Uj kuti Jesús Temploj pationpi kashaspa, qhawasharqa imaynatachus 
qhapajkunaqa Diospaj qolqeta apamusqankuta qolqe churanaman 
churashasqankuta. 

2Rikullarqataj uj wajcha warmisapatapis iskay phatallata churaykojta. 

3Chantá Jesús nerqa: Kayta sut'ita niykichej: Kay wajcha warmisapaqa tukuy 
runamanta nisqaqa astawan ashkhata churan. 

4Chayta niykichej, imaraykuchus chay ujkuna puchoj qolqellankumanta 
Diosman qonku. Kay warmisaparí wajcha kayninpi tukuy kapusqanta 
churaykun. 

Templo thuñisqa kananmanta 

(Mt 24.1-2; Mc 13.1-2) 

5Wakinkuna parlasharqanku Temploqa k'acha sumachaj rumikunawan 
ruwasqa kasqanmanta, jinallataj may k'achitu k'achanchasqa 
kasqanmantawan ima. Jesustajrí paykunata nerqa: 

6Jamoj p'unchaykunapirí kay tukuy ima rikusqaykichej thuñisqa kanqa, 
manataj uj rumillapis waj rumi patapi qhepakonqachu, nispa. 

Jatun ñak'ariykuna kanqa 

(Mt 24.3-28; Mc 13.3-23) 

7Chantá Jesuspa yachachisqankuna taporqanku: Yachachej Wiraqochíy, 
jayk'ajtaj chay tukuy ima kanqari? Ima señaltaj kanqa chay tukuy ima 
kananpajri? nispa. 

8Chantá Jesús nerqa: Allinta qhawakuychej, pajtataj pipis q'otiyasunkichejman. 
Chayta niykichej, imaraykuchus ashkha runakuna jamuspa, nenqanku: Noqaqa 

Diospa kachamusqan Cristo kani, nispa. Nillanqankutaj: Chay p'unchay 
qayllaña, nispa. Qankunarí amapuni qhepankuta riychejchu. 

9Jinallataj maqanakumanta, ch'ajwamanta ima uyarispa, ama 
mancharikunkichejchu. Chay tukuy ima ñawpajta kananpuni tiyan. 
Chaywanpis manaraj kay pachaj tukukuyninchu kanqa, nispa. 

10Chantá Jesús nillarqataj: Uj suyu waj suyoj contranta oqharikonqa, uj 
kamachejtaj waj kamachejpa contranta. 

11Sinch'i jallp'a ikhakuykuna kallanqataj, yarqhaykuna, tukuynejpi wañuchej 
onqoykuna ima. Manchachikunapaj jina imakuna kanqa, janajpipis runaj mana 
jayk'aj rikusqan t'ukuna imakuna kallanqankutaj. 

12Chaywanpis manaraj chay tukuy ima kashajtin, runakuna qankunata 
ñak'arichisunaykichejpaj presochasonqachej. Chantá tantakunanku wasiman 
apasonqachej, carcelkunamantaj wisq'arasonqachej. Jinallatataj kuraj 
kamachejkunaj ñawpaqenman, llajtata kamachejkunaj ñawpaqenman ima 
pusasonqachej yachachisqaykuna kasqaykichejrayku. 

13Chaywanpis qankuna chaynejta noqamanta tukuy runaman willarayta 
atinkichej. 

14Chayrayku imatachus kutichikunaykichejtaqa ama ñawpajta 
wakichikuychejchu, 

15imaraykuchus noqamin yachayta qosqaykichej, yuyaychasqaykichejtaj 
imatachus parlanaykichejta. Jinapi awqaykichejkuna chay parlasqaykichejta 
mana atipanqankuchu, nitaj kutichikuytapis atenqankuchu. 

16Chaywanpis kikin tataykichejwan, wawqeykichejwan, aylluykichejwan, 
jinataj kawsaqeykichejwan ima qankunata 
jap'ichisonqachej. Wakinniykichejtataj wañuchenqanku. 

17Noqarayku tukuy runaj chejninan kankichej. 

18Chaywanpis umaykichejmanta mana uj chujchallapis chinkanqachu. 

19Sinch'ita sayaychej, ajinamantataj wiñay kawsayta tarinkichej. 

20Jerusalén llajtata soldadokunawan muyurisqata rikuspaqa, qankuna 
yachaychej manaraj imapi thuñisqapuni kananta. 

21Chaypacha Judeapi kajkuna orqokunaman ayqechunku, Jerusalenpi 
kajkunataj llajtamanta jawaman llojsispa, ripuchunku. Jinallataj chajrapi 
kajkunapis ama llajtaman kutirimuchunkuchu, 

22imaraykuchus ñak'ariy p'unchaykuna kanqa ñawpa qhelqasqapi nisqanman 
jina junt'akunanpaj. 

23Chaypacha manchay llakiy kanqa wijsayoj warmikunapaj, ñuñoj 
wawayojkunapajpis, imaraykuchus kay suyupi manchay sinch'i ñak'ariy kanqa, 
jinallataj manchay jasut'iykuna kay llajtata qhatirenqa. 

24Wakenqa espadawan wañuchisqa kanqanku, wakintaj presochasqa tukuy 
suyuman apasqa kanqanku. Chantá mana judío kajkunaqa Jerusalén llajtata 
saronqanku chay tiempo junt'akunankama. 

Runaj Churinpa kutimuynin 

(Mt 24.29-35,42-44; Mc 13.24-37) 

25Chaypacha intipi, killapi, ch'askakunapi ima runaj mana jayk'aj rikusqan 
t'ukuna rikhurillanqataj. Kay pachapipis tukuy runakuna manchayta 
llakikuspa, musphaykachanqanku, mama qochaj qhollchoqeyasqanta rikuspa, 
yaku moqo oqharikusqanta uyarispa ima. 

26Tukuy runataj ima llakiykunachus kay pachata qhatirinanmanta yuyaspa, 
llawch'iyanqanku, imaraykuchus janajpi atiykunapis, ch'askakunapis 
thalarasqa kanqanku. 

27Chantá runakuna chaypacha rikonqanku Runaj Churinta phuyupi jamushajta, 
manchay atiywan, jatun kayninpa lliphipiyninwan ima. 

28Chay tukuy ima rikhurejtintaj, kallpachakuychej, jinataj patata qhawariychej, 
imaraykuchus qhespichisqa kanaykichej p'unchay qayllamushanña, nispa. 
Ajinata Jesús yachacherqa. 

29Jesús kay rijch'anachinata nillarqataj: Higo sach'ata qhawariychej, chayrí 
mayqen sach'allatapis. 

30Q'omeryajta rikuspa, yachankichejña q'oñi tiempo qayllapiña kashasqanta. 

31Jinallatataj qankunapis chay tukuy ima pasasqanta rikuspa, yachaychej 
Diospa kamachiynin qayllapiña kashasqanta. 

32Kayta sut'ita niykichej: Manaraj mita masiykichej tukukushajtinku, kay tukuy 
ima junt'akunanpuni tiyan. 

33Janajpis, kay pachapis tukukaponqanku. Chaywanpis, nisqayqa mana 
jayk'ajpis pasanqachu, junt'akonqankupuni. 

34Qankunarí qhawarikuychej. Pajtataj anchata mikhunawan, machaykunawan, 
kay kawsaymanta phutikuykunawan ima sonqoykichej atipachikunman. 
Pajtataj chay p'unchay mana wakichisqata jap'isunkichejman. 

35Chay p'unchayqa tukuy kay pachapi kawsajkunata tojlla jina mana 
yuyasqallamanta jap'enqa. 

36Qankunarí wakichisqapuni kaychej ari, tukuy tiempo Diosmanta 
mañarikuspa chay tukuy ima jamoj llakiymanta llusp'inaykichejpaj, ajinamanta 

Runaj Churinpa ñawpaqenpi mana manchachikuspa rikhuriyta 
atinaykichejpaj, nispa. 

37Jesús sapa p'unchay Temploj pationpi yachachej, tutantaj Olivos sutiyoj 
orqopi qhepakoj. 

38Tukuy runataj tutamantapacha Temploman jamoj kanku paypa 
yachachisqanta uyarinankupaj. 

Lucas 22 

Jesusta wañuchinankupaj yachachinakunku 

(Mt 26.1-5,14-16; Mc 14.1-2,10-11; Jn 11.45-53) 

1Mana Levadurayoj T'anta Mikhuna, Pascua sutiyoj raymiman qayllaña karqa. 

2Chantá kuraj sacerdotekuna, Diospa kamachisqanmanta yachachejkuna ima 
mask'asharqanku imaynamantachus Jesusta wañuchichinankuta. Chaywanpis 
runakunata manchachikorqanku. 

3Chantá Supay Satanasqa Judas Iscarioteman yaykorqa, pichus Jesuspa chunka 
iskayniyoj kuraj kachankunamanta ujnin karqa, chayman. 

4Jinapi Judasqa kuraj sacerdotekunawan, chantá Templota qhawajkunaj 
kamachejninkukunawan parlamorqa, imaynatachus Jesusta jap'ichinanmanta. 

5Paykunataj kusikuspa, Judasman qolqeta qonankupaj parlarqanku. 

6Chaymantapachataj Judas mask'ayta qallarerqa, imaynamantachus runaj 
mana rikusqallanta Jesusta jap'ichinanpaj. 

Jesús Pascua mikhuyta mikhun 

(Mt 26.17-29; Mc 14.12-25; Jn 13.21-30; 1 Co 11.23-26) 

7Mana Levadurayoj T'anta mikhuna raymi chayamorqa, maypachachus Pascua 
corderota wañuchej kanku, chaypacha. 

8Chantá Jesusqa Pedrota, Juantawan kachaspa, nerqa: Rispa, Pascua mikhunata 
wakichimuychej, khuska mikhunanchejpaj, nispa. 

9Paykunataj taporqanku: Maypitaj munanki wakichinaykutari? nispa. 

10Jesustaj kuticherqa: Llajtaman yaykushaspa, tinkukunkichej p'uñupi yakuta 
apashaj runawan. May wasinmanchá yaykonqa, chaykama payta qhatinkichej. 

11Chay wasiyojmantaj ninkichej: Yachachejniyku nichimusunki: Maypitaj 
cuarto kashan, yachachisqaykunawan Pascua mikhunata mikhunaykupajri? 
nispa. 

12Chantá wasiyojqa alto patapi k'uchunchasqa jatun cuartota rikuchisonqachej, 
chaypitaj tukuy imata Pascua mikhunata mikhunanchejpaj wakichinkichej, 
nispa. 

13Paykuna rispa, imaynatachus Jesús nisqanman jina tarerqanku, chaypitaj 
Pascua mikhunata wakicherqanku. 

14Mikhuna phani chayamojtin, Jesusqa kuraj kachankunawan khuska 
mikhunanpaj tiyaykorqa. 

15Jinapi pay nerqa: Manaraj ñak'arishaspa, noqa maytapuni kay Pascua 
mikhunata qankunawan mikhuyta munarqani. 

16Noqataj niykichej: Manaña ujtawan Pascua mikhunata qankunawan 
mikhusajchu, Diospa kamachiyninpi chay junt'akunankama, nispa. 

17Chantá Jesús copata oqharispa, Diosman pachis niytawan, nerqa: Sapa 
ujniykichej kay copamanta ujyaychej. 

18Nillaykichejtaj: Manaña uva poqoymanta ujtawan ujyasajchu Dios 
kamachiyta qallarinankama, nispa. 

19Chaymanta, t'antatañataj oqharispa, Diosman pachis nerqa, paykunaman 
jaywaspataj, nerqa: Kayqa ukhuymin, mayqenchus qankunarayku qosqa 
kanqa. Kay jinata ruwaychej noqamanta yuyarikunaykichejpaj, nispa. 

20Jinallatataj mikhojtinkukama, Jesús vinoyoj copata oqharispa, nerqa: Kay 
copapi vinoqa yawarniywan ninakun, chaywantaj Dios qankunawan mosoj 
tratota ruwan, chaytaj qankunarayku jich'asqa kanqa. 

21Chaywanpis, pichus wasanchawaspa awqayman jaywaykuwajqa kunan 
noqawan khuska mikhushan. 

22Kayta sut'ita niykichej: Runaj Churin wañunanpuni tiyan, kamachisqa 
kasqanman jina. Chaywanpis ay, chay runamanta, pinejtachus jap'ichisqa 
kanqa, chaymanta, nispa. 

23Chantá Jesuspa yachachisqankuna paykunapura tapunakuyta qallarerqanku, 
mayqenchus paykunamanta chayta ruwaj kanman, chaymanta. 

Pitaj aswan kurajpaj qhawasqa kanman? 

24Chantá Jesuspa kuraj kachankuna siminakuyta qallarerqanku 
mayqenninkuchus aswan kurajpaj qhawasqa kanankumanta. 

25Jesustajrí nerqa: Kuraj kamachejkunaqa suyukunata kamachishaspa, chay 
llajtayojkunata munayninkuman jina apaykachanku. Chaywanpis paykuna 
allin ruwajkuna, nispa sutichachikunku. 



2084 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

26Qankuna ukhupirí mana ajinachu kanqa. Manachayqa qankunamanta pichus 
kuraj kayta munajqa sullk'a jinalla kachun, kamachej kayta munajtaj kamachi 
jinalla kachun. 

27Chantapis mayqentaj aswan kurajpaj qhawasqa kanmanri: Mesapi tiyaspa 
qarachikojchu, chayrí mikhunata qarajchu? Manachu mesapi tiyaykuspa 
mikhunata qarachikoj kurajpaj qhawasqa kanman? Chaywanpis noqa 
yachachejniykichej kaspa, qankuna ukhupi mikhunata jaywaj jinalla kashani. 

28Noqata mana allinkuna qhatirishawajtin, qankunaqa noqallawanpuni 
karqankichej. 

29Chayrayku imaynatachus Tatay kuraj kamachej kanaypaj noqata 
churawarqa, ajinallatataj noqa qankunatapis churaykichej kamachejkuna 
kanaykichejpaj. 

30Ajinamanta noqa kamachishajtiy, qankuna noqawan mikhunkichej, 
ujyankichejtaj ima. Jinallataj kamachina tiyanapi tiyaykunkichej Israelpa 
chunka iskayniyoj jatun ayllunkunata juzganaykichejpaj, nispa. 

Jesús nin Pedro payta qhesachananta 

(Mt 26.31-35; Mc 14.27-31; Jn 13.36-38) 

31Jesús nillarqataj: Ay, Simón, Supay Satanasqa munan qankunata trigota jina 
trillaspa wayrachiyta. 

32Noqarí qanpaj mañapuyki, mana llawch'iyaspa noqapi atinikunaykipaj. 
Chayrayku maypachachus noqaman kutirimunki chaypacha, wawqe 
masiykikunata sinch'ita sayanankupaj kallpachay, nispa. 

33Simontaj kuticherqa: Kamachejníy, qanwanqa mana carcelllamanchu 
rinaypaj wakichisqa kani, astawanqa wañunaypajpis, nispa. 

34Jesustajrí kuticherqa: Pedro, ujta nisqayki: Manaraj gallo waqashajtin, qanqa 
kinsa kutitapuni ninki mana rejsiwasqaykita, nispa. 

Ñak'ariy chayamunanmanta 

35Chantá Jesús paykunata taporqa: Maypachachus sumaj willayta willaramojta 
kacharqaykichej mana qolqeyojta, mana wayaqayojta, nitaj waj juk'utayojta 
chaypacha, imallapis pisisorqachejchu? nispa. Paykunataj kuticherqanku: 
Mana imapis pisiwarqaykuchu, nispa. 

36Jesús nillarqataj: Kunantajrí, qolqeykichej kajtenqa, apakuychej, jinallataj 
wayaqaykichejtapis. Mana espadayojpis qhatanan p'achanta vendespa, 
espadata rantikuchun. 

37Noqa niykichej: Diospa Qhelqachisqanpi kay qhelqasqa noqapiraj 
junt'akunan tiyan: Payqa juchasapakunawan yupasqa karqa, nispa. Ajinaqa 
noqamanta imachus qhelqasqa kaj junt'akunanpuni tiyan, nispa. 

38Chaypacha paykuna nerqanku: Tukuyta Kamachej Jesús, iskay espadakuna 
tiyapuwayku, nispa. Paytaj kuticherqa: Chaylla kachun, nispa. 

Jesús Getsemanipi Dioswan parlarikun 

(Mt 26.36-46; Mc 14.32-42) 

39Jesuswan, kuraj kachankunawan ima altopata wasimanta llojsispa, Olivos 
orqoman rerqanku yachasqa kasqankuman jina. 

40Jaqayman chayajtinkutaj, Jesús paykunata nerqa: Diosmanta mañakuychej 
juchallinaman tanqasqa kaspa ama kasunaykichejpaj, nispa. 

41Chantá Jesús paykunamanta karunchakorqa uj rumi choqayman jina, chaypi 
qonqoriykukuspataj, Diosmanta mañakorqa: 

42Tatáy, munankichus chayqa, noqamanta karunchay, imatachus ñak'arinay 
kashan, chayta. Chaywanpis ama noqaj munaynillay kachunchu, manachayqa 
qanpa munayniyki ruwasqa kachun, nispa. 

43Jinallapi janaj pachamanta uj ángel rikhurimorqa Jesusta kallpachananpaj. 

44Anchatañapuni ñak'arishaspataj Jesús aswan sinch'ita Dioswan parlarqa, 
jump'iynintaj jatuchaj yawar sut'uy jina pampaman sut'orqa. 

45Chantá Dioswan parlasqanmanta sayarispa, Jesús yachachisqankunaman 
kutirerqa, paykunatataj puñushajta tariparqa, sinch'i llakisqa kasqankurayku. 

46Chantá Jesús nerqa: Imaraykutaj puñushankichejri? Sayariychej, Diosmanta 
mañakuychej juchallinaman tanqasqa kaspa ama kasunaykichejpaj, nispa. 

Jesusta presochanku 

(Mt 26.47-56; Mc 14.43-50; Jn 18.2-11) 

47Jesús parlashajtillanraj, ashkha runakuna chayamorqanku, ñawpaqenkutataj 
ujnin kuraj kachan, Judas sutiyoj jamusharqa. Paytaj qayllaykuspa, Jesusta 
uyanpi much'aykorqa. 

48Jesustajrí nerqa: Judas, ujta much'aykuspachu Runaj Churinta jap'ichinki? 
nispa. 

49Jinapi Jesuswan kajkuna imachus kananta yachaspa, taporqanku: Tukuyta 
Kamachej Jesús, espadawanchu qonakusqayku? nispa. 

50Paykunamanta ujnintaj espadawan wajtaspa, kuraj kaj sacerdotej 
kamachinpa paña ninrinta qholurparerqa. 

51Jesustajrí nerqa: Amaña jinaychejchu, nispa. Jinapitaj chay kamachejpa 
ninrinta llankhaykuspa, qhaliyacherqa. 

52Jesuspa contranpi jamojkuna ukhupi karqanku kuraj sacerdotekuna, 
Templota qhawajkunaj kamachejninkuna, waj kurajkuna ima. Jesustaj 



2086 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

paykunata nerqa: Espadayoj, k'aspiyoj ima noqata jap'ej jamusqankichejqa 
suwapis kayman jina. 

53Sapa p'unchay qankunawan Templopi kashajteyqa, mana 
jap'iwarqankichejchu. Chaywanpis kunanqa ruwanaykichej phani chayamun, 
jinallataj laqhayaypa atiynin kallpawan oqharikun, nispa. 

Pedroqa Jesusta mana rejsejman tukun 

(Mt 26.57-58,69-75; Mc 14.53-54,66-72; Jn 18.15-18,25-27) 

54Jesusta presochaspa, chay runakuna kuraj kaj sacerdotej wasinman payta 
pusarqanku. Pedrotaj karu qhepallanta risharqa. 

55Chantá Jesusta presochajkuna chawpi patiopi ninata jap'ichispa, 
muyuyninman tiyaykorqanku. Chaypi Pedropis tiyaykullarqataj paykunawan 
khuska. 

56Jinallapi uj sipas kamachi Pedrota nina qayllapi tiyashajta rikuytawan, allinta 
qhawarispa, nerqa: Kay runapis Jesuswan kasharqa, nispa. 

57Pedrotajrí nerqa: Mana payta rejsinichu, nispa. 

58Qhepatataj wajñataj Pedrota rikuspa, nerqa: Qanpis paykunamanta kanki, 
nispa. Pedrotajrí kuticherqa: Mana paykunamantachu kani, nispa. 

59Chantá tumpamantawan wajñataj nerqa: Kay runapis Jesuswanpuni karqa, 
imaraykuchus paypis Galileamanta, nispa. 

60Jinapi Pedroqa nerqa: Uyariway, manapuni yachanichu imatachus nisqaykita, 
nispa. Pedro chayta nisqantawankamataj, gallo waqarqa. 

61Jinallapi Tukuyta Kamachej Jesús kutirikuspa, Pedrota qhawarerqa. Pedrotaj 
yuyarikorqa paypa nisqanmanta: Manaraj gallo waqashajtin, kinsa kutita ninki 
mana rejsiwasqaykita, nispa. 

62Patiomanta jawaman llojsispataj, Pedro sonqo nanayta waqarikorqa. 

Jesusmanta alqochakunku 

(Mt 26.67-68; Mc 14.65) 

63Chantá Jesusta qhawaj soldadokuna paymanta alqochakusharqanku, 
sajmasharqankutaj. 

64Ñawinta qhataykuytawantaj, uyanpi laq'arqanku, chantataj taporqanku: 
Sut'inchawayku: Pitaj sajmasorqa? nispa. 

65Paymanta alqochakuspataj, imaymanatawanraj nerqanku. 

Jesús Jatun Juntaj ñawpaqenpi 

(Mt 26.57-68; Mc 14.53-65) 

66Sut'iyamojtenqa, kurajkuna, kuraj sacerdotekuna, Diospa 
kamachisqanmanta yachachejkuna ima Jatun Juntapi tantakorqanku. Chantá 
Jesusta chay juntaman pusachimuspa, taporqanku: 

67Sichus Diospa kachamusqan Cristo kanki chayqa, sut'ita niwayku, nispa. 
Jesustaj kuticherqa: Nisqaykichejchus chayqa, mana nisqayta 
jap'ikunkichejchu. 

68Imamantapis tapojtiy, manallataj kutichiwankichejchu. 

69Chaywanpis, kunanmantapacha Runaj Churenqa Tukuy Atiyniyoj Diospa 
pañanpimin tiyaykukonqa, nispa. 

70Chaymanta tukuyninku taporqanku: Chantá qan Diospa Churinchu kanki? 
nispa. Paytaj kuticherqa: Arí, qankuna ninkichej, nispa. 

71Chayta uyarispa, paykunapura ninakorqanku: Imapajña astawan 
testigokunata munasunmanri? Noqanchej kikinchej paypa siminmanta chayta 
uyarinchej, nispa. 

Lucas 23 

Jesusta Pilatoman pusanku 

(Mt 27.1-2,11-14; Mc 15.1-5; Jn 18.28-38) 

1Chantá juntamanta tukuy kajkuna Jesusta Pilatoman pusarqanku. 

2Chaypitaj Jesusta ch'ataykuyta qallarerqanku: Kay runataqa runakunata 
ch'ajwachishajta taripayku, imaraykuchus nin kuraj kamachej Cesarman 
impuestota mana paganata. Nillantaj pay Diospa kachamusqan Cristo kasqanta, 
jinallataj kuraj kamachej jina kamachinanta, nispa. 

3Chantá Pilatoqa Jesusta taporqa: Qanchu judiokunaj kuraj kamachejninku 
kanki? nispa. Jesustaj kuticherqa: Arí, qan ninki, nispa. 

4Jinapi Pilatoqa kuraj sacerdotekunaman, runakunaman ima nerqa: Mana ni 
ima mana allin ruwasqanta paypi tarinichu, payta juchachanaypaj jinaqa, nispa. 

5Paykunatajrí nishallarqankupuni: Payqa yachachisqanwan runakunata 
ch'ajwachishan, Galileamanta qallarispa Judeakama, nispa. 

Jesusqa Herodespa ñawpaqenpi 

6Pilato chayta uyarispa, taporqa: Kay runa Galileamantachu? nispa. 

7Galileamanta Jesús kasqanta yachaspataj, Pilato kuraj kamachej 
Herodespaman payta pusacherqa, imaraykuchus Herodes chaypacha 
Jerusalenpi kasharqa. 

8Herodesqa Jesusta rikuspa, mayta kusikorqa, imaraykuchus unayña payta 
rejsiyta munarqa, paymanta parlajta uyarisqanrayku. Herodes munallarqataj 
Jesusta ima t'ukuna imallatapis ruwajta rikuyta. 

9Chayrayku Herodes Jesusta tukuy imamanta taporqa, paytajrí mana imatapis 
kuticherqachu. 

10Chaypi kashallarqankutaj kuraj sacerdotekuna, Diospa kamachisqanmanta 
yachachejkuna ima, paykunataj Jesusta ch'ataykushallarqankupuni. 

11Chantá Herodeswan, soldadonkunawan ima Jesusta k'umuykachachiyta 
qallarerqanku, alqochakuyta munaspataj, kuraj kamachejta jina sumaj 
p'achawan p'achallicherqanku. Chaymantataj Herodes watej Pilatoman Jesusta 
pusacherqa. 

12Chay p'unchaypitaj Pilatowan Herodeswanqa phiñanasqa kasqankumanta 
allinyakaporqanku. 

Jesusta wañunanpaj juchachanku 

(Mt 27.15-26; Mc 15.6-15; Jn 18.38—19.16) 

13Chaypacha Pilatoqa kuraj sacerdotekunata, kamachejkunata, tukuy runata 
ima tantacherqa. 

14Paykunatataj nerqa: Kay runata pusamuwarqankichej runa ch'ajwachejta 
jina. Jinapis ñawpaqeykichejpi tapusqayman jinaqa tarini imamantachus 
ch'ataykusqaykichejmanta mana juchayoj kasqanta. 

15Nillataj Herodespis juchayoj kasqanta tarinchu, chayraykutaj payta 
kutichimullantaj. Kayta yachaychej: Kay runaqa mana imatapis ruwanchu 
wañuchisqa kananpaj jinaqa. 

16Chayrayku payta jasut'ichisaj, chaymantataj kacharipusaj, nispa. 

17Sapa Pascua raymipi Pilato uj presota kachariyta yachajpuni. 

18Chayta yachaspa, tukuyninku ujllata qhapariyta qallarerqanku: Jesús 
wañuchisqa kachun, Barrabastataj kacharipuy, nispa. 

19Barrabasta presochasqanku, runakunata tantaykuspa romano kamachejpa 
contranta oqharikusqanmanta, runata wañuchisqanmanta ima. 

20Chaywanpis Pilatoqa ujtawan parlarqa, Jesusta kacharipuytapuni munaspa. 

21Runakunatajrí kutin kutinta qhaparerqanku: Cruzman chakatasqa kachun, 
nispa. 

22Kinsa kutikama Pilatoqa nerqa: Chantá, imatapunitaj ruwarqari? Mana 
imatapis ruwanchu wañuchisqa kananpaj jinaqa. Chayrayku Jesusta 
jasut'ichisaj, chaymantataj kacharipusaj, nispa. 

23Chay runakunarí qhaparillarqankupuni, Jesús cruzman chakatasqa kananpaj. 
Chantá chay jinatapuni qhaparisqankuwan imatachus munasqankuta 
tarerqanku. 

24Chayrayku Pilato kamacherqa paykunaj mañasqankuman jina ruwasqa 
kananta. 

25Jinallataj mañasqankuman jina Barrabasta kachariporqa, pichus carcelpi 
karqa kamachejpa contranta oqharikusqanmanta, runata wañuchisqanmanta 
ima, chayta. Jesustatajrí soldadokunaman jaywaykorqa runakunaj 
munasqankuta ruwanankupaj. 

Jesusta cruzman chakatanku 

(Mt 27.32-44; Mc 15.21-32; Jn 19.17-27) 

26Chay soldadokuna Jesusta cruzman chakatanankupaj pusashaspa, 
Cirenemanta Simón sutiyoj runawan tinkukorqanku, campomanta jamushajtin. 
Jinapitaj paywan cruzta lijrachispa, Jesuspa qhepanta apacherqanku. 

27Chaypacha ashkha runakuna Jesuspa qhepanta risharqanku, chaykuna 
ukhupitaj warmikuna Jesusrayku mayta waqasharqanku, qhaparisharqanku 
ima. 

28Jinapi Jesús chay warmikunata qhawarispa, nerqa: Jerusalenmanta 
warmikuna, ama noqamanta waqaychejchu, manachayqa qankunamanta 
waqaychej, wawaykichejkunamantawan. 

29Chayta niykichej, imaraykuchus jamoj p'unchaykunapi nenqanku: 
Kusikuyniyojmin kanku mana wawayoj kayta atej warmikuna. Jinallataj 
kusikuyniyoj kanku, pikunachus mana wawata paqarichikunkuchu, nitaj 
wawata ñuñuchinkuchu, chaykuna, nispa. 

30Chaypachallataj runakuna orqokunata nenqanku: Pataykuman 
urmaykamuwayku, nispa. Lomakunatataj nenqanku: P'ampaykuwayku, nispa. 

31Sichus q'omer sach'awan kay jinata ruwanku chayqa, imatapunitaj 
ruwankuman ch'aki sach'awanri? nispa. 

32Chay soldadokunaqa iskay suwakunatawan pusallarqankutaj paykunapis 
Jesús jina cruzman chakatasqa kanankupaj. 

33T'ojlu moqo nisqa cheqaman chayaytawantaj, Jesustaraj cruzman 
chakatarqanku. Chaymantataj chay iskay suwakunatapis cruzman 
chakatallarqankutaj, ujninta Jesuspa pañanman, ujnintataj lloq'enman. 

34Chaymanta qhepamantaj Jesús nerqa: Tatáy, juchankuta pampachay, 
imaraykuchus mana yachankuchu imatachus ruwasqankuta, nispa. 
Chaykamataj soldadokuna suerteta choqaspa, Jesuspa p'achanta 
rak'inakorqanku. 

35Chaypi kajkunaqa Jesusta qhawasharqanku, judío kurajkunataj asikuspa, 
ninakorqanku: Pay wajkunata qhespicherqa. Kunantajrí pay kikin 
qhespichikuchun, sichus cheqamanta Diospa ajllasqan Cristo kanman chayqa, 
nispa. 

36Chaypi kaj soldadokunapis Jesusmanta alqochakullarqankutaj, 
qayllaykuspataj, k'allku vinota jaywarqanku. 

37Nerqankutaj: Sichus qan judiokunaj kuraj kamachejninku kanki chayqa, qan 
kikiykita qhespichikuy, nispa. 

38Jesuspa cruzninpi, uman patanejpi kay jina qhelqasqa karqa: Kayqa 
Judiokunaj Kuraj Kamachejninku, nispa. 

39Jinallapi Jesuswan cruzman chakatasqallataj karqanku chaykunamanta ujnin 
kaj suwaqa Jesusta turiyaspa, nerqa: Qanchus Cristo kanki chayqa, qan 
kikiykita qhespichikuy. Noqaykutapis qhespichillawaykutaj, nispa. 

40Ujnin kajrí chay rimajta k'amerqa: Qanpis pay jina wañunaykipaj juchachasqa 
kashaspa, manachu Diosta manchachikunki? 

41Noqanchejqa juchanchejrayku kaypi kashanchej, imaraykuchus millay 
ruwasqanchejmanta ñak'arishanchej. Payrí mana ima sajratapis ruwarqachu, 
nispa. 

42Chantá chay suwaqa Jesusta nerqa: Noqamanta yuyarikuway, maypachachus 
kamachiyta qallarinki chaypacha, nispa. 

43Jesustaj kuticherqa: Kayta sut'itapuni niyki: Kunanpacha may kusiy cheqapi 
noqawan khuska kanki, nispa. 

Jesús wañun 

(Mt 27.45-56; Mc 15.33-41; Jn 19.28-30) 

44Chawpi p'unchay jinaña karqa. Chantá tukuy chay cheqaqa laqhayaykorqa 
kinsa kaj phanikama. 

45Intitaj laqhayaykorqa. Chaypachallataj Templopi jatun velo ujllata iskayman 
llik'irparikorqa. 

46Jinapi Jesusqa sinch'ita qhaparerqa: Tatáy, makiykiman kawsayniyta 
jap'ichikamuyki, nispa. Chayta nispataj, Jesús wañuporqa. 

47Chantá soldadokunaj capitanninku chayta rikuspa, Diosta jatuncharqa: Kay 
runaqa cheqan runapuni karqa, nispa. 

48Chaypi kaj tukuy runakuna chayta rikusqankumanta qhasqonkuta takakuspa, 
riraporqanku. 

49Chaywanpis, pikunachus Jesusta tukuy rejsejkuna, Galileamanta paywan 
khuska jamoj warmikuna ima karullamanta chay tukuyta qhawasharqanku. 

Jesusta p'ampanku 

(Mt 27.57-61; Mc 15.42-47; Jn 19.38-42) 

50Chaypitaj José sutiyoj uj runa karqa, Judeapi Arimatea llajtamanta. Pay k'acha 
runa karqa, cheqantaj, jinataj judiokunaj Jatun Juntankumanta ujnin. 

51Kay Joseqa mayta suyasharqa Dios kamachiyta qallarinanta. Paytaj mana 
khuskachakorqachu kurajkuna imatachus Jesusmanta yuyasqankuwan, nitaj 
ruwasqankuwanpis. 

52Chantá José Pilatoman rispa, Jesuspa ayanta p'ampananpaj mañarqa. 

53Jinapi cruzmanta ayata urayk'uchimuspa, sabanawan mayt'uykorqa, 
jinaytawantaj chhankapi ruwasqa aya p'ampanaman churaykorqa, maypichus 
manaraj pitapis p'ampasqankuchu, chayman. 

54Chaypacha Pascua raymipaj wakichina p'unchay karqa, samarina p'unchaytaj 
qallarisharqaña. 

55Galileamanta Jesuswan jamoj warmikunapis rillarqankutaj, maypichus Jesús 
p'ampasqa karqa, chay cheqata rikoj, ajinamanta yachanankupaj maymanchus 
Jesuspa ayanta churasqankuta. 

56Chantá wasinkuman kutirispa, chay warmikuna sumaj q'apashaj 
jawinakunata wakicherqanku. Jinaytawantaj, kamachisqaman jina 
samarikorqanku, samarina p'unchay kasqanrayku. 

Lucas 24 

Jesús kawsarimpun 

(Mt 28.1-10; Mc 16.1-8; Jn 20.1-10) 

1Semana qallariy p'unchayta chhapu chhapullataraj, chay warmikuna, 
maypichus Jesús p'ampasqa karqa, chayman rerqanku, sumaj q'apashaj 
jawinata wakichisqankuta apaspa. 

2Chayaspataj, aya p'ampanaj punkunpi wisq'ana jatun rumita tijrasqata 
tariparqanku. 

3Chayman yaykuspataj, mana Tukuyta Kamachej Jesuspa ayanta 
tarerqankuchu. 

4Jinallapi paykuna t'ukushajtinku, qayllankupi iskay qharikuna rikhurerqanku, 
lliphipishaj p'achayoj. 

5Chay warmikuna mancharikuspa, pampakama k'umuykorqanku. Chay 
qharikunatajrí paykunata nerqanku: Imaraykutaj kawsashaj runata 
wañusqakuna ukhupi mask'ashankichejri? 

6Payqa manaña kaypichu, wañusqamanta kawsarimpunña. Imatachus 
nisorqachej Galileallapiraj kashaspa, chay nisqanmanta yuyarikuychej. 

7Pay nerqa: Runaj Churintaqa juchasapakunaj makinman jaywaykonqanku, 
payta cruzman chakatanankupaj. Chaywanpis kinsa p'unchaymanta 
wañusqakunaj chawpinmanta kawsarimponqa, nispa. 

8Chaypacharaj chay warmikuna Jesuspa nisqanmanta yuyarikorqanku. 

9Aya p'ampanamanta kutimuspataj, chay tukuyta Jesuspa chunka ujniyoj kuraj 
kachankunaman, wajkunaman ima willararqanku. 

10Jesuspa kuraj kachankunaman willajkuna karqanku María Magdalena, Juana, 
Santiagoj maman María, waj warmikunawan ima. 

11Kuraj kachakunapajrí chay warmikunaj nisqankoqa wampoj thawtisqan 
jinalla karqa. Chayrayku nisqankuta mana jap'ikorqankuchu. 

12Chaywanpis Pedro sayarispa, maypichus Jesús p'ampasqa karqa, chay 
cheqaman usqhayta rerqa. Chay ukhuta qhawaykuspataj, uj cheqapi mayt'una 
sabanallata rikorqa. Chantá pay ripullarqa chay tukuy imamanta t'ukuspa. 

Emausman rina ñanpi 

(Mc 16.12-13) 

13Kikin p'unchayllataj Jesuspa yachachisqankunamanta iskay risharqanku 
Emaús sutiyoj ranchoman. Chayqa Jerusalenmanta iskay leguapi jina. 

14Rej jinataj paykunapura parlasharqanku chay tukuy ima kasqanmanta. 

15Jinallapi mayta parlaspa rishajtinku, kikin Jesús qayllaykuspa, paykunawan 
khuska puriyta qallarerqa. 

16Chaywanpis paykunaj ñawinku chharpuyasqa jina karqa payta mana 
rejsinankupaj. 

17Chantá Jesús paykunata taporqa: Imamantapunitaj chay jinata 
parlashankichejri? Imaraykutaj llakisqa kashankichejri? nispa. 

18Paykunamanta ujnin kaj, Cleofas sutiyoj kuticherqa: Qanllachá mana 
yachankichu imachus Jerusalenpi kay p'unchaykunapi kasqanmanta, nispa. 

19Jesustaj kuticherqa: Imataj karqari? nispa. Chantá paykuna nerqanku: 
Parlasharqayku imachus Nazaret llajtayoj Jesusta qhatirisqanmanta. Payqa 
Diosmanta sut'inchaj kaspa, ruwasqanpi, jinataj nisqanpi ima may atiyniyoj 
karqa Diospa ñawpaqenpi, jinataj tukuy runaj ñawpaqenpipis. 

20Chaywanpis kuraj sacerdotekuna, kurajninchejkuna ima payta presochaspa, 
wañuchisqa kananpaj juchacharqanku. Chaymantataj payta cruzman 
chakatacherqanku. 

21Noqaykurí yuyasharqayku payqa Israel suyuta kacharichinanta. Kunantaj 
kinsa p'unchayña pasan chay tukuy ima kasqanmanta. 

22Chay tukuywanpis, noqayku ukhumanta wakin warmikuna 
mancharichiwarqayku. Chhapu chhaputa, maypichus Jesús p'ampasqa karqa, 
chay cheqaman risqanku. 

23Chaywanpis Jesuspa ayanta mana tarispa, chayta willaj kutimorqanku. 
Willallarqankutaj iskay angelkuna paykunaman rikhurisqankuta, chay 
angelkunataj nisqanku Jesús wañusqamanta kawsarimusqanta. 

24Noqaykumanta wakinkunapis aya p'ampanaman rillarqankutaj, paykunapis 
ch'usajllata taripasqanku warmikunaj nisqankuman jina. Jesuspa ayantarí 
mana rikusqankuchu, nispa. 

25Chantá Jesús nerqa: Ay, chay jina wampu kanaykichejri? Imaraykutaj 
Diosmanta sut'inchajkunaj tukuy nisqanta mana jap'ikunkichejchuri? 

26Manachu Cristo chay tukuyta ñak'arinanpuni karqa, manaraj jatunchasqa 
kashaspa? nispa. 

27Chay ratopacha Jesús sut'inchayta qallarerqa, Diospa Qhelqachisqanpi 
paymanta imatachus nisqanta, Moisespa qhelqasqanmanta qallarispa, 
Diosmanta tukuy sut'inchajkunaj qhelqasqankumantawan. 

28Mayqen llajtamanchus chay yachachisqakuna risharqanku, chayman 
chayaspa, Jesusqa aswan karuman rej tukorqa. 

29Paykunatajrí Jesusta jark'arqanku: Noqaykuwan qheparikuy ari. Intipis 
yaykushanña, ch'isiyamonqañataj, nispa. Jesustaj paykunawan khuska 
wasinkuman rerqa. 

30Chantá Jesusqa paykunawan mikhunanpaj tiyarikuspa, t'antata jap'erqa. 
Chantá Diosman pachis nerqa, partiytawantaj, paykunaman jaywarqa. 

31Chay kikinpachataj yachachisqakunaj ñawinku kicharikunmanpis jina 
paykuna Jesusta rejsikaporqanku. Paytajrí ñawpaqenkumanta ujllata 
chinkarerqa. 

32Jinapi paykuna ninakorqanku: Manachu sonqonchej k'ajarerqa ñanpi 
parlashawajtinchej, Diospa Qhelqachisqanpa nisqantataj 
sut'inchashawajtinchej? nispa. 

33Chantá chay ratopacha jatarispa, paykuna Jerusalenman kutirerqanku. 
Chaypitaj Jesuspa chunka ujniyoj kuraj kachankunata tariparqanku, 
paykunawan khuska kajkunatawan. 

34Chay kuraj kachakunataj nisharqanku: Cheqapuni Tukuyta Kamachej Jesusqa 
wañusqamanta kawsarimpusqa. Simonmanpis rikhurillasqataj, nispa. 

35Chantá chay iskay yachachisqakunapis willallarqankutaj imaynatachus Jesús 
paykunawan ñanpi kasqanta, imaynatatajchus t'antata partishajtin, payta 
rejsikapusqankuta ima. 

Jesús yachachisqankunaman rikhurin 

(Mt 28.16-20; Mc 16.14-18; Jn 20.19-23) 

36Paykuna chay imakunamanta parlashanankukama, Jesusqa chawpinkupi 
rikhurispa, paykunata napaykorqa: Diospa sonqo tiyaykuynin qankunawan 
kachun, nispa. 

37Jinapi paykuna manchariywan musphaspa, yuyarqanku uj almata 
rikushasqankuta. 

38Jesustajrí paykunata nerqa: Imaraykutaj mancharikunkichej, 
sonqoykichejpitaj iskayrayashankichejri? 

39Qhawariychej makiyta, chakiyta ima. Noqa kikiy kani. Llankhawaychej, 
allintataj qhawawaychej, imaraykuchus almaqa mana aychayojchu, nitaj 
tulluyojchu, noqajta rikushankichej jina. 

40Chayta nispataj, Jesús makinta, chakinta ima paykunaman rikucherqa. 

41Paykunarí kusiywan t'ukuspa, manaraj pay kasqanta creerqankuchu. Chantá 
Jesús paykunata nerqa: Manachu ima mikhunapis kaypi tiyapusunkichej? 
nispa. 

42Paykunataj uj chhikan challwa kankasqata jaywarqanku. 

43Chayta jap'ikuspataj, Jesusqa paykunaj ñawpaqenkupi chayta mikhorqa. 

44Chaymantataj nerqa: Imachus noqata kunankama qhatiriwarqa, chay tukuy 
ima kananta willarqaykichejña qankunawan kashaspa. Imaynatachus 
noqamanta willan Moisespa kamachisqanpi, jinataj Diosmanta sut'inchajkunaj 
qhelqasqankupi, chantá Salmokunapi qhelqasqa kashan, chay tukuy ima 
junt'akunan karqa, nispa. 

45Chantá Jesús Diospa Qhelqachisqanta sut'incharqa yachachisqankuna allinta 
entiendenankupaj. 

46Pay nillarqataj: Ajinata Diospa Qhelqachisqanpi nin, Cristoqa jinatapuni 
ñak'arinanta, chantataj wañusqakuna chawpimanta kinsa p'unchayninman 
kawsarimpunanta. 

47Chantá Jerusalenpi qallarispa, payta qhatikojkuna Jesuspa sutinpi tukuy 
runaman willananku karqa Diosman kutirikunankuta, ajinamanta Dios 
juchankuta pampachananpaj. 

48Qankunataj chay tukuy rikusqaykichejmanta testigo jina willaramunaykichej 
tiyan. 

49Noqataj, Tata Diosniy pitachus kachamusunaykichejta nerqa, chayta 
kachamusqaykichej. Chaykamarí, Jerusalén llajtapi qhepakuychej, janaj 
pachamanta atiywan kallpachasqa kanaykichejkama, nispa. 

Jesús janaj pachaman ripun 

(Mc 16.19-20) 

50Chaymanta Jesusqa yachachisqankunata Jerusalén llajtamanta jawaman 
pusarqa Betaniakama. Chaypitaj makinta oqharispa, paykunata samincharqa. 

51Paykunata saminchashaspataj, Jesús paykunamanta karunchakorqa, janaj 
pachamantaj oqharisqa karqa. 

52Paykunataj Jesusta yupaychaspa, may kusisqa Jerusalenman kutiporqanku. 

53Chaymantataj sapa p'unchay Temploman rispa, Diosta yupaycharqanku. 

Juan 

Juan 1 

Diospa Simi Nisqan runaman tukun 

1Qallariypeqa Simi Nisqa sutiyoj karqapuni. Chay Simi Nisqaqa Dioswan 
kasharqa, chay Simi Nisqataj Diospuni karqa. 

2Paymin qallariypi Dioswan karqa. 

3Diostaj tukuy imata paynejta ruwarqa, ruwasqa kajmantataj mana paywanqa 
mana imapis ruwasqachu karqa. 

4Simi Nisqa sutiyojtaj tukuy ima ruwasqa kajman kawsayta qorqa, chay 
kawsaynintaj k'anchay jina runakunaman Diosmanta sut'ita rikuchin. 

5Chay k'anchaytaj laqhapi lliphipin, laqhataj k'anchayta mana jayk'ajpis 
wañuchiyta atenqachu. 

6Dios uj runata kachamorqa, sutintaj Juan karqa. 

7Payqa chay k'anchaymanta runakunaman willananpaj testigo jina jamorqa, 
paypa nisqannejta tukuy runakuna chay k'anchayta jap'ikunankupaj. 

8Mana Juanchu chay k'anchay karqa, manachayqa pay k'anchaymanta 
willanallanpaj kachamusqa karqa. 

9Cheqa k'anchayrí tukuy runaman k'anchananpaj kay pachaman jamusharqa. 

10Simi Nisqa sutiyojqa paypa ruwasqan kay pachaman jamorqa. Chaywanpis 
runakunaqa pay pichus kasqanta mana rejserqankuchu. 

11Payqa llajta masinkunaman jamorqa, paykunatajrí payta qhesacharqanku. 

12Aswanpis tukuy pikunachus paypi atinikuspa mana 
qhesacharqankuchu, chaykunaman pay atiyta qorqa Diospa wawankuna 
ruwasqa kanankupaj. 

13Paykunataj Diospa wawankuna kanku mana qharej yumasqanraykuchu, nitaj 
runa munasqanraykuchu, nillataj pi qharej munayninmantachu, manachayqa 
Dios munasqanrayku. 

14Chay Simi Nisqaqa runaman tukorqa, jinataj noqayku ukhupi tiyakorqa. 
Chantá noqayku jatun kayninpa lliphipiyninta rikorqayku, chaytaj Tata Diospa 
uj k'ata Churin jatun kayninpa lliphipiynin karqa. Paypitaj munakuywan, 
chantá cheqa kajwan ima may jinapuni karqa. 

15Paymanta jatunmanta parlaspa, Bautizaj Juan nerqa: Kaymá qhepayta chay 
jamojqa. Chaywanpis payqa noqamanta aswan kurajmin, imaraykuchus 
manaraj noqa kashajtiy, pay karqañapuni, nispa. 

16Simi Nisqa sutiyojpa may chhika k'acha kayninwan Diosqa kutin kutinta may 
jinata saminchawanchej. 

17Diosqa kamachisqankunata Moisesnejta qorqa. Chaywanpis Diospa mana 
tukukuyniyoj munakuyninta, cheqa kaynintawan Jesucristonejta qowanchej. 

18Mana pipis Diosta jayk'ajpis rikorqachu. Chaywanpis uj k'ata Churin, pichus 
Diosmin, pitajchus Tata Dioswan ujchasqa kawsan, paymin Tata Diosta 
rejsichiwanchej. 

Bautizaj Juanqa Jesucristomanta willan 

(Mt 3.11-12; Mc 1.7-8; Lc 3.15-17) 

19Chaypacha Jerusalenmanta judiokunaj kurajninkukuna kacharqanku 
sacerdotekunata, chantá levitakunata ima Juanta tapunankupaj: Pitaj qan 
kanki? nispa. 

20Juantaj sut'ita willarqa: Mana noqachu Diospa kachamusqan Cristo kani, 
nispa. 

21Tapullarqankutaj: Chantá, pitaj kankiri? Eliaschu? nispa. Juantaj nerqa: Mana 
paychu kani, nispa. Jinapis sacerdotekuna, chantá levitakuna ima 
tapullarqankupuni: Pichus jamunan karqa, Diosmanta chay sut'inchajchu 
kanki? nispa. Juantaj kuticherqa: Manapuni, nispa. 

22Chantá nerqanku: Pipunitaj qan kankiri? Niwayku ari, pikunachus 
kachamuwarqayku, chaykunaman willanaykupaj. Qanmanta imá 
niwaykumantaj? nispa. 

23Chantá Juanqa Diosmanta sut'inchaj Isaiaspa nisqanman jina kuticherqa: 
Noqaqa ch'innejpi qhaparej kani: Tukuyta Kamachej Dios jamunanpaj ñanta 
pichaychej, nispa. 

24Chantá Juanwan parlanankupaj kachasqa karqanku, chay fariseokuna 

25tapullarqankutaj: Sichus mana Cristochu kanki, nitaj Eliaschu, nillataj 
Diosmanta sut'inchajchu chayqa, imaraykutaj runakunata bautizankiri? nispa. 

26Jinapi Juan kuticherqa: Noqa runata yakuwan bautizani. Chaywanpis 
qankuna ukhupi uj runa tiyan, qankunataj mana payta rejsinkichejchu. 

27Paymin qhepayta jamushan. Noqarí mana paypa wata runan kanaypaj 
jinallapischu kani, nispa. 

28Chayqa Jordán mayu chimpapi, Betaniapi karqa, maypichus Juan runakunata 
bautizasharqa, chaypi. 

Jesusqa Diospa churasqan Cordero 

29Q'ayantin, Bautizaj Juan Jesusta payman jamushajta rikuspa, nerqa: Kaymá 
Diospa Corderonqa, pichus runakunaj juchankuta pampachaj. 

30Paymanta noqa nerqani: Payqa noqamanta aswan kurajmin, imaraykuchus 
manaraj noqa kashajtiy, pay karqañapuni, nispa. 

31Noqataj mana yacharqanichu pipunichus kasqanta. Chaywanpis 
israelitakunata yakuwan bautizasharqani payta rejsinankupaj, nispa. 

32Juan willallarqataj: Santo Espirituta urpita jina janaj pachamanta 
urayk'amojta rikorqani, chaytaj Jesusman tiyaykorqa. 

33Noqa manaraj payta rejsishajtiy, pichus yakuwan bautizajta kachamuwaj 
niwarqa: Pimanchus Santo Espíritu urayk'amuspa tiyaykojta rikunki, chaymá 
Santo Espirituwan runakunata bautizanqa, nispa. 

34Noqataj ajina kasqanta rikorqani, sut'inchanitaj Jesusqa Diospa Churin 
kasqanta, nispa. 

Jesuspa ñawpaj kaj yachachisqankuna 

35Q'ayantenqa Bautizaj Juan iskay yachachisqankunawan chayllapitaj 
kasharqa. 

36Juantaj chaynejpi Jesusta purishajta rikuspa, nerqa: Rikuychej, Diospa 
Corderon kaypi kashan, nispa. 

37Chay iskay yachachisqankunataj Juanpa nisqanta uyarispa, Jesuspa qhepanta 
rerqanku. 

38Jesustaj qhepanta jamushasqankuta rikuspa, paykunata taporqa: Imatataj 
mask'ashankichejri? nispa. Paykunataj kuticherqanku: Yachachej, pejpa 
wasinpitaj tiyakushankiri? nispa. 

39Chantá Jesús kuticherqa: Jaku rikumunkichej, nispa. Chantá Juanpa 
yachachisqankuna rispa, maypichus Jesús tiyakushasqanta rikorqanku. 
Chaypacha yunta phaskaray jinaña kasqanrayku, paykuna Jesuswan 
parlarikuspa qhepakorqanku. 

40Pikunachus Juanpa nisqanta uyarispa Jesuswan risqanku, chaykunamanta 
ujnin Simón Pedroj wawqen Andrés karqa. 

41Paytaj ñawpajta wawqen Simonta mask'arqa. Tarispataj, nerqa: 
Mesiasta tariyku, nispa. Hebreo rimaypi Mesías ninku, griego rimaypitaj Cristo. 

42Chaymantá Andresqa Simonta Jesusman pusamorqa. Jesusrí payta allinta 
qhawarispa, nerqa: Qanqa Jonaspa churin Simón kanki. Kunanmantarí 
sutiykeqa Cefas kanqa, nispa. Arameo rimaypi Cefas ninku, griego rimaypitaj 
Pedro. 

Jesusqa Felipeta, Natanaeltawan ima wajyan 

43Q'ayantenqa Jesús Galileaman rishaspa, Felipeta tarerqa, nerqataj: Jaku, 
noqawan rina, nispa. 

44Felipeqa Betsaida llajtamanta karqa. Andreswan, Pedrowanpis 
chayllamantataj karqanku. 

45Chantá Felipe Natanaeltañataj mask'aj rerqa, tarispataj, nerqa: Nazaret 
llajtamanta Joséj churin Jesusta tariyku, pimantachus Moisés kamachisqa 
qhelqapi nerqa, chayta. Diosmanta sut'inchajkunapis paymanta 
parlallarqankutaj, nispa. 

46Natanaeltajrí kuticherqa: Nazaret llajtamanta allin runa 
rikhurimunmanchuri? nispa. Felipetaj nerqa: Jamuy ari, chantá qan kikiyki 
rikunki, nispa. 

47Chantá Jesús Natanaelta payman qayllaykushajta rikuspa, nerqa: Kay runaqa 
israelitapuni, imaraykuchus payqa mana pitapis q'otiyanchu, nispa. 

48Natanaeltajrí taporqa: Maypitaj noqata rejsiwarqankiri? nispa. Jesustaj 
kuticherqa: Manaraj Felipe wajyashasojtin, noqa rikorqayki higo sach'a urapi 
kashajtillaykiraj, nispa. 

49Chaymanta Natanael, nerqa: Yachachej, qanqa Diospa Churin kanki, Israelpa 
Kuraj Kamachejnintaj, nispa. 

50Jesustajrí kutichispa, nerqa: Higo sach'a urapi kashajtiyki rikorqayki, nispa 
nisusqayraykuchu noqapi atinikushanki? Chaymantapis aswan t'ukuna 
ruwaykunataraj rikunki, nispa. 

51Jesús nillarqataj: Kayta sut'ita niykichej: Kunanmanta ñawpajmanqa 
qankuna janaj pachata kicharisqata rikunkichej, Diospa angelninkunatataj 
Runaj Churinman urayk'amushajta, wicharishajtataj, nispa. 

Juan 2 

Caná llajtapi casaraku 

1Kinsa p'unchayninman Galilea jap'iypi Caná llajtapi casaraku karqa, Jesuspa 
mamantaj chaypi kasharqa. 

2Jesús, chantá yachachisqankuna ima chay casarakuyman rinankupaj 
wajyarisqa karqanku. 

3Jinallapi vino tukurparikojtin, Jesuspa maman payta nerqa: Vino tukukapun, 
nispa. 

4Jesustajrí kuticherqa: Mamáy, imaraykutaj chayta niwankiri? Pichus noqa 
kasqayta rejsichikunay p'unchay manaraj chayamunchu, nispa. 

5Mamanrí kamachikunata nerqa: Tukuy imatachus nisqanta ruwaychej, nispa. 

6Chaypi rumimanta ruwasqa sojta jatuchaj p'uñukuna karqa yakuta 
churanapaj, judío usuman jina mayllakuspa llimphuchakunankupaj. Sapa 
p'uñumantaj qanchis chunka litro yaku yaykorqa. 

7Jesustaj kamachikunata nerqa: Kay p'uñukunaman yakuta junt'arachiychej, 
nispa. Paykunataj junt'aracherqanku. 

8Chantá Jesús nerqa: Kunanqa uj chhikata wiserqospa, mayordomoman 
llaminanpaj apaychej, nispa. Paykunataj aparqanku. 

9Jinapi mayordomoqa yakumanta ruwasqa vinota llamirerqa, mana yachaspa 
maymantachus apamusqankuta. Chaytaqa yakuta wisej kamachikunalla 
yacharqanku. Chantá mayordomoqa casarakojta wajyaspa, nerqa: 

10Pillapis ñawpajtaqa sumaj vinotaraj jaywan. Casarakuman wajyarisqa 
macharisqaña kashajtinkutaj, mana walej vinollataña jaywan. Qanrí 
kunankama aswan sumaj vinota jallch'asqanki, nispa. 

11Jesús Galilea jap'iypi Caná llajtapi yakuta vinoman tukuchisqanqa ñawpaj kaj 
t'ukuna ruwasqan karqa. Ajinata Jesús may jina atiyniyoj kasqanta rejsicherqa, 
yachachisqankunataj paypi astawan atinikorqanku. 

12Chaymantataj Jesús Cafarnaún llajtaman rerqa mamanwan, 
wawqenkunawan, chantá yachachisqankunawan ima. Chaywanpis mana 
unaytachu chaypi karqanku. 

Jesús qhatojkunata Templomanta qharqon 

(Mt 21.12-13; Mc 11.15-18; Lc 19.45-46) 

13Judiokunaj Pascua rayminkuman qayllallaña kashajtin, Jesús Jerusalenman 
rerqa. 

14Chantá pikunachus wakakunata, ovejakunata, urpikunata ima Temploj 
pationpi qhatojkunata rikorqa, jinallataj qolqe chhalajkunata ima. 

15Jinapi Jesús lazomanta seq'onata ruwaspa, tukuyninkuta Temploj 
pationmanta wijch'orqa, jinallataj ovejakunata, wakakunatapis. Chhalajkunaj 
qolqenkutapis pampaman qhallirparispa, mesankuta tijrararqa. 

16Urpikunata qhatojkunatataj nerqa: Tukuy chaykunata kaymanta orqhoychej. 
Tataypa wasintaqa ama qhatuna wasiman tukuchiychejchu, nispa. 

17Chaypacha yachachisqankuna Diospa Qhelqachisqanpi imatachus 
nisqanmanta yuyarikorqanku: Diosníy, yupaychana wasiykita anchatapuni 
munakusqayrayku sonqoy lawrarin, nispa. 

18Chaywanpis judiokunaj kurajninkunaqa Jesusta taporqanku: Kayta 
ruwanaykita pitaj kamachisorqari? Dioschus kamachisorqa chayqa, runaj 
mana jayk'aj rikusqan t'ukunata ruway ari, yachanaykupaj, nispa. 

19Jesustaj paykunata nerqa: Kay templota urmachiychej, noqataj kinsa 
p'unchayllapi watej sayarichisaj, nispa. 

20Chayta uyarispa, judío kurajkuna kuticherqanku: Kay Temploqa tawa chunka 
sojtayoj watapi ruwasqa karqa. Qanrí kinsa p'unchayllapichu sayarichiyta 
atiwaj? nispa. 

21Jesusrí: Templo nispaqa, kikin ukhunmanta parlasharqa. 

22Chayrayku yachachisqankuna Jesuspa nisqanta yuyarikorqanku, 
maypachachus Jesús wañusqamanta kawsarimporqa, chaypacha. Chantá 
Diospa Qhelqachisqanpi imatachus nisqanta jap'ikorqanku, jinallataj Jesuspa 
nisqantapis. 

Jesús runaj sonqonta rejsin 

23Pascua raymipi Jesús Jerusalenpi kashajtin, ashkha runakuna paypi 
atinikorqanku, runaj mana jayk'aj rikusqan t'ukunata ruwasqanta rikuspa. 

24Chaywanpis Jesús paykunapi mana atinikorqachu, imaraykuchus paykuna 
imaynachus kasqankuta rejserqa. 

25Manataj pay runamanta imatapis pi willanantarajchu suyarqa, imaraykuchus 
pay runaj sonqonpi imachus kasqanta yacharqaña. 

Juan 3 

Nicodemo Jesuswan parlarikun 

1Fariseokunamanta ujnin Nicodemo sutiyoj karqa. Payqa judiokuna ukhupi 
manchay uyarisqa karqa. 

2Uj ch'isi Jesusta watukoj rispa, pay nerqa: Yachachej Wiraqochi, 
yachachinawaykupaj Diospa kachamusqan kasqaykita yachayku. Mana pipis, 
imatachus qan ruwanki, chay jina runaj mana jayk'aj rikusqan t'ukunata 
ruwayta atinmanchu, Dios mana paywan kajtenqa, nispa. 

3Jesustajrí kutichispa, nerqa: Kayta sut'ita niyki: Sichus pipis watej mana 
paqarinmanchu chayqa, Diospa kamachiyninta ni rikullanqapischu, nispa. 

4Nicodemotajrí payta nerqa: Imaynatataj pipis machu runaña kashaspa watej 
paqarinmanri? Watej paqarinanpaj, ujtawanchu mamanpa wijsanman 
kutiykunman? nispa. 

5Chantá Jesús kuticherqa: Sut'ita niyki: Sichus pipis yakumanta, chantá 
Espiritumanta ima mana paqarin chayqa, Diospa kamachiyninman mana 
yaykuyta atenqachu. 

6Runamanta paqarejqa runalla. Pillapis Diospa wawan kananpajrí Santo 
Espiritumin payman kawsayta qonan tiyan. 

7Ama t'ukuychu: Watej paqarinayki tiyan, nispa nisusqaymanta. 

8Wayraqa maymantachus munasqanmanta wayramun, sonasqantataj uyarinki, 
manataj yachankichu maymantachus jamusqanta, nillataj maymanchus 
risqantapis. Santo Espiritumanta kawsayta tukuy jap'ejkunapis ajinallataj 
kanku, nispa. 

9Chantá Nicodemo taporqa: Imaynataj chay kanmanri? nispa. 

10Jesustaj nerqa: Qan Israelpi manchay uyarisqa yachachej kashaspa, manachu 
chayta yachanki? 

11Sut'ita niyki: Noqaykoqa yachasqaykuta parlayku, rikusqaykutataj willayku. 
Qankunatajrí willasqaykuta mana jap'ikunkichejchu. 

12Sichus kay pachapi imachus kajmanta parlajtiy, nisqayta mana 
jap'ikunkichejchu chayqa, imaynatataj janaj pachapi kajmanta willajtiy, 
nisqayta jap'ikuwajchejri? 

13Mana pipis janaj pachaman rerqachu, manachayqa Runaj Churillan janaj 
pachamanta urayk'amorqa. 

14Imaynatachus ch'innejpi Moisés broncemanta katarita k'aspiman warkhuspa 
pataman oqharerqa, ajinallatataj Runaj Churinpis pataman oqharisqa kanqa. 

15Ajinamanta paypi tukuy atinikojkuna wiñay kawsayniyoj kanqanku. 

Diosqa tukuy runata munakun 

16Dios chay jinatapuni kay pachapi kaj chhikata munakusqanrayku uj k'ata 
Churinta qorqa. Ajinamanta tukuy pichus paypi atinikojqa mana chinkanqachu, 
aswanpis wiñay kawsayniyoj kanqa. 

17Diosqa mana runakunata juchachananpajchu Churinta kay pachaman 
kachamorqa, manachayqa paynejta paykunata qhespichinanpaj. 

18Pillapis paypi atinikojqa mana juchachasqachu kanqa. Paypi mana atinikojrí 
ñapis juchachasqaña, Diospa k'ata Churinpi mana atinikusqanrayku. 

19Chantá kayraykumin runakuna juchachasqa kanqanku: Diospa k'anchaynin 
kay pachaman jamorqa. Runakunatajrí laqhata k'anchaymanta nisqa astawan 
munakorqanku, imajtinchus paykuna millayta ruwaspa purerqanku. 

20Millayta ruwaspa purejkunaqa k'anchayta chejninku, manataj k'anchayman 
qayllamunkuchu, millay ruwasqanku ama sut'inchasqa kananpaj. 

21Cheqan kajta ruwaspa purejkunarí k'anchayman qayllamunku, ruwasqanku 
Diospa munasqanman jina kasqanta wajkuna yachanankupaj, nispa. 

Bautizaj Juanqa Jesusmanta ujtawan parlan 

22Chantá Jesús, yachachisqankunawan ima Judea jap'iyman rerqanku. Chaypi 
paykunawan qhepakuspataj, Jesús runakunata bautizasharqa. 

23Juanpis Enonpi, chantá Salín qayllapi ima runakunata bautizashallarqataj, 
imaraykuchus chaynejpi ashkha yaku karqa. Runakunataj 
bautizachikunankupaj payman risharqanku. 

24Chay karqa manaraj Juan carcelman wisq'asqa kashajtin. 

25Chantá Juanpa yachachisqankuna Diospa ñawpaqenpi llimphupaj qhawasqa 
kanapaj mayllakunamanta uj judiowan churanakorqanku. 

26Juanman rispataj, yachachisqankuna nerqanku: Yachachej Wiraqochi, Jordán 
mayu chimpapi pichus qanwan kasharqa, pimantatajchus willarqanki, chay 
runa bautizashan, tukuytaj payman k'askapushanku, nispa. 

27Chantá Juan kuticherqa: Runaqa mana imatapis jap'iyta atinmanchu, 
manachus Dios qonman chayqa. 

28Qankuna kay nisqayta yachankichejña: Mana noqachu Cristo kani, 
manachayqa paypa ñawpaqenta kachamusqa kani, tukuy imata wakichinaypaj, 
nispa. 

29Noqaqa casarakoj qharejpa kawsaqen jina kani. Casarakupi noviayojqa 
qharilla jinataj casarakoj qharej kawsaqen paypa parlasqanta uyarispa, 
paywan khuska kusikun. Ajinata noqapis Jesuspa ruwasqanmanta kusikushani. 

30Payqa astawan, astawan kurajpaj qhawasqa kanan tiyan, noqatajrí 
pisillapajña qhawasqa, nispa. 

Janaj pachamanta jamoj 

31Janaj pachamanta jamojqa tukuymanta aswan kuraj. Noqanchejrí kay 
pachamanta kaspa, kay pachapi imachus kajllamanta parlanchej. Janaj 
pachamanta jamojrí tukuymanta aswan kurajmin. 

32Payqa imatachus janaj pachapi uyarisqanta, chantá rikusqanta ima parlan. 
Chaywanpis pisilla imatachus nisqanta jap'ikunku. 

33Tukuy pichus sut'inchasqanta jap'ikojqa sut'ita nin Dios cheqatapuni 
parlasqanta. 

34Diospa kachamusqanqa Diospa simi nisqanmanta parlan, imajtinchus Diosqa 
Santo Espiritunta mana mich'akuspa payman qon. 

35Diostaj Churinta munakuspa, tukuy imata makinman churan. 

36Pichus Diospa Churinpi atinikojqa wiñay kawsayniyoj. Churipi mana 
atinikuyta munajrí mana wiñay kawsayman yaykonqachu, aswanpis Diospa 
phiñakuynin paypa patanpi kashan. 



2104 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

Juan 4 

Jesús Samaria llajtayoj warmiwan parlan 

1Fariseokunaqa kayta uyarisqanku: Jesusqa Juanmanta nisqa astawan ashkha 
yachachisqakunayoj, astawan ashkhatataj bautizan, nispa nejta. 

2Manapis Jesuschu bautizasharqa, manachayqa yachachisqankunalla. 

3Jesustaj fariseokuna chayta yachasqankuta yachaspa, Judea jap'iymanta 
llojsispa, yachachisqankunawan khuska Galilea jap'iyman ujtawan rerqa. 

4Galileaman rinankupajqa Samaria jap'iynejtapuni rinanku karqa. 

5Chayarqankutaj Samariapi kaj Sicar llajtaman, maypichus Jacobqa churin 
Joseman chayaqeta qosqa, chay qayllaman. 

6Chaypitaj Jacobpa yaku pujyun karqa. Jesustaj sayk'usqa kaspa, chay pujyu 
qayllapi tiyarikorqa, chawpi p'unchay jinaña kashasqanrayku. 

7Jinaqa chayman Samaria jap'iypi Sicar llajtayoj uj warmi jamorqa yakuta 
orqhoj, Jesustaj chay warmita nerqa: Yakuta qoriway, nispa. 

8Jesusrí chaypacha sapallan kasharqa, imajtinchus yachachisqankuna 
llajtaman mikhunata rantej risqanku. 

9Chantá warmeqa Jesusta nerqa: Qanqa judío kanki, noqataj Samaria 
jap'iymanta warmi kani. Jina chayqa, imaraykutaj yakuta mañakushawankiri? 
nispa. Chayta nerqa, imaraykuchus judiokunaqa Samaria jap'iymanta 
kajkunawan mana allintachu kawsaj kanku. 

10Jinaqa Jesús kutichispa, nerqa: Qanqa Dios imatachus qosuyta munasqanta 
mana yachankichu, nillataj pichus yakuta mañakusojtapis rejsinkichu. 
Yachawajchus chayqa, noqamanta yakuta mañakuwankiman, noqataj 
kawsachej yakuta qoykiman, nispa. 

11Chantá chay warmi nerqa: Wiraqochi, mana imapis yakuta orqhonaykipaj 
tiyapusunkichu, pujyutaj allin ukhu. Maymantataj chay kawsachej yakuta 
qowankimanri? 

12Qanqa ñawpa tatayku Jacobmantapis aswan kuraj kasqaykitachu yuyanki? 
Paymin kay pujyuta saqewarqayku, mayqenmantachus pay, wawankuna, 
chantá uywankuna ima ujyarqanku, chayta, nispa. 

13Chantá Jesús kuticherqa: Pillapis kay yakumanta ujyajqa watej yaku 
ch'akiyniyoj kallanqataj. 

14Noqaj qosqay yakuta ujyajrí manaña jayk'ajpis ujtawan ch'akichikonqachu. 
Aswanpis noqaj qosqay yakoqa paypi mana ch'akej pujyu jina kanqa, chay 
yakutaj payman wiñay kawsayta qonqa, nispa. 

15Warmitaj nerqa: Wiraqochi, chay yakuta qoway ari, amaña yakumanta 
ch'akichikunaypaj, nitaj ujtawan kay pujyuman yakuta orqhoj jamunaypaj, 
nispa. 

16Chantá Jesús nerqa: Rispa, qosaykita wajyamuy, chantá kutimuy, nispa. 

17Warmitaj kuticherqa: Mana qosay kanchu, nispa. Jesustaj nerqa: Allinta ninki: 
Mana qosay kanchu, nispa, 

18imajtinchus phishqa qosayoj karqanki, kunan piwanchus tiyakushanki, 
chayqa mana qosaykichu. Chaytaqa cheqanta parlanki, nispa. 

19Warmitaj chayta uyarispa, nerqa: Wiraqochi, qanqa Diosmanta sut'inchajsina 
kankeqa. 

20Chayrayku noqa tapurikuykiman. Ñawpa tataykukuna kay orqopi Diosta 
yupaycharqanku. Jina kajtenqa, imaraykutaj qankuna judiokuna ninkichej 
Jerusalenllapi Diosta yupaychana kasqanta, nispa. 

21Chantá Jesús kuticherqa: Warmisita, kayta sut'ita niyki: Qhepanejmanqa 
mana kay orqopichu, nitaj Jerusalenpichu Tata Diosta yupaychankichej. 

22Samaritanokunaqa pitachus yupaychasqaykichejta mana yachankichejchu. 
Noqaykurí pitachus yupaychasqaykuta yachayku, imaraykuchus Qhespichejqa 
judiokuna ukhumanta rikhurimonqa. 

23Chay p'unchay chayamunan karqa, kunantaj chayamunña: Tata Diosta 
cheqatapuni yupaychajkunaqa Santo Espíritoj yanapasqan cheqa kajman jina 
tukuy sonqo yupaychanqanku, imaraykuchus Tata Diosqa ajina 
yupaychajkunata mask'an. 

24Diosqa mana rikukoj espiritumin, payta yupaychajkunataj Santo Espíritoj 
yanapasqan cheqa kajman jina tukuy sonqo payta yupaychananku tiyan, nispa. 

25Warmitaj nerqa: Yachani Cristo nisqa Mesías jamunanta, pay jamuspataj, 
tukuy imata willawasqayku, nispa. 

26Jesustajrí nerqa: Noqa chay Cristo kani, pichus parlashasunki, chay, nispa. 

27Jinallapi yachachisqankuna chayamuspa, Jesusta uj warmiwan parlashajta 
rikorqanku. Chantá t'ukorqanku. Chaywanpis mana pipis taporqachu: 
Imaraykutaj paywan parlashankiri? Chayrí: Imamantataj chay warmiwan 
parlasharqankiri? nispa. 

28Chay warmirí yaku p'uñunta pachanpi saqerparispa, llajtaman kutirerqa. 
Chaypitaj llajta masinkunata nerqa: 

29Jamuychej, uj runata rejsinaykichejpaj. Payqa tukuy ima ruwasqayta uyaypi 
nipuwan. Manachu pay Cristo kanman? nispa. 

30Chantá chay llajtapi tukuy tiyakojkuna llojsispa, rerqanku, maypichus Jesús 
kasharqa, chayman. 

31Chaykamarí Jesuspa yachachisqankuna payta nerqanku: Yachachej 
Wiraqochiyku, imallatapis mikhurikuy ari, nispa. 

32Jesustajrí kuticherqa: Waj mikhuna tiyapuwan, qankunarí mana 
yachankichejchu chay mikhuna imachus kasqanta, nispa. 

33Chantá yachachisqankuna paykunapura ninakorqanku: Mana kaypi 
kananchejkama, pichus mikhunata jaywanman karqa, í? nispa. 

34Jesustaj paykunata nerqa: Mikhunayqa Kachamuwaj Diospa munasqanta 
ruwanay, imatachus ruwanantataj tukuychanay. 

35Qankuna ninkichej: Tawa killamantaraj chajra oqharina kanqa, nispa. Noqarí 
niykichej: Qhawariychej, chajraqa oqharinapaj jina poqosqaña. 

36Pichus ruthojmanqa sumaj pagota paganku. Oqharisqanku poqoytaj 
runakuna kanku, pikunachus wiñay kawsayman yaykonqanku, chaykuna. 
Ajinaqa pichus tarpojwan, chajrata oqharejwan ima khuska kusikonqanku. 

37Runa kay jinata nisqanqa cheqapuni junt'akun: Uj tarpun, wajtaj tarpusqanta 
oqharin, nispa. 

38Noqaqa mana tarpusqaykichejta ruthojta kachashaykichej. Wajkuna 
tarporqanku, qankunataj chay tarpojkunaj poqochisqanta oqharinkichej, nispa. 

39Chantá Samaria jap'iypi chay llajtayojkunamanta ashkhapuni Jesuspi 
atinikorqanku, chay warmej willasqanta uyarispa, imaraykuchus pay nisqa: 
Pay tukuy ruwasqayta uyaypi nipuwan, nispa. 

40Ajinaqa chay runakuna, Jesús maypichus kasharqa, chayman chayaspa, 
paykunawan qheparikunanta mañarikorqanku. Jesustaj iskay p'unchayta 
chaypi qhepakorqa. 

41Chaypacha Jesuspa parlasqanta uyarispa, astawan ashkha paypi 
atinikorqanku. 

42Warmitataj nerqanku: Kunanqa paypi atinikuyku mana qan 
willawasqaykuraykullachu. Manachayqa noqayku kikiyku payta uyarispa, 
yachayku cheqapuni pay tukuy runata qhespichej Cristo kasqanta, nispa. 

Jesusqa kamachejpa churinta qhaliyachin 

43Jesús chaypi iskay p'unchayta kaytawan, Samaria jap'iymanta llojsispa, 
Galilea jap'iyman rerqa. 

44Manaraj rishaspa, Jesús nisqa Diosmanta sut'inchajqa llajtanpi pisipaj 
qhawasqa kasqanta. 

45Chaywanpis Galileaman Jesús chayajtin, chay llajtayojkuna jamusqanmanta 
kusikorqanku. Paykunapis Jerusalenpi Pascua raymiman rillasqankutaj, 
chaypitaj Jesuspa tukuy ima ruwasqanta rikusqanku. 

46Chaymanta Jesús Galileapi Caná llajtaman kutimullarqataj, maypichus yakuta 
vinoman tukuchisqa, chayman. Chaypachallataj Cafarnaunpi kamachejta 
yanapaj uj runa kasharqa, paypa wawantaj onqosqa kasharqa. 

47Judeamanta Galileaman Jesús jamusqanta yachaspa, payqa Jesuswan 
tinkukoj jamorqa, mañarikorqataj wasinman rispa wawanta qhaliyachinanta, 
imaraykuchus wawanqa wañuy patapiña kasharqa. 

48Chantá Jesús payta nerqa: Manachus runaj mana jayk'aj rikusqanta, chantá 
t'ukuna imakunata ima ruwajta rikuwankichej chayqa, qankuna noqapi mana 
atinikunkichejchu, nispa. 

49Jesús chayta nishajtinpis, kamachejta yanapaj runa nillarqapuni: Wiraqochíy, 
ama jina kaspa, wasiyman rina ari, manaraj waway wañupushajtin, nispa. 

50Jesustaj nerqa: Wasiykiman kutipuy. Wawaykeqa mana wañonqachu, 
kawsanqa, nispa. Chantá chay runaqa Jesuspa nisqanta jap'ikuspa, riporqa. 

51Wasinman chayashajtintaj, kamachinkuna taripaj llojsimuspa, nerqanku: 
Wawaykeqa kutiripun, nispa. 

52Chantá pay kamachinkunata taporqa mayk'ajchus wawan qhaliyapusqanta. 
Paykunataj nerqanku: Qayna chawpi p'unchaynejta k'aja onqoynin 
chinkaporqa, nispa. 

53Wawaj tatantaj repararqa chay phanita jina Jesús payman nisqanta: 
Wawaykeqa kawsashan, nispa. Chantá chay runa, wasinpi tukuy kajkunapis 
Jesuspi atinikorqanku. 

54Jesús Judeamanta Galileaman kutimuspa, chay iskay kaj t'ukunata ruwarqa, 
pipunichus pay kasqanta yachayta qonanpaj. 

Juan 5 

Jesús suchu runata puririchin 

1Chay qhepata judiokunaj rayminku karqa, Jesustaj Jerusalenman rerqa. 

2Chaypacha Jerusalén llajtapi, Oveja Yaykuna punku qayllapi yaku jap'ina uj 
estanque karqa, hebreo rimaypi Betesda sutiyoj. Chay estanquetaj phishqa 
corredorniyoj karqa. 

3Chay corredorkunapi ashkha onqosqa sirisqa kasharqanku: Ñawsakuna, 
suchukuna, wist'u chakiyojkuna ima. Paykunataj yaku kuyurinanta suyaj 
kanku, 

4imaraykuchus chaypacha yuyaj kanku unaymanta unay, uj ángel 
urayk'amuspa yakuta kuyurichisqanta. Pichus ñawpajta estanqueman 
yaykojtaj ima onqoyllamantapis qhaliyachisqa kanan karqa. 

5Chay onqosqakuna ukhupi uj runa kashallarqataj, paytaj kinsa chunka 
pusajniyoj watataña onqosqa kasqa. 

6Jinapi Jesús chay onqosqata rikorqa, unayña ajina kasqanta yachaspataj, 
taporqa: Qhaliyapuyta munawajchu? nispa. 

7Onqosqataj kuticherqa: Wiraqochíy, mana piniypis kanchu estanquepi yaku 
kuyurejtin ichuykunawanpaj. Sapa kuti yakuman yaykuyta munashajtiy, 
wajllapuni ñawpaykuwan, nispa. 

8Jesustaj payta nerqa: Sayariy, phulluykita oqharispataj, wasiykiman ripuy, 
nispa. 

9Jesús chayta nejtinkama, chay runa ujllata qhaliyaporqa, phullunta 
oqharispataj, puriyta qallarerqa. Chay p'unchayrí samarina p'unchay karqa. 

10Chayrayku judiokunaj kurajninkukuna chay runata nerqanku: Samarina 
p'unchay kasqanrayku, puñunaykita mana apayta atinkichu, nispa. 

11Paytajrí kuticherqa: Pichus qhaliyachiwaj niwarqa: Phulluykita oqharispa, 
wasiykiman ripuy, nispa. 

12Chantá paykuna taporqanku: Pitaj karqa phulluykita oqharispa ripunaykita 
nisojri? nispa. 

13Chay purirej runataj mana yacharqachu pichus qhaliyachisqanta, Jesús runa 
ukhupi chinkarisqanrayku. 

14Chaymanta qhepata Jesús chay runata Temploj pationpi taripaspa, nerqa: 
Qhaliyachisqaña kaspa, amaña juchalliyñachu, ama astawan llakiy 
qhatirisunanpaj, nispa. 

15Chantá chay runa ripuspa, judiokunaj kurajninkukunaman willamorqa Jesús 
payta qhaliyachisqanta. 

16Chayrayku wañuchiyta munaspa, paykuna Jesusta qhatiykacharqanku, 
samarina p'unchaypi mana ruwanata ruwasqanmanta. 

17Jesustajrí paykunaman kuticherqa: Tatayqa kunankama imachus ruwananta 
ruwashallanpuni, noqapis ruwanayta ruwashallanitaj, nispa. 

18Chayta Jesús nisqanrayku judiokunaj kurajninkukuna payta 
wañuchinankupaj astawan kallpachakorqanku, samarina p'unchaypi runata 

qhaliyachisqanrayku, chantá Diosqa Tatan kasqanta nisqanrayku ima. Chayta 
nispa, Jesús yachayta qorqa payqa Dios jinallataj kasqanta. 

Diosqa Churinman atiyta qon 

19Chaypacha Jesús paykunata nerqa: Kayta sut'ita niykichej: Diospa Churenqa 
sapallanmanta mana imatapis ruwayta atinchu, manachayqa pay ruwan 
imatachus Tatanta ruwajta rikun, chayllata. Tukuy imatachus Tata Dios ruwan, 
chayllatataj Churinpis ruwan. 

20Tata Diosqa Churinta munakun. Chayrayku imatachus pay ruwan, chay 
tukuyta Churinman rikuchin. Chantá aswan jatuchaj ruwanataraj ruwananpaj 
rikuchenqa, qankunataj chayta rikuspa, t'ukunkichej. 

21Imaynatachus Tata Dios wañusqakunata kawsarichispa, kawsayta 
paykunaman qon, ajinallatataj Churinpis, pikunamanchá kawsayta qoyta 
munan, chaykunaman qon. 

22Jinallataj Tata Diosqa mana pitapis juzganchu, manachayqa Churinman tukuy 
atiyta qon, pay runakunata juzgananpaj. 

23Ajinamanta tukuy runakuna Churinta maypaj qhawanqanku, imaynatachus 
Tata Diosta maypaj qhawanku, ajinata. Pillapis Diospa Churinta mana maypaj 
qhawajrí nillataj kachamoj Tatantapis maypaj qhawanchu. 

24Kaytapis nillaykichejtaj: Sichus pipis parlasqayta uyarispa, kachamuwaj 
Tataypi atinikun chayqa, payqa wiñay kawsayniyoj, manataj juicio p'unchaypi 
juchachasqachu kanqa. Pay mana jayk'ajpis juchachasqachu kanqa, 
imaraykuchus wañuymanta kawsayman chimpapunña. 

25Nillaykichejtaj: Chay p'unchay chayamunan karqa, kunantaj chayamunña. 
Chaypachataj wañusqakuna Diospa Churinpa wajyasqanta uyarenqanku, 
pikunachus uyarejkunataj kawsanqanku. 

26Imaynatachus Tata Diosqa pay kikinpi kawsayniyoj, ajinallatataj 
Churinmanpis atiyta qorqa pay jinallataj kawsayniyoj kananpaj. 

27Jinallataj Tata Dios payman tukuyta juzgananpaj atiyta qollarqataj, 
imaraykuchus paymin Runaj Churenqa. 

28Ama kay nisqaymanta t'ukuychejchu. Uj p'unchay chayamonqa, chaypachataj 
tukuy wañusqakuna Runaj Churinpa parlasqanta uyarenqanku. 

29Allin kajta ruwajkuna wiñay kawsayman yaykunankupaj kawsarimonqanku. 
Mana allin kajta ruwajkunatajrí juiciopi juchachasqa kanankupaj 
kawsarimonqanku, nispa. 

Jesusmanta testigokuna 

30Jesús judiokunaj kurajninkukunata nillarqataj: Mana imatapis 
noqallamantachu ruwani. Noqaqa Tataypa niwasqanman jina pitapis 

juzgani, juzgasqaytaj cheqanpuni, imaraykuchus mana munasqallaytachu 
ruwayta mask'ani, manachayqa kachamuwaj Tataypa munaynillanta. 

31Sichus noqalla pichus kasqayta niyman chayqa, qankuna llullakushasqayta 
niwajchej. 

32Chaywanpis noqamanta willajqa waj tiyan, yachanitaj noqamanta imatachus 
willasqanqa cheqapuni kasqanta. 

33Qankuna Bautizaj Juanta tapunankupaj kachakunata kacharqankichej, paytaj 
noqamanta cheqa kajta paykunaman willarqa. 

34Noqaqa mana pipis noqamanta testigo jina parlarinanta necesitanichu. 
Chaywanpis kayta Juanmanta niykichej qankuna noqapi 
atinikusqaykichejrayku Dios qhespichisunaykichejpaj. 

35Juanpa yachachisqanqa laqhapi k'anchay jina karqa, qankunataj 
yachachisqanta uyarispa, kusikorqankichej. 

36Noqaj ruwasqayrí Juanpa willasqanmanta astawanraj noqa pichus 
kasqaymanta sut'inchan. Noqaqa Tata Dios imatachus kamachiwasqanta 
ruwani, chay ruwasqaytaj Tata Dios kachamuwasqanmanta sut'ita yachayta 
qon. 

37Kachamuwaj Tata Diospis noqamanta willallarqataj, qankunataj mana 
jayk'ajpis parlasqanta uyarerqankichejchu, nitaj rijch'aynintapis 
rikorqankichejchu. 

38Diospa nisqanqa mana sonqoykichejpi sayanchu, imajtinchus Churinpi mana 
atinikunkichejchu. Noqamin Tata Diospa kachamusqan kani. 

39Qankunaqa Diospa Qhelqachisqanta allin allinta qhawankichej, 
imaraykuchus qhelqasqapi imatachus nisqannejta wiñay kawsayta 
tarinaykichejta yuyankichej. Chay qhelqasqarí noqamanta willan. 

40Chaywanpis qankuna mana noqaman jamuyta munankichejchu wiñay 
kawsayta tarinaykichejpaj, nispa. 

41Jesús nillarqataj: Noqaqa runakuna jatunchanawankuta mana mask'anichu. 

42Aswanpis noqa sonqoykichejta sumajta rejsini, yachanitaj qankuna Diosta 
mana munakusqaykichejta. 

43Noqaqa Tataypa sutinpi jamuni, qankunataj qhesachawankichej. Waj 
runachus mana pejpa kachamusqallan jamusunkichejman chayrí, paytaqa 
mana qhesachawajchejchu. 

44Qankunaqa qankunapuralla jatunchanakuyta munankichej, manataj Dios 
jatunchasunaykichejta mask'ankichejchu. Jina chayqa, imaynatataj noqapi 
atinikuwajchejri? 

45Ama yuyaychejchu noqa Tataypa ñawpaqenpi qankunata juchachanayta. 
Qankunata juchachajqa wajmin, chaytaj Moisés. Qankunataj paypi atinikuspa, 
qhespichisqa kayta suyashankichej. 

46Moisespa nisqantachus jap'ikuwajchej chayqa, nisqaytapis 
jap'ikullawajchejtaj, imaraykuchus payqa noqamantamin qhelqarqa. 

47Moisespa nisqantachus mana jap'ikunkichej chayrí, imaynatataj nisqayta 
jap'ikuwajchejri? nispa. Ajinata Jesús nerqa. 

Juan 6 

Jesusqa ashkha runaman mikhuchin 

(Mt 14.13-21; Mc 6.30-44; Lc 9.10-17) 

1Chay qhepata Jesús Galilea qochaj chimpanman rerqa. Chay qochaj ujnin sutin 
Tiberias karqa. 

2Ashkha runataj Jesuspa qhepanta rerqanku, imaraykuchus rikorqanku pay 
runaj mana jayk'aj rikusqan t'ukunata ruwaspa onqosqakunata 
qhaliyachisqanta. 

3Chantá Jesús uj moqoman wicharispa, yachachisqankunawan khuska chaypi 
tiyarikorqa. 

4Chaypacha judiokunaj Pascua rayminkuman qayllallaña kasharqa. 

5Jesustaj qhawarispa, ashkha runata payman jamushajta rikorqa. Jinapi 
Felipeta nerqa: Kay chhika runapaj, maymantataj t'antata rantimusunchejri? 
nispa. 

6Chayta Jesús nerqa Felipe imatachus yuyashasqanta yachananpaj, 
imaraykuchus Jesús imatachus ruwananta yacharqaña. 

7Felipetaj Jesusman kuticherqa: Sichus pusaj killa qolqe ganasqanchejwan 
t'antata rantisunman chaypis, manachá sapa ujman uj chhikallantapis qoyta 
atisunmanchu ari, nispa. 

8Chantá Jesuspa yachachisqankunamanta ujnin, Simón Pedroj wawqen Andrés 
nerqa: 

9Uj ch'iti kaypi kashan, paytaj phishqa cebada t'antata, iskay challwa 
kankatawan jap'ishan. Chaywanpis, imataj chay kanman kay chhika runaman 
qonapajri? nispa. 

10Jesustajrí nerqa: Runakunata tiyarachiychej, nispa. Chaynejqa sumaj q'omer 
pampa karqa. Chaypi tiyarakojkunamantataj qharikunalla 5.000 jina karqanku. 

11Jesustaj chay t'antata jap'ispa, Tata Diosta pachis nerqa. Chantá, 
yachachisqankunaman t'antata jaywarqa, paykunataj runakunaman 

jaywarqanku, jinallatataj challwatapis, sapa runa mashkhatachus 
munasqanman jina. 

12Runakuna mikhuspa sajsakojtinkutaj, Jesús yachachisqankunata nerqa: 
Puchojta oqhariychej, ama usunanpaj, nispa. 

13Jesuspa yachachisqankuna chay phishqa cebada t'antamanta puchojta 
oqharispa, chunka iskayniyoj canastaman junt'acherqanku. 

14Mikhojkunatajrí, Jesús runaj mana jayk'aj rikusqan t'ukuna ruwasqanta 
rikuspa, nerqanku: Cheqapuni kay runaqa Diosmanta sut'inchaj, pichus kay 
pachaman jamunan karqa, chay, nispa. 

15Jesusrí chay runakuna munajta mana munajta kuraj kamachejninkuta jina 
churayta munashasqankuta reparaspa, watej orqoman kutirerqa sapallan 
kananpaj. 

Jesús yaku patata purin 

(Mt 14.22-27; Mc 6.45-52) 

16Ch'isiyaykushajtinña Jesuspa yachachisqankuna qocha kantuman 
urayk'orqanku. 

17Uj boteman yaykuspataj, Cafarnaún llajtaman qochanejta chimpasharqanku, 
imaraykuchus ñapis laqhaña karqa. Jesustajrí manaraj orqomanta 
kutimusqarajchu. 

18Jinapi sinch'ita wayrasqanrayku, qochaqa qhollchoqeyayta qallarerqa. 

19Yachachisqankunataj uj legua kurajta jina botepi risqankumantaña, Jesusta 
yaku patata boteman qayllaykamushajta rikorqanku, mancharikorqankutaj. 

20Jesustajrí paykunata nimorqa: Noqa kani, ama mancharikuychejchu, nispa. 

21Chantá paykuna Jesús boteman wicharinanta munarqanku, wicharejtintaj, 
botepi usqhayllata maymanchus risharqanku, chayman chayarqanku. 

Runakuna Jesusta mask'anku 

22Q'ayantin, qochaj chimpanpi qhepakojkuna repararqanku Jesuspa 
yachachisqankunalla risqankuta, uj k'ata bote kasharqa, chaypi, Jesustajrí 
mana paykunawanchu risqanta. 

23Chaykamataj, Tiberias llajtamanta waj botekuna chayamorqanku, maypichus 
Jesús t'antamanta Diosta pachis nisqa, runakunataj chayta mikhusqanku, 
chaynejman. 

24Ajinaqa Jesús, chantá yachachisqankuna ima manaña chaypi kashasqankuta 
yachaspa, runakuna chay botekunaman yaykorqanku. Chantá Cafarnaunman 
Jesusta mask'aj rerqanku. 

Jesús t'anta jina kasqanta nin 

25Chay runakunaqa qocha chimpaman chayaspa, Jesusta tariytawan, nerqanku: 
Yachachej Wiraqochi, jayk'ajtaj kayman jamorqankiri? nispa. 

26Jesustaj kuticherqa: Kayta sut'ita niykichej: Mask'ashawankichej, mana 
qankuna runaj ni jayk'aj rikusqan t'ukunata ruwasqay ima niytachus 
munasqanta yachasqaykichejraykuchu. Manachayqa mask'ashawankichej 
t'antata mikhuspa sajsakusqaykichejraykulla. 

27Ama tukukoj mikhunata tarinaykichejraykullaqa chhikatapuni 
phutikuychejchu. Aswanpis qankunaqa wiñay kawsayta mask'anaykichejpaj 
tukuy sonqoykichejta churaychej. Chayta noqa Runaj Churillan qoyta 
atiykichej, imaraykuchus Tata Dios chaypaj churawarqa, nispa. 

28Chantá Jesusta taporqanku: Imatataj ruwaykuman Diospa munasqanta 
ruwanaykupajri? nispa. 

29Jesustaj paykunaman kuticherqa: Diosqa kayllata ruwanaykichejta munan: 
Kachamusqan Churinpi atinikunaykichejta, nispa. 

30Chantá paykuna taporqanku: Qan runaj mana jayk'aj rikusqan 
t'ukunakunamanta imatataj ruwanki, chayta rikuspa noqayku qanpi 
atinikunaykupajri? Imatataj ruwankiri? 

31Ñawpa tatanchejkunaqa ch'inpi maná nisqa t'antata mikhorqanku. Diospa 
Qhelqachisqanpitaj nin: Moisés paykunaman janaj pachamanta t'antata 
mikhucherqa, nispa. 

32Jesustaj paykunata nerqa: Noqa sut'ita niykichej: Janaj pachamanta 
t'antataqa mana Moiseschu qorqa, manachayqa Tatay. Kunantaj pay cheqa kaj 
t'antata janaj pachamanta qankunaman qoyta munasunkichej. 

33Jinataj Diospa qosqan t'antaqa janaj pachamanta urayk'amuspa, 
runakunaman wiñay kawsayta qon, nispa. 

34Chantá nerqanku: Wiraqochi, chay t'antata sapa p'unchay qowayku ari, nispa. 

35Jesustajrí paykunata nerqa: Noqamin kawsayta qoj t'anta kani. Pillapis 
noqaman jamojqa mana jayk'ajpis yarqhachikonqachu, nillataj noqapi 
atinikojqa jayk'ajpis ch'akichikonqachu. 

36Nerqaykichej jina, qankuna rikushawaspapis, mana noqapi 
atinikunkichejchu. 

37Chaywanpis Tataypa tukuy qowasqan runakuna noqaman jamonqanku, 
noqataj pikunachus noqaman jamojkunata mana qhesachasajchu. 

38Noqa mana munasqayta ruwanaypajchu janaj pachamanta urayk'amorqani, 
astawanqa Kachamuwajniypa munasqanta ruwanaypaj. 

39Kachamuwaj Tata Diosqa munan tukuy qowasqan runakunamanta mana 
ujllatapis chinkachinayta. Pay munallantaj kay pachaj tukukuynin p'unchaypi 
noqa paykunata wañusqamanta kawsarichinayta. 

40Tatayqa munan pillapis Churinta qhawaspa paypi atinikojqa wiñay 
kawsayniyoj kananta. Chantá noqa kikiy qhepa kaj p'unchaypi chay runata 
wañusqamanta kawsarichisaj, nispa. 

41Chayraykumin chay judío kurajkuna Jesuspaj thutuyta qallarerqanku kay 
jinata nisqanrayku: Noqamin janaj pachamanta urayk'amoj t'anta kani, nispa. 

42Chantá nillarqankutaj: Manachu kay runaqa Joséj churin Jesuslla? Manachu 
tatanta, mamantawan rejsinchej? Jina chayqa, imaraykutaj nishan: Janaj 
pachamanta urayk'amuni, nispari? nispa. 

43Jesustaj nerqa: Chayta nisqayrayku amaña thutuychejchu. 

44Mana pipis noqaman jamuyta atinmanchu kachamuwaj Tatay mana 
pusamojtenqa. Noqataj chay jamojkunata kay pachaj tukukuynin p'unchaypi 
wañusqamanta kawsarichisaj. 

45Diosmanta sut'inchajkunaj qhelqasqankupi nin: Diosqa tukuyninkuman 
yachachenqa, nispa. Ajinaqa pikunachus Tata Diosta uyarispa yachaqakunku, 
chaykuna noqaman jamunku. 

46Mana pi runapis Tata Diosta rikorqachu, manachayqa Diosmanta jamojlla. 

47Noqataj kayta sut'ita niykichej: Pichus noqapi atinikojqa wiñay kawsayniyoj. 

48Noqamin kawsayta qoj t'anta kani. 

49Ñawpa tataykichejkuna maná nisqa t'antata ch'innejta jamushaspa 
mikhorqanku. Chaywanpis aswan qhepaman wañorqankupuni. 

50Noqarí janaj pachamanta urayk'amoj t'antamanta parlashaykichej. Pillapis 
chay t'antata mikhojtaj mana wañonqachu. 

51Noqamin janaj pachamanta urayk'amoj kawsayta qoj t'anta kani. Pillapis kay 
t'antamanta mikhojtaj wiñaypaj kawsanqa. Noqa qosaj, chay t'antaqa 
ukhuymin. Noqataj ukhuyta qospa wañusaj runakunaman wiñay kawsayta 
qonaypaj, nispa. 

52Jesús chayta nejtin, judiokunaj kurajninkukuna paykunapura 
siminakorqanku: Imaynatataj pay ukhunta mikhunanchejpaj qowasunmanri? 
nispa. 

53Chantá Jesús paykunata nillarqapuni: Kayta sut'ita niykichej: Manachus noqaj 
ukhuyta mikhunkichej, nitaj yawarniytapis ujyankichejchu chayqa, qankuna 
mana wiñay kawsayniyojchu kankichej. 



2115 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

54Pillapis ukhuyta mikhoj, yawarniytataj ujyajrí wiñay kawsayniyojña, noqataj 
kay pachaj tukukuynin p'unchaypi payta wañusqamanta kawsarichisaj. 

55Ukhuypis, yawarniypis sumaj mikhuna jina, chaytaj mikhojman, ujyajman 
ima kawsayta qon. 

56Jinallataj pichus ukhuyta mikhoj, yawarniytataj ujyajqa, noqaman ujchasqa 
kawsan, noqataj payman ujchasqa kawsani. 

57Kachamuwaj Tatayqa kawsajmin, noqataj paynejta kawsani. Ajinallatataj 
noqata mikhuwajqa noqanejta kawsanqa. 

58Kaymá janaj pachamanta urayk'amoj t'antaqa, manataj, tataykichej 
mikhusqanku, chay maná nisqa t'anta jinallachu. Ñawpa tataykichejkunaqa 
chayta mikhuspapis wañorqanku. Kay t'antata mikhojrí wiñaypaj kawsanqa, 
nispa. 

59Chay tukuyta Jesús yachacherqa Cafarnaunpi kaj tantakuna wasipi. 

Jesuspa yachachisqankunamanta ashkha ripunku 

60Jesuspa parlasqanta uyarispa, yachachisqankunamanta ashkha nerqanku: 
Chay nisqanqa mana jap'ikunapaj jinachu. Pitaj payta kasuyta atinmanri? nispa. 

61Jesustajrí yachachisqankuna thutushasqankuta reparaspa, taporqa: Kay 
nisqayraykuchu saqerpariwaspa kutipuyta munashankichej? 

62Sichus Runaj Churinta rikuwajchej, maypichus karqa, chayman wicharishajta 
chayqa, imatataj yuyawajchejri? 

63Diospa Espiritullan wiñay kawsayta qon. Runarí atisqanta ruwashaspapis, 
mana ni imatapis tarinmanchu. Qankunaman nisqay simikunaqa Diospa 
Espiritunmanta jamun, kawsaytataj qon. 

64Chaywanpis qankunamanta wakin mana noqapi atinikuyta munankichejchu, 
nispa. Jesús chayta nerqa, imaraykuchus qallariymantapacha yacharqa 
pikunachus paypi mana atinikunankuta, jinallatataj pichus payta wasanchaspa, 
jap'ichinantapis. 

65Chantá Jesús nerqa: Chayrayku nerqaykichej: Manachus Tatay noqaman 
pusamusunkichejman chayqa, mana pipis noqaman jamuyta atinmanchu, 
nispa. 

66Chaymantapacha Jesuspa yachachisqankunamanta payta ashkha 
saqerparerqanku, manañataj paywanchu purerqanku. 

67Jinapi Jesús chunka iskayniyoj yachachisqankunata taporqa: Qankunapis 
ripuyta munallankichejtajchu? nispa. 



2116 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

68Chantá Simón Pedro kuticherqa: Wiraqochi, pimantaj riyta atiykumanri? 
Qanpa parlasqaykeqa wiñay kawsayman pusawayku. 

69Noqaykoqa qan kawsaj Diospa Churin kasqaykita yachayku, jinallataj Diospa 
ajllasqan kasqaykitapis, nispa. 

70Jesustaj kuticherqa: Chunka iskayniyojta ajllarqaykichej. Chaywanpis 
qankunamanta ujniykichejqa Supaymin, nispa. 

71Chayta Jesús nisharqa Simonpa churin Judas Iscariotemanta, imaraykuchus 
pay Jesusta jap'ichinan karqa, chunka iskayniyoj yachachisqankunamanta 
ujnin kashaspapis. 

Juan 7 

Jesús wawqenkunawan 

1Chay qhepata Jesusqa Galileapi purisharqa, manataj Judeapi puriyta 
munarqachu, imaraykuchus judiokunaj kurajninkukuna wañuchinankupaj 
payta mask'asharqanku. 

2Chaypacha judiokunaj Ch'ujlla Ruwana rayminkuman qayllaña kasharqa. 

3Jinapi Jesuspa wawqenkuna payta nerqanku: Kaymanta llojsispa, Judeaman 
riy, jaqaypi kaj yachachisqaykikunapis ruwasqaykita rikunankupaj. 

4Pillapis runaman rejsichikuyta munaspaqa, mana imatapis pakayllapi 
ruwanchu. Chayrayku imatachus ruwashanki, chaytaqa tukuypa rikunanta 
ruwamuy ari, nispa. 

5Wawqenkuna chayta nerqanku, imajtinchus paykunapis Jesuspi mana 
atinikorqankuchu. 

6Jesustajrí paykunata nerqa: Noqa pichus kasqayta rejsichikunaypaj p'unchay 
manaraj chayamunrajchu. Qankunapajrí ima pachallapis walejlla kashan. 

7Runakuna qankunata mana chejnikusunkichejchu. Noqatarí chejnikuwanku, 
imaraykuchus noqaqa ruwasqanku mana allinchu kasqanta sut'ita nipuni. 

8Qankuna raymiman rillaychej. Noqarí manaraj risajchu, imaraykuchus pichus 
kasqayta rejsichikunay p'unchay manaraj chayamunrajchu, nispa. 

9Chayta niytawantaj, Jesús Galileapi qhepakorqa. 

Jesús Ch'ujlla Ruwana raymiman rin 

10Wawqenkuna raymiman risqankumanta qhepata, Jesuspis raymiman 
rillarqataj pakayllamanta, mana runawan rikuchikuspa. 

11Judiokunaj kurajninkukunatajrí raymipi Jesusta mask'aspa, tapurakorqanku: 
Maypitaj chay runa kashanri? nispa. 



2117 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

12Runakunapis Jesusmanta tukuy imaymanata parlashallarqankutaj. Wakin 
nerqanku: Chay runaqa manchay k'acha, nispa. Wakintaj nerqanku: Mana, chay 
runaqa mana allinchu, imaraykuchus ashkha runata q'otiyashan, nispa. 

13Chaywanpis mana pipis Jesusmanta sut'ita parlasharqankuchu judiokunaj 
kurajninkukunata manchachikusqankurayku. 

14Khuskan raymi kashajtin, Jesús Temploman rerqa. Chantá Temploj pationpi 
yachachiyta qallarerqa. 

15Judiokunaj kurajninkukunataj t'ukuspa, nerqanku: Imaynamantataj kay runa 
Moisespa kamachisqankunamanta kay jinatapuni yachanri, mana 
noqanchejwan yachashaspallari? nispa. 

16Jesustaj kuticherqa: Kay yachachisqayqa mana noqajtachu, manachayqa 
kachamuwaj Diospata. 

17Pichus Diospa munasqanta ruwayta munajqa, yachachisqay Diosmantachus, 
chayrí noqallamantachus kasqanta yachanqa. 

18Pillapis pay kikinmanta parlajqa paylla runakunawan jatunpaj 
qhawachikuyta mask'an. Pichus kachamojninta jatunchayta munajrí cheqanta 
parlan, manataj llullakunchu. 

19Moisés qankunaman kamachisqakunata qosorqachej, icharí? Chaywanpis 
chay kamachisqakunata ni mayqenniykichej junt'ankichejchu. Chantá 
imaraykutaj wañuchiwayta munashankichejri? nispa. 

20Runakunatajrí kuticherqanku: Qan supayniyoj kanki. Pitaj wañuchisuyta 
munashanri? nispa. 

21Chantá Jesús paykunata nerqa: Noqaqa samarina p'unchaypi uj t'ukuna imata 
ruwarqani, qankunataj chayta rikuspa, manchayta t'ukorqankichej. 

22Chaywanpis Moisés circuncidakunaykichejta kamachisusqaykichejrayku 
samarina p'unchay kashajtinpis, qhari wawata circuncidankichej 
(Circuncidanaqa ñawpa tataykichejkunawan qallarerqa, manaraj Moisés 
kamachisqakunata qoshajtin). 

23Moisespa kamachisqanta mana p'akiyta munaspa, qankuna samarina 
p'unchay kashajtinpis, qhari wawata circuncidankichej. Jina chayqa, 
imaraykutaj noqapaj phiñakushankichej suchu runata samarina p'unchaypi 
puririchisqaymantari? 

24Ama qhawasqaykichejman jinallaqa niychejchu imachus allin, imatajchus 
mana allinchu kasqantaqa. Manachayqa cheqan kajman jina allinta 
unanchaychej chayta reparanaykichejpaj, nispa. 

Jesús pichus kasqanmanta nin 

25Chaypacha Jerusalenpi wakin tiyakojkuna nerqanku: Manachu 
kurajninchejkuna kay runata wañuchinankupaj mask'ashanku? 

26Rikuychej á. Tukuypa rikunanta parlashan, nitaj pipis imata nishanchu. 
Ichapis kurajninchejkuna yachankuña kay runa Diospa kachamusqan Cristo 
kasqanta. 

27Chaywanpis noqanchej pay maymantachus jamusqanta yachanchej. Diospa 
kachamusqan Cristo jamojtinrí, ni pi yachanqachu maymantachus jamusqanta, 
nispa. 

28Chayta Jesús uyarerqa Temploj pationpi yachachishaspa. Chantá jatunmanta 
parlaspa, nerqa: Qankuna noqata rejsiwasqaykichejta yuyankichejchu, 
maymantachus kasqaytapis? Jinapis noqaqa mana noqallamantachu jamuni. 
Pichus noqata kachamuwajqa cheqan kajllatapuni parlan, qankunataj payta 
mana rejsinkichejchu. 

29Noqarí paymanta jamusqayrayku payta rejsini, paytaj kachamuwarqa, nispa. 

30Chaymanta paykuna Jesusta jap'iyta munarqanku, manataj mayqenpis 
aterqachu, imaraykuchus manaraj jap'inanku p'unchay chayamusqarajchu. 

31Chaywanpis ashkha runakuna Jesuspi atinikorqanku. Paykunataj nerqanku: 
Dios kachamunan kashan, chay Cristo jamojtin, kay runamanta nisqa 
astawanrajchu runaj mana jayk'aj rikusqan t'ukunakunata ruwanman? nispa. 

Fariseokuna Jesusta jap'ichiyta munanku 

32Fariseokunaqa uyarerqanku runakuna Jesusmanta ajinata 
chhichinakushasqankuta. Chayrayku paykuna, kuraj kaj sacerdotekuna ima 
Jesusta jap'inankupaj Templota qhawaj soldadokunata kacharqanku. 

33Jesustajrí nerqa: Qankunawanqa manaña unaytachu kasaj, manachayqa 
pichus kachamuwajman kutipusaj. 

34Qankuna mask'awankichej, manataj tariwankichejchu, imaraykuchus 
maypichus kasaj, chayman qankuna mana jamuyta atinkichejchu, nispa. 

35Chantá judiokunaj kurajninkukuna tapunakorqanku: Maymanpunitaj kay 
runa renqa, payta mana tarinanchejpajri? Llajta masinchejkuna waj suyupi 
kashanku, chaykunamanchu renqa? Ichapis mana judío kajkunaman 
yachachimonqa. 

36Imatataj niyta munan kay jinata nispari: Noqata mask'awankichej, manataj 
tariwankichejchu. Maypichus kasaj, chayman qankuna jamuyta mana 
atinkichejchu, nispari? 

Kawsashaj yaku juturi 

37Chay raymi tukukuy jatun p'unchaypi Jesús sayariytawan, jatunmanta 
parlaspa, nerqa: Tukuy pichus yakumanta ch'akichikojqa noqaman jamuchun, 
noqataj ujyananpaj yakuta qosaj. 

38Pichus noqapi atinikojmantaqa, imaynatachus qhelqasqapi nin jina, paypa 
sonqonmanta kawsayta qoj yaku mayu jina phullchirenqa. 

39Chayta nispa, Jesús paypi atinikojkunamanta parlasharqa, pikunamanchus 
Dios Santo Espirituta qonan karqa, chaykunamanta. Chaywanpis Santo Espíritu 
manaraj jamusqachu, imajtinchus Jesús manaraj janaj pachaman kutipusqachu. 

Runakuna Jesusmanta mana ujllatachu parlanku 

40Chantá Jesuspa nisqanta uyarispa, wakin nerqanku: Cheqapuni kayqa, 
noqanchej Diosmanta chay sut'inchaj jamunanta suyasharqanchej, chaymin, 
nispa. 

41Wakintaj nerqanku: Kaypuni Diospa kachamusqan Cristo, nispa. 
Wajkunatajrí nerqanku: Galileamantachu Diospa kachamusqan Cristo 
jamunman? 

42Diospa Qhelqachisqanpi nin Cristoqa Davidpa ayllunpi paqarinanta, Davidpa 
llajtan Belenpi, nispa. 

43Chayrayku Jesusmanta parlaspa, runakuna t'aqanakorqanku. 

44Paykunamanta wakintaj Jesusta jap'iykuyta munarqanku. Chaywanpis mana 
pipis imanayta aterqachu. 

Judiokunaj kurajninkukuna Jesusta qhesachanku 

45Templota qhawaj soldadokuna, maypichus kuraj sacerdotekuna, chantá 
fariseokuna ima kasharqanku, chayman kuterqanku. Kurajkunataj taporqanku: 
Imaraykutaj chay runata jap'ispa mana apamorqankichejchuri? nispa. 

46Chantá Templota qhawaj soldadokuna kuticherqanku: Mana jayk'aj pipis 
chay runa jina parlarqachu, nispa. 

47Fariseokunarí Templota qhawajkunata nerqanku: Qankunapis chay runawan 
q'otiyachikullankichejtajchu? 

48Noqanchejpa kurajninchejkunamanta, chayrí fariseokunamanta kanmanchu 
pillapis paypi atinikojqa? 

49Jesusta qhatej kay runakunaqa Moisespa kamachisqanta mana yachankuchu. 
Chayrayku Diospa maldicisqan kanku, nispa. 

50Chantá fariseokunamanta Nicodemo, pichus Jesusta tuta watukoj risqa, chay 
nerqa: 

51Kamachisqaman jina, mana pillatapis juchachayta atisunmanchu manaraj 
payta uyarispaqa, nispa. 

52Chay nisqanmantatajrí fariseo masinkuna kuticherqanku: Qanpis 
Galileamantachu kanki? Diospa Qhelqachisqanta allinta qhaway ari, chantá qan 
yachanki: Mana jayk'ajpis Diosmanta sut'inchaj Galileamanta rikhurimunchu, 
nispa. 

53Chaymantataj sapa uj wasinkuman riraporqanku. 

Juan 8 

Uj warmita khuchichakushajta jap'inku 

1Jesusqa Olivos sutiyoj orqoman rerqa. 

2Q'ayantin sut'iyaytataj Temploj pationman Jesús kutirejtin, may chhika runa 
chayman tantakorqanku. Jesustaj tiyarikuspa, paykunaman yachacherqa. 

3Jinallapi Diospa kamachisqanmanta yachachejkuna, fariseokuna ima 
khuchichakushajta taripasqa warmita payman pusamorqanku. Chawpinkupi 
sayaykuchispataj, Jesusta nerqanku: 

4Yachachej Wiraqochi, kay warmita khuchichakushajta jap'iyku. 

5Moisespa kamachisqanpi nin kay jina warmita rumiwan ch'anqaykuspa 
wañuchinaykuta. Qanrí, chaymanta imá ninkitaj? nispa. 

6Chayta nerqanku, imatachus Jesús kutichinanta yachayta munaspa, chayman 
jina payta ch'ataykunankupaj. Jesustajrí k'umuykuspa, ruk'ananwan pampapi 
qhelqayta qallarerqa. 

7Anchatapuni payta tapojtinkutaj, sayarispa, paykunata nerqa: Mayqenchá 
qankunamanta mana juchayoj kankichej, chay ñawpajta kay warmita rumiwan 
ch'anqaykuchun, nispa. 

8Chayta niytawantaj, watejmanta k'umuykuspa, pampapi qhelqallarqapuni. 

9Chay warmita pusamojkunarí chayta uyariytawan, machu runakunamanta 
qallarispa, ujmanta uj riraporqanku. Jinataj Jesuslla qhepakorqa, warmitaj 
ñawpaqenpi sayasharqa. 

10Chantá Jesús sayarispa, warmita nerqa: Maytaj chay ch'ataykusojkunari? 
Manachu mayqenpis juchachasunku? nispa. 

11Warmitaj nerqa: Mana pipis, wiraqochíy, nispa. Jesustaj payta nerqa: Noqapis 
manallataj juchachaykichu. Kunanqa ripuy, amañataj ajinata juchallispa 
puriyñachu, nispa. 

Jesusqa runakunapaj k'anchay 

12Jesús uj kutitawan parlallarqataj: Noqa tukuy runapaj k'anchay jina kani. 
Pillapis noqawan purejqa mana laqhapichu purenqa, aswanpis wiñay 
kawsayman pusaj k'anchaypi purenqa, nispa. 

13Chantá fariseokuna Jesusta nerqanku: Qanllamanta willakusqaykirayku 
nisqaykeqa mana jap'ikunapaj jinachu, nispa. 

14Jesustajrí paykunata kuticherqa: Noqa kikiymanta willasqayqa cheqapuni, 
imaraykuchus noqaqa maymantachus jamusqayta yachani, maymantajchus 
rishasqaytapis. Qankunarí mana chayta yachankichejchu. 

15Qankunaqa runaj yuyasqanman jinalla noqata juzgashawankichej. Noqatajrí 
mana pitapis juzganichu. 

16Chaywanpis sichus noqa juzgayman chayqa, maychus kajtapuni juzgayman, 
imaraykuchus mana sapallaychu juzgani. Aswanpis kachamuwaj Tataywan 
khuska juzgani. 

17Kamachisqa qhelqaykichejman jinaqa, iskay runachus kikillantapuni 
parlanku chayqa, nisqankoqa cheqamin, icharí? 

18Jina kajtenqa, noqa kikiymin noqamanta willaj kani, kachamuwaj Tataypis 
noqallamantataj willan, nispa. 

19Chantá Jesusta taporqanku: Tatayki maypitaj kashanri? nispa. Jesustaj 
kuticherqa: Qankunaqa mana noqata rejsiwankichejchu, nitaj Tataytapis. 
Sichus noqata rejsiwankichejman chayqa, Tataytapis rejsillawajchejtaj, nispa. 

20Jesús chayta nerqa Temploj pationpi ofrendata churana cheqanejpi 
yachachishaspa. Chaywanpis mana pipis payta jap'icherqachu, imaraykuchus 
pichus pay kasqanta rejsichikunan p'unchay manaraj chayamusqachu. 

Jesús paypi mana atinikojkunata k'amin 

21Jesús uj kutitawan nillarqataj: Noqa ripusaj, qankunataj mask'awankichej. 
Chaywanpis juchaykichej patapi wañunkichej. Chayrayku maymanchus 
rishani, chayman qankuna mana riyta atinkichejchu, nispa. 

22Judiokunaj kurajninkukunataj tapunakorqanku: Pay kikinchu 
wañuchikonqa? Chayraykuchu nishawanchej: Maymanchus rishani, chayman 
qankuna mana riyta atiwajchejchu, nispa? 

23Jesusrí paykunata nerqa: Qankunaqa kaymanta kankichej, noqatajrí 
patamanta kani. Qankunaqa kay pachamanta kankichej, noqarí mana kay 
pachamantachu kani. 

24Chayrayku nerqaykichej juchaykichej patapi wañunaykichejta. Noqa pichus 
kasqayta willarqaykichej. Willasqayta manachus jap'ikunkichej chayrí, 
juchaykichej patapi wañunkichej, nispa. 

25Chaypacha paykuna taporqanku: Pipunitaj qan kankiri? nispa. Jesustaj 
kuticherqa: Pichus kasqayta qallariymantapachaña willarqaykichej. 

26Qankunamanta ashkhata parlanay kashan, jinataj juzganay. Chaywanpis 
noqata Kachamuwajqa cheqanta parlan, noqataj paymanta uyarisqallayta 
runakunaman willani, nispa. 

27Chayta uyarejkuna mana entiendeyta aterqankuchu Jesusqa Tata Diosmanta 
parlashasqanta. 

28Chayrayku Jesús paykunata nerqa: Maypachachus Runaj Churinta cruzman 
chakataspa sayarichinkichej, chaypacha noqa pichus kasqayta yachankichej. 
Yachallankichejtaj mana imatapis sapallaymanta ruwasqayta. Jinallatataj 
yachankichej Tata Diospa yachachisqallanta parlasqayta. 

29Kachamuwaj Tatayqa noqawan kashan, paytaj mana sapayta 
saqerpariwanchu, imaraykuchus paypa munasqanta ruwani, nispa. 

30Jesús chay tukuyta nisqantawan, ashkha runakuna paypi atinikorqanku. 

Cheqa kajmanta yachayqa kacharichiwanchej 

31Chantá Jesús paypi atinikoj runakunata nerqa: Nisqaytachus kasunkichej 
chayqa, cheqapuni yachachisqaykuna kankichej. 

32Jinataj Diosmanta cheqa kajta yachasqaykichejqa cheqatapuni 
kacharichisonqachej, nispa. 

33Chay runakunataj kuticherqanku: Noqaykoqa Abrahampa mirayninmanta 
kayku, manataj jayk'ajpis pejpa wata runanchu karqayku. Imaraykutaj nishanki 
kacharichisqa kanaykutari? nispa. 

34Jesustaj paykunata nerqa: Kayta sut'ita niykichej: Pichus juchallikojqa juchaj 
wata runanmin. 

35Wata runaqa patronpa wasinpi mana wiñaypajchu qhepakonqa. Wasiyojpa 
churinrí wiñaypaj chay ayllumanta kanqa. 

36Chayrayku Churichus juchaykichejmanta kacharichisonqachej chayqa, 
cheqapuni kacharichisqa kankichej. 

37Noqa yachani Abrahampa mirayninmanta kasqaykichejta. Chaywanpis 
qankuna wañuchiwayta munashankichej, nisqayta mana 
jap'ikusqaykichejrayku. 

38Noqaqa Tata Diosniywan kashaspa imatachus rikusqayta willaykichej. 
Qankunatajrí imatachus tataykichej yachachisorqachej, chayta 
ruwashankichej, nispa. 

39Chantá paykuna kuticherqanku: Noqaykoj tataykoqa Abrahammin, nispa. 
Jesustajrí paykunata nerqa: Abrahampa wawankunapunichus kawajchej 
chayqa, paypa ruwasqanta ruwawajchej. 

40Chaywanpis noqarí Diosmanta uyarisqay cheqa kajta qankunaman 
willajtiypis, qankuna chay cheqa kajta nisqayrayku wañuchiyta 
munawankichej. Abraham mana jayk'ajpis ajinata ruwarqachu. 

41Qankunarí tataykichej jinallataj ruwashankichej, nispa. Paykunataj 
nerqanku: Mana noqaykoqa k'ipa wawachu kayku. Uj Tatayojlla kayku, chaytaj 
Diosmin, nispa. 

42Chantá Jesús nerqa: Cheqapunichus Tata Diosniykichej kanman chayqa, 
noqata munakuwankichejman, imaraykuchus noqaqa Diosmanta jamuni, 
manataj noqallamantachu, manachayqa Dios kachamuwarqa. 

43Imaraykutaj parlasqayta umaykichejpi mana jap'iyta atinkichejchuri? 
Imaraykuchus parlasqaytaqa ni uyariyllatapis munankichejchu. 

44Qankunaj tataykichejqa Kuraj Supaymin, qankunataj paypa munasqallanta 
ruwayta munankichej. Payqa qallariymantapacha runa wañuchipuni, cheqa 
kajtataj mana uyariyta munanchu. Cheqa kajqa manallataj sonqonpi kanchu. 
Llullakuspaqa, llulla kasqanman jinapuni parlan, imaraykuchus payqa llulla, 
llullakuyta rikhurichejtaj. 

45Chayrayku noqa cheqata parlashajtiypis, mana noqapi atinikuyta 
munankichejchu. 

46Mayqenniykichejtaj juchayoj kasqayta sut'inchawankichejmanri? Ni pi. Jina 
kajtin, cheqatachus parlani chayqa, imaraykutaj nisqayta mana 
jap'ikunkichejchuri? 

47Diospata kajkunaqa paypa nisqanta tukuy sonqo uyarinku. Qankunatajrí 
mana uyariyta munankichejchu, imaraykuchus mana Diospa wawanchu 
kankichej, nispa. 

Cristo wiñaymantapacha kasqantapuni nin 

48Chaymanta chay judiokuna kuticherqanku: Noqaykoqa cheqanta niyku, 
qanqa Samariamanta, supayniyojtaj kasqaykita, nispa. 

49Jesustajrí kuticherqa: Mana supayniyojchu kani, aswanpis Tatayta 
jatunchani. Qankunatajrí pisipaj qhawawankichej. 

50Mana noqaqa jatunchasqa kaytachu mask'akushani. Wajmari jatunchasqa 
kanayta mask'ashan, paytaj juzganqa. 

51Sut'ita niykichej: Pillapis nisqayta kasojqa mana jayk'ajpis wañonqachu, 
nispa. 

52Chantá chay judiokuna Jesusta nerqanku: Kunan sut'ita yachayku 
supayniyojpuni kasqaykita. Abraham wañorqa, jinallataj Diosmanta ñawpa 
sut'inchajkunapis, qantaj nishanki: Nisqayta kasojqa mana jayk'ajpis 
wañonqachu, nispa. 

53Yuyankichu ñawpa tatayku Abrahammanta aswan kuraj kasqaykita? Pay 
wañorqa, Diosmanta sut'inchajkunapis wañullarqankutaj. Pi kasqaykitataj qan 
yuyakunkiri? nispa. 

54Chantá Jesús nerqa: Noqachus jatunchakuyman chayqa, jatunchakusqay 
qhasilla kanman. Tatayqa, pitachus ninkichej Diosniykichej kasqanta, paymin 
noqata jatunchawan. 

55Qankuna mana payta rejsinkichejchu, noqatajrí payta rejsini. Noqachus 
niyman: Mana rejsinichu, nispa chayqa, qankuna jina llulla kayman. Noqarí 
payta rejsini, nisqantataj junt'ani. 

56Ñawpa tataykichej Abrahamtaj noqa jamunaymanta yachaspa, kusikorqa. 
Ajinata payqa chay p'unchayta ñawinwanpis rikushanman jina manchayta 
kusikorqa, nispa. 

57Judiokunataj Jesusta nerqanku: Manaraj phishqa chunka watayojpischu 
kashanki, chaychu Abrahamta rejsiwaj karqa? nispa. 

58Jesustaj paykunata nerqa: Kayta sut'ita niykichej: Manaraj Abraham 
kashajtin, NOQA KANI, nispa. 

59Chaymanta judiokunaqa Jesusta ch'anqaykunankupaj rumita 
oqharikorqanku. Paytajrí paykunaj chawpinkuta rispa, Temploj pationmanta 
llojsiporqa. 

Juan 9 

Jesús uj runata qhawarichin 

1Chantá Jesús chaymanta llojsimuspa, uj runata rikorqa. Chay runa 
paqarisqanmantapacha ñawsa karqa. 

2Jinapi Jesuspa yachachisqankuna payta taporqanku: Yachachej Wiraqochi, 
imajtintaj kay runa ñawsa paqarinman karqari? Tatan mamanchu 
juchallerqanku, chayrí paychu? nispa. 

3Chantá Jesús kuticherqa: Mana paypa juchanraykuchu, nitaj tatan mamanpa 
juchankuraykuchu kay runa ñawsa paqarerqa. Manachayqa pay ajina 
paqarerqa paypi Dios atiyninwan imatachus ruwananta rikunaykichejpaj. 

4P'unchayllaraj kashajtin, Kachamuwajniypa ruwananta ruwananchejpuni 
tiyan. Laqhayaykojtinñarí, mana pipis imatapis ruwayta atinñachu. 

5Kay pachapi kanaykamaqa noqamin runakunapaj k'anchay jina kani, nispa. 

6Chayta niytawan, Jesusqa thoqayninwan uj chhika t'uruta ruwaspa, ñawsa 
runaj ñawinman lluch'iykorqa. 

7Chantá payta nerqa: Kunanqa rispa, Siloé nisqa estanquepi mayllakamuy, 
nispa (Siloé “kachasqa” niyta munan). Ñawsa runataj rispa, mayllakamorqa, 
chantá rikushaj wasinman kutiporqa. 

8Chayrayku wasin qayllapi tiyakojkuna, jinataj tukuy payta rejsejkuna ima 
tapunakorqanku: Manachu kayqa, pichus tiyakuspa mañakoj karqa, chay runa? 
nispa. 

9Wakinkuna nerqanku: Arí, paypuni, nispa. Wakintaj nerqanku: Mana paychu, 
nispa. Wakinkunataj nerqanku: Payman rijch'akun, nispa. Paytajrí nerqa: Arí, 
noqapuni kani, nispa. 

10Jinapi payta taporqanku: Imaynamantataj rikuyta aterqankiri? nispa. 

11Paytaj kuticherqa: Jesús sutiyoj chay runa t'uruta ruwaspa, ñawiyman 
lluch'iykuwarqa, niwarqataj: Siloeman rispa, mayllakamuy, nispa. Noqataj 
rispa, mayllakamorqani, chantá chay kikinpachataj rikuyta aterqani, nispa. 

12Chantá taporqanku: Maypitaj chay runa kashanri? nispa. Paytaj kuticherqa: 
Mana yachanichu, nispa. 

Fariseokuna qhawarej runata tapunku 

13Chantá ñawsa karqa, chay runaj wasi masinkuna payta fariseokunaman 
pusarqanku. 

14Maypachachus Jesús t'uruta ruwaspa, ñawsa runaj ñawinta qhawarichisqa 
chaypacha, samarina p'unchay karqa. 

15Fariseokunapis ujtawan, pichus ñawsa karqa, chay runata tapullarqankutaj 
imaynamantachus ñawin rikuyta atisqanta. Paytaj kuticherqa: Chay runa 
t'uruwan ñawiyman lluch'iykuwarqa, chantá mayllakamorqani, kunantaj 
rikuni, nispa. 

16Chaypacha wakin fariseokuna nerqanku: Chayta ruwaj runataqa mana 
Dioschu kachamunman, imaraykuchus pay samarina p'unchayta mana 
respetanchu, nispa. Wakintajrí nisharqanku: Imaynatataj juchasapa runa chay 
jina t'ukunata ruwanmanri? nispa. Ajinata paykunaqa ujtataj ujtataj 
parlasharqanku. 

17Chantá paykuna, pichus ñawsa karqa, chay runata ujtawan taporqanku: 
Qanrí, ima ninkitaj, pichus ñawiykita qhawaricherqa, chay runamantari? nispa. 
Paytaj nerqa: Noqa nini Diosmanta sut'inchaj kasqanta, nispa. 

18Chaywanpis judiokunaj kurajninkukuna mana creerqankuchu chay runa 
ñawpajta ñawsa kasqanta, chantá imaynamantachus qhawarisqanta ima. 
Chayrayku tatanta, mamantawan wajyacherqanku. 

19Jamojtinkutaj, paykunata taporqanku: Kaychu wawaykichej? Cheqachu 
paqarisqanmantapacha ñawsa karqa? Jina chayqa, imaynamantataj kunan 
rikuyta atinri? nispa. 

20Tatan mamantaj kuticherqanku: Arí, payqa wawayku, ñawsataj paqarerqa. 

21Chaywanpis mana yachaykuchu imaynamantachus qhawayta atisqanta, nitaj 
pichus ñawinta kicharisqantapis. Payqa yuyayniyojña. Chayrayku payta 
tapuychej, paytaj willasonqachej, nispa. 

22Ajinata chay runaj tatan maman nerqanku judiokunaj kurajninkukunata 
manchachikuspa, imaraykuchus kurajkunaqa tantakunanku wasimanta 
wijch'unankuta parlanakusqanku, pillapis Jesusta Diospa kachamusqan Cristo, 
nispa nejkunata. 

23Chayrayku ñawsa runaj tatan maman nisqanku: Payqa yuyayninpiña, payta 
tapuychej, nispa. 

24Chantá judiokunaj kurajninkukuna, pichus ñawsa karqa, chay runata ujtawan 
wajyaspa, nerqanku: Diospa ñawpaqenpi cheqanta parlay. Noqayku yachayku 
chay runaqa juchasapa kasqanta, nispa. 

25Paytajrí kuticherqa: Noqaqa juchasapachus manachus kasqanta mana 
yachanichu. Jinapis kayta yachani: Ñawpajta ñawsa karqani, kunantaj rikuyta 
atiniña, nispa. 

26Jinapi judiokunaj kurajninkukuna ujtawan tapullarqankutaj: Imanasorqataj 
chay runari? Imaynatataj qhawarichisorqari? nispa. 

27Chantá ñawsa karqa, chay runa kuticherqa: Willarqaykichejña, qankunataj 
mana uyariwayta munankichejchu. Imapajtaj ujtawan willanayta 
munankichejri? Qankunapis yachachisqankunamanchu tukupuyta 
munashallankichejtaj? nispa. 

28Ajinata nisqanrayku, kurajkunaqa payta turiyarqanku: Qanmá chay runaj 
yachachisqan kanki. Noqaykurí Moisespa yachachisqan kayku. 

29Noqayku yachayku Diosqa Moisesman parlasqanta. Chaywanpis chay runa 
maymantachus kasqanta mana yachaykuchu, nispa. 

30Chantá manaña ñawsachu karqa, chay runa nerqa: Qankuna maymantachus 
chay runa kasqanta mana yachasqaykichejqa t'ukuna. Chaywanpis pay noqaj 
ñawiyta qhawaricherqa. 

31Tukuy yachanchej Diosqa juchasapakunata mana uyarisqanta. Aswanpis 
pikunachus Diosta may jatun respetowan qhawanku, chantá munasqantataj 
ruwanku, chaykunallata Dios uyarin. 

32Mana jayk'ajpis uyarikorqachu ñawsapuni paqarejpa ñawinta pipis 
qhawarichisqan. 

33Manachus chay runa Diospa kachamusqan kanman chayqa, mana imatapis 
ruwayta atinmanchu, nispa. 

34Judiokunaj kurajninkukunatajrí kuticherqanku: Qanmá 
paqarisqaykimantapacha juchasapa kanki. Qanchu noqaykuman 
yachachiwasqayku? nispa. Chantá tantakuna wasimanta payta wijch'orqanku. 

Qhawashaj ñawsa runakuna 

35Chantá Jesús uyarerqa judiokunaj kurajninkukunaqa chay runata tantakuna 
wasimanta wijch'usqankuta. Taripaytawantaj, payta taporqa: Runaj Churinpi 
atinikunkichu? nispa. 

36Chay runataj kuticherqa: Wiraqochíy, pichus kasqanta willaway, paypi 
atinikunaypaj, nispa. 

37Jesustajrí kuticherqa: Ñapis payta rikunkiña. Noqa kani, piwanchus 
parlashanki, chay, nispa. 

38Chantá chay runa nerqa: Tukuyta Kamachej, qanpi atinikuni, nispa. Chantá 
Jesuspa ñawpaqenpi qonqoriykukuspa, payta yupaycharqa. 

39Jesustaj nerqa: Noqaqa kay pachaman juzganaypaj jamorqani: Ñawsakunata 
qhawarichinaypaj, rikushasqankuta yuyajkunatataj ñawsa kashasqankuta 
sut'inchanaypaj, nispa. 

40Chantá Jesuswan kasharqanku, chay fariseokunamanta wakin chayta 
uyarispa, nerqanku: Ajinata nispa, niytachu munanki noqaykupis ñawsallataj 
kashasqaykuta? nispa. 

41Jesustaj kuticherqa: Ñawsachus kawajchej chayqa, mana juchayojchu 
kawajchej. Chaywanpis: Rikuyku, nispa nisqaykichejrayku juchayojpuni 
kankichej, nispa. 

Juan 10 

Sumaj michejmanta rijch'anachina 

1Jesús nillarqataj: Kayta sut'ita niykichej: Pichus oveja kanchaman mana 
punkunta yaykuspa, perqanta wasaykoj, chay runaqa suwa. 

2Pichus oveja kanchaman punkunta yaykojrí, chaymá michejqa. 

3Oveja kanchata qhawajqa chay michej yaykunanpaj punkuta kicharin. 
Ovejakunataj michejpa kunkanta rejsinku, paytaj sapa ujta sutinkumanta 
wajyaspa, kanchamanta orqhon. 

4Chaymantataj michejqa tukuy ovejankunata orqhospa, paykunaj ñawpaqenta 
rin, ovejankunataj kunkanta rejsispa, qhepanta rinku. 

5Mana rejsisqatarí mana qhatinkuchu, manachayqa paymanta ayqenku, wajpa 
kunkanta mana rejsisqankurayku, nispa. 

6Chay rijch'anachinata willaspa, Jesús paykunaman yachachiyta munarqa. 
Paykunatajrí imatachus niyta munashasqanta mana entiendeyta 
aterqankuchu. 

Sumaj michejqa Jesusmin 

7Chayrayku Jesús uj kutitawan chay runakunata nerqa: Sut'ita niykichej: 
Noqaqa oveja kanchaman yaykuna punku jina kani. 

8Pikunachus noqamanta ñawpajta jamorqanku, chaykunaqa suwa karqanku, 
ovejakunataj paykunata mana uyarerqankuchu. 

9Noqarí punku jina kani. Noqanejta yaykojqa qhespichisqa kanqa, mana pej 
ima nisqantaj yaykuyta, llojsiyta atenqa, chantá sumaj mikhunata tarenqa. 

10Suwaqa ovejakunata suwanallanpaj jamun, wañuchinanpaj, tukuchinanpaj 
ima. Noqarí ovejakuna kawsanankupaj jamuni, chay qosqay kawsaytaj may 
sumaj kawsay kanqa. 

11Noqa sumaj michej jina kani. Sumaj michejqa ovejankunarayku wañunatapis 
mana manchachikunchu. 

12Chaywanpis qolqeraykulla michejqa phiña animal jamushasqanta rikuspa, 
ovejakunata saqerparispa ayqerikapun, ovejakuna mana paypatachu 
kasqanrayku. Phiña animaltaj ovejakunata jap'iraspa, ch'eqerachin. 

13Chay runa ayqerikapun, imajtinchus paypajqa qolqe aswan, manataj 
ovejakunachu. 

14Noqarí sumaj michej jina kani. Ovejaykunata rejsini, paykunataj noqata 
rejsiwanku. 

15Imaynatachus Tata Diosniy rejsiwan, ajinallatataj noqapis payta 
rejsini. Chantá ovejaykunata qhespichinayrayku noqa wañusaj. 

16Waj ovejaykunapis tiyapullawantaj, mana kay tropamanta kajkuna. Noqataj 
chay ovejakunatapis pusamunallaytaj tiyan. Paykunata wajyajtiy, 
uyariwanqanku, chantá tukuy ovejaykuna uj tropalla kanqanku, uj k'ata 
michejniyojtaj. 

17Chayraykumin Tata Diosqa munakuwan, imaraykuchus ovejaykunarayku 
wañunaypaj noqa kikiy munaspa jaywaykukusaj. Chantá wañusqamanta watej 
kawsarimullasajtaj. 

18Mana pipis mana munajta wañuchiwanmanchu. Aswanpis noqa 
munasqayrayku wañusaj. Noqaqa wañuchisqa kanaypaj jaywaykukuyta atini, 
atillanitaj watejmanta kawsarimuytapis. Ajinata ruwanayta Tatay 
kamachiwarqa, nispa. 

19Chantá chay judiokuna Jesuspa nisqanta uyarisqankurayku ujtawan 
paykunapura churanakuspa t'aqanakorqanku. 

20Paykunamanta wakin nerqanku: Kay runaqa supayniyoj, manataj paypichu 
kashan. Imapajñataj kasuta ruwankichejri? nispa. 

21Wakinkunarí nerqanku: Supayniyoj runaqa mana kay jinata parlanmanchu. 
Chantá Supayqa ñawsakunaj ñawinta kichariyta atinmanchu? nispa. 

Jesús Diospa Churin kasqanta sut'inchan 

22Chaypacha chiri tiempoña karqa. Jerusalenpitaj Templo Diosman jaywasqa 
kasqanmanta yuyarikuna raymita ruwasharqanku. 

23Chaypacha Jesús Temploj pationpi Salomonpa corredornin nisqapi 
purisharqa. 

24Jinapi runakuna payta muyuykuspa, nerqanku: Mayk'ajkamataj 
iskayrayachiwasqaykuri? Sichus Diospa kachamusqan Cristo kanki chayqa, 
sut'ita willawayku ari, nispa. 

25Jesustaj kuticherqa: Willarqaykichejña, qankunataj nisqayta llullapaj 
jap'inkichej. Tataypa sutinpi t'ukuna imakunata ruwasqaypis sut'inta yachayta 
qosunkichej pichus noqa kasqayta. 

26Qankunatajrí nisqayta mana jap'ikuyta munankichejchu, imaraykuchus mana 
oveja tropaymantachu kankichej. 

27Noqaqa ovejaykunata rejsini, paykunataj parlasqayta rejsinku, kasuwaspataj, 
qhepayta jamunku. 

28Noqaqa paykunaman wiñay kawsayta qoni, manataj jayk'ajpis 
chinkanqankuchu. Makiymantataj paykunata mana pipis qhechuwayta 
atenqachu. 

29Chay ovejakunata qowaj Tatayqa tukuymanta astawan atiyniyoj. Chayrayku 
paypa makinmanta mana pipis paykunata qhechuyta atinmanchu. 

30Noqawan, Tata Dioswanqa ujlla kayku, nispa. 

31Chantá judiokunaj kurajninkukuna Jesusta ch'anqaykunankupaj ujtawan 
rumita oqharikorqanku. 

32Chayta rikusparí, Jesús paykunata nerqa: Noqaqa Tataypa qowasqan atiywan 
sumaj ruwaykunata ruwarqani qankuna rikunaykichejpaj. Chaykunata 
ruwasqaymanta mayqenmantataj rumiwan ch'anqaykuyta 
munashawankichejri? nispa. 

33Judiokunataj kuticherqanku: Mana qan allin kajta ruwasqaykimantachu 
ch'anqaykusqayku, manachayqa Diospa contranta parlasqaykimanta. Qanqa 
runalla kashaspa, Dios kasqaykita ninki, nispa. 

34Chantá Jesús kuticherqa: Kamachisqa qhelqaykichejpi nin: Noqa nini 
dioskuna kasqaykichejta, nispa. 

35Diospa Qhelqachisqanqa cheqanta nin, icharí? Diosqa chay runakunata 
dioskuna, nispa suticharqa, pikunachus chaypacha Diospa parlasqanta 
uyarisqanku, chaykunata. 

36Sichus Tata Dios ajllawaspa noqata kay pachaman kachamuwarqa chayqa, 
imaraykutaj qankuna ninkichej, noqa Diospa Churin kani, nispa, Diospa 
contranta rimasqaytari? 

37Sichus Tataypa ruwasqanta noqa mana ruwashanichu chayqa, ama noqapi 
atinikuychejchu. 

38Sichus Tataypa ruwananta ruwani chayrí, amapis noqapi atinikuychejchu. 
Aswanpis t'ukuna ruwasqallayta cheqapuni kasqanta creeychej. Ajinamanta 
sut'ita yachankichej Tata Dioswan, chantá noqawan ima ujlla kasqaykuta, 
nispa. 

39Jesús chayta nisqanrayku, chay runakuna ujtawan Jesusta jap'iytapuni 
munarqanku. Paytajrí qayllankumanta chinkarerqa. 

40Chaymantataj Jesús uj kutitawan Jordán mayu chimpaman rerqa, maypichus 
ñawpajta Juan bautizasqa, chaynejman. Chaypitaj qhepakorqa. 

41Chantá ashkha runakuna payman rispa, ujkuna ujkuna ninakorqanku: 
Cheqapuni Bautizaj Juanqa mana runaj mana jayk'aj rikusqan ima t'ukunatapis 
ruwarqachu. Chaywanpis Jesusmanta tukuy nisqanqa cheqapuni kasqa, nispa. 

42Chaypitaj ashkha runakuna Jesuspi atinikorqanku. 

Juan 11 

Lázaro wañupun 

1Uj runa, Lázaro sutiyoj onqosqa kasharqa. Paywan, panankuna Mariawan, 
Martawan ima Betaniamanta karqanku. 

2Aswan qhepanejman Lázaroj panan Mariaqa Tukuyta Kamachej Jesuspa 
chakinta sumajta q'apashaj jawinawan jawisqa, chantá chujchanwan 
ch'akichisqa. Chay Lazaromin onqosqa karqa. 

3Jinapitaj Lázaroj panankunaqa Jesusman willacherqanku: Wiraqochi Jesús, 
munasqa kawsaqeyki onqosqa kashan, nispa. 

4Chantá Jesús chayta uyarispa, yachachisqankunata nerqa: Chay onqoyqa mana 
wañunanpajchu, manachayqa Dios jatunchasqa kananpaj. Chay onqoynejta 
noqa Diospa Churinpis jatunchasqallataj kasaj, nispa. 

5Jesusqa Martata, ñañanta, chantá Lazarotapis mayta munakorqa. 

6Jinapis Lázaro onqosqa kasqanta yachaspa, Jesús maypichus kasharqa, chaypi 
iskay p'unchaytawanraj qheparikorqa. 

7Chaymantataj yachachisqankunata nerqa: Jaku, Judeaman uj kutitawan 
rinachej, nispa. 

8Yachachisqankunarí nerqanku: Yachachej Wiraqochi, qanimpalla chaypi 
tiyakojkuna rumiwan ch'anqaykusuyta munarqanku. Ujtawanchu jaqayman 
riyta munashallankitaj? nispa. 

9Jesustaj paykunata nerqa: Manachu uj p'unchayqa chunka iskayniyoj 
phaniyoj? P'unchaypi purejqa mana misk'anchu, imaraykuchus kay pachaj 
k'anchayninta rikun. 

10Tutan purejrí misk'an, k'anchay mana kasqanrayku, nispa. 

11Chayta niytawantaj, Jesús yachachisqankunaman nillarqataj: Lázaro 
kawsaqenchejqa puñushan, noqataj payta rijch'arichimoj risaj, nispa. 

12Chantá Jesuspa yachachisqankuna nerqanku: Wiraqochi, puñushallanchus 
chayqa, walejyaponqachá, nispa. 

13Jesús chayta nisqa Lázaro wañusqanmanta, yachachisqankunatajrí Lázaro 
puñushasqanmanta parlashasqanta yuyarqanku. 

14Chaymanta Jesús sut'incharqa: Lazaroqa wañupun. 

15Noqarí chaypi mana kasqaymanta kusikuni, imaraykuchus chayqa 
allinniykichejpaj kanqa, qankuna astawan noqapi atinikunaykichejpaj. Jaku, 
payta watukamoj rina, nispa. 

16Jinapi Tomás, pichus Dídimo sutiwan rejsisqallataj karqa chay, yachakoj 
masinkunata nerqa: Noqanchejpis rinallataj, Jesuswan khuska 
wañunanchejpaj, nispa. 

Jesús wañusqakunaman mosoj kawsayta qon 

17Jesús Betaniaman chayajtin, Lázaro tawa p'unchaytaña p'ampasqa kasqanta 
willarqanku. 

18Betania llajtaqa Jerusalenmanta kinsa kilometropi jinalla karqa. 

19Chayrayku ashkha runakuna Martata, Mariatawan ima watukoj jamusqanku, 
turanku wañupusqanmanta paykunata sonqochayta munaspa. 

20Jinapi Martaqa Jesús chayamushasqantaña yachaytawan, payta taripaj 
llojserqa. Mariatajrí wasillapi qhepakorqa. 

21Jesusta taripaspa, Marta nerqa: Tukuyta Kamachej Jesús, kaypichus kawaj 
karqa chayqa, turay mana wañupunmanchu karqa. 

22Chaywanpis noqa yachani, imatachus Diosmanta mañakunki, chayta pay 
qosunanta, nispa. 

23Chantá Jesús payman kuticherqa: Turayki kawsarimonqa, nispa. 

24Martataj nerqa: Arí, kay pachaj tukukunan p'unchaypi kawsarimunanta 
yachani, mayk'ajchus wañusqakuna watejmanta kawsarimonqanku, 
chaypacha, nispa. 

25Jesustajrí payta nerqa: Noqamin wañusqakunata kawsarichej kani, kawsayta 
qojtaj. Pichus noqapi atinikojqa, wañuchunpis kawsanqa. 

26Pillapis kawsashaspa noqapi atinikojtaj mana jayk'aj wañonqachu. Chay 
nisqayta jap'ikunkichu? nispa. 

27Chantá Marta nerqa: Arí, Tukuyta Kamachej Jesús, noqa tukuy sonqo yachani 
qanqa Diospa Churin kasqaykita, pitachus Dios kay pachaman kachamunan 
karqa, chay Cristo, nispa. 

Jesús Lázaroj wañusqanmanta waqan 

28Chayta niytawan, Martaqa María ñañanta wajyaj rerqa. Chantá sapallanta 
Mariata nerqa: Yachachej kaypiña kashan, wajyashasunki, nispa. 

29Mariataj chayta uyariytawankama, usqhayta sayarispa, Jesusta taripaj rerqa. 

30Jesús manaraj llajtaman yaykusqachu, manachayqa maypichus Marta 
taripasqa, chayllapiraj kasharqa. 

31Jinapi pikunachus wasipi Mariata sonqochaspa kasharqanku, chay judiokuna 
payta usqhayllata llojsishajta rikuspa, nerqanku: Panteonman waqaj rishan, 
nispa. Qhepantataj rerqanku. 

32Chantá Mariaqa, maypichus Jesús kasharqa, chayman chayarqa. Payta 
rikuytawantaj, ñawpaqenman qonqoriykukuspa, nerqa: Tukuyta Kamachej 
Jesús, qanchus kaypi kawaj karqa chayqa, turay mana wañunmanchu karqa, 
nispa. 



2133 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

33Chaypacha Jesús Mariata, jinataj paywan jamoj runakunatapis waqajta 
rikuspa, sonqon nanarqa, llakikorqataj. 

34Jinaspataj, paykunata taporqa: Maypitaj Lazarota p'amparqankichej? nispa. 
Paykunataj nerqanku: Wiraqochi, jamuy ari, rikunki, nispa. 

35Jinapi Jesús waqarikorqa. 

36Chayta rikuspataj, chay runakuna nerqanku: Qhawariychej má, Lazarota 
anchatapuni munakusqa, nispa. 

37Wakinkunatajrí nisharqanku: Kay runaqa ñawsaj ñawinta qhawaricherqa. 
Chaychu Lázaro ama wañunanpaj mana imatapis ruwayta atinman karqa? 
nispa. 

Jesús Lazarota wañusqamanta kawsarichin 

38Jesús sonqon nanasqallaraj kashaspa, maypichus Lázaro p'ampasqa 
kasharqa, chayman qayllarqa. Chay aya p'ampanaqa chhankapi ruwasqa karqa, 
jatun rumiwan wisq'asqataj. 

39Chantá Jesús nerqa: Chay rumita ithirichiychej, nispa. Martataj nerqa: 
Tukuyta Kamachej Jesús, ayaqa tawa p'unchayña p'ampasqa, asnashanñachá, 
nispa. 

40Jesustajrí payta nerqa: Manachu nerqayki, sichus noqapi atinikunki chayqa, 
Diospa atiynin imaynapunichus kasqanta rikunaykita? nispa. 

41Chantá rumita tanqarqanku. Jesustaj patata qhawaspa, nerqa: Tatáy, 
uyariwasqaykimanta pachis niyki. 

42Noqa yachani qanqa uyariwasqaykitapuni. Chaywanpis kaypi kashaj 
runakunaj allinninkurayku jatunmanta parlaspa kayta nishani, qan 
kachamuwasqaykita jap'ikunankupaj, nispa. 

43Jinata niytawantaj, Jesús sinch'ita qhaparerqa: Lázaro, chaymanta llojsimuy, 
nispa. 

44Jinallapi Lázaro aya p'ampanamanta llojsimorqa, makin, chakin mayt'usqa, 
uyantaj qhatasqa. Jesustaj chaypi kajkunata nerqa: Payta phaskaraychej 
purinanpaj, nispa. 

Jesusta wañuchinankupaj fariseokuna yachachinakunku 

(Mt 26.1-5; Mc 14.1-2; Lc 22.1-2) 

45Chaypacha Mariata watukoj runakunamanta Jesuspi ashkha atinikorqanku, 
imaynatachus Lazarota wañusqamanta kawsarichisqanta rikuspa. 

46Wakin runakunarí fariseokunaman rispa, Jesuspa ruwasqanmanta 
willamorqanku. 

47Chantá kuraj sacerdotekuna, fariseokuna ima Jatun Juntapi tantakuspa, 
nerqanku: Imatataj kay runawan ruwasunri? Payqa runaj mana jayk'aj 
rikusqan ashkha t'ukuna imakunata ruwashan. 

48Jinata ruwajtachus saqellasun chayqa, tumpamantawan tukuy runakuna 
payman kutirikonqanku. Romamanta soldadokunataj jamuspa, kay 
Templonchejta, chantá suyunchejta ima chinkachenqanku, nispa. 

49Jinapi paykunamanta ujnin Caifás sutiyoj, pichus chay watapi kuraj kaj 
sacerdote karqa, chay nerqa: Qankuna mana imatapis yachankichejchu. 

50Manallataj imatapis allinta reparankichejchu. Noqanchejpajqa allin kanman 
uj runalla tukuyninchejrayku wañunan, tukuy suyunchej chinkachisqa 
kananmanta nisqaqa, nispa. 

51Caifás mana payllamantachu chayta nerqa. Manachayqa chay watapi kuraj kaj 
sacerdote kasqanrayku, Dios paynejta sut'incharqa Jesús tukuy 
judiokunarayku wañunanta. 

52Jesusrí mana judiokunallatachu qhespichinanrayku wañunan karqa, 
manachayqa Diospa wawankuna tukuynejpi ch'eqerasqa kajkunata 
tantananpaj. 

53Ajinaqa chay p'unchaymantapacha judiokunaj kurajninkukuna Jesusta 
wañuchinankupaj parlanakorqanku. 

54Chayrayku Jesusqa judiokuna ukhupi manaña sut'itachu purerqa. Aswanpis 
Judea jap'iymanta llojsispa, ch'innej qayllapi Efraín llajtaman riporqa, chaypitaj 
yachachisqankunawan qhepakorqa. 

55Chaypacha judiokunaj Pascua rayminkuman qayllallaña kasharqa. 
Chayrayku ashkha runakuna tukuynejmanta Jerusalenman chayamorqanku 
Diospa ñawpaqenpi llimphuchakunankupaj, manaraj Pascua raymi kashajtin. 

56Chantá Jesusta mask'arqanku, Templo chaynejpi kashaspataj, paykunapura 
ninakorqanku: Ima ninkichejtaj qankuna? Jesús Pascua raymiman 
jamunmanchu, manachu? nispa. 

57Chaywanpis kuraj sacerdotekuna, chantá fariseokuna ima kamacherqanku, 
pillapis Jesús maypichus kashasqanta yachanman chayqa, paykunaman 
willanankuta, payta jap'ispa wisq'aykunankupaj. 

Juan 12 

Uj warmeqa Jesuspa chakinta jawin 

(Mt 26.6-13; Mc 14.3-9) 

1Pascua raymipaj sojta p'unchayraj kashajtin, Jesús Betaniaman rerqa. Chaypi 
Lázaro tiyakorqa, pitachus Jesús wañusqamanta kawsarichisqa, chay. 

2Chantá Lázaroj wasinpi jatun mikhuyta Jesuspaj wayk'orqanku. Martaqa 
mikhunata jaywarasharqa, Lazarotaj jamojkunawan khuska Jesuswan 
mikhusharqa. 

3Chaymantaj María nardomanta ruwasqa sumaj jawinata apamorqa. 
Apamusqan jawinaqa khuskan litro jina karqa, ashkha precioyojtaj. Chantá 
Mariaqa Jesuspa chakinta chaywan jawerqa, chujchanwantaj ch'akicherqa. 
Chay jawinaj sumaj q'apasqantaj wasiman junt'aykorqa. 

4Chantá Jesuspa yachachisqakunamanta ujnin, Judas Iscariote, pichus Jesusta 
wasanchaspa jap'ichinan karqa, chay nerqa: 

5Imaraykutaj chay sumaj q'apashaj jawinata mana venderqachuri? Chaymanta 
chunka killa jornalta jina qolqeta jap'inman karqa. Chay qolqewantaj 
wajchakunata yanapayta atinman karqa, nispa. 

6Judas chayta nisharqa, mana wajchakunata khuyaspachu. Manachayqa pay 
Jesuspa yachachisqankunaj qolqe wayaqankuta jap'erqa, chayman 
churasqankutataj suwaj. 

7Jesustajrí nerqa: Ama Mariata imatapis niychu. Kay jawinataqa p'ampakunay 
p'unchaypaj waqaychasharqa. 

8Wajchakunaqa qankuna ukhupi kallanqankupuni. Noqarí manaña 
qankunawan kallasajpunichu, nispa. 

Lazarota wañuchinankupaj yachachinakunku 

9Chaypacha ashkha runakuna Betaniapi Jesús kashasqanta yacharqanku. 
Chaywanpis mana Jesusta rikunankuraykullachu rerqanku, astawanqa 
Lazarota rikuyta munaspa, pitachus Jesús wañusqamanta kawsarichisqa, 
chayta. 

10Kuraj sacerdotekunarí chayta yachaspa, Lazarotapis wañuchinankupaj 
yachachinakorqanku. 

11Paytapis wañuchiyta munarqanku, imaraykuchus Lazarorayku ashkha 
runakuna sacerdotekunamanta karunchakusharqanku, Jesustataj 
qhatisharqanku. 

Jesús kuraj kamachej jina Jerusalén llajtaman yaykun 

(Mt 21.1-11; Mc 11.1-11; Lc 19.28-40) 

12Ashkha runa Jerusalén llajtaman Pascua raymiman rerqanku. Q'ayantintaj 
Jesús Jerusalenman chayananta yachaspa, 

13chay runakunaqa palma jap'irisqa Jesusta taripaj llojserqanku. Chantá 
qhaparerqanku: Diosniyku, qhespichiwayku. Tukuyta Kamachej Diospa sutinpi 
jamojqa yupaychasqa kachun. Israelpa Kuraj Kamachejnin jatunchasqa 
kachun, nispa. 

14Chantá Jesús uj maltun burroman lloq'aykuspa, Jerusalenman yaykusharqa, 
Diospa Qhelqachisqanpi nisqanman jina: 

15Jerusalenpi tiyakojkuna, ama manchachikuychejchu. Kuraj 
Kamachejniykichejqa burro uñapi lloq'asqa jamushasunkichej, nispa. 

16Jesuspa yachachisqankuna chaypacha imachus kashasqanta mana 
entienderqankuchu. Aswan qhepamanrí, maypachachus Jesús janaj pachaman 
kutiporqa chaypacha, yuyarikorqanku Jesusta imachus qhatirisqanqa Diospa 
Qhelqachisqanman jina kasqanta. 

17Pikunachus Betaniapi Jesús Lazarota wañusqamanta kawsarichisqanta 
rikorqanku, chaykuna Jerusalenpi tiyakojkunaman Jesuspa chay 
ruwasqanmanta willasqanku. 

18Chayrayku ashkha runakuna Jesusta taripaj llojserqanku, imaraykuchus 
runaj mana jayk'aj rikusqan chay t'ukuna ruwasqanmanta yacharqanku. 

19Fariseokunatajrí ninakorqanku: Rikunkichejchu? Tukuy payman 
k'askakapushanku, noqanchejtaj manaña imatapis ruwayta atinchejchu, nispa. 

Grecia llajtayojkuna Jesusta mask'anku 

20Pascua raymipi pikunachus Diosta yupaychaj Jerusalenman jamojkunamanta 
wakin Grecia suyumanta karqanku. 

21Paykunataj Galileamanta Betsaida llajtayoj Felipeman chimpaykuspa, 
nerqanku: Wiraqochi, Jesuswan parlariyta munaykuman, nispa. 

22Chantá Felipe rispa, Andresman willamorqa, jinataj iskayninku Jesusman 
willamorqanku. 

23Jesustajrí paykunaman kuticherqa: Runaj Churin jatunchasqa kananpaj 
p'unchay chayamunña, nispa. 

24Chantá rijch'anachinawan parlaspa, nerqa: Kayta sut'ita niykichej: Trigo 
mujuchus jallp'aman tarpusqa kaspa mana wañunman chayqa, mana 
poqonmanchu. Sichus wañun chayrí, ashkhata poqonqa. 

25Pichus noqata kasunawanmanta nisqaqa kawsaynin aswan kasqanta 
qhawajqa mana wiñay kawsayman yaykonqachu. Pichus kawsayninta mana 
may kasqanta qhawaspa noqata kasuwan chayrí, payqa wiñay kawsayman 
yaykonqa. 

26Qankunamanta pillapis kamachiy kayta munajqa kasunawan tiyan. 
Pikunachus kamachiy kajkunataj, maypichus noqa kasaj, chayllapitaj 
kanqanku. Tataytaj tukuy kamachiykunata jatunchanqa, nispa. 

Jesús wañuchisqa kananmanta willan 

27Jesús nillarqataj: Kunanqa sonqoy manchay phutisqa kashan. Ima nisajtajri? 
Ichapis niyman: Tatáy, ñak'arinaymanta kacharichiway ari, nispa. Aswanpis 
noqaqa ñak'arinaypajpuni jamuni. 

28Chayrayku, kayta nisaj: Tatáy, sutiykita jatunchay, nispa. Chayta Jesús 
nisqantawankama, janaj pachamanta Diospa parlasqan uyarikorqa: Jatun 
kayniyta runakunaman rejsichiniña, kunantaj ujtawan rejsichillasajtaj, nispa. 

29Ashkha chaypi kajkunamanta parlamojta uyarispa, nerqanku qhon qhon 
kasqanta. Wakinkunataj uj ángel parlamusqanta nerqanku. 

30Jesustajrí paykunata nerqa: Parlamojta uyarisqaykichejqa mana noqapajchu 
karqa. Manachayqa qankuna noqapi atinikunaykichejpaj karqa. 

31Kunan kay pachapi tukuy runata Dios juzganan p'unchay chayamun. Kay 
pachapi kamachej Kuraj Supaytaj kay pachamanta wijch'usqa kanqa. 

32Chaywanpis maypachachus noqata cruzman chakatawanqanku chaypacha, 
tukuy runakuna noqapi atinikunankuta ruwasaj, nispa. 

33Jesús ajinata nispa, sut'inchayta munarqa imaynatachus pay wañunanmanta. 

34Chay runakunatajrí payta nerqanku: Noqayku kamachisqa qhelqasqata 
ñawirispa, yachayku Cristoqa wiñaypaj kawsananta. Jina chayqa, imaraykutaj 
qan nishanki Runaj Churin cruzman chakatasqa kanantari? Pitaj chay Runaj 
Churinri? nispa. 

35Chantá Jesús paykunaman kuticherqa: K'anchayneyqa pisi p'unchaytawanraj 
qankunata k'anchasonqachej. K'anchaypi puriychej, ama laqhawan 
jap'ichikunaykichejpaj. Laqhapi purejqa mana yachanchu maynintachus 
rishasqanta. 

36Qankunawan k'anchay kashajtin, k'anchaypi atinikuychej, k'anchaypa 
wawankuna kanaykichejpaj, nispa. Chayta niytawantaj, Jesús paykunamanta 
karunchakorqa, mana tariyta atinankupajtaj wajnejman riporqa. 

Judiokuna Jesuspi mana atinikuyta munankuchu 

37Runaj mana jayk'aj ruwasqan chay chhika t'ukuna imakunata Jesús paykunaj 
rikunankuta ruwajtinpis, judiokuna manapuni paypi atinikuyta 
munarqankuchu. 

38Chay karqa Diosmanta sut'inchaj Isaiaspa nisqanman jina. Pay nisqa: Tukuyta 
Kamachej Dios, pitaj willasqaykuta jap'ikorqari? Pimantaj Tata Dios atiyninta 
rikucherqari? nispa. 

39Chayrayku judiokunaqa mana Jesuspi atinikuyta aterqankuchu, imajtinchus 
Diosmanta sut'inchaj Isaías nillasqataj: Dios nin: 

40Diosqa ñawinkuta ñawsayacherqa, sonqonkutataj rumiyacherqa, 
ñawinkuwan ama rikunankupaj, nitaj sonqonkuwan unanchaspa, noqaman 
kutirikamunankupaj, noqa paykunata qhaliyachinaypaj, nispa. 

41Diosmanta sut'inchaj Isaías ajinata nisqa, imaraykuchus Diospa 
kachamusqan Cristoj atiyninta rikusqa. Chayrayku Cristoj jatun kayninpa 
lliphipiyninmanta chayta parlasqa. 

42Chaywanpis judiokunamanta, jinataj kurajkunamanta ima Jesuspi ashkha 
atinikorqanku. Paykunarí fariseokunata manchachikusqankurayku, mana 
sut'ita paymanta parlajchu kanku, tantakuna wasimanta ama wijch'usqa 
kanankupaj. 

43Paykunaqa runallaman allin rijch'ayta munarqanku, manataj Diosmanqa. 

Jesuspa parlasqanman jina runakuna juzgasqa kanqanku 

44Chantá Jesús jatunmanta parlaspa, nerqa: Pichus noqapi atinikojqa mana 
noqallapichu atinikun, manachayqa Diospipis atinikullantaj, pichus noqata 
kachamuwarqa, chaypi. 

45Pichus noqata rikuwajqa Kachamuwajniytapis rikullantaj. 

46Noqa k'anchay jina kay pachapi k'anchanaypaj jamorqani, noqapi tukuy 
atinikojkuna amaña laqhallapipuni kanankupaj. 

47Chaywanpis parlasqayta uyarispa mana kasojtaqa mana noqachu juchachani, 
imaraykuchus mana runakunata juchachajchu jamorqani. Aswanpis paykunata 
qhespichej jamorqani. 

48Pichus noqata pisipaj qhawawaspa parlasqayta mana kasojtaqa 
juchachajmin tiyan. Cheqa kajta parlasqaymin kay pachaj tukukuynin 
p'unchaypi payta juchachanqa. 

49Noqarí mana munasqayman jinallachu parlani. Manachayqa Kachamuwaj 
Tata imatachus kamachiwasqanta parlani, yachachinitaj. 

50Noqa yachani Tataypa kamachisqanta kasojkunaqa wiñay kawsayman 
yaykunankuta. Chayrayku Tatay tukuy imatachus parlanayta 
kamachiwasqanta qankunaman willarqaykichej, nispa. 

Juan 13 

Jesús yachachisqankunaj chakinkuta mayllan 

1Pascua raymiman qayllallaña karqa. Jesustaj kay pachata saqespa 
Tatanpaman kutipunanpaj p'unchay chayamushasqanta yacharqa. Jinataj kay 
pachapi ruwananta junt'ashaspa imaynatachus yachachisqankunata 
munakorqa, ajinata paykunata tukukuykama munakorqa. 

2Jesuswan, yachachisqankunawan ima manaraj Pascua cenata mikhushajtinku, 
Kuraj Supayqa Simonpa churin Judas Iscarioteta yuyaychasqaña Jesusta 
jap'ichinanpaj. 

3Jesustaj Tata Diosmanta jamusqanta, chantá Diosmantaj kutipunanta 
yacharqamin. Jinallataj Diosqa tukuy atiyta payman qosqanta yachallarqataj. 

4Jinaqa cenata mikhushajtinku, Jesús sayarikuspa, patanchana p'achanta 
orqhokorqa, jinaspataj, uj toallata chumpinman churakorqa. 

5Chantá uj ch'illamiman yakuta jich'arqospa, yachachisqankunaj chakinta 
mayllayta qallarerqa. Chumpinpi karqa, chay toallawantaj ch'akicherqa. 

6Simón Pedroj chakinta mayllananpaj Jesús qayllaykojtin, Pedro nerqa: 
Tukuyta Kamachej, imaynatataj qan chakiyta mayllawankimanri? nispa. 

7Jesustaj kuticherqa: Kunan imatachus ruwasqayta mana entiendenkichu. 
Chaywanpis qhepamanraj ima niytachus munasqanta yachanki, nispa. 

8Pedrotajrí nerqa: Mana jayk'ajpis chakiyta mayllawankichu, nispa. Jesustaj 
kuticherqa: Manachus mayllasqayki chayqa, mana noqata qhatiwayta 
atiwajchu, nispa. 

9Jinapi Simón Pedro nerqa: Tukuyta Kamachej, jina kajtenqa, ama 
chakillaytachu mayllaway, manachayqa chakiyta, makiyta, chantá umaytawan 
ima, nispa. 

10Jesustajrí payta nerqa: Pichus tukuy ukhunta mayllakunña, chayqa 
llimphuña, chakillanta mayllana tiyan. Qankunataj llimphuña kankichej, 
manapis tukuyniykichejchu, nispa. 

11Jesús yacharqaña pichus payta jap'ichinanta. Chayrayku nerqa: Manapis 
tukuyniykichejchu llimphu kankichej, nispa. 

12Chantá yachachisqankunaj chakinkuta mayllayta tukuytawan, Jesusqa 
patanchana p'achanta churakaporqa. Chaymanta ujtawan tiyarikuspataj, 
nerqa: Chakiykichejta mayllaspa imatachus ruwasqayta yachankichejchu? 

13Qankuna niwankichej: Yachachejniyku, Tukuyta Kamachej, nispa. Chayta 
niwaspataj, walejta niwankichej, imaraykuchus chaypuni noqa kani. 

14Noqachus yachachejniykichej, Tukuyta Kamachejtaj kashaspa, chakiykichejta 
mayllarqaykichej chayqa, ajinallatataj qankunapis chakiykichejta 
mayllanakunaykichej tiyan. 

15Chayta noqa ruwarqani, qankunapis noqa jina ruwanaykichejpaj. 

16Kayta sut'ita niykichej: Wata runaqa patronninmanta mana aswanchu, nitaj 
kachasqapis kachajninmanta aswan kurajchu. 

17Sichus chayta entiendespa ruwankichej chayqa, kusisqamin kankichej. 

18Mana tukuyniykichejmantachu chayta nishani. Noqa yachani pikunatachus 
ajllakusqayta. Chaywanpis Diospa Qhelqachisqanpi imatachus nisqan 
junt'akunan tiyan: Pichus noqawan khuska mikhojqa wasanchawan, nispa. 

19Kunanmantapacha chayta willaykichej, junt'akojtin noqa Cristo kasqayta 
jap'ikunaykichejpaj. 

20Sut'ita niykichej: Kachasqayta wajyarikojqa noqata wajyarikuwan, noqata 
wajyarikuwajtaj Kachamuwajniytapis wajyarikullantaj, nispa. 

Jesusqa Judas jap'ichinanta nin 

(Mt 26.20-25; Mc 14.17-21; Lc 22.21-23) 

21Chayta niytawan, Jesús sonqonpi sinch'ita llakikorqa, sut'inchaspataj, nerqa: 
Kayta sut'ita niykichej: Qankunamanta ujniykichej jap'ichiwanqa, nispa. 

22Chayta Jesús nejtin, yachachisqankuna paykunapura qhawanakorqanku, 
mana yachaspa pimantachus parlashasqanta. 

23Chaypacha Jesuspa yachachisqankunamanta ujnin, pitachus Jesús astawan 
munakorqa, chay qayllanpi kasharqa. 

24Simón Pedrotaj señawan payta nerqa: Tapuriy pimantachus chayta 
parlashasqanta, nispa. 

25Paytaj Jesusman astawan qayllaykuspa, taporqa: Tukuyta Kamachej, pitaj 
chayri? nispa. 

26Jesustaj kuticherqa: Pimanchus t'antata chhapuspa jaywasaj, chay kashan, 
nispa. Chantá Jesusqa t'antata chhapuspa, Simonpa churin Judas Iscarioteman 
jaywarqa. 

27Maypachachus Judas t'antata mikhorqa, chaypacha Kuraj Supay paypa 
sonqonman yaykorqa. Jinapi Jesús Judasta nerqa: Imatachus ruwanayashanki, 
chaytaqa usqhayta ruwamuy, nispa. 

28Mikhusharqanku, chaykunarí mana entienderqankuchu, imaraykuchus Jesús 
chay jinata nisqanta. 

29Judas Iscariote jap'erqa Jesuspa yachachisqankunaj qolqe jallch'anan 
wayaqata. Chayrayku wakin yuyarqanku Jesús payman nisqanta: Rantimuy, 
raymita ruwanapaj imachus mana kanchu, chayta. Chayrí wajchakunaman 
imallatapis qorimuy, nispa nisqanta. 

30Chantá Judas t'antata mikhuyta tukuytawan, usqhayllata llojserqa. 
Chaypacha ña allin tutaña karqa. 

Mosoj kamachisqa 

31Judas llojsejtin, Jesús nerqa: Kunanmin Runaj Churin jatunchasqa kanqa, 
jinallataj noqanejta Dios jatunchasqa kasqanta rikullanqankutaj. 

32Sichus Runaj Churin Dios jatunchasqa kasqanta rejsichenqa chayqa, Diospis 
Churinta jatunchasqa kasqanta rejsichillanqataj. Chaytataj manaraj imapi 
ruwanqa. 

33Munasqa wawitaykuna, qankunawan manaña unaytachu kasaj. 
Imaynatachus judiokunaj kurajninkukunata nerqani, ajinallatataj 
qankunatapis niykichej: Qankuna mask'awankichej, chaywanpis maymanchus 
noqa rishani, chayman riyta mana atinkichejchu, nispa. 

34Kunantajrí kay mosoj kamachisqata yachachiykichej: Qankunapura 
munakuychej. Imaynatachus noqa munakorqaykichej, ajinallatataj qankunapis 
purajmanta munakuychej. 

35Qankunachus purajmanta munakunkichej chayqa, tukuy runakuna 
yachanqanku noqaj yachachisqay kasqaykichejta, nispa. 

Jesús nin Pedro qhesachananta 

(Mt 26.31-35; Mc 14.27-31; Lc 22.31-34) 

36Chantá Simón Pedro Jesusta taporqa: Tukuyta Kamachej, maymantaj 
rishankiri? nispa. Jesustaj kuticherqa: Maymanchus rishani, chaymanqa kunan 
mana noqawan riyta atinkichu. Chaywanpis qhepamanraj qhatiwanki, nispa. 

37Pedrotajrí nerqa: Tukuyta Kamachej, imaraykutaj kunan mana qanwan riyta 
atiymanchuri? Qanrayku wañunay kajtenqa, wañusaj, nispa. 

38Chantá Jesús payta nerqa: Noqarayku wañuwajchu? Kayta sut'ita niyki: 
Manaraj gallo waqashajtin, qan kinsa kutikama ninki noqata mana 
rejsiwasqaykita, nispa. 

Juan 14 

Jesusqa Tata Diosman pusaj ñan 

1Chaymanta Jesús yachachisqankunata nerqa: Ama phutikuychejchu. 
Qankunaqa Diospi atinikuychej, noqapipis atinikullaychejtaj. 

2Maypichus Tatay tiyakun, chaypeqa tukuypaj wasi tiyan. Manachus jina 
kanman chayqa, sut'inta niykichejman karqa. Ajinaqa qankunapaj uj cheqata 
wakichimoj rishani. 

3Rispaqa, noqa qankunapaj uj cheqata wakichimusaj. Chantá qankunata pusaj 
kutimusaj, maypichus noqa kashani, chaypi noqawan khuska kanaykichejpaj. 

4Qankunataj, maymanchus rishani, chayman pusaj ñanta rejsinkichejña, nispa. 

5Tomastajrí Jesusta nerqa: Tukuyta Kamachej, mana yachaykuchu 
maymanchus rishasqaykita. Imaynatataj chayman pusaj ñanta rejsisqaykuri? 
nispa. 

6Chantá Jesús kuticherqa: Noqa ñan kani, cheqa kajtaj, kawsaytaj. Mana pipis 
Tata Diosman chayayta atinchu, mana noqanejta rispaqa. 

7Noqatachus rejsiwankichej chayqa, Tataytapis rejsillankichejtaj. 
Kunanmantapacha payta rejsinkichej, imajtinchus payta rikushankichej, nispa. 

8Chantá Felipe payta nerqa: Tukuyta Kamachej, Tata Diosta rikuchiwayku, 
chaywantaj sonqo junt'asqa kasqayku, nispa. 

9Jesustajrí payman kuticherqa: Felipe, chhika unaytaña qankunawan kashajtiy, 
manarajpunichu rejsiwanki? Pichus noqata rikuwajqa Tataytapis rikullantaj. 
Jinaqa, imaraykutaj nishanki: Tata Diosta rikuchiwayku, nispari? 

10Felipe, Tatayqa noqawan ujchasqa kawsan, noqataj payman ujchasqa 
kawsani. Imatachus willaykichej, chaytaqa mana noqallamantachu parlani. 
Aswanpis noqawan ujchasqa kawsaj Tata Diosmin imatachus ruwananta 
noqanejta ruwan. 

11Creewaychej noqaqa Tata Dioswan ujlla kasqayta, Tata Diostaj noqawan ujlla 
kasqanta. Manachayrí, ruwasqayta rikuspalla, noqapi atinikuychej. 

12Kayta sut'ita niykichej: Pichus noqapi atinikojqa, paypis noqaj ruwasqayta 
ruwallanqataj. Chaypis astawanraj ruwanqa, imaraykuchus noqaqa Tata 
Dioswan kanaypaj rishani. 

13Chantá sutiypi imatachus Tata Diosmanta mañakusqaykichejta noqa ruwasaj, 
Tata Dios Churinnejta jatunchasqa kananpaj. 

14Imallatapis noqaj sutiypi mañakunkichej, noqataj chayta ruwasaj, nispa. 

Santo Espirituta kachamunanta Jesús nin 

15Jesús yachachisqankunata nillarqataj: Munakuwankichejchus chayqa, 
kamachisqaykunata kasuychej. 

16Noqataj Tata Diosmanta mañasaj waj Sonqochajta kachamunanta, paytaj 
wiñaypaj qankunawan kanqa. 

17Santo Espiritoqa imachus cheqa kajta yachachisonqachej. Diosman mana 
kutirikojkuna mana payta Yanapajninkuta jina jap'iyta atinkuchu, 
imaraykuchus payta mana rikunkuchu nitaj rejsinkuchu. Qankunatajrí payta 
rejsinkichejña, imaraykuchus qankunawan kashan, qankunapitaj 
tiyakonqapuni. 

18Mana sapaykichejta saqesqaykichejchu, manachayqa qankunawan kanaypaj 
kutirimusaj. 

19Uj chhikamantawan Diosman mana kutirikojkunaqa manaña 
rikuwanqankuchu. Qankunarí rikuwankichej. Noqa kawsasqayraykutaj 
qankunapis kawsallankichejtaj. 

20Chay p'unchay chayamojtin yachankichej noqaqa Tatayman ujchasqa 
kasqayta. Ajinata qankunapis noqaman ujchasqa kankichej, imaynatachus 
noqapis qankunaman ujchasqa kasaj, ajinata. 

21Pichus kamachisqayta jap'ikun, kasuntaj, chaymin cheqatapuni 
munakuwajqa. Noqata munakuwajtataj Tatay munakonqa. Noqapis payta 
munakullasajtaj, imaynachus kasqaytataj payman rejsichikusaj, nispa. 

22Chantá Judas, mana Iscariote kajchu, Jesusta taporqa: Tukuyta Kamachej, 
imaraykutaj noqallaykuman rejsichikunki, manataj Diosman mana 
kutirikojkunamanri? nispa. 

23Jesustaj kuticherqa: Noqata munakuwajqa nisqayta kasonqa, Tataytaj payta 
munakonqa. Chantá payman jamusqayku, paywantaj tiyakusqayku. 

24Mana munakuwajrí nisqayta mana kasunchu. Uyarerqankichej, chay 
parlasqayqa mana noqajllatachu, astawanqa kachamuwaj Tataypata. 

25Qankunawan kashaspa, kay jinamanta nishaykichej. 

26Chaywanpis sonqochaj Santo Espíritu, pitachus sutiypi Tata Dios 
kachamonqa, chaymin tukuy imata yachachisonqachej, yuyarichisonqachejtaj 
tukuy imatachus qankunaman nisqayta. 

27Noqaqa sonqo tiyasqa kayta qoykichej. Noqaj qosqay sonqo tiyasqa kaytaj 
mana runakunaj qosqan jinachu. Chayrayku ama imamantapis 
phutikuychejchu, nitaj manchachikuychejchu. 

28Kay nisqayta uyarerqankichejña: Rishani chaypis, qankunaman 
kutimullasajtaj, nispa. Sichus munakuwankichejman chayqa, Tata Diosman 
rishasqaymanta kusikuwajchej, imaraykuchus payqa noqamanta kuraj. 

29Chaywanpis kunan manaraj junt'akushajtin, chay tukuyta willashaykichej. 
Ajinamanta junt'akojtin, chay nisqay ajinapuni kasqanta yachankichej. 

30Manaña qankunawan anchata parlasajchu, imaraykuchus kay pachata 
kamachej jamushanña. Chaywanpis payqa atipanawanpaj mana atiyniyojchu. 

31Ajina kanan tiyan, runakuna yachanankupaj noqa Tata Diosta munakusqayta. 
Yachallanqankutaj paypa kamachiwasqanta ruwasqayta, nispa. Chayta 
niytawantaj, Jesús nerqa: Sayariychej, jaku ripuna, nispa. 

Juan 15 

Jesusqa sumaj uva sach'a jina 

1Jesús yachachisqankunata nillarqapuni: Noqaqa sumaj uva sach'a jina kani, 
Tataytaj uva huertata qhawaj jina. 

2Noqaman ujchasqa kaj yura, sichus mana poqon chayqa, Tatay k'uturparenqa. 
Poqoj yuratarí, podaspa llimphuchanqa, astawan poqonanpaj. 

3Qankuna llimphuchasqaña kankichej noqaj parlasqayrayku. 

4Chaywanpis noqallamanpuni ujchasqa kaychej, imaynatachus noqapis 
qankunawan ujchasqa kani, ajinata. Imaynatachus yura uva sach'aman mana 
ujchasqa kaspa, sapallanmanta mana poqoyta atinchu, ajinallatataj qankunapis 
Diospa munasqanta ruwayta mana atinkichejchu, manachus noqaman 
ujchasqallapuni kankichej chayqa. 

5Noqa uva sach'a jina kani, qankunataj chay uva sach'aj yuran jina kankichej. 
Pillapis noqaman ujchasqallapuni kaj, noqataj payman, chaymá ashkhata 
poqonqa. Chaywanpis sichus qankunamanta pillapis noqamanta t'aqakun 
chayqa, mana imatapis ruwayta atenqachu. 

6Mana noqaman ujchasqallapuni kajqa k'utusqa yura jina huertamanta 
jawaman wijch'usqa kanqa, ch'akiponqataj. Chay wijch'usqa yurakunata 
tantaspataj, runaqa ninaman wijch'un. 

7Sichus qankuna noqaman ujchasqallapuni kaspa, tukuy nisqayta kasunkichej 
chayqa, munasqaykichejta Diosmanta mañakuychej, paytaj qosonqachej. 

8Maypachachus qankuna uva yura jina ashkha poqoyniyoj kankichej 
chaypacha, cheqapuni yachachisqay kasqaykichejta yachayta qoshankichej, 
chaynejtataj Tatay jatunchasqa kanqa. 

9Imaynatachus Tata Dios noqata munakuwan, ajinallatataj noqapis qankunata 
munakuykichej. Ajinaqa qankunapis kasuwaspa puriychej 
munakususqaykichejmanta ama karunchakunaykichejpaj. 

10Munakususqaykichejman jina kawsanaykichejpaj, kamachisqaykunata 
kasunaykichej tiyan, imaynatachus noqapis Tataypa kamachiwasqanta 
kasuspa munakuyninpi kawsani, ajinata. 

11Chaykunata niykichej noqawan khuska mayta kusikunaykichejpaj, chay 
kusikuytaj sonqoykichejmanta phullchirenqa. 

12Kaytamin kamachiykichej: Qankunapura munakuychej, imaynatachus noqa 
munakuykichej, ajinata. 

13Pillapis kawsaqenkunarayku wañojqa imaynatapunichus paykunata 
munakusqanmanta yachayta qon. 

14Qankunataj kawsaqeykuna kankichej, sichus kamachisqayta kasunkichej 
chayqa. 

15Manaña wata runay nisqaykichejchu, imaraykuchus wata runaqa patronnin 
imatachus ruwasqanta mana yachanchu. Manachayqa kawsaqeykuna 
nisqaykichej, imaraykuchus Tataypa tukuy ima niwasqanta rejsichiykichej. 

16Mana qankunachu ajllawarqankichej, aswanpis noqa qankunata 
ajllarqaykichej. Chantá churarqaykichej, rispa ashkha poqoyniyoj yura jina 
kanaykichejpaj, chay ruwasqaykichejtaj unaypaj kananpaj. Ajinamanta tukuy 
imatachus noqaj sutiypi Tata Diosmanta mañakusqaykichejta pay qosonqachej. 

17Ujtawan kamachiykichej: Purajmanta munakuychej, nispa. Ajinata Jesús 
yachachisqankunata nerqa. 

Runakuna Jesusta, chantá yachachisqankunata ima chejnenqanku 

18Jesús nillarqataj: Sichus Diosman mana kutirikojkuna chejnisunkichej 
chayqa, yachaychej noqataraj ñawpajta chejniwasqankuta. 

19Sichus qankuna paykuna jinallataj kawajchej chayqa, munakusunkichejman. 
Qankunarí manaña paykuna jinachu kankichej, imaraykuchus noqa qankunata 
ajllakorqaykichej manaña paykuna jina kanaykichejpaj. Chayraykumin 
paykuna chejnisunkichej. 

20Imatachus qankunaman nisqayta yuyarikuychej: Wata runaqa 
patronninmanta mana aswan kurajchu, nispa. Noqatachus 
qhatiykachawarqanku chayqa, qankunatapis qhatiykachallasonqachejtaj. 
Nisqaytachus kasorqanku chayrí, qankunaj nisqaykichejtapis 
kasullanqankutaj. 

21Paykuna chay tukuyta ruwasonqachej yachachisqay kasqaykichejrayku, 
imajtinchus Diosman mana kutirikojkunaqa pichus Kachamuwajta mana 
rejsinkuchu. 

22Sichus noqa jamuspa, mana paykunaman parlayman karqa chayqa, mana 
juchayojchu kankuman karqa. Kunanrí juchallisqankumanta mana imatapis 
niyta atinkuchu. 

23Pillapis noqata chejnikuwajqa Tataytapis chejnikullantaj. 

24Manachus paykuna ukhupi ni pejpa ruwasqan t'ukunata ruwayman karqa 
chayqa, mana juchayojchu kankuman karqa. Kunanrí t'ukuna ruwasqayta 
rikunkuña. Chaywanpis noqata, Tataytapis chejnikuwayku. 

25Chayqa ajina, Diospa Qhelqachisqanpi kay nisqan junt'akunanpaj: 
Manakajmanta chejnikuwanku, nispa. 

26Noqarí qankunaman Sonqochajta kachamusaj, chay Santo Espiritutaj 
Tataymanta jamuspa, cheqa kajmanta yachachisonqachej. Maypachachus 
Santo Espíritu Tata Diosmanta jamonqa chaypacha, pay noqamantamin 
willanqa. 

27Qankunapis rikojkuna jina noqamanta parlallankichejtaj, imaraykuchus 
qallariymantapacha noqawan karqankichej, nispa. 

Juan 16 

1Chantá Jesús yachachisqankunata nillarqapuni: Noqa kay tukuyta niykichej 
ama noqapi atinikusqaykichejpi sayk'upunaykichejpaj. 

2Qankunataqa judío masiykichejkuna tantakunanku wasimanta 
wijch'usonqachej. Chaypachataj pillapis qankunata wañuchispaqa, yuyanqa 
Diospaj allinta ruwashasqanta. 

3Paykuna ajinata ruwanqanku, imaraykuchus Tata Diosta, chantá noqata ima 
mana rejsiwaykuchu. 

4Kaykunata niykichej, imachus kanan kashan chay pasajtin, kay nisqaymanta 
yuyarikunaykichejpaj. 

Santo Espíritoj ruwanan 

Qallariypi kayta mana nerqaykichejchu, imaraykuchus qankunawanraj 
kasharqani. 

5Kunanrí Kachamuwaj Dioswan kanaypaj kutipushani, manataj 
mayqenniykichejpis tapuwankichejchu: Maymantaj rishankiri? nispa. 

6Astawanqa kayta nisqayrayku sonqoykichejpi may jinata llakikushankichej. 

7Noqarí sut'ita niykichej: Noqa ripunayqa qankunapaj aswan allin kanqa, 
imaraykuchus mana ripuymanchu chayqa, Sonqochaj Santo Espíritu mana 
qankunaman jamunmanchu. Ripusajchus chayrí, payta kachamusqaykichej. 

8Pay jamuspaqa, runakunata reparachenqa kay jinata nispa pantasqankuta: 
Noqaykoqa imachus jucha kasqanta yachayku, yachallaykutaj Diospa 
ñawpaqenpi imachus cheqan kasqanta. Chantá Dios runata imamantachus 
juchachananta yachallaykutaj, nispa. 

9Santo Espiriturí juchallisqankumanta reparachenqa, imaraykuchus paykuna 
juchayoj kanku noqapi mana atinikuyta munasqankurayku. 

10Reparachillanqataj noqaqa mana juchayoj cheqan kasqayta, imaraykuchus 
Tatayman kutipushani, qankunataj manaña kay pachapi rikuwankichejchu. 

11Jinallatataj Santo Espiritoqa runata reparachenqa Diosqa pichus kay pachapi 
kamachejta ñapis juchachasqantaña. 

12Qankunaman parlanayqa ashkharaj kashan. Chaywanpis kunan chay tukuyta 
ninayqa qankunapaj anchaña kanman. 

13Jinapis Diosmanta cheqa kajta parlaj Santo Espíritu jamuspa, cheqa kajta 
yachachisonqachej, imaraykuchus mana paypa sutillanpichu parlanqa, 
astawanqa Tata Diosmanta tukuy uyarisqanta parlanqa. Qankunamantaj 
imachus qhepanejman jamunantapis sut'inchasonqachej. 

14Pay noqata jatunchawanqa, imaraykuchus noqaj nisqayta jap'ispa, 
chaytapuni yachachisonqachej. 

15Tukuy ima Tataypata kajqa noqajllatataj. Chayrayku nerqani Santo Espíritu 
noqamanta tukuy imata qankunaman yachachisunaykichejta. 

16Tumpamantawan manaña rikuwankichejchu, chaymanta uj 
chhikamantawanrí watej rikullawankichejtaj, nispa. Ajinata Jesús nerqa. 

Llakikuyninku kusiyman tukonqa 

17Chaypacha Jesuspa wakin yachachisqankuna tapunakorqanku: Imatataj Jesús 
niyta munawanchej: Tumpamantawan mana rikuwankichejchu, chaymanta uj 
chhikamantawanrí watej rikullawankichejtaj, imaraykuchus Tataypaman 
kutipushani, nispari? 

18Ima niytataj munan: Tumpamantawan, nispari? Ajinata nispa, imatachus pay 
niyta munasqanta mana yachanchejchu, nispa. 

19Chaymanta tapukuyta munasqankuta reparaspa, Jesús paykunata nerqa: 
Tumpamantawan manaña rikuwankichejchu, chaymanta uj chhikamantawanrí 
watej rikullawankichejtaj, nispa nisqayraykuchu tapunakushankichej? 

20Kayta sut'ita niykichej: Waqankichej, llakikunkichejtaj, chaykamataj Diosman 
mana kutirikojkuna kusikonqanku. Chaywanpis qankuna llakisqapis 
kashaychej, aswan qhepanejman llakiyniykichejqa kusikuyman tukonqa. 

21Kayta nisunman: Onqoj warmeqa onqokushaspa ñak'arin. Jinapis wawata 
paqarichikuytawanñaqa nanayninmanta qonqapun, wawan paqarisqanmanta 
kusikusqanrayku. 

22Ajinallatataj qankunapis kunan llakikushankichej. Chaywanpis uj kutitawan 
rikusqaykichej, sonqoykichejtaj kusikonqa, manataj pipis chay kusikuyta 
qankunamanta qhechuyta atenqachu. 

23Chaypacha manaña imatapis tapuwankichejchu. Kayta sut'ita niykichej: 
Imatachus sutiypi mañakojtiykichejqa, Tatay qosonqachej. 

24Kunankama mana imatapis sutiypi mañakunkichejrajchu. Mañakuychej ari, 
jap'inkichejtaj, sonqoykichej kusikuywan junt'asqa kananpaj. 

Jesusqa Diospa contranpi yuyaykunata atipan 

25Kay tukuyta rijch'anachinawan parlarqaykichej. Chaywanpis kaymanta mana 
unaymanchu manaña rijch'anachinawanchu parlasqaykichej, aswanpis Tata 
Diosmanta sut'ita parlasqaykichej. 

26Chaypachaqa qankunarayku Tataymanta mañapusunay manaña 
necesariochu kanqa, imajtinchus qankuna kikiykichej Tata Diosmanta 
mañakunkichej noqata qhatiwajkuna kasqaykichejrayku. 

27Tata Diosniy pay kikin munakusunkichej, imaraykuchus noqata 
munakuwankichej, Tata Diosmanta jamusqaytataj tukuy sonqo creenkichej. 

28Tata Dios kachamuwasqanrayku noqa kay pachaman jamorqani, kunantaj 
kay pachata saqespa, Tataywan kanaypaj kutishani, nispa. 

29Chantá Jesuspa yachachisqankuna nerqanku: Kunanqa sut'ita parlashanki, 
manataj rijch'anachinawanchu. 

30Kunan yachayku tukuy imata yachasqaykita, manataj pipis imata tapusunan 
kanchu. Chayrayku Tata Dios kachamususqanta tukuy sonqo creeyku, nispa. 

31Jesustajrí paykunaman kuticherqa: Kunanqa noqapi atinikunkichejchu? 

32Chay p'unchay chayamushanña, chayamunñapis, chaypachataj qankuna 
ch'eqerasqa kankichej. Sapa ujpis munasqaykichejman jina ripunkichej, 
noqatataj sapayta saqerpariwankichej. Chaywanpis mana sapaychu kasaj, 
imaraykuchus Tatayqa noqawan kashan. 

33Kay tukuyta niykichej, noqaman ujchasqa kaspa, sonqoykichej tiyaykusqa 
kanaykichejpaj. Kay pachapeqa llakiykunata, chantá pisipaj qhawasqa kayta 
ima ñak'arinkichej. Chaywanpis sonqoykichejpi kallpachakuychej, 
imaraykuchus noqaqa Diosman mana kutirikojkunaj tukuy yuyasqankuta 
atipaniña, nispa. 

Juan 17 

Jesús yachachisqankunarayku Diosmanta mañapun 

1Jesús chay tukuy imata parlaytawan, patata qhawaspa, nerqa: Tatáy, 
Churiykita jatunchanayki p'unchay chayamunña, qantapis Churiyki 
jatunchasunanpaj. 

2Churiykiman qan atiyta qorqanki, tukuy runata kamachinanpaj, wiñay 
kawsaytataj qonanpaj, pikunatachus payman qorqanki, chaykunaman. 

3Paykuna wiñay kawsayman yaykunku, maypachachus qanpi, chantá noqapi 
atinikunku, chaypachalla. Qanpi atinikunanku tiyan, imajtinchus qan uj k'ata 
cheqa kaj Dios kanki. Noqapipis atinikunallankutaj tiyan, imajtinchus noqaqa 
qanpa kachamusqayki Jesucristo kani. 

4Noqa kay pachapi qanta jatuncharqayki, imaraykuchus imatachus ruwanayta 
kamachiwasqaykita junt'aniña. 

5Kunantaj Tatáy, qayllaykipi jatunchaway, imaynatachus qanwan jatunchasqa 
karqani manaraj kay pacha ruwasqa kashajtin, ajinata. 

6Kay pachamanta qowasqayki runakunaman noqa pichus kasqaykita 
rejsicherqani. Paykuna qanpatapuni karqanku, qopuwarqankitaj, paykunataj 
nisqaykita kasorqanku. 

7Kunantaj yachankuña tukuy ima qowasqaykeqa qanmantamin kasqanta. 

8Imatachus willanayta niwasqaykita noqa paykunaman willarqani, paykunataj 
chayta jap'ikorqanku. Jinallataj paykuna yachanku noqa qanmantapuni 
jamusqayta, jinataj qan kachamuwasqaykita creenku. 

9Noqaqa mana pikunachus noqapi mana atinikuyta munajkunaraykuchu 
mañakuyki, manachayqa pikunatachus qan qowarqanki, chaykunaraykulla, 
imaraykuchus paykunaqa qanpata kanku. 

10Tukuy noqajta kajkunaqa qanpata kanku, qanpata kajkunataj noqajta. Noqaj 
jatunchasqa kasqaytaj paykunanejta sut'ita rikuchikun. 

11Noqa manaña kay pachapichu kasaj. Paykunataj kay pachapi 
qhepakonqanku, noqatajrí qanman jampusaj. May llimphu kaj Tatáy, noqapi 
atinikojkunata atiyniykiwan waqaychay, paykuna uj sonqolla kanankupaj, 
imaynatachus qanwan noqawan ujlla kanchej, ajinata. 

12Kay pachapi paykunawan kashaspaqa, noqa atiyniykiwan paykunata 
waqaycharqani, pikunatachus qowarqanki, chaykunata. Manataj mayqenpis 
chinkarqachu, manachayqa chinkananpaj churasqa kajlla, ajinamanta Diospa 
Qhelqachisqan junt'akunanpaj. 

13Kunantaj, maypichus qan kashanki, chayman kutimpushani. Kay pachapi 
kashaspa, noqaqa qhatiwajkunaman kaykunata nerqani, paykuna noqa jina 
manchay kusisqa kanankupaj. 

14Nisqaykita paykunaman willarqani. Diosman mana kutirikojkunatajrí 
paykunata chejnerqanku, imaraykuchus manaña paykuna jinachu kanku. 
Noqapis manallataj paykuna jinachu kani. 

15Mana noqata qhatiwajkunata kay pachamanta orqhonaykitachu mañakuyki, 
manachayqa paykunata Supaymanta waqaychanaykita. 

16Paykunaqa, Diosman mana kutirikojkuna imaynatachus yuyanku, mana 
jinatachu kawsanku, noqapis manallataj chaykunaj yuyasqankuman jinachu 
kawsani. 

17Tatáy, nisqaykeqa cheqapuni. Kunantaj nisqaykita kasusqankurayku 
paykunata qanpaj t'aqay. 

18Jinaqa imaynatachus qan kay pachaman kachamuwarqanki, ajinallatataj 
noqapis paykunata tukuy runaman nisqaykita willanankupaj kachani. 

19Paykunarayku wañunaypaj kawsayniyta qanman jaywayki, ajinamanta 
paykunapis cheqa kajta jap'ikusqankunejta qanpaj t'aqasqallataj kanankupaj. 

20Mana paykunallapajchu mañakuyki, aswanpis pikunachus paykunaj 
willasqankunejta noqaman kutirikamonqanku, chaykunapajpis. 

21Mañakuyki paykunapura ujchasqallapuni kanankuta. Imaynatachus Tatáy, 
qanwan, noqawan ujchasqa kanchej, ajinallatataj paykunapis noqanchejman 
ujchasqapuni kachunku, ajinamanta tukuy runakuna qan kachamuwasqaykita 
yachanankupaj. 

22Qan atiyta qowarqanki, noqataj chay atiyllatataj noqata qhatiwajkunaman 
qorqani, noqanchej jina ujlla kanankupaj. 

23Noqaqa paykunaman ujchasqa kashani, qantaj noqaman. Ajinamanta 
paykuna uj sonqolla kanqanku, tukuy runakuna yachanankupaj qan 
kachamuwasqaykita. Yachallanqankutaj qan paykunata munakusqaykita, 
imaynatachus noqatapis munakuwanki, ajinata. 

24Tatáy, munani qowasqayki kajkuna, maypichus noqa kasaj, chaypi noqawan 
kanankuta. Chaypacha qowasqayki jatun kayniypa lliphipiyninta rikuyta 
atenqanku, imaraykuchus manaraj kay pacha ruwasqa kashajtin, qan 
munakuwarqanki. 

25Tatáy, cheqanpuni kanki. Chaywanpis qanman mana kutirikojkuna 
justiciaykita mana rejsinkuchu. Noqatajrí rejsiyki, qhatiwajkunapis qan 
kachamuwasqaykita yachanku. 

26Noqaqa paykunaman pichus kasqaykita rejsicherqani. Chantá astawanraj 
rejsichisajpis, imaynatachus noqata munakuwanki, ajinallatataj paykunapis 
ujkunata munakunankupaj. Chaypachataj paykuna noqaman ujchasqallapuni 
kanqanku, nispa. Ajinata Jesús Tata Diosmanta mañakorqa. 

Juan 18 

Kurajkuna Jesusta jap'ichinku 

(Mt 26.47-56; Mc 14.43-50; Lc 22.47-53) 

1Tata Dioswan parlarikuyta tukuytawan, Jesusqa yachachisqankunawan ima 
Cedrón wayq'o chimpaman rerqanku. Chaypi olivo sach'ayoj huerta karqa, 
chaymantaj Jesús, yachachisqankunawan ima yaykorqanku. 

2Jesusta jap'ichej Judaspis chay cheqata rikullasqataj, imaraykuchus Jesús, 
yachachisqankunawan ima ashkha kutita chaypi tantakoj kanku. 

3Chayrayku Judasqa chaypi kaj Romamanta ashkha soldado pusarisqa 
chayamorqa, Templota qhawaj soldadokunawan ima. Chaykunata fariseokuna, 
chantá kuraj sacerdotekuna ima kachamusqanku. Paykuna nina jachonniyoj, 
lamparakunayoj, chantá armayoj ima jamorqanku. 

4Jesusrí chay tukuy ima payta qhatirinanta yacharqaña. Chayrayku 
ñawpaykuspa, paykunata taporqa: Pitataj mask'ashankichejri? nispa. 

5Paykunataj kuticherqanku: Nazaretmanta Jesusta mask'ashayku, nispa. 
Jesustaj kuticherqa: Noqa kani chay, nispa. Jesusta jap'ichej Judaspis 
paykunawan kashallarqataj. 

6Noqa kani chay, Jesús nejtinkama, tukuyninku ithirispa, pampaman 
choqakorqanku. 

7Chantá Jesús ujtawan tapullarqataj: Pitataj mask'ashankichejri? nispa. 
Paykunataj kuticherqanku: Nazaretmanta Jesusta mask'ashayku, nispa. 

8Jesustaj ujtawan nerqa: Noqa kani, nispa nerqaykichejña. Noqatachus 
mask'ashawankichej chayqa, kay yachachisqaykuna ripunankuta saqeychej, 
nispa. 

9Ajina karqa Jesuspa kay nisqan junt'akunanpaj: Tatáy, pikunatachus 
qowarqanki, chaykunamanta mana ujtapis chinkacherqanichu, nispa. 

10Chaypacha Simón Pedroqa Jesusman kutikuspa, espadanta sik'erqa. Chantá 
kuraj kaj sacerdotej wata runan Malco sutiyojpa paña ninrinta wajtaspa, 
qholurparerqa. 

11Jesustajrí Pedrota nerqa: Espadaykita waqaychakapuy. Sichus Tatay 
ñak'arinayta kamachiwan chayqa, manachu yuyanki ñak'arinaypaj wakichisqa 
kashasqayta? nispa. 

Jesusta kuraj kaj sacerdoteman pusanku 

(Mt 26.57-58; Mc 14.53-54; Lc 22.54) 

12Chaymantataj Romamanta soldadokuna, kamachejninku, jinataj Templota 
qhawaj soldadokuna ima Jesusta jap'ispa, makinta watarqanku. 

13Chantá Jesusta ñawpajta Anaspa wasinman pusarqanku. Anasqa Caifaspa 
suegron karqa, Caifastaj chay wata kuraj sacerdote jina kasharqa. 

14Paymin judiokunaj kurajninkukunaman yuyayta qosqa: Walej kanman tukuy 
runarayku uj runalla wañunan, nispa. 

Pedroqa Jesusta mana rejsejman tukun 

(Mt 26.69-70; Mc 14.66-68; Lc 22.55-57) 

15Jinapi Pedrowan, Jesuspa waj yachachisqanwan ima Jesuspa qhepanta 
rerqanku. Chay yachachisqataj kuraj kaj sacerdotej rejsisqan kasqanrayku, 
Anaspa wasinpa pationman Jesuswan yaykorqa. 

16Pedrotajrí calle punkullapi qhepakorqa. Chantá Jesuspa yachachisqan, pichus 
kuraj kaj sacerdotej rejsisqan kaj, chay llojsimuspa, punkuta qhawaj warmita 
parlapayarqa, jinataj Pedrota pusaykorqa. 

17Chay warmitajrí Pedrota nerqa: Manachu qanpis chay runaj 
yachachisqankunamanta ujnin kankiri? nispa. Pedrotajrí nerqa: Mana chaychu 
kani, nispa. 

18Chaypacha chiri karqa, jinataj, Anaspa kamachinkuna, chantá Templota 
qhawaj soldadokuna ima ninata jap'ichispa, q'oñikusharqanku. Pedropis 
paykunawan khuska q'oñikushallarqataj. 

Anasqa Jesusta tapun 

(Mt 26.59-66; Mc 14.55-64; Lc 22.66-71) 

19Chantá kuraj kaj sacerdoteqa Jesusta taporqa pikunachus yachachisqankuna 
kasqankumanta, chantá imatachus yachachisqanmantawan. 

20Jesustajrí payman kuticherqa: Tukuypa rikunanta runakunaman parlarqani. 
Yachacherqanitaj tantakuna wasikunapi, Templopi ima, maypichus runakuna 
tantakunku chaypi, manataj imatapis pakayllapi parlarqanichu. 

21Jinaqa imaraykutaj noqata tapuwankiri? Parlasqayta uyariwajkunata tapuy 
ari, paykuna imatachus parlasqayta yachanku, nispa. 

22Chayta Jesús nisqantawan, Templota qhawaj soldadokunamanta ujnenqa 
Jesusta uyanpi laq'arqa: Ajinatachu kuraj kaj sacerdoteman kutichina? nispa. 

23Jesustaj payta nerqa: Sichus mana allinta parlani chayqa, niway ari mayqen 
parlasqaychus mana allinchu kasqanta. Sichus parlasqay allin chayrí, 
imaraykutaj laq'awankiri? nispa. 

24Chantá Anasqa kuraj kaj sacerdote Caifasman makin watasqata Jesusta 
pusacherqa. 

Pedro ujtawan Jesusta mana rejsejman tukun 

(Mt 26.71-75; Mc 14.69-72; Lc 22.58-62) 

25Chaykama Pedro ninapi q'oñikushajtin, wakin nerqanku: Manachu qanpis 
chay runaj yachachisqan kanki? nispa. Pedrotajrí nerqa: Mana chaychu kani, 
nispa. 

26Chantá kuraj kaj sacerdotej ujnin kamachin, mayqenpatachus ninrinta Pedro 
qholurparisqa, chay runaj ujnin ayllun Pedrota nerqa: Manachu qanta huertapi 
Jesustawan khuska rikorqayki? nispa. 

27Jinapi Pedroqa ujtawan kuticherqa: Manapuni payta rejsinichu, nispa. Chayta 
nisqantawantaj, gallo waqarqa. 

Jesusta kamachej Pilatoman pusanku 

(Mt 27.1-2,11-14; Mc 15.1-5; Lc 23.1-5) 

28Chantá sut'iyamushajtinña, judiokunaj kurajninkukunaqa Caifaspa 
wasinmanta Jesusta Pilatoj kamachinan wasiman pusarqanku. Chay 
pusajkunarí mana Pilatoj kamachinan wasiman yaykorqankuchu, 
imaraykuchus mana munarqankuchu mana llimphupaj qhawasqa kayta, 
ajinamanta Pascua mikhuyta mikhunankupaj. 

29Chantá kamachej Pilato llojsimuspa, paykunata taporqa: Kay runa imatataj 
ruwarqa noqaman apamunaykichejpajri? nispa. 

30Paykunataj kuticherqanku: Manachus millayta ruwaj runa kanman chayqa, 
mana qanman pusamuykumanchu karqa, nispa. 

31Chantá kamachej Pilato paykunata nerqa: Jina kajtenqa, payta pusaspa, 
kamachisqa qhelqaykichejman jina juzgaychej, nispa. Judiokunaj 
kurajninkukunatajrí nerqanku: Noqaykoqa mana pitapis wañuchisqa kananpaj 
juchachayta atiykuchu, nispa. 

32Ajinata Jesuspa nisqan junt'akorqa, imaraykuchus Jesús imaynatachus 
wañunanta nisqaña. 

33Chantá kamachej Pilato kamachinan wasiman kutiykorqa, Jesusta 
wajyaspataj, taporqa: Qanchu judiokunaj kuraj kamachejninku kanki? nispa. 

34Jesustaj payta nerqa: Qanllamantachu chayta ninki, chayrí wajkunachu noqa 
kuraj kamachej kasqayta nerqasunku? nispa. 

35Chantá kamachej Pilato Jesusman kuticherqa: Noqa judiochu kani, imatajri? 
Llajta masiykikuna, chantá kuraj sacerdotekuna ima kayman pusamusunku, 
noqa juzgasunaypaj. Imatataj ruwarqankiri? nispa. 

36Jesustaj kuticherqa: Noqaqa mana kay pachapi kamachejkuna jinachu kani. 
Kay pachapichus kamachiyta munayman chayqa, noqata qhatiwajkuna 

maqanakunkuman judiokunaj kurajninkukuna ama jap'inawankupaj. Noqarí 
mana kay pachapi kamachejkuna jinachu kani, nispa. 

37Chaymanta kamachej Pilato payta taporqa: Chantá qanqa kuraj kamachejchu 
kanki? nispa. Jesustaj kuticherqa: Qan nishanki noqa kuraj kamachej kasqayta. 
Noqatajrí kay pachaman jamorqani cheqa kajmanta willanaypaj. Cheqa kajta 
tukuy kasojkunaqa nisqayta uyarinku, nispa. 

38Chantá kamachej Pilato tapullarqataj: Chay cheqa kaj imatajri? nispa. 

Jesusta wañuchisqa kananpaj juchachanku 

(Mt 27.15-31; Mc 15.6-20; Lc 23.13-25) 

Chayta niytawan, Pilatoqa jawapi kashaj judiokunaman kutispa, nerqa: Kay 
runata juchachanapaj jina mana imatapis tarinichu. 

39Chaywanpis qankuna usuykichejman jina yachankichej, Pascua raymipi uj 
presota kacharinapuni kasqanta. Qankuna munawajchejchu kuraj 
kamachejniykichejta kacharipunayta? nispa. 

40Chayta Pilato nejtinrí, tukuy qhaparerqanku: Chay runataqa ama, Barrabasta 
kachariy, nispa. Barrabasqa runa wañuchi, suwataj karqa. 

Juan 19 

1Chantá Pilatoqa Jesusta jasut'icherqa. 

2Soldadokunataj khishkamanta uj pilluta simp'aspa, Jesuspa umanman 
churaykorqanku, chantá puka patanchanatawan churaykullarqankutaj. 

3Chantá alqochakuspa, qhaparerqanku: Jallalla, judiokunaj kuraj 
kamachejninku, nispa. Jinallataj Jesusta uyanpi laq'arqanku. 

4Chaymanta kamachej Pilato ujtawan llojsimuspa, tantasqa judiokunata nerqa: 
Kunan kay runata ujtawan jawaman pusamusaj. Chaywanpis sut'ita niykichej: 
Noqaqa kay runajta mana ima juchantapis tarinichu, nispa. 

5Jesustaj llojsimorqa, umanpi khishka pilluyoj, chantá puka patanchanawan 
qhatasqa. Pilatotaj nerqa: Kaymá chay runaqa, nispa. 

6Chaypacha kuraj sacerdotekuna, chantá Templota qhawaj soldadokuna ima 
Jesusta rikuytawan, kutin kutinta qhaparerqanku: Cruzman chakatasqa 
kachun, nispa. Jinapi Pilato nerqa: Qankuna apakapuychej, cruzmantaj 
chakataychej. Noqarí kay runapi mana ima juchantapis tarinichu, nispa. 

7Judiokunaj kurajninkukunatajrí kuticherqanku: Diosqa kamachisqankunata 
qhelqasqata qowarqayku, chayman jinataj kay runa wañuchisqapuni kanan 
tiyan, Diospa Churin kasqanta nisqanrayku, nispa. 

8Chay nisqankuta uyarispa, Pilato astawan mancharikorqa. 

9Kamachinan wasiman Jesusta pusaspataj, payta taporqa: Maymantataj qan 
kankiri? nispa. Jesustajrí mana ni imata kuticherqachu. 

10Chantá Pilato nerqa: Manachu imatapis niwanki? Manachu yachanki noqa 
atiyniyoj kasqayta kacharichisunaypaj, chayrí cruzman 
chakatachisunaypajpis? nispa. 

11Jesustaj kuticherqa: Mana imatapis contraypi ruwayta atiwajchu, manachus 
Dios atiyta qosunkiman chayqa. Chayrayku pichus noqata qanman 
jaywaykuwajqa qanmanta aswan juchayoj, nispa. 

12Chaymantapacha Pilatoqa Jesusta kacharipuyta munasharqa. Judiokunatajrí 
qhaparerqanku: Chay runatachus kacharinki chayqa, mana Romapi kuraj 
kamachej Cesarman sayasqachu kanki. Pillapis kuraj kamachej kasqanta nejqa 
Cesarman contranpi kashan, nispa. 

13Chayta uyariytawan, Pilatoqa watej jawaman Jesusta pusarqa. Chantá 
maypichus justiciata ruwananpaj tiyakoj, chaypi tiyarikorqa, rumiwan losasqa 
cheqapi. Chaynejta hebreo rimaypi “Gabata”, nispa sutichaj kanku. 

14Chaypacha Pascua raymita ruwanapaj wakichikuna p'unchay karqa, chawpi 
p'unchay jina. Pilatotaj judiokunata nerqa: Kayqa kuraj kamachejniykichej, 
nispa. 

15Paykunatajrí qhaparerqanku: Llajtamanta jawaman orqhospa, cruzman 
chakatachimullayña, nispa. Pilatotaj paykunata nerqa: Kuraj 
kamachejniykichejtachu cruzman chakatachisaj? nispa. Kuraj 
sacerdotekunataj kuticherqanku: Mana waj kuraj kamachejniyku kanchu 
Romapi kuraj kamachej Cesarmanta astawanqa, nispa. 

16Chantá Pilatoqa judiokunaj kurajninkukunaj nisqankuta kasuspa, Jesusta 
soldadokunaman jaywaykorqa cruzman chakatanankupaj. Paykunataj Jesusta 
jap'ispa, chakatanankupaj aparqanku. 

Jesusta cruzman chakatanku 

(Mt 27.32-44; Mc 15.21-32; Lc 23.26-43) 

17Chantá Jesús cruznin lijrarisqa llajtamanta llojserqa, T'ojlu Moqo nisqa 
cheqaman. Chaynejta hebreo rimaypi “Gólgota” nillajtaj kanku. 

18Chaypitaj Jesusta cruzman chakatarqanku. Jinallataj iskay runakunata 
chakatallarqankutaj, ujninta pañanman, ujnintataj lloq'enman, Jesustataj 
chawpiman. 

19Pilatotaj cruzman uj qhelqasqata churacherqa. Chay qhelqasqa ajinata 
nisharqa: “Kayqa Nazaretmanta Jesús, judiokunaj kuraj kamachejninku”, nispa. 

20Ashkha runa chay qhelqasqata ñawirerqanku, imaraykuchus llajta qayllapi 
Jesusta chakatasqanku. Chay qhelqasqataj kinsa rimaypi qhelqasqa karqa: 
Hebreo rimaypi, latinpi, chantá griego rimaypi ima. 

21Judiokunaj kuraj sacerdotenkunarí Pilatota nerqanku: Ama qhelqaychu: 
Judiokunaj kuraj kamachejninku, nispa. Aswanpis qhelqawaj: Noqaqa 
judiokunaj kuraj kamachejninku kasqayta nini, nispa nisqanta. 

22Pilatorí paykunaman kuticherqa: Mana. Imatachus qhelqasqayqa 
qhelqasqaña. Ajinalla kakuchun, nispa. 

23Jesusta cruzman chakataytawan, soldadokunaqa p'achanta tawaman 
t'aqaspa, rak'inakorqanku, sapa ujpaj ujkama. Jinapis ukhunchana p'achanqa 
patamanta urakama uj awasqalla karqa, manataj sirasqachu. 

24Chayrayku soldadokuna ninakorqanku: Kaytaqa ama llik'inachu. Walej 
kanman suerteta choqananchej, pipajchus kananta yachananchejpaj, nispa. 
Ajinata junt'akorqa, imachus Diospa Qhelqachisqanpi nin, chay: P'achayta 
rak'inakorqanku, p'achayraykutaj suerteta choqarqanku, nispa. 
Soldadokunataj ajinata ruwarqanku. 

25Jesús cruzpi chakatasqa kasharqa, chay qayllapi kasharqanku maman, 
mamanpa ñañan, Cleofaspa warmin María, chantá María Magdalena ima. 

26Jinapi Jesús mamanta chaypi sayashajta rikorqa, rikullarqataj paypa 
qayllanpi munasqa yachachisqan kashajta. Chantá mamanta nerqa: Mamáy, 
kunanmantapacha pay churiyki jina kanqa, nispa. 

27Chantá yachachisqantañataj nerqa: Payqa kunanmantapacha mamayki jina 
kanqa, nispa. Chaymantapacha Jesuspa yachachisqanqa Mariata wasinman 
pusakaporqa. 

Jesús wañun 

(Mt 27.45-56; Mc 15.33-41; Lc 23.44-49) 

28Chay qhepata Jesús imachus ruwanan tukuychasqaña kasqanta yachaspa, 
Diospa Qhelqachisqan junt'akunanpaj nerqa: Yakumanta ch'akishawan, nispa. 

29Chaypi k'allku vinoyoj uj yuru kasharqa. Chantá chaypi kajkunamanta 
ujninkoqa esponjata chay k'allku vinoman chhapuykuytawan, k'aspiman 
wataykuspa, Jesuspa siminman qayllaykucherqa. 

30Jesustaj chay k'allku vinota llamiytawan, nerqa: Imachus ruwanayta 
tukuychaniña, nispa. Chantá umanta liwiykuspa, wañuporqa. 

Jesusta lanzawan t'ojsinku 

31Chaypacha Pascua raymi ruwana ñawpaj p'unchay karqa. Chayrayku 
judiokuna samarina p'unchaypi ayakuna cruzpi warkhurayananta mana 
munarqankuchu, paykunapaj ancha jatun p'unchay kasqanrayku. Chayrayku 



2157 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

judiokunaj kurajninkukuna Pilatomanta mañakorqanku kamachinanta 
chakatasqakuna usqhayta wañunankupaj chakinkuta p'akiranankuta, 
chaymantataj ayakunata cruzmanta urayk'uchinankuta. 

32Soldadokunataj rispa, pikunachus Jesuswan khuska chakatasqa karqanku, 
chaykunaj chaki senqankuta ujmanta uj p'akirarqanku. 

33Jesusman qayllaykusparí, payta wañusqataña tariparqanku. Chayrayku chaki 
senqanta manaña p'akerqankuchu. 

34Chaywanpis ujnin soldado lanzawan Jesuspa wajtannin chaynejta t'ojserqa, 
chay kikinpachataj yawar, yaku ima surumorqa. 

35Chayta rikojqa testigo jina imatachus rikusqanta willarqa, chay willasqantaj 
mana llullachu. Payqa maychus kajta parlan, qankuna chayta 
jap'ikunaykichejpaj. 

36Chay karqa Diospa Qhelqachisqanpi nisqan junt'akunanpaj: Tullunmanta ni 
ujpis p'akisqachu kanqa, nispa. 

37Diospa Qhelqachisqanpi wajnejpi nillantaj: Pitachus lanzawan t'ojsisqankuta 
qhawanqanku, nispa. 

Jesuspa ayanta p'ampanku 

(Mt 27.57-61; Mc 15.42-47; Lc 23.50-56) 

38Chay tukuy ima qhepata, Arimatea llajtayoj José Jesuspa ayanta 
apakapunanpaj Pilatomanta mañakorqa. Joseqa judiokunaj kurajninkukunata 
manchachikusqanrayku pakayllamanta Jesusta qhatisqa. Chantá Pilatoqa 
Josejpa mañakusqanta uyarerqa, Josetaj Jesuspa ayanta apakaporqa. 

39Nicodemopis jamullarqataj, pichus uj tuta jamuspa Jesusta watukusqa, chay. 
Payqa kinsa chunka kilo jina mirrata, aloetawan chajrusqata apamorqa. 

40Paykunataj Jesuspa ayanta jap'iytawan, chay chajrusqa sumaj q'apashaj 
jawinawan churaykuspa, sabanawan mayt'uykorqanku, imaynatachus 
judiokuna ayata p'ampayta yachaj kanku, chay usuman jina. 

41Chantá, maypichus Jesusta chakatarqanku, chaynejpi uj huerta karqa. 
Chaypitaj mosoj aya p'ampana karqa, chaymantaj mana pitapis 
p'ampasqankurajchu. 

42Jinapi judiokuna Pascua raymita ruwanapaj wakichikuna p'unchay 
kasqanrayku, Jesuspa ayanta chay aya p'ampanaman churarqanku, 
imaraykuchus qayllallapi karqa. 

Juan 20 

Jesús kawsarimpun 

(Mt 28.1-10; Mc 16.1-8; Lc 24.1-12) 

1Semana qallariy p'unchay sut'iyashajtin, María Magdalena rerqa, Jesús 
maypichus p'ampasqa karqa, chayman. Jinapi aya p'ampana punkupi rumitaqa 
tanqarparisqata rikorqa. 

2Chantá María usqhay usqhayta Simón Pedroman rerqa, Jesuspaj munasqa 
yachachisqanmanwan ima. Paykunatataj nerqa: Tukuyta Kamachej Jesuspa 
ayanta pikunachari apakapusqanku, manataj yachaykuchu maymanchus 
churasqankuta, nispa. 

3Chayta uyarispa, Pedrowan, chay yachachisqawan ima aya p'ampanaman 
rerqanku. 

4Iskayninku phawitalla rerqanku, chay uj yachachisqarí astawan phawaspa, 
Pedrota atiparqa, ñawpajtataj aya p'ampanaman chayarqa. 

5Chantá k'umuykuspa, aya p'ampanata qhawaykorqa, jinaspataj sabanata 
suk'asqata rikorqa. Chaywanpis mana yaykorqachu. 

6Qhepanta Simón Pedro chayaspataj, aya p'ampana ukhuman yaykuykorqa. 
Paypis sabanata chaypi churasqata rikullarqataj. 

7Jesuspa uman qhatasqa karqa, chay pañotapis mana sabanawan khuskatachu 
rikorqa, aswanpis wajnejpi suk'asqata. 

8Chaymanta pichus ñawpajta aya p'ampanaman chayasqa, chay yachachisqapis 
yaykullarqataj. Chantá sabanata, uma qhatanatawan rikuspa, Jesús 
kawsarimpusqanta creerqa. 

9Chaykama paykunaqa Diospa Qhelqachisqanpi imatachus nisqanta manaraj 
entiendeyta aterqankuchu, Jesús wañusqamanta kawsarimpunan 
kasqanmanta. 

10Chantá yachachisqakunaqa sapa ujninku wasinkuman kutiporqanku. 

Jesusqa María Magdalenaman rikhurin 

(Mc 16.9-11) 

11Chaykama María Magdalena aya p'ampana qayllapi waqasharqa. Waqan 
waqan k'umuykuspataj, aya p'ampana ukhuta qhawaykorqa. 

12Chantá yuraj p'achayoj iskay angelkunata tiyashajta rikorqa, maypichus 
Jesuspa ayan churasqa karqa, chaypi, ujninta sawnananpi, ujnintataj 
jayt'ananpi. 

13Angelkunataj payta taporqanku: Warmisita, imaraykutaj waqashankiri? 
nispa. Chantá María kuticherqa: Tukuyta Kamachej Jesusniypa ayanta 
apakapusqanku, manataj yachanichu maymanchus churasqankuta, nispa. 

14Chayta niytawan María tijrarikuspa, Jesusta rikorqa. Chaywanpis Jesús 
kasqanta mana repararqachu. 

15Jinapi Jesusqa payta taporqa: Warmisita, imaraykutaj waqashankiri? Pitataj 
mask'ashankiri? nispa. Mariataj huertata qhawaj runa kasqanta yuyaspa, 
nerqa: Wiraqochi, qanchus ayata aparqanki chayqa, willaway maymanchus 
churasqaykita, apakapunaypaj, nispa. 

16Chantá Jesús nerqa: María, nispa. Mariataj allinta qhawaspa, hebreo rimaypi 
nerqa: Raboni, nispa. Chayqa “Yachachej Wiraqochi” niyta munan. 

17Jesustaj nerqa: Ama jap'iwaychu, imaraykuchus patapi kashaj Tatayman 
manaraj rinirajchu. Astawanqa wawqeykunaman nimuy: Pay nisunkichej: 
Tatayman, Tataykichejman, Diosniyman, Diosniykichejmantaj rishani, nispa. 

18Jinapi María Magdalena rispa, Tukuyta Kamachej Jesusta rikusqanta 
yachachisqakunaman willarqa, jinallataj Jesús imatachus nisqantawan. 

Jesús yachachisqankunaman rikhurin 

(Mt 28.16-20; Mc 16.14-18; Lc 24.36-49) 

19Chay kikin semana qallariy p'unchay ch'isiyaykuytaña, Jesuspa 
yachachisqankuna uj wasipi tantasqa kasharqanku. Judiokunaj 
kurajninkukunata manchachikusqankurayku wasej punkun sumaj wisq'asqa 
kasharqa. Jinapi Jesús rikhuriytawan, chawpinkupi sayarqa, paykunatataj 
napaykorqa: Diospa sonqo tiyaykuynin qankunawan kachun, nispa. 

20Chayta niytawan, clavoj jusk'usqan makinta, lanzaj qhallasqan wallak'unta 
ima rikuchikorqa. Yachachisqankunataj Tukuyta Kamachej Jesusta rikuspa, 
mayta kusikorqanku. 

21Chantá Jesús ujtawan paykunata nerqa: Diospa sonqo tiyaykuynin 
qankunawan kachun. Imaynatachus Tata Diosniy noqata kay pachaman 
kachamuwarqa, ajinallatataj qankunatapis kay pachapi tukuy runaman 
kachaykichej, nispa. 

22Chayta niytawan, paykunaman phukuspa, nillarqataj: Santo Espirituta 
jap'iychej. 

23Pikunaj juchankutachus pampachankichej, chaykunaj juchanku 
pampachasqa kanqa. Pikunajtatajchus mana pampachankichejchu, chaykunaj 
juchanku manallataj pampachasqachu kanqa, nispa. 

Tomasqa Jesús kawsarimpusqanta mana creenchu 

24Tomasqa chunka iskayniyoj yachachisqakunamanta ujnin kaj karqa. Payqa 
Dídimo sutiwan rejsisqallataj karqa. Paytaj mana chay waj 
yachachisqakunawanchu kashasqa, maypachachus Jesús paykunaman 
rikhurisqa, chaypacha. 

25Chantá yachachisqakuna payta nerqanku: Tukuyta Kamachej Jesusta 
kawsashajta rikuyku, nispa. Tomastajrí paykunata nerqa: Sichus makinpi 
clavoj jusk'usqanta mana rikusajchu chayqa, mana creesajchu. Manatajchus 
ruk'anayta clavoj jusk'usqanman sat'iykusaj, nillataj wallak'unpi lanzawan 
t'ojsisqaman makiyta churaykusaj chayqa, manapuni creesajchu, nispa. 

26Pusaj p'unchayninman Jesuspa yachachisqankuna ujtawan wasipi 
tantakorqanku. Tomaspis paykunawan kasharqa. Wasej punkun sumaj 
wisq'asqa kashajtin, Jesús ujtawan chawpinkupi rikhurispa, paykunata 
napaykorqa: Diospa sonqo tiyaykuynin qankunawan kachun, nispa. 

27Chantá Tomasta nerqa: Ruk'anaykita kayman churay, makiytataj qhawariy. 
Jinataj makiykita kay wallak'uyman churay. Amaña iskayrayaychu, 
manachayqa noqa kawsashasqayta creey, nispa. 

28Tomastaj kuticherqa: Qanmin Kuraj Kamachejniy kanki, Diosniytaj, nispa. 

29Jesustajrí payta nerqa: Tomás, kawsashajta rikuwasqaykiraykuchu noqapi 
atinikunki? Jinapis mana rikuwaspalla noqapi atinikojkunaqa kusisqamin 
kanqanku, nispa. 

Imapajchus kay tukuy qhelqasqa karqa 

30Yachachisqankunaj rikunanta Jesús waj ashkha t'ukuna imakunatawanraj 
ruwarqa. Chaykunataj kay p'anqapi mana qhelqasqachu kashan. 

31Kaykunarí qhelqasqa kashan, qankuna creenaykichejpaj Jesusqa Diospa 
Churin Cristo kasqanta, ajinamanta paypa atiyninnejta wiñay kawsayniyoj 
kanaykichejpaj. 

Juan 21 

Jesús qanchis yachachisqankunaman rikhurin 

1Chay qhepata, Tiberias qocha qayllapi Jesús ujtawan yachachisqankunaman 
rikhurerqa. Kay jina karqa: 

2Chaynejpi Jesuspa kay yachachisqankuna tantasqa kasharqanku: Simón 
Pedro, Dídimo nisqa Tomás, Galileapi Caná llajtamanta Natanael, Zebedeoj 
iskaynin churinkuna, chantá iskay yachachisqakunapiwan ima. 

3Jinapi Simón Pedro paykunata nerqa: Challwata jap'ej rishani, nispa. 
Paykunataj nerqanku: Noqaykupis qanwan risqayku, nispa. Chantá rispa, uj 
boteman wicharerqanku. Chaywanpis chay tutantin mana uj challwallatapis 
jap'erqankuchu. 

4Sut'iyashajtinña, Jesús qocha kantupi rikhurerqa. Yachachisqankunatajrí Jesús 
kasqanta mana repararqankuchu. 

5Chantá Jesús paykunata nerqa: Kawsaqekuna, challwata jap'inkichejñachu? 
nispa. Paykunataj nerqanku: Mana, ni ujtapis jap'iykuchu, nispa. 

6Jesús paykunata nillarqataj: Ch'ipata botej pañannejman choqaykuychej, 
chaypitaj jap'inkichej, nispa. Yachachisqankunataj ch'ipata choqaytawan, mana 
orqhoyta aterqankuchu may ashkha challwayoj kasqanrayku. 

7Jinapi, pitachus Jesús munakorqa, chaymin Pedrota nerqa: Payqa Tukuyta 
Kamachej Jesús, nispa. Simón Pedrotaj Tukuyta Kamachej Jesús kasqanta nejta 
uyarispa, q'ara wasalla kashasqanrayku patanchana p'achanta churaykukorqa. 
Chantá usqhayta qocha kantuman chayananpaj yakuman phinkiykorqa. 

8Wakin yachachisqakunataj botepi jamorqanku, ch'ipa junt'a challwata 
aysamuspa, imaraykuchus qocha kantuman pachaj metro jinallaña karqa. 

9Chantá qocha kantuman chayaspa, paykuna t'antata rikorqanku, nina k'aja 
patapitaj uj challwa churasqata. 

10Jesustaj paykunata nerqa: Kunan jap'isqaykichej challwakunamanta wakinta 
apamuychej, nispa. 

11Chantá Simón Pedro boteman wicharispa, qocha kantuman ch'ipata 
orqhorqa, jatuchaj challwakunawan junt'ata. Chay ch'ipapi 153 challwakuna 
karqanku. Chay chhika challwawanpis ch'ipaqa mana llik'ikusqachu. 

12Jinataj Jesús yachachisqankunata nerqa: Jamuychej, mikhurikuychej ari, 
nispa. Mana mayqenninkupis taporqankuchu: Pitaj kanki? nispa, imaraykuchus 
yachallarqanku Tukuyta Kamachej Jesuspuni kasqanta. 

13Jesustaj paykunaman qayllaytawan, t'antata oqharispa jaywarqa, jinallataj 
challwatapis. 

14Kaywanqa Jesús wañusqamanta kawsarimpuytawan yachachisqankunaman 
rikhurisqanqa kinsa kutiña karqa. 

Jesusqa Simón Pedrowan parlan 

15Mikhuyta tukusqankutawan, Jesusqa Simón Pedrota nerqa: Jonaspa churin 
Simón, kaykunamanta astawanchu munakuwanki? nispa. Pedrotaj kuticherqa: 
Arí, Tukuyta Kamachej, munakususqayta qan yachanki, nispa. Jesustaj nerqa: 
Ajina chayqa, corderoykunata michipuway, nispa. 

16Chantá Jesús ujtawan Pedrota taporqa: Jonaspa churin Simón, 
munakuwankichu? nispa. Pedrotaj kuticherqa: Arí, Tukuyta Kamachej, 
munakususqayta qan yachanki, nispa. Jesús nillarqataj: Jina chayqa, 
ovejaykunata michipuway, nispa. 

17Ujtawanpis Jesús tapullarqataj: Jonaspa churin Simón, munakuwankichu? 
nispa. Pedrotaj llakiywan oqharichikorqa, kinsa kutikama: Munakuwankichu? 
nispa Jesús nisqanmanta. Chantá kuticherqa: Tukuyta Kamachej Jesusníy, qan 



2162 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

tukuy imata yachanki. Qanta munakususqaytapis yachallankitaj, nispa. Jesustaj 
payta nerqa: Jina chayqa, ovejaykunata michipuway. 

18Kayta sut'ita niyki: Waynallaraj kashaspaqa, qan chumpillikoj kanki, 
munasqaykiman jinataj purej kanki. Machuña kaspatajrí, makiykita oqharinki, 
wajtaj p'achaykita churasonqa, maymanchus mana munasqaykimantaj 
pusasonqa, nispa. 

19Chayta Jesús nerqa, Pedro imaynata wañuspachus Diosta jatunchananmanta 
yachayta qonanpaj. Chayta niytawantaj, Jesús nillarqataj: Qhepayta jamuy, 
nispa. 

20Jinapi Pedro qhepata qhawarispa, rikorqa Jesuspa munasqa yachachisqanta 
jamushajta. Payllataj cenapi Jesusman atiykukuspa, tapusqa: Tukuyta 
kamachej, pitaj jap'ichisonqari? nispa. 

21Pedrotaj chay yachachisqata rikuspa, Jesusta nerqa: Tukuyta Kamachej Jesús, 
paywanrí, imataj kanqari? nispa. 

22Jesustaj kuticherqa: Sichus kutimunaykama pay kawsananta munani chayqa, 
qanpata ima ruwanayki tiyan? Qanrí noqata qhatiwaypuni, nispa. 

23Jesús ajinata nisqanrayku, Jesusta qhatejkuna aswan qhepaman 
paykunapura ninakorqanku chay yachachisqa mana wañunanta. Jesusrí mana 
nisqachu: Mana wañonqachu, nispaqa. Aswanpis nisqa: Sichus kutimunaykama 
pay kawsananta munani chayqa, qanpata ima ruwanayki tiyan? nispa. 

24Jesuspa chay yachachisqanqa chay tukuyta willarqa, qhelqarqataj. 
Yachanchejtaj imatachus nisqanqa ajinapuni kasqanta. 

25Jesuspa ruwasqanqa may chhikaraj tiyan. Chaykunachus ujmanta uj 
qhelqasqa kanman chayqa, yuyani tukuy kay pacha mana wakinmanchu chay 
qhelqasqa p'anqakunata churanapaj. 

Hechos 

Hechos 1 

Jesusqa Santo Espíritu jamunanta nin 

1Teofilóy, ñawpaj kaj qhelqasqaypi nerqaniña imaynatachus Jesús 
qallariymantapacha tukuy imata ruwasqanta, yachachisqanta ima, 

2janaj pachaman riporqa, chay p'unchaykama. Chaywanpis Jesús manaraj janaj 
pachaman ripushaspa, Santo Espiritunejta kamacherqa ajllasqan kuraj 
kachankuna imatachus ruwanankuta. 

3Wañusqamanta kawsarimpuspataj, kikin Jesuspuni tawa chunka p'unchayta 
kuraj kachankunawan rikuchikorqa. Jinataj ashkha kutita paykunaman 
rikhurispa, tukuy imata ruwarqa, pay kawsashasqanta mana iskayrayaspa 
yachanankupaj. Chantá Diospa kamachiyninmantapis paykunaman 
yachachillarqataj. 

4Ajina kuraj kachankunawan tantasqa kashaspa, Jesús paykunata kamacherqa: 
Jerusalén llajtamanta amaraj ripuychejchu, manachayqa suyaychej Tata Diospa 
nisqan junt'akunanta, mayqenmantachus noqa willarqaykichej, chayta. 

5Yachankichej jina Bautizaj Juan yakuwan bautizarqa. Kaymanta pisi 
p'unchaykunamanrí, qankuna Santo Espirituwan bautizasqa kankichej, nispa. 

Jesús janaj pachaman ripun 

6Chantá Jesuswan tantasqa kashaspa, kuraj kachankuna payta taporqanku: 
Tukuyta Kamachej Jesús, kunanpachachu Israel suyuta watej sayarichispa, 
kamachiyta qallarinki? nispa. 

7Jesustajrí kuticherqa: Mana qankunachu yachanaykichej tiyan mayk'ajchus, 
chayrí ima phanitachus Tata Dios jatun atiyninpi chay imakunata ruwanqa, 
chaytaqa. 

8Manachayqa Santo Espíritu qankunaman jamuspa, pay atiyta qosonqachej. 
Chantá rispa, qankuna noqamanta testigo jina willankichej Jerusalenpi, tukuy 
Judea jap'iypi, Samariapi, jinallataj tukuy kay pachaj k'uchunkama, nispa. 

9Chayta nisqantawantaj, kuraj kachankuna qhawashajtinku, Jesusqa janaj 
pachaman oqharisqa karqa. Phuyu ukhuman Jesús chinkaykojtinkamataj, kuraj 
kachankunaqa payta manaña rikorqankuchu. 

10Jinapi Jesuspa kuraj kachankuna payta janaj pachaman ripushajta 
qhawashajtinku, yuraj p'achayoj iskay qharikuna paykunaman rikhurerqanku. 

11Chay qharikunataj nerqanku: Galileamanta kajkuna, imaraykutaj patata 
qhawaspallapuni kashankichejri? Kay kikin Jesús, imaynatachus qankuna 

ukhumanta janaj pachaman ripun, ajinallatataj aswan qhepaman ujtawan 
kutirimonqa, imaynatachus ripojta rikunkichej, ajinata, nispa. 

Judaspa cuentanmanta Matiasta churanku 

12Chay qhepata Jesuspa kuraj kachankuna Jerusalenman kutirerqanku Olivos 
nisqa orqomanta. Chay orqoqa Jerusalenmanta mana karupichu karqa, uj 
samarina p'unchay puriy jinalla. 

13Llajtaman chayaspataj, paykuna maypichus tiyakusharqanku, chay wasej alto 
patanman wicharerqanku. Paykuna karqanku: Pedro, Santiago, Juan, Andrés, 
Felipe, Tomás, Bartolomé, Mateo, Alfeoj churin Santiago, Zelote nisqa Simón, 
Santiagoj wawqen Judas ima. 

14Paykunataj tantakoj kanku, Jesuspa maman Mariawan, wawqenkunawan, 
chantá wakin warmikunawan ima. Jinataj uj sonqolla Dioswan 
parlarikuspallapuni karqanku. 

15Chay p'unchaykunallapitaj wawqe panakuna tantakorqanku, uj pachaj iskay 
chunkayoj jina. Chantá Pedro sayariytawan, paykunata nerqa: 

16Wawqe panakuna, Diospa Qhelqachisqan junt'akunanpuni karqa, imatachus 
Santo Espiritoqa Davidpa siminnejta Judasmanta nerqa, chay. Yachankichej 
jina pay runakunata pusarqa Jesusta presochanankupaj. 

17Chaypacha Judas noqanchejwan yupasqa karqa, imaraykuchus paypis 
ajllasqallataj karqa kay ruwanapi kananpaj. 

18Chaywanpis Jesusta wasanchasqanmanta qolqeta jap'isqanwan pay uj 
jallp'ata rantisqa. Chay jallp'apitaj umamanta urmasqanpi wijsan phatasqa, 
ch'unchulanpis thallikusqa. 

19Chantá Jerusalén llajtapi tukuy tiyakojkuna chaymanta yacharqanku. 
Chayrayku chay jallp'ata parlayninkupi Acéldama nispa, suticharqanku. Chay 
niyta munan “Yawar Jallp'a”. 

20Chaymantaqa Salmos qhelqapi kay jinata nin: Wasenqa ch'inman tukuchisqa 
kachun, amataj pipis chaypi tiyakuchunchu, nispa. Nillantaj: Ruwanantapis waj 
jap'ichun, nispa. 

21Noqanchej ukhupi wakin qharikuna tiyan, pikunachus noqaykuwan khuska 
Tukuyta Kamachej Jesuswan purerqanku 

22Juan bautizayta qallarisqanmantapacha Jesús janaj pachaman ripusqankama. 
Kunantaj paykunamanta ujta ajllanachej Jesús kawsarimpusqanmanta testigo 
jina noqaykuwan khuska willarananpaj, nispa. 

23Pedro chayta nejtin, tantasqa kajkuna iskay runakunata ajllarqanku. Ujnin 
karqa José Barsabás, paypa ujnin sutintaj Justo karqa. Ujnintaj karqa Matías 
sutiyoj. 

24Chay wawqe panakunataj kay jinata Diosmanta mañakorqanku: Tukuyta 
Kamachej Jesús, qanqa tukuypa sonqonta rejsinki, chayrayku rikuchiwayku ari 
mayqentachus kay iskay runamanta ajllakusqaykita. 

25Paytaj kuraj kachaykikunamanta ujnin kanqa, jinataj Judaspa ruwananta 
ruwanqa, imaraykuchus Judas juchanrayku ruwananta saqerparerqa, kunantaj 
maychus rinanman ripunña, nispa. 

26Chaymanta paykuna suerteta choqajtinku, suerteqa Matiaspaj llojserqa. 
Paytaj chaymantapacha Jesuspa chunka ujniyoj kuraj kachakunawan yupasqa 
karqa. 

Hechos 2 

Santo Espíritu jamun 

1Pentecostés raymi p'unchay chayamojtin, Jesusta tukuy qhatejkuna uj 
cheqallapi tantasqa kasharqanku. 

2Chantá ujllata janaj pachamanta uj sonay sinch'ita uyarikorqa, sinch'itapis 
wayramushanman jina. Chay sonaytaj wasi ukhuman junt'aykorqa, maypichus 
paykuna kasharqanku, chayman. 

3Chaymantataj paykunaman nina lawray qallu jina rikhurispa, sapa ujpa 
patanman tiyaykorqa. 

4Tukuyninkutaj Santo Espíritoj kamachiyninpi rikhurerqanku. Jinapitaj waj 
parlaykunapi parlayta qallarerqanku, Santo Espíritu atiyta qosqanman jina. 

5Chaypacha Jerusalén llajtapi kasharqanku Diosta manchachikoj judiokuna, 
pikunachus kay pachapi kaj tukuy suyumanta jamorqanku, chaykuna. 

6Chay runakunataj sonajta uyarispa, tantakamorqanku. Chantá paykuna 
Jesuspa kuraj kachankunata uyarerqanku sapa ujninku kikin parlayninkupi 
parlajta. Chayrayku chay runakuna imachus kasqanta mana yuyaychakuyta 
aterqankuchu. 

7Jinapi manchaytapuni t'ukuspa, ninakorqanku: Manachu kay tukuy parlajkuna 
Galileamanta kankuri? 

8Imaynamantataj sapa ujninchej parlayninchejpi parlajta uyarishanchej? 

9Noqanchej wakin kanchej Partiamanta, Mediamanta, Elammanta, 
Mesopotamiamanta, Judeamanta, Capadociamanta, Pontomanta, Asiamanta 
ima. 

10Chantá kallankutaj Frigiamanta, Panfiliamanta, Egiptomanta, Cirene qayllapi 
Libiamanta kajkuna ima. Kallankutaj Roma llajtamanta jamojkunapis. 

Wakinninchej judiokuna kanchej, wakintaj judiokunaj yachachiyninta 
qhatikojkuna. 

11Kallankutaj Cretamanta, Arabiamantapis. Chaywanpis kunan tukuyninchej 
kikin parlayninchejpi Diospa may jatuchaj t'ukuna ruwasqanmanta willashajta 
uyarishanchej, nispa. 

12Paykunataj mayta t'ukuspa, tapunakusharqanku: Ima niytataj kay munanri? 
nispa. 

13Wajkunatajrí alqochakuspa, nerqanku: Kaykuna machasqa kashanku 
á, nispa. 

Pedroqa Jesusmanta willan 

14Chantá Pedroqa Jesuspa chunka ujniyoj kuraj kachankunawan khuska 
kashaspa, sayariytawan jatunmanta parlarqa: Judiokuna, Jerusalenpi tukuy 
tiyakojkuna ima, kayta qankuna yachanaykichej tiyan. Chayrayku allinta 
uyariwaychej. 

15Kaykuna machasqa kasqankuta nishankichej chaypis, paykuna mana 
machasqachu kashanku, imaraykuchus jisq'on kaj phanillaraj kashan. 

16Aswanpis kaymanta Diosmanta ñawpaj sut'inchaj Joel kay jinata 
sut'incharqa: 

17Dios nin imachus qhepa p'unchaykunapi kananta: Tukuy runaman 
Espirituyta qosaj. Jinataj churiykichej, ususiykichejpis Diosmanta 
sut'inchanqanku. Qankuna ukhumanta waynakunaqa mosqoypi jina 
rikonqanku, machu runaykichejkunapis mosqokullanqankutaj. 

18Chay p'unchaykunallapitaj Espirituyta qosaj qhari kamachiykunaman, 
ajinallatataj warmi kamachiykunamanpis, paykunataj noqamanta 
sut'inchanqanku. 

19Janajpi t'ukuna imakunata ruwasaj, kay pachapitaj runaj mana jayk'aj 
rikusqanta rikhurichisaj: Yawar kanqa, nina lawray, q'oshñi phuyutaj. 

20Jinallataj inti laqhayaykonqa, killataj yawar jina pukayaykonqa, manaraj Tata 
Diospa may t'ukuna jatun p'unchaynin rikhurimushajtin. 

21Chaywanpis pillapis Tata Diospa sutinta oqharispa Diosninpaj rejsikapojqa 
qhespichisqa kanqa, nispa. 

22Israelitakuna, kay nisqayta uyariwaychej: Diosqa qankunaman sut'ita 
rejsicherqa Nazaret llajtayoj Jesuspuni paypa kachamusqan kasqanta, qankuna 
ukhupi paynejta t'ukuna imakunata, runaj mana jayk'aj rikusqanta ima 
ruwaspa. Chayta allinta yachankichej, imaraykuchus qankuna ukhupipuni chay 
karqa. 

23Chaywanpis Dios imachus kananta yacharqaña, jinataj ñawpajmantapacha 
imatachus wakichisqanman jina Jesús qankunaman jaywaykusqa karqa. 
Qankunataj millayta ruwaj runakunawan payta cruzman chakatachispa, 
wañucherqankichej. 

24Diostajrí Jesusta wañusqamanta kawsarichimporqa, jinataj wañuypa 
ñak'arichiyninmanta kacharicherqa, imaraykuchus wañoyqa mana payta 
atiyninpi jap'iyta aterqachu. 

25Kuraj kamachej Davidpis Jesusmanta nerqa: Tata Dios noqallawanpuni 
kashasqanta rikuni. Pay pañaypi kashan, nitaj imapis urmachiwanqachu. 

26Chayrayku sonqoy kusikun, simiytaj may kusisqa takirin, jinallataj tukuy 
ukhuypis Diosmanta allin kajta suyakuspa, samarin. 

27Diosníy, qanqa wañusqakunatawan khuska mana saqerpayawankichu, nitaj 
noqa ajllakusqaykej aychay asnapunantapis. 

28Manachayqa kawsayman pusaj ñanta rejsichiwanki. Qan noqawan kaspataj, 
kusiywan junt'achiwanki, nispa. 

29Munasqa israelita wawqekuna, kayta sut'ita niyta munaykichej ñawpa 
tatanchej Davidmanta. Yachankichej jina, pay wañuporqa, p'ampasqa karqa, 
jinataj kunan p'unchaykama covachan noqanchejwan kakushan. 

30Davidrí Diosmanta sut'inchaj karqa, paymantaj Dios tiluspa nisqa Davidpa 
mirayninmanta ujnin kajta kamachinan tiyanapi tiyaykuchinanta. 

31Davidtaj ñawpajmantaña yacharqa imachus kananta. Chayrayku Cristoj 
kawsarimpunanmanta parlaspa, nerqa aya p'ampanapi p'ampasqa mana 
qhepakunanta, nitaj aychanpis asnapunanta. 

32Diosqa kay Jesustamin wañuymanta kawsarichimorqa. Chaytataj tukuyniyku 
rikorqayku. 

33Chaymantataj Diosqa Jesusta pañanman tiyaykucherqa. Payllataj Santo 
Espirituta Jesusman qorqa. Kunantaj Jesús Santo Espirituta kachamun, 
imaynatachus kunan rikushankichej, uyarishankichej, ajinata. 

34Mana Davidchu janaj pachaman oqharisqa karqa. Chaywanpis pay kay jinata 
nerqa: Tata Diosqa Tukuyta Kamachejniyta nerqa: Kay pañaynejpi tiyakuy, 

35awqaykikunata chakiyki uraman churanaykama, nispa. 

36Chayrayku tukuy israelitakuna, kayta allinta yachaychej: Kay Jesusta, 
pitachus qankuna cruzman chakatarqankichej, paytamin Dios churan Tukuyta 
Kamachej kananpaj, Cristo kananpajtaj, nispa. 

37Pedro imatachus nisqanqa sonqonkuman chayarqa, paykunataj maytapuni 
llakikorqanku. Chayrayku Pedroman, Jesuspa chay ujkuna kuraj 

kachankunamanwan nerqanku: Kunanqa, wawqekuna, imatataj 
ruwasqaykuri? nispa. 

38Pedrotaj kuticherqa: Sapa ujniykichej Diosman kutirikuychej, jinaspataj, 
Jesucristoj sutinpi bautizachikuychej, Jesusqa Diospa kachamusqan kasqanta 
rejsikapuspa. Ajinamanta Dios juchaykichejta pampachanqa, jinataj Santo 
Espirituta qosonqachej. 

39Ajinata Dios ruwanqa, imaraykuchus pay nisqaña Santo Espirituta 
qankunaman qonanta, wawaykichejkunaman, tukuy karu suyukunapi 
kajkunamanpis, pikunatachus Dios wajyan, chaykunaman, nispa. 

40Ajinata Pedroqa parlaspallapuni chay runakunata sumajmanta tukuy sonqo 
reparacherqa. Paykunata sonqochaspataj, nerqa: Qankuna kay mana kasukoj 
runakunaj mirayninmanta t'aqakuychej, nispa. 

41Ajinamanta Pedroj yachachisqanta jap'ikojkuna bautizachikorqanku, 
chaypachataj Jesusta qhatikojkunaman 3.000 jina yapakorqanku. 

42Paykunataj Jesuspa kuraj kachankunaj yachachisqankuta tukuy sonqo 
jap'ikorqanku. Jinataj ujkuna ujkuna k'achata kawsakorqanku, Jesuspa 
Cenantapis khuska mikhoj kanku, Dioswantaj parlarikoj kanku ima. 

Ñawpa iglesiaj kawsaynin 

43Chaypacha Jesuspa kuraj kachankunanejta Dios ashkha t'ukuna imakunata, 
chantá runaj mana jayk'aj rikusqan t'ukunata ima ruwarqa yachayta qonanpaj 
Diosmantapuni kasqankuta. Chayraykutaj chayta tukuy rikojkuna t'ukorqanku. 

44Chantá Jesucristopi tukuy atinikojkunaqa khuskallapuni kaj kanku, tukuy 
kapuyninkuwantaj yanapanakoj kanku. 

45Wakinkunaqa jallp'ankuta, waj kapuyninkutawan ima vendespa, chay 
qolqewan yanapanakoj kanku sapa uj pisichikusqanman jina. 

46Chantá Temploj pationpi tukuyninku sapa p'unchay uj sonqolla tantakojpuni 
kanku. Wasinkupipis paykuna Jesuspa Cenanta ruwaj kanku, jinataj 
mikhunatapis khuska mikhoj kanku may kusiywan, llamp'u sonqowantaj. 

47Jinallataj paykuna Diosta yupaychallarqankupuni, runakunataj allin ñawiwan 
paykunata qhawaj kanku. Chantá Tukuyta Kamachej Jesusqa sapa p'unchay 
Iglesiaman yapasharqa, pikunachus qhespichisqa kananku karqa, chaykunata. 

Hechos 3 

Pedroqa suchu runata puririchin 

1Uj kuti Pedrowan, Juanwan Temploman risharqanku tardenpi kinsa kaj phani 
chayta. Chay phanitaqa judiokuna tantakoj kanku Dioswan parlarikunankupaj. 

2Chaypacha K'acha Punku nisqa Temploj pationman yaykunapi uj runa 
tiyakusharqa, pichus paqarikusqanmantapacha suchu karqa, chay. 
Ayllunkunaqa sapa p'unchay chay punkunman payta apaj kanku, chaynejta 
yaykojkunamanta qolqeta mañakunanpaj. 

3Jinapi suchu runaqa Pedrota, Juantawan Temploj pationman yaykushajta 
rikuspa, paykunamanta mañakorqa imallatapis qorinankuta. 

4Paykuna suchuta allinta qhawarqanku, Pedrotaj nerqa: Qhawariwayku má, 
nispa. 

5Suchu runataj paykunata qhawarerqa, yuyaspa imallatapis qorinankuta. 

6Pedrotajrí payta nerqa: Mana qolqe nitaj qoripis tiyapuwanchu. Chaywanpis 
imachus kapuwasqanta qosqayki: Nazaretmanta Jesucristoj sutinpi sayariy, 
puririytaj, nispa. 

7Chantá Pedroqa suchu runata paña makinmanta jap'ispa sayaricherqa. Chay 
kikinpachataj runaj chakinwan, moqonkunawan ima thuruyarqanku. 

8Chaypacha suchu runaqa ujllata phinkispa, sayarerqa, puriytataj 
qallarerqapacha. Jinaspataj Jesuspa kuraj kachankunawan khuska Temploj 
pationman thaskispa yaykorqa, kusiywan phinkiykachaspa, Diosta jatunchaspa 
ima. 

9Jinapi tukuy runakuna payta rikorqanku purishajta, Diosta jatunchashajta 
ima. 

10Jinataj rejserqankupacha pay chay suchu runapuni kasqanta, pichus Temploj 
pationman yaykunapi K'acha Punku nisqapi mañakuspa tiyakoj, chay. 
Chayrayku mayta t'ukorqanku suchu runa puririsqanmanta. 

Pedro Temploj pationpi parlan 

11Chaypacha Pedrowan, Juanwan Salomonpa corredornin nisqapi 
kasharqanku. Purirej suchu runataj paykunamanta mana kacharikorqachu. 
Jinapi runakuna mayta t'ukuspa, imata jina chayman tantakamorqanku. 

12Chantá Pedro chayta rikuspa, paykunata nerqa: Israelitakuna, imaraykutaj 
kay jinata t'ukushankichejri? Imaraykutaj kay jinatapuni qhawawaykuri? 
Ichapis qankuna yuyashankichej noqayku atiyniykuwan, chayrí k'acha runa 
kasqaykurayku kay suchu runata puririchisqaykuta. Mana jinachu. 

13Manachayqa Abrahampa Diosnin, Isaacpata, Jacobpata, ñawpa 
tatanchejkunajta ima kamachin Jesusta churan may jatunpaj qhawasqa 
kananpaj. Qankunarí Jesusta qhesachaspa, Pilatoman jaywaykorqankichej 
wañuchisqa kananpaj. Pilatotaj Jesusta kacharipuyta munarqa chaypis, 
qankuna manapuni munarqankichejchu. 

14Aswanpis qankunaqa mana juchayoj cheqan kajta ruwajta 
qhesacharqankichej, cuentanmantataj uj runa wañuchi kacharisqa kananta 
mañarqankichej. 

15Ajinata qankuna pichus tukuyman kawsayta qojta wañucherqankichej. 
Diostajrí payta wañusqamanta kawsarichimorqa, noqaykutaj testigo jina chay 
rikusqaykuta willayku. 

16Jesuspa sutinpi atinikusqaykurayku Diosqa kay suchu runata qhaliyacherqa, 
pitachus qankuna rikunkichej, rejsinkichejtaj, chayta. Jesuspi 
atinikusqaykurayku ñawpaqeykichejpi kay suchu runaqa puririshan. 

17Yawar masikuna, noqa kayta yachani: Jesusta wañuchispa, qankuna 
imatachus ruwasqaykichejta mana yacharqankichejchu, nillataj 
kamachejniykichejkunapis yacharqankuchu. 

18Chaywanpis Diosqa paymanta ñawpa sut'inchajkunanejta sut'inchasqaña 
paypa kachamusqan Cristo ñak'arinanta. Diostaj chay nisqanta qankunanejta 
junt'arqa. 

19Chayrayku Diosman kutirikuychej Jesuspi atinikuspa, juchaykichej 
pampachasqa kananpaj. 

20Chantá Diosqa janaj pachamanta sonqoykichejta kallpachanqa, chaymantataj 
Cristota watej kachamonqa, pitachus qallariymantapacha qankunapaj ajllarqa, 
chayta. 

21Kunanqa pay janaj pachallapiraj qhepakonqa, Dios watej tukuy imata 
mosojyachinankama. Chaymanta Diosqa ajllasqa sut'inchajninkunanejta 
unaymantapachaña willarqa. 

22Ajinata Moisespis nillarqataj: Diosniykichej noqata jina paymanta uj 
sut'inchajta jatarichenqa wawqeykichej ukhumanta. Qankunataj payta 
kasunkichej tukuy ima nisqanpi. 

23Pillapis Diosmanta chay sut'inchajpa nisqanta mana kasojrí Diospa 
ayllunmanta wijch'usqa kanqa, nispa. 

24Kay p'unchaymantaqa ñawpajtaña Diosmanta tukuy sut'inchajkuna 
willarqanku, Samuelmanta qallarispa, jinallataj paypa qhepanta jamojkunapis. 

25Qankunataj Diosmanta sut'inchajkunaj wawan kankichej, chantá ñawpa 
tataykichejkunawan Diospa trato ruwasqanta jap'erqankichej. Chaypacha 
Diosqa Abrahamman nerqa: Qanpa mirayniykinejta kay pachapi tukuy 
runakuna saminchasqa kanqanku, nispa. 

26Chayrayku Churin Jesusta wañusqamanta kawsarichimuspa, Dios payta 
ñawpajta qankunamanraj kachamorqa, sapa ujniykichej millay 

kawsayniykichejmanta Diosman kutirikuspa saminchasqa kanaykichejpaj, 
nispa. Ajinata Pedro chay runakunaman nerqa. 

Hechos 4 

Pedrowan Juanwan Jatun Juntaj ñawpaqenpi 

1Pedrowan, Juanwan ima chay runakunaman parlashallajtinkuraj, 
chayamorqanku wakin sacerdotekuna, Templota qhawajkunaj kamachejninku, 
saduceokuna ima. 

2Paykunataj anchata phiñakorqanku, imaraykuchus Pedrowan, Juanwan ima 
yachachisharqanku wañusqakunaqa Jesusnejta kawsarimpunankuta. 

3Chayrayku Jesuspa chay kuraj kachankunata jap'ispa, q'ayantinkama 
carcelman wisq'aykucherqanku, ch'isiña kasqanrayku. 

4Chaywanpis chay uyarejkunamanta ashkha runakuna Jesuspa kuraj 
kachankunaj nisqankuta jap'ikorqanku. Qharikunallata yupaspa, 5.000 jina 
karqanku. 

5Q'ayantenqa Jerusalenpi tantakorqanku Israelmanta kamachejkuna, 
kurajkuna, Diospa kamachisqanmanta yachachejkuna ima. 

6Chayman jamullarqankutaj kuraj kaj sacerdote Anás, chantá Caifás, Juan, 
Alejandro, kuraj kaj sacerdotej tukuy ayllunkuna ima. 

7Chaymantataj Pedrota, Juantawan pusachimuytawan, ñawpaqenkupi 
sayaykuchispa, tapuyta qallarerqanku: Ima atiywantaj, chayrí pejpa sutinpitaj 
kay tukuy imata ruwashankichejri? nispa. 

8Chantá Pedroqa Santo Espíritoj kamachiyninpi kaspa, ajinata kuticherqa: 
Israelitakunata kamachejkuna, kurajkuna ima. 

9Kunan p'unchay qankuna tapushawayku uj suchu runapaj allin kajta 
ruwasqaykumanta, yachayta munaspa pinejtachus payta qhaliyachisqaykuta. 

10Tukuy kurajkuna, tukuy israelitakuna ima allinta yachaychej: Kay suchu 
runata Nazaret llajtayoj Jesucristoj sutinpi qhaliyacherqayku. Chay Jesustaqa 
qankuna cruzpi chakatarqankichej. Chaywanpis Diosqa payta wañusqamanta 
kawsarichimorqa. 

11Paymá chay Jesusqa, pimantachus Diospa Qhelqachisqanpi ajinata nin: Wasi 
ruwajkunaj pisipaj qhawasqanku rumeqa cimiento esquinapaj sumaj rumiman 
tukupun, nispa. 

12Mana waj runanejta pipis qhespichisqa kayta atinmanchu manachayqa 
Jesucristonejllata. Diosqa tukuynin kay pachapi mana waj sutita churanchu, 
paypi atinikuspa noqanchej qhespichisqa kananchejpaj, nispa. 

13Chaypacha kurajkuna mayta t'ukorqanku Pedrotawan, Juantawan mana 
manchachikuspa parlajta rikuspa. Astawanqa chay kurajkuna yacharqanku 
Pedrowan, Juanwan mana sumaj yachaj runakunawanchu yachakusqankuta. 
Jinapis repararqanku paykuna Jesuswan khuska purisqankuta. 

14Jinallataj chay qhaliyachisqa suchu runata Jesuspa kuraj kachankunawan 
khuska sayashajta rikuspa, kurajkunaqa mana imatapis niyta aterqankuchu. 

15Chantá chay kurajkunaqa Pedrotawan, Juantawan jawaman llojsichispa, 
paykunapura parlanakorqanku. 

16Paykuna nerqanku: Imatataj ruwasun kay runakunawanri? Jerusalenpi tukuy 
tiyakojkuna yachanku runaj mana jayk'aj rikusqan t'ukunata ruwasqankuta. 
Chayta mana pakayta atisunmanchu. 

17Chaywanpis amaña Jesusmanta yachachisqankuta tukuynejman 
junt'achinankupaj kay iskay runakunata manchaykuchina ama kunanmanta 
qhepaman ni piman Jesuspa sutinpi parlanankupaj, nispa. 

18Jinapi, Jesuspa kuraj kachankunata wajyachispa, chay kurajkunaqa 
kamacherqanku amaña pimanpis Jesusmanta parlanankuta, nitaj Jesuspa 
sutinpi imatapis yachachinankuta. 

19Jinapi Pedrowan, Juanwan ima kuticherqanku: Qankuna unancharispa 
niwayku qankunata kasunaykuchus, chayrí Diosta kasunaykuchus aswan allin 
kasqanta. 

20Noqaykurí mana ch'in kayta atisqaykuchu. Manachayqa imatachus 
rikusqaykuta, uyarisqaykuta ima willaranaykupuni tiyan, nispa. 

21Ajinamanta kurajkuna maytapuni paykunata manchaykuchispa, Pedrota, 
Juantawan kachariporqanku. Jasut'iytapis mana aterqankuchu runakunata 
manchachikuspa, imaraykuchus tukuy runakuna Diosta yupaychasharqanku 
runaj mana jayk'aj rikusqan t'ukunata rikusqankumanta. 

22Chay suchu runa, pitachus t'ukunata ruwaspa qhaliyachisqanku, chay tawa 
chunka watayoj jinaña karqa. 

Jesucristota qhatikojkuna Diosmanta kallpata mañakunku 

23Judío kurajkuna paykunata kacharisqankutawan, Pedrowan, Juanwan ima 
Jesucristota qhatikoj masinkuman rispa, willarqanku imatachus kuraj 
sacerdotekuna, kurajkunawan ima paykunaman nisqankuta. 

24Jesucristota qhatikojkunataj chayta uyarispa, tukuyninku uj sonqolla 
jatunmanta parlaspa Diosta nerqanku: Tukuyta Kamachej Dios, qanqa janaj 
pachata, kay pachatawan, mama qochatapis, tukuy ima chaykunapi 
kajkunatawan ruwarqanki. 

25Qanllataj Santo Espiritunejta ñawpa tatayku kamachiyki Davidpa siminnejta 
parlaspa, nerqanki: Imaraykutaj suyukuna oqharikunkuri? Imaraykutaj 
runakunapis qhasi manakajta ruwayta yuyaychakunkuri?  

26Kay pachapi kuraj kamachejkuna, kurajkunawan ima Diospa contranta 
oqharikunku, ajllakusqan Cristoj contranpiwan ima, nispa. 

27Ajinamanta Herodeswan, Poncio Pilatowan kay llajtapi tantakorqanku mana 
judío kajkunawan, israelitakunawan ima ajllasqa kamachiyki Jesuspa 
contranpi oqharikunankupaj, pitachus qan ajllakorqanki, paypa contranpi. 

28Chaywanpis imatachus paykuna ruwarqanku, chaytaqa 
qallariymantapachaña qan atiyniykiwan wakicherqanki, munayniykiman jina 
ruwasqa kananpaj. 

29Kunanqa Tukuyta Kamachej Dios, qhawariy imaynatachus paykuna 
phiñakuspa, manchachiwasqaykuta. Chantá kay kamachiykikunata 
kallpachawayku ari, mana manchachikuspa Simi nisqaykita willanaykupaj, 

30atiyniykiwan onqosqakunata qhaliyachiyta atinaykupaj ima. 
Yanaparillawaykutaj runaj mana jayk'aj rikusqanta, may t'ukuna imakunata 
ima ruwanaykupaj ajllakusqayki kamachiyki Jesuspa sutinpi, nispa. 

31Chaypacha Jesucristota qhatikojkuna Dioswan parlarikuyta 
tukusqankutawan, maypichus kasharqanku, chaynej kharkatiterqa. 
Chaymantataj tukuyninku Santo Espíritoj kamachiyninpi kaspa, Diospa simi 
nisqanta mana manchachikuspa willallarqankupuni. 

Jesucristota qhatikojkuna kapuyninkuwan yanapanakunku 

32Chantá Jesucristopi atinikojkuna uj yuyaylla, uj sonqolla karqanku. Mana 
pipis nejchu kapuynin paypallata kasqanta, manachayqa tukuy imanku 
tukuyninkojta karqa. 

33Chantá Jesuspa kuraj kachankuna Jesucristoj kawsarimpusqanmanta 
manchay atiywan willararqanku. Diostaj tukuyninkuta mayta yanaparqa. 

34Paykuna ukhupi mana pipis pisichikojchu, imaraykuchus kapuyniyojkuna 
jallp'ankuta, wasinkuta ima vendej kanku. 

35Chay qolqetataj Jesuspa kuraj kachankunaman apamoj kanku, paykunataj 
qolqeta rak'iraj kanku sapa ujman, maychus pisichikusqankuman jina. 

36Jinaqa paykuna ukhupi karqa Leví jatun ayllumanta José sutiyoj uj runa, 
paytaj Chipre churumanta karqa. Jesuspa kuraj kachankuna payta 
sutichasqanku Bernabé, nispa. Chay niyta munan Sonqochaj. 

37Bernabepis jallp'anta vendeytawan, chay qolqeta apamuspa, Jesuspa kuraj 
kachankunaman jaywarqa. 

Hechos 5 

Ananiaswan Safirawan 

1Chantá Ananiaswan, warmin Safirawan ima jallp'ankuta vendellarqankutaj. 

2Chay runataj warminwan yachachinakorqanku, vendesqankumanta wakin 
qolqeta pakaykunankupaj. Chantá Ananías wakillanta Jesuspa kuraj 
kachankunaman aparqa. 

3Jinapi Pedro payta nerqa: Ananías, imaraykutaj Supay Satanasta sonqoykipi 
kasunki? Qanqa Santo Espirituta q'otiyayta munaspa vendesqayki qolqemanta 
wakinta pakaykorqanki. 

4Manaraj vendeshajtiyki, chay jallp'a qanpata karqa. Vendejtiykipis, chay qolqe 
qanpallatataj karqa. Imaraykutaj sonqoykipi ajinata llullakuyta yuyarqanki? 
Qan mana runallamanchu llullakorqanki, aswanpis Diosman, nispa. 

5Ananiasqa Pedroj nisqanta uyariytawan, pampaman wañusqa wijch'ukorqa. 
Chayta yachajkunataj maytapuni manchachikorqanku. 

6Chaymanta waynakuna qayllaykuytawan, Ananiaspa ayanta 
mayt'uykorqanku, jawaman orqhospataj, p'ampamorqanku. 

7Chaymanta mana unaymanchu Ananiaspa warmin Safira yaykumorqa, 
imachus qosanta qhatirisqanmanta mana yachaspa. 

8Pedrotaj Safirata taporqa: Niway, kay chhika qolqepichu jallp'aykichejta 
venderqankichej? nispa. Paytaj kuticherqa: Arí, chay chhikapi venderqayku, 
nispa. 

9Chantá Pedroqa Safirata nerqa: Imaraykutaj qosaykiwan 
yachachinakorqankichej Tukuyta Kamachej Jesuspa Espiritunman 
llullakunaykichejpajri? Kunitan kay punkuman chayamushanku qosaykita 
p'ampamojkuna, paykunataj qantapis p'ampaj apallasonqankutaj, nispa. 

10Chaypachallataj Safiraqa Pedroj ñawpaqenpi wañusqa wijch'ukullarqataj. 
Chantá chay waynakuna yaykumuspa, Safirata wañusqataña tariparqanku. 
Ajinamanta paytapis apaspa, qosanpa qayllanman p'ampaykorqanku. 

11Chantá tukuy iglesiawan, chaymanta tukuy uyarejkunawan ima maytapuni 
manchachikorqanku. 

Jesuspa kuraj kachankunaqa onqosqakunata qhaliyachinku 

12Jesuspa kuraj kachankunanejta Diosqa runakuna ukhupi runaj mana jayk'aj 
rikusqanta, may t'ukuna imakunata ima ruwarqa, ajinamanta yachayta qospa 
Diosmanta kasqankuta. Chaypachataj Jesucristota qhatejkuna uj sonqolla 
tantakoj kanku Salomonpa Corredornin nisqa cheqapi. 

13Waj runakunataj mana paykunawan tantakuyta munarqankuchu. 
Chaywanpis paykuna Jesucristota qhatejkunata allin ñawiwan qhawaj kanku. 

14Chantá qharikuna jinallataj warmikunapis Tukuyta Kamachej Jesuspi 
atinikuspa, payman kutirikorqanku, ajinamantataj Jesusta qhatikojkuna 
astawan ashkhayasharqanku. 

15Jinallataj runakunaqa onqosqakunatapis calleman orqhospa, chaypi suyachej 
kanku phullupi sirisqata chayrí kallapupi ima, Pedro chaynejta purishajtin, 
mayqellanmanpis llanthun chayaykunanpaj. 

16Chantá qayllapi juch'uy llajtakunamantapis runakuna Jerusalenman 
jamullarqankutaj, onqosqakunata, supaykunaj ñak'arichisqan runakunatawan 
ima apamuspa. Jesuspa kuraj kachankunataj tukuyninkuta qhaliyacherqanku. 

Jesuspa kuraj kachankunaj contranpi ch'ajwa 

17Chantá kuraj kaj sacerdote, payman sayasqa saduceokuna ima Jesuspa kuraj 
kachankunawan maytapuni chhoqonakorqanku. 

18Jinataj Jesuspa kuraj kachankunata jap'ichiytawan, carcelman 
wisq'aykucherqanku. 

19Chay tutarí Diospa ujnin kaj angelnin cárcel punkuta kicharispa, Jesuspa 
kuraj kachankunata jawaman orqhorqa, paykunatataj nerqa: 

20Temploman riychej, chaypitaj runakunaman kay mosoj kawsaymanta 
willaychej, nispa. 

21Chayta uyariytawan, Jesuspa kuraj kachankuna q'ayantin sut'iyayta Temploj 
pationman yaykuspa, Jesusmanta yachachiyta qallarerqanku. Chaykama kuraj 
sacerdote, paywan kajkuna ima tukuy israelitakunamanta kurajkunata 
wajyacherqanku Jatun Juntapi tantakunankupaj. Chantá carcelman 
soldadokunata kacharqanku Jesuspa kuraj kachankunata pusamunankupaj. 

22Chay soldadokunarí carcelman chayaspa, Jesuspa kuraj kachankunata mana 
tarerqankuchu. Kutirimuspataj, maychus kasqanta kurajkunaman willarqanku. 

23Nerqankutaj: Noqayku carcelpa punkunta sumaj wisq'asqata taripayku, 
qhawajkunapis kanankupipuni kasharqanku. Carcelpa punkuta kicharispatajrí, 
chaypi mana pitapis tarerqaykuchu, nispa. 

24Chayta uyarispa, Templota qhawajkunaj kamachejnin, kuraj sacerdotekuna 
ima mana yachayta atisharqankuchu imapichus chay tukukunanta. 

25Jinallapi uj runa jamuspa, paykunaman willarqa: Pikunatachus carcelman 
wisq'acherqankichej, chaykuna kunitan Temploj pationpi runakunaman 
yachachishanku, nispa. 

26Chantá soldadokunata kamachejqa soldadonkunawan rispa, Jesuspa kuraj 
kachankunata allillamanta pusarimorqanku. Chayta ruwarqanku 
imaraykuchus manchachikorqanku runakuna phiñakuspa paykunata rumiwan 
ch'anqaykunankuta. 

27Chantá paykunata Jatun Juntaman pusaykamojtinku, kuraj kaj sacerdoteqa 
Jesuspa kuraj kachankunata tapuyta qallarerqa: 

28Manachu qankunata sinch'ita kamacherqayku amapuni chay Jesuspa sutinpi 
yachachinaykichejta? Kunantajrí paymanta yachachisqaykichejwan tukuy 
Jerusalén llajtamanña junt'aykuchinkichej. Qankunataj chay runaj 
wañusqanmanta noqaykutapuni juchachayta munashawayku, nispa. 

29Chantá Pedrowan, Jesuspa chay waj kuraj kachankunawan ima 
kuticherqanku: Diostapuni astawanqa kasunayku tiyan, runakunata 
kasunaykumantaqa. 

30Ñawpa tatanchejkunaj Diosnenqa Jesusta wañusqamanta kawsarichimorqa, 
pitachus qankuna cruzman chakataspa wañucherqankichej, chayta. 

31Diostaj atiyninwan Jesusta aswan pataman oqharerqa Tukuyta Kamachej 
chantá runata Qhespichej kananpaj. Dios munallantaj noqanchej israelitakuna 
payman kutirikunanchejta, tukuy juchanchej pampachasqa kananpaj. 

32Noqaykutaj chaymanta testigo kayku, ajinallatataj Santo Espiritupis, pitachus 
Dios payta kasojkunaman qon, chay, nispa. 

33Chayta uyariytawan, kurajkuna mayta phiñarikuspa, Jesuspa kuraj 
kachankunata wañuchiyta munarqanku. 

34Jinallapi Diospa kamachisqanmanta yachachej Gamaliel sutiyoj uj fariseo 
sayarerqa. Payqa tukuy runapaj respetasqa karqa. Jinataj Jesuspa kuraj 
kachankunata jawaman orqhonankuta nerqa. 

35Chantá juntapi kajkunata nerqa: Israelitakuna, sumajta unanchariychej 
imatachus kay runakunawan ruwanaykichejmanta. 

36Yuyarikuychej imaynatachus unay Teudas sutiyoj runa rikhurimusqanta. Pay 
may kasqanta yuyakuspa, Romaj contranta oqharikusqa. Payta kasuspataj, 400 
runakuna qhatisqanku. Wakinkuna Teudasta wañuchejtinkurí, payta tukuy 
qhatejkuna ch'eqerasqanku, paypa ruwasqantaj manakajman tukuporqa. 

37Chay qhepaman, Galileamanta Judasñataj rikhurimorqa, runa yupay 
kashajtin. Paytapis ashkha runakuna qhatillarqankutaj. Chaywanpis payta 
wañuchisqankutawan, qhatejninkunapis kikillantataj ch'eqerarqanku. 

38Kunanqa kayta niykichej: Ama imanaspalla, kay runakunata kacharipuychej. 
Sichus yachachisqanku, ruwasqanku ima runallamanta kanman chayqa, 
manakajman tukuponqa. 

39Diosmanta kanman chayrí, chayta manapuni chinkachiyta atiwajchejchu. 
Pajtataj Diospa contranpi maqanakushawajchej, nispa. 

40Chantá tukuyninku Gamalielta kasorqanku. Jinataj Jesuspa kuraj 
kachankunata wajyaspa, jasut'icherqanku, paykunatataj kamacherqanku 
Jesuspa sutinpi amaña parlanankuta. Chaymantataj paykunata 
kachariporqanku. 

41Chaywanpis Jesuspa kuraj kachankuna chay juntamanta llojsispa, mayta 
kusikorqanku Jesuspa sutinrayku ñak'arichisqa kasqankumanta. 

42Paykunataj sapa p'unchay mana sayk'uspa Cristo Jesusmanta sumaj willayta 
willararqanku Temploj pationpi, jinallataj wasimanta wasi purispa ima. 

Hechos 6 

Qanchis yanapajkunata ajllanku 

1Chay p'unchaykunapi Jesucristota qhatejkuna ashkhayashajtinku, griego 
parlaj judiokuna thutorqanku hebreo parlaj judiokunaj contranta, 
imaraykuchus sapa p'unchay mikhuna rak'iypi warmisapankukunaman mana 
maychus kajtachu jaywasqanku. 

2Ajinamanta Jesuspa chunka iskayniyoj kuraj kachankunaqa Jesusta tukuy 
qhatikojkunata wajyaspa, nerqanku: Mana allinchu kanman, noqayku Diospa 
Simi nisqanta willayta saqerparispa mikhunataraj runaman rak'inaykoqa. 

3Chayrayku wawqe panakuna, qankuna ukhumanta qanchis qharikunata 
ajllaychej ari, mikhunata rak'inankupaj. Paykuna kachunku allin kawsayniyoj, 
Santo Espíritoj kamachiyninpi purejkuna, chantá yachayniyoj, yuyayniyoj ima. 

4Noqaykutaj Dioswan parlarikuspallapuni kasqayku, Diospa Simi nisqanta 
yachachispataj, nispa. 

5Chay nisqankoqa Jesuspa tukuy qhatikojkunaman allin rijch'arqa. Jinapi 
ajllarqanku Estebanta. Payqa Diospi sinch'ita atinikoj karqa, jinataj Santo 
Espíritoj kamachiyninpi purej. Chaymanta ajllallarqankutaj Felipeta, 
Procorota, Nicanorta, Timonta, Parmenasta, Nicolasta ima. Nicolasqa Antioquía 
llajtayoj karqa chaypis, judioman tukupusqa. 

6Chantá wawqekunaqa ajllasqanku runakunata Jesuspa kuraj kachankunaj 
ñawpaqenkuman pusamorqanku. Paykunataj chay runakunarayku Diosmanta 
mañapuspa, makinkuta ajllasqakunaj umankuman churarqanku. 

7Ajinamanta tukuynejpi runakuna Diospa Simi nisqanta uyarerqanku. Jinataj 
Jerusalén llajtapi Jesusta qhatikojkunaman ashkha yapakusharqanku. Jinallataj 
sacerdotekunamanta ashkha Jesucristopi atinikuspa, payman kutirikorqanku. 

Estebanta presochanku 

8Diosqa Estebanta mayta yanaparqa, atiyninwantaj kallpacharqa ima. Paytaj 
runaj mana jayk'aj rikusqan t'ukuna imakunata ruwaspa, yachayta qorqa 
Diosmanta kasqanta. 

9Chaymantataj Wata Runa Kaymanta Kacharipusqa nisqa tantakuna 
wasimanta wakin oqharikorqanku. Paykuna ukhupi judiokuna kallarqankutaj 
Cirene llajtamanta, Alejandría llajtamantawan, chantá Cilicia jap'iymanta, Asia 
jap'iymantawan ima. Paykunataj Estebanwan churanakuyta qallarerqanku. 

10Chaywanpis paykuna Estebanman mana kutichiyta aterqankuchu, 
imaraykuchus payqa yachaywan chantá Santo Espíritoj atiyninwan parlarqa. 

11Jinapi chay runakuna llulla runakunaman qolqeta lluk'iykorqanku 
ninankupaj: Kay runataqa uyariyku Moisespa contranpi, Diospa contranpiwan 
ima rimashajta, nispa. 

12Ajinata ruwaspataj, runakuna ukhupi ch'ajwata sayaricherqanku, kurajkuna 
ukhupi, Diospa kamachisqanmanta yachachejkuna ukhupi ima. Tukuyninkutaj 
Estebanta jap'ispa, Jatun Juntaman pusarqanku. 

13Chantá paykuna waj runakunata mask'allarqankutaj, llullakuspa Estebanta 
ch'ataykunankupaj. Chaykunataj nerqanku: Kay runaqa Temploj contranta 
rimallanpuni, Diospa kamachisqanpa contrantapis. 

14Chantá uyarillaykutaj nejta Nazaret llajtayoj Jesusqa Templota urmachinanta, 
jinallataj Moisespa yachachisqan usukunata waj jinaman tukuchinanta, nispa. 

15Jatun Juntamanta kajkunarí Estebanta qhawarispa, uyanta angelpa uyan jina 
kasqanta rikorqanku. 

Hechos 7 

Esteban Jatun Juntapi kutichikuspa parlan 

1Chaymanta kuraj kaj sacerdoteqa Estebanta taporqa: Imamantachus 
ch'ataykususqankoqa ajinapunichu? nispa. 

2Estebantaj kuticherqa: Wawqeykuna, tatakuna ima, uyariwaychej: Ñawpa 
tatanchej Abraham manaraj Jaranman tiyakoj ripushaspa, Mesopotamiapi 
tiyakusharqa, chaypitaj Jatun Atiyniyoj Dios payta nerqa: 

3Llajtaykita, aylluykita ima saqespa, noqa rikuchisqayki, chay cheqaman 
ripuy, nispa. 

4Ajinamanta Abrahamqa Caldea suyuta saqespa, Jarán llajtaman tiyakoj 
riporqa. Tatan wañupusqanmanta qhepamantaj, Diosqa Abrahamta 
pusamorqa kay cheqaman, maypichus qankuna kunan tiyakushankichej, 
chayman. 

5Diosqa kay cheqapi mana Abrahamman chayaqeta jina qorqachu ni chaki 
sarunan chhikallantapis. Chaywanpis Diosqa kay cheqata Abrahammanpuni 
qonanta nerqa paypata kananpaj, wañupojtinpis mirayninpaj qhepakunanpaj. 
Chayta Dios nishajtintaj, manaraj Abrahampata ni uj wawanpis karqachu. 

6Dios payman nillarqataj: Qanpa mirayniyki karu suyupi wata runa kanqanku, 
chay llajtayojkunataj mirayniykita 400 watata mayta ñak'arichenqanku. 

7Noqatajrí mirayniykita ñak'arichej suyuta jasut'isaj. Qhepamantaj mirayniyki 
chay suyumanta llojsimuspa, kay cheqapi yupaychawanqanku, nispa. 

8Chantá Diosqa Abrahamwan circuncisión nisqa tratota ruwarqa. Ajinamanta 
Abraham churin Isaacta circuncidarqa paqarikusqanmanta pusaj 
p'unchayninman. Isaacpis churin Jacobta circuncidarqa. Jacobpis kikillantataj 
chunka iskayniyoj jatun ayllukunaj tatankukunata circuncidallarqataj. 

9Jacobpa churinkuna, pikunachus ñawpa tatanchej kajkunaqa wawqenku 
Joseta chejnispa, wata runata jina venderqanku, Egipto suyuman apasqa 
kananpaj. Diostajrí Josewan karqa, payta waqaychaspa. 

10Jinapi Diosqa Joseta tukuy ñak'ariyninpi yanaparqa, jinallataj payman 
yuyayta, yachaytawan qorqa Egiptopi kuraj kamachej faraón allin ñawiwan 
qhawananpaj. Chaymantataj faraonqa Joseta churarqa tukuy Egiptota 
kamachinanpaj, ajinallatataj kamachinan wasitapis. 

11Chaypacha manchay yarqhay karqa Egipto suyupi, Canaán suyupi ima. 
Ñawpa tatanchejkunapis manallataj mikhunata tariyta aterqankuchu. 

12Jinapi Egiptopi trigo kasqanta uyarispa, Jacob ñawpa tatanchejkunata 
kacharqa. Chayqa ñawpaj kuti risqanku karqa. 

13Qhepan risqankupitajrí, Joseqa wawqenkunaman rejsichikorqa. Ajinapi 
faraón Josejpa ayllunta rejserqa. 

14Chaymanta qhepamantaj Joseqa tatan Jacobta wajyacherqa, tukuy ayllunwan 
Egipto suyuman jampunankupaj. Chaypacha Jacobpa ayllonqa qanchis chunka 
phishqayoj karqanku. 

15Ajinamanta Jacobqa Egiptoman tiyakoj riporqa, aswan qhepamantaj chaypi 
wañuporqa. Paypa qhepantataj ñawpa tatanchejkunapis wañupullarqankutaj. 

16Unaymantaj mirayninku paykunaj tullunkukunata aparqanku Sichem nisqa 
cheqaman. Chaypitaj chay tullunkuta p'amparqanku, mayqen jallp'atachus 
Abraham rantikusqa Jamorpa churinkunamanta, chaypi. 

17Dios imatachus Abrahamman nisqa mirayninpaj ruwananta, chay p'unchay 
junt'akunanpaj qayllamushajtin, israelitakuna Egiptopi manchay 
ashkhamanña mirasqanku. 

18Chantá Egiptopi waj kuraj kamachej rikhurerqa. Paytajrí mana yacharqachu 
pichus José kasqanta. 

19Chay kuraj kamachejtaj ñawpa tatanchejkunata chejnikuspa, manchayta 
paykunata ñak'aricherqa. Kamacherqataj israelitakuna qhari wawankukunata 
paqarisqantawankama wijch'unankuta wañunankupaj. 

20Chaypachallataj Moisés paqarikorqa, paytaj Diospajqa ima munay karqa. 
Kinsa killakamataj tatanpa wasinpi uywasqa karqa. 

21Chantá tatan maman payta wijch'ojtinku, faraonpa ususin tarikuspa, 
wawanta jina uywakaporqa. 

22Ajinamanta Moisesqa Egipto llajtayojkunaj yachasqankupi yachachisqa 
karqa. Chayraykutaj Moisesqa may yachaywan parlasqanpi, ruwasqanpi ima 
respetasqa karqa. 

23Moisés tawa chunka watayojña kashajtin, sonqon aysarerqa israelita 
masinkunata waturikamunanpaj. 

24Jinallaman, uj egipcio uj israelitata maqashajta rikorqa. Moisestaj israelita 
masinman kutikuspa, Egipto llajtayoj runata wañurparicherqa. 

25Chayta ruwaspa, Moisés yuyarqa israelita masinkuna reparanankuta, Dios 
paynejta paykunata chay ñak'ariymanta kacharichinanta. Paykunatajrí chayta 
mana repararqankuchu. 

26Q'ayantenqa Moisés iskay israelitakunañataj maqanakushajta rikorqa. 
Allinyachiyta munaspataj, paykunata nerqa: Wawqekuna kaspa imaraykutaj 
qankunapura maqanakushankichejri? nispa. 

27Llajta masinta maqajtajrí Moisesta tanqarparispa, nerqa: Pitaj qanta 
churasunki kamachejniyku, juezniykutaj kanaykipajri? 

28Kunanqa, noqatañatajchu wañuchiwayta munanki, imaynatachus qayna 
Egipto llajtayoj runata wañucherqanki, ajinata? nispa. 

29Moisestaj chayta uyarispa, Egiptomanta Madián cheqaman ayqerikaporqa. 
Chaypitaj waj llajtayoj jina tiyakuspa, casarakorqa jinataj iskay qhari wawayoj 
karqa. 

30Tawa chunka wataña pasarqa. Uj kuti Moisés ch'innejpi purishajtin, Sinaí 
orqo qayllapi uj ángel payman rikhurerqa t'ankar sach'api nina lawrashaj 
ukhupi. 

31Moisés chayta rikuspa, t'ukorqa. Imachus kasqanta allinta yachananpaj 
ninaman qayllaykushajtintaj, Diospa parlamusqanta uyarerqa: 

32Noqa ñawpa tataykikuna Abrahampa, Isaacpata, Jacobpata Diosnin kani, 
nispa. Moisestaj mancharikuywan kharkatitispa, mana qhawariyllatapis 
munarqachu. 

33Jinallapi Tata Dios payta nerqa: Juk'utaykita lluch'ukuy, imaraykuchus 
maypichus sayashanki, chayqa noqapaj t'aqasqamin. 

34Noqa rikuni Egiptopi imaynatachus israelita aylluy ñak'arishasqankuta, 
sonqo nanayta ayqosqankuta ima uyarillanitaj. Chayrayku urayk'amuni 
chaymanta paykunata kacharichinaypaj. Kunanqa oqharikuy ari, Egiptoman 
kachasunaypaj, nispa. 

35Kaymin chay Moisesqa, pitachus israelitakuna qhesachaspa, nisqanku: Pitaj 
qanta churasorqa kamachejniyku, juezniykutaj kanaykipajri? nispa. Jinapis 
paytamin Dios kacharqa paykunaj kamachejninku, kacharichejninkutaj 
kananpaj, lawrashaj t'ankar sach'api rikhurej angelnejta. 

36Moisés israelitakunata kacharichispa, may t'ukuna imakunata, runaj mana 
jayk'aj rikusqanta ima Egiptopi ruwarqa. Chantá Puka Mama Qochanejta, 
ch'innejta ima tawa chunka wata junt'ata pusarqa. 

37Kay Moisesllataj israelitakunata nerqa: Qankuna ukhullamantataj Dios 
noqata jina uj sut'inchajta sayarichenqa, qankunataj paytamin 
uyarinkichej, nispa. 

38Jinallataj israelitakuna ch'innejpi tantasqa kashajtinku, Sinaí orqopi ángel 
imatachus Moisesman nerqa, chayta pay ñawpa tatanchejkunaman willarqa. 
Payllataj Diosmanta kawsayta qoj simi nisqata jap'erqa, noqanchejman 
willanawanchejpaj. 

39Chaywanpis ñawpa tatanchejkuna Moisesta mana kasuyta munaspa, payta 
qhesacharqanku, sonqonkupitaj Egiptoman kutiripuyta yuyarqanku. 

40Chayrayku Aaronta nerqanku: Dioskunata ruwapuwayku pusanawanchejpaj, 
imajtinchus Egiptomanta orqhomuwarqanchej, chay Moisés imanakunchus, 
mana yachanchejchu, nispa. 

41Ajinamanta israelitakuna waka uña lantita ruwakorqanku. Jinapitaj 
uywakunata ñak'aspa, waka uña ruwasqankuman q'olachispa jaywarqanku, 
chay ruwasqanku lantej sutinpitaj raymita ruwaspa, kusikorqanku. 

42Chayrayku Dios paykunamanta t'aqakuspa, saqerqa patapi kaj ch'askakunata 
yupaychanankuta, imaynatachus sut'inchajkunaj qhelqasqankupi nin, ajina: 
Israelitakuna, tawa chunka watata ch'innejpi kashaspa, noqamanchu 
uywakunata ñak'aspa jaywawarqankichej? 

43Mana, qankunaqa aswanpis Molocpa toldontaraj apaykacharqankichej, Refán 
nisqa diosniykichejpa ch'askanpa lantintawan. Chay lantikunata qankunalla 
ruwakorqankichej chayta yupaychanaykichejpaj. Chayrayku noqa 

suyuykichejmanta wijch'usqaykichej, Babilonia suyumantapis aswan 
karumanraj, nispa. 

44Ch'innejpi ñawpa tatanchejkuna Diospa trato ruwasqanmanta toldota 
aparqanku. Chayta ruwananku karqa Dios Moisesman rikuchisqanman jina, 
chayta. 

45Chay toldotaqa ñawpa tatanchejkuna chayaqeta jina jap'erqanku. Aswan 
qhepamantaj paykunawan, Josuewan ima chay toldota aparqanku waj 
suyukunamanta qhechusqanku chay jallp'aman. Dios chay suyukunapi 
tiyakojkunata ñawpa tatanchejkunaj ñawpaqenkumanta qharqorqa. Jinataj 
toldo chay jallp'api karqa David wañupunankama. 

46Dios Davidta khuyakuywan qhawarisqanrayku pay Diosmanta mañakorqa uj 
Templota ruwajta saqenanta, chaypi israelitakuna Diosninkuta 
yupaychanankupaj. 

47Jinapis Salomonmin Diospaj Templota sayaricherqa. 

48Chaywanpis Patapi Kaj Diosqa mana runaj makinwan ruwasqa wasipichu 
tiyakun, imaynatachus sut'inchajkunaj qhelqanpi Dios nin, ajina: 

49Janaj pachaqa kamachinay tiyana, kay pachataj chakiy churana. Jina kajtenqa, 
maypitaj samarikunaypaj wasita ruwapuwankichejmanri? 

50Manachu noqa janaj pachata, kay pachatawan ruwarqani? nispa. 

51Esteban nillarqataj: Qankunarí Diosta mana kasukoj rumi sonqo, mana uyarej 
kankichej. Chayrayku qankunapis ñawpa tatanchejkuna jina Santo Espirituta 
mana uyariyta munankichejchu. 

52Diosmanta mayqen sut'inchajtataj ñawpa tatanchejkuna mana 
qhatiykacharqankuchu ñak'arichinankupaj? Chantá wañuchillarqankutaj 
pikunachus unaymantapacha willarqanku cheqan kaj runa jamunanta, 
chaykunata. Pay jamojtintaj, qankunaqa payta wasanchaspa 
wañuchillarqankichejtaj. 

53Qankunaqa angelkunanejta Diospa kamachisqanta jap'ishaspapis, manapuni 
chayta kasuyta munarqankichejchu, nispa. Ajinata Esteban kutichikorqa. 

Estebanta wañuchinku 

54Jatun Juntapi kajkunaqa Estebanpa parlasqanta uyarispa, maytapuni 
phiñarikorqanku, maqanankupaj jinataj qhawarqanku. 

55Estebanrí Santo Espíritoj kamachiyninpi kashaspa, patata qhawarerqa, 
chantá Diospa jatun kayninpa lliphipiyninta rikorqa. Jesustapis Diospa pañanpi 
sayashajta rikullarqataj. 

56Chantá pay nerqa: Qhawariychej, janajta kichasqata rikushani, Runaj 
Churintataj Diospa pañanpi sayashajta, nispa. 

57Jatun Juntapi kajkunarí chayta uyarispa, ninrinkuta llup'aykukorqanku, 
sinch'ita qhaparispataj ujllata Estebanman phinkiykorqanku. 

58Jinaspataj, llajtamanta jawaman payta qhatatarqanku rumiwan 
ch'anqaykunankupaj. Llullakuspa ch'ataykojkunataj patanchana p'achankuta 
lluch'ukuspa, Saulo sutiyojman saqerqanku qhawananpaj. 

59Chay jinata payta ch'anqaykushajtinku, Estebanqa Diosmanta mañakuspa, 
nerqa: Tukuyta Kamachej Jesusníy, almayta jap'ikapuy, nispa. 

60Qonqoriykukuspataj, sinch'ita qhaparerqa: Tukuyta Kamachej Jesusníy, kay 
ruwasqankumanta ama paykunata juchachaychu, nispa. Chayta niytawantaj, 
wañorqa. 

Hechos 8 

Sauloqa Jesusta qhatejkunata qhatiykachan 

1Saulopaj Estebanta wañuchisqankoqa allillan karqa. Chaymantapachataj 
Jerusalenpi ashkha runakuna Jesuspa iglesianta qhatiykachayta qallarerqanku. 
Chayrayku iglesiamanta ashkha ayqekorqanku Judea jap'iyman, Samaria 
jap'iyman ima. Jesuspa kuraj kachankunalla Jerusalenpi qhepakorqanku. 

2Jinallataj wakin khuyakuyniyoj runakuna Estebanta p'amparqanku, chantá 
unayta pay wañusqanmanta waqarqanku. 

3Saulorí Jesuspa iglesianta manchayta qhatiykacharqa tukuchiyta munaspa. 
Wasikunaman yaykuspataj, Jesusta qhatikoj qharikunata, warmikunata ima 
jap'irarqa, qhatataspataj, carcelman wisq'aracherqa. 

Felipeqa Jesusmanta sumaj willayta Samariapi willan 

4Jesusta qhatikojkuna Jerusalenmanta ayqespa, maymanchus risqankupi 
Jesusmanta sumaj willayta willararqanku. 

5Jinapi Felipeqa Samariaman rispa, Cristomanta willarqa. 

6Ashkha tantakamoj runakunataj Felipej nisqanta tukuy sonqo uyarerqanku, 
rikorqankutaj runaj mana jayk'aj rikusqan t'ukunata ruwasqanta. 

7Chaykuna ukhupi ashkha runakuna millay supayniyoj karqanku, Felipe 
kamachejtintaj, supaykunaqa sinch'ita qhaparispa, chay runakunamanta 
llojserqanku. Jinallataj ashkha suchu runakunata puriricherqa. 

8Chayrayku Samariapi may kusiy karqa. 

9Chay llajtapi uj runa Simón sutiyoj karqa. Pay layqa kaspa, layqeriyonwan 
Samariapi tiyakojkunaj umankuta muyurachisqa, atiyniyoj kasqanta 
rejsichikuyta munaspa. 

10Tukuy runataj juch'uymanta jatunkama Simonmanta nej kanku: Kay runapi 
Diospa jatun atiynin tiyan, nispa. 

11Jinataj tukuyninku Simonpa nisqanta kasoj kanku, imaraykuchus unaytaña 
layqeriyonwan paykunata q'otiyaykusqa. 

12Chantá Dios kamachinanmanta sumaj willayta, jinallataj Jesucristo Diospa 
kachamusqan kasqanmanta ima Felipe willajtin, qharikunamanta, 
warmikunamanta ashkha nisqanta jap'ikorqanku, bautizachikorqankutaj. 

13Kikillantataj Simonpis Jesuspi atinikuspa, bautizachikorqa. Chaymantataj 
Felipewanpuni purerqa, may t'ukuna imakunata, runaj mana jayk'aj rikusqanta 
ruwashajta rikuspataj, mayta t'ukorqa. 

14Jinapi Jesuspa kuraj kachankuna Jerusalenpi kashaspa, uyarerqanku 
Samariapi tiyakojkunapis Diospa Simi nisqanta jap'ikusqankuta. Chayta 
yachaspataj, paykuna Pedrota, Juantawan chayman kacharqanku. 

15Pedrowan, Juanwan ima Samariaman urayk'orqanku, chayaspataj Diosmanta 
mañakorqanku, Jesuspi atinikojkunaman Santo Espirituta qonanpaj. 

16Chaypacha Santo Espíritu manaraj mayqenninkumanpis jamusqarajchu, 
imaraykuchus Felipe paykunata bautizasqa Tukuyta Kamachej Jesuspa 
sutillanpi. 

17Chantá Pedrowan, Juanwan Jesucristopi atinikojkunaj umankuman 
makinkuta churaykojtinku, Santo Espíritu paykunaman jamorqa. 

18Jinapi Simón rikorqa imaynatachus Jesuspa kuraj kachankuna Jesuspi 
atinikojkunaj umankuman makinkuta churajtinku, Santo Espíritu jamusqanta. 
Chantá Simón Jesuspa kuraj kachankunaman qolqeta jaywayta munarqa, 
nerqataj: 

19Noqamanpis chay atiyta qowaychej, ajinata pimanpis makiyta churajtiy, 
Santo Espíritu paymanpis jamunanpaj, nispa. 

20Pedrotajrí Simonman kuticherqa: Qanwan qolqeykiwan ima maldicisqa 
kaychej, imaraykuchus qan imatachus Dios qhasilla qosqanta qolqewan 
rantiyta munarqanki. 

21Qanqa noqaykuwan mana ima ruwanayki kanchu, manataj chay atiyta 
jap'inaykipaj jinachu kanki, imaraykuchus Dios yachan sonqoyki mana 
cheqanchu kasqanta. 

22Chay millay yuyasqaykimanta Tukuyta Kamachej Diosman kutirikuy, 
paymantataj mañakuy. Ichapis sonqoykipi millay yuyasqaykita Dios 
pampachanman. 

23Noqarí sut'ita reparayki envidiawan junt'a kasqaykita, juchaj jarap'asqantaj, 
nispa. 

24Simontaj nerqa: Ama jina kaspa, qankuna Diosmanta mañaripuwaychej ari, 
chay nisqaykichejmanta ama imapis chayamunawanpaj, nispa. 

25Chaymanta Pedrowan, Juanwan Samariapi Jesusmanta testigo jina 
willarqanku, Diospa Simi nisqantataj yachacherqanku. Chantá Jerusalenman 
kutiporqanku. Ñanta rej jinataj, Samariaj ranchonkunapipis Jesusmanta sumaj 
willayta willarallarqankutaj. 

Felipe Etiopía llajtayoj runaman Jesusmanta willan 

26Chay qhepata Diospa uj angelnenqa Felipeta nerqa: Riy ura kaj ñanta, 
mayqenchus Jerusalenmanta Gaza llajtaman ch'innejta rin, chayman, nispa. 

27Felipetaj kasuspa rerqa, jinataj Etiopiamanta uj eunuco runawan tinkukorqa. 
Payqa Candace nisqa qoyaj kapuyninta waqaychaj karqa. Chay runataj Diosta 
yupaychaj Jerusalenman jamusqa. 

28Carretanpi llajtanman kutipushaspataj, Diosmanta ñawpa sut'inchaj Isaiaspa 
qhelqasqanta ñawirisharqa. 

29Jinapi Santo Espiritoqa Felipeta nerqa: Jaqay carretaman chimpaspa, 
qayllanta riy, nispa. 

30Felipetaj qayllaykuspa, eunuco runa imatachus Diosmanta sut'inchaj Isaiaspa 
qhelqasqanpi ñawirisharqa, chayta uyarerqa. Chantá payta taporqa: 
Ñawirishanki, chay imatachus niyta munasqanta entiendenkichu? nispa. 

31Chay runataj kuticherqa: Mana pipis sut'inchawajtin, imaynamantataj 
entiendesajri? nispa. Jinapi eunucoqa Felipeta mañarikorqa carretanman 
wicharinanta, paywan khuska tiyarikunanpaj. 

32Maypichus eunuco ñawirisharqa chay qhelqasqapi kay jinata nerqa: Payqa 
oveja jina ñak'anaman apasqa karqa. Imaynatachus corderoqa millmanta 
ch'inllamanta ruthuchikun, ajinallatataj paypis mana siminta kicharerqachu. 

33K'umuykachachisqa kashajtin, paypaj justicia mana karqachu. Ni 
miraynillanpis karqachu aswan qhepaman paymanta parlanankupaj, paytaj 
kay pachamanta chinkarparichisqa karqa, nispa. 

34Chantá eunucoqa Felipeta nerqa: Willariway ari, pimantataj Diosmanta 
sut'inchaj chayta nisharqari? Paymantachu parlasharqa chayrí wajmantachu? 
nispa. 

35Jinapi Felipeqa, maypichus eunuco ñawirisharqa, chaymantapacha 
qallarispa, Jesusmanta sumaj willayta sut'inchayta qallarerqa. 

36Ñanta rishaspataj, chayarqanku, maypichus yaku karqa, chayman. Chantá 
eunucoqa Felipeta nerqa: Kaypi yaku tiyan. Manachu atiyman noqa bautizasqa 
kayta? nispa. 

37Felipetaj kuticherqa: Sichus cheqatapuni tukuy sonqoykiwan Jesuspi 
atinikunki chayqa, bautizasqa kayta atinki, nispa. Eunucotaj kuticherqa: Arí, 
atinikuni, yachanitaj Jesucristo Diospa Churin kasqanta, nispa. 

38Chantá eunucoqa carretanta sayachinankuta kamacherqa. Iskayninkutaj 
urayk'uspa, yakuman yaykorqanku, Felipetaj chaypi eunucota bautizarqa. 

39Yakumanta llojsimusqankutawan, Diospa Espiritonqa Felipeta wajnejman 
apakaporqa, Etiopiamanta runataj Felipeta manaña rikorqachu. Jinapis may 
kusisqa llajtanman riporqa. 

40Chay qhepata Felipeqa Azoto llajtapi rikhurerqa. Chaymantataj llajtamanta 
llajta purispa, Jesusmanta sumaj willayta willararqa Cesarea llajtaman 
chayanankama. 

Hechos 9 

Sauloqa Jesuspi atinikun 

(Hch 22.6-16; 26.12-18) 

1Chaykama Sauloqa Tukuyta Kamachej Jesusta qhatikojkunata 
wañurachillaytapuni munaspa, kuraj kaj sacerdotewan parlaj rerqa. 

2Paymantataj cartakunata qonanta mañakorqa, Damasco llajtapi judiokunaj 
tantakunanku wasipi rikuchimunanpaj. Chay cartanejtataj kuraj kaj 
sacerdoteqa Sauloman atiyta qorqa, Jesuspa cheqan ñanninta qhatikojkunata 
jap'ispa cadenawan watasqata Jerusalenman apananpaj, qharikunapis, 
warmikunapis kachunku. 

3Jinapi Saulo ñanta rishaspa, Damasco llajtaman qayllaykushajtinña, 
janajmanta ujllata uj k'anchay payta muyuykorqa. 

4Paytaj pampaman choqakorqa, parlamojtataj uyarerqa: Saulo, Saulo, 
imaraykutaj qhatiykachashawankiri? nispa. 

5Chantá Saulo taporqa: Wiraqochi, pitaj kankiri? nispa. Parlamojtaj kuticherqa: 
Noqa Jesús kani, pitachus qan qhatiykachashanki, chay. Manamin allinchu 
qanpajqa buey jina ayjonpa puntanta jayt'anaykeqa, icharí? nispa. 

6Saulotaj manchariywan kharkatitispa, nerqa: Tukuyta Kamachej, imatataj 
munanki ruwanaytari? nispa. Jesustaj kuticherqa: Jatarispa, llajtaman yaykuy, 
chaypitaj nisonqanku imatachus ruwanaykita, nispa. 

7Saulowan rejkuna manchariywan mana parlariyllatapis aterqankuchu, 
imaraykuchus ni pita rikuspa, parlamojllata uyarerqanku. 

8Jinapi Sauloqa pampamanta sayarispa, ñawinta kicharerqa, manataj imatapis 
rikuyta aterqachu. Chantá paywan rejkuna makinmanta aysaspa, Saulota 
Damasco llajtaman pusaykorqanku. 

9Chaypitaj Saulo kinsa p'unchay junt'ata mana rikuspa karqa, manallataj ni 
imata mikhorqachu nitaj ujyarqachu. 

10Chaypacha Damasco llajtapi, Jesusta qhatikoj uj runa karqa, Ananías sutiyoj. 
Paymantaj Tukuyta Kamachej Jesús mosqoypi jina rikhurispa, nerqa: Ananías, 
nispa. Paytaj kuticherqa: Tukuyta Kamachej Jesús, imatataj niyta 
munawankiri? nispa. 

11Tukuyta Kamachejtaj Ananiasta nerqa: Jatarispa, Paña nisqa callepi, Judaspa 
wasinman riy. Chaypitaj Tarso llajtayoj Saulomanta tapukuy, imaraykuchus 
payqa Diosmanta mañakushan. 

12Paytaj mosqoypi jina rikun Ananías sutiyoj runata payman yaykumuspa, 
makinwan llankhaykojta, watejmanta rikuyta atinanpaj, nispa. 

13Ananiastajrí kutichispa, nerqa: Tukuyta Kamachej Jesús, ashkha runaña 
willawanku imaynatachus Jerusalenpi chay Sauloqa qanpi atinikojkunata 
anchata ñak'arichisqanta. 

14Kay llajtamanpis kuraj sacerdotekunaj carta qosqankuwan jamun, 
pikunachus sutiykita oqharispa Diosninkupaj rejsikapusojkunata presochaspa 
apananpaj, nispa. 

15Tukuyta Kamachej Jesustaj nerqa: Rillay, imaraykuchus noqaqa payta 
ajllakuni kamachiy kananpaj, noqamanta willananpaj mana judío kajkunaman, 
kuraj kamachejkunaman, jinallatataj israelitakunamanpis. 

16Chantá payman rikuchillasajtaj may chhikatachus sutiyrayku ñak'arinanta, 
nispa. 

17Ajinaqa Ananías chay wasiman rispa, chayman yaykorqa, Saulota rikuspataj, 
makinwan llankhaykorqa, nerqataj: Saulo wawqéy, Tukuyta Kamachej Jesús, 
pichus kayman jamushajtiyki ñanpi rikhurisorqa, paymin kachamuwan 
watejmanta rikuyta atinaykipaj, jinataj Santo Espíritoj kamachiyninpi 
kanaykipaj, nispa. 

18Chaypacha ujllata Sauloj ñawinmanta qherpa jina t'akakorqa, watejmantataj 
rikorqa. Jatarispataj, bautizachikorqa. 

19Chaymantataj Sauloqa mikhuspa, watejmanta kallpachakorqa. Chantá 
Damascopi pisi p'unchaykunata qhepakorqa Jesusta qhatikojkunawan khuska. 

Sauloqa Jesusmanta Damascopi willan 

20Chaymantapacha Sauloqa judiokunaj tantakunanku wasipi willarayta 
qallarerqa, Jesusqa Diospa Churin kasqanta. 

21Saulota uyarejkunatajrí t'ukuspa, tapunakusharqanku: Manachu kay runaqa 
Jerusalenpi pikunachus Jesuspa sutinta oqharispa Diosninkupaj 
rejsikapojkunata qhatiykachasharqa chinkachinanpaj? Manachu kaymanpis 
jamullarqataj, paykunata cadenawan watasqata kuraj sacerdotekunaj 
ñawpaqenman apananpaj? nispa. 

22Saulotajrí astawan kallpachakuspa, sut'ita willararqa Jesusqa Cristopuni 
kasqanta, Damascopi tiyakoj judiokunataj mana imatapis kutichiyta 
aterqankuchu. 

Saulo judiokunamanta ayqen 

23Chaymanta qhepaman judiokunamanta wakinkuna tantakuspa, 
yachachinakorqanku Saulota wañuchinankupaj. 

24Jinapi tuta p'unchay llajtamanta llojsina punkukunapi wateqarqanku, payta 
wañuchinankupaj. Saulotajrí imatachus wakichikusqankumanta uyarerqa. 

25Chayrayku uj ch'isi Jesusta qhatikojkunaqa Saulota uj jatun canastapi llajtaj 
perqanta urayk'ucherqanku ayqekunanpaj. 

Sauloqa Jerusalenman rin 

26Jerusalén llajtaman chayaspa, Sauloqa Jesusta qhatikoj masinkunawan 
tantakuyta munarqa. Paykunatajrí payta manchachikorqanku, imaraykuchus 
mana creerqankuchu paykuna jinallataj Jesuspi atinikoj kasqanta. 

27Jinapi Bernabé sutiyojqa Saulota pusarqa Jesuspa kuraj kachankunaman 
rejsinachinanpaj. Chantá Bernabé paykunaman willarqa Saulo imaynatachus 
Tukuyta Kamachej Jesusta ñanpi rikusqanta, imaynatatajchus Jesús payman 
parlasqanta ima. Paykunaman willallarqataj Saulo imaynatachus 
Damascopipis mana manchachikuspa Jesusmanta willarasqanta. 

28Ajinamanta Sauloqa Jesucristota qhatikojkunawan Jerusalenpi qhepakorqa. 
Chantá paykunawan khuska tukuynejman rerqa, mana manchachikuspataj, 
Jesusmanta willararqa. 

29Ajinallatataj Saulo griego rimayta parlaj judiokunawan parlaspa, 
churanakorqa. Paykunarí chaymanta Saulota imaynamantapis wañuchiyta 
mask'arqanku. 



2189 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

30Chayta yachaspa, wawqe panakunaqa Saulota pusarqanku Cesarea llajtaman. 
Chaymantataj Tarsoman payta kachaporqanku. 

31Chaykama Iglesiaqa allillan kasharqa tukuy Judeapi, Galileapi, Samariapi ima. 
Jesusta qhatikojkunataj Diospa wawan jina wiñasharqanku, 
ashkhayasharqankutaj Santo Espíritoj yanapayninwan. Chantá Tukuyta 
Kamachej Jesusta may respetowan qhawaspa kawsakusharqanku. 

Pedroqa Eneasta qhaliyachin 

32Pedroqa wawqe panakunata watukoj tukuynejta purishaspa, uj kuti Lida 
sutiyoj llajtaman chayarqa, Jesusta qhatikojkunata waturikunanpaj. 

33Chaypitaj Eneas sutiyoj runawan tinkukorqa. Pay suchu kasqanrayku, pusaj 
watataña puñunanmanta mana sayarisqachu. 

34Jinapi Pedroqa payta nerqa: Eneas, Jesucristo qhaliyachisunki. Sayariy, 
puñuna mast'anaykita oqhariy, nispa. Eneastaj sayarerqapacha. 

35Chantá Lidapi, Sarón llajtapi tiyakojkuna ima Eneasta purishajta rikuspa, 
Tukuyta Kamachej Jesuspi atinikorqanku. 

Pedroqa Dorcasta kawsarichin 

36Chaypacha Jopepi tiyakorqa Jesusta qhatikoj uj warmi, Tabitá sutiyoj, griego 
rimaypitaj sutin Dorcas karqa. Paytaj allin imakunata ruwaj, wajchakunatapis 
yanapajpuni. 

37Chaymanta qhepanejman Dorcas onqoykuspa, wañuporqa. Chantá Dorcaspa 
ayanta mayllaspa, panakunaqa altopata wasiman churarqanku. 

38Jope llajtaqa mana karupichu karqa Lida llajtamanta. Chayrayku Jesusta 
qhatikoj chay wawqe panakuna Lidapi Pedro kasqanta yachaspa, iskay 
runakunata kacharqanku ajinata nichispa: Ama jinachu kay, kunanpacha 
jamuriwayku ari, nispa. 

39Chantá Pedro paykunawan rerqa. Jopeman chayajtinkutaj, wawqe panakuna 
Pedrota altopataman pusarqanku. Chaypitaj warmisapakuna waqaspa, 
Pedroman rikucherqanku Dorcas wajkunapaj ruwapusqan p'achakunata, 
aymillakunata ima. 

40Jinapi Pedroqa tukuyninkuta jawaman llojsicherqa, qonqoriykukuspataj 
Diosmanta mañakorqa. Chantá wañusqata qhawarispa, nerqa: Tabitá, sayariy, 
nispa. Chay warmitaj ñawinta kicharispa, Pedrota rikorqa, tiyarikorqataj. 

41Pedrotaj makinmanta aysarispa, sayaricherqa. Chaymantataj 
warmisapakunata, Jesusta chay waj qhatikojkunata ima wajyaspa, Dorcasta 
kawsashajta paykunaman rikucherqa. 

42Chaypacha Pedro chay warmita kawsarichisqan tukuy Jope llajtapi 
yachakorqa, ashkha runataj Tukuyta Kamachej Jesucristopi atinikorqanku. 

43Pedrotaj Jopepi unayta qhepakorqa, suela ruwaj Simonpa wasinpi. 

Hechos 10 

Diosqa Corneliota parlapayan 

1Cesarea llajtapi uj runa karqa Cornelio sutiyoj. Payqa Italiano nisqa romano 
soldadokunata kamachej capitán karqa. 

2Cornelioqa Diosta may jatun respetowan qhawaj karqa, cheqanta ruwaj 
runataj. Wasinpipis tukuy ayllunwan khuska Diosta yupaychaj. Payqa tukuy 
imapi wajcha runakunatapis yanapaj, jinallataj sapa kuti Dioswan parlarikoj. 

3Uj kuti, chawpi p'unchay pasayta, Cornelioqa mosqoypi jina sut'ita rikorqa 
Diospa angelninta, maypichus pay kasharqa, chayman yaykumojta. Chay 
angeltaj nerqa: Cornelio, nispa. 

4Corneliotaj angelta qhawarispa, manchachikuywan nerqa: Imatataj 
munashanki, wiraqochíy? nispa. Angeltaj kuticherqa: Diosqa mañarikusqaykita 
uyarisunki, jinallataj wajchakunata yanapasqaykitapis rikullantaj. 

5Chayrayku kunanqa Jopeman wakin runakunata kachay, Pedro nisqa Simonta 
wajyamunankupaj. 

6Payqa suela ruwaj Simonpa wasinpi kashan, mama qocha kantupi, nispa. 

7Chay parlapayaj ángel ripojtinkama, Cornelioqa wajyarqa iskay 
kamachinkunata, Diosta yupaychaj uj soldadotawan, pichus sumaj yanapajnin 
karqa, chayta. 

8Paykunaman tukuy imata willaspataj, Jope llajtaman kacharqa. 

Diosqa Pedrota parlapayan 

9Q'ayantenqa chay kachakuna Jopeman qayllashajtinkuña, Pedroqa chawpi 
p'unchaynejta, wasi pataman wicharerqa, maypichus pampalla karqa chayman, 
Dioswan parlarikunanpaj. 

10Jinapitaj yarqhachikuspa, mikhuyta munarqa. Chantá wasiyojkuna 
mikhunata wayk'unankukama, Pedroqa mosqoypi jina janajta kicharisqata 
rikorqa. 

11Chantá rikullarqataj uj jatun yuraj qhatanaman rijch'akojta tawa 
puntanmanta watasqata. Chaytaj janaj pachamanta pampaman 
urayk'amusharqa. 

12Chay qhatanaman rijch'akojpitaj Pedro kay pachapi kaj tukuy imaymana 
animalkunata rikorqa: Tawa chakiyojkunata, katarikunata, p'isqokunata ima. 

13Chantá uj parlamojta uyarerqa: Pedro, sayariy, chaykunamanta mayqentapis 
wañuchispa, mikhuy, nispa nejta. 

14Pedrotajrí kuticherqa: Tukuyta Kamachej Jesusníy, manapuni noqaqa 
kunankama ni jayk'aj mikhorqanichu Moisespa kamachisqanpi imatachus 
ch'ichipaj qhawasqa kasqanta nin, chaykunata, nispa. 

15Parlamojtajrí watej nimorqa: Imatachus Dios llimphuña kasqanta nin, chayta 
ama qan ch'ichi kasqanta niychu, nispa. 

16Chaytaj jina karqa kinsa kutikama, chaymantataj chay qhatanaman 
rijch'akojqa pataman oqharisqa karqa. 

17Pedrorí chayta rikusqanmanta mayta t'ukusharqa: Imatataj chay niyta 
munanri? nispa. Jinallaman Cornelioj kachamusqankuna tapukuspa, tapukuspa 
Simonpa wasin punkukama chayamorqanku. 

18Wajyaspataj, taporqanku: Simón Pedro kaypichu? nispa. 

19Pedro chay rikusqanpi yuyashajtillanpuni, Santo Espíritu payta nerqa: Kinsa 
runakuna mask'ashasunku. 

20Chayrayku sayarispa, urayk'ullay. Chantá mana iskayrayaspa, paykunawan 
rillay, imaraykuchus noqamin paykunata kachamuni, nispa. 

21Jinataj Pedro urayk'uspa, chay runakunata nerqa: Noqa kani, pitachus 
mask'ashankichej, chay. Imamantaj jamunkichejri? nispa. 

22Paykunataj kuticherqanku: Capitán Cornelio kachamuwayku. Payqa cheqan 
runa, Diostataj jatun respetowan qhawan. Judío masiykikunapis payta jatunpaj 
qhawanku. Chantá Diospa angelnenqa Cornelioman rikhurispa, nerqa qanta 
wasinman wajyachisunanta, imatachus parlanaykita uyarinanpaj, nispa. 

23Chaymantataj Pedro chay kachakunata wasi ukhuman pusaykorqa, chaypitaj 
chay tuta puñorqanku. Q'ayantintaj, jatariytawan, Pedro chay kachakunawan 
rerqa. Jope llajtayoj wakin wawqekunapis Pedrowan khuska rillarqankutaj. 

Pedroqa Jesucristomanta Cornelioman willan 

24Q'ayantin p'unchayqa Cesareaman chayarqanku. Chaypitaj Cornelio 
paykunata suyasharqa tukuy ayllunwan, kawsaqenkunawan ima. 

25Jinapi Pedro wasiman yaykushajtin, Cornelio taripaj llojsimuspa, Pedroj 
ñawpaqenman pampakama k'umuykukorqa payta yupaychananpaj. 

26Pedrorí Corneliota aysarispa, nerqa: Ama chayta ruwaychu, sayarillay. 
Noqapis qan jina runallataj kani, nispa. 

27Ajinata Pedroqa Corneliowan parlaspa, wasinman yaykorqa, chaypitaj 
ashkha runata tantasqata rikorqa. 

28Pedrotaj paykunata nerqa: Qankuna yachankichej jina, noqayku judiokuna 
mana tantakuyta atiykuchu mana judío kajkunawanqa. Kunanrí, Dios 
yachachiwan ama pitapis ch'ichipaj nitaj pisipaj qhawanayta. 

29Chayrayku wajyachimuwajtiykichejkama, mana iskayrayaspa jamuni. 
Kunantaj yachayta munayman imapajchus wajyachiwasqaykichejta, nispa. 

30Chantá Cornelio kuticherqa: Tawa p'unchayña kashan, kunan jina samay 
phani jinata kay wasiypi Dioswan parlarikushajtiy, chayllapi lliphipej p'achayoj 
uj qhari ñawpaqeypi rikhurerqa. 

31Paytaj niwarqa: Cornelio, Diosqa mañakusqaykita uyarisunki, wajchakunata 
yanapasqaykimantapis yuyarikullantaj. 

32Chayrayku qan Jopeman runakunata kachay ari, Simón Pedro nisqata 
pusamunankupaj. Payqa suela ruwaj Simonpa wasinpi kashan mama qocha 
kantupi, nispa. 

33Chay ratopachataj noqa kachaykunata qanman kachamorqani. Qantaj allinta 
ruwanki kayman jamurispa. Kunanqa tukuyniyku Diospa ñawpaqenpi tantasqa 
kashayku, imatachus Dios willasusqanta uyarinaykupaj, nispa. 

34Chantá Pedro parlayta qallarerqa: Cheqatapuni reparani Diosqa mana 
wakillantachu allinpaj qhawasqanta. 

35Manachayqa mayqen suyullamantapis kachun, pichá Diosta jatun 
respetowan qhawan, cheqa kajtataj ruwan, chay runatamin Dios allinpaj 
qhawan. 

36Uyarinkichejña Dios Israelpa mirayninman kay sumaj willayta willasqanta: 
Payqa runakunata paywan allinyachin Jesucristonejta, pichus Tukuyta 
Kamachej kashan, chaynejta. 

37Qankuna yachallankichejtaj tukuy Judeapi imachus kasqanta, 
Galileamantapacha qallarispa, Juan bautizachikuna kasqanta willasqanmanta 
qhepaman. 

38Chantá yachankichej imaynatachus Diosqa Santo Espirituta, atiytawan 
qosqanta Nazaret llajtayoj Jesusman. Jesustaj tukuynejta purerqa allinta 
ruwaspa, jinallatataj Kuraj Supaypa atiyninpi tukuy ñak'arejkunata 
qhaliyachispa, Dios paywan kasqanrayku. 

39Noqayku testigo kayku judiokunaj suyunpi, Jerusalén llajtapi ima Jesús tukuy 
imata ruwasqanmanta. Paykunarí Jesusta cruzman chakataspa, 
wañucherqanku. 

40Chaywanpis Tata Diosqa kinsa p'unchayninman Jesusta wañusqamanta 
kawsarichimorqa, chaymantataj Dios munarqa runakuna payta rikunankuta. 

41Mana tukuy runamanchu Jesús rikhurerqa. Manachayqa noqallaykuman 
rikhuriwarqayku, pikunachus ñawpajmantapachaña Diospa ajllasqankuna 
karqayku testigo jina rikusqaykuta willanaykupaj, chaykunaman. Ajinaqa 
noqayku paywan khuska mikhorqayku wañusqamanta 
kawsarimpusqanmantaña. 

42Paytaj kamachiwarqayku kay tukuyta runakunaman willanaykuta, 
rejsichinaykuta ima: Diosmin kay kikin Jesusta churan kawsajkunata, 
wañusqakunatapis juzgananpaj, nispa. 

43Tukuy ñawpa sut'inchajkunapis Jesusmanta willarqanku, Paypi tukuy 
atinikojkunaj juchanku sutinnejta pampachasqa kananta, nispa. 

Diosqa Santo Espirituta qon mana judío kajkunaman 

44Chayta Pedro parlashajtillanraj, Santo Espiritoqa tukuynin chay 
uyarejkunaman urayk'amorqa. 

45Jinataj pikunachus Jopemanta Pedrowan jamoj judío wawqekunapis 
t'ukushaj qhepakorqanku, Diosqa mana judío kajkunamanpis Santo Espirituta 
qosqanmanta. 

46Paykunataj mana judío kajkuna waj parlaykunata parlashajta uyarerqanku, 
Diosta yupaychashajta ima. 

47Chantá Pedro nerqa: Kay runakunamanqa noqanchejman jinallataj Santo 
Espíritu jamun. Jina kajtenqa, mana pipis paykunata jark'ayta atinmanchu 
bautizachikunankupaj, nispa. 

48Chaymantataj Pedro kamacherqa Tukuyta Kamachej Jesuspa sutinpi paykuna 
bautizasqa kanankuta. Chaymantataj chay wawqekuna Pedrota 
mañarikorqanku uj pisi p'unchayllatapis paykunawan qhepakunanta. 

Hechos 11 

Pedroqa Jerusalén iglesiaman willan 

1Jesuspa waj kuraj kachankuna, Judeapi kaj wawqe panakuna ima uyarerqanku 
mana judío kajkunapis Diospa simi nisqanta jap'ikusqankuta. 

2Chantá Pedro Jerusalén llajtaman kutipojtin, Jesusta qhatikoj judiokunamanta 
payta k'amerqanku: 

3Imaraykutaj qan mana judío kajkunaj wasinkuman yaykorqanki, 
paykunawantaj mikhorqankiri? nispa. 

4Chantá Pedro paykunaman kantumanta imachus kasqanta willarqa. 

5Pay nerqa: Jope llajtapi kashaspa, noqa Dioswan parlarikusharqani. Chayllapi 
mosqoypi jina rikorqani janaj pachamanta urayk'amushajta uj jatun 
qhatanaman rijch'akojta, tawantin puntanmanta watasqata. Chay qhatanataj 
ñawpaqeyman urayk'amorqa. 

6Chantá qhatanata allinta qhawaykuspa, noqa rikorqani kay pachapi kaj tawa 
chakiyoj animalkunata, k'ita animalkunata, katarikunata, p'isqokunata ima. 

7Uj parlamojtataj uyarerqani: Pedro sayariy, kaykunamanta imatapis 
wañuchispa, mikhuy, nispa nejta. 

8Noqatajrí nerqani: Tukuyta Kamachej Jesusníy, manapuni noqaqa kunankama 
ni jayk'aj mikhorqanichu Moisespa kamachisqanpi imatachus ch'ichipaj 
qhawasqa kasqanta nin, chaykunata, nispa. 

9Chantá janaj pachamanta uj kutitawan nimuwarqa: Imatachus Dios llimphuña 
kasqanta nin, ama qan ch'ichi kasqanta niychu, nispa. 

10Chaytaj jina karqa kinsa kutikama, chaymantataj qhatanaman rijch'akojqa 
janaj pachaman oqharisqa karqa. 

11Chay jinallapi kinsa runakuna Cesareamanta chayamorqanku, maypichus 
kasharqani, chay wasiman, paykunataj noqata mask'ashawarqanku. 

12Santo Espiritutaj kamachiwarqa ama iskayrayaspa paykunawan rinayta. 
Jopemanta kay sojta wawqekunapis noqawan rerqanku. Chantá Cesareaman 
chayaspa, Cornelioj wasinman yaykorqayku. 

13Chaypacha pay willawarqayku imaynatachus uj angelta ñawpaqenpi 
sayashajta rikusqanta. Chay angeltaj payta nisqa: Runakunata Jopeman kachay, 
Simón Pedro nisqata pusamunankupaj. 

14Paytaj nisonqa imaynatachus qan, tukuy aylluykiwan qhespichisqa 
kanaykichejta, nispa. 

15Noqa Cesareapiña kashaspa, paykunaman parlayta qallarejtiykama, Santo 
Espíritu paykunaman urayk'amorqa, imaynatachus qallariypi noqanchejman 
urayk'amorqa, ajinallatataj. 

16Chaypachataj Tukuyta Kamachej Jesuspa kay nisqanmanta yuyarikorqani: 
Juanqa yakuwan bautizarqa, qankunatajrí Santo Espirituwan bautizasqa 
kankichej, nispa. 

17Sichus Dios paykunamanpis chay kikin Santo Espirituta qorqa, mayqentachus 
noqanchejman qowarqanchej Tukuyta Kamachej Jesucristopi 
atinikusqanchejrayku chayqa, pitaj noqa karqani Diosta jark'anaypajri? nispa. 

18Pedroj nisqanta uyarispa, chay wawqekunaqa manaña imatapis 
nerqankuchu. Astawanpis Diosta yupaycharqanku, nerqankutaj: Ajinaqa mana 

judío kajkunapis Diosman kutirikojtinku, Dios paykunamanpis wiñay kawsayta 
qollantaj, nispa. 

Antioquía llajtapi kaj iglesia 

19Runakuna Estebanta wañuchisqankumanta qhepata, paykunallataj Jesusta 
qhatikoj chay waj wawqekunatapis ñak'arichiyta qallarerqanku. Chay 
wawqekunataj Jerusalenmanta ch'eqeraspa, Feniciakama, Chiprekama, chantá 
Antioquiakama ima chayasqanku. Chaypitaj Jesusmanta sumaj willayta 
judiokunallaman willasqanku, manataj wajkunamanqa. 

20Jinallataj Jesusta qhatikojkunamanta wakinkuna Chipremanta, Cirenemanta 
ima, Antioquiaman chayaspa, mana judío kajkunamanpis Tukuyta Kamachej 
Jesusmanta willarqanku. 

21Jinataj Dios atiyninwan chay wawqekunata yanapasqanrayku, ashkha 
runakuna Diosman kutirikuspa Jesuspi atinikorqanku. 

22Jerusalén iglesiamanta kajkunataj chay tukuy imata yachaspa, Bernabeta 
Antioquía llajtaman kacharqanku. 

23Bernabetaj Antioquiaman chayaspa, imatachus Dios qhasilla k'acha 
yanapayninnejta ruwashasqanta rikorqa. Chaymantataj kusikuspa, chay 
wawqe panakunata yuyaycharqa Tukuyta Kamachej Jesucristota tukuy sonqo 
kasunallankutapuni. 

24Bernabeqa k'acha runa karqa, Santo Espíritoj kamachiyninpi purej, jinallataj 
Jesuspi sinch'ita atinikorqa. Chayrayku Jesusmanta willasqannejta ashkha 
runakuna Jesuspi atinikorqanku. 

25Chay qhepata Bernabeqa Tarso llajtaman rerqa Saulota mask'aj. 

26Payta tariytawantaj, Antioquiaman pusamorqa. Chantá iskayninku uj wata 
junt'ata chay iglesiawan qhepakorqanku, ashkha runaman Jesucristomanta 
yachachispa. Chaypacha Antioquiapi runakuna Jesusta qhatikojkunata 
sutichayta qallarerqanku: Cristota qhatikojkuna, nispa. 

27Chaypacha Diosmanta wakin sut'inchajkuna Jerusalenmanta Antioquiaman 
rerqanku. 

28Jinapi paykunamanta ujnin Agabo sutiyoj sayarerqa, Santo Espíritoj 
yuyaychasqan kaspataj, nerqa: Manchay jatun yarqhay jamonqa tukuy 
suyunchejman, nispa. Chay nisqantaj junt'akorqa Claudio kamachishajtin. 

29Chantá Antioquiapi kaj wawqe panakuna nerqanku sapa uj kapusqanman 
jina qolqeta tantaspa, apachinankuta Judeapi kaj wawqe panakunaman. 

30Ajinata ruwaspataj, chay qolqeta apacherqanku Bernabewan, Saulowan ima 
Jerusalenpi iglesiaj kurajninkunaman. 

Hechos 12 

Santiagota wañuchinku, Pedrotataj wisq'achinku 

1Chaypacha kuraj kamachej Herodesqa iglesiamanta wakinkunata 
ñak'arichiyta qallarerqa. 

2Ajinamanta Juanpa wawqen Santiagota espadawan wañuchicherqa. 

3Chay ruwasqan judiokunapaj sumaj kasqanta rikuspa, Herodesqa 
Pedrotañataj jap'icherqa. Chay karqa Mana Levadurayoj T'anta Mikhuna raymi 
p'unchay qayllapi. 

4Herodesqa Pedrota jap'ichispa, carcelman wisq'acherqa. Chaypitaj tawa t'aqa 
soldadokuna Pedrota qhawasharqanku. Sapa t'aqapi tawa soldadokuna 
karqanku. Herodesqa Pascua raymi pasayta Pedrota orqhomuyta munarqa 
runakunaj ñawpaqenman payta juzgaspa, wañuchichinanpaj. 

5Ajinamanta Pedro carcelpi wisq'asqa kashajtin, iglesiamanta kajkuna mana 
sayk'uspa paypaj Diosmanta mañapusharqanku. 

Uj ángel Pedrota carcelmanta orqhon 

6Herodes Pedrota juzgananpaj orqhochimunan kashajtin, chay tuta Pedro iskay 
soldadokuna chawpipi puñusharqa, iskay cadenawan watasqa. Waj 
soldadokunapis cárcel punkuta qhawasharqanku. 

7Chayllaman Tukuyta Kamachej Jesuspa angelnin rikhurimorqa, chay carcel 
ukhumantaj k'anchay junt'aykorqa. Angeltaj Pedrota wajtanninpi takaspa, 
rijch'aricherqa, nerqataj: Usqhayta jatariy, nispa. Jinapi Pedroj makinpi 
watasqa cadena ujllata phaskarasqa t'akarakorqa. 

8Chantá chay ángel nillarqataj: Chumpiykita mat'iykukuy, juk'utaykitapis 
churakuy, nispa. Pedro ajinata ruwajtintaj, angelqa payta nerqa: Kunanqa 
patanchana p'achaykiwan qhataykukuspa, qhatiway, nispa. 

9Pedroqa angelpa qhepanta carcelmanta llojsishaspa, mana yacharqachu 
angelpa ruwasqan mosqoypichus, sut'ipichus kasqanta. Aswanpis pay 
yuyasharqa mosqoypi jinalla rikushasqanta. 

10Chaywanpis ñawpaj kaj t'aqa soldadokunaj ñawpaqenta pasallarqanku, 
jinallatataj iskay kaj t'aqatapis pasallarqankutaj fierro punkuman 
chayanankukama. Calleman llojsej punkutaj pachallanmanta kicharikorqa. 
Chantá llojsispataj, uj calleta rishajtinku, angelqa Pedromanta t'aqakuspa, 
chinkarerqa. 

11Jinapi Pedroqa yuyayninman kutirispa, nerqa: Kunanqa yachani cheqatapuni 
Tukuyta Kamachej Jesusqa angelninta kachamusqanta Herodespa makinmanta 

kacharichinawanpaj, jinallataj judiokunaj millay ruwayta 
munasqankumantawan, nispa. 

12Pedro chayta reparakuspa, Marcos nisqa Juanpa maman Mariajpa wasinman 
kachaykukorqa. Chaypitaj ashkha wawqe panakuna tantakuspa, Dioswan 
parlarikusharqanku. 

13Chantá chayman chayaspa, Pedro calle punkuta takarqa, chaymantaj uj sipas 
Rode sutiyoj punkuman rerqa, pichus kasqanta yachaj. 

14Jinapi Rodeqa Pedroj parlasqanta rejsirparispa, kusiywan punkuta mana 
kicharispalla, wawqe panakunaman kutiykorqa, nerqataj: Pedro punkupi 
kashan, nispa. 

15Paykunatajrí nerqanku: Locayapunkichu imatajri? nispa. Paytaj nillarqapuni 
Pedro kasqanta. Paykunarí nerqanku: Chayqa Pedroj angelnillanchá, nispa. 

16Chaykama Pedroqa punkuta takashallarqapuni. Chaymantaña punkuta 
kicharejtinkukamataj, payta rikuspa, t'ukushaj qhepakorqanku. 

17Pedrotaj makinwan señata ruwaspa, paykunata ch'inyacherqa. Chantá 
paykunaman willarqa imaynatachus Tukuyta Kamachej Jesús carcelmanta 
payta orqhochimusqanta. Nerqataj: Kay tukuy imamanta 
Santiagoman willamuychej, wawqe panakunaman ima, nispa. Chaymanta 
llojsispataj, wajnejman riporqa. 

18Q'ayantin paqarin, soldadokuna ukhupi manchay ch'ajwa karqa Pedro 
chinkasqanmanta. 

19Herodestaj tukuynejta mask'acherqa, nitaj Pedrota tarerqankuchu. Chantá 
chay qhawaj soldadokunatañataj allinta tapucherqa, mana imatapis 
yachajtinkutaj, paykuna wañuchisqa kanankuta kamacherqa. Chaymantataj 
Herodesqa Judeamanta Cesareaman rerqa, chaypitaj qhepakorqa. 

Herodes khuruykusqa wañun 

20Kuraj kamachej Herodesqa chaypacha manchay phiñasqa karqa Tiro 
llajtamanta kajkunapaj, Sidón llajtamanta kajkunapajwan. Chayrayku paykuna 
uj yuyaylla tantaykukuspa, kamachej Herodeswan parlaj rerqanku. 
Ñawpajtaqa Herodespa mayordomon Blastoman lluk'iykorqanku, paynejta 
Herodeswan allinyakunankupaj, imaraykuchus paykuna Herodespa 
suyunmanta mikhunata rantej kanku. 

21Jinapi Herodesqa wajyachisqan p'unchaypi kamachinan p'achawan 
p'achallisqa kamachinan tiyanapi tiyaykukorqa. Chantá paykunaman unayta 
parlarqa. 

22Chay runakunataj qhaparerqanku: Kayqa Diospa parlasqanmin, mana 
runajtachu, nispa. 



2198 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

23Chay kikinpitaj Tukuyta Kamachej Diospa angelnenqa Herodesta sinch'ita 
onqoykucherqa, Diosta mana jatunchasqanrayku. Jinataj kuraj kamachej 
Herodesqa khuroj tukusqan wañorqa. 

24Jesucristota qhatejkunarí Diospa simi nisqanta tukuynejpi willasharqanku, 
ashkha runataj Jesuspi atinikorqanku. 

25Chantá Bernabé, Saulo ima ruwanankuta Jerusalenpi tukuspa, Antioquiaman 
kutiporqanku, Marcos nisqa Juanta pusariykukuspa. 

Hechos 13 

Bernabeta, Saulotawan Jesucristomanta willajta kachanku 

1Antioquía iglesiapi Diosmanta sut'inchajkuna, yachachejkuna ima karqanku. 
Paykuna karqanku: Bernabé, Niger nisqa Simón, Cirenemanta Lucio, Manaén, 
pichus kamachej Herodespa uywasqa masin karqa chay, Saulo ima. 

2Uj p'unchay ayunaspa Diosta yupaychashajtinku, Santo Espíritu paykunata 
nerqa: Bernabeta, Saulotawan t'aqapuwaychej, imapajchus ajllakuni, chayta 
ruwamunankupaj, nispa. 

3Chantá iglesiaj kurajninkuna ayunaspa, Dioswan parlarikorqanku. Jinataj 
Bernabejpa umanman, Saulojpamanwan makinkuta churaykuspa, paykunata 
kacharqanku. 

Chiprepi Jesucristomanta willanku 

4Chantá Bernabewan, Saulowan Santo Espíritoj kamachisqanta kasuspa, 
Seleuciaman rerqanku. Chaymantataj botepi rispa, Chipre churuman 
chayarqanku. 

5Salamina llajtaman rispataj, judiokunaj tantakunanku wasipi Diospa simi 
nisqanta willarqanku. Juan Marcospis paykunawan risharqa paykunata 
yanapananpaj. 

6Paykuna chay tukuynin churupi puriytawan, Pafos llajtamanñataj 
chayarqanku. Chaypitaj tinkukorqanku Barjesús sutiyoj uj judío runawan. Chay 
runa layqa karqa, llullata sut'inchaj. 

7Payqa kamachej Sergio Pauloman k'askasqa karqa. Sergio Pauloqa 
yachayniyoj runa karqa. Jinapi Bernabetawan, Saulotawan wajyacherqa, 
Diospa simi nisqanta uyariyta munaspa. 

8Chay layqa runarí, pichus griego parlaypi Elimas nisqa karqa, chay runa 
Bernabewan, chantá Saulowan ima churanakorqa, kamachej Sergio Paulota 
jark'aspa ama Jesucristopi atinikunanpaj. 

9Chaymantataj Saulo, pejpatachus ujnin sutin Pablo karqa, payqa Santo 
Espíritoj kamachiyninpi kashaspa, chay layqata allinta qhawarerqa, chantá 
nerqataj: 

10Ya, llullaj atipasqan, tukuy millay ruwanawan junt'asqa runa, qanqa Kuraj 
Supaypa wawan kanki, tukuy allin kajpa awqantaj. Mayk'ajkamataj Diospa 
cheqan ñanninta q'ewinkiri? 

11Kunanqa Dios sinch'ita jasut'isonqa. Qan ñawsayanki, jinataj intej 
k'anchayninta unayta mana rikunkichu, nispa. Pablo chayta nisqantawan, 
Elimasqa ñawsayarqa. Muyuykachaspataj, mask'arqa pillapis makinmanta 
pusananta. 

12Kamachej Sergio Paulotajrí chayta rikuspa, Jesuspi atinikorqa, jinataj mayta 
t'ukorqa Tukuyta Kamachej Jesusmanta imatachus yachachisqankumanta. 

Pablowan Bernabewan Pisidia kaj Antioquiapi 

13Pabloqa, paywan kajkuna ima Pafosmanta Perge llajtaman botepi rerqanku. 
Pergeqa Panfilia jap'iypi karqa. Chaypi Juan Marcos paykunata saqerparispa, 
Jerusalenman kutiporqa. 

14Chaywanpis Pablowan, Bernabewan Pergemanta rillarqankupuni Pisidiapi 
kaj Antioquía llajtaman. Samarina p'unchaypi paykuna judiokunaj 
tantakunanku wasiman yaykuspa, tiyarikorqanku. 

15Chantá tantakuna wasipi kurajkuna Moisespa kamachisqanmanta 
qhelqasqata, Diosmanta sut'inchajkunaj qhelqasqankuta ima tukuypa 
uyarinanta ñawirerqanku. Jinaspataj, Pablotawan Bernabetawan nicherqanku: 
Wawqekuna, sichus imallatapis niyta munawajchej kay runakunaj sonqonkuta 
oqharinaykichejpaj chayqa, kunan parlayta atinkichej, nispa. 

16Chantá Pabloqa sayarispa, makinwan señata ruwarqa chaypi kajkunata 
ch'inyachinanpaj, jinaspataj paykunata nerqa: Israelitakuna, Diosta yupaychaj 
mana judío kajkunapis ima, uyariwaychej: 

17Israelitakunaj Diosnenqa ñawpa tatanchejkunata ajllarqa. Chantá Egiptopi 
waj llajtayoj jina tiyakushajtinku, Dios paykunata ashkhayacherqa. 
Chaymantataj jatun atiyninwan Egiptomanta paykunata orqhorqa. 

18Paykuna tawa chunka watata jina ch'innejpi purishaspa, imaymana 
kawsayniyoj karqanku. Chaywanpis Dios paykunawan pacienciakorqa. 

19Diosllataj Canaán cheqapi qanchis suyukunata tukuchispa, chay 
jallp'ankukunata ñawpa tatanchejkunaman qoporqa. 

20Chay tukuy imaqa tawa pachaj phishqa chunkayoj wata jina karqa. Chantá 
Diosqa juezkunata churarqa israelitakunata kamachinankupaj Diosmanta 
sut'inchaj Samuel rikhurimunankama. 



2200 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

21Chaymanta israelitakuna Diosmanta mañakorqanku kuraj kamachejta 
churapunanta, Diostaj Benjamín jatun ayllumanta Cispa churin Saulta 
paykunaman qorqa kuraj kamachejninku kananpaj. Saultaj tawa chunka 
watata israelitakunata kamacherqa. 

22Chaywanpis Diosqa Saulta kuraj kamachej kananmanta wijch'uspa, 
Davidtañataj churarqa kuraj kamachej kananpaj. Paymantataj Dios nerqa: 
Yesejpa churin Davidta tarini, paytaj sonqoypa tukuy munasqanta 
ruwanqa, nispa. 

23Chay nisqanman jinataj Diosqa Davidpa mirayninmanta Jesusta jataricherqa, 
Israelpa Qhespichejnin kananpaj. 

24Manaraj Jesús jamushajtin, Bautizaj Juan tukuy israelitakunaman willarqa 
Diosman kutirikunankuta chantá bautizasqa kanankuta ima. 

25Chantá Juan wañunan qayllapiña kashaspa, runakunata nerqa: Pi kasqaytataj 
qankuna yuyankichejri? Pitachus suyashankichej, mana noqa chay 
qhespichejchu kani. Manachayqa pay qhepayta jamushan, noqataj mana paypa 
wata runan kanaypaj jinallapischu kani, nispa. 

26Abrahampa ayllunmanta kaj wawqekuna, Diosta yupaychaj mana judiokuna 
ima, uyariwaychej: Diospa kachamusqan Qhespichej jamunanmanta chay 
willayqa noqanchejpaj karqa. 

27Chaywanpis Jerusalenpi tiyakojkuna, kamachejninkukuna ima mana 
repararqankuchu pichus Jesús kasqanta, nitaj entienderqankuchu Diosmanta 
sut'inchajkunaj qhelqasqankuta, sapa samarina p'unchaypi chayta 
ñawirispapis. Aswanpis Jesusta wañuchisqa kananpaj juchacharqanku, 
ajinamantataj ñawpa sut'inchajkunaj nisqankuta junt'arqanku. 

28Paykuna mana ima juchatapis Jesuspi tarerqankuchu wañuchisqa kananpaj 
jina. Chaywanpis Pilatomanta kamachinanta mañarqanku Jesús wañuchisqa 
kananpaj. 

29Jesusmanta imatachus ñawpa sut'inchajkunaj qhelqasqanku, chay tukuy 
junt'akorqa, chantá cruzmanta ayanta urayk'uchimuspa, p'amparqanku. 

30Diostajrí Jesusta wañusqamanta kawsarichimporqa. 

31Chaymantataj ashkha p'unchaykunata Jesús rikhurerqa, pikunachus 
Galileamanta paywan khuska Jerusalenkama risqanku, chaykunaman. 
Paykunataj kunan chay rikusqankuta testigo jina tukuy israelitakunaman 
willashanku. 

32Kikillantataj noqaykupis Jesusmanta sumaj willayta qankunaman 
willashayku, imatachus Dios ñawpa tatanchejkunaman qonanta nerqa, 
chaymanta. 

33Noqanchej paykunaj mirayninku kasqanchejrayku Dios chay nisqanta 
noqanchejpaj junt'arqa, Jesusta kawsarichimuspa. Ajinata paymanta iskay kaj 
Salmopi nin: Qanqa Churiy kanki, kunantaj noqa Tatayki kani, nispa. 

34Dios nillasqataj Jesusta wañusqamanta kawsarichimunanta ukhun ama 
asnananpaj. Pay nerqa: Imaynatachus Davidta nerqani payta may sumajta 
saminchanaytapuni, ajinallatataj chay tukuyta qankunaman 
qosqaykichej, nispa. 

35Waj Salmopipis nillantaj: Qan mana saqenkichu ajllasqaykej ayan 
asnaykapunanta, nispa. 

36David kawsanankama Diospa munayninman jina imatachus ruwananta 
ruwarqa. Chaywanpis wañupojtenqa, ñawpa tatankunaj qayllanpi payta 
p'amparqanku ayantaj q'etayaporqa. 

37Jesuspa ayanrí mana q'etayaporqachu, imaraykuchus Dios payta 
kawsarichimorqa. 

38Wawqekuna, kayta yachaychej: Kunan noqayku willashayku Diosqa 
Jesusnejtamin juchaykichejta pampachananta. 

39Moisespa kamachisqankuna mana pitapis juchanmanta kacharichiyta 
aterqachu, cheqan runapaj qhawasqa kananpaj. Kunantajrí Jesuspi tukuy 
atinikojkunaqa paynejta cheqan runapaj qhawasqa kayta atinkichej. 

40Chaywanpis sumajta qhawarikuychej ari, sut'inchajkunaj nisqanku ama 
qankunapi junt'akunanpaj: 

41Qhawakuychej Diosta pisipaj qhawajkuna, t'ukuriychej, chinkariychejtaj. Kay 
p'unchaykunapi noqa t'ukunapaj jina imakunata ruwashani. Chantá chay 
ruwasqaymanta pi willarisojtiykichejpis, mana creeyta atinkichejchu, nispa. 
Ajinata Pablo Jesusmanta willarqa. 

42Chantá Pablowan, Bernabewan judiokunaj tantakunanku wasimanta 
llojsinankupaj wakichikushajtinku, runakuna mañakorqanku qhepan samarina 
p'unchaypi ujtawan kutimunankuta, paykunaman chay imakunamanta 
astawan parlanankupaj. 

43Chay tantakuna wasimanta puririshajtinkutaj, ashkha judiokuna, chantá 
Diosta yupaychaj mana judiokuna ima Pablota, Bernabetawan qhaterqanku. 
Jinapitaj Pablowan, Bernabewan paykunata yuyaycharqanku Diospa qhasilla 
k'acha yanapayninpi mana sayk'uspa kakunankuta. 

44Qhepan samarina p'unchaypi chay llajtamanta yaqha tukuy runakuna 
tantakamorqanku Diospa simi nisqanta uyarinankupaj. 

45Judiokunaj kurajninkukunatajrí chay chhika runata rikuspa, Pablowan 
chhoqonakorqanku, paywan siminakuspataj, payta maldicerqanku. 

46Chantá Pablowan, Bernabewan mana manchachikuspa, chay judiokunata 
nerqanku: Diospa simi nisqanta qankunamanraj willanayku karqa. 
Qankunatajrí qhesachankichej, nitaj wiñay kawsaytapis jap'ikuyta 
munankichejchu. Chayrayku kunanqa mana judío kajkunaman chay willayta 
willasqayku. 

47Ajinata ruwasqayku, imaraykuchus Tukuyta Kamachej Dios kay jinata 
kamachiwarqayku: Mana judío kajkunapaj uj k'anchay jina kanaykipaj 
churayki, noqalla qhespichej kasqayta tukuy kay pachaj k'uchunkama 
willamunaykipaj, nispa. 

48Chayta uyarispa, mana judío kajkuna mayta kusikorqanku, jinataj nerqanku 
Diospa simi nisqan may sumaj kasqanta. Chantá pikunachus wiñay kawsaypaj 
ajllasqa kajkunaqa Tukuyta Kamachej Jesuspi atinikorqanku. 

49Ajinamanta Diospa simi nisqanqa tukuy chay jap'iypi willakorqa. 

50Chaywanpis chay judiokuna ch'ajwata oqharichiyta munaspa, Diospi 
yuyajkuna respetasqa warmikunaman, llajtapi kamachej runakunaman ima 
sajra yuyayta sat'erqanku. Paykunataj Pablotawan, Bernabetawan 
qhatiykachayta qallarerqanku, chay jap'iymanta paykunata qharqonankupaj. 

51Jinapi Pablowan, Bernabewan chay runakunaj contranpi chakinkumanta 
jallp'ata thalarakuspa, Iconio llajtaman riporqanku. 

52Jesusta qhatikojkunarí mayta kusikorqanku jinataj Santo Espíritoj 
kamachiyninpi karqanku. 

Hechos 14 

Pablowan Bernabewan Iconio llajtapi 

1Iconiopipis Pablowan, Bernabewan ima usunkuman jina judiokunaj 
tantakunanku wasiman yaykorqanku. Sut'ita Jesusmanta parlasqankuraykutaj, 
ashkha judiokuna Jesuspi atinikorqanku, jinallataj mana judío kajkunapis. 

2Jesuspi mana atinikoj judiokunarí mana judío kajkunata yachaykuchispa, 
Pabloj chantá Bernabéj contrankupi oqharicherqanku. 

3Chaywanpis Pablowan, Bernabewan chaypi unayta qhepakorqanku. 
Paykunataj mana manchachikuspa, Tukuyta Kamachej Jesusmanta 
willarqanku, paypi sonqonkuta churaspa. Paytaj kachasqankunaj parlasqanku 
jinapuni kasqanmanta yachayta qonanpaj runaj mana jayk'aj rikusqanta, may 
t'ukuna imakunata ima rikucherqa. 

4Ajinaqa chay llajtapi tiyakojkuna iskayman t'aqakorqanku: Ujkunaqa 
judiokunaman kutikorqanku, ujkunataj Jesucristoj kachankunaman. 

5Chaymantataj mana judío kajkunawan, judiokunawan, 
kamachejninkukunawan ima tantakuspa, yachachinakorqanku Jesucristoj 
kachankunata maqaykuytawan, rumiwan ch'anqaykuspa wañuchinankupaj. 

6Jinapi Pablowan, Bernabewan ima chayta yachaspa, Licaonia jap'iypi Listra 
llajtaman, Derbeman ima ayqerqanku, chaymantataj chay muyuyninpi 
cheqakunaman rerqanku. 

7Chaypipis paykuna Jesusmanta willayta willarallarqankutaj. 

Pablota Listrapi rumiwan ch'anqaykunku 

8Listra llajtapi uj runa karqa chakinmanta suchu. Paqarisqanmantapacha ajina 
kasqanraykutaj mana jayk'aj puririsqachu. 

9Uj kutipi Pablo Jesusmanta willashajtin chay runaqa Pabloj parlasqanta 
uyarisharqa. Pablotaj suchu runata qhawarispa, yacharqa Jesuspi 
atinikusqanta qhaliyapunanpaj. 

10Chayrayku Pablo jatunmanta parlaspa, suchuta nerqa: Sayariy, nispa. 
Suchutaj ujllata sayarispa, puririyta qallarerqa. 

11Pabloj ruwasqanta rikuspataj, runakuna qhapariyta qallarerqanku Licaonia 
rimaypi: Runaman rijch'akoj dioskuna urayk'amuspa, waturikoj 
jamuwasqanchej, nispa. 

12Chantá Bernabeta suticharqanku Júpiter, nispa, Pablotataj Mercurio, nispa, 
paypuni ñawpajta parlarej kasqanrayku. 

13Jupiterpa templon llajtaman yaykunapi karqa. Jinapitaj chay lantej 
sacerdoten torokunata, t'ika pillukunatawan llajtaj punkunman apamorqa. 
Chantá sacerdotewan, runakunawan ima wakichikorqanku chay torokunata 
ñak'aspa, Pablotawan, Bernabetawan yupaychanankupaj. 

14Pablowan, Bernabewanqa chay runakuna imatachus ruwayta munasqankuta 
reparaytawan, p'achankuta llik'irakorqanku may llakisqa kasqankumanta 
yachayta qospa. Jinaspataj, runa chawpiman yaykorqanku, qhaparerqankutaj: 

15Runa masikuna, imaraykutaj kayta ruwashankichejri? Noqayku runalla 
kayku, qankuna jina. Aswanpis qankunaman willaj jamuyku, kay qhasi manakaj 
imakunata saqespa, kawsashaj Diosman kutirikunaykichejpaj. Paymin janajta, 
kay pachata, mama qochata ima ruwarqa, chaykunapi tukuy ima kajkunatapis. 

16Ñawpajtaqa Dios saqellarqa tukuy runakuna munayninkuta ruwajta. 

17Chaywanpis pay sut'ita rejsichikorqa k'acha Dios kasqanta allin imakunata 
ruwaspa. Payqa parata apachimusunkichej, chajraykichejta tiemponpi 
poqochin, mikhuna patapitaj uywakusunkichej, sonqoykichejtataj kusiywan 
junt'achin, icharí? 

18Chayta nispa, Pablowan Bernabewan ima chay runakunawan ñak'ayta 
kasuchikorqanku, ama torokunata ñak'aspa paykunaman yupaychanankupaj 
dioskunaman jina. 

19Jinallapi wakin judiokuna Antioquiamanta, Iconiomantawan 
chayamorqanku, paykunataj runakunata yachaykuchispa, ujtawan ch'ajwata 
jataricherqanku. Chay runakunataj Pablota rumiwan ch'anqaykorqanku. Pablo 
wañusqa kasqanta yuyaspataj, llajtamanta jawaman qhatatarqanku. 

20Jesucristota qhatikojkunarí Pabloman qayllaykuspa, payta muyuykorqanku. 
Paytaj jatarispa, paykunawan khuska llajtaman kutirerqa. Q'ayantintaj 
Pablowan, Bernabewan Derbe llajtamanñataj rerqanku. 

Siriapi kaj Antioquiaman kutiripunku 

21Pablowan, Bernabewan ima Derbe llajtapi Jesusmanta willayta willajtinku, 
ashkha runakuna Jesusta qhatikuyta qallarerqanku. Chaymantataj Jesuspa 
kachankuna kutirerqanku Listraman, Iconioman, Antioquiaman ima. 

22Chay llajtakunapitaj paykuna Jesuspi atinikojkunata kallpacharqanku Jesusta 
qhatikusqankupi sinch'ita sayanankupaj, nerqankutaj: Diospa 
kamachiyninman yaykunanchejpaj noqanchej tukuy imaynamanta 
ñak'arinanchejpuni tiyan, nispa. 

23Jinallataj sapa iglesiapi kurajkunata churarqanku. Ayunaspa, Diosmanta 
mañakuspataj, Pablowan Bernabewan Diospa makinman chay kurajkunata 
churarqanku, pipichus atinikusqanku, chaypaman. 

24Chantá Pisidianejta rispa, Pablowan Bernabewan Panfiliakama chayarqanku. 

25Perge llajtapi Jesusmanta sumaj willayta willaytawantaj, Atalia 
llajtamanñataj rerqanku. 

26Ataliamantataj botepi Antioquiaman kutiriporqanku, maymantachus 
iglesiaqa paykunata kachasqanku Diospa qhasilla k'acha yanapayninwan 
ruwanankuta ruwanankupaj, chayman. Paykunataj chay ruwanata 
tukusqankuña. 

27Chantá Antioquiaman chayaytawan, Pablowan Bernabewan ima iglesiata 
tantaykuspa, willarqanku imaynatachus Dios tukuy imapi paykunata 
yanapasqanta. Willallarqankutaj imaynatachus Dios mana judío kajkunapajpis 
punkuta kicharisqanta, paykunapis Jesuspi atinikunankupaj. 

28Chaypitaj paykuna unayta qhepakorqanku Jesusta qhatikojkunawan khuska. 

Hechos 15 

Iglesiaj kurajninkuna Jerusalenpi tantakunku 

1Chaypacha Judeamanta wakin wawqekuna Antioquiaman jamuspa, mana 
judío kaj wawqe panakunaman kay jinata yachachiyta qallarerqanku: Sichus 
Moisespa kamachisqanman jina mana circuncidachikunkichejchu chayqa, 
mana qhespichisqa kayta atinkichejchu, nispa. 

2Pablowan, Bernabewanrí chay wawqekunawan sinch'ita churanakorqanku. 
Chayrayku Antioquía iglesiaqa Pablota, Bernabeta, wakin wawqekunatawan 
ima Jerusalenman kacharqanku, chaypi Jesuspa kuraj kachankunawan, 
iglesiapi kurajkunawan ima chaymanta sut'inchanankupaj. 

3Jinapi Antioquía iglesia paykunata kacharpayajtin, paykuna Fenicianejta, 
Samarianejta ima rerqanku. Rej jinataj Jesuspi atinikojkunaman willararqanku 
imaynatachus mana judío kajkunapis Diosman kutirikusqankumanta. Chay 
wawqe panakunataj chayta uyarispa, maytapuni kusirikorqanku. 

4Pablowan, Bernabewan Jerusalenman chayajtinku, iglesiawan, Jesuspa kuraj 
kachankunawan, iglesiapi kurajkunawan ima kusiywan paykunata 
jap'erqanku. Chantá Pablowan, Bernabewan paykunamanpis willallarqankutaj 
Dios imatachus paykunanejta ruwasqanta. 

5Chaywanpis fariseokunamanta wakin wawqekuna sayarispa, nerqanku: Mana 
judío kajkunamanta Jesuspi atinikojkunaqa circuncidasqa kananku tiyan, 
jinallataj Moisespa kamachisqantapis junt'anallankutaj tiyan, nispa. 

6Chantá Jesuspa kuraj kachankunaqa iglesiapi kurajkunawan tantakorqanku, 
chaymanta sut'inchanankupaj. 

7Anchataña churanakojtinkutaj, Pedro sayarispa, nerqa: Wawqekuna, 
yachankichej imaynatachus unay qankuna ukhumanta Dios ajllawasqanta 
mana judío kajkunaman Jesusmanta sumaj willayta willanaypaj, paykunapis 
Jesuspi atinikunankupaj. 

8Diosqa tukuy runaj sonqonkuta rejsin, paytaj yachayta qorqa mana judío 
kajkunatapis allinpaj qhawasqanta, imaraykuchus Santo Espirituta 
paykunamanpis qorqa, imaynatachus ñawpajta noqanchejman qowarqanchej, 
ajinata. 

9Payqa noqanchejta, mana judío kajkunatapis uj ñawillawan qhawawanchej. 
Chayrayku paykunaj sonqonkutapis juchamanta llimphucharqa Jesuspi 
atinikusqankurayku. 

10Jina kajtenqa, imaraykutaj kunan qankunaqa Diospa contranpi 
sayaykunkichejri? Qankunataj Jesusta qhatikoj mana judiokunaman llasa 
q'epita jina Moisespa kamachisqankunata q'epirichiyta munankichej. Chay 
kamachisqakunataqa mana ñawpa tatanchejkuna, nitaj noqanchejpis junt'ayta 
aterqanchejchu, icharí? 

11Noqanchej yachanchej qhespichisqa kasqanchejta Tukuyta Kamachej Jesuspa 
qhasilla k'acha yanapayninnejta, imaynatachus paykuna qhespichisqa kanku, 
ajinallatataj, nispa. 

12Chantá Pedroj nisqanta uyariytawan, tukuyninku ch'inyakorqanku, 
uyarinankupaj Bernabewan Pablowan imatachus willanankuta. Paykunataj 
willarqanku imaynatachus Dios paykunanejta runaj mana jayk'aj rikusqanta, 
may t'ukuna imakunata ima ruwasqanta mana judío kajkuna ukhupi. 

13Paykuna parlayta tukojtinkutaj, Santiago sayarispa nerqa: Wawqekuna, 
uyariwaychej: 

14Ñapis Simón Pedro willawanchejña imaynatachus kay ñawpaj kutipi Diosqa 
mana judío kajkunata watukusqanta, paykuna ukhumantataj wakinkunata 
ajllakusqanta paypata kanankupaj. 

15Diosmanta ñawpa sut'inchajkunaj willasqankupis Pedroj nisqanwan 
kikinchakun, imaraykuchus ajinata qhelqasqanku: 

16Uj p'unchay jamushan, chay p'unchaypitaj Davidpa ayllunta urmasqa 
kasqanmanta oqharisaj, watejmantataj sayarichisaj, imaynachus ñawpajta 
karqa, kikinta. 

17Ajinamanta wajkunapis Tukuyta Kamachej Diosta mask'anqanku, tukuy 
suyumanta mana judío kajkunapis, pikunachus sutiyta oqharispa Diosninkupaj 
rejsikapuwanku, chaykuna, nispa. 

18Ajinata Tukuyta Kamachej Dios nin, pichus kay imakunata ruwananta 
unaymantapachaña rejsicherqa, chay, nispa. 

19Chantá Santiago nillarqataj: Yuyasqayman jina, mana judío kajkuna Diosman 
kutirikushajtinku, mana paykunata pantachinachu. 

20Manachayqa uj cartata paykunaman apachispa, kayllata nisunman: Qhasi 
dioskunaman jaywasqamantaqa ama mikhunankuta, ama 
khuchichakunankuta, amataj jeq'eqasqa chayrí sipisqa uywaj aychanta 
mikhunankuta, nillataj yawartapis mikhunankuta, nispa. 

21Chayta qhelqaspa kamachisunman, imaraykuchus unaymantapacha sapa 
llajtapi Moisespa kamachisqankunamanta willakun, jinallataj tantakuna 
wasikunapi sapa samarina p'unchaypi tukuypa uyarinanta ñawirinku, nispa. 

Mana judío kajkunaman cartata apachinku 

22Chantá Jesuspa kuraj kachankuna, iglesiapi kurajkunawan, tukuy iglesiantin 
ima paykuna ukhumanta wakin wawqekunata ajllarqanku Pablowan, 
Bernabewan khuska Antioquiaman kutirinankupaj. Jinapitaj paykuna Judasta, 
pichus Barsabás nisqata, Silastawan ima ajllarqanku. Chay iskay wawqekuna 
Jerusalén iglesiapi allinpaj qhawasqa karqanku. 

23Cartata kay jinata ruwaspataj, paykunawan apacherqanku: Noqayku Jesuspa 
kuraj kachankuna, iglesiapi kurajkunawan ima wawqeykichej jina 
napaykamuyku qankuna mana judío kaj wawqe panakunata, pikunachus 
Antioquiapi, Siriapi, Ciliciapi ima tiyakojkunata. 

24Wakin noqayku ukhumanta mana kachasqallayku qankunaman risqanku, 
jinataj yachachisqankuwan umaykichejta muyuchispa, yuyayniykichejta 
tijrasqanku. 

25Chayrayku tukuyniyku uj yuyaylla tantakuspa, noqayku ukhumanta wakin 
wawqekunata ajllarqayku. Chantá paykunatawan munasqa wawqenchej 
Bernabetawan, Pablotawan qankunaman kachamushayku. 

26Paykunaqa Tukuyta Kamachej Jesucristoj sutinrayku wañuytapis mana 
manchachikorqankuchu. 

27Jinallataj Judasta, Silastawan kachamushayku, paykunataj uyapura 
chaymanta sut'inchasonqachej. 

28Santo Espirituman, noqaykumanpis kayqa allin rijch'awayku: Noqaykoqa 
Moisespa kamachisqantaqa mana llasa q'epita jina qankunaman q'epirichiyta 
munaykuchu. Manachayqa kayllata junt'anaykichejta munayku: 

29Ama lantikunaman jaywasqa aychata mikhuychejchu, nitaj yawarta, nillataj 
jeq'eqasqa chayrí sipisqa uywakunaj aychantapis. Amallataj 
khuchichakuychejchu. Chaykunamanta karunchakuspa, allinta ruwankichej. 
Tinkunakama kachun, nispa. 

30Chantá kachasqa wawqekuna Antioquiaman purirerqanku. Chayaytawantaj, 
Jesusta tukuy qhatikojkunata tantaspa, paykunaman chay cartata 
jaywarqanku. 

31Wawqe panakunataj chay cartata ñawirispa, mayta kusikorqanku paykunata 
sonqochasqanmanta. 

32Chantá Diosmanta sut'inchaj Judaswan, Silaswantaj, wawqe panakunata 
sonqocharqanku sinch'itapuni sayanankupaj. 

33Ajinaqa paykuna uj mashkha p'unchaykunata Antioquiapi qhepakorqanku. 
Chaymantataj wawqe panakunaqa paykunata kusisqata kachaporqanku, 
maymantachus jamorqanku, chayman. 

34Silastajrí Antioquiapi qhepakorqa. 

35Pablowan, Bernabewan ima Antioquiapi qhepakullarqankutaj. Jinataj ashkha 
wawqe panakunawan khuska Diospa simi nisqanta yachacherqanku, 
Jesusmanta sumaj willaytapis willallarqankutaj. 

Pablowan Bernabewan t'aqanakunku 

36Chaymanta qhepaman Pabloqa Bernabeta nerqa: Jaku, tukuy llajtapi wawqe 
panakunata ujtawan waturikamuna, maypichus Tukuyta Kamachej Jesuspa 
simi nisqanta willarqanchej, chayman, imaynachus paykuna kashasqankuta 
yachananchejpaj, nispa. 

37Chaypacha Bernabeqa Juan Marcos nisqata pusayta munarqa. 

38Pablotajrí mana Marcosta pusayta munarqachu, imaraykuchus ñawpaj kaj 
riyninkupi Marcosqa Panfilia llajtapi paykunata saqerpayaspa, manaña riyta 
munasqachu Jesusmanta sumaj willayta willamoj. 

39Jinapi paykunapura chaymanta churanakusqankurayku, t'aqanakorqanku. 
Bernabeqa Marcoswan khuska Jatun Qochanejta botepi Chipreman rerqa. 

40Pablotajrí Silasta ajllarqa paywan khuska rinanpaj. Chantá Antioquía 
iglesiaqa Tukuyta Kamachej Jesuspa sutinpi paykunata kacharpayarqanku. 

41Paykunataj Sirianejta, Cilicianejtawan rispa, chaypi kaj iglesiakunata 
kallpacharqanku. 

Hechos 16 

Timoteoqa Pablowan khuska rin 

1Chaymanta Pablowan, Silaswan ima Derbe llajtaman, Listramanwan 
chayarqanku. Chaypi Jesusta qhatikoj runa Timoteo sutiyoj tiyakorqa. 
Mamanqa Jesuspi atinikoj judío warmi karqa, tatantaj Greciamanta karqa. 

2Listrapi, chantá Iconio llajtapi tiyakoj wawqe panakuna Timoteomanta allinta 
parlaj kanku. 

3Jinapi Pabloqa Timoteota paywan pusayta munarqa. Chaywanpis judiokunata 
mana phiñachiyta munaspa, Pabloqa Timoteota circuncidacherqa, 
imaraykuchus chay llajtapi judiokuna yacharqanku Timoteoj tatan griego runa 
kasqanta. 

4Chantá Pablowan, Timoteowan llajtamanta llajta purispa, sapa iglesiaman 
willarqanku imatachus Jerusalenpi Jesuspa kuraj kachankuna, iglesiapi 
kurajkunawan ima kamacherqanku, chayta. Jinallataj paykunata 
kamacherqanku chay tukuyta junt'anankuta. 

5Ajinamanta iglesiakunaqa Jesuspi atinikusqankupi kallpachakorqanku, sapa 
p'unchaytaj Diosman kutirikoj runakuna astawan iglesiaman yapakorqanku. 

Pablo mosqoypi jina uj runata rikun 

6Pablowan, Silaswan, Timoteowan ima chay qhepata Frigianta, Galacianta 
rishajtinku, Santo Espíritu paykunata jark'arqa ama Asia suyupi Jesusmanta 
sumaj willayta willanankupaj. 

7Paykuna Misiaman chayaspa, Bitiniaman yaykuyta munashajtinku, Jesuspa 
Espíritun manallataj rinankuta saqerqachu. 

8Ajinamanta rerqanku Misianejta, chaymantataj Troasman rerqanku. 

9Chay tutataj Pabloqa mosqoypi jina rikorqa Macedoniamanta uj runata. Pabloj 
ñawpaqenpi sayarikuspataj, chay runa mañakushasqa: Jamuriy ari 
Macedoniaman yanaparinawaykupaj, nispa. 

10Pablo chayta mosqoypi jina rikusqanrayku, noqayku wakichikorqaykupacha 
Macedoniaman rinaykupaj. Pabloj chay rikusqannejta yacharqayku Dios 
wajyawasqaykuta paykunaman Jesusmanta sumaj willayta willanaykupaj. 

Lidiaqa Jesuspi atinikun 

11Troasmanta noqayku botepi cheqanta rerqayku Samotracia churukama, 
q'ayantintaj Neapolisman chayarqayku. 

12Chaymantataj rerqayku Romaj kamachiyninpi kaj Filipos llajtaman, 
mayqenchus Macedoniapi aswan jatun llajta karqa, chayman. Chaypitaj mana 
unaytachu qhepakorqayku. 

13Samarina p'unchay llajtamanta llojsispa, noqayku mayu kantuman rerqayku, 
Diosmanta mañakuna kaj cheqaman. Chaypi tiyaykuspataj, Jesusmanta sumaj 
willayta yachacherqayku chaypi tantasqa warmikunaman. 

14Ujnin kaj warmi Lidia sutiyoj karqa Tiatira llajtamanta, paytaj may sumaj 
puka kulli telata qhatoj. Diosta yupaychajllataj karqa. Jinapi Tukuyta Kamachej 
Jesusqa Lidiaj sonqonman parlapayarqa, paytaj Pabloj nisqanta tukuy sonqo 
jap'ikorqa. 

15Jinapi Lidia bautizachikorqa tukuy wasi ayllunwan ima. Chantá pay 
niwarqayku: Sichus qankuna yuyankichej Tukuyta Kamachej Jesuspi tukuy 
sonqo atinikusqayta chayqa, wasiyman jamuriychej uj mashkha 
p'unchayllatapis qheparikunaykichejpaj, nispa. Ajinamanta Lidia mayta 
mañakuwasqaykurayku wasinman rerqayku. 

Pablowan Silaswan carcelpi 

16Uj p'unchay noqayku Diosmanta mañakoj rishajtiyku, uj kamachi sipas 
taripamuwarqayku. Pay supayniyoj kasqanrayku watuyta yachaj, chaynejtataj 
chay sipaspa patronninkuna ashkha qolqeta jap'ej kanku. 

17Chay sipasqa Pabloj qhepanta, qhepaykutawan ima jamorqa, jinataj 
qhaparqachaspa, nerqa: Kay runakunaqa Patapi Kaj Diospa kamachinkuna 
kanku. Paykuna willasunkichej imaynatachus qhespichisqa kanaykichejta, 
nispa. 

18Ajinallatapuni unayta sapa p'unchay qhaparishajtin, Pabloqa amisqaña 
kaspa, kutiriytawan sipaspi kashaj supayta nerqa: Jesucristoj sutinpi 

kamachiyki paymanta llojsinaykita, nispa. Chay ratopachataj chay supayqa 
sipasmanta llojserqa. 

19Jinapi sipaspa patronninkuna manaña paynejta qolqeta jap'inankuta 
yachaspa, Pablota, Silastawan jap'iytawan, paykunata aparqanku plazaman, 
maypichus juezkuna karqanku, chayman. 

20Chantá juezkunata nerqanku: Kay runakuna judiokuna kaspa, llajtanchejpi 
ch'ajwata oqharichishanku. 

21Paykuna waj jina yachachiykunata yachachishanku, mayqentachus 
noqanchej Romaj kamachiyninpi kajkunaqa mana jap'ikuyta atisunmanchu, 
nitaj ruwaytapis, nispa. 

22Chantá runakunapis Jesuspa kachankunaj contrankuta oqharikullarqankutaj. 
Juezkunataj kamacherqanku Pabloj patanchanan p'achata Silaspatawan 
lluch'uspa, paykunata seq'onankuta. 

23Manchayta seq'oykuytawantaj, carcelman paykunata wisq'aykorqanku, 
carcelpi kamachejtataj mayta nerqanku sumajta paykunata qhawananta. 

24Carcelpi kamachejtaj juezkunaj nisqankuta kasuspa, Pablotawan Silastawan 
aswan ukhuman wisq'aykorqa, chakinkutataj cepoman mat'iykorqa. 

25Chawpi tutata jinataj Pablowan, Silaswan ima Dioswan parlarikusharqanku, 
takispataj, payta yupaychasharqanku. Waj wisq'asqakunapis chay 
takisqankuta uyarisharqanku. 

26Chaypacha jallp'a ujllata sinch'ita ikhakorqa. Carcelpa cimientonkuna 
lajrarakorqa, chay ratopachataj punkukunapis kicharirakorqanku. Wisq'asqa 
tukuy runamantataj cadenanku t'akarakorqa. 

27Chantá carcelpi kamachejqa ujllata rijch'arispa, punkukunata kichasqata 
rikorqa, jinataj yuyarqa wisq'asqa kajkuna ayqesqankuta. Chayrayku 
espadanta orqhokuspa, wañuchikuyta munasharqa. 

28Pablotajrí sinch'ita qhaparerqa: Ama imanakuychu, tukuyniyku kaypi 
kashayku, nispa. 

29Chaymanta carcelpi kamachejqa k'anchata qochikuspa, carcel ukhuman 
yaykorqa, kharkatitispataj Pabloj, Silaspa ñawpaqenkuman wijch'uykukorqa. 

30Jawaman orqhomuspataj, paykunata taporqa: Wiraqochikuna, imatataj 
ruwasaj qhespichisqa kanaypajri? nispa. 

31Paykunataj kuticherqanku: Tukuyta Kamachej Jesuspi atinikuy, jinamantataj 
qan qhespichisqa kanki, wasi aylluykiwan ima, nispa. 

32Chantá Pablowan Silaswan Tukuyta Kamachej Jesuspa simi nisqanta 
willarqanku carcelpi kamachejman, wasinpi tukuy kajkunamanwan. 

33Chaymantataj carcelpi kamachej chay tutapacha Jesuspa kachankunaj 
k'irinkuta jamperqa. Chay ch'isipachataj pay, tukuy wasi ayllunwan ima 
bautizachikorqanku. 

34Chantá carcelpi kamachejqa Pablota, Silastawan wasinman pusaspa, 
mikhunata jaywarerqa. Paytaj wasi ayllunwan ima kusikorqa Diospi 
atinikusqankurayku. 

35Q'ayantin paqarin juezkunaqa soldadokunata kacharqanku Pablota, 
Silastawan carcelmanta kacharinankupaj. 

36Chantá carcelpi kamachejqa Pabloman willarqa: Juezkuna nichimunku 
qankuna kacharisqa kanaykichejta. Chayrayku kunanqa allillanta ripuychej, 
nispa. 

37Pablorí soldadokunata nerqa: Manaraj imamantapis juchayoj kasqaykuta 
sut'inchashaspa, juezkunaqa tukuypa rikunanta seq'ochiwarqayku. Chantá 
carcelpi wisq'achiwarqayku, manapis Roma llajtayojchu kaykuman jina. 
Kunantaj, pakayllamantachu kachariwasqayku? Mana jinachu kanqa. Aswanpis 
paykuna kikinku orqhonawaykupaj jamuchunku, nispa. 

38Chantá chay soldadokuna Pablojta, Silaspatawan nisqankuta juezkunaman 
willamorqanku, juezkunataj sinch'ita mancharikorqanku, Pablowan, Silaswan 
Roma llajtayoj kasqankuta yachaspa. 

39Chantá carcelman rispa, paykuna mañarqanku Pablowan, Silaswan chay 
ruwasqankuta qonqayman churanankuta. Jinaytawantaj, carcelmanta 
paykunata orqhospa, mañallarqankutaj chay llajtamanta ripunankuta. 

40Chantá Pablowan, Silaswan carcelmanta llojsispa, Lidiaj wasinmanraj 
rerqanku. Chaypi kaj wawqe panakunata sonqochaytawantaj, riporqanku. 

Hechos 17 

Tesalónica llajtapi ch'ajwa oqharikun 

1Chaymanta Pablowan, Silaswan rerqanku Anfípolis llajtanejta, Apolonianejta 
ima Tesalonicaman chayanankukama. Chaypitaj judiokunaj tantakunanku wasi 
karqa. 

2Chantá Pabloqa yachasqa kasqanman jina judiokunaj tantakunanku wasiman 
yaykorqa. Jinataj kinsa samarina p'unchaypi Diospa simi nisqanmanta sut'ita 
willarqa. 

3Chaywan paykunaman sut'inta rikucherqa Cristoqa ñak'arinanpuni kasqanta, 
wañusqamantataj kawsarimpunanta ima. Chaymantataj pay nerqa: Kay 
Jesusmin, pimantachus noqa willaykichej, paymin Cristoqa, nispa. 

4Paykunamanta wakinkunaqa Jesuspi atinikuspa, Pablowan, Silaswan 
ujchakorqanku. Ajinamanta Grecia suyumanta Diosta ashkha yupaychajkuna, 
allinpaj qhawasqa ashkha warmikuna ima Jesuspi atinikorqanku. 

5Chaymanta wakin judiokunaqa Pablotawan, Silastawan envidiawan 
qhawarqanku ashkha runakuna paykunata qhatisqankurayku. Chayrayku 
qhella millay runakunata mink'amorqanku, paykunawan llajtantinpi ch'ajwata 
oqharichinankupaj. Jinapitaj paykuna Jasonpa wasinman ujllata 
yaykuykorqanku Pablota, Silastawan mask'aj, paykunata orqhomuspa, 
ch'ajwashaj runakunaman jaywaykunankupaj. 

6Paykunata mana tarispatajrí, Jasonta, wakin wawqekunatawan 
qhatatarqanku llajtapi kamachejkunaj ñawpaqenman. Qhaparispataj, 
nerqanku: Kaykunaqa tukuynejpi runakunata ch'ajwachinku. Kunanqa 
kaymanñataj jamusqanku. 

7Jasonqa paykunata wasinpi jap'ikushan. Kay tukuyninkutaj kuraj 
kamachejninchej Cesarpa kamachisqanta mana kasunkuchu. Manachayqa 
paykuna ninku Jesús sutiyoj waj kuraj kamachej kasqanta, nispa. 

8Chayta uyarispataj, tukuy llajtantin, kamachejkunawan ima ni imanayta 
aterqankuchu. 

9Chantá Jasonmanta, chay waj wawqekunamantawan garantiata qolqeta 
jap'ispa, kachariporqanku. 

Pablowan Silaswan Bereaman chayanku 

10Chay tutapacha wawqe panakunaqa Pablota, Silastawan Berea llajtaman 
kacharpayarqanku. Jaqayman chayaspataj, judiokunaj tantakunanku wasiman 
yaykorqanku. 

11Bereapi tiyakojkunatajrí aswan k'acha karqanku Tesalonicapi 
tiyakojkunamanta nisqaqa, imaraykuchus Diospa Simi Nisqanta tukuy sonqo 
jap'ikorqanku. Chayrayku sapa p'unchay Diospa Qhelqachisqanta allinta 
qhawaspa, Pabloj yachachisqan cheqachus manachus kasqanta waturerqanku. 

12Ajinamanta Grecia llajtayoj allinpaj qhawasqa warmikunamanta, chantá 
qharikunamanta ima Jesuspi may chhika atinikorqanku. 

13Tesalonicapi kaj judiokunarí uyarisqanku Pabloqa Bereaman chayaspa, 
Diospa simi nisqanta willashasqanta. Chayrayku paykuna Bereaman rispa, 
chay llajtayojkunaj umanta muyucherqanku, jinataj ch'ajwata 
oqharicherqanku. 

14Chantá wawqe panakunaqa Pablota usqhayllata kacharpayarqanku, mama 
qochaj kantunman rinanpaj. Silaswan, Timoteowantajrí Bereapi 
qhepakorqanku. 

15Pablowan rejkuna Atenaskama payta pusarqanku, chaymantataj Bereaman 
kutiriporqanku. Pablotajrí paykunanejta Silasman, Timoteomanwan nicherqa 
paykuna askamalla jamuspa, paywan tantakunankuta. 

Pabloqa Atenas llajtapi 

16Pabloqa Atenaspi Silasta, Timoteotawan suyashajtin, chay llajtapi tukuy 
imaymana lanti kasqanmanta sonqon t'impurerqa. 

17Chayrayku Pabloqa judiokunawan, Diosta yupaychaj mana judío kajkunawan 
ima judiokunaj tantakunanku wasipi pantasqankumanta reparacherqa. 
Kikillantataj sapa p'unchay plazaman tantakamojkunawanpis chaymanta 
parlallarqataj. 

18Chantá Epicuro sutiyoj runata qhatejkuna, estóicos nisqa yachaysapa 
runakunawan ima Pablowan tapunaykukorqanku. Ujkunataj nerqanku: 
Imatataj niyta munan kay ch'ajwakuri? nispa. Wakintaj nerqanku: Kayqa waj 
mosoj dioskunamantasina parlashan, nispa. Chayta nerqanku, imaraykuchus 
Pabloqa willasharqa Jesuspa sumaj willayninmanta, wañusqamanta 
kawsarimuymantawan. 

19Chantá chay runakuna Pablota Areópago nisqa juntaman pusarqanku. 
Chaypitaj taporqanku: Willariwaykumanchu imachus chay mosoj 
yachachiyniyki kasqanta? 

20Noqayku chay parlasqaykita manapuni ni jayk'aj uyarerqaykuchu. Chayrayku 
yachayta munayku imatachus chay nisqayki niyta munasqanta, nispa. 

21Chayta nerqanku, imaraykuchus Atenas llajtayojkunawan, chaypi tiyakoj waj 
llajtayojkunawan ima mayta munaj kanku ima mosoj yachachiytapis uyariyta, 
chayrí chaymanta parlayta. 

22Chantá Pabloqa Areópago juntapi sayarispa, nerqa: Atenas llajtayojkuna, 
noqa reparani qankunaqa ashkha dioskunata tukuy sonqo yupaychajkuna 
kasqaykichejta. 

23Llajtaykichejpi puriykachashaspaqa, chay dioskunata yupaychanapaj may 
chhika altarkunata rikuni. Jinallataj uj altartapis tarini kay jinata nishajta: 
“Kayqa mana rejsisqa diospata”, nispa. Chay Diosmanta, pitachus mana 
rejsispalla yupaychankichej, chaymantamin noqaqa parlasqaykichej. 

24Paymin kay pachata, tukuy imatawan ruwaj Diosqa, janaj pachajta, kay 
pachajtapis Tukuyta Kamachejnintaj. Manataj payqa runaj ruwasqan 
templopichu tiyakun. 

25Nillataj Diosqa imapipis runa yanapananta suyanchu. Manachayqa pay 
tukuyman kawsayta qon, samayta, tukuy imatawan. 

26Payqa uj runallamanta tukuy suyuta rikhuricherqa, kay pachaman 
junt'ananchejpaj. Diosllataj churarqa mayk'ajkamachus, chantá may 
cheqapichus tiyanankuta. 

27Chayta Dios ruwarqa noqanchej payta mask'ananchejpaj, ichapis 
imaynallamantapis reparaspa, payta tarinanchejpaj. Jinapis Diosqa sapa 
ujninchejmanta mana karupichu. 

28Manachayqa Diosrayku kawsanchej, purinchej, kanchejtaj. Yarawita 
wakichejniykichejkunamanta wakinkuna kay jinata nisqanku: Noqanchejpis 
Diospa miraynin kanchej, nispa. 

29Chayrayku Diospa mirayninchus kanchej chayqa, mana yuyasunmanchu 
Diosqa qorimanta, qolqe metalmanta, chayrí rumimanta ruwasqa lantiman 
rijch'akusqanta. Chaykunaqa runaj yuyasqanman jinalla ruwasqa kanku. 

30Ñawpa tiempopi runakuna Diosta mana rejserqankuchu chaypis, Dios chayta 
qonqayman churarqa. Kunantajrí, Diosllataj tukuynejpi runakunata kamachin 
payman kutirikunankuta. 

31Chayqa ajina, imaraykuchus Dios uj p'unchayta wakichinña, chay 
p'unchaypitaj cheqa kayninman jina tukuy runata juzganqa kachamusqan 
runanejta. Diostaj sut'ita yachayta qon pichus chay runa kasqanta, chay runata 
wañusqamanta kawsarichimuspa, nispa. Ajinata Pabloqa juntapi kajkunaman 
nerqa. 

32Wañusqakuna kawsarimpunankumanta uyarispa, wakinkunaqa Pablomanta 
asikorqanku. Ujkunarí nerqanku: Waj kutillapiña imatachus parlashanki, 
chaymanta astawan uyarisqayku, nispa. 

33Chantá Pablo paykunaj chawpinkumanta llojsiporqa. 

34Wakin runakunatajrí Pablowan khuskachakorqanku paypa nisqanta 
jap'ikusqankurayku. Chaykunamanta karqanku Areópago juntamanta 
Dionisio, chantá Dámaris sutiyoj warmi, wajkuna ima. 

Hechos 18 

Pabloqa Corintopi 

1Chay qhepata Pabloqa Atenas llajtamanta ripuspa, Corinto llajtamanñataj 
rerqa. 

2Chaypitaj tinkukorqa Ponto llajtayoj Aquila nisqa uj judío runawan. Paywan, 
Priscila warminwan Italiamanta jampusqankoqa mana unayrajchu karqa. 
Paykuna Corintoman jampusqanku, imaraykuchus kuraj kamachej Claudio 
tukuy judiokuna Roma llajtamanta ripunankuta kamachisqa. Jinapi Pabloqa 
paykunata watukamoj rerqa. 

3Chantá Pablo paykunawan qhepakorqa toldokunata ruwaysikuspa, 
imaraykuchus Pabloqa paykuna jina toldo ruwayta yacharqa. 

4Sapa samarina p'unchaypitaj Pabloqa judiokunaman, griegokunaman ima 
Jesusmanta sumaj willayta yachachej, paykuna Jesuspi atinikunankuta 
munaspa. 

5Jayk'ajchus Silaswan, Timoteowan Macedoniamanta chayamorqanku, 
chaymantapacha Pablo toldo ruwanata saqespa, Diospa simi nisqanta 
judiokunaman willaspa purerqa, Jesusqa Cristopuni kasqanta sut'inchaspa. 

6Paykunarí Pabloj contranpi oqharikuspa, Diospa contranta rimaspa ima 
churanakojtinku, Pabloqa ñawpaqenkupi p'achanta thalarakorqa mana allinta 
ruwasqankuta yachayta qospa. Paykunamantaj nerqa: Dios 
jasut'isojtiykichejqa, noqaqa mana juchayojchu kasaj. Kunanmantapacha mana 
judío kajkunaman yachachej risaj, nispa. 

7Chayta niytawan, Pabloqa judiokunaj tantakunanku wasimanta llojsispa, Ticio 
Justo sutiyojpa wasinman riporqa. Payqa Diosta yupaychaj mana judío karqa, 
wasintaj judiokunaj tantakuna wasi qayllapi karqa. 

8Chaymantataj judiokunaj tantakunanku wasipi kamachej Crispopis Jesuspi 
atinikorqa, tukuy wasi ayllunwan ima. Corintopi tiyakojkunamantapis ashkha 
runakuna Jesusmanta uyarispa, paypi atinikorqanku, chantá 
bautizachikorqanku ima. 

9Uj tutarí Tukuyta Kamachej Jesús mosqoypi jina Pabloman rikhurispa, nerqa: 
Ama manchachikuspa, noqamanta wajkunaman willallaypuni, amataj 
ch'inyakuychu. 

10Noqamin qanwan kashani, manataj pipis imanasonqachu, imaraykuchus kay 
llajtapi may chhika runakuna noqapi atinikonqanku, nispa. 

11Ajinamanta Pabloqa Corintopi qhepakorqa wata sojta killayojta Diospa simi 
nisqanta yachachispa. 

12Ajaya suyupi Galión kamachishajtin, wakin judiokuna uj yuyaylla Pabloj 
contranpi oqharikuspa, kamachejman payta aparqanku ch'ataykunankupaj. 

13Chaypitaj kamachej Galionta nerqanku: Kay runaqa yachachishan waj 
jinamanta Diosta yupaychanata, mana Diospa kamachisqanman jinachu, nispa. 

14Chaywanpis Pablo parlananpaj jina kashajtin, kamachej Galionqa 
judiokunata nerqa: Sichus kay runa ima mana allinkunata ruwanman karqa, 
chayrí ima jatun juchatapis chayqa, noqaqa cheqamanta uyariykichejman 
karqa. 

15Qankunarí ch'ajwashankichej wakin simi nisqakunallamanta, 
sutikunamanta, chantá Diosniykichejpa kamachisqankunamanta ima. 

Chayrayku qankunapuralla chaymanta allinchaychej. Chaykunamantaqa noqa 
mana juez kayta munanichu, nispa. 

16Ajinata nispataj, kamachej Galión juzgadomanta judiokunata qharqorqa. 

17Chantá paykuna tantakunanku wasi kamachej Sóstenes sutiyojta jap'ispa, 
juzgadopi payta maqarqanku. Galiontajrí mana rikoj tukorqa. 

Pablo Antioquiaman kutirin 

18Pabloqa unaytaraj Corintopi qhepakorqa. Chaymantataj wawqe 
panakunaman: Tinkunakama kachun nispa, Aquilawan, warmin Priscilawan 
khuska Cencrea llajtaman purirerqanku. Cencrea llajtapitaj Pabloqa umanta 
raphachikorqa, yachayta qonanpaj imatachus Diosman ruwasaj nisqanta 
junt'asqanmanta. Chantá boteman wicharerqanku Siria jap'iyman rinankupaj. 

19Éfeso llajtaman chayajtinkutaj, Pabloqa Priscilata, Aquilatawan chaypi 
saqerqa, chaymantataj judiokunaj tantakunanku wasiman yaykorqa. Chaypitaj 
paykunaman Jesusmanta yachacherqa, paypi atinikunankuta munaspa. 

20Chantá paykuna Pablota nerqanku paykunawan aswan unayta 
qheparikunanta, paytajrí mana munarqachu. 

21Puririshaspataj, paykunata nerqa: Dios munajtenqa, ujtawan kutimusaj 
qankunata watukunaypaj, nispa. Chayta niytawantaj, Éfeso llajtaman riporqa. 

22Cesareaman chayaspataj, Pabloqa Jerusalenmanñataj rerqa iglesiata watukoj. 
Chaymantataj Antioquiaman kutirerqa. 

23Pabloqa uj chhikanta Antioquiapi qheparikorqa, chaymantataj pay rerqa 
tukuy Galacia jap'iynejta, Frigia jap'iynejta ima. Kantumanta purispataj, Jesusta 
tukuy qhatikojkunata kallpacharqa. 

Apolos Efesopi Jesusmanta willan 

24Chaypacha Alejandriamanta Apolos sutiyoj uj judío Efesoman chayamorqa. 
Pay sumajta parlaj, Diospa Qhelqachisqantapis allinta yachaj. 

25Apolos wakin imakunallata Tukuyta Kamachej Jesuspa cheqan ñanninmanta 
yacharqa, paytaj tukuy sonqo Jesusmanta maychus kajta yachachej. 
Chaywanpis payqa Bautizaj Juanpa yachachisqallanmanta yacharqa. 

26Payqa mana manchachikuspa, Jesusmanta willayta qallarerqa judiokunaj 
tantakunanku wasipi. Apolosta uyarispataj, Priscila, Aquilawan wasinkuman 
pusarqanku, chaypitaj payman Diospa cheqan ñanninmanta aswan sut'ita 
yachacherqanku. 

27Chantá Apolos Ajaya jap'iyman riyta munajtin, Efesopi wawqe panakuna 
nerqanku pay rinantapuni. Jinaspataj, Jesusta qhatikojkunaman cartata 
apacherqanku, Ajayapi Apolosta tukuy sonqo jap'inankupaj. Ajayaman 

chayaspataj, Apolosqa Diospa qhasilla k'acha yanapayninnejta Jesuspi 
atinikojkunata mayta yanaparqa. 

28Tukuypa uyarinanta Apolosqa judiokuna pantasqa kasqankuta sut'ita 
reparacherqa. Jinataj Diospa Qhelqachisqannejta sut'ita rikucherqa Jesusqa 
Cristopuni kasqanta. 

Hechos 19 

Pabloqa Efesoman rin 

1Corintopi Apolos kashajtin, Pablo orqorara cheqanejta rerqa Éfeso llajtaman 
chayanankama. Chaypitaj wakin wawqekunawan tinkorqa. 

2Paykunatataj taporqa: Qankuna Jesuspi atinikojtiykichej, Santo Espíritu 
qankunaman jamorqachu? nispa. Paykunataj kuticherqanku: Santo Espíritu 
kasqanta mana uyarillaykupischu, nispa. 

3Pablo tapullarqataj: Chantá imaraykutaj bautizachikorqankichejri? nispa. 
Paykunataj kuticherqanku: Bautizaj Juanpa yachachisqanta 
jap'ikusqaykurayku bautizachikorqayku, nispa. 

4Chantá Pablo nerqa: Bautizaj Juanqa, pikunachus Diosman kutirikorqanku, 
chaykunata bautizarqa. Chay runakunamantaj yachacherqa paypa qhepanta 
jamoj Jesuspi atinikunankuta, nispa. 

5Chayta uyarispa, chay wawqekunaqa Tukuyta Kamachej Jesuspa sutinpi 
bautizachikorqanku. 

6Pablo umanku pataman makinta churaykojtintaj, Santo Espíritu paykunaman 
urayk'amorqa. Chantá waj parlaykunapi parlarqanku, Diosmantataj 
sut'incharqanku. 

7Tukuyninkupi chunka iskayniyoj qharikuna karqanku. 

8Chaymanta Pabloqa judiokunaj tantakunanku wasiman rerqa, mana 
manchachikuspataj, kinsa killa junt'ata yachacherqa, Diospa 
kamachiyninmanta entiendechiyta munaspa. 

9Wakinkunarí sonqonkuta rumiyachispa, manapuni Jesuspi atinikuyta 
munarqankuchu, aswanpis tukuypa ñawpaqenpi Jesuspa cheqan ñanninmanta 
millayta rimarqanku. Chayrayku Pablo paykunamanta t'aqakuspa, Tiranno 
nisqaj yachachina wasinman mosoj yachachisqakunata pusarqa. Chaypitaj 
sapa p'unchay paykunata yachacherqa. 

10Ajinata Pablo ruwarqa iskay wata junt'ata, chayraykutaj Asia cheqanejpi 
tiyakoj tukuy judiokuna, ajinallataj griegokunapis Tukuyta Kamachej 
Jesusmanta uyarerqanku. 

11Diosqa Pablonejta runaj mana jayk'aj rikusqan t'ukuna imakunata 
ruwasharqa. 

12Chay jina kajtin, runakunaqa Pabloj llankharisqan pañuelokunata, chayrí ima 
p'achallantapis onqosqakunaman churamoj kanku, chay onqosqakunataj 
qhaliyaporqankupacha. Jinallataj supaykunapis onqosqakunamanta 
llojserqanku. 

13Chaypacha wakin judío yatirikuna llajtamanta llajta purej kanku, Tukuyta 
Kamachej Jesuspa sutinta oqharispataj, supaykunata runakunamanta 
qharqoyta munallarqankutaj. Paykuna supaykunata kay jinata nej kanku: 
Jesuspa sutinpi, pimantachus Pablo parlan, chaypa sutinpi kamachiyku 
llojsinaykichejta, nispa. 

14Judiokunaj ujnin kuraj sacerdote Esceva sutiyoj karqa, paypa churinkunataj 
ajinata supaykunata qharqoyta munarqanku. 

15Uj kutirí supayqa paykunaman kuticherqa: Jesustaqa rejsini, pichus Pablo 
kasqantapis yachallanitaj. Qankunarí, pikunataj kankichejri? nispa. 

16Chantá supayniyoj runa paykunaman phinkiykuspa, sonqo nanayta 
maqararqa. Chay runakunataj q'aralla, sinch'i maqasqataj chay wasimanta 
ayqerqanku. 

17Chantá Éfeso llajtapi tukuy judiokuna, griegokunapis chayta yachaspa, 
manchachikorqanku, Tukuyta Kamachej Jesuspa sutintataj jatuncharqanku. 

18Chaypachallataj Jesuspi ashkha atinikojkunapis jamuspa, tukuypa uyarinanta 
willakorqanku ñawpajta millay ruwasqankumanta. 

19Ashkha yatirikunataj layqayta yachanapaj p'anqankukunata tantaykuspa 
apamorqanku, tukuypa rikunantataj ruphaykucherqanku. Chay 
ruphachisqanku p'anqakunataj 50.000 qolqe valerqa. 

20Ajinata Diospa simi nisqan kallpawan tukuynejman chayasharqa. 

21Chaymanta qhepaman, Pabloqa Macedonianejta, Ajaya jap'iynejta ima riyta 
yuyarqa, Jerusalenman chayanankama. Pay nerqa: Chaymantataj, Roma 
llajtamanpis rinallaytaj tiyan, nispa. 

22Chantá Macedoniaman ñawpacherqa iskay yanapajninkuna Timoteota, 
Erastotawan. Chaykamataj Pabloqa uj mashkha p'unchaytawan Asia jap'iypi 
qheparikorqa. 

Efesopi ch'ajwa 

23Chaykama Éfeso llajtapi jatun ch'ajwa oqharikorqa Jesuspa cheqan ñanninta 
qhatikojkunarayku. 

24Demetrio sutiyoj runa chay ch'ajwata oqharicherqa. Payqa qolqe metalmanta 
ruwaj kaspa, Artemisa nisqa lantej templonman rijch'akojta juch'uychaj 
templokunata ruwaj. Ajinamanta paywan khuska ruwajkunata ashkha qolqeta 
ganachej. 

25Chantá pikunachus Artemisaj templonta ruwajkunata tantachispa, Demetrio 
nerqa: Wiraqochikuna, qankuna allinta yachankichej kay templokunata 
ruwaspa kawsakusqanchejta. 

26Chaywanpis qankuna rikushankichej, uyarishankichejtaj, imaynatachus 
Pablo tukuyman yuyayta qosqanta: Runaj makinwan ruwasqaqa mana 
dioskunachu kanku, nispa. Paytaj ashkha runaj sonqonta tijrachishan, mana 
Éfeso llajtallapichu, manachayqa tukuy Asiantinpi. 

27Chayqa mana walejchu noqanchejpajqa, imaraykuchus qolqe jap'inanchejqa 
tukukaponqa. Mana chayllachu. Artemisaj templonpis qhesachasqallataj 
kanqa, runataj manaña payta maypaj qhawanqankuchu. Yachankichej jina, Asia 
jap'iypi tukuy tiyakojkuna, kay pachantinpi ima Artemisata yupaychanku, 
nispa. 

28Jinapi Demetrioj parlasqanta uyarispa, Artemisaj templonta ruwajkunaqa 
Pablopaj mayta phiñarikorqanku, qhapariytataj qallarerqanku: Jatunchasqa 
kachun Éfeso llajtayojkunaj Artemisanqa, nispa. 

29Chantá tukuy llajtantin oqharikuspa, Gayota, Aristarcotawan teatro nisqa 
tantakuna wasiman qhataterqanku. Paykuna Macedoniamanta karqanku, 
Pablota yanapajkuna. 

30Jinapi Pablopis teatroman yaykuyta munarqa, chay runakunaman 
parlananpaj. Jesusta qhatikoj masinkunarí payta jark'arqanku. 

31Jinallataj Asiapi wakin kamachejkunamanta Pabloj kawsaqenkunapis 
payman nichillarqankutaj amapuni teatroman rinanta. 

32Chaykama teatropi tantasqa kajkuna manchayta ch'ajwasharqanku. Wakin uj 
jinata qhaparisharqanku, wajkunataj waj jinata. Paykunamanta ashkha ni 
yachallarqankupischu imapajchus tantakusqankuta. 

33Jinapi judiokunaqa runa chawpimanta Alejandrota tanqaspa ñawpajman 
aparqanku. Paytaj señawan paykunata ch'inyachiyta munarqa, imaraykuchus 
sut'inchayta yuyarqa mana judiokunachu chay ch'ajwamanta juchayoj 
kasqankuta. 

34Chay runakunarí Alejandro judío kasqanta reparaytawan, iskay phanita jina 
uj kunkalla qhaparerqanku: Jatunchasqa kachun Éfeso llajtayojkunaj 
Artemisanqa, nispa. 

35Chantá chay llajtaj kuraj qhelqerin runakunata ch'inyachispa, nerqa: Éfeso 
llajtayojkuna, tukuy yachanku noqanchej Éfeso llajtayojkuna jatun Artemisaj 

templonta waqaychaj kasqanchejta, jinallataj janaj pachamanta urmamoj 
lantintapis. 

36Jina kajtenqa, qankuna ch'inlla kakuychej, amataj imatapis mana allinta 
unanchaspaqa ruwaychejchu. 

37Yanqhallata kay runakunata pusamunkichej. Paykuna mana imatapis 
templomanta suwankuchu, nitaj diosninchej Artemisapajpis millayta 
rimankuchu. 

38Jinallataj sichus Demetrio, llank'aj masinkunawan ima pejpa contranta 
imatapis niyta munanku chayqa, juezkuna tiyan. Sapa ujninku quejakoj 
richunku. 

39Chantá waj imakunamantawan parlariyta munaspaqa, juntaj ñawpaqenpi 
chayta sut'inchanaykichej tiyan. 

40Kaypeqa qhasillata ch'ajwata jatarichishankichej. Pajtataj Romapi 
kamachejkuna juchachawasunman contrankupi oqharikusqanchejmanta, 
noqanchejtaj mana chaymanta kutichikuyta atisunmanchu, nispa. 

41Chay qhelqeri ajinata parlayta tukuspataj, runakunata kachaporqa. 

Hechos 20 

Pabloqa Macedoniaman Greciamanwan rin 

1Éfeso llajtapi ch'ajwa ch'inyajtin, Pabloqa Jesusta qhatikojkunata 
wajyacherqa. Chantá paykunaj sonqonkuta oqharerqa, jinataj tinkunakama 
kachun, nispa Macedonia jap'iyman rerqa. 

2Macedoniaman chayaspataj, Pabloqa llajtamanta llajta purerqa. Paytaj sapa 
llajtapi wawqe panakunata watukorqa, Diospa simi nisqanwan sonqochaspa, 
Greciaman chayanankama. 

3Chaypi Pablo kinsa killata qhepakorqa. Chaywanpis Siriaman barcopi rinanpaj 
wakichikushaspa, yacharqa judiokuna payta jap'iyta munashasqankuta. 
Chayrayku Macedonianejta kutimporqa. 

4Chaypacha Pablowan khuska Asiaman rejkuna karqanku: Bereamanta Pirroj 
churin Sópater, Tesalonicamanta Aristarco, Segundo ima, Derbemanta Gayo, 
Timoteowan, Asiamanta Tíquico, Trofimowan ima. 

5Paykuna ñawpaykuspa, Troaspi suyawarqayku. 

6Noqaykutaj Filiposmanta barcopi purirerqayku Mana Levadurayoj T'anta 
mikhuna p'unchay qhepata. Phishqa p'unchayninmantaj noqayku paykunawan 
Troaspi tinkukorqayku, chaypitaj qanchis p'unchaytawan qhepakorqayku. 

Pabloqa Troas llajtapi wawqe panakunata watukun 

7Noqayku semanaj qallariynin p'unchaypi Jesusta qhatikojkunawan khuska 
tantakorqayku, Jesuspa Cenanta mikhunaykupaj, chaypitaj Pabloqa Diospa 
simi nisqanta yachachisharqa. Q'ayantin puririnan kasqanraykutaj, chawpi 
tutakama yachacherqa. 

8Maypichus tantasqa kasharqayku, chay altopata wasipi ashkha lamparakuna 
k'anchasharqanku. 

9Jinapi Eutico sutiyoj uj wayna ventanapi tiyasharqa. Pablo unaytapuni 
yachachejtintaj, Euticoqa puñuywan atipachikuspa, sinch'ita puñurparerqa. 
Chantá chay kinsa kaj pisomanta pampaman urmaykamorqa, wawqe 
panakunataj payta wañusqata oqharerqanku. 

10Pablotajrí urayk'uspa, waynaj patanman k'umuykorqa, marq'ariykukuspataj 
wawqe panakunata nerqa: Ama mancharikuychejchu, pay kawsakushan, nispa. 

11Chantá ujtawan altopataman wicharispa, Pabloqa wawqe panakunawan 
khuska Jesuspa Cenanta mikhorqa. Chantá sut'iyanankama Pablo 
yachachillarqapuni, chaymantataj riporqa. 

12Wawqe panakunatajrí chay wañusqa waynata kawsashajta 
pusaykakaporqanku, may sonqochasqataj qhepakorqanku. 

Pabloqa Troasmanta Miletoman rin 

13Chantá noqayku Asón llajtaman barcopi ñawpaykorqayku chaypi Pablota 
suyanaykupaj, imaraykuchus pay chakillapi riyta munarqa. 

14Noqaykuwan Asonpi tinkukuspataj, Pablopis barcoman wicharimullarqataj, 
jinataj khuska rerqayku Mitilene llajtaman. 

15Chaymantataj barcollapipuni rispa, q'ayantin chayarqayku Quío chimpaman, 
qhepan p'unchaypitaj Samos puertoman. Q'ayantintaj Mileto llajtamanñataj 
chayarqayku. 

16Chaypacha Pablo mana Efesoman riyta munarqachu, nillataj Asiapi unayta 
qhepakuyta munarqachu, Jerusalenman usqhayta chayananrayku. Aswanpis 
atispaqa, Pentecostés p'unchaypaj Jerusalenman chayayta munarqa. 

Pabloqa Éfeso iglesiamanta kurajkunata yuyaycharin 

17Miletopi kashaspa, Pabloqa Éfeso iglesiamanta kurajkunata wajyacherqa. 

18Paykuna chayamojtinkutaj, Pablo nerqa: Qankuna allinta yachankichej, 
Asiaman chayamusqaymantapacha imaynatachus qankuna ukhupi purisqayta. 

19Noqaqa may llamp'u sonqowan, waqan waqan Diospa kamachiwasqanta 
ruwarqani, jinallataj ñak'arerqani judiokuna qhatiykachawasqankurayku. 

20Manataj imatapis qankunamanta pakarqaykichejchu. Aswanpis qankunapaj 
imachus allin kaj chhikata willarqaykichej. Wasiykichejpi uyapura 

qankunaman parlarqaykichej jinallatataj tukuypa uyarinantapis 
yachachillarqaykichejtaj. 

21Ajinallatataj noqa judiokunaman, mana judío kajkunamanpis sut'ita 
yachacherqani Diosman kutirikunamanta, Tukuyta Kamachej Jesucristopi 
atinikunamanta ima. 

22Kunantajrí Santo Espirituta kasuspa, noqa Jerusalenman rishani, manataj 
yachanichu jaqaypi imachus noqata qhatirinawanta. 

23Kayllata yachani: Santo Espíritu willawan sapa llajtapi runakuna carcelman 
wisq'anawankuta, chaypitaj ñak'arichinawankuta. 

24Chaywanpis manapuni chayta manchachikunichu, nitaj wañuytapis. 
Aswanpis kusiywan kawsayniyta tukuchiyta munani Tukuyta Kamachej 
Jesuspa kamachiwasqanta junt'aspa. Jinallataj munani Diospa qhasilla k'acha 
yanapayninmanta sumaj willaytapis tukuyman willarayta. 

25Noqaqa Diospa kamachiyninmanta tukuyniykichejman willarqaykichej. 
Kunanrí yachani manaña ujtawan uyayta rikunawaykichejta. 

26Chayrayku sut'ita niykichej: Pillapis chinkayman rejtenqa, mana juchayojchu 
kasaj, 

27imaraykuchus mana imata pakaspa, imatachus Dios ruwayta munasqanta 
qankunaman willarqaykichej. 

28Chayrayku qankuna Dioswan imaynatachus purisqaykichejta qhawakuychej. 
Jinallataj tukuy wawqe panakunatapis michillaychejtaj, imaraykuchus Santo 
Espíritu qankunata churasorqachej paykunata qhawanaykichejpaj, Diospa 
Iglesianta michinaykichejpaj ima, mayqentachus Jesucristo kikin yawarninwan 
rantikorqa, chayta. 

29Noqa yachani ripojtiykama, chawpiykichejman wajkuna phiña k'ita animal 
jina yaykuykamunankuta, tropata chinkachiyta munaspa. 

30Jinallataj qankuna ukhumantapis wakinkuna sayaykonqanku, paykunataj 
cheqa kajta q'ewispa, Jesusta qhatikojkunamanta wakinta yachachisqankuman 
tukuchenqanku. 

31Chayrayku allinta qhawakuychej. Jinataj yuyarikuychej imaynatachus noqa 
kinsa wata junt'ata, tuta p'unchay waqan waqan sapa ujniykichejta 
yuyaychasqaymanta. 

32Kunanqa Diospa makinman churaykichej, mañaykichejtaj Diospa sonqochaj 
simi nisqanman jina kawsanaykichejta. Paypa simi nisqanqa manchay 
atiyniyojmin qankunata kallpachasunaykichejpaj, Diostaj chaynejta 
chayaqeykichejtapis qankunaman qosonqachej tukuy ajllakusqankunawan 
khuska. 

33Noqaqa mana pejpa qolqenta, qorinta, nitaj p'achanta munapayarqanichu. 

34Aswanpis qankuna yachankichej kawsanaypaj imaynatachus llank'aspa 
ganakusqayta, chantá noqawan purejkunapajpis. 

35Ajinata ruwaspa, yachacherqaykichej llank'asqanchejwan pisichikojkunata 
yanapana kasqanta. Jinapi Tukuyta Kamachej Jesuspa nisqanmanta 
yuyarikuna: Wajmanta imatapis qorichikuspaqa kusikunchej. Wajman 
imatapis qosparí, astawanraj kusikunchej, nispa. 

36Iglesiaj kurajninkunaman parlayta tukuytawan, Pablo qonqoriykukorqa, 
tukuyninkutaj Dioswan parlarikorqanku. 

37Chantá tukuyninku waqarikorqanku, Pablota ojllaykuspataj, 
much'aykorqanku. 

38Paykuna astawan sonqonkuta nanachikorqanku Pabloj nisqanmanta: 
Manaña ujtawan rikuwankichejchu, nispa. Chantá barcokama paywan 
rerqanku kacharpayamunankupaj. 

Hechos 21 

Pablo Jerusalenman rin 

1Chantá Éfeso iglesiaj kurajninkunata: Ripusqayku nispa, barcoman 
wicharerqayku, chaymantataj cheqanta Cos churuman rerqayku. Q'ayantintaj 
Rodas churuman chayarqayku, chaymantataj Pátara llajtaman. 

2Pátara llajtapitaj tarerqayku Feniciaman rishaj barcota, chayman 
wicharispataj, purirerqayku. 

3Rishaspataj, Chipre churuta lloq'enejpi rikorqayku, chaymantataj Siria 
jap'iynejman rerqayku. Tiro llajtaman chayaspataj, chaypi sayarqayku, 
imaraykuchus barcomanta cargata urayk'uchinanku karqa. 

4Chaypi noqayku Jesusta qhatikojkunata tarispa, paykunawan qanchis 
p'unchayta qhepakorqayku. Paykunarí Santo Espíritoj nisqanrayku Pablota 
nisharqanku ama Jerusalenman rinanta. 

5Chaywanpis chay qanchis p'unchay qhepata llajtamanta llojserqayku Jatun 
Qocha kantuman. Jinapi tukuy wawqekuna, warminkuwan, wawankuwan ima 
noqaykuwan khuska rerqanku. Chantá mama qocha kantupi qonqoriykukuspa, 
tukuyniyku Dioswan parlarikorqayku. 

6Chaymantataj sapa ujwan noqayku q'apinakuspa, barcoman wicharerqayku, 
paykunataj wasinkuman kutiriporqanku. 

7Tiromanta llojsispa, noqayku Tolemaidaman chayarqayku. Ajinapi 
tukucherqayku mama qochanejta puriyniykuta. Chantá Tolemaidapi kaj 

wawqe panakunata tarispa, napaykorqayku, paykunawantaj uj p'unchayta 
karikorqayku. 

8Q'ayantintaj, tukuyniyku Cesareamanñataj rerqayku. Cesareaman 
chayaspataj, Jesusmanta sumaj willayta willaj Felipej wasinman chayarqayku. 
Ñawpajta Jerusalén iglesiapi qanchis yanapajkunata ajllasqanku, 
chaykunamanta Felipe ujnin kaj karqa. 

9Felipetaj tawa sipas ususiyoj karqa, paykunataj Diospa simi nisqanta 
sut'inchajkuna karqanku. 

10Pisi p'unchaykunamanta Agabo sutiyoj Diosmanta sut'inchaj runa 
Judeamanta chayamorqa. 

11Jinapi pay watukoj jamuwarqayku. Chantá Pabloj chumpinta oqhariytawan, 
Agaboqa chakinta, makintawan wataykukuspa, nerqa: Kay jinata Santo 
Espíritu nin: Jerusalenpi judiokunaqa ajinata kay chumpiyojta watanqanku, 
chaymantataj mana judío kajkunaman payta jaywaykonqanku, nispa. 

12Chayta uyarispa, noqayku chaypi kaj wawqe panakuna ima Pablota jark'ayta 
munarqayku ama Jerusalenman rinanpaj. 

13Pablotajrí niwarqayku: Imaraykutaj chay jinatapuni waqaspa sonqoyta 
wawayachiwankichejri? Noqaqa wakichisqaña kani, mana 
watachikunallaypajchu, aswanpis Jerusalenpi wañuchisqa kanaypaj Tukuyta 
Kamachej Jesusrayku, nispa. 

14Chantá ni imaynapi payta jark'ayta atispa, saqellarqaykuña: Tukuyta 
Kamachej Jesuspa munasqan ruwasqa kachun, nispa. 

15Chay p'unchaykuna qhepata noqayku wakichikuytawan, Jerusalenman 
rerqayku. 

16Cesareamantapis wakin wawqekuna noqaykuwan rillarqankutaj, Chipre 
llajtayoj Mnasonpa wasinman pusanawaykupaj. Payqa unayña Jesusta qhatikoj 
karqa, noqaykutaj wasinpi qheparikunayku karqa. 

Pabloqa Santiagota watukun 

17Chantá Jerusalenman chayajtiyku, wawqe panakunaqa tukuy sonqo 
wasinkuman wajyarikuwarqayku. 

18Q'ayantintaj Pablo noqaykuwan rerqa Santiagota watukoj, chaymantaj 
iglesiamanta tukuy kurajkuna tantakamorqanku. 

19Paykunata napaykuytawan, Pabloqa kantumanta willarqa, imatachus Dios 
paynejta mana judío kajkuna ukhupi ruwasqanmanta. 

20Chayta uyariytawan, chay kurajkunaqa Diosta yupaychaspa, Pablota 
nerqanku: Wawqeyku, qan kikiyki yachanki, may chhika waranqa judiokuna 

Jesuspi atinikusqankuta, paykunataj mayta munanku Moisespa kamachisqanta 
kasunata. 

21Chaywanpis qanmanta kayta uyarerqayku: Qanqa mana judío kajkuna 
ukhupi tiyakoj judiokunaman yachachisqanki manaña Moisespa 
kamachisqanta kasunankuta. Nillasqankitaj amaña qhari wawankutapis 
circuncidanankuta, nitaj ñawpa usunchejman jina kawsanankuta. 

22Kunanqa, chay nisqankumanta imaninkitajri? Judío wawqe panakunaqa 
yachanqankupuni kayman chayamusqaykita. 

23Runakuna ama chayta qanmanta yuyanankupaj kay nisqaykuta ruway: 
Noqayku ukhupi tawa runakuna Diospaj ruwasaj nisqankuta junt'ananku tiyan. 

24Qanpis paykunawan khuska Temploman rispa, kamachisqaman jina Diospa 
ñawpaqenpi llimphuchakuy. Chantá paykuna chujchankuta 
ruthuchikunankupaj qan qolqeta churapuy. Ajinata ruwajtiyki, tukuy 
yachanqanku mana jinachu kasqanta qanmanta uyarisqankoqa. Aswanpis 
rikonqanku qanpis Diospa kamachisqanta junt'asqaykita. 

25Jinallataj noqayku uj cartata apacherqaykuña, pikunachus mana judío 
kajkunamanta Jesuspi atinikorqanku, chaykunaman. Chantá chay cartapi 
kamacherqayku paykuna lantikunaman jaywasqa aychata ama mikhunankuta, 
nitaj yawarta, nillataj jeq'eqasqa chayrí sipisqa uywaj aychantapis. 
Nillarqaykutaj ama khuchichakunankuta, nispa. 

26Iglesiaj kurajninkunaj nisqankuta kasuspa, Pabloqa chay tawa runakunawan 
khuska q'ayantin llimphuchakorqa Diospa ñawpaqenpi allinpaj qhawasqa 
kananpaj. Chaypacha Temploj pationman yaykuspa, tukuypa uyarinanta 
willarqa mayk'ajchus llimphuchakunanku tukukunanta. Chay qhepatataj uywa 
ñak'asqata Diosman q'olachispa jaywananku karqa sapa ujninkumanta. 

Pablota Templopi presochanku 

27Qanchis p'unchay junt'akunan kashajtin, Asiamanta wakin judiokunaqa 
Temploj pationpi Pablota rikuspa, tukuy runata ch'ajwacherqanku, Pablotataj 
jap'erqanku. 

28Chantá qhaparispa, nerqanku: Israelitakuna, yanapawayku. Kay runaqa 
tukuynejpi ayllunchejpa contranta yachachin, jinallataj Moisespa 
kamachisqanpa contranta, Temploj contrantapis. Astawanqa Grecia 
llajtayojkunata kay patioman pusaykamuspa, Diospaj t'aqasqa may llimphu 
cheqata ch'ichichan, nispa. 

29Chayta nerqanku, imaraykuchus llajtapi Pablota rikusqanku Éfeso llajtayoj 
Trofimowan purishajta. Chayrayku yuyarqanku payqa Trofimota Temploj 
pationmanpis pusasqanta. 

30Ajinamanta tukuy llajtantin oqharikuspa, Pablota jap'erqanku, qhatatispataj, 
Temploj pationmanta orqhorqanku. Chay ratopachataj Temploj punkunkunata 
wisq'arqankupacha. 

31Chaywanpis Pablota wañuchinayashajtinku, romano soldadokunata 
kamachej uyarerqa tukuy Jerusalén llajtapi runakuna oqharikushasqankuta. 

32Chaypachalla romano kamachejqa soldadokunata capitankunatawan 
pusariykukuspa, ch'ajwa chawpiman chayarqa. Judiokunataj romano 
kamachejta soldadonkunatawan rikuspa, manaña Pablota maqarqankuchu. 

33Chantá romano soldadokunata kamachejqa chimpaykuspa, Pablota 
jap'ichiytawan, kamacherqa iskay cadenawan wataykunankuta. Chantá 
runakunata taporqa pichus kasqanta, imatachus ruwasqanta ima. 

34Chay runakunarí qhaparisharqanku ujkuna uj jinata, ujkunataj waj jinata. 
Chay jinapuni ch'ajwa kasqanraykutaj, soldadokunata kamachejqa mana sut'ita 
entiendeyta aterqachu imatachus nishasqankuta. Chayrayku pay 
soldadokunata kamacherqa Pablota cuartelman pusanankuta. 

35Cuartelman wicharinapaj patillaman chayaspataj, soldadokunaqa Pablota 
oqharispa ayqecherqanku, imaraykuchus runakunaqa Pablota 
wañuchinankupaj jina qhepankuta jamusharqanku. 

36Chay runakunataj qhaparqachasharqanku: Wañuchisqa kachun, nispa. 

Pablo runakunaman parlaykun 

37Soldadokuna cuartelmanña yaykushajtinku, Pabloqa soldadokunata 
kamachejta nerqa: Uj chhikanta qanwan parlariyta munayman, nispa. 
Soldadokunata kamachejtaj nerqa: Griegota parlayta yachankichu? 

38Manachu qan kanki Egiptomanta chay runa, pichus manaraj unaychu 
ch'ajwata oqharichispa, 4.000 runa wañuchejkunata ch'innejman pusarqa, 
chay? nispa. 

39Pablotaj kutichispa, nerqa: Noqa judío kani, Tarso llajtayoj. Tarsoqa Cilicia 
jap'iypi jatun llajtamin. Kunanqa ama jina kaspa, saqeriway uj chhikanta kay 
runakunaman parlarejta, nispa. 

40Chantá soldadokunata kamachejqa Pablota parlarejta saqerqa. Pablotaj 
wicharina patillapi sayarikuytawan, makinwan señaspa runakunata 
ch'inyacherqa. Chantá arameo parlaypi paykunaman parlayta qallarerqa. 

Hechos 22 

1Pablo nerqa: Wawqekuna, kurajkuna ima, kay ñawpaqeykichejpi 
kutichikusqayta uyariwaychej, nispa. 

2Arameo parlaypi Pablota parlajta uyarispa, chay runakuna astawan 
ch'inyarqanku. Pablotaj nerqa: 

3Noqaqa judío kani, Ciliciapi kaj Tarso llajtamanta. Kay Jerusalén llajtapi 
wiñakorqani, yachachejniytaj Gamaliel karqa. Payqa ñawpa tatakunaj tukuy 
kamachisqankuta allintapuni yachachiwarqa, noqataj tukuy sonqowan Diospa 
kamachisqanta junt'arqani, imaynatachus qankunapis kunan ruwashankichej, 
ajinata. 

4Ñawpajtaqa noqa wañurachiyta munaspa, qhatiykachaj kani Jesuspa cheqan 
ñanninta qhatikojkunata. Qharikunata, ajinallatataj warmikunatapis carcelman 
wisq'arachej kani. 

5Kuraj sacerdote, chantá kurajkuna ima allinta yachanku mana llullakusqayta. 
Noqaqa paykunamanta cartata qochikorqani Damascopi kaj judío 
masinchejkunaman apanaypaj, chaypi Jesusta qhatikojkunata presochaspa, 
Jerusalenman maki watasqata apamuspa jasut'ichinaypaj. 

Pablo imaynatachus Jesuspi atinikusqanta willan 

(Hch 9.1-19; 26.12-18) 

6Jinapi Damascoman qayllaykushajtiyku, chawpi p'unchayta, ujllata janaj 
pachamanta uj jatun k'anchay muyuykuwarqa. 

7Noqataj pampaman wijch'ukorqani, chaypachataj kay jinata nimuwajta 
uyarerqani: Saulo, Saulo. Imaraykutaj noqata qhatiykachashawankiri? nispa. 

8Chantá noqa nerqani: Pitaj kanki, wiraqochíy? nispa. Paytaj kutichiwarqa: 
Noqa kani Nazaretmanta Jesús, pitachus qan qhatiykachashanki, chay, nispa. 

9Noqawan rejkunataj, chay k'anchayta rikorqanku chaypis, parlamuwasqanta 
mana entienderqankuchu. 

10Chaymanta noqa taporqani: Imatataj ruwasajri? nispa. Tukuyta Kamachej 
Jesustaj niwarqa: Jatarispa, Damascoman riy, chaypitaj nisonqanku imatachus 
ruwanaykita, nispa. 

11Chay k'anchayqa ñawsayachiwarqa. Chayrayku noqawan rejkuna 
makiymanta aysarispa, Damasco llajtaman pusaykuwarqanku. 

12Chaypacha Damascopi Ananías sutiyoj uj runa tiyakorqa, paytaj Diosta 
yupaychaj Moisespa kamachisqanman jina. Chantá Damascopi kaj 
judiokunapajpis allin runapaj qhawasqa karqa. 

13Jinapi Ananiasqa watukuwaj jamorqa, ñawpaqeypi sayaspataj, niwarqa: 
Saulo wawqéy, ñawiyki watejmanta rikuchun, nispa. Chaypacha watejmanta 
rikuyta aterqani, jinataj payta rikorqani. 

14Chantá Ananías niwarqa: Ñawpa tatanchejkunaj Diosnenqa 
ñawpajmantapacha qanta ajllakusunki paypa munayninta rejsinaykipaj, 

Diospa Cheqan Kaj Kamachinta rikunaykipaj, kikin siminmantataj nisqanta 
uyarinaykipaj ima. 

15Chayrayku qan tukuy runaman imatachus rikusqaykita, uyarisqaykitawan 
willanki. 

16Jina kajtenqa, imatataj suyashankiri? Jatarispa, bautizachikuy, jinaspataj 
Jesuspa sutinta oqharispa Diosniykipaj rejsikapuy, juchaykimanta 
llimphuchasqa kanaykipaj, nispa. 

Pablo mana judío kajkunaman rin 

17Aswan qhepamanqa Jerusalenman kutimuspa, noqa Templopi Dioswan 
parlarikushajtiy, mosqoypi jina ujta rikorqani. 

18Chay mosqoypi jina rikusqaypi Jesús niwarqa: Kunanpacha Jerusalenmanta 
usqhayllata ripuy, imaraykuchus kaypi imatachus noqamanta willasqaykita 
mana uyarisonqankuchu, nispa. 

19Noqatajrí kuticherqani: Tukuyta Kamachej Jesusníy, tukuyninku yachanku 
imaynatachus tukuynejman rispa, qanpi atinikojkunata tantakuna wasipi 
jap'irachisqayta, ñak'arichisqaytataj. 

20Qanmanta willaj Estebanta wañuchishajtinkupis, noqa chaypi paykunawan 
khuska kasharqani wañuchinankuta munaspa. Chay wañuchejkunaj 
patanchana p'achankutapis qhawarqani, nispa. 

21Jesustajrí kutichiwarqa: Puririllayña, imaraykuchus noqa karuman 
kachasqayki, mana judío kajkunaman noqamanta willaranaykipaj, nispa. 

Pablota wisq'achinku 

22Chayta Pablo ninankama, judiokunaqa nisqanta uyarishallarqanku. 
Chaymanta qhaparerqanku: Wañuchun chay runaqa. Payqa manamin 
kawsananpaj jinachu, nispa. 

23Jinallataj paykuna qhaparillarqankupuni, p'achankuta choqaraspa, jallp'ata 
pataman qhallispataj. 

24Jinapi romano soldadokunata kamachejqa cuartel ukhuman Pablota 
pusaykucherqa, chaypi jasut'ichispa rimarichinanpaj, imaraykuchus yachayta 
munarqa imamantachus chay jinatapuni Pabloj contranta 
qhaparqachashasqankuta. 

25Soldadokuna jasut'inankupaj Pablota watashajtinku, pay qayllapi sayashaj 
ujnin capitanta nerqa: Roma llajtayoj runata jasut'ichiy atikullanchu, juiciopi 
manaraj juchachasqa kashajtin? nispa. 

26Chay capitán chayta uyarispa, soldadokunata kamachejman kay jinata 
willamorqa: Allinta qhawakuy imatachus ruwasqaykita, imaraykuchus kay 
runaqa romano kasqa, nispa. 

27Jinapi soldadokunata kamachejqa Pabloman qayllaykuspa, taporqa: Niway, 
romanochu kanki? nispa. Pablotaj nerqa: Arí, nispa. 

28Chantá soldadokunata kamachejqa nillarqataj: Noqaqa romano kanaypaj 
ashkha qolqeta pagarqani, nispa. Pablotaj kuticherqa: Noqatajrí, romano kani 
paqarikusqaymantapacha, nispa. 

29Chaypacha pikunachus Pablota jasut'inankupaj wajyasqa kajkuna 
ithirerqanku, pay romano kasqanta yachaspa. Soldadokunata kamachejpis 
mancharikullarqataj Pablota wataykuchisqanmanta, jasut'inankuta 
kamachisqanmantawan ima. 

Pablota judiokunaj Jatun Juntankuman apanku 

30Q'ayantin romano soldadokunata kamachejqa yachayta munarqa 
imamantachus judiokuna Pablota juchachasqankuta. Chayrayku pay 
kamacherqa kuraj sacerdotekuna Jatun Juntaman tantakamunankuta. Chantá 
cadenawan watasqanmanta Pablota phaskarachispa, ñawpaqenkuman 
pusaykorqa. 

Hechos 23 

1Chantá Pablo Jatun Juntamanta kajkunata allinta qhawaspa, nerqa: 
Wawqekuna, kunankama Diospa ñawpaqenpi llimphu sonqoyoj kawsakuni, 
nispa. 

2Pablo chayta nejtinkama, kuraj kaj sacerdote Ananiasqa Pabloj qayllanpi 
kajkunata kamacherqa siminpi laq'anankuta. 

3Pablotaj Ananiasta nerqa: Qanqa puraj uya kanki, Diostaj qantapis 
jinch'allasonqataj. Qanqa Moisespa kamachisqanman jina juzganawaykipaj 
kashanki. Kunantajchu chay kamachisqata p'akispa, laq'achiwanki? nispa. 

4Chay qayllapi kajkunatajrí Pablota nerqanku: Ajinatachu Diospa kuraj kaj 
sacerdotenpa contranta rimanki? nispa. 

5Pablotaj nerqa: Wawqekuna, qhespichiwaychej ari, noqa mana yacharqanichu 
kuraj kaj sacerdote kasqanta, imaraykuchus yachani qhelqasqa kasqanta: Ama 
llajtaykita kamachejpaj contranta rimankichu, nispa. 

6Jinapi Pablo repararqa chay Jatun Juntapi wakin saduceo t'aqamanta 
kasqankuta, wakintaj fariseo t'aqamanta. Chayrayku pay jatunmanta parlaspa, 
nerqa: Wawqekuna, noqa fariseo kani, fariseoj churintaj. Kunantaj noqata 
juchachashawanku wañuymanta kawsarimuypi suyakusqayrayku, nispa. 

7Chayta Pablo nisqantawan, fariseokunawan, saduceokunawan ima 
paykunapura siminakuyta qallarerqanku, ajinamantataj Jatun Juntapi kajkuna 
iskayman t'aqakorqanku. 

8Chay ch'ajwa karqa, imaraykuchus saduceokuna ninku wañuymanta 
kawsarimuy mana kasqanta, nitaj angelkuna, waj espiritukunapis. 
Fariseokunatajrí chay tukuy kasqanta creenku. 

9Tukuyninkutaj anchata ch'ajwarqanku. Fariseokunamanta Diospa 
kamachisqanmanta wakin yachachejkuna sayaykuspa, manchayta 
siminakusharqanku: Mana ima sajratapis kay runapi tariykuchu. Ichapis uj 
espíritu, chayrí uj angelchus payman parlanman karqa, nispa. 

10Juntamanta kajkuna chay jinatapuni jap'inakushajtinku, romano 
soldadokunata kamachejqa phutikorqa Pablota wañuchinankumanta. 
Chayrayku soldadonkunata kamacherqa chay runakuna chawpimanta Pablota 
orqhomuspa, ujtawan cuartelman pusaykunankuta. 

11Chantá q'ayantin ch'isi Tukuyta Kamachej Jesusqa Pabloman rikhurispa, 
nerqa: Sonqochakuy Pablo. Imaynatachus kay Jerusalenpi noqamanta testigo 
jina willarqanki, kikillantataj Roma llajtapipis noqamanta sumaj willayta 
willanki, nispa. 

Pablota wañuchinankupaj wakichikunku 

12Q'ayantin paqarenqa wakin judiokuna tantakuspa, uj yuyayman 
yaykorqanku. Chantá tiluspa, nerqanku mana imatapis mikhunankuta, nitaj 
ujyanankuta Pablota wañuchinankukama. 

13Chay yachachinakojkunaqa tawa chunka jina karqanku. 

14Ajinaqa paykuna rerqanku kuraj sacerdotekunawan, kurajkunawan ima 
parlamoj, nerqankutaj: Noqayku tiluspa parlaykuña ni ima mikhunatapis 
llaminaykupaj Pablota wañuchinaykukama. 

15Chayrayku qankuna, Jatun Juntapi kajkunawan ima soldadokunata 
kamachejmanta mañaychej Pablota ujtawan pusachimunanta, astawan tapuyta 
munaj jinalla. Noqaykutaj, manaraj kayman chayamushajtin, ñanpi payta 
suyaykusqayku wañuchinaykupaj, nispa. 

16Chaywanpis Pabloj pananpa churenqa chay nisqankuta uyarerqa, paytaj 
cuartelman rispa, Pabloman willamorqa. 

17Pablotaj uj capitanta wajyaspa, nerqa: Kay waynata soldadokunata 
kamachejman pusaykuripuway, imaraykuchus imatachá willanan kashan, 
nispa. 

18Chay capitanqa waynata pusaykuspa, soldadokunata kamachejta nerqa: 
Presochasqa Pabloqa wajyachiwaspa, mañawarqa kay waynata qanman 
pusamunayta. Paytaj imatachá willasonqa, nispa. 

19Soldadokunata kamachejtaj waynata makinmanta wajnejman pusaspa, 
taporqa: Imatataj willanawayki kashan? nispa. 

20Chantá waynaqa payta nerqa: Wakin judiokuna yachachinakusqanku 
qanmanta mañanankupaj Pablota q'aya Jatun Juntaman ujtawan 
pusaykunaykita, payta astawan tapuyta munaj jinalla. 

21Qanrí ama paykunata kasuychu. Tawa chunkamanta aswan ashkha runakuna 
pakaykukuspa, ñanpi Pablota suyaykonqanku. Paykuna tiluspa 
parlanakusqanku mana imatapis mikhunankuta, nitaj ujyanankuta Pablota 
wañuchinankukama. Kunantaj wakichisqaña kanku chayta ruwanankupaj. Qan 
ninallaykitaña suyashanku, nispa. 

22Chayta uyariytawan, soldadokunata kamachejqa waynata kachaporqa: 
Imatachus willawasqaykitaqa ama pimanpis willankichu, nispa. 

Pablota kamachej Felixman pusanku 

23Chantá romano soldadokunata kamachejqa iskay capitankunata kamacherqa 
wakichinankuta iskay pachaj soldadokunata Cesareaman rinankupaj. 
Kamachillarqataj wakichinankuta caballopi rej qanchis chunka soldadokunata, 
iskay pachaj lanzayoj soldadokunatawan, chay ch'isipacha jisq'on phanita 
puririnankupaj. 

24Jinataj nerqa Pablopajpis caballokunata wakichinankuta, Judea jap'iypi 
kamachej Felixpaman mana imanasqa chayananpaj. 

25Paykunawantaj kamachej Felixman kay jina cartata apacherqa: 

26Sumaj kamachej Félix, noqa Claudio Lisias tukuy sonqo qanta napaykamuyki. 

27Wakin judiokuna kay runata jap'ispa, payta wañuchiyta munarqanku. 
Noqatajrí romano kasqanta yachaspa, soldadoykunawan paykunamanta 
qhechorqani. 

28Chantá imamantachus juchachasqankuta yachayta munaspa, chay runata 
Jatun Juntankuman pusacherqani. 

29Chaywanpis chaypi repararqani paykuna kamachisqankuman jinalla payta 
juchachashasqankuta. Noqatajrí mana paypi ima juchatapis tarerqanichu 
wañuchisqa kananpaj, nitaj carcelman wisq'asqa kananpajpis. 

30Chantá chay judiokuna payta wañuchinankupaj wateqasqankuta yachaspa, 
noqaqa qanman payta pusachimushani. Payta juchachajkunamanpis nillanitaj 

qanpa ñawpaqeykipi uyanchanankuta, nispa. Ajinata soldadokunata 
kamachejqa Felixman cartata apacherqa. 

31Kamachisqaman jina chay ch'isipacha soldadokunaqa Pablota pusarqanku 
Antípatris llajtakamalla. 

32Q'ayantintaj chakipi rej soldadokuna Jerusalenman kutiporqanku, jinataj 
caballokunapi kajkunallaña Pablowan rerqanku. 

33Chay soldadokuna Cesareaman chayaspataj, Pablota kamachej Felixpa 
ñawpaqenman pusarqanku, jinallataj cartatapis jaywarqanku. 

34Kamachej Felixtaj chay cartata ñawirispa, Pablota taporqa maymantachus 
kasqanta. Pablotaj Ciliciamanta kasqanta nerqa. 

35Chantá kamachej Felixqa Pablota nerqa: Qanta ch'atajkuna chayamojtinku, 
uyarisqayki, nispa. Chaymantataj kamacherqa Pablota Herodespa juzganan 
wasipi wisq'anankuta. 

Hechos 24 

Pablo kamachej Felixpa ñawpaqenpi kutichikun 

1Phishqa p'unchayninman kuraj kaj sacerdote Ananías Cesareaman rerqa, 
wakin kurajkunawan, Diospa kamachisqanmanta yachachej Tértulo sutiyoj 
runata pusariykukuspa. Chantá paykuna kamachej Felixpaman yaykorqanku 
chaypi Pablota ch'ataykunankupaj. 

2Pablota pusamusqankutawan, Tertuloqa payta ch'ataykuyta qallarispa, 
Felixta nerqa: Kamachej Félix, noqayku judiokuna qannejta allinta 
kawsakushayku, imaraykuchus yachayniyoj kasqaykiwan tukuy imata 
cheqanta kamachinki. 

3Tukuynejpi imatachus noqaykurayku ruwasqaykita rikuspa, anchatapuni 
pachis niyku, may k'acha Félix. 

4Mana astawan sayk'uchisuyta munaykuchu. Chayrayku kunan, k'acha 
sonqoyoj kasqaykirayku mañakuyku uj chhikanta uyarinawaykuta. 

5Noqayku yachayku kay runaqa millay runa kasqanta. Tukuy llajtapi 
judiokunata ch'ajwachin. Jinallataj payqa Nazaret llajtayoj runata 
qhatikojkunaj kamachejnin. 

6Chantá Temploykutapis ch'ichichayta munallarqataj. Chayrayku payta 
presocharqayku, Moisés kamachiwasqaykuman jina payta juzganaykupaj. 

7Soldadokunata kamachej Lisiastajrí Jatun Juntaykuman yaykuykuspa, Pablota 
ancha kallpawan qhechuwarqayku. 

8Lisiastaj kamachiwarqayku Pablota ch'ataykojkuna jamunaykuta qanwan 
parlaj. Qan kikiykichus Pablota tapunki chayqa, paypa siminmanta yachanki 
imamantachus juchachasqaykoqa jinapuni kasqanta, nispa. 

9Chantá Tértulo chayta nejtin, chaypi kaj judiokunapis nillarqankutaj ajinapuni 
kasqanta. 

10Chantá kamachej Félix señawan nerqa Pablo parlananta. Pablotaj nerqa: 
Yachani qan unay wataña kay suyupi cheqanta kamachisqaykita. Chayrayku 
tukuy sonqo ñawpaqeykipi parlarisaj. 

11Jerusalenman Diosta yupaychaj risqayqa chunka iskayniyoj p'unchayllaraj 
kashan. Qan tapurinki chayqa, ajinapuni kasqanta yachanki. 

12Kaykunarí mana rikuwarqankuchu ni piwan Templopi churanakushajta, nitaj 
tantakunayku wasikunapi runakunata ch'ajwachishajta, nillataj llajtapipis. 

13Kay runakuna manallataj rikuchisuyta atinkumanchu, imamantachus 
tumpawasqanku ajinapuni kasqanta. 

14Kaytarí sut'inta willasqayki: Noqaqa ñawpa tataykunaj Diosninta yupaychani 
Jesuspa cheqan ñanninta qhatispa, mayqentachus kaykuna pantasqa kasqanta 
ninku, chayta. Astawanpis noqa Moisespa kamachisqanpi qhelqasqata, 
Diosmanta sut'inchajkunaj qhelqasqankuta ima tukuy sonqo jap'ikuni. 

15Kay ch'ataykuwajkuna jina noqapis Diospi suyakullanitaj tukuy runakuna 
wañuymanta kawsarimpunankuta, cheqan kajta ruwajkuna kachunku, chayrí 
mana allin kajta ruwajkunapis. 

16Chayrayku kallpakuni ruwasqaymanta sonqoypi mana juchachasqa kanaypaj 
Diospa ñawpaqenpi, runakunaj ñawpaqenpipis. 

17Ajinaqa unay watamanta Jerusalenman kuterqani, llajta masiykunapaj qolqe 
yanapata apanaypaj, jinallataj Diosman uywa ñak'asqa q'olachinata 
jaywanaypaj ima. 

18Noqa Temploj pationpi kashaspa, llimphuchakusharqani Diospa ñawpaqenpi 
allinpaj qhawasqa kanaypaj. Chaypitaj wakin runakuna taripawarqanku. 
Chaywanpis mana ashkha runachu chaypi karqanku, nitaj ima ch'ajwapis 
karqachu. 

19Pikunachus taripawarqanku, chaykuna Asiamanta judiokuna karqanku. 
Imamantapis ch'ataykuwayta munaspa, paykunamin qanman jamunanku 
karqa ch'ataykunawankupaj. 

20Manachayrí, kaypi kajkuna qanta nisuchunku Jatun Juntapi imamantachus 
ch'ataykuwasqankuta. 

21Ñawpaqenkupi kashaspa, noqa jatunmanta nerqani: Wañusqakuna 
kawsarimponqanku, nispa. Ichapis chay nisqaymanta kunan p'unchay paykuna 
juchachashawanku, nispa. Ajinata Pabloqa Felixta nerqa. 

22Kamachej Felixqa Jesuspa cheqan ñanninmanta sumajta yacharqa. 
Chayrayku Pabloj nisqanta uyarispa, Felixqa ch'ataykojkunata nerqa: Kay 
imakunamantaqa astawan tapusaj, soldadokunata kamachej Lisias 
chayamojtin, nispa. 

23Chaymantataj capitanta kamacherqa Pablota allinta qhawananta. 
Chaywanpis pay saqenan karqa Pablota watukoj jamojkuna payta 
yanapanankuta. 

Kamachej Felixwan Drusilawan ima Pablota uyarinku 

24Pisi p'unchaykunamantawan, kamachej Félix kutimorqa Drusila warminwan. 
Drusilaqa judía karqa. Chantá Félix Pablota wajyacherqa, imaynatachus 
Jesucristopi atinikusqanmanta uyariyta munaspa. 

25Chaypacha Pabloqa cheqan kajta ruwanamanta, sonqoj munayninwan mana 
atipachikoj kanamanta, jamoj juicio p'unchaymanta ima parlarqa. Felixtajrí 
chayta uyarispa, mancharikorqa. Chayrayku Pablota nerqa: Kunanqa amaña 
chaymanta astawan parlawayñachu. Noqa waj p'unchaypi ujtawan 
wajyasqayki, nispa. 

26Aswanpis, Félix suyasharqa Pablo qolqeta lluk'iykunanta payta 
kacharipunanpaj. Chayrayku sapa kuti wajyacherqa paywan parlananpaj. 

27Jinapis judiokunaman allin rijch'ayta munaspa, Felixqa mana Pablota 
carcelmanta kacharicherqachu. Iskay watanmantaj, Felixpa cuentanmanta 
Porcio Festo sutiyojñataj kamachinanpaj yaykorqa. 

Hechos 25 

Pabloqa Festowan parlan 

1Kamachej Festoqa Cesareaman chayamuspa, kinsa p'unchayninman 
Jerusalenman rerqa. 

2Chantá kuraj sacerdotekuna, judiokunamanta jatunpaj qhawasqa kajkuna ima 
Festoj ñawpaqenman jamorqanku Pablota ch'ataykunankupaj. 

3Jinapi paykuna kamachej Festomanta mañakorqanku Pablota Jerusalenman 
pusachinanta, imaraykuchus paykuna yachachinakusqanku ñanpi Pablota 
wañuchinankupaj. 

4Festorí paykunaman kuticherqa: Pabloqa Cesareapi presochasqa kashan. 
Noqapis pisi p'unchaymantawan chayman kutiripusaj. 

5Qankunamanta wakin kurajkuna noqawan khuska Cesareaman richunku. 
Chay runachus juchayoj kanqa chayqa, qankuna jaqaypi payta ch'ataykuychej, 
nispa. 

6Chaypacha Festoqa Jerusalenpi qhepakorqa pusajtachus, chayrí chunka 
p'unchaytachus, chaymantataj Cesareaman kutiporqa. Q'ayantinpachataj, 
juzgadopi tiyaykukuspa, kamacherqa Pablota ñawpaqenman pusamunankuta. 

7Pablo yaykumojtintaj, Jerusalenmanta jamoj judiokunaqa payta muyuykuspa, 
ch'ataykuyta qallarerqanku tukuy imaymana mana allinta ruwasqanmanta. 
Chaywanpis mana rikuchiyta aterqankuchu ajinapuni kasqanta. 

8Chantá Pablo kuticherqa: Noqaqa mana imatapis Temploj contranta, nillataj 
Romapi kamachej Cesarpa contrantapis ruwanichu. Manallataj judiokunaman 
Diospa qosqan kamachisqakunatapis p'akinichu, nispa. 

9Kamachej Festorí judiokunaman allinta rijch'ayta munaspa, Pablota taporqa: 
Qan Jerusalenman riyta munawajchu, chaypi kay imakunamanta noqa 
juzgasunaypaj? nispa. 

10Pablotaj kuticherqa: Cesarpa sayachisqan juzgadonpi kani. Kaypimin 
juzgasqa kanay tiyan. Noqaqa mana ima sajratapis judiokunaj contranta 
ruwanichu, qantaj allinta chayta yachanki. 

11Chayrayku, sichus imatapis wañuchisqa kanaypaj jina ruwani chayqa, 
wañuchinawaykichejta mana manchachikunichu. Tumpawasqanku mana jina 
kajtinrí, ni pi atinchu paykunaman jaywaykuwayta. Aswanpis kuraj kamachej 
Cesarpa ñawpaqenpipuni juzgasqa kanay tiyan, nispa. 

12Chantá Festoqa yuyaychajninkunawan parlaytawan, Pabloman kuticherqa: 
Sichus kuraj kamachej César uyarinasunta munanki chayqa, riyta atinki pay 
juzgasunanpaj, nispa. 

Pablo kuraj kamachej Agripaj ñawpaqenpi 

13Chaymanta mana unaymanchu kuraj kamachej Agripa, panan Berenicewan 
ima Cesareaman jamorqanku Festota waturikoj. 

14Paykuna unayta chaypi kasqankumanta, Festoqa kuraj kamachej Agripaman 
Pablomanta willarerqa: Kaypi uj preso kashan Felixpa saqesqan. 

15Noqa Jerusalenpi kashajtiy, judiokunamanta kuraj sacerdotekuna, 
kurajkunawan ima jamuspa, payta ch'ataykorqanku, mañawarqankutaj pay 
wañuchisqa kananpaj juchachanayta. 

16Noqatajrí paykunata nerqani: Noqayku romanokuna mana pitapis 
wañuchisqa kananpaj juchachallaykuchu, manaraj ch'ataykojkuna payta 
uyanchashajtinku, nitaj ch'atasqa runapis kutichikushajtin. 

17Chayrayku paykuna kayman jamojtinku, q'ayantinpacha noqa juzgadopi 
tiyaykukuspa, Pablota pusachimorqani. 

18Chantá ch'atajkuna tantakojtinku, noqaqa yuyarqani imata mana allinta 
ruwasqanmantachá Pablota juchachanankuta. Chaywanpis mana jinachu 
kasqa. 

19Paykunaqa payta ch'atashasqanku Diosninkuta yupaychana imakunamanta, 
chantá Jesús sutiyoj wañusqa uj runamanta, pimantachus Pablo nin 
kawsashasqanta, chaymanta. 

20Chay imakunamanta imatachus ruwanayta mana yachaspa, Pablota 
taporqani: Jerusalenman riyta munawajchu, chaypi kay imakunamanta noqa 
juzgasunaypaj? nispa. 

21Pablorí munarqa kuraj kamachej Cesarkama chayayta chaypi juzgasqa 
kananpaj. Chayrayku kamacherqani preso kananta, kuraj kamachejman 
pusachinaykama, nispa. Ajinata Festoqa Agripaman nerqa. 

22Chantá Agripaqa nerqa: Noqapis chay runata uyariyta munayman, nispa. 
Festotaj nerqa: Q'ayapacha payta uyarinki, nispa. 

23Q'ayantenqa Agripawan, Berenicewan ima sumaj p'achallisqa juzgadoman 
yaykorqanku. Paykunawan khuska yaykullarqankutaj soldadokunata 
kamachejkuna, llajtapi kurajkuna ima. Festotaj kamacherqa Pablota 
pusaykamunankuta. 

24Chantá Pablo chayamojtinkama, Festo nerqa: Kuraj kamachej Agripa, 
qankunapis wiraqochikuna: Kaymin chay runaqa, pimantachus tukuy 
judiokuna Jerusalenpi, jinallatataj kaypipis mañakuwanku wañuchisqa 
kananta, chay. 

25Noqataj paypi mana ni imata tarinichu wañuchisqa kananpaj jina. 
Chaywanpis paypuni kuraj kamachej Cesarwan uyarichikuyta munasqanrayku, 
Cesarman pusachisaj. 

26Noqarí mana yachanichu imatachus paymanta cartapi kamachejniyman 
ninayta. Chayrayku kunan payta wajyachini ñawpaqeykichejman, astawanqa 
qan payta rejsinaykipaj, kuraj kamachej Agripa. Ichapis astawan payta tapuspa, 
yachayta atiyman imatachus cartapi ninaypaj. 

27Noqapajqa mana walejchu kanman presota kuraj kamachej Cesarman 
apachinay, mana allinta willaspa imamantachus tumpasqa kasqanta, nispa. 

Hechos 26 

Pablo kuraj kamachej Agripaman parlaykun 

1Chantá kuraj kamachej Agripa Pablota nerqa: Imamantachus ch'ataykusunku, 
chaymanta kutichikuspa parlariyta atinki, nispa. Pablotaj makinta oqharispa, 
kay jinata parlayta qallarerqa: 

2Kuraj kamachej Agripa, mayta kusikuni imamantachus judiokuna 
ch'ataykushawasqankumanta ñawpaqeykipi kutichikuspa. 

3Astawanqa kusikuni noqayku judiokunaj usuykuta qan allinta 
rejsisqaykirayku. Chayrayku mañakuyki ama sayk'uspa uyarinawaykita. 

4Tukuy judiokuna yachanku imaynatachus juch'uy kasqaymantapacha 
kawsasqayta llajta masiykuna ukhupi, jinallatataj Jerusalenpipis. 

5Paykuna yachallankutaj ñawpajmantapacha fariseo t'aqamanta kasqayta, 
pikunachus astawanpuni kallpakunku Moisespa kamachisqanta 
junt'anankupaj, chaykunamanta. Mana jina kajtenqa, paykuna nichunku. 

6Kunantajrí juchachashawanku, imatachus Dios ñawpa tataykukunaman 
qonanta nerqa, chay nisqanpi suyakusqayrayku. 

7Israelpa chunka iskayniyoj jatun ayllunkunapis Diospa chay nisqan 
junt'akunanta suyakushallankutaj, chayraykutaj tuta p'unchay Diosta 
yupaychanku. Chaywanpis, kuraj kamachejníy, chayta noqa suyakusqayrayku 
judío masiykunaqa juchachashawanku. 

8Qankuna judío masiykunarí, imaraykutaj mana creenkichejchu Dios 
wañusqamanta runakunata kawsarichinantari? 

9Sut'ita nisqaykichej: Ñawpajta noqapis yuyaj kani Nazaret llajtayoj Jesuspa 
contranta imatapis ruwanay kasqanta. 

10Ajinata ruwaspataj, Jerusalenpi kuraj sacerdotekunamanta cartata 
qochikorqani Jesuspi atinikojkunata carcelman wisq'arachinaypaj. 
Wakinkunata wañuchishajtinkupis, noqaqa kusikoj kani. 

11Jinallataj ashkha kutita paykunata tantakuna wasipi jasut'ichispa, Jesuspa 
contranta rimachiyta munaj kani. Chay jinatapuni paykunapaj 
phiñakusqayrayku, paykunata qhatiykachaspa karu llajtakunakama 
chayarqani. 

12Chayrayku uj kuti kuraj sacerdotekunamanta cartata qochikuspa, noqa 
Damasco llajtaman risharqani. 

13Kuraj kamachejníy, chawpi p'unchaynejta ñanta rishajtiy, janajmanta ujllata 
sinch'i k'anchay noqata muyuykuwarqa, noqawan khuska rejkunata ima. Chay 
k'anchayqa intimantapis aswan sinch'itapuni k'ancharerqa. 

14Jinapitaj tukuyniyku pampaman choqakorqayku. Uj parlamuwajtataj 
uyarerqani arameo parlaypi: Saulo, Saulo, imaraykutaj 

qhatiykachashawankiri? Mana walejchu ayjonpa puntanta jayt'anaykeqa, 
icharí? nispa. 

15Chantá noqa nerqani: Wiraqochíy, pitaj kankiri? nispa. Paytaj kutichiwarqa: 
Noqa Jesús kani, pitachus qhatiykachashanki, chay. 

16Kunantaj sayariy, imaraykuchus qanman rikhuriyki kunanmantapacha 
kamachiy jina munasqayta ruwanaykipaj. Ajinaqa kunan p'unchay imatachus 
rikusqaykimanta testigo jina wajkunaman willamunki, qhepanejman 
imatawanchus rikuchisqayki, chaymantawan. 

17Noqa llajta masiykikunamanta waqaychasqayki, jinallataj mana judío 
kajkunamantapis, pikunamanchus kunan kachashayki, chaykunamanta. 

18Noqa qanta kachasqayki mana judío kajkunaj ñawinkuta kicharinaykipaj, 
laqhamanta sut'iman llojsimunankupaj, ajinamanta noqapi 
atinikusqankurayku Dios juchankuta pampachanqa. Jinallataj paykunapis 
Diospaj t'aqasqa kajkunawan khuska chayaqeta jap'illanqankutaj, nispa. 

19Chayrayku kuraj kamachejníy, imatachus Jesús janaj pachamanta 
rikuchiwarqa, chay kamachiwasqanta kasunipuni. 

20Ajinaqa Damascopiraj Jesusmanta willayta qallarerqani, chaymantá 
Jerusalenpi, qhepantataj tukuy Judeapi. Mana judío kajkunamanpis noqa 
Jesusmanta willallarqanitaj. Tukuyninkuman nerqani Diosman 
kutirikunankuta, jinataj allin kajta ruwaspa, Diosman kutirikusqankumanta 
yachayta qonankupaj. 

21Chayta willasqayraykutaj judiokunaqa Temploj pationpi presochawarqanku, 
jinaspataj, wañuchiwayta munarqanku. 

22Chaywanpis Dios yanapawasqanrayku kunankama kawsashaniraj, 
chayraykutaj Jesusmanta willani mana kasu ruwana kajkunaman, 
atiyniyojkunamanpis. Imatachus Diosmanta ñawpaj sut'inchajkuna, Moisés 
ima kananta nerqanku, chay kikinta yachachini. 

23Paykuna willarqanku imaynatachus Cristo ñak'arinanta, paytaj 
wañusqamanta ñawpaj kaj kawsarimoj kananta ima. Willallarqankutaj Jesús uj 
k'anchay jina kananta, paynejta judiokuna, mana judío kajkuna ima 
qhespichisqa kanankupaj, nispa. 

24Ajinata Pablo parlaykushajtin, Festo jatunmanta nerqa: Pablo, 
pawichikushanki, anchata tukuy imamanta yachayta munasqaykirayku 
manaña yuyayniykipichu kashanki, nispa. 

25Pablotaj kuticherqa: Mana, k'acha Festo, noqaqa yuyayniypipuni kashani. 
Chay tukuy nisqaytaj ajinapuni, maychus kasqanman jinataj. 

26Kuraj kamachej Agripapis chay tukuy imamanta yachallantaj. Chayrayku 
paypa ñawpaqenpi tukuy sonqo parlashani, imaraykuchus yachani chay tukuy 
ima mana pakayllapichu ruwakusqanta. 

27Kuraj kamachej Agripa, manachu Diosmanta sut'inchajkunaj nisqankuta 
jap'ikunki? Noqa yachani chayta jap'ikusqaykita, nispa. 

28Agripatajrí Pablota nerqa: Yuyankichu manaraj imapi Cristota qhatikojman 
tukuchiwayta? nispa. 

29Pablotaj kuticherqa: Manaraj imapipis, chayrí unaymantawanpis Dios 
munachun noqa jina Jesuspi atinikoj kanaykichejta, mana qanllachu, 
manachayrí tukuy uyariwajkuna ima. Chaywanpis mana munaymanchu noqa 
jina cadenawan watasqa kanaykichejta, nispa. 

30Ajinata Pablo nisqantawan, kuraj kamachej Agripa, kamachej Festo, Berenice, 
tukuy paykunawan kajkuna ima sayarerqanku. 

31Jawaman llojsispataj, ninakorqanku: Kay runaqa mana ima mana allin 
kajtapis ruwanchu wañuchisqa kananpaj jina, nitaj presochasqa kananpajpis, 
nispa. 

32Agripataj Festota nerqa: Manachus kuraj kamachej Cesarwan juzgachikuyta 
mañakunman karqa chayqa, kay runaqa kacharisqaña kanman karqa, nispa. 

Hechos 27 

Pablota Romaman apachinku 

1Maypachachus Italiaman barcopi rinayku yachakorqa chaypacha, Pablota, waj 
presokunatawan ima capitán Julio sutiyojpa makinman jaywarqanku. Kay 
capitán Julioqa kamachej karqa Kuraj Kamachejpa Soldadonkuna nisqa 
tropamanta. 

2Chantá noqayku Adramitio puertomanta barcoman wicharerqayku Asiaman 
rinaykupaj. Noqaykuwan rillarqataj Macedonia jap'iypi kaj Tesalónica llajtayoj 
Aristarcopis. 

3Q'ayantenqa Sidón llajtaman chayarqayku. Ajinaqa capitán Julio k'acha runa 
kasqanrayku, Pablota saqerqa kawsaqenkunata waturikamojta, paykuna 
imallapipis Pablota yanaparinankupaj. 

4Chaymantataj rerqayku Chipre churu wasanta, imaraykuchus wayra 
anchatapuni ñawpaqeykumanta wayramusharqa. 

5Noqayku mama qochallantapuni rerqayku, jinataj Ciliciaj kantunta, Panfiliaj 
kantunta ima rispa, Licia jap'iypi kaj Mira llajtaman chayarqayku. 

6Chaypitaj capitán Julioqa Alejandriamanta uj barcota tarerqa Italiaman 
llojsishajta. Paytaj chay barcoman wicharichiwarqayku. 

7Chantá ancha alliyllamanta barcopi rispa, unaypi Gnido llajtaman ñak'ayta 
qayllarqayku. Wayra ñawpaqeykumanta phukumojtintaj, Salmonpa chimpanta 
rerqayku, Creta churuta muyuykuspa. 

8Chaymantataj qochaj kantullantapuni rispa, ñak'aymanta chayarqayku Sumaj 
Puertos nisqaman. Lasea llajtapis chay qayllallapitaj karqa. 

9Alliyllawan rispa, noqayku anchata qheparikorqayku. Chayrayku barcopi 
rinapaj mana walejñachu karqa, Jucha Pampachana p'unchay pasayta, chiri 
tiempo kasqanrayku. Chayrayku Pabloqa barcota purichejkunata kay jinata 
yuyaycharqa: 

10Noqa reparani kaymanta ñawpajman llakiykuna jamunanta. Cargata 
chinkachisun, barcopis p'ultikullanqataj. Chantá noqanchejpis wañuyta 
atisunman, nispa. 

11Chaywanpis capitán Julioqa Pabloj nisqanta kasunantaqa, pay kasorqa barcoj 
dueñonta, barcota purichej runatawan. 

12Chay cheqaqa barcota chiri tiempopi sayachinapaj mana allinchu karqa. 
Chayrayku tukuyninku chaymanta Feniceman riyta munarqanku chaypi 
qhepakunaykupaj chiri tiempo pasanankama. Feniceqa Creta churupi karqa, 
inti yaykuy qhawarisqa. 

Jatun Qochapi sinch'i wayra 

13Uranejmanta wayra pisita phukumushajtin, paykuna yuyarqanku barcopi 
rinapaj allillan kananta. Chayrayku barcota sayachina anclata yakumanta 
aysamuytawan, Creta churu qayllanta puriyta qallarerqayku. 

14Chaywanpis manaraj karuta rishajtiyku, Euroclidón nisqa sinch'i wayra 
barcota mana ñawpajman rejta saqerqachu. 

15Ñawpaqeykumanta sinch'ita wayramuspa, kayman jaqayman barcota 
apaykachasharqa. Ajinaqa mana imaynamanta barcota cheqanchayta atispa, 
wayrawan tanqachikullarqayku. 

16Chantá Cauda nisqa juch'uy churoj wasanpi wayramanta tumpata 
pakakorqayku. Chaypitaj pisillata wayrasqanrayku ñak'ayllata barcoj aysasqan 
juch'uy boteta barcoman wicharichimorqayku. 

17Boteta wicharichiytawantaj, barcota purichejkunaqa barcotañataj 
waskhawan mat'ita watarqanku. Chantá Sirte nisqa t'iyuman barco 
sat'iykukunanta manchachikuspa, barcota purichina telata urayk'ucherqanku. 
Ajinamanta wayrapis ñak'ayllataña barcota tanqarqa. 

18Q'ayantintaj wayra manapuni thañejtin, barcota purichejkuna cargata 
yakuman wijch'uykuyta qallarerqanku. 

19Minchhantintaj, barcoj imankunatañataj yakuman wijch'uykullarqaykutaj. 

20Unaytaña noqayku mana intita, nitaj ch'askakunatapis rikorqaykuchu. 
Jinallataj sinch'ita paramusharqa, wayramusharqataj, noqaykutaj yuyarqayku 
p'ultikuspa wañunaykuta. 

21Unaytaña mana mikhusqa kasqaykurayku, Pabloqa sayarikuspa, nerqa: Runa 
masikuna, sichus kasuwankichejman karqa chayqa, Cretamanta mana 
puririmusunmanchu karqa nitaj kay jinata ñak'arishasunmanchu karqa, 
nillataj imanchejkunatapis qochaman wijch'uykusunmanchu karqa. 

22Chaywanpis kunanqa sonqochakuychej. Mana mayqenninchejpis 
wañusunchu, barcolla p'ultikonqa. 

23Chayta niykichej, imaraykuchus kunan ch'isi Diospa angelnin rikhuriwarqa. 
Noqaqa chay Diospata kani, jinataj paypa munasqantapuni ruwaspa kashani. 

24Chay angeltaj niwarqa: Pablo, ama manchachikuychu. Imapis kachun kuraj 
kamachej Cesarpa ñawpaqenman chayanaykipuni tiyan. Diostajrí qanrayku 
barcopi tukuy rejkunamanta ni pitapis wañojta saqenqachu, nispa. 

25Chayrayku, runa masikuna, sonqochakuychej. Noqa Diospa nisqanta 
jap'ikuni, jinataj yachani angelninpa nisqanman jina tukuy ima junt'akunanta. 

26Chaywanpis wayraqa uj churuman wijch'urpariwasunchej, nispa. Ajinata 
Pabloqa barcopi purejkunaman nerqa. 

27Chaymanta chunka tawayoj tutatawan, wayraqa kayman jaqayman 
apaykachawarqayku Adriático nisqa mama qochapi. Uj ch'isirí chawpi 
tutanejta, barcota purichejkuna reparaspa jinarqanku jallp'aqa qayllapiña 
kashasqanta. 

28Jinapi may ukhuchus yaku kasqanta yachanankupaj waskhata kachaykuspa, 
yacharqanku kinsa chunka qanchisniyoj metro kasqanta. Astawan ñawpajman 
riytawan, kikillantataj waskhata kachaykuspa, yacharqanku iskay chunka 
qanchisniyoj metrollaña kasqanta. 

29Jinapi barcota purichejkuna manchachikorqanku barcoqa chhankaman 
takakunanta. Chayrayku barcoj qhepanmanta tawa sayachina anclakunata 
kachaykorqanku. Chantá Diosmanta mañakorqanku usqhayta sut'iyamunanta. 

30Chaykamaqa barcota purichejkuna wakin ayqeyta munarqanku, chaypajtaj 
barcoj ñawpaqenmanta juch'uy boteta urayk'ucherqanku, anclakunata 
kachaykoj jinalla. 

31Pablotajrí capitán Juliota, soldadonkunatawan ima nerqa: Manachus barcota 
purichejkuna barcopi qhepakonqanku chayqa, manallataj qankunapis 
wañunamanta llusp'inkichejchu, nispa. 

32Pabloj nisqanta uyarispa, soldadokunaqa juch'uy botejpa waskhanta 
khuchurparispa, yakuman kacharparerqanku ama pipis ayqenanpaj. 

33Sut'iyamushajtin, Pabloqa tukuyniykuta mayta mañawarqayku imatapis 
mikhunaykuta: Ñapis chunka tawayoj p'unchaytaña mana mikhuspa, nitaj 
puñuspa kankichej. 

34Ama jinachu kaychej. Kawsayta munaspaqa, imitallatapis mikhurikuychej ari. 
Ama manchachikuychejchu, imaraykuchus ni uj chujchallapis 
umaykichejmanta chinkanqachu, nispa. 

35Chayta niytawantaj, Pabloqa t'antata oqharispa, tukuypa rikunanta Diosman 
pachis nerqa, tukuyman rak'iraspataj, mikhuyta qallarerqa. 

36Jinaqa tukuyniyku sonqochakuspa, mikhullarqaykutaj. 

37Chay barcopi kajkuna 276 runakuna karqayku. 

38T'antata sajsakunankukama mikhuytawantaj, barcota chhallayachinankupaj, 
trigo cargatañataj yakuman wijch'uykorqanku. 

Barcoqa t'iyuman sat'iykukun 

39Sut'iyamojtenqa, jallp'ata rikuspapis, barcota purichejkuna mana 
yacharqankuchu may cheqachus kasqanta. Jinapi uj t'iyu pampa kasqanta 
rikuspa, munarqanku atikojtenqa barcota chaykama chayachiyta. 

40Chantá anclaj waskhanta k'uturparispa, yakupi saqerparerqanku. Jinallataj 
barcoj timonninta watana waskhatapis phaskararqanku. Chantá barcota 
purichina telata sayachejtinku, wayraqa barcota t'iyu pampaman qayllacherqa. 

41Chaywanpis barcoqa ujllata t'iyuman sat'iykukorqa mana kuyuriyniyojta. 
Qhepanmantataj qhollchoqeyashaj yakoqa wajtakamuspa, barcota phiriyta 
qallarerqa. 

42Chaypacha soldadokuna tukuynin presokunata wañurachiyta munarqanku, 
ni mayqenninku wayt'aspa ayqerikapunankupaj. 

43Capitán Juliotajrí Pablo mana wañuchisqa kananta munaspa, jark'akorqa. 
Aswanpis kamacherqa tukuy wayt'ayta yachajkuna wayt'aspa ñawpajta qocha 
kantuman llojsinankuta. 

44Mana wayt'ayta yachajkunatataj nerqa ñawpajta rejkunata qhatinankuta, 
tablakunaman mak'allikuspa, chayrí barcomanta ima p'akisqallamantapis 
ch'ipakuspa. Chay jinamanta tukuyninku mana imanasqa qocha kantuman 
chayarqanku. 

Hechos 28 

Malta nisqa churupi 

1Noqayku qocha kantuman chayaspa, Malta nisqa churupi kasqaykuta 
yacharqayku. 

2Chaypi tiyakojkunaqa sumaj sonqowan yanapawarqayku. Jinataj paykuna 
ninata jap'icherqanku q'oñikunaykupaj, imaraykuchus paramusharqa, 
chirimusharqataj. 

3Pablorí llant'ata pallasharqa, ninaman enqhananpaj. Jinallapi uj katari 
ninamanta ayqemuspa, Pabloj makinta khaniykorqa. 

4Chaypi tiyakojkunataj Pabloj makinpi katarita warkhurashayajta rikuspa, 
paykunapura ninakorqanku: Kay runaqa runa wañuchipunichá kanman. 
Qochapi wañunanmanta llusp'ejtinpis, justiciata ruwaj diosmin mana kawsajta 
saqenchu, nispa. 

5Pablotajrí makinmanta katarita ninaman thalaykuspa, mana imanasqa karqa. 

6Paykuna suyasharqanku Pablo punkiykunanta, chayrí ujllata wañusqa 
wijch'ukunanta. Unayta suyarqanku chaypis, repararqanku Pablo mana 
imanakusqanta. Chayrayku uj jinatañataj yuyarqanku: Kay runaqa uj dios 
kasqa, nispa. 

7Maypichus kasharqayku, chay qayllapi uj jallp'a karqa chay churupi kamachej 
Publio sutiyojpata. Paytaj wasinman wajyarikuwarqayku, kinsa p'unchay 
junt'atataj sumajta mikhuchiwarqayku. 

8Chaypacha Publioj tatan puñunanpi onqosqa kasharqa k'aja onqoywan, wijsa 
q'ewiywan ima. Pablotaj chay onqosqata waturikoj yaykorqa. Chantá 
Diosmanta mañakorqa, onqosqata makinwan llankhaykuspataj qhaliyacherqa. 

9Chayta Pablo ruwajtin, chay churupi waj onqosqakunapis payman 
jamorqanku, Pablotaj paykunatapis qhaliyachillarqataj. 

10Chayrayku chay runakuna jatunpaj qhawawarqayku. Barcopi 
ripunaykupajpis, tukuy imata churapullawarqaykutaj. 

Pabloqa Romaman chayan 

11Kinsa killata chay churupi kasqaykumanta, Alejandriamanta jamoj barcopi 
riporqayku. Chay barcoqa Malta churullapitaj sayasqa chiri pasanankama, 
sutintaj Castorwan Poluxwan karqa. 

12Ñawpajta Siracusaman chayarqayku, chaypitaj kinsa p'unchayta karqayku. 

13Chaymanta mama qochaj kantullantapuni rispa, Regio llajtaman 
chayarqayku. Q'ayantintaj uramanta wayramusqanrayku iskay p'unchaypi 
Puteoliman chayarqayku. 

14Chaypeqa tarerqayku wawqe panakunata. Paykunataj mañawarqayku 
qanchis p'unchayta paykunawan karikunaykuta. Chay qhepatataj Roma 
llajtaman rerqayku. 

15Chantá Romapi wawqe panakunaqa chayman chayanaykuta yachaspa, 
ñanman taripaj llojsimorqanku Apio Forokama, wakintaj Kinsa Tabernas 
nisqakama. Chaypi Pabloqa wawqe panakunata rikuspa, Diosman pachis nerqa, 
kusiywantaj astawan kallpachakorqa. 

16Romaman chayasqaykutawantaj, kamachejkunaqa mana carcelmanchu 
Pablota wisq'acherqanku. Manachayqa waj wasipi sapanta kananta 
saqerqanku, uj soldadotawan payta qhawananpaj. 

Pabloqa judiokunaman Jesusmanta willan 

17Kinsa p'unchayninman, Pablo wajyacherqa Romapi tiyakoj judío 
kurajkunata. Tantakamojtinkutaj, Pablo paykunata nerqa: Wawqekuna, noqa 
mana ima juchata ruwarqanichu llajta masinchejkunaj contranpi, nitaj ñawpa 
tatakunaj usunkutapis p'akerqanichu. Aswanpis wakinkuna mana imallamanta 
Jerusalenpi presochawarqanku. Jinaspataj, Romaj churasqan kamachejkunaj 
makinkuman jaywaykuwarqanku. 

18Chay kamachejkunaqa judío masinchejkunaj juchachawasqankumanta 
allintapuni tapuwarqanku. Chantá noqapi mana ima juchata 
wañuchinawankupaj jina tarispa, kacharipuwayta munarqanku. 

19Chay judiokunatajrí mana kacharinawankuta munarqankuchu. Chayrayku 
noqa mañakorqani Romapi kuraj kamachej César uyarinawanta. Chaywanpis 
mana llajta masiykunata ch'atayta munaspachu kaypi kashani. 

20Chayrayku noqa wajyacherqaykichej qankunata rikuyta munaspa, kay 
imakunamanta parlanaypaj: Noqaqa Israel ayllunchejpa suyakuyninrayku kay 
cadenawan watasqa kashani, nispa. 

21Chantá judío kurajkunaqa Pabloman kuticherqanku: Judeamanta mana ni 
ima cartata qanmanta willachispa apachimuwaykuchu, nitaj mayqen 
wawqepis jamunchu qanmanta ima mana allintapis willaj. 

22Chaywanpis, noqayku qanpa simiykimanta uyariyta munayku imatachus 
yuyasqaykita, imaraykuchus uyariyku ashkha runakuna chay Jesuspa 
yachachisqanta qhatejkunaj contranta tukuynejpi oqharikusqankuta, nispa. 

23Chaymanta Pablowan parlanankupaj judío kurajkuna uj p'unchayta 
ajllarqanku. Chaymantaj aswan ashkha runakuna jamorqanku, Pablo 
tiyakusharqa, chay wasiman. Chantá paqarinmantapacha ch'isiyanankama 

Pabloqa paykunaman Diospa kamachiyninmanta yachacherqa. Atisqantataj 
Jesusmanta yachacherqa imaynatachus Moisespa kamachisqanmanta 
qhelqasqapi, Diosmanta sut'inchajkunaj qhelqasqankupi ima Jesusmanta 
willasqanta. 

24Wakinkunaqa Pabloj yachachisqanta sumajta jap'ikorqanku, wakinkunataj 
chay yachachisqanta mana jap'ikorqankuchu. 

25Paykunapura mana uj yuyaylla kaspataj, chay judiokuna ripunankupaj 
wakichikorqanku. Pablorí paykunata nerqa: Santo Espiritoqa sut'inchaj 
Isaiasnejta ñawpa tatanchejkunaman nerqa: 

26Kay runakunaman rispa, willamuy: Qankuna uyarillankichej, manataj 
imachus kasqanta entiendenkichejchu. Qhawashaspapis, mana 
yachankichejchu imatachus rikusqaykichejta, nispa. 

27Kay runakuna rumi sonqo kanku. Ñak'ayllata uyarinku, ñawinkutataj 
wisq'anku. Sitajchus ñawinkuwan rikunkuman, ninrinkuwantaj uyarinkuman, 
chantá sonqonkuwantaj noqaman kutirikamuwankuman chayqa, noqa 
paykunata qhaliyachiyman, nispa. 

28Jinapi Pabloqa nillarqataj: Kunan qankuna kayta yachaychej: Dios 
imaynatachus runakunata qhespichinanmanta mana judío kajkunamanpis 
willakonqa, paykunataj uyarenqanku, nispa. 

29Pablo chayta nisqantawantaj, judiokunaqa riporqanku, paykunapura mayta 
churanakuspa. 

30Iskay watata Pablo Romapi tiyakorqa wasi jap'ikusqanpi, jinataj payta 
watukojkunata chayman wajyaj. 

31Ajinaqa Pablo mana manchachikuspa, Diospa kamachiyninmanta 
yachacherqa, Tukuyta Kamachej Jesucristomantawan, nitaj pipis payta 
jark'arqachu. 

Romanos 

Romanos 1 

Pabloqa Romapi iglesiaman napaykun 

1Noqa Pabloqa Jesucristoj wata runan kani, kachan kanaypaj wajyasqa, jinataj 
Diospa sumaj willayninmanta willanaypaj t'aqasqa. 

2Diosqa Qhelqachisqanpi paymanta sut'inchajkunanejta unayña nisqa sumaj 
willayta rejsichinanta. 

3Chay sumaj willaytaj Churin Jesucristomanta. Jesusqa kay pachapi runa jina 
paqarispa kuraj kamachej Davidpa mirayninmanta karqa. 

4Jinallataj Santo Espíritu sut'ita sut'incharqa Jesusqa Diospa Churinpuni 
kasqanta, maypachachus jatun atiyninnejta payta wañusqamanta 
kawsaricherqa, chaypacha. Paymin Tukuyta Kamachej Jesucristo. 

5Noqaqa Jesucristonejta Diospa kachan kanaypaj ajllasqa kani, tukuy suyupi 
runakunaman willarajtiy, paypi creenankupaj, jinataj payta kasunankupaj. 

6Qankunapis paykuna ukhupi wajyasqa kankichej Jesucristojta kanaykichejpaj. 

7Noqa kay cartata Roma llajtapi Diosta qhatejkunaman apachimuykichej. 
Qankunaqa Diospa munakusqan kankichej, Diospaj t'aqasqa kanaykichejpaj 
wajyasqataj. Kunantaj napaykuykichej: Tata Diosninchejpa, chantá Tukuyta 
Kamachej Jesucristojta qhasilla k'acha yanapayninku, sonqo tiyaykuyninku ima 
qankunawan kachun. 

Pabloqa Romapi Diosta qhatejkunata watukuyta munan 

8Ñawpajta noqa tukuyniykichejmanta Diosniyman Jesucristonejta pachis nini, 
imaraykuchus Diospi atinikusqaykichejmanta tukuynejpi qankunamanta 
allinta parlashanku. 

9Noqaqa tukuy sonqo Diosta kasuni Churinmanta sumaj willayta willaspa. 
Paytaj yachan imaynatachus mana sayk'uspa qankunarayku mañapusqayta. 

10Jinallataj Dioswan parlarikuspa, mañarikuni, Dios munajtin, qankunata 
watukoj rinaypaj. 

11Noqaqa qankunata rikuytapuni munaykichej, Diosmanta yachachispa 
yanaparinaypaj, ajinamanta astawan thuruta sayanaykichejpaj. 

12Qankunawan tinkukuspa, Diospi astawan atinikunaykichejpaj kallpachayta 
munaykichej. Chaywanpis munallaymantaj qankuna Diospi 
atinikusqaykichejwan noqapis kallpachasqa kayta. 

13Wawqe panakuna, yachanaykichejta munani ashkha kutita qankunata 
watukoj jamuyta munasqayta. Chaywanpis mana atikorqachu. 

Llajtaykichejman jamuyta munani Jesusmanta sumaj willayta willanaypaj, 
imaynatachus waj llajtakunapi willarqani, ajinata, ajinamanta ashkha 
runakuna Jesusman kutirikunankupaj. 

14Noqaqa Jesusmanta sumaj willayta tukuyman willanaypuni tiyan, 
yachayniyoj kachunku amapis, may uyarisqa runapis kachunku amapis. 

15Chayrayku imata jina munashani qankuna Roma llajtapi tiyakojkunamanpis 
Jesuspa sumaj willayninta willayta. 

Jesusmanta sumaj willayqa atiyniyojmin 

16Noqaqa Jesuspa sumaj willayninmanta mana p'enqakunichu, imaraykuchus 
Jesuspa sumaj willayninnejta Dios yachayta qowanchej atiyniyoj 
kasqanta paypi tukuy atinikojkunata qhespichinanpaj, ñawpajta judiokunata, 
jinallataj mana judiokunatapis. 

17Jesuspa sumaj willaynenqa sut'ita rikuchiwanchej, imaynatachus Diosqa 
runata cheqan runapaj qhawasqanta. Diosqa runata cheqan runapaj qhawan, 
paypi atinikusqanraykulla, manataj waj imaraykupis. Ajinata Diospa 
Qhelqachisqanpi nin: Cheqan runaqa Diospi atinikusqanrayku wiñaypaj 
kawsanqa, nispa. 

Tukuy juchasapa kanchej 

18Diosqa k'arajta phiñakusqanta janaj pachamantapacha rejsichimun paywan 
churanakojkunapaj, chantá mana cheqan kajta ruwajkunapaj 
ima, imaraykuchus paykuna millayta ruwasqankuwan cheqan kajta jark'anku. 

19Imatachus Diosmanta yachana kashan, chaytaqa paykunapis yachanku, 
imaraykuchus Dios kikin paykunaman sut'incharqa. 

20Chayqa ajina, imaraykuchus Dios mana rikuy atina kasqan, jinataj wiñaypaj 
atiyniyoj kasqan, chantá Dios kasqanpis, sut'ita yachakun kay pachata 
ruwasqanpi. Ajinaqa mana pipis niyta atinmanchu: Diosmanta mana imatapis 
yacharqanichu, nispaqa. 

21Ajinata Diosta rejsishaspapis, paykuna mana Diosta jinachu payta 
jatuncharqanku, nitaj pachis nerqankuchu. Astawanqa Diosmanta qhasi 
manakaj yuyanata wakicherqanku. Ajinata yuyasqankuraykutaj yuyayninku 
laqhayachisqa karqa, chantá uma muyusqa jina karqanku. 

22Paykuna yachayniyoj kasqankuta nishaspapis, mana yuyayniyojman 
tukuporqanku. 

23Jinataj mana jayk'aj wañoj Jatun Kayniyoj Diosta yupaychanankutaqa, wañoj 
runaman rijch'akoj lantita yupaycharqanku, p'isqokunaman rijch'akojta, tawa 
chakiyoj uywakunaman rijch'akojta, katarikunaman rijch'akoj lantita ima. 

24Chayrayku Dios paykunata saqerparerqa sonqonkoj millay ruwayta 
munasqanman jina ruwanankupaj. Ajinata Dios paykunata 
saqerparisqanraykutaj paykunapura p'enqay millayta ruwanakorqanku. 

25Jinallataj Diospa cheqa nisqanta qhesachaspa, astawanpis llulleriyota 
jap'ikorqanku. Chayrayku Diospa ruwasqanta yupaycharqanku, 
jatuncharqankutaj. Kay pachata Ruwajtatajrí mana yupaycharqankuchu, 
pichus wiñaypa wiñaynintinpaj yupaychasqa kananpaj jina, chayta. Arí, pay 
yupaychasqapuni kachun. 

26Chayrayku Diosqa millay ch'ichi kawsayman paykunata saqerparerqa. 
Warmikunapis qhariwan mana puñuykuyta munaspa, warmipura 
puñuykorqanku. 

27Ajinallatataj qharikunapis warmiwan mana puñuyta munaspa, 
munasqankuwan apachikorqanku, jinataj qharipura 
puñuykorqanku. Chayrayku chay jina millayta ruwasqankumanta kikin 
ukhunkupi ñak'arerqanku, pantasqankuman jina jasut'isqa kaspa. 

28Jinapi Diosta mana cuentaman churayta munasqankuraykutaj, Dios 
paykunata saqerparerqa ch'ichi millay yuyasqankuman jina mana ruwanata 
ruwanankupaj. 

29Paykuna kay jina ch'ichi millayta ruwasqankuwan junt'a kanku: Mana 
cheqanta ruwanawan, millayta ruwanawan, qolqe munapayaywan, 
envidiawan, runa wañuchi kaywan, phiñanakuta mask'aywan, q'otiriyuwan, 
millayta ruwaspa purinawan, chantá cuento q'epi kaywan ima. 

30Kallankutaj mana allinyakuyta munajkuna, qhasimanta tumpajkuna, Diosta 
chejnejkuna, alqochakojkuna, jatunchakojkuna, may kasqankuta yuyakojkuna, 
millay kajta wakichejkuna, tatanku mamankuta mana kasojkuna ima. 

31Jinallataj kanku wampukuna, nisqankuta mana junt'ajkuna, mana 
munakuyniyojkuna, mana khuyakuyniyojkunataj. 

32Paykunaqa Diospa juicionmanta yachashaspa, yachallankutaj pichus 
chaykunata ruwajkunaqa wañunankupaj juchachasqa kanankuta. Ajina 
kananta yachashaspapis, paykuna mana chaykunata ruwallankuchu, aswanpis 
chay jina millayta ruwajkunawan kusikunkuraj. 

Romanos 2 

Judiokunapis Diosnejta juchachasqa kallanqankutaj 

1Chayrayku, qanqa judío kashaspapis, mana ni imata kutichikuyta atinkichu, 
imaraykuchus wajkunata juchachaspaqa, qan kikillaykitataj 
juchachakushanki. Qan wajkunata juzgashaspapis, kikillantataj ruwanki. 

2Aswanpis yachanchej Diospa juicionqa millayta ruwajkunaj contranpi cheqa 
kajman jina kananta. 

3Qanrí, chay jinata ruwajkunata juchachashaspa, qanpis kikillantataj ruwanki. 
Ajina chayqa, yuyankichu Diospa juicionmanta llusp'inaykita? 

4Ajinata ruwaspa, qanqa Diospa qhapaj khuyakuyninta qhesachashanki, 
paciencianta, jatun munakuyninta ima. Manachu yachanki munakuynenqa 
Diosman kutirikunaykipaj qanta pusashasusqanta? 

5Qanrí mana uyarikuyta munasqaykirayku, Diosman mana kutirikuyta 
munankichu. Chayrayku qan kikiykipaj k'araj phiñakuyta tantakushanki k'araj 
phiñakuy p'unchaypaj, maypachachus Diospa cheqan kaj juicion sut'inchasqa 
kanqa, chaypaj. 

6Chaypacha Dios sapa ujman ruwasqanman jina qoponqa. 

7Allinta ruwaspa mana sayk'ojkunaman Dios wiñay kawsayta qonqa, 
pikunachus Diospa ñawpaqenpi jatunpaj qhawasqa kayta mask'anku, mana 
jayk'aj wañuyta ima, chaykunaman. 

8Churanakojkunata, cheqan kajta mana kasojkunata, millay kajta ruwajkunata 
imarí, Diosqa k'araj phiñakuyninwan jasut'enqa. 

9Jinallataj tukuy millay kajta ruwajkunapaj ñak'ariy, llakiytaj kanqa, ñawpajta 
judío kajkunapaj, qhepantataj mana judío kajkunapaj. 

10Allin kajta ruwajkunapajrí kanqa Diospa ñawpaqenpi jatunpaj qhawasqa kay, 
sonqo tiyaykusqa kay ima, ñawpajta judío kajkunapajraj, chaymantataj mana 
judío kajkunapajpis. 

11Chayqa ajina, imajtinchus Diosqa runata mana uyanta qhawaspachu juzgan. 

12Mana judío kajkunaqa Moisespa kamachisqanmanta mana yachaspa 
juchallerqanku. Paykunataj chayman jina jasut'isqa kanqanku. Judío kajkunarí 
Moisespa kamachisqanmanta yachashaspapis juchallinku, paykunataj chay 
kikin kamachisqanejta juzgasqa kanqanku. 

13Chayqa jina, imaraykuchus mana kamachisqata uyarejkunallachu Diospa 
ñawpaqenpi cheqan runapaj qhawasqa kanqanku. Aswanpis kamachisqaj 
nisqanta kasojkunamin cheqan runapaj qhawasqa kanqanku. 

14Mana judío kajkuna Diospa kamachisqanta mana rejsishaspapis, chay 
kamachisqata yachasqankuta yachayta qonku sonqonkoj nisqanta kasuspa, 
amapis ni jayk'aj Moisespa kamachisqanmanta uyarinkumanchu karqa. 

15Ajinamanta paykuna imaynatachus purisqankuwan yachayta qonku, Diospa 
kamachisqan sonqonkupi qhelqasqa kasqanta, imaraykuchus kikin sonqonku 

paykunaman nin ruwasqanku allinchus kasqanta, chayrí juchachanapaj 
jinachus kasqanta. 

16Chay jinaqa Jesucristomanta sumaj willayta willasqay yachachin Diospa 
juzganan p'unchay qayllamushasqanta. Chaypachataj Diosqa tukuy runakuna 
pakaypi ruwasqankuta Jesucristonejta juzganqa. 

Judío kajkuna Diospa kamachisqanta mana kasusqankuchu 

17Qanrí, judío kani, nispa jatunchakunki, jinataj kamachisqakunapi atinikunki, 
Dioswan kawsakusqaykimantataj runaykachanki. 

18Jinallataj Diospa munaynin imachus kasqanta yachanki. Chantá aswan allin 
kajta ajllakuytapis yachallankitaj, kamachisqanejta yachachisqa kaspa. 

19Qan ñawsa jina kajkunata makinkumanta jap'ispa, pusayta yuyanki, jinallataj 
laqhapi chinkasqa kajkunata k'anchayta atisqaykita ima. 

20Yuyallankitaj mana yachayniyojkunata, jinataj wawa jinallaraj kajkunata ima 
yachachiyta atisqaykita. Qanqa ajinata yuyanki Diospa kamachisqannejta 
sumaj junt'asqa yachayta, jinataj cheqa kajta tarisqaykirayku. 

21Ajinaqa, sichus qan wajkunaman yachachinki chayqa, manachu qan kikiykita 
yachachikunki? Wajkunaman mana suwakunamanta parlashaspa, qanrí, 
imaraykutaj suwankiri? 

22Wajkunata ninki mana khuchichakunata. Qanrí, imaraykutaj 
khuchichakunkiri? Jinallataj lantikunata chejnikunki. Chaywanpis qanqa 
lantikunaj templonkumanta suwanki. 

23Qanqa Diospa kamachisqankunata yachasqaykimanta runaykachanki. 
Chaywanpis Diospa kamachisqanta mana kasuspa, payta p'enqaypi 
rikhurichinki. 

24Chayrayku Diospa Qhelqachisqanpi nin: Qankunarayku mana judío kajkuna 
Diospaj millayta rimanku, nispa. 

25Uyariway, ujta nisqayki: Moisespa kamachisqanta kasojtiyki, circuncisionqa 
allinpaj kasunki. Jinapis sichus kamachisqata p'akinki chayqa, circuncidasqa 
kasqaykeqa qhasi manakajlla. 

26Chayrayku sichus mana circuncidasqa runa Diospa kamachisqanman jina 
ruwan chayqa, Diospa qhawayninpi pay circuncidasqapis kanman jina kanqa, 
amapis circuncidasqachu kachun. 

27Chay jinaqa, pichus ukhunpi mana circuncidasqa kashaspa kamachisqata 
kasojqa qanta juchachasonqa, imaraykuchus qan kamachisqakunata 
yachashaspa, chantá circuncidasqa ima kashaspapis, Moisespa kamachisqanta 
p'akinki. 

28Chantá pitaj cheqapuni judiori? Mana pejpatachus tatan maman judío kanku 
chayllachu, nillataj ukhun circuncidasqa kajllachu. 

29Cheqapuni judioqa sonqon ukhumantapacha judío. Cheqapuni circuncidasqa 
kajtaj Santo Espiritunejta sonqonpi circuncidasqa kaj, manataj qhelqasqa 
kamachisqanejtachu. Chay jina judiotaqa Diosmin allinpaj qhawan, amapis 
runa allinpaj qhawachunchu. 

Romanos 3 

1Ajinaqa, judío kana mana judío kanamanta nisqa, imapitaj aswan kasqari? 
Jinataj circuncidasqa kana imapajtaj allinri? 

2Judío kanaqa tukuy imapi may sumaj, imaraykuchus Diosqa simi nisqanta 
ñawpajta judío kajkunamanraj qosqa. 

3Chaywanpis paykunamanta wakin Diospa willachisqanta mana 
kasorqankuchu. Jina kajtenqa, chay niytachu munan Diospis nisqanta 
manallataj junt'ananta paykuna mana kasusqankurayku? 

4Chayqa mana jinachu, aswanpis tukuy runakuna llulla kanku chaypis, Diosqa 
cheqa kajtapuni parlan. Diospa Qhelqachisqanpi nin: Nisqaykinejta cheqan 
kasqaykita rejsichikunki, juzgasojtinkutaj, atipanki, nispa. 

5Sichus millayta ruwasqanchej Diospa cheqan kayninta sut'ita sut'inchan 
chayrí, ima nisuntaj? Nisunmanchu noqanchejta jasut'ispa Dios mana cheqan 
kajta ruwashasqanta? Chaytaqa runaj yuyasqanman jinalla parlashani. 

6Chayqa mana jinachu. Sichus Dios mana cheqan kajta ruwan chayqa, ima 
uyanwantaj runata juzganmanri? 

7Chaywanpis, ichapis wakin ninkuman: Sichus llullakusqayqa Diospa cheqa 
kayninta sut'inchan pay jatunchasqa kananpaj chayqa, imaraykutaj Dios 
noqata juchachawanman, juchayojpis kayman jinari? 

8Ajina chayqa, manachu nisunman: Millay kajta ruwana ari, allin kaj 
jamunanpaj, nispa? Wakin tumpawayku noqayku chayta yachachisqaykuta. 
Chaywanpis ajinata nejkuna juchachasqa kanankupaj jinapuni kanku. 

9Chay jinaqa, noqanchej judiokuna mana judío kajkunamanta aswan allinchu 
kanchej? Chayqa mana jinachu. Ña ninchejña judiokuna, mana judío kajkunapis 
tukuyninchej juchaj makinpi kasqanchejta. 

10Diospa Qhelqachisqanpi nin: Ni ujpis mana juchayojqa kanchu. 

11Yuyayniyojqa mana pipis kanchu, nillataj Diosta mask'ajpis. 

12Tukuyninku cheqan ñanmanta pantaykunku, jinataj manakajman tukunku. 
Mana pipis allin kajta ruwajqa kanchu, ni ujllapis. 

13Siminkoqa kicharisqa covacha jina. Nisqankuwan runata q'otiyanku, 
parlasqankutaj katarej venenon jina. 

14Siminkuwan runata maldicinku, jayatataj parlanku. 

15Runata wañuchinankupaj usqhayllata phawarinku. 

16Chantá maypichus purisqankupeqa allin kawsay mana kanchu, aswanpis 
runata ñak'arichiylla. 

17Sonqo tiyaykusqa kawsayta mana rejsinkuchu. 

18Diostapis manallataj may respetowan qhawankuchu, nispa. 

19Yachanchej Moisespa kamachisqanpi nisqanqa chay kamachisqaj makinpi 
kajkunapaj churasqa kasqanta. Chayqa ajina kay pachapi kaj chhika runakuna 
ch'inyachisqa kanankupaj, tukuytaj Diospa ñawpaqenpi juchachasqa 
rikhurinankupaj. 

20Chayrayku kamachisqaj nisqanta kasojkunamanta mana pipis Diospa 
ñawpaqenpi cheqan runapaj qhawasqachu kanqa. Manachayqa 
kamachisqakuna juchayoj kasqanchejmanta yachayta qowanchej. 

Jesucristopi atinikuspalla qhespichisqa kanchej 

21Kunanrí, Dios rejsichiwanchej imaynatachus cheqan runapaj qhawasqa kayta 
atisqanchejta, mana kamachisqata junt'aspalla. Chaytaj ajinapuni kasqanta 
yachayta qowanchej Moisespa qhelqasqanpi, chantá Diosmanta 
sut'inchajkunaj qhelqasqankupi ima. 

22Diosqa runata cheqanpaj qhawawanchej Jesucristopi atinikusqanchejrayku. 
Paytaj chayta ruwan Jesuspi tukuy atinikojkunawan, imaraykuchus Diosqa 
runata mana qhawaranchu. 

23Tukuy runakuna juchallikusqanchejrayku Diospa jatun kayninpa 
k'anchayninpi kanaman mana pipis taripayta atinchejchu. 

24Chaywanpis Diosqa qhasilla k'acha yanapayninrayku, Cristo Jesusnejta 
cheqan runapaj qhawawanchej. Cristomin wañuspa, juchanchejmanta 
jasut'isqa kanamanta kacharichiwarqanchej. 

25Diosqa Jesucristota kay pachaman kachamorqa noqanchejrayku 
wañunanpaj. Ajinaqa sichus Jesucristo noqanchejrayku wañusqanpi 
atinikunchej chayqa, Dios juchanchejta pampachan. Ajinata ruwaspa, Diosqa 
cheqan kasqanta rejsichikun, jinataj pacienciayoj kasqanta, maypachachus 
ñawpajta juchallejkunata mana jasut'erqachu, chaypacha. 

26Chayta ruwarqa rejsichinanpaj kunan p'unchay imaynatachus pitapis cheqan 
runapaj qhawasqanta. Payqa cheqan kajta ruwaj kasqanrayku Jesuspi 
atinikojkunata cheqanpaj qhawasqa runaman tukuchin. 

27Ajinaqa Diospa ñawpaqenpi runaj jatunchakusqan, imapitaj paranri? Chayqa 
chinkachisqaña, icharí? Imaraykutaj pipis cheqanpaj qhawasqa kanman? 
Kamachisqata junt'asqanraykuchu? Mana. Aswanpis Diospi 
atinikusqanraykulla. 

28Ajinapi yachanchej Diospi atinikusqanraykulla pipis cheqan runapaj 
qhawasqa kasqanta, manataj Moisespa kamachisqanta junt'asqanraykuchu. 

29Diosqa judiokunaj Diosnillanchu? Manachu mana judiokunajtapis? 
Cheqapuni paykunajtapis Diosnillantaj, icharí? 

30Diosqa ujllamin, paytaj Jesucristopi atinikojkunata circuncidasqatapis, mana 
circuncidasqatapis cheqan runapaj qhawanqa. 

31Ajinaqa noqanchej Jesuspi atinikuspa, Moisespa kamachisqanta manakajman 
tukuchinchejchu? Ni imarayku. Aswanpis maypachachus Jesuspi atinikunchej 
chaypacha, Moisespa kamachisqanta maychus kajta junt'anchej. 

Romanos 4 

Abrahamqa Diospi atinikusqanrayku cheqan runapaj qhawasqa 

1Jina kajtenqa, ñawpa tatanchej Abraham cheqan runapaj qhawasqa 
kasqanmanta imatataj tarerqari? 

2Sichus Abraham allin kajta ruwasqanrayku cheqan runapaj qhawasqa kanman 
karqa chayqa, jatunchakuyta atinman karqa. Diospa ñawpaqenpirí mana 
imamantapis jatunchakuyta aterqachu. 

3Diospa Qhelqachisqanpi ima nintajri? Nin: Abrahamqa Diospa nisqanta 
jap'ikorqa, chay jap'ikusqanraykutaj Diosqa cheqan runapaj payta 
qhawarqa, nispa. 

4Kayta nisunman: Pichus pitapis imata ruwapunanpaj mink'arikun chayqa, 
ruwapojman mana khuyaspachu pagapun, manachayqa manupis kanman jina 
pagapun. 

5Chaywanpis Diosqa juchasapata cheqan runapaj qhawan, cheqan runapaj 
qhawasqa kananpaj jina mana imatapis ruwasqanraykuchu. Manachayqa Dios 
pitapis cheqanpaj qhawan paypi atinikusqanraykulla, pichus juchasapaj 
juchanta pampachan, chaypi. 

6Davidpis nillantaj uj runa imayna kusisqachus kasqanta, maypachachus pay 
mana ima allintapis ruwajtin, Dios payta cheqan runapaj qhawan, chaypacha. 

7Pay nin: Kusisqamin kanku, millay ruwasqankuta Dios pampachajtin, 
juchankutapis qhataykojtin. 

8Kusisqamin runaqa, maypachachus Tukuyta Kamachej Dios tukuy millay 
ruwasqanta pampachan chaypacha, nispa. 

9Ajinaqa chay kusikuy circuncidasqa kajkunallapajchu, chayrí mana 
circuncidasqa kajkunapajwanchu? Ninchejña Abraham Diospi 
atinikusqanrayku Diosqa cheqan runapaj payta qhawasqanta, icharí? 

10Mayk'ajtaj Diosqa Abrahamta cheqan runapaj qhawarqari? Circuncidasqa 
kashajtinchu, chayrí manaraj circuncidasqa kashajtinchu? Manaraj Abraham 
circuncidasqa kashajtin, Dios payta cheqan runapaj qhawarqa. 

11Abrahampa circuncidasqa kasqan señal karqa Diospi atinikusqanrayku 
cheqan runapajña qhawasqa kasqanmanta. Jinataj manaraj circuncidasqa 
kashajtin, Diosqa cheqan runa kasqanta nerqa. Chayrayku Abrahamqa Diospi 
tukuy atinikojkunaj tatanku, mana circuncidasqa kashajtinkupis. Diostaj 
paykunatapis cheqan runapaj qhawan paypi atinikusqankurayku. 

12Jinallataj payqa circuncidasqakunajtapis tatallankutaj, mana circuncidasqa 
kasqankuraykuchu. Manachayqa tatanchej Abraham jina Diospi 
atinikusqankurayku paykunapis cheqanpaj qhawasqa kanku, imaynatachus 
pay Diospi atinikorqa manaraj circuncidasqa kashaspa, ajina. 

Diospa qosaj nisqanta jap'inchej paypi atinikuspalla 

13Diosqa Abrahamta nerqa kay pachata payman, chantá mirayninmanpis 
chayaqenkupaj qonanta, mana Abraham kamachisqakunata 
junt'asqanraykuchu. Manachayqa Dios chayta nerqa, imaraykuchus Abraham 
Diospi atinikorqa cheqan runapaj qhawasqa kananpaj. 

14Kamachisqata junt'ajkunallachus chayaqeta jap'inkuman chayqa, Diospi 
atinikuna qhasillaña kanman. Diospa qosaj nisqanpis qhasi manakajllataj 
kanman. 

15Diospa kamachisqankunata pipis p'akejtin, Dios payta jasut'in. Kamachisqa 
mana kanmanchu chayrí, kamachisqata p'akisqanmanta mana pipis 
juchachasqa kanmanchu. 

16Chayrayku, Diospa qosaj nisqantaqa noqanchej paypi atinikuynejta 
jap'inchej, chayta mana jap'inanchejpaj jina kashajtinchejpis. Jinaqa Moisespa 
kamachisqanman jinapis kawsana chayrí amapis, yachanchej Diospa qosaj 
nisqanta jap'inanchejta, sichus Abraham jina Diospi atinikusun chayqa. 
Chayrayku Abrahamqa tatanchej, tukuy pikunachus Diospi atinikunchej, 
chaykunajta. 

17Diospa Qhelqachisqanpi nin: May ashkha runaj tatanku kanaykipaj 
churayki, nispa. Ajinataj karqa, imaraykuchus Abrahamqa Diospi atinikorqa, 
pichus wañusqakunaman kawsayta qon, jinallataj manakajmanta mosoj 
imakunata ruwan, chay Diospi. 

18Manaña ima allin kajtapis suyananpaj jina kashajtin, Abraham Diospa 
nisqanta jap'ikorqa. Chayraykutaj suyakullarqapuni ashkha runaj tatan 
kananpaj, Dios payta nisqanman jina: Mirayniykeqa mana yupay atina 
kanqa, nispa. 

19Dios chayta nishajtin, Abraham ancha machuña karqa, pachaj watayoj jinaña. 
Ajina machuña kasqanraykutaj manaña wawata yumananpaj jinachu karqa. 
Jinallataj warminpis manaña wawayoj kananpaj jinachu karqa. Chaywanpis 
Abrahamqa Diospi atinikullarqapuni. 

20Abrahamqa mana ni tumpata iskayrayarqachu Dios qosaj nisqanta 
junt'ananmanta. Aswanpis Diospi astawan atinikorqa, jinamantataj Diosta 
tukuy sonqo jatuncharqa. 

21Abraham allinta yacharqa Dios atiyniyoj kasqanta, jinataj tukuy nisqantapis 
junt'ananta. 

22Chayrayku Abraham Diospi atinikusqanrayku Diosqa payta cheqan runapaj 
qhawarqa. 

23Maypachachus Diospa Qhelqachisqanpi nin: Dios cheqan runapaj qhawarqa, 
nispa chaypacha, mana Abrahamllamantachu parlasharqa. 

24Manachayqa noqanchejpajpis qhelqasqallataj karqa, imaraykuchus nin Dios 
noqanchejtapis cheqanpaj qhawanawanchejta, sichus Tukuyta Kamachej 
Jesucristota wañusqakunamanta kawsaricherqa, chay Diospi atinikusunchej 
chayqa. 

25Jesucristomin juchanchejrayku wañunanpaj jaywaykusqa karqa, jinataj 
cheqan runapaj qhawasqa kananchejpaj kawsarichisqa karqa. 

Romanos 5 

Dioswan allinpiña kanchej 

1Noqanchej Diospi atinikusqanchejrayku cheqan runapaj qhawasqa kaspa, 
Tukuyta Kamachej Jesucristonejta Dioswan allinyachisqa kanchej. 

2Chantá Jesucristopi atinikusqanchejrayku, Dioswan allinpi kawsayman 
yaykunchej, mana chaypaj jina kashajtinchej. Chaypi sinch'ita sayaspataj, 
kusikunchej, Diospa jatun kayninpa k'anchayninpi paywan khuska kayta 
suyakuspa. 

3Mana chayllachu. Astawanqa ñak'arishaspa kusikullanchejtaj, imaraykuchus 
yachanchej ñak'arichisqa kaspaqa pacienciawan awantayta 
amañakusqanchejta. 

4Pacienciawan awantasqanchejqa wiñay tukusqa runaman tukuchiwanchej, 
chaytaj tukuy sonqo Diosmanta allin kajta suyakuyta yachachillawanchejtaj. 

5Diospi suyakuspataj, mana q'otiyasqachu kasunchej, imaraykuchus Dios Santo 
Espiritunejta munakuyninta sonqonchejman junt'achin, pitachus pay 
qowarqanchej, chaynejta. 

6Qhespichisqa kananchejpaj noqanchej mana imatapis ruwayta atishajtinchej, 
Diospa ajllasqan tiempopi Cristo juchasapakunarayku wañorqa. 

7Sut'ita parlaspa nisunman, mana pipis waj runarayku wañullanmanchu, chay 
runa cheqan runa kashajtinpis. Ichapis wañuyta atinman, pichus tukuypaj 
ancha k'acha runa kanman, chayrayku. 

8Chay tukuywanpis Diosqa imaynatapunichus munakuwasqanchejta yachayta 
qowanchej, imaraykuchus juchasapallaraj kashajtinchej, Cristo 
noqanchejrayku wañorqa. 

9Ajinaqa, sichus Cristo wañusqanrayku Diosqa cheqan runapaj 
qhawawarqanchej chayqa, kunanqa astawanraj Cristonejta Diospa k'araj 
phiñakuyninmanta qhespichillasqataj kasunchej. 

10Diospa contranpiraj kashajtinchej, Dios kikin Churinpa wañuyninnejta 
paywan allinyachiwarqanchej. Jina chayqa, astawanraj ari Dioswan 
allinyachisqaña kaspa, Cristo kawsashasqanrayku qhespichisqapuni 
kasunchej. 

11Mana chayllachu. Astawanqa Tukuyta Kamachej Jesucristonejta Dioswan 
allinpi kawsakunaman churasqa kasqanchejmanta kusikullanchejtaj, 
imaraykuchus paynejtamin Dioswan allinyachisqa kanchej. 

Adanwan, Jesucristowan 

12Maypachachus Adán juchallerqa, chaypacha jucha kay pachaman 
yaykumorqa. Adanpa juchallisqantaj wañuyta rikhuricherqa. Ajinamanta 
tukuy wañunanchej tiyan, tukuy juchallisqanchejrayku. 

13Manaraj Dios kamachisqankunata runaman yachachishajtin, runakuna ñapis 
juchalliyta yacharqankuña. Jinapis kamachisqakuna manaraj churasqachu 
kashajtin, runaqa juchallisqanmanta mana juchachasqachu karqa. 

14Chaywanpis Adanmanta, Moisés kawsarqa chaykama, tukuy wañorqanku, 
mana Adán jina Diospa kamachisqanta p'akispa juchallishajtinkupis. Adanrí, 
pichus jamunan karqa, chaypa rijch'aynillanmin karqa. 

15Chaywanpis Dios qhasilla k'acha yanapayninta qowasqanchejqa aswanraj, 
Adán juchallisqanrayku imatachus tarinchej, chaymanta nisqaqa. Uj runa 
juchallisqanrayku ashkha wañorqanku. Jesucristonejtarí Diosqa qhasilla k'acha 
yanapayninta qowanchej, chaytaj aswanmin, ashkha runaj allinninpajtaj. 

16Diospa qowasqanchej qhasilla k'acha yanapaynenqa mana Adanpa 
juchallikusqan jinachu. Adanpa juchallisqanqa ashkha runakuna juchachasqa 
kanankupaj ruwarqa. Diospa qhasilla k'acha yanapayninrí Diospa ñawpaqenpi 
cheqan runapaj qhawasqa kananchejpaj ruwawanchej, may chhika juchamanta 
juchachasqa kajtinchejpis. 

17Uj runaj juchanraykulla wañuy atiyniyoj karqa. Jesucristoj ruwasqanrí aswan 
atiyniyojmin. Chayrayku tukuy pikunachus uj runarayku Diospa qhasilla k'acha 
yanapayninta, chantá cheqan kaynintawan ashkhamanta jap'ejkunaqa wiñay 
kawsayniyoj kasunchej. Chay runataj Jesucristomin. 

18Ajinaqa uj runaj juchanraykulla tukuy runakuna juchachasqa karqanchej. 
Jesucristoj cheqan kajta ruwasqanrí tukuy runata Dioswan allinyachiwanchej, 
mosoj kawsaytataj qowanchej. 

19Uj runa mana kasukusqanrayku tukuy runakuna juchayoj rikhurerqanchej. 
Ajinallatataj uj runa kasukusqanrayku ashkha cheqan runapaj qhawasqa 
kasunchej. 

20Diospa kamachisqan churasqa karqa, runa reparananpaj juchan imayna 
millaypunichus kasqanta. Chaywanpis runa astawan juchallejtin, Diospa 
qhasilla k'acha yanapaynin astawanrajpuni karqa. 

21Ajinaqa jucha atiyniyoj karqa tukuy runakuna wañuyta rejsinankupaj. 
Ajinallataj kunanqa Diospa qhasilla k'acha yanapayninpis atiyniyojllataj, runa 
Diospa ñawpaqenpi cheqanpaj qhawasqa kananpaj. Chantá Jesucristonejta 
Dioswan allinyachisqa kasqanchejrayku noqanchej wiñay kawsayta jap'inchej. 

Romanos 6 

Juchaj atiyninmanta kacharichisqa kanchej 

1Jina kajtenqa, ima nisuntajri? Juchallillasunpunichu Diosqa qhasilla k'acha 
yanapayninta astawan rikuchinawanchejpaj? 

2Ni imarayku. Noqanchej juchallinapaj wañorqanchejña. Jinaqa, imaynatataj 
juchallispallapuni purisunri? 

3Chayrí, manachu yachankichej bautismonejta Cristo Jesusman ujchasqa 
kaspa, wañuyninpipis paywan ujchasqallataj kasqanchejta? 

4Bautismonejta Cristowan khuska wañorqanchej, jinataj paywan khuska 
p'ampasqa karqanchej. Chantá imaynatachus Tata Dios jatun atiyninwan 
Cristota wañusqamanta kawsaricherqa, ajinallatataj kunan noqanchejpis 
mosoj kawsaypi kawsayta atinchej. 

5Imaynatachus Cristoj wañuyninpi paywan ujchasqa karqanchej, ajinallatataj 
pay jina kawsarichisqa kasunchej. 

6Yachanchej jina, ñawpajta pichus karqanchej, chayqa Cristowan khuska 
chakatasqa kashan, juchalliyllata munaj kayninchej amaña atiyniyoj kananpaj. 
Chayrayku manaña juchaj wata runanchu kanchej. 

7Cristowan khuska wañusqanchejrayku, juchaj atiyninmanta kacharichisqa 
kanchej. 

8Ajinaqa, Cristowanchus wañorqanchej chayqa, yachanchej paywan khuska 
kawsanallanchejtataj. 

9Noqanchej yachallanchejtaj Cristoqa wañusqamanta kawsarichisqa kasqanta, 
manaña ujtawan wañunanpaj. Chayrayku wañoyqa paypaj manaña 
atiyniyojchu. 

10Cristo wañuspaqa, uj kutillata wiñaypaj wañorqa, juchaj atiyninta 
p'akinanpaj. Kunan kawsasparí, Diospa munaynillantaña ruwananpaj kawsan. 

11Ajinallatataj qankunapis juchaj atiyninpaj wañusqa kasqaykichejta 
qhawakuychej, Jesucristonejtataj Diospa munaynillantaña ruwaspa 
kawsashasqaykichejta. 

12Chayrayku amaña saqeychejchu juchaqa qankunata munayninta 
ruwachinanta, nillataj sonqoykichejpa millay munayninta kasuychejchu. 

13Amallataj ukhuykichejta juchalliyta munanaman jaywaychejchu, millay kajta 
ruwanaykichejpaj. Aswanpis wañusqamanta kawsarimusqa kaspa, qankuna 
ukhuykichejta Diosman jaywaychej, cheqan kajta ruwanaykichejpaj. 

14Juchaqa manaña patronniykichejchu munasqanta ruwachisunaykichejpajqa, 
imaraykuchus manaña Moisespa kamachisqankunaman jinachu kawsankichej, 
manachayqa Diospa qhasilla k'acha yanapayninman jina. 

Cheqan kajta ruwanapaj wata runa 

15Ichapis pi ninman: Diospa qhasilla k'acha yanapaynenqa Moisespa 
kamachisqanmanta kacharichiwanchejña. Chayrayku juchallispallapuni 
puriyta atinchej, nispa. Chayqa manapuni atikunmanchu. 

16Manachu yachankichej pichus uj runata kasullanpuni chayqa, chay runaj wata 
runanman tukupusqanta? Ajinaqa, sichus juchata kasunkichej chayqa, juchaj 
wata runan kankichej, jina kaspataj, wañuyllata tarinkichej. Diosta kasuspa 
purinkichej chayrí, cheqan kajta ruwanaykichejpaj kawsankichej. 

17Ñawpajta juchaj wata runan karqankichej. Kunantajrí, Diosta pachis ninachej, 
imaraykuchus tukuy sonqowan imatachus yachachisqaykuta 
kasukushankichej. 

18Kunantaj qankuna juchaj wata runan kanamanta kacharichisqaña kaspa, 
cheqan kajta ruwanapaj wata runaman tukunkichej. 

19Qankuna mana usqhayllata entiendesqaykichejrayku, noqa wata runamanta 
rijch'anachinawan parlarqaykichej. Qankunaqa ñawpajta ukhuykichejta 
jaywarqankichej millay kajta, jinataj ch'ichi kajta ruwanapaj, ajinamantataj 
juchaj wata runan karqankichej. Kunanrí cheqan kajta ruwaspa 
kawsanaykichejpaj Diosman wata runa jina jaywaykukuychej, ajinamanta 
payllapajña llimphuta kawsanaykichejpaj. 

20Juchaj wata runan kashasparaj, Diospa munasqanman jina kawsanamanta 
mana llakikorqankichejchu. 

21Ajinata purisqaykichejrayku, imatataj tarerqankichejri? Manachu millay 
kajta ruwasqaykichejmanta kunan p'enqakushankichej? Chaykunataj 
pusashasorqachej wiñay wiñaypaj Diosmanta karunchasqa kanaykichejpaj. 

22Kunantajrí, juchaj wata runan kanamanta kacharichisqaña kaspa, Diospa 
wata runan kanaykichejpaj yaykupunkichej. Chaytaj qankunapaj arí sumaj, 
imajtinchus llimphu kawsayta tarinkichej, chaymantataj wiñay kawsayta 
jap'inkichej. 

23Juchaqa pagota jina wañuyta qon. Diostajrí Tukuyta Kamachej Jesucristonejta 
wiñay kawsayta qhasilla qon. 

Romanos 7 

Casarakuymanta rijch'anachina 

1Kunanqa Moisespa kamachisqanta yachajkunaman parlani. Wawqe panakuna, 
qankuna yachankichej, kamachisqata kasuna kasqanta kawsananchejkamalla. 

2Kamachisqaj nisqanman jina, qosayoj warmeqa qosan kawsanankamalla 
warmin kanan tiyan. Qosan wañupojtinrí, kamachisqallataj nin chay warmeqa 
manaña qosanpa makinpichu kasqanta. 

3Chayrayku sichus qosan kawsashajtin chay warmi waj qhariwan qosanta 
wasanchan chayqa, pay khuchichakuspa, qhenchachakun. Qosan wañupojtinrí, 
kamachisqa nisqanman jina chay warmeqa manaña qosanpa makinpichu. 
Jinaqa sichus waj qhariwan casarakun chayqa, mana khuchichakunchu. 

4Ajinallatataj qankunapis, wawqe panaykuna, maypachachus Cristowan 
wañorqankichej chaypacha, manaña Moisespa kamachisqanpa atiyninpichu 
kankichej. Kunanrí pichus wañusqamanta kawsarichisqa karqa, chayman 
ujchasqa kankichej. Ajinamanta Diospaj allin imakunata ruwayta atinchej. 

5Maypachachus juchallinaman aysaj sonqonchejpa munasqanta kasuspa 
kawsarqanchej chaypacha, juchalliyta munana noqanchejpi llank'arqa. 
Jinapitaj Moisespa kamachisqan mana allin kajta ruway munanata astawan 

rijch'aricherqa. Chayta kasusqanchejraykutaj Diosmanta wiñaypaj 
karunchasqa kanata tarerqanchej. 

6Kunanrí, Moisespa kamachisqanmanta kacharichisqaña kanchej, imajtinchus 
chay kamachisqapaj wañunchejña, jinataj manaña kamachisqaj makinpichu 
kanchej. Ajinamanta manaña chay ñawpa kamachisqaj nisqanman jinachu 
Diospa munayninta ruwanchej, manachayqa chayta waj jinamanta ruwanchej, 
Santo Espirituta kasuspa. 

Diospa kamachisqanqa juchasapa kasqanchejta sut'inchan 

7Jinaqa, nisunmanchu Moisespa kamachisqan mana allinchu kasqanta runapi 
mana allin ruway munanata rijch'arichisqanrayku? Ni imarayku. Manachus 
Moisespa kamachisqan kanman karqa chayqa, imachus jucha kasqanta mana 
yachaymanchu karqa. Nisunman: Manachus kamachisqa ninman karqa: Ama 
wajpa tiyapuyninta munapayankichu nispa chayqa, mana yachaymanchu karqa 
wajpa kapuyninta munapayay mana allinchu kasqanta. 

8Jucharí chay kamachisqamanta valekuspa, tukuy imaymana munapayayta 
noqapi rijch'aricherqa, imaraykuchus kamachisqa mana kajtenqa, jucha mana 
atiyniyojchu kanman. 

9Ñawpajta kawsaj kani Moisespa kamachisqan imatachus kamachiwasqanta 
mana yachaspalla. Chaywanpis maypachachus mana munapayanamanta 
kamachisqanta yacharqani chaypacha, juchalliyta munana noqapi rijch'arerqa. 
Chayraykutaj Diospa ñawpaqenpi wañusqa jina rikhurerqani. 

10Chay kamachisqaqa kawsayta qonawan karqa. Chaywanpis chaynejta noqaqa 
Diospa ñawpaqenpi wañusqa jina rikhurerqani. 

11Chayqa ajina, imaraykuchus jucha kamachisqamanta valekuspa, 
q'otiyawarqa, chay kamachisqanejtataj jucha wañuchiwarqa. 

12Chayrayku nisunman kamachisqakuna Diospa qosqan kasqanrayku may 
llimphu kasqanta, cheqan, jinataj allin. 

13Chantá, chay jina sumaj kamachisqachu noqata wañuchiwarqa? Ni imarayku. 
Aswanpis juchamin allin kajmanta valekuspa, wañuchiwarqa. Ajinaqa Dios 
kamachisqankunanejta rikuchiwanchej juchaqa imayna millaypunichus 
kasqanta. 

14Yachanchej kamachisqaqa Diospa churasqan kasqanta. Noqarí runalla kaspa, 
juchallinaman aysaj sonqoypa munayninwan atipachikuni. Ajinamanta juchaj 
wata runan kanaypaj vendesqa jina kani. 

15Ajinaqa, imatachus ruwasqayta mana yachanichu, imaraykuchus allin kajta 
ruwayta munaspapis, mana chayta ruwanichu. Aswanpis imatachus chejnini, 
chayta ruwani. 

16Noqa yachani imatachus ruwasqayqa mana allinchu kasqanta. Jinapi sichus 
mana allin kajta ruwani chayqa, yachayta qoshani kamachisqaqa allin 
kasqanmanta. 

17Jinaqa mana noqachu chay mana allin kajta ruwani, manachayqa noqapi 
kashan, chay juchalliyta munanamin chayta ruwan. 

18Yachani noqapi, juchallinaman aysasqa sonqoypi allin kaj mana kasqanta, 
imaraykuchus allin kajta ruwayta munani chaypis, mana atinichu. 

19Allin kajta ruwayta munasqayta mana ruwanichu. Aswanpis mana allin kajta 
mana ruwayta munaspapis, chaytapuni ruwani. 

20Ajinaqa sichus mana munasqayta ruwani chayqa, mana noqachu chayta 
ruwani. Aswanpis juchalliyta munana noqapi kashan, chaymin chayta ruwan. 

21Ajinaqa kayta reparani: Allin kajta ruwayta munani chaypis, mana allin 
kajllata ruwani. 

22Sonqoypeqa noqa Diospa kamachisqanta munakuni. 

23Chaywanpis sonqoy ukhupi waj atiy kasqanta reparani, chaytaj yuyayniywan 
maqanakushan. Chay ateyqa noqapiraj kashan, chaytaj juchaj wata runanman 
tukuchiwan. 

24Ay, imanallasajtaj? Pitaj juchaj makinpi, jinataj wañuypa atiyninpi 
kawsanamanta kacharichiwanqari? 

25Diosta pachis nini, imaraykuchus paymin Tukuyta Kamachej Jesucristonejta 
kacharichiwan. Ajinaqa kayta reparani: Yuyayniywanqa noqa Diospa 
kamachisqanta kasuspa kawsayta munani. Chaywanpis juchallinaman aysasqa 
sonqoyrayku juchaj wata runan kani. 

Romanos 8 

Diospa Espiritunta kasuspa kawsana 

1Chayrayku pikunachus Cristo Jesusman ujchasqa kajkunaqa manaña ni 
imamanta juchachasqachu kasunchej. 

2Jinallataj qankuna Cristoman ujchasqa kasqaykichejrayku kawsayta qoj Santo 
Espíritu jatun atiyninwan juchaj atiyninmanta, chantá wañuypa atiyninmanta 
ima kacharichisorqachej. 

3Imatachus Moisespa kamachisqan mana ruwayta aterqachu runa pisi 
kallpayoj kasqanrayku, chayta Dios ruwarqa. Chaypaj payqa Churinta 
kachamorqa juchallej runaman rijch'akojta, juchanchejrayku wañunanpaj. 
Ajinamanta paynejta Diosqa noqanchejpi juchaj atiyninta chinkacherqa. 

4Ajinata ruwarqa, noqanchej amaña juchallinaman aysaj sonqonchejpa 
munasqanman jina kawsananchejpaj, manachayqa Moisespa kamachisqanpa 
cheqan mañasqanta junt'ayta atinanchejpaj, Santo Espíritoj yanapasqanwan. 

5Juchallinaman aysaj sonqonkoj munasqanman jina purejkunaqa chay 
sonqonkoj munasqanta ruwanallapi yuyanku. Santo Espirituta kasuspa 
purejkunarí, Santo Espíritoj munasqallanta ruwanapi yuyanku. 

6Ajinaqa, sichus juchallinaman aysasqa sonqoj munasqanwan 
apachikusunman chayqa, wañuyllata tarisunchej. Santo Espíritoj munasqanta 
ruwanapi yuyasun chayrí wiñay kawsayniyoj, chantá sonqo tiyaykusqa 
kasunchej. 

7Pikunachus juchallinaman aysaj sonqonkoj munasqanta kasojkunaqa Diospa 
contranpi kashanku, imaraykuchus Diospa kamachisqanta mana kasuyta 
munankuchu nitaj kasuyta atinkuchu. 

8Chayrayku, pikunachus juchallinaman aysaj sonqonkoj munasqanman jina 
purejkunaqa mana Diospa munasqanta ruwayta atinkuchu. 

9Qankunarí manaña juchallinaman aysaj sonqoykichejpa munasqanta 
kasuspachu purinkichej. Manachayqa Santo Espíritoj kamachiyninpi 
purinkichej, Diospa Espiritunchus qankunapi kawsashan 
chayqa. Mayqenpichus Cristoj Espíritun mana kanchu chayqa, chay runa mana 
Cristojtachu. 

10Cristo qankunapi tiyakun. Jinaqa ukhuykichej jucharayku wañonqa chaypis, 
Santo Espíritu kawsayta qosonqachej, imajtinchus qankuna Diosnejta cheqan 
runapaj qhawasqaña kankichej. 

11Ajinaqa pichus wañusqamanta Jesusta kawsarichej Diospa Espíritun 
qankunapi tiyakushan. Chayrayku imaynatachus Tata Dios Cristo Jesusta 
wañusqakunamanta kawsaricherqa, ajinallatataj Diosqa Espiritunnejta wañoj 
ukhuykichejtapis kawsarichillanqataj. 

12Chayrayku wawqe panakuna, manaña kawsananchejchu tiyan juchallinaman 
aysaj sonqonchejpa munasqanman jinaqa. 

13Sichus qankuna juchallinaman aysaj sonqoykichejpa munasqanman jinachus 
kawsankichej chayqa, wañunkichej. Sitajchus Santo Espiritunejta 
juchallinaman aysaj sonqoj munasqanta wañuchinkichej chayrí, kawsankichej. 

14Ajinaqa pikunachus Diospa Espiritunta kasuspa purejkunaqa Diospa 
wawankuna kanku. 

15Diosqa mana wata runa kay sonqotachu qankunaman qosorqachej, ujtawan 
manchasqalla kanaykichejpaj. Aswanpis Diosqa Espiritunta qosorqachej, 

paypa wawankuna kanaykichejpaj. Chayrayku chay Espiritunejta Diosman 
qayllaykunchej: Tatáy, Tatitáy, nispa. 

16Chantá Diospa Espíritun espiritunchejwan ujchakun, Diospa wawanpuni 
kasqanchejta sut'ita willanawanchejpaj. 

17Ajinaqa Diospa wawankuna kaspa, noqanchej Cristowan khuska paymanta 
chayaqeta jap'isunchej. Sichus Cristowan khuska ñak'arinchej chayqa, paywan 
khuskallataj jatunchasqa kasunchej. 

18Chaywanpis kunan ñak'arisqanchejqa mana ninakunchu Diospa 
jatunchasqan kananchejwan, mayqentachus pay jamoj p'unchaypi 
rikuchiwasunchej, chaywan. 

19Chayrayku Diospa ruwasqan kaj chhika imata jina suyashan mayk'ajchus 
Dios rikuchinanta, pikunachus cheqapuni wawankuna kanku, chaykunata. 

20Chayqa ajina, imaraykuchus kay pachapi kaj chhika manakajman tukuchisqa 
karqa, chaytaj mana payllamantachu, manachayqa Dios munasqanrayku. Ajina 
kashajtinpis, imata suyana kanraj. 

21Chaypacha Diospa tukuy ruwasqan ismuypa atiyninmanta kacharichisqa 
kanqa, Diospa kacharichisqa wawankunawan khuska jatun kusiypi kananpaj. 

22Yachanchej jina, kunankama Diospa tukuy ruwasqan ñak'arispa ayqoshan, 
onqokoj warmi jina. 

23Mana chayllachu, noqanchej Santo Espirituta señata jina jap'ejkunapis 
sonqonchejpi ayqollashanchejtaj. Jinallataj suyashanchej Dios imapajchus 
wawankunapaj rejsikapuwarqanchej, chayta jap'iyta. Chaypacha ukhunchejpis 
kacharichisqallataj kanqa. 

24Chayta suyananchejpaj qhespichisqa karqanchej. Sichus imatachus 
suyashasqanchej tiyapuwasunmanña chayqa, imapajñataj suyasunmanri? 

25Chaywanpis imatachus suyashanchej, sichus chayta mana rikunchejrajchu 
chayqa, pacienciawan suyananchej tiyan. 

26Ajinallataj Santo Espiritupis pisi kallpa kayninchejpi yanapawanchej. 
Noqanchejqa Dioswan parlarikuspa imatachus mañakunanchejta mana 
yachanchejchu. Santo Espiriturí mana niy atina simiwan ayqospa, 
noqanchejpaj mañapuwanchej. 

27Chantá sonqonchejta rejsej Dios yachan imachus Santo Espíritoj yuyaynin 
kasqanta, imaraykuchus Santo Espiritoqa Diospa munasqanman jina 
ajllakusqankunapaj mañapun. 

Diosmantaqa mana imapis t'aqayta atiwasunmanchu 

28Yachanchej Diosqa payta munakojkunaj allinninkupaj tukuy imata 
wakichisqanta, pikunatachus pay wajyarqa munasqanman jina, chaykunapaj. 

29Pikunatachus Dios ñawpajmantapacha rejserqa, chaykunata pay qallariypi 
churarqa Churin jina kanankupaj, ajinapi Churenqa ashkha wawqekuna ukhupi 
kuraj kaj kananpaj. 

30Pikunatachus qallariypi ajllarqa, chaykunata wajyarqa. Chay 
wajyasqankunatataj cheqan runapaj qhawarqa, ajinata qhawaspataj, jatun 
kayninwan paykunata jatuncharqa. 

31Astawan ima nisunmantajri? Sichus Dios noqanchejman kutisqa kashan 
chayqa, mana pipis contranchejpi sayaykuyta atiwasunmanchu. 

32Diosqa uj k'ata Churinta mana mich'akuspa qorqa tukuyninchejrayku 
wañunanpaj. Ajina chayqa, manachu Churinwan khuskata tukuy imatawan 
qowasunmanri? 

33Jina kajtenqa, pitaj Diospa ajllakusqankunata ch'ataykuwasunmanri?  Ni pi, 
imaraykuchus Diospuni cheqan runapaj qhawawanchej. 

34Chantá, pitaj juchachawasunmanri? Ni pi, imaraykuchus Cristo 
noqanchejrayku wañorqaña, wañusqamantapis kawsarimporqa, kunantaj 
Diospa pañanpi kaspa noqanchejrayku mañapushawanchej. 

35Imapis Cristota jark'anmanchu amaña pay munakunawanchejpaj? Mana ni 
imapis. Ichapis ñak'arichisqa kasunman, llakisqachus, chayrí 
qhatiykachasqachus. Ichapis mikhunamanta, p'achamantapis pisichikuspa 
kasunman. Manachayrí wañuy patapi kasunman, chayrí wañuchisqa 
kananchejpaj qhawasqa. Ajina kashaspa, nisunmanchu Cristo manaña 
munakuwasqanchejta? 

36Diospa Qhelqachisqanpi nin: Qanrayku sapa p'unchay wañuy patapi 
kashayku, ñak'anapaj oveja jina qhawasqa, nispa. 

37Chaywanpis chay jina llakiykunapi kashaspapis, sut'ita yachanchej 
munakuwajninchej Jesucristonejta atipananchejtapuni. 

38Noqa sut'ita yachani mana imapis Dios munakuwasqanchejmanta 
t'aqanawanchejta: Ni wañuy, ni kawsaypis, ni angelkuna, ni kurajkuna, nitaj 
atiyniyojkunapis, ni kaypi kaj, ni jamoj kajpis. 

39Nillataj patapi kaj atiyniyojkuna, ni ukhu pachamanta kajkunapis, nitaj 
Diospa ima ruwasqan kajpis Dios munakuwasqanchejmanta t'aqayta 
atiwasunmanchu, mayqentachus Diosqa Tukuyta Kamachej Cristonejta 
rikuchiwarqanchej, chaymanta. 

Romanos 9 

Diosqa israelitakunata ajllakorqa 

1Noqa Jesucristopi atinikusqayrayku cheqa kajta parlashani, manataj 
llullakushanichu. Sonqoypis Santo Espirituman jina nillantaj cheqanta 
parlasqayta. 

2Noqaqa sinch'ita llakikuni, sonqoypitaj mana tukukoj nanay tiyan. 

3Noqa kikiy munayman maldicisqa kayta, Cristomanta t'aqasqa kayta ima, 
aylluyta munakuspa paykunata yanapanayrayku, pikunachus ayllu masiy 
kanku, chaykunata. 

4Paykuna israelitakuna kanku, pikunatachus Diosqa wawankunapaj 
rejsikaporqa, paykunamantaj jatun kayninta rikucherqa, chaykuna. Jinallataj 
paykunawan tratota ruwarqa, qollarqataj kamachisqankunata, jinallataj 
imaynatachus payta yupaychanata yachacherqa. Chantá ashkha imakunatapis 
qonanta nillarqataj. 

5Jinallataj paykuna ñawpa tataykukunaj mirayninmanta kanku, chay 
miraymantataj Cristo jamorqa. Payqa tukuy ima kaj chhikata kamachej Dios, 
chayraykutaj wiñay wiñaypaj yupaychasqa kachun. Ajina kachun. 

6Ajinata nispa, mana nishanichu Dios nisqanta mana junt'asqanta. Manachayqa 
pay wakin israelitakunawan nisqanta junt'an. Chaywanpis mana Israel 
miraymanta tukuy kajkunachu cheqapuni Diospa ayllunmanta kanku. 

7Abrahampa mirayninmantaqa mana tukuychu Abrahampa wawankunapaj 
qhawasqa karqanku. Aswanpis Diosqa Abrahamta nisqa: Mirayniykeqa 
Isaacnejllata kanqa, nispa. 

8Chay niyta munan Abrahampa mirayninmanta kajkuna mana tukuypunichu 
Diospa wawankuna kasqankuta. Manachayqa Abrahampa wawankuna kanku, 
pikunachus Diospa nisqanman jina paqarejkunalla. 

9Chayqa ajina, imajtinchus Dios nisqa: Kunanta jina kutimusaj, chaypachataj 
warmiyki qhari wawayoj kanqa, nispa. 

10Chay wawarí ñawpa tatanchej Isaac karqa. Chantá paypaj warmin Rebecaqa 
iskay wawayoj karqa. 

11-12Chay wawakuna manaraj paqarishajtinku, manarajtaj allin kajtapis, chayrí 
mana allin kajtapis ruwashajtinku, Diosqa Rebecata nisqa: Kuraj kajqa sullk'a 
kajpa kamachisqanta ruwanqa, nispa. Ajina karqa Diospa wakichisqan 
junt'akunanpaj. Chaytaj mana runaj ruwasqanraykuchu karqa, aswanpis 
pichus wajyajpa munasqanrayku. 

13Diospa Qhelqachisqanpi ajinata nin: Jacobta munakorqani, Esautatajrí 
chejnerqani, nispa. 

14Chantá ajinata nisqanrayku, ima nisuntajri? Diosqa mana allintachu ruwan, 
nisunchu? Manapuni. 

15Chaymanta sut'inchaspa, Diosqa Moisesta nerqa: Pitachus noqa khuyakuyta 
munani, chaymanta khuyakusaj. Jinallataj khuyakuspa yanapasaj pitachus 
munasqayta, nispa. 

16Ajinaqa Dios runata ajllakun, mana chay runa ajllasqa kayta 
munasqanraykuchu, nitaj imata ruwasqanraykuchu, manachayqa Dios 
paymanta khuyarikusqanraykulla. 

17Diospa Qhelqachisqanpi nillantaj, Dios imatachus faraonta nisqanta: Noqa 
qanta kuraj kamachejta jina churarqayki, qannejta atiyniyoj kasqayta 
rikuchinaypaj, tukuy runataj noqa pichus kasqayta yachanankupaj, nispa. 

18Ajinamanta yachanchej Diosqa pimantachus khuyakuyta munan, chaymanta 
khuyakusqanta. Jinallataj pejpa sonqontachá rumiyachiyta munan, chaypa 
sonqonta rumiyachin. 

19Jina kajtenqa, ichapis qan niwankiman: Ajina chayqa, imaraykutaj Dios 
runata juchachanman mana kasusqanmantari? Manachu paykunaqa Diospa 
munasqanta ruwasharqanku? nispa. 

20Qanrí, runalla kaspa, pitaj kanki Dioswan churanakunaykipajri? T'uru 
mankaqa pichus ruwajta ninmanchu: Imapaj ajinata ruwawarqanki? nispa? 

21Chayrí, t'uru mankata ruwajqa manachu atinman chay t'urullamantataj 
mankata ruwayta jatun p'unchayllapi oqharinapaj, ujtataj sapa p'unchay 
oqharinapaj? 

22Ajinallatataj Diosqa phiñakuyninta, atiynintawan rikuchiyta atinman karqa. 
Chaywanpis pay pacienciakorqa, pikunaj patankumanchus phiñakuynin 
urmanan kasharqa chaykunawan, paykuna chinkachisqa kanankupaj churasqa 
kashajtinkupis. 

23Ajinata ruwarqa jatun kayninpa qhapaj kayninta noqanchejnejta 
rikuchinanpaj. Pay khuyarikuwarqanchej, jinataj ñawpajmantapachaña 
churawarqanchej janaj pacha k'anchayninpi paywan kananchejpaj. 

24Noqanchej chay ajllakusqan ukhumanta kashanchej, wakin judiokunamanta, 
wakintaj mana judío kajkuna ukhumanta. 

25Diospis paymanta sut'inchaj Oseasnejta ajinata nillarqataj: Pikunachus mana 
aylluychu karqanku, chaykunata: Aylluy kankichej, nispa nisaj. Ñawpajta mana 
munakusqay ayllutapis munakusaj, nispa. 

26May cheqapichus Dios paykunata nerqa: Qankunaqa mana aylluychu 
kankichej, nispa, chayllapitaj nenqa: Kunanqa wiñay kawsaj Diospa 
wawankuna kankichej, nispa. 

27Israelitakunamanta parlaspa, Isaiaspis nillarqataj: Israelitakunaj 
mirayninchus mama qochapi t'iyu jina kanman chaypis, chaykunamanta pisilla 
qhespichisqa kanqanku. 

28Chayqa ajina, imaraykuchus Tukuyta Kamachej Dios usqhayllata tukuy 
runata juzgaspa, ruwasqankuman jina jasut'enqa, nispa. 

29Diosmanta sut'inchaj Isaías waj kutipi nillarqataj: Manachus Tukuy Atiyniyoj 
Tukuyta Kamachej Dios mirayninchejmanta wakillantapis saqewasunmanchu 
karqa chayqa, noqanchej Sodoma, chantá Gomorra llajtayojkuna jina 
tukuchisqa kasunman karqa, nispa. 

Israelitakuna Diospa nisqanta mana jap'ikorqankuchu 

30Jinaqa, ima nisuntajri? Mana judío kajkuna Diospa kamachisqanta mana 
ruwarqankuchu chaypis, cheqan runapaj qhawasqa kayta tarerqanku. Chaytaj 
ajina karqa Jesucristopi atinikusqankurayku. 

31Israelitakunaqa kamachisqata junt'anankupaj atisqankuta ruwarqanku, 
Diospa ñawpaqenpi cheqan runapaj qhawasqa kanankupaj. Chaywanpis 
manapuni cheqanpaj qhawasqa kayta tarerqankuchu. 

32Imarayku? Imaraykuchus paykuna ruwasqankunejta cheqanpaj qhawasqa 
kayta mask'arqanku, manataj Diospi atinikusqankuraykuchu. Chayrayku 
Cristoqa paykunapaj misk'ana rumi jina karqa. 

33Diospa Qhelqachisqanpi nin: Noqaqa Sionpi uj rumita churani, chaypi 
misk'aspa urmanankupaj. Chaywanpis tukuy pichus paypi atinikojqa mana 
ch'awkiyasqachu kanqa, nispa. 

Romanos 10 

1Wawqe panakuna, noqa tukuy sonqo munani, jinataj Dioswan parlarikuspa 
mañakuni israelitakuna qhespichisqa kanankupaj. 

2Kayta sut'ita yachani: Paykuna tukuy sonqo Diosta kasuyta munanku. 
Chaywanpis imaynatachus Diosta kasunata mana yachankuchu. 

3Manallataj yachankuchu Diosqa imaynatachus runata cheqanpaj 
qhawasqanta. Manachayqa paykuna yuyasqankuman jinalla cheqanpaj 
qhawasqa kayta mask'arqanku. Ajinamanta imatachus Dios wakicherqa 
cheqan runapaj qhawasqa kananchejpaj, chayta qhesacharqanku. 

4Chaywanpis kamachisqakunata imapajchus Dios churarqa, chayta Cristo 
junt'anña, ajinamanta Cristopi tukuy atinikojkuna Diospa ñawpaqenpi cheqan 
runapaj qhawasqa kananchejpaj. 

5Chayrayku Moisés ajinata nerqa, pichus kamachisqanejta cheqanpaj 
qhawasqa kayta munajmanta: Pipis kamachisqata junt'ajqa wiñay kawsayta 
tarenqa, nispa. 

6Jesucristopi atinikuynejta cheqanpaj qhawasqa kanamantarí, ajinata Moisés 
nillarqataj: Ama sonqoykipi ninkichu: Pitaj janaj pachaman 
wicharenqari? nispa. Chay niyta munan Cristo kay pachaman jamunanta 
mañakunanpaj. 

7Amallataj ninkichu: Pitaj ukhu pachaman urayk'onqari? nispa. Chay niyta 
munan Cristo wañusqamanta kawsarinanta mañakunanpaj. 

8Aswanpis Moisés nin: Diospa willayninmanta yachankiña. Chaymanta 
parlanki, sonqoykipitaj jap'ikunki, nispa. Noqaykutaj chay willaytamin 
qankunaman rejsichiyku: Jesucristopi atinikuna tiyan, nispa. 

9Sichus simiykiwan tukuypa uyarinanta rimarinki Jesusqa Tukuyta Kamachej 
Dios kasqanta, sitajchus tukuy sonqo creenki Dios wañusqamanta Jesusta 
kawsarichisqanta chayqa, qhespichisqa kanki. 

10Chayqa ajina, imajtinchus tukuy sonqo Diospi atinikusqaykirayku Diosqa 
cheqan runapaj qhawasunki. Jinallataj simiykiwan Jesús Tukuyta Kamachej 
Dios kasqanta rimarisqaykirayku qhespichisqa kanki. 

11Diospa Qhelqachisqanpi nillantaj: Tukuy pichus paypi atinikojqa mana 
ch'awkiyasqachu kanqa, nispa. 

12Judiokunapis, mana judío kajkunapis uj rejlla kanchej, imaraykuchus Jesusqa 
tukuypata kamachejninchej. Paytaj may jina k'acha kasqanrayku, payman 
tukuy qhaparikojkunata mana mich'akuspa yanapan. 

13Ajinamanta pillapis Tukuyta Kamachej Jesusta Diosninpaj rejsikapojqa 
qhespichisqa kanqa. 

14Chaywanpis mana paypi atinikuspalla, imaynatataj mañakonqanku 
paykunata qhespichinantari? Imaynatataj Jesuspi atinikonqanku, paymanta 
mana uyarispari? Imaynatataj paymanta yachanqanku, paykunaman mana 
pipis willajtinri? 

15Manachus Dios pitapis willajta kachanman chayqa, mana pipis willaj 
rinmanchu. Chayrayku Diospa Qhelqachisqanpi nin: Sumaj willaykunata 
apamuspa, chayamojkunaqa may k'achamin, nispa. 

16Chaywanpis mana tukuychu sumaj willayta jap'ikorqanku. Chayrayku Isaías 
nerqa: Tukuyta Kamachej Dios, pitaj chay willasqaykuta jap'ikorqari? nispa. 

17Ajinaqa runakuna Jesuspi atinikunku, maypachachus Jesucristomanta sumaj 
willayta uyarispa jap'ikunku, chaypacha. 

18Kunanrí tapuni: Manachu israelitakuna Jesucristomanta sumaj willayta 
uyarerqanku? Arí, uyarerqankupuni, imaynatachus Salmos sutiyoj qhelqapi 
nin: Paykunaj willasqankoqa tukuynejman chayarqa, kay pachapi tukuy 
runaman, nispa. 

19Ujtawan tapullanitaj: Manachu chaytaqa israelitakuna entienderqanku? 
Entienderqankupuni ari. Diosqa Moisés kawsasharqa chaypacha, nillarqataj: 
Noqaqa mana kasu ruwana runakunawan envidiachisqaykichej. Mana 
entiendeyta atej runakunawantaj phiñarichisqaykichej, nispa. 

20Isaiaspis Diosmanta parlaspa, sut'ita nillarqataj: Mana mask'awajkuna 
tariwarqanku, noqataj rejsichikorqani noqamanta mana tapukojkunaman, 
nispa. 

21Israelitakunamantarí kay jinata nillantaj: Sapa p'unchay paykunaman 
makiyta jaywarqani, paykunataj mana kasuta ruwawarqankuchu, 
churanakojkuna kasqankurayku, nispa. 

Romanos 11 

Diosqa israelitakunamanta khuyakun 

1Ajina kasqanrayku tapukuni: Diosqa Israel ayllunta qhesachanchu? Manapuni. 
Noqaqa israelita kani, Abrahampa mirayninmanta, Benjamín jatun 
ayllumantataj. 

2Diosqa ayllunta mana qhesachanchu, imaraykuchus ñawpajmantapacha 
paykunata ayllunpaj rejsikaporqa. Manachu yachankichej Diospa 
Qhelqachisqanpi imatachus Eliasmanta nisqanta? Eliasqa Israelpa contranta 
Diosman willakuspa, nisqa: 

3Tukuyta Kamachej Diosníy, qanmanta sut'inchajkunata wañurachinku, 
altarniykikunatapis urmarachinku, jinataj noqallaña kawsashaj qhepakuni. 
Kunanrí noqatañataj wañuchiwayta munashanku, nispa. 

4Chantá, Dios ima nispataj kutichisqari? Qanchis waranqa runakunata noqapaj 
t'aqakuni, pikunachus Baal lantiman mana qonqorikorqankuchu, 
chaykunata, nispa. 

5Ajinallataj kunanpis israelitakunamanta pisilla Diospi atinikuspa kanku. 
Diosrí paykunata qhasilla k'acha yanapayninman jina ajllakorqa. 

6Paykunaqa Diospa qhasilla k'acha yanapayninrayku ajllasqa karqanku, mana 
imata ruwasqankuraykuchu. Manachus jina kanman karqa chayqa, Diospa 
qhasilla k'acha yanapaynenqa manaña qhasillachu kanman. 

7Chay jinaqa israelitakunamanta ashkha Diospa ñawpaqenpi allinpaj 
qhawasqa kayta mask'ashaspapis, mana tarerqankuchu. Chaywanpis 



2270 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

pikunatachus Dios ajllakorqa, chaykunalla chayta tarerqanku. Chay ujkunaj 
sonqonkutaj rumiyachisqa karqa. 

8Diospa Qhelqachisqanpi nin: Diosqa kunan p'unchaykama paykunaj 
yuyayninkuta laqhayacherqa. Chayrayku ñawinkuwan mana rikunkuchu, nitaj 
ninrinkupis uyarinchu, nispa. 

9Davidpis nillantaj: Jatun mikhuyninkupis paykunapaj tojlla jina kachun, ch'ipa 
jinataj urmanankupaj. Misk'anapipis misk'achunku, ruwasqankuman jinataj 
jasut'isqa kachunku. 

10Ñawinkupis laqhayachun mana rikuyta atinankupaj, jinallataj wasankupis 
ñak'arisqankurayku wiñaypaj k'umpuyasqa kachun, nispa. 

Diosqa mana judío kajkunatapis qhespichin 

11Ujtawan tapukuni: Israelitakunaqa misk'aspa, ujtawan mana 
sayarinankupajchu urmarqanku? Manapuni. Manachayqa paykuna Diosta 
mana kasusqankurayku mana judío kajkuna qhespichisqa kanata 
tarerqanku. Ajinata Dios ruwasqanraykutaj, israelitakuna celosakonqanku. 

12Israelitakuna Diosta mana kasusqankoqa wajkunaj allinninkupaj karqa, 
pantasqankutaj mana judío kajkunaj allinninkupaj. Jina chayqa, imayna 
allinrajchus kanqa, maypachachus tukuy judiokuna Dioswan allinyachisqa 
kanqanku, chaypacha. 

13Qankuna mana judío kajkunaman kayta niyta munaykichej. Qankunapaj 
Jesuspa kachan kasqayrayku, Diospaj ruwanaytaqa maypaj qhawani. 

14Ichachus ajinamanta noqa yawar masiykunata qankunawan celosachiyman, 
paykunamanta wakillantapis qhespichisqa kanankupaj yanapanaypaj. 

15Sichus paykuna qhesachasqa kasqankurayku Diosqa tukuy runata 
qhespichiyta munarqa chayqa, judiokuna Diosman kutirikojtinku, imayna 
kusiypunitaj kanqari? Chayqa wañusqamantañapis kawsarimuy jina kanman. 

16Nisunman: Sichus ñawpajta llojsimoj t'anta Diospaj t'aqasqa chayqa, 
tukuynin masapis Diospaj t'aqasqallataj, icharí? Ajinallataj sichus sach'aj 
saphin Diospaj t'aqasqa chayqa, tukuynin thansanpis Diospallatataj. 

17Wakin judiokuna olivo sach'aj thansan jina k'uturasqa karqanku. Qantaj k'ita 
olivo kashaspa, chay k'uturasqaman t'inkisqa karqanki, chaynejta sumaj olivoj 
saphinmanta waqayninwan chay waj judiokunawan khuska kallpachasqa 
kanaykipaj. 

18Kunantajrí ama runaykachaychejchu k'uturasqa thansaman t'inkisqa 
kasqaykichejmanta. Qankuna thansalla kaspa, mana saphitachu 
kawsachinkichej, aswanpis sumaj olivoj saphinmá qankunata 
kawsachisunkichej. 

19Ichapis nishanki: Wakin thansakuna k'uturasqa kasqanku, noqata chay 
olivoman Dios t'inkinawanpaj, nispa. 

20Arí, paykuna Diospi mana atinikusqankurayku k'uturasqa karqanku. Qanrí 
Diospi atinikusqaykirayku chay olivoman t'inkisqa kashanki. Ajinaqa, ama 
runaykachaychu, manachayqa imaynatachus purisqaykita allinta qhawarikuy. 

21Judiokuna sumaj olivoj thansan kashajtinkupis, sichus Dios paykunata 
k'uturarqa chayqa, qantapis k'utusuyta atillanmantaj. 

22Qhaway ari, Dios may jina k'acha kasqanta, jinallataj cuentaman churay 
Diosqa mana imallatapis pasachej kasqanta. Diosqa juchallejkunaj juchankuta 
mana qhawakullarqachu chaypis, qanwan k'acha karqa. Sitajchus qan k'acha 
kasqanmanta jap'ikuspa kawsanki chayqa, Diosqa k'achallapuni kanqa. Mana 
jap'ikunkichu chayrí, qanpis k'utusqallataj kanki. 

23Jinallataj sichus judiokuna Diospi atinikonqanku chayqa, paykunapis olivo 
sach'aman t'inkisqallataj kanqanku, imaraykuchus Diosqa atiyniyoj ujtawan 
paykunata sach'aman t'inkinanpaj. 

24Qanqa mana judío kashaspalla k'ita olivomanta k'utusqa karqanki, sumaj 
olivoman t'inkisqa kanaykipaj. Imaraykutaj chantá judiokuna sumaj olivoj 
thansanmanta kashaspa, chay olivo sach'allamantaj mana ujtawan t'inkisqachu 
kankumanri? 

Diosqa israelitakunata qhespichenqa 

25Wawqe panakuna, munayman imatachus Dios pakasqata jap'isharqa, chay 
yachayta yachanaykichejta, ama may kasqaykichejta yuyakunaykichejpaj. 
Kunan wakin israelitakunaj sonqonku rumiyasqa. Chaywanpis chay kanqa, 
mana judío kajkunamanta pikunachus Diospa ayllunman yaykunanku kashan, 
chaykuna yaykunankukamalla. 

26Chay junt'akojtintaj, tukuy Israel ayllu qhespichisqa kanqa, Diospa 
Qhelqachisqanpi nisqanman jina: Pichus kacharichejqa Sionmanta jamonqa, 
paytaj Jacobpa mirayninmanta millay kajta llimphuchanqa. 

27Chantá kaymin paykunawan ruwasqay trato kanqa, maypachachus 
juchankuta pampachasaj chaypacha, nispa. 

28Israelitakunamanta ashkha Jesucristoj sumaj willayninpa contranpi kanku, 
chaytajrí qankuna mana judiokunaj allinniykichejpaj. Chaywanpis paykuna 
Diospaj may munakusqan ayllunraj kashanku, imajtinchus payqa ñawpa 
tatanku Abrahamta, Isaacta, chantá Jacobta ima ajllakorqa. 

29Imakunatachus Dios qon, chaytaqa mana qhechukapullantajchu. Wajyan 
chaypis, mana iskaychakunchu. 

30Qankuna mana judío kajkuna ñawpajta Diosta mana kasorqankichejchu. 
Kunanrí judiokuna mana kasukusqankurayku Dios qankunamanta 
khuyakusunkichej. 

31Judiokuna mana kasukusqankurayku Dios qankunamanta 
khuyarikusunkichej, aswan qhepanejman judiokunamanta khuyarikunanpaj. 

32Chayqa ajina, imaraykuchus Dios tukuyninchejta mana kasukojkunapaj 
qhawawarqanchej, qhepanejman tukuy runata uj rejllata khuyananpaj. 

33Diospa yachaynin, yuyayniyoj kasqanpis may jina t'ukunamin, mana tupuy 
atina. Jinallataj imatachus nisqan, ruwasqanpis noqanchejpaj mana yachay 
atinamin. 

34Jina chayqa, pitaj Diospa yuyasqanta yachanmanri? Chayrí, pitaj Diosta 
yuyaychayta atinmanri? 

35Chayrí, pitaj imatapis Diosman ñawpajta jaywarqa, chaymanta Dios 
kutichipunanpajri? 

36Tukuy ima Diospa ruwasqanmin, paytaj chay tukuyta sayachin, jinataj tukuy 
imaqa paypajmin. Chayrayku pay wiñay wiñaynintinpaj jatunchasqa kachun. 
Ajina kachun. 

Romanos 12 

Cristota qhatejkunajta imachus ruwananku 

1Ajinaqa wawqe panakuna, Dios khuyakuyninpi qankunata qhespichinanpaj 
imatachus ruwasqanrayku kayta ruwanaykichejta mañakuykichej: Qankuna 
ukhuykichejta Diosman jaywaychej mana Diosman jaywasqa uywa jina 
wañunaykichejpajchu, manachayqa Diospa sonqonta kusichinapaj jina 
llimphuta kawsanaykichejpaj. Ajinata ruwaspamin Diosta tukuy sonqo 
yupaychankichej. 

2Ama Diosman mana kutirikojkunaj yuyasqankuman jinaqa puriychejchu. 
Aswanpis saqeychej Dios yuyayniykichejta mosojyachispa mosoj runaman 
tukuchisunaykichejta. Ajinapi yachankichej qankunapaj Diospa munaynin 
k'acha, sonqonta kusichej, chantá mana pantayniyoj kasqanta. 

3Dios k'acha kayninpi kay ruwanata qowasqanrayku, noqa sapa ujniykichejta 
niykichej: Ama qankuna may sumaj kasqaykichejta yuyakuychejchu. 
Manachayqa sapa uj paymanta maychus kasqallanta yuyachun, imaynatachus 
Dios sapa ujman atiyta qosqanman jina. 

4Nisunman: Ukhunchejpeqa ashkha imanchej tiyan, sapa imajtataj imachus 
ruwananqa sumaj sut'inchasqa. 

5Ajinallataj noqanchejpis ashkha kaspapis, Cristoman ujchasqa uj ukhu jina 
kanchej. Jinallataj sapa ujninchej ujkunawan sumaj ujchasqallataj kanchej. 

6Ajinaqa, Dios qhasilla k'acha yanapayninrayku tukuy imaymana rijch'aj 
ruwanapaj atiykunata qowanchej sapa ujman munasqanman jina. Chayrayku 
sichus pimanpis Diospa nisqanta sut'inchanapaj atiyta qon chayqa, pay Diospi 
atinikusqanman jina sut'inchachun. 

7Sichus pimanpis wajkunata yanaparinapaj atiyta qon chayqa, allinta 
yanapachun. Chayrí sichus pimanpis Diospa nisqanta yachachinapaj atiyta qon 
chayqa, sumajta yachachichun. 

8Sichus pimanpis sonqota oqharinapaj atiyta qon chayqa, chayta sumajta 
ruwachun. Jinallataj sichus pimanpis tiyapuyninmanta jaywarinapaj atiyta qon 
chayqa, mana mich'akuspa yanaparichun. Sichus pimanpis iglesiata 
pusananpaj atiyta qon chayqa, tukuy sonqo imachus ruwananta ruwachun. 
Chantá sichus pimanpis khuyarinapaj atiyta qon chayqa, kusiywan 
khuyarichun. 

9Qankuna wajkunata tukuy sonqo munakuychej, ama simillamantachu. Jinataj 
mana allin kajta chejniychej, allin kajmantataj ch'ipakuychej. 

10Wawqe panakuna jina tukuy sonqo purajmanta munakuychej, ujkuna 
ujkunataj respetanakuychejpuni. 

11Ama qhella kaychejchu, manachayqa k'uchi kaychej. Diospaj imatapis 
ruwaspaqa, tukuy sonqo ruwaychej. 

12Jinallataj Tukuyta Kamachej Jesús kutimunanta suyashaspa, kusikuychej. 
Diosta kasusqaykichejrayku ñak'arispaqa, pacienciakuychej, mana 
sayk'uspataj, Dioswan parlarikuychejpuni. 

13Diospa wawankuna pisichikojtinku, qankuna paykunata yanapaykuychej. 
Karu llajtamanta chayamojkunatapis tukuy sonqo wasiykichejman 
wajyarikuychej.  

14Qankunata qhatiykachajkunata saminchaychej. Jinataj Diosmanta 
paykunapaj mañapuychej, amataj maldiciychejchu. 

15Kusikojkunawan kusikuychej, waqajkunawantaj waqaychej. 

16Ujkuna ujkuna uj sonqolla kaypi kawsakuychej. Amataj jatunchakuychejchu, 
manachayqa pisipaj qhawasqa kajkunawan kawsakuychej. Amallataj 
yachaysapa kasqaykichejta yuyakuychejchu. 

17Ama pimanpis sajramanta sajrallatataj kutichiychejchu. Manachayqa tukuy 
runaj rikunanta allin kajtapuni ruwayta munaychej. 

18Chantá atisqaykichejta ruwaychej tukuywan allinpi kawsakunaykichejpaj. 

19Munasqa wawqe panakuna, ama qankuna kikiykichej vengakuychejchu, 
manachayqa saqeychej Dios millayta ruwajkunata jasut'inanta. Diospa 
Qhelqachisqanpi nin: Tukuyta Kamachej Dios nin: Vengakunaqa noqajta. 
Ruwasqankuman jina jasut'ispa, noqa pagachikusaj, nispa. 

20Chayrayku awqayki yarqhachikojtenqa, mikhunata qoriy. Ch'akichikojtinpis, 
yakuta jaywariy. Ajinata ruwajtiyki, mana allinta ruwasqanmanta 
p'enqakuywan uyanta ni mayman churayta atenqachu. 

21Ama mana allin kajta ruwayta munanawan atipachikuychu, aswanpis mana 
allin kajta allin kajwan atipay. 

Romanos 13 

Kamachejkunata kasukuna 

1Tukuyninchej kamachejkunata kasuna tiyan, imaraykuchus kamachinapaj 
atiytaqa Dios paykunaman qon, paykunataj Diospa churasqan kanku. 

2Ajinaqa, sichus pipis kamachejkunata mana kasunchu chayqa, Diospa 
churasqanta mana kasunchu. Chayrayku mana kasukojkunaqa jasut'isqa 
kanqanku. 

3Chayqa ajina, imaraykuchus kamachejkunaqa mana pikunachus allin kajta 
ruwajkunatachu manchachinankupaj churasqa kanku, manachayqa mana allin 
kajta ruwajkunata. Qan munawajchu kamachejkunaj ñawpaqenpi mana 
manchachikuspa kawsakuyta? Allinta ruwaspa puriy, kamachejtaj qanmanta 
allinta parlanqa. 

4Kamachejqa allinniykipaj Diospa kamachisqanta ruwan. Manatajchus allinta 
ruwanki chayrí, manchachikuy, imaraykuchus kamachejqa mana qhasipajchu 
churasqa. Aswanpis payqa Diospa kamachinmin, mana allinta ruwajta 
jasut'inanpaj. 

5Chayrayku paykunata kasunaqa allinpuni, mana jasut'inanta 
manchachikuspallachu, aswanpis sonqonchej allin kasqanta 
niwasqanchejrayku. 

6Chayraykullataj impuestotapis pagankichej, imaraykuchus kamachejkunaqa 
Diosta kasuspa imachus ruwanankuta junt'ashanku. 

7Jinallataj tukuy manuykichejta junt'aychej: Pimanchus impuesto pagana 
kajtenqa, chayta pagaychej. Waj ima pagana kajtinpis, chaytapis 
pagallaychejtaj. Pitachus kasunaykichej tiyan, payta kasuychej. Pitachus 
jatunpaj qhawanaykichejtapis jatunpaj qhawaychej. 

8Ajinaqa ama pimanpis manuchu kaychej, manachayqa puraj munakunamanta 
manupis kawajchej jina kaychej, imaraykuchus runa masinta munakojqa ñapis 
Moisespa kamachisqanta junt'anña. 

9Chay kamachisqaqa ajinata nin: Ama khuchichakuspa qhenchachakunkichu. 
Ama runata wañuchinkichu. Ama suwakunkichu. Amallataj wajpa kapuyninta 
munapayankichu, nispa. Chaywanpis chay kamachisqakuna jinataj waj 
kamachisqakunapis, Diospa kay kamachisqanta ruwaspa junt'anchej: Runa 
masiykita munakunki qan kikiykita jina, nisqa kamachisqata. 

10Pichus runa masinta munakojqa mana paypa contranta ima mana allin kajta 
ruwanchu. Chayrayku runa masinta munakojqa Moisespa kamachisqanpa 
nisqanta junt'an. 

11Qankuna ajinata ruwaychej, imaraykuchus yachankichej kunan tiempo 
imaynachus kasqanta. Jinallataj rijch'arina, imaraykuchus qhespichisqa 
kananchej junt'akunanqa astawan qayllapiña kashan, Jesucristopi atinikuyta 
qallarerqanchej chay p'unchaymanta. 

12Tutaqa tukukapushanña, qhespichisqa kananchej p'unchaytaj qayllamushan. 
Chayrayku laqhayaypi millay ruwanata ch'ichi p'achapis kanman jina 
lluch'ukuna. Jinaspataj, Supaywan maqanakunanchejpaj Dios qowanchej, chay 
lliphipirishaj p'achatañataj churakuna. 

13Chantá maychus kajta ruwaspa, p'unchaypi purina jinata purinachej, amataj 
imaymana millay machaykunapi, imaymana millay khuchiriyopi, 
churanakuypi, nitaj envidianakuypipis. 

14Aswanpis Tukuyta Kamachej Jesucristo imaynachus kasqanwan p'achawan 
jina p'achallikuychej, amataj yuyaychejchu juchallinaman aysaj 
sonqoykichejpa munayninta ruwayta. 

Romanos 14 

Jesusta qhatej masita mana qhawaranachu 

1Jesucristopi atinikunapi pikunachus manaraj sinch'i sayajkunata qankuna 
allinta jap'iychej, nitaj imatachus yuyasqankumanta siminakuspa 
churanakuychejchu. 

2Wakinkuna yuyanku tukuy imata mikhuyta atillasqankuta. Wakinkunarí, 
Jesuspi atinikunapi manaraj sinch'i sayasqa kasqankurayku q'omerkunallata 
mikhunku. 

3Tukuy imata mikhojqa ama pisipaj qhawachunchu wakin imakunata mana 
mikhojtaqa. Mana mikhojpis nillataj juchachachunchu tukuy imata mikhojtaqa, 
imaraykuchus Diosqa chay runata mana qhesachanchu. 



2276 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

4Qanrí, pitaj kanki wajpa wata runanta juchachanaykipajri? Chay wata runaj 
patronnillan niyta atin allin kasqanta chayrí mana allin kasqantapis. Ajinaqa 
tukuy imata mikhojpis mana mikhojpis sinch'ita sayanqanku, imaraykuchus 
Tukuyta Kamachej Jesucristo atiyniyojmin sinch'ita sayachinanpaj. 

5Ajinallataj wakinkuna yuyanku wakin p'unchayqa waqaychana p'unchay 
kasqanta. Wakinkunataj yuyanku tukuy p'unchaykuna kikillan kasqankuta. 
Ajinaqa sapa uj allinta yachachun imaraykuchus ajinata yuyasqanta. 

6Pichus uj p'unchayta waqaychajqa Tukuyta Kamachej Jesucristota 
jatunchananpaj waqaychan. Pichus tukuy imata mikhojpis Tukuyta Kamachej 
Jesusta jatunchananpaj mikhun, imaraykuchus Diosta pachis nin. Ajinallataj 
pikunachus q'omerkunallata mikhojkunapis Tukuyta Kamachej Jesusta 
jatunchayta munaspa chayllata mikhunku, chaymantataj paykunapis Diosta 
pachis nillankutaj. 

7Noqanchejmanta mana pipis munaynillanta ruwananpajchu kawsan. 
Wañunanchejmantapis Dioslla nenqa mayk'ajchus wañunanchejta. 

8Chayrayku kawsaspaqa, Tukuyta Kamachej Jesusta jatunchananchejpaj 
kawsanchej. Wañuspapis, Tukuyta Kamachej Jesusta jatunchananchejpaj 
wañunchej. Ajina ari, kawsaspapis, wañuspapis Tukuyta Kamachej Jesuspata 
kanchej. 

9Chaypajmin Cristo wañorqa, kawsarimporqataj, wañusqakunajta, 
kawsajkunajtawan Kuraj Kamachejninku kananpaj. 

10Qanrí, imaraykutaj wawqeykita juchachankiri? Chayrí, imaraykutaj 
wawqeykita pisipaj qhawankiri? Kayta ama qonqaychejchu: Tukuyninchej 
Diospa ñawpaqenpi rikhurinanchej kanqa pay juzganawanchejpaj. 

11Diospa Qhelqachisqanpi nin: Tukuyta Kamachej Dios nin: Kawsayniyrayku 
tiluni: Tukuy runakuna ñawpaqeypi qonqorikonqanku, tukuytaj Diospuni 
kasqayta rimarenqanku, nispa. 

12Ajinaqa sapa ujninchej ruwasqanchejmanta Diosman cuentata qonanchej 
kanqa. 

Jesusta qhatej masita mana misk'achinachu 

13Chayrayku amaña ujkuna ujkuna juchachanakunachu. Aswanpis sonqomanta 
munana allinta puriyta ama wawqenchejta misk'achinapaj, nitaj payta 
juchallichinapaj. 

14Tukuyta Kamachej Jesús noqata yachachiwarqa mana ni ima mikhunapis 
Diospa ñawpaqenpi mana allinchu kasqanta. Chaywanpis sichus pipis yuyan, 
imata mikhuna mana allinchu kasqanta chayqa, paypaj mana allinchu. 

15Sichus mikhusqaykirayku wawqeykej sonqon nanachisqa kanman chayqa, 
payta mana munakusqaykimanta yachayta qoshanki. Ama munaychu ari imata 
mikhusqaykirayku wawqeyki Diosta qhatikuyta saqerpapunanta, 
imaraykuchus payraykupis Cristo wañullarqataj. 

16Ajinata ruwanki chayqa, mana pipis juchachasonqachu, imatachus allillan 
kasqanta yuyasqaykita ruwasqaykimanta. 

17Diospa kamachiyninmanta parlaspaqa, mana mikhunamantachu nitaj 
ujyanamantachu parlashanchej, manachayqa cheqanta ruwaspa 
kawsanamanta, sonqo tiyaykuymanta, chantá kusikuymanta ima. Chayta Santo 
Espiritunejta ruwayta atisunchej. 

18Sichus pipis ajinata Cristoj munasqanta ruwan chayqa, Diosta kusichin, 
runakunataj chaytaqa allinpaj qhawanku. 

19Ajinaqa, ujkuna ujkuna allinta kawsakunapaj atisqanchejta ruwana, jinataj 
purajmanta kallpachanakuspa yanapanakuna. 

20Jinaqa imata mikhusqaykirayku ama Diospa ruwasqanta phiriychu. Ama 
qonqaychu tukuy imatapis mikhuyta atillasqanchejta. Chaywanpis mana 
allinchu sichus imatachus mikhusqanchejrayku wajkuna misk'ankuman 
chayqa. 

21Aswan walej aychata mana mikhuna, nitaj vinota ujyana, nillataj imachus 
wawqenchejta misk'achispa juchallichinman chaykunata ruwana. 

22Qan ichapis yuyanki imatachus ruwasqayki walejlla kasqanta. Jinapi 
chaytaqa Diospa ñawpaqenpi sonqollaykipi jap'iy. Kusisqamin kanku 
pikunachus imata ruwasqankurayku sonqonku mana juchachanchu, 
chaykunaqa. 

23Chaywanpis, sichus pipis imatapis iskay sonqolla mikhun chayqa, juchallinña. 
Chayqa ajina, imachus allin, imatajchus mana allinchu kasqanta yachasqanman 
jina mana ruwasqanrayku. Ajinaqa, imatapis iskay sonqolla ruwanaqa 
juchamin. 

Romanos 15 

Wawqe panakunata kallpachanamanta qhawana 

1Jesuspi atinikunapi manaraj sinch'i sayajkunaqa, imatachus ruwanamanta, 
chayrí mana ruwanamanta iskayrayashankuraj. Pikunachus sinch'ita 
sayajkunarí paykunata pacienciawan awantananchej, manataj allinnillanchejta 
mask'anapichu yuyananchej. 

2Tukuyninchej wawqe pananchejta yanapana allin kajta ruwayta 
yachanankupaj. Ajinamanta Diospi astawan atinikunankupaj paykunata 
kallpachasunchej. 

3Cristopis mana paypa allinnillantachu mask'arqa. Diospa Qhelqachisqanpi 
nin: Diosníy, turiyasojkunaj turiyasqankoqa noqaj sonqoytapis 
nanachiwan, nispa. 

4Chay unay qhelqasqa karqa noqanchej yachakunanchejpaj. Diospa chay 
qhelqachisqantaj yanapawanchej pacienciakuspa, sonqochakuspataj 
suyananchejpaj Dios nisqanta junt'anankama. 

5Chayrayku pacienciata, sonqochakuytawan qoj Dios qankunata yanapachun 
tukuywan allinpi kawsakunaykichejpaj, imaynatachus Cristo Jesús ruwarqa, 
ajinata. 

6Ajinamanta tukuyniykichej uj sonqolla, uj simillataj Tukuyta Kamachej 
Jesucristoj Tatan Diosta yupaychaspa, jatunchankichej. 

Jesusmanta sumaj willayqa tukuy runapaj 

7Chayrayku ujkuna ujkunata k'acha sonqowan jap'eqanakuychej, 
imaynatachus Cristopis jap'ikapuwarqanchej, ajinata, chaynejta Dios 
jatunchasqa kananpaj. 

8Kayta niykichej: Cristoqa judiokunata yanapaj jamorqa, Dios imatachus ñawpa 
tatanchejkunaman qonanta nerqa, chayta junt'asqanta rejsichinanpaj. 

9Jinallataj Cristo jamorqa mana judío kajkunapis Diosta yupaychanankupaj 
paykunata khuyakusqanmanta. Diospa Qhelqachisqanpi kay jinata nin: 
Chayrayku mana judiokuna ukhupi yupaychasqayki, sutiykita oqharispataj, 
takisaj, nispa. 

10Ujtawan nillantaj: Mana judiokuna, Diospa ayllunwan khuska 
kusikuychej, nispa. 

11Ujtawanpis nillantaj: Tukuy mana judío kajkuna, Tukuyta Kamachej Diosta 
yupaychaychej, tukuy runataj sutinta jatunchaychej, nispa. 

12Diosmanta sut'inchaj Isaiaspis nillantaj: Yesejpa mirayninmanta uj kuraj 
kamachej sayarenqa. Payqa mana judío kajkunata kamachinanpaj sayarenqa, 
paykunataj paypi atinikuspa allin kajta suyakonqanku, nispa. 

13Qankuna Diospi atinikusqaykichejrayku suyakuyniyoj kankichej. Chayrayku 
Diosmanta mañakuni tukuy kusiywan, sonqo tiyaykuywan ima sonqoykichejta 
junt'achinanta. Ajinamanta Santo Espiritunejta Diospi atinikuspa 
suyakusqaykichejqa astawan astawan kanqa. 

14Wawqe panaykuna, noqa allinta yachani qankunaqa k'acha kaywan, tukuy 
yachaywan ima junt'a kasqaykichejta, qankunapura 
yuyaychanakunaykichejpaj. 

15Chayrayku noqa mana manchachikuspa qhelqamuykichej qankunata 
yuyarichinaypaj imatachus yachankichejña, chaymanta. Diosmin qhasilla 
k'acha yanapayninrayku noqata churawarqa 

16Jesucristoj kamachin jina, paymanta sumaj willayta mana judío kajkunaman 
willaranaypaj. Ajinamanta paykuna Santo Espiritunejta sumaj jaywana jina 
Diospaj t'aqasqa kanqanku. 

17Ajinaqa, Diospa munasqanta ruwashajtiy, Cristo Jesús noqanejta tukuy 
imatachus ruwasqanmanta jatunchakuyta atiyman. 

18Chaywanpis imatachus Cristo noqanejta ruwarqa, chayllamanta parlasaj. 
Cristoqa paymanta willasqaywan, ruwasqaywantaj mana judío kajkunata 
Diosman pusarqa payta kasunankupaj. 

19Jinallataj Santo Espíritoj atiyninwan runaj mana jayk'aj rikusqanta, chantá 
t'ukuna imakunata ima ruwarqani. Ajinamanta Cristomanta sumaj willayta 
Jerusalenmantapacha Ilíricoj muyuyninkama junt'acherqani. 

20Noqaqa mayta munarqani Jesuspa sumaj willayninta willayta, maypichus 
Cristomanta manaraj uyarinkuchu, chaypi, ama wajpa ruway qallarisqanman 
yaykunaypaj. 

21Diospa Qhelqachisqanpi nin: Pikunachus manaraj paymanta imatapis 
yacharqankuchu, chaykuna payta rikonqanku. Mana jayk'aj paymanta 
uyarejkunataj entiendenqanku, nispa. 

Pabloqa Roma llajtaman rinanta nin 

22Chayrayku qankunata watukoj ashkha kutita jamuyta munarqani chaypis, 
mana aterqanichu. 

23Kunantajrí kay cheqakunapi ruwanayta tukuniña. Chantá unayña qankunata 
watukuyta munasqayrayku, 

24Españaman rej jina qankunata watukusqaykichej. Chaymanta qankunawan 
mana unaytachu karikusaj chaypis, munayman Españaman chayanaypaj 
qankuna yanapanawaykichejta. 

25Kunanrí Jerusalenmanraj rishani, jaqaypi Diospaj t'aqasqa kajkunapaj 
qolqesituta apaspa. 

26Chay qolqetaqa Macedoniapi, Ajayapiwan Jesusta qhatejkuna tantarqanku, 
Jerusalenpi pisichikoj wawqe panakunata yanapanapaj. 



2280 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

27Macedoniamanta chantá Ajayamanta mana judío wawqe panakunaqa, ni pej 
nisqallan tukuy sonqo chayta ruwarqanku, imaraykuchus mana judío 
kajkunamanta wawqe panakuna judiokunaman manu jina kanku. Sichus mana 
judío kajkuna judiokunanejta Diospa saminchasqanta jap'erqanku chayqa, 
paykunapis kapuyninkuwan judiokunata yanapananku tiyan. 

28Ajinaqa qolqeta Jerusalenpi judío wawqekunaman jaywaytawan, Españaman 
rej jina qankunata watukusqaykichej. 

29Allinta yachani, maypachachus Romaman qankunata watukoj jamusaj 
chaypacha, noqa willasqaykichej noqaykuta yanapanawaykupaj imatachus 
ruwasqanmanta. 

30Wawqe panakuna, Tukuyta Kamachej Jesucristonchejpa sutinpi, jinataj Santo 
Espíritu munakuyta qowasqanchejrayku ima mañakuykichej Diosmanta 
mañapunawaykichejta. 

31Mañapuwaychej Judeapi Diospa contranpi oqharikojkunamanta Dios 
waqaychanawanta. Mañapullawaychejtaj, apashani, chay qolqeta Jerusalenpi 
Diosta qhatejkuna tukuy sonqo jap'ikunankupaj. 

32Ajina kajtin, Dios munanqa chayqa, kusisqa chayamusaj, qankunawan 
kaspataj, samarikusaj. 

33Kunantaj niykichej: Sonqo tiyaykuyta qoj Dios qankunawan kachun. Ajina 
kachun, nispa. 

Romanos 16 

Pablo rejsisqankunata napaykun 

1Kunantaj niyta munaykichej pananchej Febeta k'acha sonqowan 
jap'eqanaykichejta. Payqa Cencrea iglesiapi diaconisa. 

2Tukuyta Kamachej Jesucristoj sutinpi imaynatachus Diosta qhatejkuna 
ruwayta yachanchej, ajinata payta wajyarikuychej. Imamanta pisichikojtinpis, 
payta yanapaychej, imaraykuchus payqa ashkha wawqe panakunata 
yanaparqa, astawanqa noqata. 

3Napaykapuwaychej pananchej Priscilata, qosan Aquilatawan. Paykunaqa 
Cristo Jesuspaj llank'asqaypi yanapawarqanku. 

4Jinallataj noqarayku wañuytapis mana manchachikorqankuchu. Chayrayku 
paykunamanqa mana noqallachu pachis nini, aswanpis mana judiokuna ukhupi 
kaj iglesiakunamanta wawqe panakunapis pachis nillankutaj. 

5Chantá Priscilaj, Aquilaj wasinkupi tantakoj iglesiatapis 
napaykapullawaychejtaj. Jinallataj munasqa wawqey Epenetota 

napaykapuwaychej. Payqa Asia suyupi tukuymanta ñawpajta Cristopi 
atinikorqa. 

6Chantá Mariatapis napaykapullawaychejtaj, imaraykuchus payqa ashkhata 
qankunata yanapasorqachej. 

7Jinataj llajta masiy Andronicota, pananchej Juniastawan ima 
napaykapullawaychejtaj. Paykuna noqawan khuska carcelpi karqanku, Jesuspa 
kuraj kachankunaj ukhupitaj respetasqa kanku. Chantapis paykunaqa 
noqamanta ñawpajta Cristopi atinikorqanku. 

8Tukuyta Kamachej Jesuspa sutinpi noqapaj munasqa wawqey Ampliastapis 
napaykapullawaychejtaj. 

9Jinallataj Cristopaj llank'asqaypi yanapawaj Urbanota, munasqa wawqey 
Estaquistawan napaykapuwaychej. 

10Apelestapis napaykapullawaychejtaj. Payqa ni ima kashajtin Cristota mana 
wasancharqachu. Aristóbuloj aylluntapis napaykapullawaychejtaj. 

11Llajta masiy Herodionta napaykapuwaychej, jinallataj Narcisoj aylluntapis 
napaykapullawaychejtaj, pikunachus Tukuyta Kamachej Jesuspi atinikunku, 
chaykunata. 

12Chaymanta pananchejkuna Trifenata, Trifosatawan ima 
napaykapullawaychejtaj, pikunachus Tukuyta Kamachej Jesuspaj sinch'ita 
llank'anku, chaykunata. Chantá munasqa panay Persidatapis 
napaykuripullawaychejtaj. Paypis may jinata Tukuyta Kamachej Jesuspaj 
llank'allarqataj. 

13Tukuyta Kamachej Jesuspa ajllakusqan Rufota napaykapullawaychejtaj, 
mamantawan ima. Paypa mamanqa noqapaj mamaypis kanman jina karqa. 

14Napaykapullawaychejtaj Asincritota, Flegonteta, Hermesta, Patrobasta, 
Hermasta, paykunawan kaj wawqe panakunatawan ima. 

15Jinallataj napaykapuwaychej Filologota, Juliata, Nereota, panantawan ima. 
Napaykapullawaychejtaj Olimpasta, chantá paywan khuska Jesucristota tukuy 
qhatejkuna tantakojkunatawan ima. 

16Sapa uj tukuy sonqo munakuywan napaykunakuychej. Tukuynejpi Jesuspa 
iglesianmanta kajkuna napaykamusunkichej. 

17Wawqe panakuna, tukuy sonqo niykichej allinta qhawakunaykichejta 
t'aqanachejkunamanta, pantachejkunamanta ima, imaraykuchus paykuna 
Jesusmanta imatachus qankuna yachakusqaykichejmanta waj jinata 
yachachinku. Qankunarí chaykunamanta karunchakuychej. 

18Chay jina runakuna mana Tukuyta Kamachej Jesucristoj munasqantachu 
ruwanku, manachayqa wijsallankumanta qhawanku. Jinataj k'achata parlaspa, 
misk'i simiwan manaraj allin yachajkunata q'otiyanku. 

19Qankuna sumaj kasukoj kasqaykichejta tukuy yachankuña, noqataj 
chayrayku kusikuni. Kunanrí munani allin kajta ruwanaykichejpaj yuyayniyoj 
kanaykichejta, mana allin kajpajtajrí wawa jina kanaykichejta. 

20Mana unaymantachu sonqo tiyaykuyta qoj Diosqa Supay Satanasta 
chakiykichej uraman churanqa. Tukuyta Kamachej Jesucristonchej qhasilla 
k'acha yanapaynin qankunawan kachun. 

21Yanapawaj Timoteo napaykamusunkichej, jinallataj yawar masiykuna Lucio, 
Jasón, Sosípater ima. 

22Noqa Terciopis Pabloj qhelqerin jina, kay cartata qhelqani. Jinataj noqapis 
Tukuyta Kamachej Jesuspa sutinpi napaykamuykichej. 

23Gayopis napaykamullasunkichejtaj. Payqa wasinman wajyarikuwarqa, 
jinallataj tukuy iglesiamanta kajkuna wasinpi tantakunku. Llajtapi qolqeta 
jallch'aj Erasto napaykamullasunkichejtaj, jinallataj wawqenchej Cuartopis. 

24Tukuyta Kamachej Jesucristoj qhasilla k'acha yanapaynin tukuyniykichejwan 
kachun. Ajina kachun. 

Pablo carta ruwasqanta tukuspa Diosta yupaychan 

25Dios yupaychasqa kachun, pichus sinch'ita sayachiyta atisunkichej 
Jesucristomanta sumaj willayta willasqayman jina, chay. Jesucristomanta 
sumaj willaypi Diosqa qankuna mana judío kajkunapaj imatachus 
wakichisqanta sut'inchan. Chay imatachus wakichisqanqa unaymantapacha 
pakasqa karqa. 

26Chay willayqa Diosmanta sut'inchajkunaj qhelqasqankupi rejsichisqaña 
karqa, wiñaypaj kawsaj Diospa kamachisqanman jina. Kunantajrí chay pakasqa 
yachayqa rejsichisqaña runakuna jap'ikunankupaj, kasunankupajtaj. 

27Uj k'ata Dios, tukuy imata yachaj, yachayniyojtaj wiñay wiñaynintinpaj 
Jesucristonejta yupaychasqa kachun. Ajina kachun. 

1 Corintios 

1 Corintios 1 

Pablo paykunata napaykun 

1Noqa, Pablo, Dios munasqanrayku Jesucristoj kuraj kachan kanaypaj wajyasqa 
kani. Noqawan, wawqenchej Sosteneswan ima kay cartata qhelqaspa 
apachimuyku Corinto llajtapi Diospa iglesianman. 

2Qankunaqa Cristo Jesusman ujchasqa kaspa, Diospaj t'aqasqa kankichej, 
wajyasqataj juchamanta t'aqasqa kanaykichejpaj. Dios Jesucristonejta paypaj 
t'aqawarqanchej, pikunachus Tukuyta Kamachej Jesucristoj sutinta oqharinku, 
chaykunatawan khuska. Payqa paykunaj Kuraj Kamachejninku, 
noqanchejpatapis. 

3Tata Diosninchejmanta, jinataj Tukuyta Kamachej Jesucristomantawan 
qhasilla k'acha yanapayninku, sonqo tiyaykuyninku ima qankunawan kachun. 

Pablo paykunarayku Diosta pachis nin 

4Qankunarayku Diosta pachis ninipuni, Jesucristojta kasqaykichejrayku Diosqa 
qhasilla k'acha yanapayninta qosusqaykichejmanta. 

5Jesucristonejta Diosqa qankunata tukuy imapi qhapajyachisunkichej, sumajta 
parlayta yachanaykichejpaj, yachayniyoj kanaykichejpaj ima. 

6Chayqa sut'ita yachayta qon, Cristomanta imatachus willasqayqa cheqapuni 
kasqanmanta. 

7Ajinamanta Dios ruwanapaj atiykunata qosusqaykichejmanta mana imapis 
pisisunkichejchu, Tukuyta Kamachej Jesucristonchej rikhurimunanta 
suyashanaykichejkama. 

8Diosmin kay tiempo tukukuykama sinch'ita sayachisonqachej, Tukuyta 
Kamachej Jesucristonchej kutimojtin qankuna mana k'amina kanaykichejpaj. 

9Dios imatachus nisqanta junt'anpuni, paytaj Churin Jesucristo 
Kamachejninchejwan ujchasqa kawsanaykichejpaj wajyasorqachej. 

Iglesiapi t'aqanaku 

10Wawqe panakuna, Tukuyta Kamachej Jesucristonchejpa sutinpi 
mañakuykichej, tukuyniykichej ujllata parlanaykichejta. Ama qankuna ukhupi 
t'aqanaku kachunchu. Aswanpis qankunapura k'achata kawsakuychej, uj 
sonqolla kaspa, ujllata yuyaspa ima. 

11Munasqa wawqe panakuna, chayta nini, imaraykuchus Cloejpa ayllunmanta 
kajkuna willawarqanku qankuna ukhupi jap'inakuy kasqanta. 

12Qankunamanta wakin kay jinata nisqankichej: Noqa Pablota qhatini, nispa. 
Wakintaj: Noqarí Apolosta, nispa. Wakintaj nisqankichej: Noqaqa Cefasta, 
nispa. Wakintajrí: Noqaqa Cristota qhatikuni, nispa nisqankichej. 

13Cristoqa chhikan chhikanpi t'aqasqachuri? Pablochu qankunata 
qhespichinanpaj cruzpi chakatasqa wañorqa, chayrí Pabloj sutinpichu 
bautizasqa karqankichej? Mana, icharí? 

14Diosta pachis nini, imaraykuchus qankunamanta noqa Crispota, 
Gayollatawan bautizarqani, wajkunatarí mana. 

15Chayrayku mana pipis niyta atinchu sutiypi bautizasqa kasqanta. 

16Arí, Estefanaspa ayllunmanta kajkunatapis bautizallarqanitaj, chaymanta 
jawa wajkunata bautizasqayta mana yuyarikunichu. 

17Cristoqa mana bautizajtachu kachamuwarqa, manachayqa paymanta sumaj 
willayta willanaypaj, mana jatun yachayniyoj jina sumajta parlaspachu, Cristo 
cruzpi wañusqan ama qhasi manakajman tukunanpaj. 

Cristonejta Diosqa yachayniyoj kasqanta rejsichin 

18Wakinkuna yuyanku Cristo cruzpi wañusqanmanta willanaqa mana 
yuyayniyoj runaj thawtisqan kasqanta. Chaykunarí mana qhespichisqachu 
kanqanku. Chaywanpis noqanchej qhespichisqa kajkunapaj chay willayqa 
Diospa atiynin. 

19Diospa Qhelqachisqanpi nin: Noqaqa yachayniyojkunaj yachayninkuta 
chinkachisaj, qhesachasajtaj yuyayniyojkunaj yuyayninkuta, nispa. 

20Ajinaqa, maytaj chay yachayniyojri? Maytaj chay yachachejri? Maypitaj kay 
pachapi kaj imakunamanta churanakoj kashanri? Diosqa payta mana 
qhatejkunaj yachayninkuta p'enqaypi rikhuricherqa. 

21Dios mana saqerqachu runakuna tukuy yachayninkuwan payta rejsinankuta. 
Manachayqa Jesusmanta sumaj willayta willasqaykuta jap'ikojkunata 
qhespichinanta nerqa, chay willasqayku wampoj yuyasqanman 
rijch'akushajtinpis. 

22Judiokuna runaj mana jayk'aj rikusqanta rikuyta munanku, Grecia 
llajtayojkunataj yachayniyoj kayta mask'anku. 

23Noqaykurí Cristo cruzpi chakatasqa kasqanmanta willayku. Judiokunata chay 
willayqa phiñarichin, mana judío kajkunapajtaj wampu runaj thawtisqan jina. 

24Diospa wajyasqankunapajrí, judiokunapis, mana judío kajkunapis kachunku, 
Diosqa Cristonejta yachayta qon atiyniyoj kasqanta, chantá jatun yachayniyoj 
kasqanta ima. 

25Ajinaqa, Diospa yachaynin wampu yuyasqanman rijch'akun chaypis, chayqa 
runaj yachayninmantaqa aswan yachayniyoj. Jinallataj Diospa pisi kallpan 
rijch'akojpis runaj kallpanmanta nisqaqa aswan kallpayoj. 

26Chayrayku, wawqe panakuna, maypachachus Dios wajyasorqachej 
chaypacha imaynachus kasqaykichejmanta yuyarikuychej. Runaj 
qhawasqanman jina qankunamanta pisilla yachayniyoj karqankichej. 
Manallataj ashkhachu atiyniyoj karqankichej, nitaj jatunpaj qhawasqa 
ayllumantachu. 

27Diostajrí kay pachapi wampupaj qhawasqa kajkunata ajllakorqa 
yachayniyojkunata p'enqachinanpaj. Ajllakullarqataj kay pachapi pisi 
kallpayojkunata p'enqachinanpaj. 

28Jinallataj Dios kay pachamanta mana walej kajta, qhesachasqata, qhasi 
manakajpaj qhawasqata ima ajllakorqa. Ajinata ruwarqa, runa imatachus 
aswan kasqanta qhawan, chayta manakajman tukuchinanpaj. 

29Ajinata Dios ruwasqanrayku mana pipis paypa ñawpaqenpi jatunchakuyta 
atenqachu. 

30Chaywanpis kikin Diosmin qankunata Cristo Jesuswan 
ujchaykorqasunkichej. Cristowan ujchasqa kasqaykichejraykutaj qankuna 
yachayniyoj kankichej. Jinallataj Cristo Diospa ñawpaqenpi cheqan runapaj 
qhawasqa kananchejpaj ruwawarqanchej, jinallataj juchamanta t'aqasqa 
llimphu, chantá juchamanta kacharichisqa kananchejpaj ima. 

31Chayrayku Diospa Qhelqachisqanpi nin: Pillapis jatunchakuyta munajqa 
Tukuyta Kamachej Jesucristomanta jatunchakun, nispa. 

1 Corintios 2 

Pabloqa Cristo Cruzpi wañusqanmanta willan 

1Wawqe panakuna, qankunaman jamuspaqa, noqa mana sumaj yachayniyoj 
jinachu parlarqani, nillataj qankunata t'ukuchinaypaj jinachu Diospa pakasqa 
wakichisqanmanta parlarqaykichej. 

2Manachayqa qankunawan kashaspa, Jesucristollamanta parlanayta nerqani, 
astawanqa cruzpi wañusqanmanta. 

3Noqaqa qankuna ukhupi pisi kallpayoj karqani, mancha manchalla, 
kharkatitispataj. 

4Jesucristomanta willaspa, chantá parlaspa ima mana sumaj yachayniyoj 
jinachu parlarqaykichej, nisqayta jap'ikunaykichejpaj jina. Manachayqa noqa 
munarqani Santo Espíritu atiyninta rikuchinanta, chaynejllata qankuna 
nisqayta jap'ikunaykichejpaj. 

5Ajinata ruwarqani Jesucristopi atinikusqaykichej ama runaj yachasqanpichu 
sayachisqa kananpaj, manachayqa Diospa atiyninpi. 

Dios imatachus wakichisqanta Santo Espiritunejta rejsichin 

6Chaywanpis noqayku Diospi atinikuypi wiñay tukusqa kajkunawan 
yachayniyoj jina parlayku. Mana runakunaj yachayninkuwanchu, nitaj 
kamachejkunaj yachayninkuwanchu parlayku, imaraykuchus paykuna 
chinkapunanku kashan. 

7Aswanpis Diospa pakasqa yachayninmanta parlayku, mayqenchus manaraj 
kay pacha ruwasqa kashajtin wakichisqaña karqa Diospa jatun kayninpa 
k'anchayninpi paywan khuska kananchejpaj, chaymanta. 

8Kay pachapi kamachejkunamanta mana pipis Diospa wakichisqanmanta 
entiendeyta aterqankuchu. Yachankumanchus karqa chayqa, Tukuyta 
Kamachej may jatunchasqa Cristota mana jayk'ajpis cruzman 
chakatankumanchu karqa. 

9Diospa Qhelqachisqanpi nin: Imatachus ñawi mana rikorqachu, nitaj ninri 
uyarerqachu, nillataj runa sonqonpi yuyarqachu, chayta Dios wakicherqa payta 
munakojkunapaj, nispa. 

10Chaywanpis chaykunata Dios Espiritunnejta noqanchejman 
rejsichiwarqanchej, imaraykuchus paypa Espíritun tukuy imata allinta watun. 
Diospa taripay mana atina ukhu yachaynintapis watullanpuni. 

11Pitaj yachayta atinman, imachus runaj sonqonpi kashan, chaytari? Manachu 
runaj espiritullan chayta yachan? Jinallataj Diospa Espiritullan yachan Diospa 
tukuy yuyasqanta. 

12Noqanchejqa Diosman mana kutirikojkunaj yuyasqankuman jinachu 
yuyanchej, manachayqa Diosmanta jamoj Espíritu noqanchejpi kashan 
yachananchejpaj imatachus Dios munasqanraykulla qowasqanchejta. 

13Noqayku chaykunamanta parlayku, mana runaj yachachisqanman jinachu, 
aswanpis Santo Espíritu yachachiwasqaykuman jina. Ajinaqa Santo 
Espiritumanta kaj imakunata sut'inchayku Espíritoj qosqan parlaykunawan. 

14Diosman mana kutirikoj runarí Diospa Espiritunpa yachachisqanta mana 
jap'ikuyta atinchu, imaraykuchus paypajqa wampoj thawtisqan jinalla. Chayta 
mana entiendeyta atinchu, imaraykuchus imatachus niyta munasqanta 
yachananpajqa Santo Espíritoj yanapasqan kanan tiyan. 

15Chaywanpis pichus Diospa Espiritunpa yanapasqan kajqa, allinchus 
manachus kasqanta tukuy imata qhawan. Chaywanpis pikunachus mana 
Diospa Espiritunniyojchu kanku, chaykuna Diospa Espiritunniyoj kajta mana 
juzgayta atinkuchu. 

16Diospa Qhelqachisqanpi nin: Pitaj Tukuyta Kamachej Diospa yuyasqanta 
yachanmanri? Chayrí, pitaj Diosta yachachiyta atinmanri? nispa. Chaywanpis 
noqanchej chay imakunata entiendeyta atinchej, imajtinchus Cristo jina 
yuyayta atinchej. 

1 Corintios 3 

Diospa ruwananpi yanapakojkuna 

1Munasqa wawqe panakuna, noqa qankunawan kashaspa, mana Diospa 
Espiritunpa pusasqan runakunaman jinachu parlarqaykichej, imajtinchus 
qankuna Diosman manaraj kutirikojkuna jina purinkichej. Chayrayku 
qankunaman parlarqaykichej, kunallanraj Cristoman kutirikojkunaman jinalla. 

2Imaynatachus ñuñushaj wawaman lecheta qonchej, manataj khamuna 
mikhuytachu, ajinata qankunaman yachacherqaykichej jasallata 
yachanaykichejpaj jina. Mana yachay atinatarí mana yachacherqaykichejchu, 
imaraykuchus mana entiendeyta aterqankichejchu. Kunanpis manarajpuni 
atinkichejchu, 

3imaraykuchus Diosman mana kutirikojkuna imaynatachus purinku, 
jinallataraj purishankichej. Qankuna ukhupi qhawanakuykuna, 
churanakuykuna, t'aqanakuykuna ima tiyan. Chaykunata ruwaspaqa, qankuna 
manapis Diosta qhatejkunachu kawajchej jina ruwashankichej, Diosman mana 
kutirikojkuna jinataj yuyashankichej. 

4Maypachachus qankunapura ninakunkichej: Noqaqa Pablota qhatini, noqarí 
Apolosta, nispa chaypacha, manachu Diosta mana qhatejkuna jina 
ruwashankichej? 

5Chaywanpis, pitaj Pablori? Pitaj Apolosri? Noqayku Diospa kamachinkunalla 
kayku, qankunataj noqaykunejta Jesucristopi atinikorqankichej. Chantá sapa 
ujniyku imatachus Tukuyta Kamachej Jesucristo kamachiwasqaykuman jina 
ruwarqayku. 

6Noqa qankunaman Jesucristomanta sumaj willayta willarqaykichej, Apolostaj 
yachachisorqachej Jesuspi atinikuspalla imaynatachus 
purinaykichejta. Chaywanpis Dioslla astawan astawan Cristopi atinikuyta 
yachanaykichejpaj yanapasorqachej. 

7Chayrayku pichus sumaj willayta willaj, jinataj pichus yachachej mana 
chaykamachu kanku. Aswanqa Dioslla, pichus astawan astawan Cristopi 
atinikuyta yanapawanchej, chay. 

8Sumaj willayta willajwan, chantá pichus yachachejwanqa ujlla kanku. Jinataj 
sapa ujninku ruwasqankuman jina t'inkankuta jap'enqanku. 

9Noqaykutajrí Diospa yanapajninkunalla kayku, qankunataj Diospa chajran 
jina kankichej, chayrí Diospa sayarichisqan wasi jina. 

10Dios noqawan k'achapuni kaspa, noqa sumajta yachaj albañil jina cimientota 
churarqani. Kunantaj wajkuna chaypa patanpi wasichashanku. Chaywanpis, 
sapa uj allinta qhawachun cimiento churasqapi imaynatachus 
wasichashasqanta. 

11Manataj pipis cimiento churasqamantaña waj cimientota churayta atinchu, 
imaraykuchus chay cimientoqa Jesucristo. 

12Pichus chay cimiento patapi wasichajqa kay jina imakunawan wasichayta 
atinman: Qoriwan, qolqe metalwan, lliphipirishaj rumiwan, chayrí k'aspiwan, 
ichhuwan, ch'aki laqhewan ima. 

13Chaywanpis sapa uj imaynatachus ruwasqan juicio p'unchaypi 
sut'inchakonqa. Chay p'unchay Diosqa ninawan jina sapa ujpa ruwasqanta 
ruphaykuchenqa, imaynachus kasqan yachakunanpaj. 

14Cimiento patapi pejpa ruwasqanchus mana ruphanqa chayqa, chayman jina 
pay t'inkanta jap'enqa. 

15Pejpatachus ruwasqan ruphanqa chayrí, mana ima t'inkatapis jap'enqachu. 
Chaywanpis, payqa qhespichisqa kanqa, nina ukhumanta ñak'ayllata ayqekoj 
runa jina. 

16Manachu yachankichej qankuna tukuyniykichej Diospa templon 
kasqaykichejta, Diospa Espirituntaj qankunapi tiyakushasqanta? 

17Sichus pipis Diospa templonta urmachin chayqa, Diospis chay runata 
urmachillanqataj, imaraykuchus Diospa templonqa payllapaj t'aqasqa. 
Qankunamin chay templo kankichej. 

18Ama pipis pay kikinta q'otiyakuchunchu. Sichus yuyankichej runaj 
qhawasqanman jina yachayniyoj kasqaykichejta chayqa, mana 
yachayniyojman tukuychej, Diospa ñawpaqenpi cheqapuni yachayniyoj 
kanaykichejpaj. 

19Runaj yachaynenqa Diospaj qhasi manakaj. Diospa Qhelqachisqanpi nin: 
Diosqa yachayniyojkunata yachaynillankupitaj ch'ipaykun, nispa. 

20Nillantaj: Tukuyta Kamachej Diosqa yachayniyojkunaj yuyasqankuta rejsin, 
yachantaj qhasi manakaj kasqanta, nispa. 

21Chayrayku ama pi runatapis qhatisqaykichejrayku runaykachaychejchu, 
imaraykuchus tukuy ima qankunajta: 

22Pablo kachun, Apolos kachun, Cefas kachun, kay pacha kachun, kawsay 
kachun, wañuy kachun, kunan p'unchaypis kachun, jamoj p'unchaypis kachun, 
tukuy chaykunaqa qankunajta. 

23Qankunataj Cristojta kankichej, Cristotaj Diospata. 

1 Corintios 4 

Jesuspa kuraj kachankunaj ruwasqanku 

1Qankunaqa Cristoj kamachinkunata jinalla qhawanawayku tiyan, 
imaraykuchus noqayku Diospa wakichisqanmanta chay pakasqa yachayta 
yachachinaykupaj kamachisqa kayku. 

2Ajinaqa pichus uj ruwanata jap'ejqa yachayta qonan tiyan pay atinikunapaj 
jina kasqanta. 

3Noqaqa ruwasqay allinchus manachus kasqanta ninaykichejmanta mana 
llakikunichu, nillataj wajkuna ninankumantapis. Manataj noqa kikiypis 
niymanchu ruwasqay allinchus manachus kasqanta. 

4Sonqoyqa mana imamantapis juchachawanchu. Chaywanpis chay mana 
niytachu munan noqa mana juchayojchu kasqayta. Aswanpis Dioslla juzgayta 
atiwan. 

5Chayrayku amaraj imatapis juzgaychejchu manaraj Jesucristo kutimushajtin. 
Pay kutimuspa, laqhapi pakasqa kajta sut'inchanqa, rikuchenqataj imatachus 
sapa uj sonqonchejpi yuyasqanchejta. Chaymantataj sapa ujta ruwasqanman 
jina Dios jatunchanqa. 

6Wawqe panakuna, tukuy kaykunata qankunaj allinniykichejpaj parlani. 
Chantá willarqaykichej noqawan, Apoloswan ima imaynachus kasqaykumanta, 
qankuna noqaykumanta yachakunaykichejpaj. Sichus qankuna Diospa 
Qhelqachisqanmanta nisqayta uyarinkichej chayqa, mana mayqenniykichejpis 
may kasqanta yuyaspa, ujman sayakunkichejchu nitaj ujkunata pisipaj 
qhawankichejchu. 

7Imaraykutaj qan yuyakunki aswan sumaj kasqaykita ujkunamanta nisqari? 
Chayrí imataj tiyapusunki mana Diospa qosusqan? Paychus qosunki chayrí, 
imaraykutaj runaykachanki qan kikiykipis tariwaj karqa jinari? 

8Qankunajtaqa tukuy imatachus munasqaykichej tiyapusunkichejña, 
qhapajñataj kankichej, jinataj kuraj kamachejkuna jina mana noqallaykuwan 
kamachishankichej. Walej kanman cheqapuni kuraj kamachejkuna jina 
kamachinaykichej, noqaykupis qankunawan khuska kamachinaykupaj. 

9Chaywanpis qhawasqayman jina Diosqa noqayku Jesuspa kachankunata 
qhepa qhepaman churawayku, wañuchinapaj churasqa runata jina. Chayrayku 
tukuy runaj asikunan kayku, jinallataj angelkunajta. 

10Cristota kasusqaykurayku runakunaqa mana yuyayniyojta jina qhawawayku. 
Qankunatatajrí paykuna Cristorayku may yachayniyojkunata jina 
qhawasunkichej. Noqayku pisi kallpa kayku, qankunatajrí sinch'i kallpayoj 
kankichej. Qankuna manchay respetowan qhawasqa kankichej, noqaykutajrí 
pisipaj qhawasqa. 

11Kunankama yarqhachikuspa kashayku, yakumantapis ch'akichikuspa. 
Jinallataj pisi p'achayoj kayku, maqasqa, manataj wasiykupis kanchu. 

12Kawsanaykupaj noqayku sayk'uy sayk'uyta imatapis ruwayku. Runakuna 
maldiciwayku, noqaykutaj saminchaspa kutichiyku. Qhatiykachasqa kaspapis, 
pacienciawan ñak'ariyku. 

13Runa mana allin kajta noqaykumanta parlajtinku, noqaykoqa allin kajwan 
kutichiyku. Ajinata ruwashajtiykupis, runakuna kunankama kay pachapi 
q'opapis kaykuman jina qhawawayku, tukuypa wijch'usqan q'opata jina. 

14Ajinata nispa noqa qhelqamuykichej mana qankunata p'enqachinaypajchu, 
aswanpis munasqa wawaykunata jina k'amisunaykichejpaj. 

15Cristomanta yachachisunaykichejpaj 10.000 runapis kachunku, chaywanpis 
uj k'ata tataykichej tiyan. Chaytaj noqa kani, imaraykuchus Jesucristomanta 
sumaj willayta willarqaykichej chaypacha, qankuna wawaykunaman 
tukorqankichej. 

16Chayrayku mañakuykichej, noqa imatachus ruwasqayta, ajinallatataj 
qankunapis ruwanaykichejta. 

17Chayrayku Timoteota kachamorqaykichej. Payqa munasqa waway jina, 
chantataj Tukuyta Kamachej Jesusta kasukuspa purej. Pay yuyarichisonqachej 
Cristo Jesusta qhatikuspa imaynatachus purisqaymanta, imaraykuchus ajinata 
purinata tukuynejpi sapa iglesiapi yachachini. 

18Qankunamanta wakin mayta wapuykachashankichej, yuyaspa noqa 
qankunata watukoj manaña kutimunayta. 

19Chaywanpis sichus Tukuyta Kamachej Jesús munanqa chayqa, qankunata 
watukoj usqhayta jamusaj. Chaypachataj yachasaj chay may kasqankuta 
yuyakojkuna parlashallankuchus, chayrí nisqankuta ruwashankuchus 
manachus, chayta. 

20Pichus Diospa kamachiyninpi kajqa mana parlallanchu, manachayqa 
ruwasqanwan yachayta qon, Diospata kasqanmanta. 

21Imatataj munankichej? Varawan seq'onaytachu munankichej, chayrí 
munakuywan, llamp'u sonqowan ima jamunaytachu? 

1 Corintios 5 

Khuchichakuspa purejta iglesiamanta wijch'una 

1Kunantaj kaymantañataj parlayta munaykichej: Qankunamanta ujniykichej 
tatanpa warminwan tiyakapushasqanmanta yachakun. Chay jina millaytaqa 
Diosman mana kutirikojkunapis mana ruwankuchu. 

2Qankunatajrí may kasqaykichejta yuyakushankichej. Manachu astawanqa 
chay jina millay ruwasqanmanta llakikunaykichej karqa? Manachu chay jina 
millayta ruwaj runataqa qankuna ukhumanta qharqonaykichej karqa? 

3Noqa qankunamanta karupi kashaspapis, sonqoypeqa qankunawan kashani. 
Ajinaqa chaypipis kashayman jina niniña chay jina millayta ruwajqa 
juchayojpuni kasqanta. 

4Qankuna maypachachus tantakunkichej chaypachaqa, noqa qankunawanpis 
kashayman jinata qhawaychej, jinataj yachaychej qankunaman Jesucristo 
atiyta qosqasuykichejta. Chantá Jesucristoj sutinpi 

5chay runata iglesiamanta qharqospa, Kuraj Supaypa makinman 
jaywaykuychej. Ajinamanta Supay ukhunta ñak'arichinman chaypis, alman 
qhespichisqa kanqa Tukuyta Kamachej Jesús kutimojtin. 

6Chay jina ruwajta qhawakuspalla runaykachasqaykichejqa manapuni allinchu. 
Manachu yachankichej juchaqa tukuyman chimpaykusqanta, imaynatachus 
pisi levaduralla tukuy masata poqochin, ajinata? 

7Chayrayku qankunamanta chay ñawpa levadurata wijch'uychej, mosoj masa 
jina kanaykichejpaj. Ajinamanta qankuna mana levadurayoj t'anta jina 
kankichej. Cristopis, Pascuapi ñak'ana Cordero jina juchanchejrayku wañunña. 

8Chayrayku, kunanqa Pascua raymita ruwanachej, ch'uwa sonqowan, llimphu 
kawsaywan ima. Chayqa mana levadurayoj t'antawan ninakun. Amallataj sajra 
runa kanachu, nitaj pitapis mana allinta ruwanachu, imaraykuchus jina kanaqa 
ñawpa levadurayoj ruwasqa t'antawan ninakun. 

9Ñawpa cartata apachimusqaypi nerqaykichej khuchiriyopi purejkunawan 
mana kawsakunaykichejta. 

10Ajinata nispa, mana niytachu munarqaykichej t'aqakunaykichejta Diosman 
mana kutirikojkuna khuchichakuspa purejkunamanta, chayrí mich'a 
kajkunamanta, suwa kajkunamanta, lantita yupaychajkunamanta ima. Sichus 
paykunamanta t'aqakunaykichej kanman chayqa, kay pachamanta 
llojsipunaykichejchá kanman. 

11Manachayqa noqa chay cartapi niyta munarqaykichej ama 
kawsakunaykichejta ni mayqen runawan: Noqaqa Cristota qhatikoj nishaspa 
khuchiriyopi purejwan, chayrí mich'a kajwan, chayrí lanti yupaychajwan, runa 
masinpaj sajrata rimajwan, chayrí machaykojwan, suwakojwan ima. Chay jina 
purejkunawan ama mikhullaychejpischu. 

12Noqajtaqa ni ima ruwanay kanchu jawapi kajkunata juzganaypaj. 
Chaywanpis qankunamin iglesiapi kajkunata juzganaykichej tiyan. 

13Mana iglesiamanta kajkunataqa Diosmin juzganqa. Chayrayku Diospa 
Qhelqachisqanpi nisqanman jina, chay jina millayta ruwaspa juchallejta 
qankuna ukhumanta wijch'uychej. 

1 Corintios 6 

Jesusta qhatejkunapura quejanaku 

1Sichus qankunamanta mayqellanpis Diosta qhatej masinwan ima jawa 
ch'ajwachinakunku chayqa, imaraykutaj Diosta mana qhatej juezman rinkichej 
ch'ajwata allinchananpaj, manataj Diosta qhatejkunamanchu? 

2Manachu yachankichej qhepanejman Diosta qhatejkuna Diosman mana 
kutirikojkunata juzgananchejta? Qankunachus Diosta mana qhatejkunata 
juzgankichej chayqa, manachu kunan atinkichej mana kasu ruwana imakunata 
juzgaytaqa? 

3Chayrí, manachu yachankichej aswan qhepaman angelkunatapis 
juzgananchejta? Jina chayqa, astawanraj ari runapura ch'ajwachinakuy 
rikhurejta allinchayta atinkichej. 

4Ajinaqa, sichus qankuna ukhupi ima jawa ch'ajwachinakuy tiyan chayqa, 
imajtintaj Diosta mana qhatej juezkunaman rinkichejri? Chay juezkunataqa 
wawqe panakuna mana respetowanchu qhawanku, mana iglesiamantachu 
kasqankurayku. 

5Chaytaqa qankunata p'enqachinaypaj nini. Manachu qankuna ukhupi pillapis 
yachayniyoj kanman, Diosta qhatejkunapura ch'ajwachinakojtinku 
allinchananpaj? 

6Qankuna ch'ajwachinakuspa, mana phiñanakullankichejchu, aswanpis 
Diosman mana kutirikoj juezkunata mask'ankichej, 
ch'ajwachinakusqaykichejta allinchananpaj. 

7Ajinaqa, qankunapura quejanakuspa, millayta pantaykunkichejña. 
Imaraykutaj mana ch'inllamanta pacienciakunkichejchu, pipis mana allin kajta 
ruwasojtiykichejri? Aswan allin kanman imaykichejtapis qhechuspa 
apakapojta saqenallaykichej. 

8Chaywanpis qankuna kikiykichej mana cheqan kajta ruwankichej, aswanpis 
Diosta qhatej masiykichejmanta suwankichejraj. 

9Manachu yachankichej mana cheqan kajta ruwajkunaqa Diospa 
kamachiyninman mana yaykunankuta? Ama q'otiyachikuychejchu: 
Khuchichakuypi purejkuna, lantikunata yupaychajkuna, warminkuta 
qosankuta wasanchaspa wajwan khuchichakojkuna, qhari kashaspa 
warmiman tukojkuna, qharipura jinanakojkunapis Diospa kamachiyninman 
mana yaykonqankuchu. 

10Jinallataj Diospa kamachiyninman mana yaykonqankuchu suwajkuna, mich'a 
kajkuna, machajkuna, maldicejkuna, chantá q'otiyajkuna ima. 

11Ñawpajta qankunamanta wakin ajina karqankichej. Kunanrí 
llimphuchasqaña kankichej, juchamanta t'aqasqaña, cheqan runapajña 
qhawasqa ima Tukuyta Kamachej Jesuspa atiyninnejta, chantá Diosninchejpa 
Espiritunnejta ima. 

Ukhunchejqa mana khuchiriyopi purinapajchu 

12Qankuna ninkichej: Noqaqa imatachus munasqayta ruwayta atini, nispa. Ari, 
ajinapuni chayqa. Chaywanpis mana tukuy munasqanchejqa walejchu. Noqapis 
imatachus munasqayta ruwayta atillanitaj. Chaywanpis imatachus 
munasqaywan mana apaykachachikusajchu. 

13Jinallataj ninkichej: Mikhunaqa wijsapaj, wijsataj mikhunata jap'inapaj, nispa. 
Chayqa jinapuni. Diostajrí, iskayninta chinkachenqa. Chaywanpis qankunaqa 
mana niyta atinkichejchu ukhuykichejqa khuchiriyopi purinapaj kasqanta. 
Manachayqa ukhuykichej ruwasqa karqa Tukuyta Kamachej Jesuspa 
munasqanta ruwanaykichejpaj, imajtinchus runaj ukhonqa paypajtamin. 

14Chayrayku, imaynatachus Dios Tukuyta Kamachej Jesusta wañusqamanta 
kawsaricherqa, ajinallatataj noqanchejtapis jatun atiyninwan 
kawsarichiwasun. 

15Manachu yachankichej qankunaj ukhuykichejqa Cristoman ujchasqa 
kasqanta? Jinaqa, pipis Cristoman ujchasqa kashaspa, atinmanchu uj phisu 
warmiwan ujchakuyta? Manapuni. 

16Chayrí, manachu yachankichej pichus phisu warmiwan puñuykojqa paywan 
ujllaman tukusqanta? Diospa Qhelqachisqanpi nin: Iskayninku uj runa jinalla 
kanku, nispa. 

17Pichus Tukuyta Kamachej Jesuswan ujchakojrí paywan ujlla kashan. 

18Chayrayku qankuna khuchichakuspa purinamanta ayqeychej. Millay 
khuchiriyopi purina waj juchamanta nisqaqa runaj ukhunpaj astawan llakiyta 
apamun. 

19Manachu yachankichej ukhuykichejqa Santo Espíritoj templon kasqanta? 
Payqa qankunapi tiyakun. Diosmin Santo Espiritunta qosunkichej, 
chayraykutaj ukhuykichejqa manaña qankunajtachu. 

20Dios ashkha preciota pagaspa, qankunata rantikusorqachej. Chayrayku 
qankuna ukhuykichejwan Diospa munasqanta ruwaspa, payta jatunchaychej. 

1 Corintios 7 

Casarakunamanta yuyaychaykuna 

1Kunantaj cartapi tapumuwasqaykichejman kutichisqaykichej. Arí, qharipaj 
allin kanman warmiwan mana puñuykuspalla kakunan. 

2Chaywanpis, ama khuchichakuspa purinaman urmaykunapaj aswan allin 
kanman qhareqa warmiyoj kanan, jinallataj warmipis qosayoj kanan. 

3Qosaqa warminwan imachus ruwananta junt'achun, jinallataj warmipis 
qosanwan imachus ruwananta junt'allachuntaj. 

4Warmeqa kikin ukhunmanta mana dueñochu, manachayqa qosan. Nillataj 
qosapis ukhunmanta dueñochu, manachayqa warmin. 

5Chayrayku qhari warmeqa puñuykukunaykichejta ama jark'anakuychejchu. 
Qhari warmi parlarikuspa, ichapis mana unaypajchu puñuykukuyta 
saqewajchej, Dioswan parlarikuspa kanaykichejpaj. Chaymanta qhari warmi 
jina watej puñukapunallaykichejtaj tiyan, ama Kuraj Supay 
juchallichisunaykichejpaj mana kakuyta atisqaykichejrayku. 

6Chayta nispaqa, noqa yuyaychashallaykichej, manataj kamachishaykichejchu. 

7Noqa munayman mana warmiyojkuna, jinataj warmisapakuna noqa jina mana 
casaraspalla kakunankuta. Chaywanpis Diosqa sapa ujman imata ruwananpaj 
atiyta qon. Ujmanqa atiyta qon casarakunanpaj, ujmantaj atiyta qon mana 
casaraspalla kakunanpaj. 

8Mana warmiyojkunaman, mana qosayojkunaman, chantá 
warmisapakunaman imaqa noqa kayta nini: Allin kanman noqa jina mana 
casaraspalla kakunaykichej. 

9Manachus kakuyta atinkichej chayrí, aswan walej casarakunaykichej. Aswan 
walejmin casarakoyqa warmi munaywan, chayrí qhari munaywan q'oñirispa 
atipachikunamanta nisqaqa. 

10Chaywanpis warmiyojkunata, jinataj qosayojkunata mana noqachu 
kamachini, manachayqa Tukuyta Kamachej Jesús: Warmeqa qosanmanta ama 
t'aqakuchunchu. 

11T'aqakun chayrí, mana wajwan casaraspa kakuchun, manachayrí qosanwan 
allinyakuchun. Jinallataj qosa kajpis ama warminta saqerparichunchu, nispa. 

12Wajkunaman noqalla kayta yuyaychani, manari Tukuyta Kamachej Jesuschu. 
Sichus mayqen wawqej warmin mana Diosman kutirikoj kaspa, munanman 
qosanwan khuska tiyakuyllatapuni chayqa, qosanqa ama warminta 
saqerparichunchu. 

13Sitajchus uj warmej qosan mana Diosman kutirikoj kaspa, warminwan 
khuska tiyakuyllatapuni munanman chayqa, amallataj warmin qosanta 
saqerparichunchu. 

14Chayqa ajina, imaraykuchus Diosman mana kutirikoj qosaqa Diospaj allinpaj 
qhawasqa, warmin Diosta qhatikoj kasqanrayku. Ajinallataj Diosman mana 
kutirikoj warmipis Diospaj allinpaj qhawasqa, qosan Diosta qhatej 
kasqanrayku. Manachus jina kanman chayqa, wawankukunapis ch'ichipaj 
qhawasqa kankuman. Kunanrí paykunaqa Diospaj t'aqasqa kanku. 

15Sitajchus Diosman mana kutirikoj qosa, chayrí Diosman mana kutirikoj 
warmipis ripuyta munan chayqa, ripuchun. Jina kajtenqa, wawqepis panapis 
warminta qosanta ripojta saqellachun. Mana chayraykuchu wawqepis, chayrí 
panapis ñak'arinan tiyan, imaraykuchus Diosqa allinpi kawsakuyman 
wajyawarqanchej. 

16Warmikuna, manachu reparankichej qosaykichej ichapis qankunarayku 
qhespichisqa kanankuta? Jinallataj qosakuna, manachu reparankichej ichapis 
qankunarayku warmiykichej qhespichisqa kanankuta? 

17Qharikuna, chayrí warmikuna imaynachus karqanku maypachachus Dios 
paykunata wajyarqa chaypacha, ajinallapuni kakuchunku. Noqaqa tukuy 
iglesiakunapi kajkunapaj kayllatapuni kamachini. 

18Sichus pitapis circuncidasqa kashajtin Dios wajyan chayqa, ajinallapuni 
kakuchun. Sitajchus uj runata Dios wajyarqa mana circuncidasqa kashajtin 
chayqa, ama circuncidachikuchunchu. 

19Ajinaqa uj qhari circuncidasqa kanan, chayrí mana circuncidasqa kanan mana 
aswanchu. Aswanqa Diospa kamachisqanta junt'ana. 

20Ajinaqa, sapa ujta imayna kashajtinchus Dios wajyarqa, ajinalla 
qhepakuchun. 

21Wata runa kashaspachu wajyasqa karqanki? Chaymanta ama llakikuychu. 
Chaywanpis sichus kacharichisqa kayta atinki chayqa, atisqaykita ruway 
kacharisqa kanaykipaj. 

22Sichus pipis wata runa kashaspa Tukuyta Kamachej Cristota qhatinanpaj 
wajyasqa karqa chayqa, kunanqa Tukuyta Kamachej Cristota kasunanpaj 

kacharichisqaña. Jinallataj sichus pipis kacharisqa kashaspa wajyasqa karqa 
chayqa, kunanqa Cristoj wata runanña. 

23Diosqa qankunata rantikunanpaj ashkha preciota pagarqa. Chayrayku amaña 
runakunaj wata runanman tukuychejchu. 

24Wawqe panakuna, ujtawan nisqaykichej: Imayna kashaspachus sapa uj 
wajyasqa karqa, ajinallapuni Diospa ñawpaqenpi kakuchun. 

25Manaraj casarakojkunapaj Tukuyta Kamachej Jesucristo mana imatapis 
kamachiwarqachu. Aswanpis noqa imaynatachus yuyasqallayta niykichej, 
Tukuyta Kamachej Jesucristo khuyakuyninpi jap'ikunapaj jina yuyayta 
qowasqanrayku. 

26Kunan tiempo kawsay llakiylla kasqanrayku, aswan walej sapa ujpis 
imaynachus kashanku, ajinalla kakunanku. 

27Casarasqachu kanki? Ama warmiykimanta t'aqakuychu. Manachu casarasqa 
kanki? Ama casarakuyta munaychu. 

28Casarakunki chaypis, mana juchallinkichu. Sipaspis casarakun chayqa, 
manallataj juchallinchu. Chaywanpis, kunan casarajkuna llakiyta rikonqanku 
kunan tiempo mana allinchu kasqanrayku. Noqataj mana munaymanchu chay 
llakiykunata rikunaykichejta. 

29Wawqe panakuna, kayta niyta munaykichej: Kay pachapi kawsananchejqa 
manaña unaychu. Chayrayku kunanmanta ñawpajmanqa warmiyojkuna ama 
warmiyoj kasqallankupichu yuyachunku. 

30Waqajkunapis manapis waqankumanchu jina kachunku, kusikojkunapis 
manapis kusikunkumanchu jina. Imata rantikojkunapis manapis imata 
rantikunkumanchu jina kakuchunku. 

31Kay pachapi tukuy imayoj kaspa chhika patapi kawsajkunaqa ama 
chaykunamanta anchata ch'ipakuchunkuchu, imaraykuchus kay pachaqa 
askamalla tukukaponqa. 

32Mana munaymanchu imaynachus kashasqaykichejmanta chhikatapuni 
llakikunaykichejta. Mana warmiyojqa Tukuyta Kamachej Jesuspaj ruwananpi 
astawan yuyan, imaraykuchus payta kusichiyta munan. 

33Warmiyojtajrí warminta uywananpaj imatachus ruwananpi yuyan, 
imaraykuchus warminta kusichiyta munan. Ajinaqa sonqon iskay yuyaypi 
kashan. 

34Jinallataj mana qosayoj warmi, chayrí sipas warmipis Tukuyta Kamachej 
Jesuspaj ruwananpi yuyanku, ukhunku, sonqonkupis chayllapajpuni t'aqasqa 
kasqankurayku. Qosayojrí wasinpi imachus ruwananpi yuyan, qosanta 
kusichiyta munaspa. 

35Chayta niykichej, mana jark'ata churayta munaspachu, manachayqa 
allinniykichejpaj. Noqa munayman imachus yanapasonqachej Tukuyta 
Kamachej Jesuspa munasqanta allinta junt'anaykichejpaj, chayta 
ruwanaykichejta. Chayrayku ama imapis jark'asunaykichejmanta allinta 
qhawakuychej. 

36Ichapis uj qhari uj sipaswan casarakunanpaj parlasqa kashaspa, unaytaña 
suyachikushasqanta qhawanman, jinataj warmi munayninwan 
atipachikunanpaj jina kashasqanta reparanman. Ajina chayqa, munaspa 
casarakapuchun, imaraykuchus casarakoyqa mana juchachu. 

37Pitajchus tukuy sonqo ninman mana casarakunanta, jinataj munayninwan 
mana atipachikunanta chayqa, ama casarakuchunchu. Ajinata ruwaspaqa, 
allinta ruwan. 

38Chayrayku, pichus casarakun, chay runaqa allinta ruwan. Chantá, pitajchus 
mana casarakunchu chayrí, aswan allinta ruwan. 

39Qosayoj warmeqa qosan kawsanankama paywan ujchasqa kashan. Qosan 
wañupun chayrí, piwanchus munasqanwan casarakuyta atin. Jinapis chay 
qhareqa Jesucristota qhatej kanan tiyan. 

40Chaywanpis noqaj yuyasqayman jinaqa, aswan allin kanman manaña 
casaranan. Ajinata ninaypajqa, yuyani Diospa Espíritun yuyaychashawasqanta. 

1 Corintios 8 

Lantikunaman jaywasqa mikhuna 

1Kunanqa lantikunaman jaywasqa mikhunamanta tapuwasqaykichejman 
kutichiyta munani. Tukuyninchej kaymanta yachanchejña. Chaywanpis 
yachayniyoj kanaqa may kasqanchejta yuyachiwanchej. Munakuyniyoj kanarí 
iglesiata kallpachan. 

2Sichus pipis yuyanman tukuy imataña yachasqanta chayqa, manaraj imatapis 
maychus kajta yachanchu. 

3Pichus Diosta munakun, chaytaqa Dios paypata kasqanta rejsikapun. 

4Chantá, imatataj nisunman lantikunaman jaywasqa mikhunamantari? 
Yachanchej jina lanteqa mana imachu kay pachapeqa. Yachallanchejtaj uj k'ata 
Dioslla kasqanta. 

5Runakuna ninku janaj pachapi, chantá kay pachapipis ashkha dioskuna 
kasqanta. Chayrayku paykuna ashkha dioskunata, chantá atiyniyojkunata ima 
yupaychanku. 

6Chaywanpis noqanchejpajqa uj Dioslla tiyan, Tata Dios. Paymanta tukuy ima 
jamun, noqanchejtaj paypaj kawsanchej. Jinallataj Tukuyta Kamachejqa ujlla 

tiyan, Jesucristo. Paynejta Dios tukuy ima kaj chhikata ruwarqa, paynejllatataj 
noqanchejman kawsayta qowanchej. 

7Chaywanpis mana Diosta tukuy qhatejkunachu kayta yachanku. Wakinkuna 
lantikunata yupaychanaman yachasqa kaspa, yuyanku lantikunaqa cheqapuni 
atiyniyoj kasqankuta. Ajinaqa lantikunaman jaywasqa mikhunata mikhuspa, 
yuyanku chay lantikunata yupaychashasqankuta. Chayrayku sonqonku pisi 
kallpa kasqanrayku paykunata juchachan, yuyankutaj juchallisqankuta. 

8Yachanchej mana mikhunachu Dioswan aswan allinpaj 
qhawachiwasqanchejta. Sichus mana mikhunchejchu chayqa, mana pisipaj 
qhawasqachu kasunman, nitaj mikhusqanchejrayku aswan allinpajchu 
qhawasqa kasunman. 

9Chayta yachaspapis, qankuna allinta qhawakuychej. Ichapis imatapis 
mikhuyta atisqaykichejrayku pikunachus Cristopi atinikuypi manaraj sinch'ita 
sayankuchu, chaykunata misk'achiwajchej. 

10Nisunman: Qan chayta yachashaspa, lanti yupaychana wasipi mikhoj 
tiyaykurikuwaj. Sichus jinallaman pisi kallpa wawqeyki mikhushajta 
rikusunkiman chayqa, manachu paypis lantikunaman jaywasqa mikhunata 
mikhuyta munallanmantaj? 

11Ajinaqa, lantikuna mana imachu kasqankuta yachashaspa qan 
mikhusqaykirayku, pisi kallpa wawqeyki Diosmanta karunchakunman, 
piraykuchus Cristo wañorqa, chay. 

12Ajinamanta qanqa wawqe panakunaj contranpi juchallinki. Chantá Cristopi 
atinikuypi manaraj sinch'ita sayajpa sonqonta nanachispa, Cristoj contranpipis 
juchallillankitaj. 

13Chayrayku sichus noqa lantikunaman jaywasqa mikhunata mikhusqayrayku 
Cristota qhatej masiy misk'anman chayqa, noqaqa mana jayk'aj chay aychata 
mikhusajchu, imajtinchus mana munanichu Diosta qhatej masiyta 
juchallichiyta. 

1 Corintios 9 

Jesuspa kuraj kachankunaqa runa jina qhawasqa kananku 

1Manachu noqa imatachus munasqayta ruwayta atiyman? Manachu Jesuspa 
kuraj kachankunamanta ujnin kani? Manachu Tukuyta Kamachej 
Jesusninchejta rikorqani? Manachu qankunapis noqa willasqayrayku Diosman 
kutirikorqankichej? 

2Ichapis wajkunapaj mana Jesuspa kuraj kachanchu kani. Chaywanpis 
qankunapaj Jesuspa kuraj kachan kani, imajtinchus Tukuyta Kamachej Jesuspa 
kachan kasqayqa qankunapi sut'i yachakun. 

3Noqaj contraypi rimajkunaman kay jinata kutichikuni: 

4Manachu Cristomanta yachachisqaykurayku wawqe panakunamanta 
mikhunata, ujyanata ima jap'ikuyta atiyku? 

5Noqaykoqa sapa ujpis atillaykutaj warmiykuwan khuska maymanpis riyta, 
imaynatachus Jesuspa waj kuraj kachankuna, chantá Jesuspa wawqenkunapis, 
Pedropis ima warminkuta pusaykachakunku, ajinata. 

6Chayrí noqawan, Bernabellawanchu, kawsanaykupaj llank'anayku tiyan, 
Diospa chajranpi llank'ashaspapis? 

7Pitaj soldado kanman qolqellanwantajri? Pitaj uva sach'ata mallkispa 
poqochisqanmanta mana mikhunmanchuri? Chayrí, pichus ovejata michejqa 
manachu ovejanmanta ch'awaspa lecheta ujyanman? 

8Ajinata nispaqa, noqa mana yuyasqallaytachu nishani. Manachu Moisespa 
kamachisqanpi ajinallatataj nin? 

9Moisespa kamachisqanpi nin: Ama trillaj bueyman ñukuta churankichu, nispa. 
Ajinata Dios nispa, bueykunallamantachu qhawaspa nin? 

10Dios ajinata nispaqa, noqaykumanta qhawaspa nerqa. Arí, noqaykurayku 
chay kamachisqa qhelqasqa karqa. Pichus llank'ajqa llank'an, trillajpis trillan, 
poqochisqanmanta payman chayajta jap'iyta suyaspa. 

11Noqayku qankunaman Jesucristomanta sumaj willayta willaspa tarpuspa 
jinarqayku. Chayrayku tarpusqaykumanta kawsanaykupaj mikhunata, 
ujyanata ima t'inkata jina jap'iyta atiyku. 

12Sichus qankuna waj yachachejkunaman kawsanankupaj qonkichej chayqa, 
manachu noqaykupis kawsanaykupaj qankunamanta astawanraj jap'iyta 
atiykuman? Chaywanpis chayta jap'iyta atishaspa mana jinatachu ruwarqayku, 
astawanqa tukuy imata awantakullarqayku, Cristomanta sumaj willay willasqa 
kananpaj ama ima jark'atapis churanaykupaj. 

13Manachu yachankichej Templopi imachus ruwanapi ruwaysikojkunaqa 
Diosman jaywasqamanta mikhusqankuta? Jinallataj altarpi jaywajkunapis 
manachu altarpi kaj ofrendamanta wakinta jap'illankutaj? 

14Ajinallatataj Tukuyta Kamachej Jesús kamacherqa sumaj willayta willaspa 
purejkunaman kawsanankupaj qonankuta, pikunachus chay sumaj willayta 
jap'ikunku, chaykuna. 

15Noqarí kawsanaypaj qonawaykichejta mana jayk'ajpis 
mañakorqaykichejchu. Kunanpis manallataj kawsanaypaj 
qonawaykichejraykuchu kay jinata qhelqamushaykichej. Noqaqa aswanpis 
wañupuyta munayman, mana pagachikuspalla willasqaymanta 
jatunchakunayta manaraj pipis qhechushawajtin. 

16Jesusmanta sumaj willaytachus willani chayqa, mana imamanta 
jatunchakunay kanchu. Noqaqa munaspa mana munaspa ruwanaypuni tiyan, 
Dios kamachiwasqanrayku. Ay noqamanta imachus kanman, manachus sumaj 
willaymanta willayman chayqa. 

17Munasqayraykullachus willarayman chayqa, pagachikuyta atiyman. 
Chaywanpis kamachiwasqanta junt'anayrayku willarashani, imaraykuchus 
Dios willaranayta kamachiwarqa. 

18Jina kajtenqa, imataj noqaj t'inkayri? T'inkayqa kaymin: Cristomanta sumaj 
willayta mana paganawankuta suyaspalla willarasqaymanta kusikuyniy. 
Chayrayku sumaj willaymanta willaspa, mana paganawankuta mañakunichu. 

19Noqa mana pejpa wata runanchu kani. Chaywanpis, kunanqa tukuypa wata 
runanman tukuni, astawan ashkha runata Cristoman pusanaypaj. 

20Judiokunawan kashaspa, judío jina kawsarqani, judiokunata Cristoman 
pusanaypaj. Moisespa kamachisqanta kasojkunawan kashaspataj, noqaqa chay 
kamachisqakunata kasuspa kawsarqani. Noqaqa manaña Moisespa 
kamachisqanpa atiyninpichu kashani. Chaywanpis kamachisqakunata kasuspa 
purerqani, Moisespa kamachisqanta kasojkunata Cristoman pusanaypaj. 

21Mana judío kajkunarí Moisespa kamachisqanta mana junt'ankuchu. Jinallataj 
noqa paykunawan kashaspa, paykuna jina purini, paykunata Cristoman 
pusanaypaj. Ajinata nispaqa, mana nishanichu Diospa kamachisqanta 
qhesachasqayta. Aswanpis Cristoj kamachisqanta kasuni. 

22Diospi atinikuypi manaraj sinch'ita sayajkunawan kashaspaqa, noqa pisi 
kallpayoj jina kani, paykunata Cristoman pusanaypaj. Ajinamanta paykuna 
imaynachus kasqankuman jina tukuni, jinataj atisqayta ruwani wakillantapis 
qhespichinayrayku. 

23Noqa chay tukuyta ruwani ashkha runakuna Cristomanta sumaj willayta 
uyarinankupaj, jinallataj noqapis chay sumaj willay runapi imatachus 
ruwasqanmanta jap'inaypaj. 

24Qankuna yachankichej llallinakupeqa tukuy t'ijusqankuta. Chaywanpis 
pichus atipajlla t'inkata jap'in. Qankunapis ajinata t'ijuriychej, t'inkata 
jap'inaykichejpaj jina. 

25T'ijurispa llallinakupaj wakichikojkunaqa tukuy, imachus mana 
yanapanqachu, chayta mana ruwankuchu. Ajinata paykuna wakichikunku 
ch'akipoj pillullata jap'inankupaj. Noqanchejrí mana jayk'aj ch'akipoj 
pilluta jap'inanchejpaj wakichikunchej. 

26Chayrayku noqapis t'ijuni, maymanchus chayanay kashan, chayman 
chayanaypaj. Tinkupi maqanakojkunaqa mana wayrallatachu sajmanku. 
Ajinallatataj noqapis mana qhasipajchu imatapis ruwani. 



2301 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

27Aswanpis t'ijupi tinkoj jina tukuy imapi ukhuywan kasuchikuni, mana 
munasqanta ruwaspa. Manachus jinata ruwayman chayqa, wajkunaman 
Jesusmanta yachachej kashaspapis, noqa kikiy qhesachasqa kayman. 

1 Corintios 10 

Diosllata yupaychana 

1Munasqa wawqe panakuna, noqa munani qankuna yuyarikunaykichejta 
ñawpa tatanchejkuna ch'innejta rishajtinku imachus kasqanta. Paykunaqa 
tukuyninku phuyoj llanthusqan risqanku, tukuyninkutaj Puka Mama Qochata 
ch'aki pampata jina chimpasqanku. 

2Ajinamanta tukuyninku phuyupi chantá Puka Mama Qochapi ima bautizasqa 
kaspa, Moisesman ujchasqa karqanku. 

3Chantá tukuyninku Diospa qosqan mikhunata mikhorqanku. 

4Jinallataj tukuyninku Diospa qosqan yakuta ujyarqanku. Chaytaj paykunawan 
khuska purej chhankamanta phullchimusqa, chay chhankataj Cristo karqa. 

5Chaywanpis, paykunamanta ashkhawan Dios mana kusisqachu karqa. 
Chayrayku chay ch'innejpi wañorqanku, ayankutaj pachanpi qhepakorqa. 

6Chay tukuy ima llakiy paykunata qhatirerqa, noqanchejtaj chaymanta 
yachaqakunanchej tiyan, ama paykuna jina mana allin kajta 
munapayananchejpaj. 

7Chayrayku qankunaqa lantikunata ama yupaychaychejchu, imaynatachus 
paykunamanta wakin yupaycharqanku, jinataqa. Diospa Qhelqachisqanpi nin: 
Chay runakunaqa mikhunankupaj, chantá ujyanankupaj ima tiyarikorqanku. 
Chaymantataj tukuy imaymanata ruwaspa kusiririkorqanku, nispa. 

8Ama noqanchejqa paykunamanta wakinkuna jina khuchiriyoman 
qokunachejchu. Chaypacha khuchiriyoman qokojkunaqa uj p'unchaylla 23.000 
wañuchisqa karqanku. 

9Jinallataj Cristo imata ruwananpaj atiyniyojchus manachus kasqanta 
yachariyta munaspa ama imatapis ruwanachu, imaynatachus paykunamanta 
wakin ruwarqanku, jinataqa. Chayta ruwasqankuraykutaj katarikunaj 
khanisqan wañurarqanku. 

10Nillataj Diospa contranta thutunachu, imaynatachus paykunamanta wakin 
thutorqanku, jinataqa. Chaypacha Diospa angelninñataj paykunata 
wañuracherqa. 

11Chay tukuy llakiykuna paykunata qhatirerqa noqanchej 
yachaqakunanchejpaj. Chaytaj qhelqasqa kashan kay qhepa p'unchaypi 
kawsajkuna ama paykuna jinallataj ruwananchejpaj. 

12Ajinaqa, pichus sinch'ita sayashasqanta yuyajqa ama urmananpaj allinta 
qhawakuchun. 

13Qankuna juchallinaman tanqasqa kaspaqa, yachaychej wajkunapis qankuna 
jinallataj juchallinaman tanqasqa kasqankuta. Diostajrí nisqanta junt'aj 
kasqanrayku mana saqesonqachejchu mana awantay atinata juchallinaman 
tanqasqa kanaykichejta. Aswanpis juchallinapaj tanqasqa kashajtiykichej, 
Diosllataj chaymanta maynintachus llusp'inaykichejta rikuchisonqachej, 
ajinamanta sinch'ita sayaykuyta atinaykichejpaj. 

14Chayrayku munasqa wawqe panaykuna, lantikunata yupaychanamanta 
ayqeychej. 

15Noqa parlashaykichej yuyayniyoj runakunaman jina. Chayrayku qankuna 
kikiykichej kay nisqay jinachus manachus kasqanta watuychej. 

16Tukuyta Kamachej Jesucristoj Cenanpi copamanta Diosta pachis nispa, 
manachu Cristoj ruwasqanwan ujchakushanchej, maypachachus cruzpi 
wañuspa yawarninta jich'arqa, chaypacha? Jinallataj t'antata partispa 
mikhuspapis, manachu Cristoj ruwasqanwan ujchakushanchej, maypachachus 
cruzpi wañorqa, chaypacha? 

17Noqanchej ashkha kaspapis, uj t'antallamanta mikhunchej. Ajinata 
ruwaspataj, uj ukhullamanta kasqanchejta yachayta qoshanchej. 

18Israelitakuna imatachus ruwanku, chaymanta unancharina: Paykuna 
Diosman uywa ñak'asqata altarpi jaywasqankumanta mikhuspa, Dioswan, 
chantá paykunapura ima ujchasqa kasqankuta rejsichinku. 

19Kayta nispa, imatataj niyta munashani? Lantikunaman jaywasqa mikhuna 
aswan kasqantachu, chayrí lantikuna cheqapuni dioskuna kasqankutachu niyta 
munashani? 

20Manapuni. Noqa nini: Mana judío kajkuna uywa ñak'asqata jaywaspaqa, 
supaykunaman jaywanku, manataj Diosmanchu. Noqataj mana munanichu 
supaykunawan ujchasqa kanaykichejta. 

21Qankuna mana atinkichejchu Tukuyta Kamachej Jesuspa copanmanta 
ujyashaspa, supaykunaj copanmantapis ujyayta. Nillataj atinkichejchu Tukuyta 
Kamachej Jesuspa Cenanmanta mikhuyta, supaykunaj mikhunanmantapis 
mikhuyta. 

22Chayta ruwaspa manachu yachankichej Tukuyta Kamachej Jesucristota 
celosachishasqanchejta? Chayrí yuyankichejchu paymanta aswan atiyniyoj 
kasqanchejta? 

Diosta qhatej masinchejpa allinninta mask'ana 

23Qankuna ninkichej: Noqaqa imatachus munasqayta ruwayta atini, nispa. Arí, 
jinapuni. Chaywanpis mana tukuychu walej. Arí, imatachus munasqanchejta 
ruwayta atinchej. Chaywanpis mana tukuyninchu yuyayninpiña kanaman 
chayananchejpaj yanapawanchej. 

24Chayrayku mana noqanchejpa allinnillanchejtachu mask'ana tiyan, aswanpis 
wajkunaj allinninkuta. 

25Ajinaqa qankuna qhatumanta rantikuspa, aychata mikhuyta atinkichej, ama 
sonqoykichej iskayrayananpaj ni imata tapukuspa. 

26Diospa Qhelqachisqanpi nin: Kay pachaqa Tukuyta Kamachej Diospata, 
jinallataj chaypi tukuy ima kajpis, nispa. 

27Sichus Diosman mana kutirikoj runa mikhunaykichejpaj wajyasunkichejman, 
qankunataj riyta munankichej chayqa, tukuy ima qosqanta mikhuychej, ama 
imata tapuspa sonqoykichej ama iskayrayananpaj. 

28Chaywanpis mikhushajtiykichej, sichus pipis willasunkichejman: Kay 
aychaqa lantikunaman jaywasqa karqa, nispa chayqa, willasqanrayku ama 
mikhuychejchu, willasojpa sonqon ama nanachisqa kananpaj. 

29Kayta nispaqa, noqa wajpa sonqonmanta parlashani, mana 
sonqoykichejmantachu. Imaraykutaj waj runa imatachus yuyasqanrayku noqa 
ruwayta atisqaymanta jark'asqa kaymanri? 

30Sichus ima mikhunamantapis Diosta pachis nini chayqa, imaraykutaj 
mikhusqaymanta pipis rimanan kanmanri? 

31Ajinaqa mikhuspapis, ujyaspapis, chayrí imata ruwaspapis, tukuy imata 
ruwaychej Dios chaynejta jatunchasqa kananpaj. 

32Ama imatapis ruwaychejchu judiokuna, chantá mana judío kajkuna Diosman 
kutirikuyta mana munanankupaj jinaqa. Nillataj imatapis ruwaychejchu Diospa 
iglesianmanta kajkuna juchallinankupaj jina. 

33Noqapis tukuy imata ruwani tukuyta kusichiyta munaspa. Mana noqaj 
allinnillaytachu mask'ashani, aswanpis wajkunaj allinninkuta paykuna 
qhespichisqa kanankupaj. 

1 Corintios 11 

Diosta yupaychana wasipi imatapis allinta ruwana 

1Qankunaqa noqa jina ruwaychej, imaynatachus noqapis Cristo jina ruwani, 
ajinata. 

2Mayta kusikuni noqamanta yuyarikusqaykichejmanta, yachachisqayman jina 
ruwasqaykichejmantapis. 

3Chaywanpis yachanaykichejta munani Cristoqa tukuy qharej uman jina 
kasqanta, qharitaj warminpaj uman jina, Diostaj Cristoj uman jina. 

4Pi qharichus umanta suk'umpaykukuspa Dioswan parlarikunman, chayrí 
Diospa simi nisqanta sut'inchanman chayqa, Cristota mana jatun 
respetowanchu qhawashan. 

5Ajinallataj warmipis mana uman suk'umpasqa Dioswan parlarikunman, 
chayrí Diospa simi nisqanta sut'inchanman chayqa, qosanta mana 
respetowanchu qhawashan. Mana umanta suk'umpakuspaqa, chujchantapis 
raphachikunman jina kanman. 

6Warmichus umanta mana suk'umpakunman chayqa, allin kanman chujchanta 
k'utuchikunan. Sichus warmipaj chujchanta k'utuchikunan chayrí 
raphachikunan p'enqay kanman chayqa, suk'umpakuchun. 

7Qhareqa ama umanta suk'umpakuchunchu, imaraykuchus payqa Diospa 
rijch'ayninman ruwasqa, rikuchintaj Diospa jatun kayninta. Warmitaj qosanpa 
jatun kayninta rikuchillantaj. 

8Ñawpaj kaj qhareqa mana warmimantachu ruwasqa karqa, manachayqa 
ñawpaj kaj warmi qharimanta ruwasqa karqa. 

9Nillataj qhareqa warmiraykuchu ruwasqa karqa, aswanpis warmi qharirayku 
ruwasqa karqa. 

10Chayrayku warmeqa angelkunata respetowan qhawasqanrayku, chantá 
qosanpa kamachiyninpi kasqanta yachayta qonanpaj umanta suk'umpakunan 
tiyan. 

11Chaywanpis noqanchej Diosta qhatejkunapaj, qhareqa mana kanmanchu 
mana warmi kajtenqa, nitaj warmipis mana qhari kajtenqa. 

12Ñawpaj kaj warmi qharimanta ruwasqa karqa chaypis, chaymantapacha 
tukuy qhari warmimanta paqarinku. Ajinaqa chay tukuy ima Diosmantamin. 

13Qankuna kikiykichej reparaychej: Allinchu kanman warmeqa umanta mana 
suk'umpakuspalla Dioswan parlarikunan? Mana, icharí? 

14Kay kawsaypi usu yachachiwanchej qharipajqa chujchanta wiñachikunan 
p'enqay kasqanta. 

15Warmipajrí chujchanta wiñachinan allin, imaraykuchus paymanqa chujchan 
qosqa karqa umanta qhatananpaj. 

16Chaywanpis, sichus pipis kaymanta churanakuspa, siminakuyta munanman 
chayqa, noqayku, jinataj Diospa iglesiankunapis mana waj usuta rejsiykuchu. 

Tukuyta Kamachej Jesuspa Cenanta allinta ruwana 

17Kayta qankunaman qhelqamuspaqa, mana niykichejmanchu: Walejta 
ruwankichej, nispa. Manachayqa tantakusqaykichej qankunapaj allin 
kanantaqa, mana yanapasunkichejchu. 

18Uyarini iglesia jina tantakojtiykichej, mana allintachu apanakusqaykichejta, 
imaraykuchus t'aqaranakuspa, qankunapura churanakunkichej. Noqataj 
yuyani ajinapuni kasqanta. 

19Ajinaqa, qankuna ukhupi t'aqaranakuy kananpuni tiyan, yachakunanpaj 
mayqenkunachus cheqapuni Diospata kasqaykichej. 

20Ajinata tantakuspaqa, Tukuyta Kamachej Jesuspa Cenanta mana tukuy sonqo 
mikhunaykichejpajchu tantakunkichej. 

21Tukuy khuska mikhunaykichej kashajtin, wakinkuna ñawpaykuspa, 
cenankuta mikhukapunku, wakinkunataj mana mikhusqa qhepakunku, 
wakinkunatajrí machakapunku. 

22Imataj chayri? Mikhunaykichejpaj, ujyanaykichejpajpis wasiykichej tiyan. 
Ajinata ruwaspaqa, mana imayojkunata p'enqachinkichej, Diospa Iglesiantataj 
pisipaj qhawankichej. Chaymanta imatataj nisqaykichej? Allinta ruwankichej, 
nispachu nisqaykichej? Ajinata ruwasqaykichejmanta mana niykichejmanchu 
walejta ruwasqaykichejta. 

Jesuspa Cenanta maychus kajta ruwana 

(Mt 26.26-29; Mc 14.22-25; Lc 22.14-20) 

23Imatachus Tukuyta Kamachej Jesús yachachiwarqa, noqa chayllatataj 
qankunaman yachacherqaykichej: Maypachachus Tukuyta Kamachej Jesús 
jap'ichisqa kanan kasharqa, chay ch'isillataj t'antata oqharerqa. 

24Diosta pachis niytawantaj, chay t'antata yachachisqankunaman rak'ispa, 
nerqa: Kaymin ukhoyqa, chaytaj qankunarayku jaywasqa kanqa. Kay t'antata 
mikhuychej, noqamanta yuyarikuspa, nispa. 

25Ajinallatataj cenaytawankama copata jap'ispa, nerqa: Kay vinoyoj copaqa 
wañusqaywan uj mosoj tratota ruwasqayta sut'inchashan. Sapa kuti kay 
copamanta ujyaspa, noqamanta yuyarikunkichej, nispa. 

26Ajina ari, qankunapis sapa kuti kay t'antata mikhuspa, kay copamanta 
ujyaspataj, Tukuyta Kamachej Jesús wañusqanmanta willankichej pay 
kutimunankama. 

Imayna sonqowanchus Jesuspa Cenanta mikhuna 

27Ajinallatataj sichus pipis kay t'antata mikhunman, kay copamantapis 
ujyanman mana chaypaj jina kashaspa chayqa, Tukuyta Kamachej Jesuspa 
ukhunpa, chantá wañuspa yawar jich'asqanpa contranpi juchallin. 

28Chayrayku, manaraj t'antata mikhushaspa, nitaj copamanta ujyashaspa, sapa 
ujniykichej sonqoykichejta allinta qhawarikuychej, Jesuspa Cenanta 
mikhunapaj jinachus manachus kashasqaykichejta yachanaykichejpaj. 

29Sichus pipis mikhun, ujyantaj Tukuyta Kamachej Jesuspa ukhunta mana 
maypaj qhawaspa, mayqenchus iglesian kashan, chayta, ajinata 
ruwasqanmanta Tata Dios payta juchachanqa. 

30Chayraykumari, qankuna ukhumanta ashkha onqosqa kashankichej, pisi 
kallpayojtaj, wakinkunataj wañunkuña. 

31Sichus noqanchej kikinchej sonqonchejta allinta qhawarikusunman chayqa, 
Dios mana jasut'iwasunmanchu. 

32Chaywanpis, sichus Tukuyta Kamachej Jesús jasut'iwanchej chayrí, wanaspa 
yachananchejpaj jasut'iwanchej, ama Diosman mana kutirikojkunawan khuska 
juchachasqa kananchejpaj. 

33Chayrayku, munasqa wawqe panaykuna, Tukuyta Kamachej Jesuspa Cenanta 
mikhunapaj tantakuspaqa, suyarinakuychej khuska mikhunaykichejpaj. 

34Mayqenpis yarqhachikuspaqa, wasinpi mikhuchun, mana allinta 
ruwanaykichejpaj tantakusqaykichejmanta ama Tata Dios 
jasut'isunaykichejpaj. Chantá wakin imakunachus allinchanaraj kashan, 
chaykunata noqapuni jamuspa allinchasaj. 

1 Corintios 12 

Santo Espíritu ruwanapaj atiyta qon 

1Munasqa wawqe panaykuna, noqa munani Santo Espíritu ruwanapaj atiyta 
qosqanmanta yachanaykichejta. 

2Qankuna yachankichej, manaraj Cristopi atinikushaspa, qankuna mana 
parlayta atej lantikunata yupaychanaykichejpaj qhatatasqa kasqaykichejta. 

3Chayrayku kayta yachanaykichejta munani: Mana pipis Diospa Espiritunnejta 
parlajqa ninmanchu: Jesús maldicisqa kachun, nispa. Nillataj pipis niyta 
atinchu: Jesusqa Tukuyta Kamachejmin, nispa, manachus Santo Espíritoj 
yanapasqan kanman chayqa. 

4Iglesiamanta kajkunapaj imaymana atiykuna tiyan ruwanankupaj. 
Chaykunata qojrí Santo Espiritulla. 



2307 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

5Iglesiamanta kajkunaqa tukuy imaymanamanta Diospaj llank'ayta atinchej. 
Chaywanpis tukuyninchej Tukuyta Kamachej Jesusllapaj llank'anchej. 

6Jinallataj Iglesiamanta kajkunaqa tukuy imaymana ruwanayoj kanchej. 
Chaywanpis uj k'ata Dioslla tukuyninchejman atiyta qowanchej tukuy 
ruwanata ruwananchejpaj. 

7Diosqa Santo Espiritunejta sapa ujman ruwanapaj atiykunata qon, purajmanta 
yanapanakunanchejpaj. 

8Santo Espíritu wakinman qon yuyaywan, yachaywan ima sumajta 
yuyaychayta atinankupaj. Wakinmantaj kikin Santo Espiritullataj atiyta qon 
sumajta yachaspa parlanankupaj. 

9Chay kikin Espiritullataj wakinman atiyta qon Diospi sinch'ita atinikuyta 
atinankupaj, wakinmantaj atiyta qon onqosqakunata qhaliyachinankupaj. 

10Ujmanqa atiyta qon t'ukuna imakunata ruwananpaj, ujmantaj atiyta qon 
Diosmanta sut'inchananpaj. Ujmanqa atiyta qon reparananpaj iglesiapi 
wajkunaj yachachisqanku Diospa Espiritunmantachus kasqanta, chayrí 
manachus, chayta. Ujmantaj mana rejsisqa parlaykunata parlananpaj atiyta 
qon. Ujmantaj atiyta qon, chay waj parlaypi parlasqankuta sut'inchananpaj. 

11Chay tukuy imata ruwanapaj atiyta qoj Santo Espiritoqa ujlla. Paytaj 
munasqanman jina ruwanapaj atiyta sapa ujman rak'iran. 

Iglesiapeqa tukuy ruwanayoj kanchej 

12Kayta nisunman: Runaj ukhunpataqa ashkha iman tiyan. Chaywanpis ukhu 
ashkha imayoj kashaspapis, ukhoqa ujlla. Ajinallataj Cristoj ukhunwanpis 
kashan, mayqenchus Iglesian, chaywan. 

13Jinallataj Santo Espiritulla tukuyta bautizawarqanchej, uj ukhu jinalla 
kananchejpaj judiokuna, mana judiokuna, wata runakuna, mana wata runa 
kajkuna ima. Diostaj chay kikin Santo Espiritullantataj tukuyninchejman 
qowarqanchej. 

14Chaywanpis runaj ukhonqa mana uj imayojllachu, manachayqa ashkha 
imayoj. 

15Chakichus ninman: Mana maki kasqayrayku, mana ukhojtachu kani, nispa 
chayqa, chayraykuchu mana ukhumanta kanman? 

16Ninrichus nillanmantaj: Mana ñawi kasqayrayku mana ukhojtachu kani, 
nispa chayqa, chayraykuchu mana ukhumanta kanman? 

17Sichus tukuy ukhu ñawilla kanman chayqa, imaynatataj uyarisunmanri? 
Chayrí, tukuy ukhuchus ninrilla kanman chayqa, imawantaj 
muskhirisunmanri? 

18Chaywanpis ukhunchejqa ashkha imayoj, Diostaj munasqanman jina sapa 
imanta maypichus kananman churarqa. 

19Ukhunchejpa imankuna tukuyninchus uj imalla kanman chayqa, mana 
runachu kanman. 

20Ajinaqa ukhunchej ashkha imayoj, chaywanpis ujlla. 

21Ñaweqa mana makita niyta atinmanchu: Mana qanta necesitaykichu, nispa. 
Nitaj umapis chakita niyta atinmanchu: Mana qankunata necesitaykichejchu, 
nispa. 

22Aswanpis ukhoj imankunamanta wakin mana kasu ruwanapaj qhawasqa 
kajraj astawan yanapawanchej. 

23Jinallataj ukhunchejpi wakin imankuna mana maypaj qhawasqata aswan 
allinpaj qhawanchej. Chayrayku chay mana rikuchinapaj jina kajkunata 
pakanchej. 

24Ukhunchejpi kaj allinpaj qhawasqa imakunaqa mana allinpaj qhawanata 
necesitankuchu. Aswanpis Dios ukhunchejta sumajta wakicherqa, mana 
allinpaj qhawasqa kajkunata maypaj qhawananchejpaj. 

25Ajinata Dios ruwarqa ukhunchejpi ama t'aqanaku kananpaj, manachayqa 
ukhoj tukuy iman paykunapura qhawarinakunankupaj. 

26Sichus ukhunchejmanta ujnin iman ima nanayta ñak'arinman chayqa, 
paywan khuska tukuyninku ñak'arinku. Sitajchus ujnin iman jatunchasqa 
kanman chayqa, tukuyninku paywan kusikullankutaj. 

27Qankunaqa tukuyniykichej Cristoj ukhunmanta kankichej, sapa ujtaj chay 
ukhoj imankuna kankichej. 

28Diostaj Iglesiapi sapa ujta ruwanayojta churan: Ñawpajta Jesuspa kuraj 
kachankunata, qhepanta Diosmanta sut'inchajkunata, chaymanta nisqanta 
yachachejkunata, chaymantataj t'ukuna imakunata ruwajkunata, 
onqosqakunata qhaliyachejkunata, yanapajkunata, iglesiata pusarejkunata, 
chantá mana rejsisqa parlayta atejkunata ima. 

29Tukuychu Jesuspa kuraj kachan kanku? Tukuychu Diosmanta sut'inchajkuna 
kanku? Tukuychu yachachejkuna, chayrí t'ukuna imakunata ruwajkunapis 
kanku? 

30Jinallataj tukuyninkuchu onqosqakunata qhaliyachiyta atinku? 
Tukuyninkuchu mana rejsisqa parlaykunata parlanku? Tukuyninkuchu chay 
parlaykunata sut'inchanku? Mana, icharí? 

31Chayrayku qankuna imata jina munanaykichej, ima atiykunachus iglesiata 
astawan yanapanman, chaykunata. Chaywanpis kunan noqa imachus aswan 
sumaj kashan, chayta yachachisqaykichej. 

1 Corintios 13 

Munakoyqa tukuy imamanta nisqa aswan 

1Sichus noqa kay pachapi kaj chhika parlaykunata parlayta atiyman, 
angelkunaj parlayninkutapis parlallaymantaj, wajkunatataj mana 
munakuymanchu chayqa, lataj talán nisqan jinalla kayman, chayrí chhulloj 
chhulloj waqasqan jinalla. 

2Jinallataj manachus wajkunata munakuymanchu chayqa, Diospa simi nisqanta 
sut'inchasqay, jinataj tukuy pakasqa yachaykunata, chantá kay pachapi tukuy 
imamanta yachasqay qhasi manakaj kanman. Jinallataj sitajchus noqa 
orqokunata ithirichinaypaj jina Diospi sinch'ita atinikuyta atiyman, manataj 
wajkunata munakuymanchu chayqa, noqaqa mana ni imapaj valeymanchu. 

3Sitajchus noqa tukuy tiyapuwasqanta wajchakunaman rak'irayman, 
ukhuytapis ninaman enqhaykusqa kananpaj jaywaykuyman chayqa, 
chaymanta jatunchakuyta atiyman. Chaywanpis manachus wajkunata 
munakuymanchu chayqa, chay ruwasqaywan ni imata tariymanchu. 

4Pichus munakuyniyojqa pacienciayoj, k'achataj. Jinallataj mana 
envidiakunchu, nitaj may kasqanta yuyakunchu, nillataj runaykachanchu. 

5Munakuyniyojqa mana ruwanataqa mana ruwanchu, nitaj payllapajchu 
imatapis mask'an. Chantá mana usqhayllata phiñakunchu, nitaj 
yuyarikullanpunichu pipis paypa contranta imata ruwasqanmanta. 

6Jinallataj munakuyniyoj runaqa millayta ruwajkunamanta mana kusikunchu. 
Aswanpis cheqanta ruwasqankumanta kusikun. 

7Pichus munakuyniyojpataqa tukuy imata awantananpaj kallpan tiyan. Jinataj 
Diospi atinikuynin, suyakuyniyoj kasqanpis mana tukunkuchu. Chantá imapis 
kajtin, sinch'ita sayallanpuni. 

8Munakuyniyoj runaqa tukuy tiempo munakullanpuni. Uj p'unchay Diospa simi 
nisqanta sut'inchana tukukaponqa. Waj parlaypi parlanapaj atiypis manaña 
kanqachu. Diospa pakasqa yachayninta yachanapis manaña necesariochu 
kanqa. 

9Chayqa ajina, imaraykuchus kunan Diosmanta sut'inchasqanchej, chantá 
imatachus yachasqanchejqa chaykamalla. 

10Maypachachus allin junt'asqa yachay jamonqa chaypacharí, tukuy chaykuna 
tukukaponqanku. 

11Noqaqa wawallaraj kashaspa, wawa jina parlaj kani, wawa jina yuyaj kani, 
wawa jinataj imatapis unanchaj kani. Runayaspañarí, wawa jina ruwanata 
saqeporqani. 

12Kunanqa ayphu espejopi jina ayphullata rikunchej. Qhepamantajrí Dioswan 
uyapurakuspa imatapis maychus kajta yachasunchej. Kunanqa wakillantaraj 
yachani. Qhepamantajrí allinta yachasaj, imaynatachus Dios noqamanta tukuy 
imata yachan, ajinata. 

13Kunanqa kay kinsa imakunata ruwana tiyan: Diospi atinikuna, Dios nisqanta 
junt'anantapuni suyana, chantá wajkunata munakuna ima. Chay kinsamanta 
astawan kurajqa munakuymin. 

1 Corintios 14 

Imachus tukuypaj aswan allin 

1Munakuyniyoj kayta anchatataj munaychej. Jinallatataj Santo Espíritu 
ruwanapaj atiyta qon, chaykunata jap'iyta munallaychejtaj, astawanpuneqa 
Diosmanta sut'inchayta. 

2Pichus mana rejsisqa parlaypi parlajqa mana runakunamanchu parlan. 
Manachayqa Diosllaman parlan, nitaj pipis parlasqanta entiendenchu, Santo 
Espíritoj parlachisqan pakasqa imakunamanta parlasqanrayku. 

3Diosmanta sut'inchajrí runakunaman parlan yuyayninpiña kanaman 
chayanankupaj, jinataj kallpachasqa, sonqochasqataj kanankupaj. 

4Chantá pichus mana rejsisqa parlaypi parlajqa pay wiñanallanpaj yanapakun. 
Pichus Diosmanta sut'inchajrí iglesiamanta tukuy kajkuna yuyayninkupiña 
kanaman chayanankupaj yanapan. 

5Noqa munayman tukuyniykichej mana rejsisqa parlaykunapi 
parlanaykichejta. Chaywanpis astawan munayman Diosmanta 
sut'inchanaykichejta, imaraykuchus Diosmanta sut'inchanaqa mana rejsisqa 
parlaypi parlanamanta aswan. Maypachachus mana rejsisqa parlaypi 
parlasqanta pipis sut'inchajtillan, iglesiamanta kajkuna wiñayta atinankupaj 
yanapanman. 

6Wawqe panakuna, sichus noqa qankunata watukoj jamuspa mana 
yachasqaykichej parlaypi parlayman chayqa, qankunapaj ima allintaj 
kanmanri? Aswanpis allinniykichejpaj kanman, sichus Diosmanta 
sut'inchayman chayqa, chayrí jatun yachaywan parlayman, manachayrí ima 
yachaytapis yachachiykichejman chayqa, chaypachalla. 



2311 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

7Ajinallataj ima tocanawanpis kashan. Sichus qena, arpapis mana waj jinata 
waqanman chayqa, imaynatataj yachasunman qenachus, chayrí arpachus 
waqashasqantari? 

8Cornetachus mana sut'ita waqanman chayqa, soldadokuna imaynatataj 
yachankuman maqanakoj rinankupaj wakichikunankuri? 

9Ajinallataj sichus qankunapis mana rejsisqa parlaypi mana entiendenapaj jina 
parlankichej chayqa, imaynatataj pipis yachanman imatachus niyta 
munashasqaykichejtari? Ajinaqa mana rejsisqa parlaypi parlasqaykichej 
wayrallamanpis parlashawajchej jina kanman. 

10Kay pachapeqa may chhika parlaykuna tiyan, tukuyninkutaj imatachus niyta 
munasqanta yachanapaj jina kanku. 

11Chaywanpis, sichus noqa mana rejsisqa parlaypi imatachus parlawasqanta 
mana yachanichu chayqa, chay runapaj waj llajtayoj jina kani, paypis noqapaj 
jinallataj. 

12Ajinallataj qankunawanpis kanman. Chayrayku sichus qankuna Santo 
Espíritu ruwanapaj atiykunata qosunaykichejta munankichejpuni chayqa, 
astawan munaychej, mayqenkunachus iglesiamanta kajkunata yanapanqa 
yuyayninkupiña kanaman chayanankupaj, chaykunata. 

13Chayrayku pichus mana rejsisqa parlaypi parlajqa Diosmanta atiyta 
mañakuchun imatachus parlasqanta sut'inchayta atinanpaj. 

14Sichus noqa mana rejsisqa parlaypi Dioswan parlarikuni chayqa, espiritullay 
parlashan. Jinapis noqaqa mana ima allintapis tarinichu. 

15Jina kajtenqa, imatataj ruwasajri? Sichus espirituywan Dioswan parlarikusaj 
chayqa, imatachus nishasqayta yachaspa parlarikusaj. Sitajchus espirituywan 
takisaj chayrí, imatachus takishasqaytapis yachallasajtaj. 

16Qanchus espiritullaykiwan mana rejsisqa parlaypi Diosta yupaychawaj 
chayqa, imatachus nishasqaykita mana yachajkuna imaynatataj qanwan 
khuska Diosta jatunchankumanri? Chayrí, sichus imatachus nishasqaykita 
mana yachankumanchu chayqa, imaynatataj qanwan khuska Diosta pachis 
ninkuman? 

17Ichapis Diosta pachis nispa nisqaykeqa sumaj kanman. Jinapis pichus 
uyarisojkunata yuyayninkupiña kanaman chayanankupaj mana yanapankichu. 

18Noqaqa Diosta pachis nini, imaraykuchus mana rejsisqa parlaykunata 
qankunamanta nisqa aswan ashkhata parlani. 

19Chaywanpis iglesia tantasqa kashajtinku yachachishaspa, noqa astawan 
munayman phishqa simillata parlayta, entiendenankupaj jina, chunka waranqa 
simikunata mana rejsisqanku parlaypi parlanaymantaqa. 

20Wawqe panakuna, ama wawa jina yuyaychejchu. Mana allin kajllapaj wawa 
jina kaychej, imatapis qhawanapirí wiñay tukusqa runa jina kaychej. 

21Diospa Qhelqachisqanpi nin: Kay runakunaman mana yachasqanku 
parlaykunapi parlaykusaj, waj llajtayojkunawan ima parlapayachisaj. 
Chaywanpis ni ajinapipis kasuwanqankuchu, nispa Tukuyta Kamachej Dios nin. 

22Chayrayku mana rejsisqa parlaykunapi parlayqa Dios atiyniyoj kasqanmanta 
señal jina Diosman mana kutirikojkunapaj, manari Diosman 
kutirikojkunapajchu. Diosmanta sut'inchayrí Diosman kutirikojkunaj 
allinninkupaj, manataj mana Diosman kutirikojkunapajchu. 

23Nisunman: Iglesia jina tukuy tantasqa kashaspa, tukuyniykichej mana 
rejsisqa parlaykunapi parlashawajchej. Jinapis sichus chayman yaykumunman 
Diosmanta pisita yachaj, chayrí Diosman mana kutirikoj chayqa, manachu 
nisunkichejman: Kaykunaqa mana paykunapichu kashanku, nispa? 

24Chayrí tantasqa kashaspa, sichus tukuyniykichej Diosmanta 
sut'inchashawajchej. Jinapi sichus Diosman mana kutirikoj runa, chayrí 
Diosmanta pisita yachaj chayman yaykumunman chayqa, imatachus 
parlasqaykichejta uyarispa, juchasapa kasqanta reparakonqa, chantá sonqonta 
qhawarikonqa ima. 

25Ajinamanta sonqon ukhupi pakasqa kaj sut'inchasqa kanqa, paytaj 
qonqorikuspa, Diosta yupaychanqa: Cheqapuni Dios qankunawan kashan, 
nispa. 

Iglesia jina tantakuspa tukuy imata allinta ruwana 

26Ajinaqa wawqe panakuna, kaykama imatachus parlasqanchejta uj iskay 
simipi nisunchej. Diosta yupaychanaykichejpaj tantakuspaqa, ujniykichej 
takiyta atiwajchej, ujniykichejtaj yachachiyta. Jinallataj ujniykichej Dios 
imatachus sut'inchasqanta sut'inchayta atiwajchej, ujniykichejtaj waj 
parlaykunapi parlayta, chayrí waj parlaykunapi parlasqankuta sut'inchayta 
ima. Chaywanpis chay tukuy imata ruwaychej sapa ujniykichej kallpachasqa 
kanaykichejpaj. 

27Mana rejsisqa parlaypi parlaspaqa, iskay, chayrí kinsakamalla, ujmanta uj 
parlachunku. Wajtajrí imatachus parlasqankuta sut'inchachun. 

28Mana rejsisqa parlaypi imatachus parlasqankuta mana pipis sut'inchaj 
kajtenqa, paykuna iglesiapi ch'inlla kakuchunku. Aswanpis sapa ujninku 
sonqonku ukhullapi Dioswan parlachunku. 

29Ajinallatataj Diosmanta sut'inchajkunapis iskay, chayrí kinsa parlachunku, 
uyarejkunataj imatachus nisqankuta allinta watuchunku cheqachus manachus 
kasqanta reparanankupaj. 

30Chaywanpis sichus pipis Diosmanta sut'inchashajtin, wajman Dios imatapis 
sut'inchanman parlananpaj chayqa, pichus parlashaj ch'inyakuchun. 

31Ajinamanta ujmanta uj, tukuyniykichej Diosmanta sut'inchayta atinkichej, 
Diosmanta astawan yachanaykichejpaj, jinataj sonqoykichejpi kallpachasqa 
kanaykichejpaj. 

32Chaywanpis Diosmanta sut'inchajqa chay sut'inchanapaj atiywan mana 
apaykachachikunchu, 

33imaraykuchus Diosqa mana munanchu imatapis qhollpillata ruwananchejta. 
Aswanpis pay munan imatapis allinta ruwananchejta. Kaytapis nillaykichejtaj: 
Imaynachus Diospa ajllakusqankunaj tantakuyninkupi ruwana usu kasqanman 
jina, 

34warmikunaqa tantakuypi ch'inlla kachunku. Paykuna mana parlanankuchu 
tiyan, aswanpis kasukoj sonqo kananku tiyan, imaynatachus Moisespa 
kamachisqanpi nin, ajinata. 

35Warmikuna imatapis yachayta munaspaqa, wasinkupi qosankuta 
tapukuchunku, imaraykuchus iglesia tantasqa kashajtin warmi parlananqa 
mana allin qhawasqachu. 

36Wawqe panakuna, Diospa simi nisqanta mana qankunachu 
rikhuricherqankichej, nillataj qankunallachu Diospa nisqanta 
jap'ikorqankichej. 

37Sichus pipis Diosmanta sut'inchaj kasqanta yuyakunman, chayrí Santo 
Espirituta tukuy imapi kasusqanta yuyanman chayqa, yachachun kay 
qhelqasqayqa Diospa kamachisqanpuni kasqanta. 

38Pichus Diospa kamachisqanta mana kasuta ruwajtarí, Diospis manallataj 
payta kasuta ruwanqachu. 

39Ajinaqa wawqe panakuna, iglesia jina tantakuspaqa, Diosmanta sut'inchayta 
munaychej, amataj mana rejsisqa parlaykunapi parlajkunata jark'aychejchu. 

40Chaywanpis, tukuy imata allinta ruwaychej, ama imapis kachuntachu. 

1 Corintios 15 

Cristoqa cheqapuni wañusqamanta kawsarimporqa 

1Kunanqa, wawqe panakuna, Jesusmanta sumaj willayta willasqaymanta 
yuyarichiykichej. Qankuna chay sumaj willayta jap'ikorqankichej, chaypitaj 
sinch'ita sayashankichej. 

2Chay sumaj willaynejta qhespichisqa kankichej, sichus willasqaymanta 
jap'ikuspa, sinch'ita sayashankichej chayqa. Mana jina chayrí, sumaj willayta 
jap'ikusqaykichej qhasillapaj kanman. 

3Ñawpajta yachacherqaykichej imatachus noqapis yachaqakusqayta: Cristo 
juchanchejrayku wañorqa, Diospa Qhelqachisqanpi nisqanman jina. 

4Jinallataj pay p'ampasqa karqa, kawsarimporqataj kinsa p'unchayninman, 
Diospa Qhelqachisqanpi nisqanman jina. 

5Chantá Cristo kawsarimpuspa, Pedroman rikhurerqa, chaymantataj chunka 
iskayniyoj kuraj kachankunaman. 

6Chay qhepata, 500 wawqe panakuna tantasqa kashajtinku, Cristo ujllapi 
paykunaman rikhurillarqataj. Chay rikojkunamantarí ashkha kawsashankuraj, 
wakintaj wañupunkuña. 

7Chaymanta Santiagoman rikhurillarqataj, chay qhepatataj tukuynin kuraj 
kachankunaman. 

8Tukuymanta qhepatataj Cristo noqamanpis rikhurillawarqataj, manaraj 
paqarinanpi paqarej wawa jina kashajtiypis. 

9Noqaqa Jesuspa kuraj kachankuna ukhupi aswan mana kasu ruwana kani, 
manataj Jesuspa kuraj kachan nisqa kanaypaj jinachu, ñawpajta Diospa 
iglesianta chinkachiyta munaspa qhatiykachasqayrayku. 

10Chaywanpis, Diospa qhasilla k'acha yanapayninrayku Jesuspa kachan kani. 
Chay k'acha yanapaynintaj noqapaj mana qhasipajchu karqa, imajtinchus 
tukuy kuraj kachakunamanta nisqaqa noqa astawan Diospaj llank'arqani. 
Chaywanpis mana kallpallaywanchu llank'arqani, aswanpis Dios noqanejta 
k'acha yanapayninwan yanapawasqanrayku llank'arqa. 

11Ajinaqa mana imananchu, noqachus willasaj, chayrí paykunachus, 
imaraykuchus tukuyniyku Jesuspa sumaj willaynillanmanta parlayku. 
Qankunataj chay willayta jap'ikorqankichej. 

Jesusta qhatejkunapis wañusqamanta kawsarichisqa kasunchej 

12Sichus noqayku Cristo wañusqamanta kawsarimpusqanta willayku chayqa, 
imaraykutaj qankuna ukhumanta wakin ninku wañojkuna mana 
kawsarinankutari? 

13Sichus wañusqakuna mana kawsarenqankuchu chayqa, nillataj ari Cristopis 
kawsarimporqachu. 

14Cristochus mana kawsarimporqa chayrí, willasqaykoqa qhasi manakaj, qhasi 
manakajllataj paypi atinikusqaykichejpis. 

15Manachus wañusqakuna kawsarimonqankuchu chayqa, noqayku llulla 
testigo kaykuman, imaraykuchus willarqayku Diosqa Cristota 
kawsarichisqanta. 

16Sichus wañusqakuna mana kawsarimonqankuchu chayqa, Cristopis 
manallataj kawsarimporqachu. 

17Cristochus mana kawsarimporqa chayqa, Diospi atinikusqaykichejpis qhasi 
manakaj. Ajinaqa, manallataj juchaykichej pampachasqarajchu. 

18Jina chayqa, Cristopi atinikusqankumanta qhepaman wañojkunapis 
chinkasqallataj kashankuman. 

19Sichus Cristopi atinikuspa suyakushanchej pay kay kawsayllapi 
yanapanawanchejta chayqa, tukuy runamanta aswan khuyana kanchej. 

20Chaywanpis Cristo wañusqamanta kawsarimpusqanqa jinapuni. Pay 
wañojkunamanta ñawpajta kawsarimoj kaspa, yachayta qon qhepanejman 
wajkunapis kawsarimunallankutataj. 

21Imaynatachus uj runanejta wañuy kay pachapi rikhurerqa, ajinallatataj 
wañusqamanta kawsarimuypis uj runanejllatataj qallarin. 

22Imaynatachus Adán juchallisqanrayku tukuy wañunchej, ajinallatataj 
Cristonejta tukuy kawsarichisqa kasunchej. 

23Chaywanpis sapa uj maychus kananpi kawsarimpun: Ñawpajta Cristoraj 
kawsarimporqa, chaymantataj Cristo kutimojtin, paypata kajkunapis 
kawsarimpullasunchejtaj. 

24Chaypa qhepanta kay pachaj tukukuynin kanqa. Chaypacha Cristoqa tukuy 
kamachejkunata, tukuy atiyniyojkunata, chantá tukuy kurajkunata ima 
chinkarparichenqa. Chaymantataj kamachinapaj atiyta Tata Diosman 
jaywaponqa, pay kamachinanpaj. 

25Cristo kamachinanpuni tiyan tukuynin awqankuna chakin uraman churasqa 
kanankukama. 

26Cristoj awqankunamanta qhepa qhepa kaj atipasqan awqarí wañuy kanqa. 

27Diospa Qhelqachisqanpi nin: Diosqa tukuy imata chakin uraman 
churarqa, nispa. Maypachachus nin Cristoj chakin uraman tukuy imata 
churasqanta chaypacha, mana niyta munanchu Tata Diosqa Cristoj chakin 
uraman churasqa kasqanta, imaraykuchus paymin Cristoj chakin uraman 
tukuy imata churajqa. 

28Chaymanta tukuy ima Cristoj chakin urapiña churasqa kajtin, kikin Churipis 
Tatanpa kamachiyninman churakonqa, pichus tukuy imata chakin uraman 

churarqa, chayman. Chaymantapachataj Diosqa tukuy kaj chhikata 
kamachenqa. 

29Manachus wañusqakuna kawsarimponqanku chayqa, wañusqakunarayku 
bautizakojkuna imatataj tarenqankuri? Sichus wañusqakuna mana 
kawsarimonqankuchu chayqa, imaraykutaj paykunarayku bautizakunkuri? 

30Chantá manachus wañusqakuna kawsarimponqanku chayqa, imaraykutaj 
noqayku ima pachallapis wañuchisqa kanaykupaj jina kashaykuri? 

31Wawqe panakuna, noqa Tukuyta Kamachej Jesucristo qankunaj 
sonqoykichejpi imatachus ruwashasqanmanta jatunchakuni. Jinallataj noqa 
sapa p'unchay wañuy patapipis kashayman jina kashani. 

32Éfeso llajtapipis runakunawan maqanakullarqanitaj, paykunataj manchay 
phiña monte animal jina karqanku. Jina kajtenqa, paykunawan maqanakuspa, 
ima allintataj tarerqaniri? Cheqatapunichus wañusqakuna mana 
kawsarimonqankuchu chayqa, wajkuna ninku jina noqanchejpis 
nillasunmantaj: Mikhuna, ujyana, imaraykuchus q'aya wañupusunchej, nispa. 

33Ajinata nejkunawan ama q'otiyachikuychejchu. Noqanchej niyta yachanchej: 
Mana allin runakunawan purinki chayqa, paykuna pierdechisonqanku, nispa. 

34Chayrayku qankuna yuyayniykichejman kutiriychej, amañataj 
juchalliychejchu, imaraykuchus qankunamanta wakin mana maychus kajta 
Diosmanta yachankichejchu. Chayta nishaykichej qankuna 
p'enqakunaykichejpaj. 

Imaynata wañusqakuna kawsarimonqanku? 

35Ichapis qankunamanta wakin tapukushankichej: Imaynatataj wañusqakuna 
kawsarimonqankuri? Kawsarimuspa, imayna ukhuyojtaj kanqankuri? nispa. 

36Ajinata tapusqaykichejqa mana yuyayniyojpa tapukusqan. Qhaway má, muju 
tarpusqayki p'utunanpaj ñawpajta wañunraj, chantá p'utuspa wiñan. 

37Tarpuspaqa, mana kikin mallkitachu tarpunki, manachayqa mujullata, 
trigopis, chayrí waj mujupis kachun. 

38Chaymantaj Dios munasqanman jina imayna rijch'ayniyojchus kananta nin. 
Sapa mujutataj imaynachus kananman tukuchin. 

39Jinallataj tukuy imaymana rijch'aj aycha tiyan. Runaj aychanqa waj jina, 
uywaj aychanpis waj jina. Challwakunajtapis aychankoqa waj jina, 
p'isqokunajtapis waj jinallataj. 

40Chantá janajpi ashkha imakuna tiyan, kay pachapipis. Janajpi kajkunaj jatun 
kaynenqa uj jina, kay pachapi kajkunajpatataj waj jina. 

41Intej k'anchaynenqa uj jina, killaj k'anchayninpis waj jina, ch'askakunajtapis 
waj jinallataj. Chantá uj ch'aska waj ch'askamanta uj jinataj. 

42Ajinallataj wañusqamanta kawsarimuna kanqa. Q'etayapoj ayata 
p'ampanchej, chaywanpis kawsarichisqa kajqa ni jayk'aj ujtawan 
wañonqañachu. 

43P'ampasqa ukhoqa mana munanapaj jinachu. Kawsarichisqa kajrí maypaj 
qhawasqa kanqa. P'ampasqa ukhoqa pisi kallpayoj, kawsarichisqa kajrí may 
atiyniyoj kanqa. 

44Runaj ayanta p'ampanchej chayqa, janaj pachapaj wakichisqa ukhuyoj pay 
kawsarichisqa kanqa. Runaj ukhun tiyan. Tiyallantaj janaj pachapi kawsanapaj 
jina Santo Espíritoj kawsarichisqan ukhupis. 

45Ajinaqa Diospa Qhelqachisqanpi nin: Ñawpaj kaj runa Adanqa kawsaj runa 
ruwasqa karqa, nispa. Qhepa kaj Adanrí kawsayta qoj Espiritumin karqa. 

46Jinallataj Santo Espíritoj qosqan ukhoqa mana ñawpajchu, manachayqa runaj 
ukhunraj, chaymantataj janaj pachapaj wakichisqa ukhu rikhurin. 

47Ñawpaj kaj runaqa kay pachamanta karqa, jallp'amanta ruwasqa. Qhepa kaj 
runarí, pichus Cristo, janaj pachamanta jamorqa. 

48Kay pachapi tukuy runakuna Adán jina ukhuyoj kanchej. Janaj pachapi 
kawsajkunatajrí, pichus janaj pachapi kashan, chay jina ukhuyoj kanqanku. 

49Ajinaqa, imaynatachus noqanchej jallp'amanta ruwasqa ñawpa runaman 
rijch'akunchej, jinallatataj aswan qhepaman janaj pachamanta jamojmanpis 
rijch'akusunchej. 

50Wawqe panakuna, kayta niykichej: Kay ukhunchejqa Diospa 
kamachiyninman mana yaykonqachu, imaraykuchus wañoj ukhunchejqa 
imachus wiñaypaj kajta mana chayaqeta jina jap'iyta atinchu. 

51Kunanqa uj pakasqa yachayta sut'inchasqaykichej: Mana tukuychu 
wañusunchej, chaywanpis tukuy waj jinaman tukuchisqa kasunchej. 

52Ujllata, uj ñawi ch'irmiypi, qhepa kaj trompeta waqajtin, waj jinaman 
tukuchisqa kasunchej. Trompeta waqajtin, ñawpajta wañusqakuna 
kawsarimponqanku mana jayk'aj ujtawan wañunankupaj. Chaymantataj 
noqanchejpis waj jinaman tukuchisqa kasunchej. 

53Kay q'etayapoj ukhoqa tukupunan tiyan mana jayk'aj q'etayaj ukhuman. Kay 
wañoj ukhunchejtaj mana jayk'aj wañoj ukhuman tukuchisqa kanan tiyan. 

54Maypachachus kay q'etayaj ukhu tukuponqa mana jayk'aj q'etayaj ukhuman, 
kay wañoj ukhutaj tukuponqa mana jayk'aj wañojman chaypacha, Diospa 

Qhelqachisqanpi nisqanman jina junt'akonqa: Wañoyqa atipasqaña, 
chinkachisqataj, nispa. 

55Kunanqa wañuypa atiynin atipanawanchejpaj manaña kanchu, nitaj ima 
mana allintapis ruwayta atiwanchejchu. 

56Juchaqa wañuyta apamun, kamachisqakunanejtataj jucha atiyniyoj rikhurin. 

57Chaywanpis Diosta pachis ninachej, Tukuyta Kamachej Jesucristonejta 
juchata, chantá wañuyta ima atipayta yanapawasqanchejrayku. 

58Ajina ari, munasqa wawqe panakuna, mana sayk'uspa sinch'ita sayaychej, 
Tukuypa Kamachejpa ruwananpi astawan astawan llank'aspa, imaraykuchus 
yachankichej Tukuyta Kamachej Jesuswan ujchasqa llank'asqaykichejqa mana 
qhasipajchu kananta. 

1 Corintios 16 

Jerusalenpi iglesiata yanapanapaj qolqe tantana 

1Kunanqa noqa parlayta munani Jerusalén llajtapi Diosta qhatejkunata 
yanapanapaj qolqeta tantanaykichejmanta. Imatachus Galaciapi 
iglesiakunaman yachacherqani, ajinallatataj qankunapis ruwaychej. 

2Sapa semana qallariyta sapa ujniykichej ganakusqaykichejman jina wakinta 
t'aqaychej. Chantá chayta waqaychaychej, chayamojtiy, amaña qolqeta 
tantanaykichejpaj. 

3Noqataj chayamuspa, pikunatachus ajllankichej, chaykunaman cartata qosaj, 
paykunawan qolqe tantasqaykichejta Jerusalenman apachinaypaj. 

4Sichus noqa rinay allin kanqa chayqa, paykuna noqawan renqanku. 

Pablo puririnanpaj wakichikun 

5Qankunata watukoj jamuspaqa, noqa Macedonianta jamusaj, imaraykuchus 
chaynintapuni jamunay kashan. 

6Ichapis qankunawan chiri mit'a pasanankama qhepakusaj. Chantá qankuna 
maymanchus rinay kashan, chayman rinaypaj yanapawankichej. 

7Mana pasaj jinallachu qankunata watukuyta munaykichej. Manachayqa 
Tukuyta Kamachej Jesús munajtenqa, uj mashkha p'unchayllatapis 
qankunawan karikuyta munashani. 

8Chaykamataj Pentecostés raymi p'unchaykama Éfeso llajtapi qhepakusaj. 

9Chay llajtapi noqawan churanakojkuna ashkha kanku chaypis, Jesusmanta 
sumaj willayta uyarinankupaj wakichisqa ashkhallataj kanku. 

10Sichus Timoteo qankunaman chayamonqa chayqa, allinta payta yanapaychej, 
qankuna ukhupi allillanta kananpaj, imaraykuchus paypis noqa jinallataj 
Tukuyta Kamachej Jesuspa ruwananpi purishan. 

11Chayrayku ama pipis paytaqa pisipaj qhawachunchu. Aswanpis, maypichus 
noqa kashani chayman kutimunanpaj, payta yanapaychej, imaraykuchus 
wawqe panakunawan khuska jamunanta suyashani. 

12Wawqenchej Apolosta maytapuni nerqani wawqekunawan khuska 
qankunata watukoj rinanta. Paytajrí kunanpi mana qankunata watukoj riyta 
atenqachu. Chaywanpis, mayk'ajchus qankunaman rinanpaj jina kanqa, 
chaypacha renqa. 

Pablo wawqe panakunata napaykun 

13Qhawaspallapuni kaychej, jinataj Diospi atinikuspa sinch'ita sayaychej. Wapu 
kaychej, kallpachakuychejtaj. 

14Imatapis ruwaspaqa, munakuywan ruwaychej. 

15Wawqe panakuna, yachankichejña Ajaya suyupi Estefanaspa ayllun ñawpajta 
Jesucristomanta sumaj willayta jap'ikusqankuta. Kunantaj paykuna Diosta 
qhatejkunata tukuy sonqo yanapashanku. 

16Noqa tukuy sonqo mañarikuykichej Estefanasta kasunaykichejta, jinallataj 
pay jina yanapakojkunata, chantá Diospa ruwananta tukuy sonqo ruwajkunata 
ima. 

17Noqa kusikuni Estéfanas, Fortunato, Ajaico ima jamusqankumanta, 
imaraykuchus qankuna mana kaypi kajtiykichej, paykuna ruwaysiwanku. 

18Paykuna sonqoyta kallpachawarqanku, jinallataj qankunajtapis. Paykuna jina 
allinta ruwajkunata allinpaj qhawaychej. 

19Asiapi kaj iglesiakuna napaykamusunkichej. Aquilawan, warmin Priscilawan, 
jinallataj wasinkupi tantakoj iglesiapis Tukuyta Kamachej Jesuspa sutinpi 
napaykamullasunkichejtaj. 

20Jinallataj kaypi kaj tukuy wawqe panakuna napaykamusunkichej. 
Qankunapis ujkuna ujkuna tukuy sonqo napaykunakuychej. 

21Noqa kikiypuni kayta qhelqarimuspa, napaykamushaykichej. 

22Pichus Tukuyta Kamachej Jesucristota mana munakojqa maldicisqa kachun. 
Jamuy ari, Tukuyta Kamachej Jesusniyku. 

23Tukuyta Kamachej Jesucristoj qhasilla k'acha yanapaynin qankunawan 
kachun. 

24Noqa tukuyniykichejta munakuykichej Cristoman ujchasqa kasqanchejrayku. 
Ajina kachun. 

2 Corintios 

2 Corintios 1 

Pablo napaykun 

1Noqa Pabloqa Jesuspa kuraj kachan kani Diospa munayninrayku. Kay cartata 
qhelqamuykichej wawqenchej Timoteowan khuska, Corinto llajtapi Diospa 
iglesianman, Ajaya jap'iypi pikunachus Diospaj t'aqasqa kanku, chaykunaman 
ima. 

2Tata Diosninchejmanta, chantá Tukuyta Kamachej Jesucristomanta qhasilla 
k'acha yanapayninku, sonqo tiyaykuyninku ima qankunawan kachun. 

Llakiypi kashajtinchej Dios sonqochawanchej 

3Tukuyta Kamachej Jesucristonchejpa Tata Diosninta yupaychana, 
imaraykuchus payqa khuyarikoj Tata, tukuy imapi sonqochaj Diostaj. 

4Payqa tukuy llakiyninchejpi sonqochawanchej, noqanchejpis llakiypi, 
ñak'ariypi kajkunata sonqochananchejpaj, imaynatachus noqanchejpis 
Diosnejta sonqochasqa kanchej, ajinata. 

5Imaynatachus Cristorayku sinch'ita ñak'ariyku, ajinallatataj Cristonejta Dios 
mayta sonqochawanchej. 

6Noqaykuchus ñak'ariyku chayqa, chaymin kashan qankuna sonqochasqa, 
qhespichisqataj kanaykichejpaj. Sonqochasqachus kayku chayrí, chayqa 
qankunapis sonqochasqallataj, qhespichisqataj kanaykichejpaj. Ajinapeqa 
qankuna yachaqakunkichej llakiykuna qhatirejtin sinch'ita sayayta, 
imaynatachus noqayku sayayku, ajinata. 

7Noqayku tukuy sonqo yachayku, qankuna imaynatachus noqayku jina 
ñak'arinkichej, ajinallatataj sonqochasqa kanaykichejta. Imaynatachus Dios 
sonqochawayku, ajinallatataj qankunatapis sonqochasonqachej. 

8Wawqe panakuna, noqayku munayku yachanaykichejta ima llakiykunachus 
Asia jap'iypi qhatiriwasqaykuta. Anchatapuni ñak'arerqayku, manaña 
awantanaykupaj kallpapis karqañachu. Chayrayku wañupunaykuta 
yuyarqayku. 

9Noqayku wañuchisqa kanaykupaj jinaña karqayku. Chaywanpis chay karqa, 
mana noqallaykupichu atinikuyta yachanaykupaj, manachayqa Diosllapi, 
pichus wañusqakunata kawsarichin, chaypi. 

10Diostaj wañunaykumanta waqaychawarqayku. Paymin waqaychawayku 
jinallataj paypi atinikuyku aswan qhepamanpis waqaychanallawaykutapuni. 

11Qankunapis noqaykurayku Diosmanta mañapuspa yanapashawayku. 
Ajinamanta ashkha runakuna Diosta pachis nenqanku, imaraykuchus 

mañakusqankuman kutichispa, Dios qhasilla k'acha yanapayninwan 
yanapawarqayku. 

Pablo willan imaraykuchus Corintoman mana risqanmanta 

12Noqayku kayta tukuy sonqo niyku: Dios yanapawarqayku ch'uwa sonqowan, 
chantá llimphu kawsaywan ima tukuywan allinpi kawsakunaykupaj, 
astawanqa qankunawan. Ajinata kanaykupaj noqayku Diospa qhasilla k'acha 
yanapayninpi atinikorqayku, manataj yachallasqaykupichu. 

13Apachimusqayku cartakunapeqa mana astawan waj imakuna kanchu 
imatachus ñawirisqaykichejmanta, chayrí imatachus 
entiendesqaykichejmanta. Aswanpis noqa munayman aswan qhepaman 
tukuyninta sumajta entiendenaykichejta. 

14Kunan wakillanta entiendenkichej chaypis, tukuyninta entiendespa, Tukuyta 
Kamachej Jesús kutimunan p'unchaypi noqaykurayku qankuna umata 
oqharinkichej, imaynatachus noqayku qankunarayku umata oqhariyku, 
ajinata. 

15Chayrayku, ajinata entiendesqaykichejta yachaspa, noqa munarqani iskay 
kutitapuni qankunata waturikoj jamuyta, ajinamanta iskay kutita 
kusikunaykichejpaj. 

16Ñawpajta, Macedoniaman rej jina qankunata waturikuyta munarqani. 
Chaymantataj Macedoniamanta kutimpoj jina ujtawan qankunata waturikuyta 
munallarqanitaj, jinamanta Judeaman rinaypaj yanapanawaykichejpaj. 

17Ichá qankuna tapukushankichej imaraykuchus yuyasqayta mana 
ruwasqaymanta. Qankuna yuyankichejchu mana allinta unanchaspalla 
parlasqayta? Chayrí yuyankichejchu noqaqa Diosman mana kutirikojkuna jina, 
ñawpajta arí, arí nishaspa, chay kikinpacha mana, mana nispa nisqayta? Mana 
jinachu. 

18Aswanpis Dios yachan qankunaman arí nispaqa, manaña mana nispa 
ninaykuta. 

19Noqa, Silvano, Timoteo ima Diospa Churin Jesucristomanta qankunaman 
willarqayku. Jesucristotaj mana iskaytachu parlan, manachayqa arí nispa, 
nisqanta junt'allanpuni. 

20Jinapi Cristo Jesusnejta imatachus Dios qonawanchejta nisqanta, arí nispa, 
nisqanta junt'an. Chayrayku Jesucristonejta Diosta jatunchaspa, noqanchej 
ninchej: Ajina kachun, nispa. 

21Diosmin noqaykuta, qankunatawan Cristoman ujchaspa, sinch'ita 
sayachiwanchej. Chantá, pay ajllakuwarqanchej paypata kananchejpaj. 

22Jinallatataj Santo Espirituta sonqonchejman kachamuwarqanchej, nisqanta 
junt'ananmanta seña kananpaj. 

23Dios kayta allinta yachan: Manaraj Corintoman jamorqanichu, imaraykuchus 
mana munarqanichu qankunata sinch'ita k'amiykuyta. 

24Chayta nispaqa, mana munashaykuchu qankuna munasqaykuman jina Diosta 
qhatikunaykichejta. Manachayqa qankunata yanapayta munayku, ajinamanta 
qankuna kusisqa kanaykichejpaj, imaraykuchus Cristopi 
atinikusqaykichejrayku sinch'ita sayashankichejña. 

2 Corintios 2 

1Chayrayku noqa ujtawan qankunata watukoj manaña jamorqanichu, ama 
llakichisunaykichejpaj. 

2Sichus noqa llakichiykichejman chayqa, pikunataj noqata kusichiwanqankuri? 
Jaqay pikunatachus noqa llakicherqani, chaykunachu? 

3Chayrayku qankunaman chay jinata qhelqamorqaykichej, mayk'ajpis 
chayamuspa ama llakikunaypaj, qankunawan kusikunay kashajtin. 
Yachankichej jina noqa kusikuni, maypachachus qankuna kusisqa kankichej, 
chaypacha. 

4Chay cartata qhelqamushaspaqa, sinch'i llakisqa karqani, phutisqataj, 
jinallataj mayta waqarqani. Chaywanpis mana qankunata llakichiyta 
munaspachu chay cartata apachimorqaykichej, manachayqa may jinatachus 
qankunata munakususqayta yachanaykichejpaj. 

Juchallikojpa juchanta pampachana 

5Sichus pipis noqata llakichiwarqa chayqa, mana noqallatachu llakichiwarqa, 
aswanpis tukuy qankunatapis llakichillasorqachejtaj. Ajinata nispaqa, maychus 
kasqallanta nishani. 

6Qankuna juchallikoj runata cheqan ñanman kutirichiyta munaspa k'arajta 
k'amiykusqaykichejqa chayllaña kachun. 

7Aswanpis qankuna juchanta pampachaychej, paytataj sonqochaychej ama 
sinch'i llakiywan atipachikunanpaj. 

8Chayrayku mañarikuykichej, watejmanta payta munakapunaykichejta. 

9Jinallataj chay cartata apachimorqaykichej, sonqoykichej imaynachus 
kasqanta yachanaypaj, tukuy imapi kasukunkichejchus, manachus, chayta 
yachanaypaj. 

10Sichus pejpa juchanta pampachankichej chayqa, noqapis pampachallanitaj. 
Jinapi imatachus pampachanay karqa, chayta Cristoj sutinpi pampachani, 
qankunaj allinniykichejpaj. 

11Ajinata ruwani Kuraj Supay ama atipanawanchejpaj, imaraykuchus 
yachanchejña paypa sonqonpi mana allin kajta ruwayta munanallapuni 
kasqanta. 

Pabloqa Troas llajtapi phutikun 

12Cristomanta sumaj willayta willanaypaj Troas llajtaman rerqani. Chaypitaj 
Tukuyta Kamachej Jesusrayku sumaj riwarqa. 

13Noqaj sonqoytajrí mana samariyta aterqachu, imaraykuchus wawqey Tito 
manaraj chayamorqachu qankunamanta willanawanpaj. Chayrayku chay 
wawqe panakunata: Uj p'unchaykama kachun, nispa, noqa Macedoniaman 
purirerqani. 

Cristonejta atipajkuna 

14Manaraj chaymanta astawan parlashaspa, kayta nini: Diosta pachis nina, 
imaraykuchus paymin tukuyta atipaj Cristowan khuska yanapawayku 
noqaykupis atipanaykupaj. Ajinamanta Dios tukuynejpi yachayninta 
noqaykunejta rejsichin, sumaj q'aparishaj incienso jina. 

15Noqaykoj kawsayniykoqa inciensoj q'apaynin jina, mayqentachus Cristoqa 
Tata Diosman jaywan, chay jina. Chay q'apaytaj junt'arin qhespichisqa kajkuna 
ukhupi, chinkayman rejkuna ukhupipis. 

16Chinkayman rejkunapajqa chay q'apayqa wañuypa q'apaynin jina. 
Jesucristopi atinikojkunapajrí chay q'apayqa kawsaypa ima munay q'apaynin 
jina. Jina kajtenqa, pitaj chay ruwanata junt'ananpaj jina kanmanri? 

17Mana noqaykoqa wakinkuna jinachu kayku, pikunachus Diospa simi nisqanta 
q'ewispa parlanku, chaykuna jina. Aswanpis noqayku Diospa kachasqankuna 
jina, ch'uwa sonqowan Diospa ñawpaqenpi cheqan kajta parlayku, Cristowan 
ujchasqa kasqaykurayku. 

2 Corintios 3 

Mosoj tratomanta willajkuna 

1Kay tukuyta mana noqayku kikinmanta allinpi qhawasqa kayta munaspachu 
parlashayku. Manallataj wakinkuna jina wajkunamanta cartata 
mañakuykuchu, qankuna ukhupi allin qhawasqa kanaykupaj. Nillataj 
qankunamanta cartata mañashaykuchu wajkuna allinpaj qhawanawaykupaj. 

2Aswanpis wajkuna noqaykuta allinta qhawanawaykupaj qankunamin carta 
jina kankichej, tukuy runakuna ñawirinankupaj. Kawsayniykichejta rikuspa, 
reparanku qankuna ukhupi ruwasqayku allin kasqanta. 

3Arí, sut'i kashan, qankuna Cristoj qhelqasqan cartan kasqaykichejta, 
noqaykutaj chay cartata tukuyman rejsicherqayku. Chay cartaqa mana 
tintawanchu qhelqasqa, aswanpis kawsaj Diospa Espiritunwan. Manataj rumi 
tablapichu ch'eqosqa karqa, aswanpis runaj sonqon ukhupi. 

4Noqaykoqa Cristonejta, Diospi atinikuspa, kayqa ajinapuni kasqanta 
yachayku. 

5Manataj niykumanchu noqallaykumanta imatapis ruwayta atinallaykuta, 
manachayqa niyku imatapis ruwanaykupaj chay ateyqa Diosmanta 
jamusqanta. 

6Kikin Diosllataj mosoj tratomanta yachachejkuna kanaykupaj 
churawarqayku. Chay tratotaj mana qhelqasqa kamachisqaman jinachu, 
aswanpis Santo Espirituman jina, imaraykuchus qhelqasqa kamachisqakunaqa 
juchallejta wañuchin, Santo Espiritutajrí kawsachin. 

7Rumipi ch'eqosqa kamachisqaqa runata wañuchisqa kananpaj juchacharqa 
chaypis, Diospa jatun kayninpa lliphipiyninwan jamorqa. Chayrayku 
israelitakunapis Moisespa uyanta mana qhawariyta aterqankuchu, uyan 
anchata lliphipishasqanrayku. Chaywanpis, chay k'anchayqa pisimanta pisi 
chharpuyasharqa. 

8Kunanrí Santo Espíritoj ruwayninpi manachu Diospa jatun kayninpa 
lliphipiynin astawanraj lliphipenqa? 

9Runata wañuchisqa kananpaj kamachisqaqa Diospa jatun kayninta 
rikucherqa. Jina kajtenqa, manachu runata cheqanpaj qhawasqa kanamanta 
willay astawanraj Diospa jatun kayninta rikuchenqa? 

10Ajinaqa chay ñawpa kamachisqaqa manaña chaykama lliphipiyniyojchu, 
imaraykuchus kay mosoj tratoqa astawanpuni lliphipin. 

11Sitajchus tukukoj kamachisqa sinch'i lliphipiyniyoj karqa chayqa, chay 
wiñaypaj kajqa may jinatarajchus lliphipenqa. 

12Chay mosoj trato wiñaypaj kasqanta yachasqaykurayku, noqayku mana 
manchachikuspa sut'inta parlayku. 

13Mana Moisés jinachu ruwayku. Payqa velowan uyanta qhataykukorqa, 
israelitakuna ama reparanankupaj, imachus tukukunan karqa, chay k'anchay 
chharpuyashasqanta. 

14Paykunataj chayta mana entiendeyta aterqankuchu yuyayninku 
laqhayachisqa kasqanrayku. Kunan p'unchaykama israelitakuna chay ñawpa 

tratota ñawirejtinku, yuyayninkoqa velowan jina qhatasqa. Chaywanpis chay 
velo qhatarakun, maypachachus Cristopi atinikunku, chaypachalla. 

15Arí, kunan p'unchaykamapis Moisespa kamachisqanta ñawirejtinku, chay 
veloqa sonqonkuta qhatan. 

16Chaywanpis, maypachachus pipis Tukuyta Kamachej Diosman kutirikun, 
chaypacharaj Dios chay velota qhechun. 

17Tukuyta Kamachej Dios, nispa Espiritumanta parlashan. Jinataj maypichus 
Diospa Espíritun kashan, chaypi manaña ima jark'aypis kanchu. 

18Chayrayku tukuyninchej Diospa jatun kayninpa lliphipiyninta uya 
qhatarasqa qhawashanchej broncemanta espejopi jina. Jinallataj Diospa 
Espíritun paypa rijch'ayninman tukuchishawanchej, astawan astawan Diospa 
jatun kaynin noqanchejpi rikuchikunanpaj. 

2 Corintios 4 

1Chayrayku noqayku Diospa khuyakuyninnejta paypaj ruwananman churasqa 
kaspa, mana q'enaqakuykuchu. 

2Aswanpis pakaypi p'enqay ruwanata qhesachayku. Noqayku mana pitapis 
q'otiyaykuchu nitaj Diospa simi nisqanta q'ewiykuchu. Manachayqa cheqa 
kajta sut'inchaspa, noqayku Diospa ñawpaqenpi allinpaj qhawachikuyta 
munayku, ama pipis mana allin kajta noqaykumanta sonqonkupi 
yuyanankupaj. 

3Sichus Jesusmanta willasqayku, chay sumaj willay velowan jina pakasqallaraj 
kashan chayqa, chinkay ñanpi kajkunallapaj pakasqa kashan. 

4Kay pachapi kamachej diosninku Satanasqa Jesuspi mana atinikojkunaj 
yuyayninkuta laqhayachin, Jesusmanta sumaj willaypa k'anchayninta mana 
rikunankupaj. Chay sumaj willayqa Cristoj jatun kayninmanta willawanchej. 
Cristotaj Diospa jatun kayninpa lliphipiyninta rejsichiwanchej. 

5Noqaykoqa mana noqayku kikiykumantachu willashayku. Manachayqa 
Jesucristo Tukuyta Kamachej kasqanta willayku. Jinallataj noqayku qankunaj 
kamachiykichejkuna jina kayku, Jesusta munakusqaykurayku. 

6Chayqa ajina, imaraykuchus Tata Diosqa kay pachata ruwashaspa, nerqa: 
Laqhayajpi k'anchay k'anchachun, nispa. Jinallataj pay chay k'anchayta 
sonqonchejpipis k'ancharichillantaj, Diospa jatun kayninpa lliphipiyninta 
Jesucristoj uyanpi rejsinanchejpaj. 

Ñak'ariypi kashaspa Diospi atinikuna 

7Kunan chay k'anchay sonqoykupi kashan. Chaywanpis noqaykoqa t'urumanta 
ruwasqa manka jina p'akikoj kayku, chay manka ukhupirí may valorniyoj 

imakuna tiyan. Ajinamanta tukuy reparanku, imatapis ruwanaykupaj chay 
sumaj ateyqa Diosmanta kasqanta, manataj noqaykumantachu. 

8Noqayku tukuy imaymana llakiykunawan ñit'isqa kayku chaypis, chay 
llakiykuna mana atipawaykuchu. Mana imata ruwayta atispapis, ñawpajman 
rillaykupuni. 

9Runakuna qhatiykachawayku chaypis, Dios manapuni saqerpariwaykuchu. 
Urmachiwayku chaypis, mana phiriwaykuchu. 

10Maymanpis rishaspa, noqayku yachayku runakuna mayk'ajllapis wañuchiyta 
atiwasqaykuta, imaynatachus Jesusta wañucherqanku, ajinata. Jinapis 
ajinamanta yachayta qoshayku Jesús noqaykunejta kawsashasqanmanta. 

11Noqaykoqa kawsashaspapis, Jesusrayku wañuyman jaywasqa 
kashayku, ajinamanta wañoj ukhuykupi Jesuspa kawsaynin rikukunanpaj. 

12Chay jinamanta noqayku wañuy patapipuni kashayku, qankunarí chaynejta 
mosoj kawsayta tarinkichej. 

13Diospa Qhelqachisqanpi nin: Diospi atinikorqani, chayrayku 
parlarqani, nispa. Noqaykupis jinallatataj Diospi atinikuyku, nisqanta 
jap'ikuspataj, parlayku. 

14Noqayku yachayku Tata Diosqa Tukuyta Kamachej Jesusta watej 
kawsarichisqanta. Jinallatataj pay noqaykutapis Jesuswan watej 
kawsarichiwasqayku, qankunawan khuskatataj ñawpaqenpi 
rikhurichiwasqayku. 

15Chayrayku chay tukuy imata ñak'ariyku qankunaj allinniykichejpaj. Ajinaqa 
Diospa qhasilla k'acha yanapaynin astawan ashkha runaman chayajtin, aswan 
ashkhallataj Diosman pachis nispa nenqanku, ajinamanta pay may jatunchasqa 
kananpaj. 

16Chayrayku noqayku mana llawch'iyaykuchu. Ukhuykoqa astawan 
machuyapushan chaypis, sonqoykoqa sapa p'unchay astawan kallpachakun. 

17Kay pachapi ñak'arisqaykoqa mana kasu ruwana jinalla, manataj unaypajchu. 
Chaywanpis, aswan jaqayman chay ñak'ariynejta noqaykupaj kanqa may sumaj 
wiñay kusiymin. 

18Chayrayku noqayku mana kay pachapi rikukoj kajtachu qhawayku, 
manachayqa mana rikukoj kajta. Ajinata ruwayku, kay pachapi rikukoj kajqa 
mana unaypajchu kasqanrayku. Mana rikukoj kajtajrí wiñaypajmin. 

2 Corintios 5 

1Noqanchej yachanchej kay pachapi ukhunchejqa toldo jinalla kasqanta. 
Chantá wañupojtinchej, chay toldo phaskarasqa kanqa. Chaywanpis, janaj 

pachapi Diospa ruwasqan uj wasi wiñaypaj tiyapuwanchej. Chaytaj mana runaj 
ruwasqanchu. 

2Chayrayku kay pachapi kaj toldonchejpi kawsashasparaj, mayta ayqonchej, 
janaj pachapi kaj wasiman ripuytaña munaspa. 

3Chaypachaqa mana almallachu kasunchej, manachayqa almanchejqa ukhuyoj 
kanqa. 

4Kay pachapi toldopi jina kawsashaspaqa, llakikuspa mayta ayqonchej. 
Chaywanpis mana wañuyta munanchejchu ajinamanta almalla kananchejpaj. 
Manachayqa mosoj ukhuyoj kayta munanchej, ajinamanta kay wañoj 
ukhunchejqa wiñay kawsayman yaykunanpaj jina tukuchisqa kananpaj. 

5Chay jina kananchejpaj Diosmin wakichiwarqanchej, nisqanta junt'ananpajtaj 
Santo Espiritutapis señata jina qowarqanchej. 

6Ajinaqa noqanchej tukuy sonqo Diospi atinikuspa kawsanchej. Yachanchej 
ukhunchejpiraj kashaspaqa, manaraj Tukuyta Kamachej Jesucristowan 
khuskachu kawsashasqanchejta. 

7Kunanqa noqanchej Diospi atinikusqanchejrayku purinchej, manataj payta 
rikusqanchejraykuchu. 

8Arí, noqanchej tukuy sonqo Diospi atinikunchej. Chayrayku kay ukhunchejta 
saqespa, Tukuyta Kamachej Jesucristowan khuska kayta munasunman. 

9Chayrayku kay pachapi kawsashaspapis, chayrí manaña kaypi kashaspapis, 
Jesucristota kusichiyta munanchej. 

10Chayqa ajina, imaraykuchus tukuyninchej Cristoj ñawpaqenpi 
juzganawanchejpaj rikhurinanchejpuni tiyan. Ajinamanta sapa uj jap'isunchej, 
kawsashaspa imachus allin kajta, chayrí mana allin kajtapis ruwasqanchejman 
jina. 

Dioswan allinyakunamanta willana 

11Chayrayku noqayku Tukuyta Kamachej Diosta manchachikuna kasqanta 
yachaspa, runakunaman tukuy sonqo entiendechiyta munayku Diosman 
kutirikuna kasqanta. Tata Dios imaynachus kasqaykuta sumajta yachan, 
jinallataj suyayku qankunapis sonqoykichejpi imaynachus kasqaykuta 
yachanaykichejta. 

12Noqaykoqa mana ujtawan allin kasqaykumanta parlayta munashaykuchu. 
Aswanpis suyashayku qankuna noqaykumanta sonqo junt'asqa kanaykichejta. 
Ajinamanta kutichiyta atinkichej, pikunachus may kasqankuta yuyajkunaman, 
manataj sonqonku ukhupi cheqanchu kanku, chaykunaman. 

13Sichus mana noqaykupichu kashayku chayqa, Diospa munasqanta ruwayta 
munasqaykurayku ajina kayku. Sichus yuyayniykupi kashayku chayrí, 
qankunaj allinniykichejpaj ajina kayku. 

14Cristoj munakuynin ajinata ruwanaykupaj sinch'ita kallpachawayku, 
imaraykuchus allinta yachayku Cristo tukuy noqanchejrayku wañusqanta, 
chayraykutaj noqanchejpis ñawpa kawsayninchejpaj wañusqanchejta. 

15Jinallataj Cristoqa tukuy runarayku wañorqa, kunan pikunachus 
kawsashanchej, chaykuna amaña munasqanchejta ruwaspa kawsananchejpaj, 
manachayqa Jesucristoj munasqallantaña ruwaspa kawsananchejpaj. Paymin 
noqanchejrayku wañorqa, chantapis kawsarimporqa kawsayta 
qonawanchejpaj. 

16Chayrayku kunanmanta ñawpajmanqa manaña pitapis qhawaykuchu 
Diosman mana kutirikojkunaj yuyasqankuman jina. Arí, ñawpajta Cristotapis 
Diosman mana kutirikojkuna jina qhawaj kayku. Kunanrí payta manaña 
jinatachu qhawayku. 

17Cristoman ujchasqa kajqa mosoj runaman tukuchisqañamin. Ñawpa 
kawsaynin tukukapun, mosoj kawsaytaj qallarin. 

18Chay tukuy imaqa Diosmanta jamun, pichus Cristonejta paywan 
allinyachiwarqayku, chaywan. Chantapis kamachiwarqayku paywan 
allinyachisqa kanamanta wajkunaman willanaykuta. 

19Kaytaj niyta munan Diosqa Cristonejta tukuy runata paywan 
allinyachisqanta, juchankuta qonqayman churaspa. Chantá pay 
kamachiwarqayku Dioswan allinyakunamanta wajkunaman willanaykuta. 

20Ajina chayqa, Cristoj sutinpi parlanaykupaj kachasqa kayku. Dios kikinpis 
noqaykunejta parlashanman jina, Cristoj sutinpi mañarikuyku: Dioswan 
allinyakuychej, nispa. 

21Cristoqa mana jayk'ajpis juchallerqachu. Chaywanpis Diosqa 
noqanchejrayku Cristoman tukuy juchanchejta q'epiricherqa juchanpis 
kanman jinata, ajinamanta noqanchej Cristoman ujchasqa kaspa, Diospa 
ñawpaqenpi cheqan runapaj qhawasqa kananchejpaj. 

2 Corintios 6 

1Ajina ari, Diospa ruwayninpi yanapakojkuna kaspa, noqayku mañarikuyku 
ama pisipaj qhawanaykichejta Diospa qhasilla k'acha yanapayninta 
jap'isqaykichejta. 

2Diospa Qhelqachisqanpi pay nin: Khuyakunay p'unchay chayamojtin, 
uyarerqayki, qhespichina p'unchaypitaj yanaparqayki, nispa. Kunanmin 
khuyakuyta tarina p'unchay, kunanmin qhespichisqa kana p'unchayqa. 

3Noqayku mana pitapis misk'achiykuchu, Diospaj imatachus 
ruwasqaykumanta ama pipis rimananpaj. 

4Aswanpis tukuy ima ruwasqaykupi rikuchiyta munayku Diospa sumaj 
kamachinkuna kasqaykuta. Ima ñak'ariypis qhatiriwajtiyku, noqayku 
sonqoykuta tiyaykuchispa ñak'ariyku pisichikuypi, llakiykunapi ima. 

5Noqayku jasut'isqa karqayku, carcelmantaj churasqa. Jinallataj runa ch'ajwata 
jatarichispa, wañuchiyta munawarqayku. Jinataj sinch'ita llank'arqayku wakin 
kuti mana puñusqa, nitaj mikhusqa. 

6Chaywanpis noqaykoqa Diospa sumaj kamachinkuna kasqaykumanta 
yachayta qoyku llimphu kawsayniyoj kaspa, yachayniyoj kaspa, llamp'u sonqo 
kaspa, chantá k'acha kaspa ima. Ajinata ruwayku Santo Espíritoj 
kamachiyninpi kaspa, ch'uwa sonqo munakuywan ima. 

7Jinallataj Diospa simi nisqanta mana q'ewispa willayku, Diospa jatun 
atiynintaj noqaykupi llank'an. Cheqan kajtataj armata jina jap'iyku imapis 
kajtin kutichikunaykupaj, jinallataj atipanaykupaj. 

8Wakin kutipeqa allinpaj qhawasqa kayku, waj kutipitaj mana. Wakin kutipeqa 
noqaykumanta allinta parlanku, waj kutipitajrí mana. Cheqa kajta 
parlajtiykupis, llullata jina qhawawayku. 

9May rejsisqa kashajtiykupis, wakinkuna mana rejsej tukuwayku. Wañuy 
patapi kashaspapis, kawsashaykuraj. Sinch'ita jasut'iwayku chaypis, mana 
wañuchiwaykuchu. 

10Llakisqa jina kayku, chaywanpis kusisqapuni kashayku. Wajcha jina kayku, 
chaywanpis wajkunata Diosmanta yachachispa qhapajyachiyku. Mana 
kapuyniyoj jina kashayku chaypis, tukuy imayoj kayku. 

11Corintomanta munasqa wawqe panakunáy, ajinata nispaqa, sut'ita parlayku, 
sonqoykupi imachus kajta mana pakaspa. 

12Noqaykoqa tukuy sonqo qankunata munakuyku, qankunatajrí mana 
jinatachu munakuwayku. 

13Kunanqa wawaykunata jina niykichej: Qankunapis tukuy sonqo 
munakuwayku ari, imaynatachus qankunata munakuyku, ajinata, nispa. 

Kawsaj Diospa templon kanchej 

14Ama uj yugollapi yananchakuychejchu Diosman mana kutirikojkunawan. 
Cheqa kajqa mana allin kajwan mana yananchakuyta atinchu, nillataj 
k'anchaypis laqhawanqa khuska purinkumanchu. 

15Jinallataj Cristowan, Kuraj Supay Belialwanqa mana kawsakunkumanchu, 
nillataj Cristopi atinikojpis mana Diosman kutirikojwanqa ujchasqa 
kawsakunmanchu. 

16Diospa Templonpeqa ni ima lanti kananchu tiyan, icharí? Qankunamin 
kawsashaj Diospa templon kankichej. Diosmin kayta nin: Noqaqa paykuna 
ukhupi tiyakusaj, purisajtaj. Paykunaj Diosninku kasaj, paykunataj aylluy 
kanqanku, nispa. 

17Chayrayku Dios nillantaj: Paykunaj chawpinkumanta llojsiychej, 
t'aqakuychejtaj. Ama ch'ichipaj qhawasqa kajta llankhaychejchu, noqataj 
qankunata jap'ikapusqaykichej. 

18Chantá noqa Tataykichej kasaj, qankunataj churiykuna, ususiykunataj 
kankichej, nispa. Ajinata Tukuy Atiyniyoj Dios nin. 

2 Corintios 7 

1Ajinaqa, munasqa wawqe panakuna, Dios chay imakunata qonawanchejta nin. 
Chayrayku tukuy mana allin kajmanta karunchakuna, jinataj sonqonchejtapis 
tukuy ch'ichi kajmanta llimphuchana. Chantá Diosta may jatun respetowan 
qhawaspa, atisqanchejta ruwana pay jina llimphupuni kananchejpaj. 

Diosman kutirikusqankumanta Pablo kusikun 

2Noqaykupaj sonqoykichej kachun ari. Noqayku mana pitapis mana allin kajta 
ruwarqaykuchu, nitaj pitapis pantacherqaykuchu, nillataj allinniykuta 
mask'aspa pitapis ch'awkiyarqaykuchu. 

3Chaytaqa mana qankunata juchachanayraykuchu niykichej, imaraykuchus 
ñawpajtaña nerqaykichej qankunaqa sonqoykupi kashasqaykichejta, 
wañuspapis, kawsaspapis khuskapuni kananchejpaj. 

4Sut'ita parlaykichej, qankunawantaj may sonqo junt'asqa kani. Tukuy 
llakiyniykupi kashajtiykupis, qankunarayku may sonqochasqa, kusisqataj kani. 

5Macedoniaman chayamusqaykumantapacha, mana uj chhikallatapis 
samarikorqaykuchu aswanpis imaymana llakiykuna qhatiriwarqayku. 
Muyuyniykupi ch'ajwakuna karqa, sonqoykupitaj manchachikorqayku. 

6Chaywanpis Dios, pikunachus llakisqa kashanku, chaykunata sonqochajqa 
noqaykutapis Titoj chayamusqanwan sonqochawarqayku. 

7Mana Titoj chayamusqanllamantachu sonqochakorqayku. Aswanpis 
imaynatachus qankuna payta sonqochasqaykichejta yachaspa, chayllamantataj 
sonqochakorqayku. Tito willawarqayku imaynatachus qankuna rikuyta 
munawasqaykuta, noqamantapis llakikusqaykichejta ima. Jinallataj 

willawarqayku noqarayku sonqoykichejta nanachikusqaykichejta, chaytaj 
astawanraj kusichiwarqa. 

8Qhelqamusqay cartawanchus noqa llakicherqaykichej chaypis, mana 
chaymanta pesachikunichu. Chaypacha pesachikorqani, imaraykuchus 
repararqani apachimusqay carta qankunata uj chhikata llakichisusqaykichejta. 

9Kunantajrí kusikuni, mana llakichisusqaykichejraykuchu. Manachayqa 
kusikuni, imaraykuchus chay llakiyrayku qankuna juchallikusqaykichejmanta 
Diosman kutirikorqankichej. Qankuna llakikorqankichej, Dios imaynatachus 
munan pipis juchanmanta llakikunanta, ajinata. Chayrayku chay cartata 
qhelqaspa, noqayku mana ima mana allintapis ruwarqaykuchu. 

10Diospa munasqanman jina llakikoyqa runata pusan juchamanta Diosman 
kutirikunanpaj, ajinamanta qhespichisqa kananpaj. Chaymantaqa mana 
pesachikunachu. Chaywanpis Diosman mana kutirikojkunaj yuyasqankuman 
jina llakikoyqa runata Diosmanta karunchachin. 

11Qankunarí Diospa munasqanman jina llakikorqankichej. Kunantaj 
qhawariychej imachus chaymanta kasqanta: Qankuna mayta munarqankichej 
mana juchayojpaj qhawasqa kayta. Chay jucharayku phiñakorqankichej, 
manchachikullarqankichejtaj. Chantá rikuwaytapuni munarqankichej, 
jinallataj tukuy sonqowan munarqankichej chay juchallej wanananpaj 
jasut'isqa kananta. Ajinata ruwaspa, sut'ita yachayta qorqankichej imachus 
mana allinchu kasqanmanta mana juchayoj kasqaykichejta. 

12Ajinaqa cartata qhelqamushaspa, noqa mana chay juchallikojpichu 
yuyasharqani, nitaj pejpa contranpichus juchallikorqa, chay runapichu. 
Aswanpis qhelqamorqaykichej, qankuna Diospa ñawpaqenpi 
reparakunaykichejpaj noqaykurayku imaynatachus phutikusqaykichejta. 

13Chayraykutaj kunan noqayku may sonqochasqa kayku. Chaywanpis astawan 
kusikuyku Tito kusisqa kasqanmanta, imaraykuchus qankuna sonqonta 
oqharerqankichej. 

14Ñawpajta qankunamanta Titowan parlaspaqa, noqa mayta 
jatuncharqaykichej, qankunataj mana p'enqaypi rikhurichiwarqankichejchu. 
Imaynatachus mana llullakuspa qankunaman nerqayku, ajinallatataj 
imatachus qankunamanta Titoman willarqayku, chaytapis manallataj 
llullakorqaykuchu. 

15Tito mayta munakusunkichej, imaraykuchus sapa kuti yuyarikun payta 
kasusqaykichejmanta. Pay chayamojtin, qankuna jatun respetowan 
jap'erqankichej, manchachikuywan ima. 

16Kunantaj noqapis mayta kusikullanitaj qankuna tukuy imapi kasukoj 
kasqaykichejmanta. 

2 Corintios 8 

Pisichikoj wawqe panakunata yanapana 

1Kunanqa wawqe panakuna, qankunaman willayta munayku imaynatachus 
Dios khuyakuspa Macedoniapi kaj iglesiakunanejta ruwasqanta. 

2May sinch'i llakiykunata ñak'arishajtinkupis, kusikuyninkoqa may jatunmin 
karqa. Jinallataj wajcha kashaspa, qhapajpis kankuman jina, paykuna 
yanapanankupaj tukuy sonqo qolqeta qorqanku. 

3Noqa testigo kani, paykuna mana atisqankuman jinallachu qosqankumanta. 
Manachayqa chaymantapis astawanraj qorqanku, sonqomanta 
munasqankurayku. 

4Paykuna kutin kutinta mañarikuwarqayku tantasqanku qolqeta jap'inaykuta, 
Jerusalén llajtapi kaj wawqe panakunaman apanaykupaj. 

5Macedoniapi wawqe panakunaqa mana suyasqaykuman jinallachu 
ruwarqanku. Aswanpis ñawpajta paykuna kikinkuta Tukuyta Kamachej 
Jesusman jaywaykukorqanku, chaymantataj noqaykumanpis, Diospa 
munasqanman jina. 

6Ñawpajta Tito yuyaychasorqachej k'acha kaspa yanapanapaj qolqeta 
oqharinaykichejta. Chayrayku kunan payta mayta nerqayku, imatachus 
qankuna ukhupi ruwayta qallarisqanta tukuychananta. 

7Qankuna tukuy imapi ñawpajpipuni kankichej: Diospi atinikuypi, parlaypi, 
yachaypi, ruwanapaj k'uchi kaypi, noqaykupaj munakuypi ima. Kunanqa 
ajinallataj k'acha kaspa yanapanapaj qolqe tantanapi ñawpajpi kaychej. 

8Chayta nispaqa, noqa mana kamachishaykichejchu imatachus 
ruwanaykichejta. Manachayqa yachanaykichejta munani, imaynatachus ujkuna 
tukuy sonqo yanapanankupaj qolqeta qoshanku, chaymanta. Ajinamanta 
qankuna reparakuyta atinkichej imayna munakuywanchus wajkunata 
yanapanaykichejpaj qoshasqaykichejta. 

9Ña qankuna rejsinkichejña Tukuyta Kamachej Jesucristoj k'acha 
yanapayninta. Pay may qhapaj karqa chaypis, qankunata munakuspa 
wajchaman tukorqa, chay wajcha kayninnejta qankuna qhapajyachisqa 
kanaykichejpaj. 

10Qankunaj allinniykichejta munaspa, noqa imatachus ruwanaykichejta 
yuyaychaykichej: Walej kanman, imatachus qayna watamantapacha 
qallarerqankichej, chayta junt'anaykichejta. Chaypacha qankuna yanapata 
qoyta munarqankichej, manataj nillarqankichejchu, aswanpis qankuna 
ñawpajta qoyta qallarerqankichej. 

11Kunantajrí imatachus ruwayta qallarerqankichej, chayta tukuychaychej. 
Imaynatachus qallariypi tukuy sonqo yanapata qorqankichej, ajinallatataj 
kunan tiyapususqaykichejman jina qospa, qolqeta tantaychej. 

12Sichus pipis tukuy sonqowan qoyta munan chayqa, Dios chay qosqanta 
kusiywan jap'enqa. Pay munan tiyapuwasqanchejman jinalla qonanchejta, 
manataj mañakuwanchejchu mana tiyapuwajtinchejqa. 

13Chaywanqa mana niytachu munaykichej, chay qosqaykichejwan wakin tukuy 
imayoj kanankuta, qankunataj pisichikunaykichejta. Manachayqa munayku 
qankunawan, paykunawan ima mana pisichikuspa kanaykichejta. 

14Kunanqa qankuna tiyapuyniyoj kaspa, pisichikojkunata yanapayta atinkichej. 
Aswan qhepamanrí qankuna pisichikushajtiykichej, paykunapis qankunata 
yanaparillasonqachejtaj. Ajinamanta tukuyniykichej kawsanaykichejpaj 
kallanqa. 

15Diospa Qhelqachisqanpi nin jina: Ashkhata pallakojpaj mana puchorqachu, 
nitaj pisillata pallakojpajpis piserqachu, nispa. 

16Noqaqa Diosta pachis nini, imaraykuchus pay Titoj sonqonman churarqa 
qankunamanta yuyarikunanpaj, imaynatachus noqa qankunamanta 
yuyarikunipuni, ajinallatataj. 

17Paytaj: Rerqoy, nispa nisqaykuta kasuwarqayku. Payqa tukuy sonqo 
yanapayta munasunkichej, kunantaj pay munasqanrayku qankunata watukoj 
jamonqa. 

18Noqayku Titotawan khuskata uj wawqetapis kachamushallaykutaj. 
Paymantaqa tukuy iglesiakunapi allinta parlanku Jesucristomanta sumaj 
willayta willarasqanmanta. 

19Jinapi iglesiakuna chay wawqeta ajllarqanku noqaykuwan khuska qolqeta 
apaspa Jerusalenman rinanpaj. Ajinata ruwashayku Tata Dios jatunchasqa 
kananpaj, chantapis khuyakoj sonqoyoj kasqaykuta rikuchinaykupaj. 

20Chantá ashkha ukhu rishayku ama pipis rimananpaj kay qolqe tantasqaykuta 
imaynatachus apaykachasqaykumanta. 

21Astawanpis tukuy imata cheqantapuni ruwayta munayku, mana Diospa 
ñawpaqellanpichu, manachayqa runakunaj ñawpaqenpipis. 

22Chantapis paykunawan khuska waj wawqenchejtapis kachamushallaykutaj. 
Noqayku sapa kuti rikuyku pay tukuy ima ruwanapi k'uchi kasqanta. Kunantaj 
pay imayna sonqoyojchus kasqaykichejta yachaspa, astawan kusisqa 
jamushan. 

23Sichus pipis Titomanta tapukunman chayqa, qankuna willaychej kawsaqey 
kasqanta, yanapawajniytaj, qankunata yanapananpaj. Chay waj 

wawqekunamanta pipis tapukojtinkutaj, willaychej paykuna iglesiakunaj 
kachasqan kasqankuta, paykunataj imaynachus kawsasqankuwan Cristota 
jatunchasqankuta ima. 

24Chayrayku munakuyniyoj kasqaykichejta paykunaman rikuchiychej, 
ajinamanta iglesiakuna yachanankupaj imaraykuchus noqayku qankunamanta 
sonqo junt'asqa kasqaykuta. 

2 Corintios 9 

Jerusalenpi pisichikoj wawqe panakunata yanapanapaj qolqe 

1Jerusalenpi wawqe panakunata yanapanapaj qolqe tantanamanta 
qhelqamunayqa anchaña kanman. 

2Yachaniña yanapanapaj k'acha sonqoyoj kasqaykichejta. Chayrayku 
qankunata jatunchaspa, noqa Macedonia jap'iymanta kajkunata nerqani: Ajaya 
nisqa jap'iymanta kajkuna qayna watamantapachaña yanapanapaj qolqeta 
qonankupaj wakichisqa kashanku, nispa. Chayrayku Macedoniapi ashkha 
wawqe panakunapis yanapasqaykichejmanta yachaspa, yanapanankupaj 
kallpachakullarqankutaj. 

3Chaywanpis Titota, chay wawqekunata ima qankunaman kachamushani, 
yanapanapaj qolqewan wakichisqapuni kanaykichejpaj. Ajinamanta qankunata 
jatunchaspa parlasqayqa mana qhasillachu kanqa. 

4Sichus Macedoniamanta wakin wawqekuna noqawan jamuspa, qolqeta mana 
wakichisqata taripasunkichejman chayqa, noqayku p'enqaypi rikhuriykuman. 
Qankunapis p'enqaypi rikhurillawajchejtaj, qankunamanta allinta 
parlasqaykurayku. 

5Chayrayku kay wawqekunata ñawpajta qankunaman kachamuyta yuyashani, 
paykuna qolqe tantayta tukuychayta yanapasunaykichejpaj, ñawpajpi 
nisqaykichejman jina. Ajinamanta qankuna chay qolqeta tukuy sonqo 
tantankichej, manataj noqayku kamachisqaykuraykullachu. 

6Kaymanta yuyarikuychejpuni: Pichus pisita tarpojqa pisillatataj oqharenqa. 
Ashkhata tarpojrí ashkhallatataj oqharenqa. 

7Sapa uj qolqeta churachun sonqonpi yuyaychakusqanman jina, mana 
llakikuspa, nitaj mat'isqa jinachu, imaraykuchus Dios munakun pichus 
kusiywan qojta. 

8Diostaj atiyniyojmin, qhasilla k'acha yanapayninnejta qankunaman 
ashkhamanta qosunaykichejpaj. Ajinamanta mana jayk'ajpis ni imamanta 
pisichikunkichejchu. Aswanpis tiyapuyniykichej kallanqapuni wajkunata 
yanapayta atinaykichejpaj. 



2336 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

9Diospa Qhelqachisqanpi nin: Payqa pisichikojkunaman mana mich'akuspa 
tiyapuyninmanta jaywan. K'acha kaspa ruwasqantaj wiñaypaj yuyarisqa 
kanqa, nispa. 

10Diosqa pichus tarpojman mujuta qon, pichus mikhojmanpis t'antata 
qon. Payllataj qankunamanpis tukuy imata qosonqachej, chaytataj mirachenqa, 
ajinamanta k'acha sonqoyoj kasqaykichejrayku wajkunata ashkhamanta 
yanapanaykichejpaj. 

11Ajinamanta tukuy imapi qhapajyachisqa kankichej, mana mich'akuspa 
wajkunata yanapayta atinaykichejpaj. Noqayku chay qolqeta paykunaman 
apajtiykutaj, paykuna chay qolqemanta tukuy sonqo Diosman pachis 
nenqanku. 

12Chay yanapata wawqe panakunaman qosqaykichejrayku, iskay imakuna 
kanqa: Imamantachus paykuna pisichikunku, qankuna chayta churapunkichej. 
Paykunataj chay yanapasqaykichejmanta may kusiywan Diosman pachis 
nenqanku. 

13Paykunataj yanapata rikuspa, Diosta jatunchanqanku. Chay qolqeta 
paykunapaj, tukuypajpis tukuy sonqo qosqaykichejmanta, paykuna 
reparanqanku Cristomanta sumaj willayta kasusqaykichejta. 

14Chantapis paykuna Dioswan parlarikuspa tukuy sonqo mañapusonqachej, 
Diospa qhasilla k'acha yanapaynin qankunapi kasqanrayku. 

15Tukuychanapaj Diosta pachis ninachej mana niy atina may sumaj 
qowasqanchejmanta. 

2 Corintios 10 

Pablo contranpi kajkunaman kutichikun 

1Wakin ninku qankunawan kashaspa noqa mancha manchalla kasqayta, 
qankunamanta karupi kashaspataj runaraw kasqayta. Chaywanpis Cristo 
llamp'u sonqo, jinataj k'acha sonqo kasqanrayku noqa ujta mañarikuykichej: 

2Ama chayta nejkunata kasuychejchu. Manachayqa qankunaman jamuspa, 
sinch'ita k'amisqaykichej, imaynatachus k'amisaj, pikunachus ninku Diosman 
mana kutirikoj runa jinalla imatapis ruwasqaykuta, ajinata. 

3Arí, noqayku runa kayku, chaywanpis mana runa jinachu maqanakuyku. 

4Maqanakunayku armakunaqa Diosman mana kutirikojkunaj armankuna 
jinachu kanku. Aswanpis Diospa jatun atiyninwan sinch'i atiyniyoj kanku 
pukara jina runaj sinch'i yuyasqankuta thuñinaykupaj. 

5Noqayku phiriyku, pikunachus may kasqankuta yuyakuspa wajkunata 
jark'anku Diosta ama rejsinankupaj, chaykunaj pantasqa yachachisqankuta. 

Jinallataj Diospa contranpi yuyasqanku pantasqa kasqanta rikuchispa, 
paykunaman Cristota kasuyta yachachiyku. 

6Chantá qankuna tukuy imapi kasukoj kajtiykichejkama, noqayku pikunachus 
mana kasukojkunata jasut'isqayku. 

7Qankuna imatapis rijch'aynillanta qhawankichej. Sichus mayqenpis yuyan 
Cristojta kasqanta chayqa, yachachun noqaykupis Cristojta kasqaykuta. 

8Ichá qankuna yuyankichej noqaqa atiyniyoj kasqaymanta anchata 
jatunchakushasqayta. Chaymanta mana p'enqakunichu. Tukuyta Kamachej 
Jesús atiyta qowarqayku qankunata kallpachanaykupaj manataj 
sonqoykichejta p'akiykunaykupajchu.  

9Manallataj munanichu cartaykunanejta qankunata manchachiyta. 

10Wakinkuna ninku: Pabloqa qhelqasqan cartankunallapi k'arajta k'amiyta 
yachan. Chaywanpis uyapurakuspa, payqa pisi kallpa, parlasqanpis mana kasu 
ruwanapaj jinachu, nispa. 

11Chayta parlajkunaqa yachachunku, noqayku karupi kashaspa, cartapi 
imaynatachus nerqayku, chay kikillantataj ruwasqayku qankunawan uyapura 
kashaspapis. 

12Noqaykoqa mana kikinchakuyta atiykumanchu, pikunachus mayta 
jatunchakunku, chaykunawan. Chaywanpis paykuna kikinchakuspaqa, mana 
yuyayniyoj kasqankuta rikuchinku. 

13Noqayku mana jatunchakusqaykuchu mana kajmantaqa. Dios uj ruwanata 
qowarqayku, noqaykutaj chayta junt'ashaspa, qankunakama chayamorqayku. 
Chayrayku chayllamanta jatunchakusqayku. 

14Manachus noqayku qankunaman chayamuykuman karqa chayqa, pipis niyta 
atinman anchata jatunchakushasqaykuta. Chaywanpis noqaykumin 
qankunaman ñawpajta chayamorqayku Cristomanta sumaj willayta willaspa. 

15Noqayku manallataj jatunchakuykuchu wajkunaj ruwasqankumanta 
noqaykojtapis kanman jina. Aswanpis mayta munashayku qankuna ukhupi 
astawan llank'ayta, Diospi atinikusqaykichejpi wiñasqaykichejman jina. 

16Ajinallatataj munayku Corintomanta aswan karunejman Jesusmanta sumaj 
willayta willamuyta, maypichus kunankama manaraj pipis Jesusmanta 
willanchu, chayman. Ajinaqa ni pi nenqachu wajpa ruwasqanmanta 
jatunchakuyta munasqaykuta. 

17Diospa Qhelqachisqanpi nin: Pichus jatunchakuyta munajqa Tukuyta 
Kamachej Diosmanta jatunchakuchun, nispa. 

18Pichus anchata jatunchakojrí mana allinpajchu qhawasqa kanqa. Aswanqa, 
pitachus Dios jatunchan, chay runamin allinpaj qhawasqa kanqa. 

2 Corintios 11 

Pablo mana cheqanta yachachejkunaman kutichin 

1Walej kanman, qankuna manapis yuyayniypichu kashayman jina parlasqayta 
awantarinawaykichej. Arí, pacienciawan awantariwaychej. 

2Qankunamanta celosakusqayqa Tata Diosmanta. Qankunaqa qharej mana 
chayasqan sipas jina kankichej, noqataj uj qharillawan casaranaykichejpaj 
parlacherqaykichej, chaytaj Cristo. 

3Jinapis kharkani qankunaqa Cristomanta ch'uwa sonqo kaywan 
yuyasqaykichejmanta pantachisqa kanaykichejta, imaynatachus kataripis 
Evata q'otiyarqa, ajinata. 

4Chayta nini, imaraykuchus pipis jamuspa, noqayku willarqaykuña, chaymanta 
waj jina Jesusmanta willajtin, qankuna chay willasqanta jap'ikullankichej. 
Santo Espirituta jap'ikorqanchej chaypis, waj runa waj jina espiritumanta 
qankunaman willajtin, chaytapis jap'ikullankichejtaj. Kikillantataj pipis Jesuspa 
sumaj willayninmanta waj jinata yachachejtin, chaytapis jap'ikullankichejtaj. 

5Chaywanpis noqaqa mana aswan pisichu kasqayta yuyani, chay pikunachus 
Jesuspa may sumaj kuraj kachankuna kasqankuta yuyanku, chaykunamanta 
nisqaqa. 

6Noqa mana paykuna jina sumajtachu parlayta atini chaypis, allin yachayniyoj 
kani, noqaykutaj qankunawan kashaspa, yachayniyoj kasqaykuta tukuy imapi 
sut'ita rikucherqayku. 

7Noqaqa Diosmanta sumaj willayta qankunaman qhasilla willarqaykichej, ni 
ima pagota suyaspa. Ajinamanta k'umuykorqani qankuna jatunchasqa 
kanaykichejpaj. Chayta ruwaspaqa, jatuntachu pantaykorqani? 

8Waj iglesiakunata wajchayacherqani qowasqanku qolqeta jap'ikuspa, 
qankunata yanapanaypaj. 

9Qankunawan kashaspa imamanta pisichikuspapis, noqa mana suyarqanichu 
kawsanaypaj qankuna qonawaykichejta. Aswanpis Macedoniamanta 
wawqekuna chayamuspa, imachus pisiwasqanta qowarqanku. Ajinata 
ruwaspa, munarqani qankuna noqamanta ama chhikata llakikunaykichejta. 
Chantá qhepanejmanpis ajinallatapuni ruwasaj. 

10Noqa allinta yachani Cristomanta cheqa kaj willayta jap'ikusqayta. Jinallataj 
yachani tukuy Ajaya suyupi Jesusmanta sumaj willayta qhasilla willasqaymanta 
mana pipis kay kusikuyniyta qhechunawanta. 

11Imaraykutaj chayta nishani? Qankunata mana munakusqaykichejraykuchu? 
Dios yachan maytapuni qankunata munakusqayta. 

12Chaywanpis, imatachus kunan ruwasqaytaqa ruwallasajpuni, manataj 
saqesajchu chay ujkuna jatunchakunankuta, noqayku jinapis kashankuman 
jina. 

13Chaykuna llulla kuraj kachakuna kanku. Paykunataj runata pantachispa, 
Cristoj kuraj kachankunapis kankuman jina purishanku. 

14Chaywanpis chaymanta mana t'ukusunmanchu, imaraykuchus Supay 
Satanaspis k'ancharishaj ángel rijch'akojman tukuriyta yachan. 

15Chayrayku, manallataj t'ukusunmanchu Supaypa kamachinkunapis cheqanta 
ruwajkunaman tukusqankumanta. Chaywanpis qhepanejman paykuna millay 
ruwasqankuman jina jasut'isqa kanqanku. 

Pabloqa Cristorayku ñak'arisqanmanta jatunchakun 

16Watejmanta niykichej: Ama pipis yuyachunchu mana yuyayniypichu 
kashasqayta. Chaywanpis ajinata yuyashaspapis, mana yuyayniypichu kashajta 
jina parlajta saqeriwaychej, ajinamanta noqapis uj chhikanta 
jatuncharikunaypaj. 

17Jatunchakusqayqa mana Diospa munasqanman jinachu. Aswanpis kayta 
nishani manapis yuyayniypichu kashayman jina. 

18Runaj yuyasqankuman jinaqa ashkhaña ruwasqankumanta jatunchakunku. 
Jina chayqa, noqapis ajinallatataj jatunchakuyta atini. 

19Qankuna yachayniyoj kasqaykichejta yuyakunkichej. Chaywanpis wampu 
runata tukuy sonqo uyarinkichej. 

20Jinallataj qankuna ni imata ninkichejchu sichus pipis wata runanman 
tukuchisunkichej chayqa, chayrí sojsusunkichej, chantapis tukuy imaykichejta 
qhechusunkichej chaypis. Jinallataj qhawakullankichej pipis 
k'umuykachachisunkichej chayqa, chayrí uyaykichejpi jinch'asunkichej 
chaypis. 

21Noqa p'enqakuspa, niykichej: Noqayku paykuna jina ruwanaykupajqa pisi 
kallpayoj karqayku, nispa. Chaywanpis sichus paykuna jatunchakunku chayqa, 
noqapis jatunchakullasajtaj. Chayta nispaqa, ujtawan mana yuyayniypichu 
kashaymanpis jina parlashani. 

22Sichus paykuna hebreo miraymanta kanku chayqa, noqapis hebreollataj kani. 
Israelitakunachu kanku? Noqapis israelitallataj kani. Abrahampa 
mirayninmantachu kanku? Noqapis chayllamantataj kani. 

23Cristoj wata runanchu kanku? Noqaqa aswanraj. Ajinata nispaqa, manapis 
yuyayniypichu kashayman jina parlashani. Chaywanpis paykunaj 

ruwasqankumanta nisqaqa ruwasqayqa aswan ashkha. Noqaqa aswan ashkha 
kutita carcelpi wisq'asqa karqani, jinallataj mana yupay atina seq'osqa. 
Chantapis, aswan ashkha kutita wañuy patapi rikhurerqani. 

24Judío kurajkuna phishqa kutita kinsa chunka jisq'onniyojta 
jasut'ichiwarqanku. 

25Kinsa kutita k'aspiwanñataj wajtawarqanku. Uj kutipitaj rumiwan 
ch'anqaykuwarqanku. Jinallataj kinsa kutipi, barcopi rishajtiy, chay barco 
p'ultiykukorqa. Chantá uj kutipi mama qocha chawpipi barco 
p'ultiykukusqanrayku uj tutata, uj p'unchaytawan tuytuspa karqani. 

26Noqaqa Jesusmanta willaspa, tukuynejman rerqani. Rishaspataj, ashkha 
kutita mayuwan yaqhalla apachikorqani, jinallataj suwakuna yaqhalla imayta 
suwawarqanku. Judío masiykunapis wañuchiwayta munaspa, ashkha kutita 
wateqallawarqankutaj, chantá mana judío kajkunapis. Wañuy patapi jina 
karqani llajta ukhupi, ch'inkunapi, Mama qocha chawpipi ima, jinallataj 
Jesucristopi atinikuni nej llulla runakunaj chawpinpi ima. 

27Diospaj ruwananpi sinch'ita llank'arqani, mayta sayk'uspa. Ashkha kutita 
mana puñusqa karqani. Jinallataj yarqhaywan, yaku ch'akiywantaj 
ch'ayñarqani. Wakin kutipitaj mikhunaypaj mana imapis karqachu. Chantá pisi 
p'achayoj kaspa, chirichikorqani. 

28Chay jawa, sapa p'unchay tukuy iglesiakuna imaynachus kashasqankupi 
yuyaspa, noqa mayta phutikorqani. 

29Sichus pipis llawch'iyan chayqa, noqa chaymanta llakikuni. Sichus pitapis 
misk'achinku chayqa, noqa chay misk'achejkunapaj mayta phiñakuni. 

30Chaywanpis jatunchakuna kajtin, noqaqa pisi kallpayoj kasqaymanta 
jatunchakusaj. 

31Diosninchej, pichus Tukuyta Kamachej Jesucristoj Tata Diosnin wiñaypaj 
yupaychasqa kachun. Paytaj yachan mana llullakusqayta. 

32Damasco llajtapi kashajtiy, kuraj kamachej Aretaspa churasqan kamachejqa 
soldadokunata llajtaman yaykuna punkuman churarqa, presota 
jap'inawankupaj. 

33Chaywanpis, wakin wawqe panakuna jatun canastaman churawaspa, llajtaj 
perqanpi jawa ventananta urayk'uchiwarqanku. Ajinamanta noqa kamachejpa 
makinmanta llusp'erqani. 

2 Corintios 12 

Mosqoypi jina Pabloj rikusqan 

1Noqa kikiy jatunchakuspaqa, mana imatapis tarinichu. Chaywanpis, kunanqa 
Tukuyta Kamachej Jesús mosqoypi jina imatachus rikuchiwasqanmanta chantá 
sut'inchawasqanmanta ima willasaj. 

2Noqaqa Cristota qhatikoj uj runata rejsini, pichus chunka tawayoj wata 
pasayta, kinsa kaj janaj pachakama apasqa karqa, chayta. Mana yachanichu 
ukhuntinchus, chayrí almallanchus apasqa kasqanta. Chayta Dioslla yachan. 

3Cheqapuni, Tata Dioslla yachan chay runa ukhuntinchus, chayrí almallanchus 
apasqa kasqanta. Chaywanpis yachani chay runaqa 

4Paraíso nisqa cheqaman apasqa kasqanta, maypichus pay mana parlay atinata 
uyarerqa, chayman. Chaykunamanta runa parlananpaj Dios mana parlananta 
ninchu. 

5Chay jina runamanta noqa jatunchakuyta atiyman. Noqa kikiymantarí mana 
jatunchakusajchu, manachayqa pisi kallpa kasqallaymanta. 

6Jatunchakuyta munayman chaypis, mana wampuchu kayman, imaraykuchus 
cheqa kajta parlashani. Chaywanpis mana jatunchakusajchu, ama pipis 
rikuwaspa, chayrí uyariwaspa imachus kasqaymanta astawanraj yuyananpaj. 

7Manallataj jatunchakusajchu chay jatuchaj t'ukuna imakunata rikusqaymanta. 
Chayrayku ama may kasqayta yuyakunaypaj, ukhuypi uj ayjonwan jina 
t'ojsisqa karqani. Chayqa Satanaspa kachasqan karqa ñak'arichinawanpaj, ama 
jatunchakunaypaj. 

8Noqaqa Tata Diosmanta kinsa kutita mañakorqani, chay ñak'ariymanta 
kacharichinawanpaj. 

9Diostajrí niwarqa: Chay ñak'ariyniykita awantanaykipaj k'acha yanapaynillay 
yanapasonqa, imaraykuchus atiyneyqa pisi kallpayojkunapi astawan 
rikuchikun, nispa. Chayrayku kusiywan pisi kallpayoj kasqaymanta 
jatunchakusaj, Cristoj atiynin noqapi imatachus ruwasqan sut'ita 
rikukunanpaj. 

10Chayrayku pisi kallpayoj kasqaymanta kusikuni. Jinallataj p'enqachisqa 
kasqaymanta, pisichikusqaymanta, qhatiykachasqa kasqaymanta, Cristomanta 
atinikusqayrayku, sinch'i llakiypi rikhurisqaymanta ima. Chaymanta noqa 
kusikuni, imaraykuchus pisi kallpayoj kashaspa, Jesusnejta aswan kallpayoj 
kani. 

Pablo Corintopi iglesiamanta phutikun 

11Noqa kikiymanta parlaspaqa, mana yuyayniypichu kashaymanpis jina 
parlarqani. Chaytarí qankunallataj parlachiwarqankichej. Mana imachu kani 
chaypis, noqaqa mana imapipis aswan pisichu kani, pikunachus yuyakunku 

Jesucristoj may sumaj kuraj kachankuna kasqankuta, chaykunamanta nisqaqa. 
Chayrayku qankunamin noqata jatunchanawaykichej karqa. 

12Qankuna ukhupi noqa pacienciawan runaj mana jayk'aj rikusqan imakunata 
ruwarqani, jatuchaj imakunata, t'ukuna ruwanata ima. Ajinamanta yachayta 
qorqaykichej noqapis Jesuspa kuraj kachankunamanta ujnin kasqayta. 

13Qankunataj mana imapipis aswan pisichu karqankichej waj 
iglesiakunamanta nisqaqa, manachayqa kayllapi: Qankuna ni uj chhika 
qolqellawanpis yanapawarqankichejchu. Chayrayku qhespichiwaychej, noqa 
juchayoj kani yanapanawaykichejta mana mañakusqaymanta. 

Pablo ujtawan paykunata watukoj jamunanta nin 

14Kunanqa qankunata ujtawan watukoj jamunaypaj wakichikushani, 
kaywantaj qankunata watukoj jamusqayqa kinsa kutiña kanqa. Kunanpis 
manallataj qolqewan yanapanawaykichejta mañakusqaykichejchu, 
imaraykuchus mana imata jaywanawaykichejtachu mask'ashani, aswanpis 
qankunatamin mask'ashaykichej. Mana wawakunachu tata mamankuta 
uywananku tiyan, manachayqa tata mamaqa wawankukunata uywanku. 
Qankunataj wawaykuna jina kankichej. 

15Noqaqa may kusiywan tiyapuwasqanta qankunarayku tukuchisaj. 
Kawsayniytapis tukuchillasajtaj. Sichus qankunata ajinata munakuykichej 
chayqa, imaraykutaj qankuna astawan pisita munakuwankichejri? 

16Yachankichej jina, noqa mana imatapis qankunamanta 
mañakorqaykichejchu. Chaywanpis wakin yuyanku noqa q'otiyaspa, 
pakayllamanta qankunamanta imatapis qochikusqayta. 

17Niwaychej, kachamusqay wawqekunamanta mayqentaj qankunamanta 
qolqeta orqhosorqachejri? 

18Noqaqa Titota mañakorqani qankunata watukunanta, paywantaj waj 
wawqeta kachamorqani. Titoqa qankunamanta qolqeta mañakusorqachejchu? 
Mana, icharí? Manachu Titowan noqawan uj sonqolla kayku? Manachu 
imatapis ruwanaykupaj uj yuyaylla kayku? 

19Ichapis qankuna yuyashankichej noqayku ñawpaqeykichejpi allinpi 
rikhuriyta munaspa kutichikushasqaykuta. Chayqa mana jinachu. Aswanpis 
noqayku Diospa ñawpaqenpi parlashayku, Cristojta kajkuna jina. Munasqa 
wawqe panaykuna, tukuy imata ruwayku qankunata yanapasunaykichejpaj, 
ajinamanta Cristopi astawan atinikunaykichejpaj. 

20Noqa manchachikushani, qankunata watukoj jamuspaqa, ichá mana 
munasqayman jinachu qankunata taripanaymanta, nitaj qankunapis 
munasqaykichejman jinachu taripawanawaykichejmanta. Chantá 
manchachikullanitaj qankuna ukhupi churanakuykuna kananta, 

qhawanakuykuna, phiñanakuykuna, t'aqanakuykuna ima. Jinallataj kanman 
qhasimanta tumpanakuykuna, cuento apaykachaykuna, jatunchakuykuna, 
ch'ajwata sayarichiy ima. 

21Manchachikullanitaj, qankunaman watukoj kutimojteyqa, Tata Dios 
qankunaj ñawpaqeykichejpi p'enqaypi rikhurichinawanmanta. Ichapis 
waqanay kanqa, pikunachus unayña juchallinku, manataj Diosman 
kutirikunkuchu, chaykunamanta. Paykuna mana Diosman kutirikunkuchu 
ch'ichi kawsayninkumanta, khuchichakuspa qhenchachakusqankumanta, 
munasqankuta ruwaspa kawsasqankumanta ima. 

2 Corintios 13 

Pablo wawqe panakunata yuyaychan 

1Kaywanqa kinsa kutitaña qankunata watukoj jamusqaykichej. Chaypachataj 
Diospa Qhelqachisqanpi nin jina, tukuy ima sut'inchakonqa iskay, chayrí kinsa 
testigokunaj nisqankuwan. 

2Ñawpajta juchallikojkunata noqa nerqani, kunanpis tukuyta nillanitaj 
chaypipis kashayman jina: Ujtawan jamuspaqa, manaña qankunamanta 
khuyakusajchu, nispa. 

3Qankuna imatapis rikuyta munankichej Cristo noqanejta parlasqanta 
yachanaykichejpaj. Kunantaj chayta rikuchisqaykichej. Cristoqa qankunata 
k'amispa, kasuchikunanpaj jinapuni k'amisunkichej, ajinamanta qankuna 
ukhupi atiyninta rikuchinanpaj. 

4Arí, pisi kallpayoj jina cruzpi chakatasqa karqa, kunantajrí Diospa 
atiyninrayku kawsashan. Ajinallatataj ari, noqaykupis pisi kallpayoj kayku, 
imaynachus Cristo karqa, ajina. Chaywanpis paywan ujchasqa kawsashayku 
Diospa atiyninrayku qankunata yanapanaykupaj. 

5Qankuna kikiykichej qhawarikuychej, cheqatapunichus Cristopi 
atinikorqankichej manachus, chayta yachanaykichejpaj. Manachu 
reparankichej Jesucristo qankunapi kasqanta? Manachus jina chayqa, ichapis 
Cristopi mana atinikorqankichejchu. 

6Ajinata sonqoykichejta qhawarikuspa, yachallankichejtaj noqaykoqa 
cheqatapuni Jesuspa kuraj kachankuna kasqaykuta. 

7Dioswan parlarikuspa, mañarikuyku qankuna k'amisqaykuta qhesachaspa, 
mana allin kajta mana ruwanaykichejpaj. Noqayku chayamuspa, 
kasuchikunaykupaj atiyniyoj kasqaykuta mana rikuchiyta munaykuchu. 
Manachayqa munayku qankuna allin kajta ruwanaykichejta, noqayku 
atiyniykuta mana rikuchejtiykupis. 



2344 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

8Noqayku mana imatapis cheqa kajpa contranta ruwayta atiykuchu. Aswanpis 
cheqa kajman sayakuspa imatapis ruwanayku tiyan. 

9Chayrayku noqayku pisi kallpa kasqaykumanta kusikuyku, sichus qankuna 
chaynejta kallpachasqa kankichej chayqa. Jinallatataj noqayku Dioswan 
parlarikuspa, mañarikuyku qankuna wiñay tukusqa kanaman 
chayanaykichejpaj. 

10Manaraj qankunaman jamushaspa, noqa kay cartata ruwaspa 
apachimushaykichej, chaypi kashaspa, qankunata ama k'arajta 
k'amisunaykichejpaj. Tata Dios atiyta qowarqa, mana sonqoykichejta 
p'akiykunaypajchu, manachayqa Jesucristopi atinikusqaykichejpi 
kallpachasunaykichejpaj. 

11Munasqa wawqe panakuna, kay jinata nispa tukuychani: Qankuna kusisqa 
kawsakuychej. Wiñay tukusqa kanaykichejkama wiñallaychejpuni. Ujkuna 
ujkuna sonqochanakuychej. Uj sonqolla kaychej, qankunapurataj allinta 
kawsakuychej. Chantá munakuyta, sonqo tiyaykuytawan qoj Dios qankunawan 
kanqa. 

12Sapa uj tukuy sonqo napaykunakuychej. 

13Kaypi kaj wawqe panakunapis napaykamusunkichej. 

14Tukuyta Kamachej Jesucristoj qhasilla k'acha yanapaynin, Tata Diospa 
munakuynin, chantá Santo Espiritumanta jamoj k'acha kawsakuy ima tukuy 
qankunawan kachun. Ajina kachun. 

Gálatas 

Gálatas 1 

Pablo napaykun 

1Noqa Pablo Jesuspa kuraj kachan kani, mana runaj churasqanchu nitaj 
wajkunaj kachasqanchu. Manachayqa Jesucristoj churasqan kani, Tata 
Diospatawan, pichus Cristota wañusqamanta kawsaricherqa, chaypata. 

2Noqawan kashaj tukuy wawqe panakunapis Galaciapi kaj iglesiakunaman 
napaykamuyku. 

3Tata Diosninchej, chantá Tukuyta Kamachej Jesucristo qhasilla k'acha 
yanapayninkuta, jinataj sonqo tiyaykuyninkuta ima qankunaman qosuchunku. 

4Jesucristomin Tata Diosninchejpa munasqanman jina juchanchejrayku 
wañuchisqa kananpaj jaywaykukorqa, kay pachapi millay kawsaymanta 
kacharichinawanchejpaj. 

5Diosqa wiñay wiñaynintinpaj jatunchasqa kachun. Ajina kachun. 

Mana waj sumaj willay kanchu 

6Noqa t'ukuni chay jina usqhayta Diosmanta karunchakusqaykichejta 
yachaspa, pichus Cristoj khuyakuyninrayku wajyasorqachej, chaymanta, waj 
jina sumaj willayta qhatinaykichejpaj. 

7Cristomanta jawaqa waj sumaj willay manamin kanchu. Manachayqa 
wakinkuna qankunaj umaykichejta muyuchiyta munaspa, Cristoj sumaj 
willayninta q'ewinku. 

8Chaywanpis noqaykuchus, chayrí janaj pachamanta angelchus chay sumaj 
willayta willasqaykumantaña waj jinata willasunkichejman chayqa, maldicisqa 
kachun. 

9Ñawpajta nerqaniña, kunanpis ujtawan nillaykichejtaj: Sichus pillapis chay 
sumaj willayta jap'ikusqaykichejmanta waj jina sumaj willayta 
willasunkichejman chayqa, maldicisqapuni kachun, nispa. 

10Noqaqa mana runaman allin rijch'aytachu mask'ashani, manachayqa 
Diosman allin rijch'ayta. Sichus noqa runaman allin rijch'ayta munayman 
chayqa, mana Cristoj kamachinchu kayman. 

Pablo Jesucristomantapuni willan 

11Munasqa wawqe panakuna, yachaychej noqaj willasqay sumaj willayqa mana 
runaj wakichisqanchu kasqanta. 

12Noqaqa mana pi runamantachu chay sumaj willayta jap'erqani, nitaj pipis 
yachachiwarqachu, manachayqa kikin Jesucristomin noqaman chay sumaj 
willaymanta sut'inchawarqa. 

13Qankuna uyarerqankichej, imaynatachus ñawpajta judiokunaj 
yachachisqankuta qhatishaspa, Diospa Iglesianta chinkachiyta munasqayta. 
Chayraykutaj ancha kallpawan paykunata qhatiykacharqani. 

14Chaypacha noqa mita masiykunata atiparqani ñawpa tataykukunaj 
yachachisqanku usuta tukuy sonqo junt'ayta munaspa. 

15Chaywanpis manaraj paqarishajtiy, Dios ajllakuwarqa, jinallataj qhasilla 
k'acha yanapayninrayku wajyakuwarqa. 

16Diosqa Churinta rejsichiwayta munarqa, mana judiokuna ukhupi paymanta 
willanaypaj. Ajina kajtin, noqaqa mana pipis yuyaychanawanta 
mask'arqanichu. 

17Manallataj Jerusalenman rerqanichu, pikunachus noqamanta aswan 
ñawpajta Jesuspa kuraj kachankuna karqanku, chaykunawan parlaj. 
Manachayqa usqhayllata Arabia cheqaman kachaykukorqani, chaymantataj 
Damasco llajtaman kutimorqani. 

18Chantá kinsa watanman jina Jerusalenman rerqani Pedrota rejsiyta munaspa, 
paywantaj chunka phishqayoj p'unchayta karqani. 

19Chaypitaj Jesuspa kuraj kachankunamanta wakinta mana rikorqanichu, 
manachayqa Tukuyta Kamachej Jesuspa wawqen Santiagollata. 

20Diosmin yachan kayta qankunaman qhelqamuspaqa, mana llullakusqayta. 

21Chaymanta noqa Siria jap'iyman, chantá Cilicia jap'iyman ima rerqani. 

22Chaypacha Judea jap'iypi Cristoj iglesianmanta kajkuna manaraj 
rejsiwarqankuchu. 

23Paykunaqa uyarillaj kasqanku: Jaqay, pichus ñawpajta qhatiykachawaj 
kanchej, chay kunanqa Jesusmanta sumaj willayta willashan, mayqentachus 
ch'inyachiyta munarqa, chayta, nispa. 

24Ajinata paykuna Diosta jatuncharqanku imatachus Dios noqawan 
ruwasqanmanta. 

Gálatas 2 

1Chantá chunka tawayoj watamanta noqa ujtawan Jerusalenman rillarqanitaj 
Bernabeta, Titotawan pusariykukuspa. 

2Chayman rerqani Diospa sut'inchawasqanta kasuspa. Chantá chaypi 
kurajkunaman sut'incharqani Jesucristoj sumaj willayninmanta mana judío 

kajkunaman imaynatachus willashasqayta. Chayta paykunallaman 
sut'incharqani willasqay ama qhasi kananpaj. 

3Chaypacha Tito noqawan khuska kasharqa. Pay Grecia llajtayoj karqa chaypis, 
chay kurajkuna pay circuncidachikunanta mana mat'iykorqankuchu. 

4Chaywanpis wakinkuna Jesusta qhatejman tukuspa, iglesiaman 
yaykumorqanku Cristo Jesusnejta kamachisqata junt'anamanta 
kacharichisqaña kasqaykumanta wateqanawaykupaj. Paykuna watej wata 
runaman tukuchiyta munawarqayku, Moisespa kamachisqankunata munaspa 
mana munaspa kasunaykupaj. 

5Noqaykurí paykunata manapuni kasu ruwarqachu, imaraykuchus 
munarqayku Jesusmanta sumaj willayta maychus kajta kasunaykichejta. 

6Chantá pikunachus kurajkunapaj qhawasqa kanku, chaykunaqa Jesusmanta 
sumaj willayta willasqayman mana imatapis yaparqankuchu. Kurajkunachus 
manachus kanku chayqa, mana riwanchu nitaj jamuwanchu, imaraykuchus 
Dios mana runaj rijch'aynintachu qhawan. 

7Aswanpis paykuna repararqanku mana judío kajkunaman Jesuspa sumaj 
willayninmanta willanaypaj churasqa kasqayta, imaynatachus Pedropis 
judiokunaman sumaj willaymanta willananpaj churasqa karqa, ajinata. 

8Diospuni imaynatachus Pedrota churarqa judiokunaman kuraj kachan 
kananpaj, ajinallatataj noqatapis churawarqa mana judío kajkunaman kuraj 
kachan kanaypaj. 

9Santiago, Pedro, Juan ima Jerusalén iglesiapi kurajpaj qhawasqa karqanku. 
Chantá paykuna Diospa qhasilla k'acha yanapayninrayku willanaykupaj atiyta 
qowasqaykuta repararqanku. Chayrayku noqata, Bernabetawan tukuy sonqo 
q'apiriwarqayku, paykunawan uj yuyaylla kasqaykuta rejsichinankupaj. 
Jinaspataj, mana judío kajkunaman willaj rinaykuta niwarqayku, paykunataj 
judiokunaman. 

10Chaywanpis paykuna niwarqayku wajchakunamanta amapuni 
qonqakunaykuta, noqataj kunankama tukuy sonqo chayta ruwani. 

Pabloqa Pedrota k'amin 

11Chantá Pedro Antioquía llajtaman jamojtin, uyanpi niporqani, imaraykuchus 
paypa ruwasqan nipuni allinchu karqa. 

12Santiagoj kachasqankuna manaraj jamushajtinku, Pedroqa mana judío 
kajkunawan khuska mikhoj. Chayamojtinkutajrí, manaña mana judío 
kajkunawan mikhorqachu. Aswanpis Santiagoj kachasqankunata 
manchachikuspa, mana judío kajkunamanta t'aqakorqa. 



2348 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

13Ajinaqa judiokunamanta Jesucristota qhatejkunapis Pedro jina puraj uya 
kallarqankutaj. Bernabepis paykunawan apachikullarqataj. 

14Noqa maypachachus Jesuspa cheqa kaj sumaj willayninman jina mana allinta 
purisqankuta rikorqani, chaypacha tukuypa ñawpaqenpi Pedrota k'amerqani: 
Qan judío kashaspapis, mana judío jina purinki. Sichus mana judío jina purinki 
chayqa, imaraykutaj mana judío kajkunata kunan kamachinki judiokunaj 
usunkuta ruwanankutari? nispa. 

Diosqa Jesucristonejta cheqan runapaj qhawawanchej 

15Noqayku paqarisqaykumantapacha judío kayku, manataj mana judío kajkuna 
jina juchasapachu. 

16Chaywanpis yachayku runaqa mana Moisespa kamachisqankunata 
junt'aspachu cheqan runapaj qhawasqa kasqanta, manachayqa Jesucristopi 
atinikusqanraykulla. Noqaykupis Cristopi atinikorqayku, paypi 
atinikusqaykuraykutaj Diospa ñawpaqenpi cheqan runapaj qhawasqa kayku, 
manataj kamachisqakunata junt'asqaykuraykuchu. Mana pipis 
kamachisqakunata junt'asqanrayku Diospa ñawpaqenpi cheqan runapaj 
qhawasqa kayta atenqachu. 

17Noqayku Cristonejta cheqan runapaj qhawasqa kayta mask'ashaspa, manaña 
Moisespa kamachisqanta junt'aykuchu. Sichus ajinata noqaykupis 
juchasapallataj kasqaykuta reparakuyku chayqa, yuyasunmanchu Cristoqa 
juchasapaman tukuchiwasqaykuta? Ni imarayku. 

18Noqaqa kamachisqakunata junt'aspa Diospa ñawpaqenpi cheqan runapaj 
qhawasqa kayta qhesacharqani. Chaywanpis sichus watej kamachisqakunata 
junt'aj churakuyman chayqa, juchayoj kasqayta nishayman. 

19Chayqa jina, imajtinchus Moisespa kamachisqanta kasuyta munashajtiy, 
kikin kamachisqallataj juchachawaspa wañuchiwarqa. Ajinamanta 
kamachisqata kasunapaj wañusqa jina kani, Diospa munasqanman jina 
kawsanaypaj. 

20Noqaqa Cristowan khuska chakatasqa karqani, kunantaj manaña ñawpajta 
jinachu kawsani. Manachayqa noqapi Cristo munayninta ruwaspa 
kawsan. Chayrayku kunan Diospa Churinpi atinikusqayrayku kawsashani, 
imaraykuchus paymin munakuwarqa, noqaraykutaj pay kikin wañuchisqa 
kananpaj jaywaykukorqa. 

21Jinallataj noqa Diospa qhasilla k'acha yanapayninta mana qhesachanichu. 
Sichus Moisespa kamachisqanta junt'aspa cheqan runapaj qhawasqa kayta 
atisunman karqa chayqa, Cristo qhasi manakajta wañunman karqa. 

Gálatas 3 

Jesucristopi atinikuynejta qhespichisqa kanchej 

1Galaciapi kaj wawqe panakuna, qankuna wampu kankichej. Pitaj 
layqaykusorqachej cheqa kajta mana kasunaykichejpajri? Noqa Jesucristoj 
wañusqan ima niytachus munasqanta qankunaman sumajta 
sut'incharqaykichej, kikin ñawiykichejwanpis Jesucristo cruzpi chakatasqa 
wañushajta rikushawajchej jina. 

2Kunantajrí ujllata tapusqaykichej: Diosqa Santo Espirituta qosorqachej 
Moisespa kamachisqankunata junt'asqaykichejraykuchu, chayrí Jesusmanta 
sumaj willayta jap'ikusqaykichejraykuchu? 

3Chay jina mana yuyayniyojchu kankichej? Qankuna Santo Espíritoj 
yanapasqan mosoj kawsayta qallarerqankichej. Kunantajrí Moisespa 
kamachisqanta junt'ayta munaspachu Diospa sonqonta kusichiyta 
munashankichej? 

4Chay jinata ñak'arisqaykichejqa qhasipajchu karqa? Mana yuyanichu qhasipaj 
kasqanta. 

5Diosqa Espiritunta qosorqachej, qankuna ukhupitaj pay t'ukuna imakunata 
ruwan. Chaykunata Dios ruwan Moisespa kamachisqankunata 
kasusqaykichejraykuchu, chayrí Jesusmanta sumaj willayta 
jap'ikusqaykichejraykuchu? 

Abraham Diospi atinikusqanrayku cheqan runapaj qhawasqa 

6Yuyarikuychej ñawpa tata Abrahamwan imachus kasqanta. Payqa Diospa 
nisqanta jap'ikorqa, Diostaj chaynejta cheqan runapaj payta qhawarqa. 

7Chayrayku kayta yachaychej: Tukuy pikunachus Diospa nisqanta 
jap'ikojkunaqa cheqapuni Abrahampa churinkuna kanku. 

8Diospa Qhelqachisqanpi ñawpajmantaña willarqa Diosqa mana judío 
kajkunata paypa nisqanta jap'ikusqankurayku cheqan runapaj qhawananta, 
chay sumaj willaytataj Abrahamman willarqa: Qannejta tukuy imaymana 
runakuna saminchasqa kanqanku, nispa. 

9Ajinaqa Diospa nisqanta tukuy jap'ikojkuna Abrahamwan khuska 
saminchasqa kanku, pichus Diospa nisqanta jap'ikorqa, chaywan. 

10Chaywanpis Moisespa kamachisqanta kasusqankurayku cheqanpaj 
qhawasqa kayta tukuy munajkunaqa maldicisqa kanku, imaraykuchus Diospa 
Qhelqachisqanpi nin: Pichus Diospa qhelqachisqan kamachisqakunamanta 
tukuyninta mana junt'ajqa maldicisqamin, nispa. 

11Sut'i kashan mana pipis kamachisqata junt'asqanraykuchu Diospa 
ñawpaqenpi cheqan runapaj qhawasqa kananta, imaraykuchus Diospa 

Qhelqachisqanpi nillantaj: Cheqan runaqa Diospa nisqanta jap'ikusqanrayku 
Dioswan allinpi kawsallanqapuni, nispa. 

12Chaywanpis Moisespa kamachisqanta junt'aspa wiñay kawsayniyoj 
kanapajqa Diospa nisqanta jap'ikuna mana necesariochu kanman. Chaypajqa 
kamachisqakunallata junt'ana kanman, imaraykuchus Diospa Qhelqachisqanpi 
nin: Pichus kamachisqakunata junt'ajqa kasusqanrayku wiñay kawsaniyoj 
kanqa, nispa. 

13Jinapis kamachisqakunata mana kasusqanchejmanta maldicisqa 
kananchejmanta Cristo kawsayninwan pagaspa kacharichiwarqanchej. Chayta 
ruwarqa, imaraykuchus cruzpi chakatasqa kaspa, pay noqanchejrayku 
maldicisqa karqa. Diospa Qhelqachisqanpi nin: Kurkupi tukuy warkhusqa 
kajqa maldicisqa kachun, nispa. 

14Dios imaynatachus Abrahamta saminchananta nerqa, ajinallatataj Cristo 
Jesusnejta mana judío kajkunatapis saminchallantaj. Ajinaqa Cristopi 
atinikusqanchejrayku Diosqa Santo Espirituta qowanchej, qonawanchejta 
nisqanman jina. 

Kamachisqakunaqa Diospa nisqanta mana manakajman tukuchinchu 

15Wawqe panakuna, runa imatachus ruwanchej, chaymanta parlasqaykichej: 
Maypachachus pipis runa masinwan tratota ruwan chayqa, mana pipis 
manakajman tukuchiyta atinchu, nitaj imatapis yapaykuyta. 

16Jinallatataj Diosqa Abrahamman chantá mirayninman ima imatachus 
qonanta nerqa. Diospa Qhelqachisqanpi Abrahampa mirayninmanta parlaspa, 
mana ashkhamantachu parlan, manachayqa ujllamanta, chaytaj Cristo. 

17Chaywanqa kayta niyta munani: Ñawpajta Dios Abrahamwan tratota 
ruwaspa, nerqa imatachus qonanta. Moisespa kamachisqantajrí 430 
watamanña churasqa karqa. Chayrayku Moisespa kamachisqanqa Diospa 
nisqanta mana chinkachiyta atinchu, nitaj yanqhayachiyta. 

18Sichus Moisespa kamachisqanta junt'asqannejta pipis Diospa qosqanta 
jap'iyta atinman karqa chayqa, manaña Diospa nisqannejtachu qosqa kanman. 
Diosrí Abrahamman imatachus qonanta nerqa, chayta qhasilla qorqa, nisqanta 
junt'aspa. 

19Ajina kajtenqa, Moisespa kamachisqan imapajtaj churasqa karqari? Dios 
qosaj nisqanmanta qhepaman Moisespa kamachisqan churasqa karqa 
runakuna kamachisqakunata p'akispa mana kasukoj kasqankuta 
sut'inchananpaj. Chaywanpis chay kanan karqa Abrahampa mirayninmanta 
kaj jamunankamalla, pimantachus Dios Abrahamman parlarqa, chay. Chantá 
Diosqa angelkunanejta kamachisqata Moisesman qorqa, pichus allinyachej 
karqa Dioswan, israelitakunawan, chayman. 

20Maypachachus Dios Abrahamta nerqa imatachus qonanta chaypacha, mana 
allinyachej kananchu karqa, imaraykuchus Dios kikin Abrahamman imatachus 
qonanta nerqa. 

Diospa kamachisqan imapajchus 

21Jina chayqa, yuyasunmanchu Moisesnejta qosqa kamachisqaqa Diospa qosaj 
nisqanpa contranpi kasqanta? Ni imarayku. Sichus pipis kamachisqata 
junt'aspa wiñay kawsayta jap'iyta atinman karqa chayqa, cheqan runapaj 
qhawasqa kanaqa kamachisqata junt'asqanejta kanman karqa. 

22Chaywanpis Diospa Qhelqachisqanpi nin tukuyninchej juchaj makinpi 
kashasqanchejta. Chayqa ajina, Dios kacharichinawanchejta nisqanta 
noqanchej Jesucristopi atinikuynejllata jap'inanchejpaj. 

23Manaraj Jesucristopi atinikuna kashajtin, Moisespa kamachisqanpa makinpi 
karqayku Jesucristopi atinikuna sut'inchasqa kanankama. 

24Ajinamanta Moisespa kamachisqanqa uywaqeyku jina karqa Cristoman 
pusanawaykupaj, ajinamanta Cristopi atinikuynejta cheqan runapaj qhawasqa 
kanaykupaj. 

25Kunantajrí Jesucristopi atinikuna kasqanta Dios sut'inchajtin, manaña 
uywaqej pusananchu kayku. 

26Chayrayku tukuyniykichej Diospa wawan kankichej Jesucristopi 
atinikusqaykichejrayku. 

27Bautismonejta Cristoman tukuy ujchasqa kajkunaqa, Cristo imaynatachus 
kawsarqa, ajinallatataj kawsaychej mosoj p'achatapis churakushawajchej jina. 

28Ajinaqa, judío kana chayrí mana judío kana, wata runa kana chayrí mana wata 
runa kana, qhari kana chayrí warmi kanapis mana imananchu. Sichus qankuna 
Cristo Jesusman ujchasqa kankichej chayqa, tukuyniykichej uj rejllaña 
kankichej. 

29Jinallataj sichus qankuna Cristojta kankichej chayqa, cheqapuni Abrahampa 
mirayninmanta kankichej, Diospa nisqanman jinataj chayaqeta jap'ejkuna. 

Gálatas 4 

Diospa wawanña kanchej 

1Chantá nillasunmantaj: Chayaqeta jap'ej wawa wawallaraj kashaspa, wata 
runamanta mana waj jinachu, tukuy imamanta dueño kashaspapis. 

2Manachayqa payqa uywajkunaj makinkupi kanan tiyan, tatanpa nisqan 
p'unchaykama. 

3Ajinallataj noqanchejwan karqa manaraj Cristo jamushajtin. Noqanchej wawa 
jinallaraj kashaspa, Diosman churanakojkunaj yuyasqankuman jina purej 
kanchej, jinataj chay jina yuyanaj wata runan karqanchej. 

4Chantá señalasqan p'unchay chayamojtin, Diosqa Churinta 
kachamorqa. Payqa uj warmimanta paqarerqa, jinataj Moisespa 
kamachisqankunata kasuspa kawsarqa. 

5Dios Churinta kachamorqa, Moisespa kamachisqankunaj wata runan 
kashajtinchej pay kawsayninwan pagaspa kacharichinawanchejpaj. Ajinata 
ruwarqa tukuyninchej paypa wawanpaj rejsikapusqan kananchejpaj. 

6Wawanña kajtinchejtaj, Diosqa Churinpa Espiritunta noqanchejpi 
tiyakunanpaj kachamorqa, paytaj Diosta niyta yanapawanchej: Tatáy, Tatitáy, 
nispa. 

7Ajinaqa manaña wata runachu kankichej, aswanpis Diospa wawankunaña. 
Diospa wawanña kasqaykichejraykutaj, payqa chayaqeta jap'ejkunata 
ruwasunkichej. 

Wata runa jina kanaman mana kutirinachu 

8Ñawpajta qankuna manaraj Diosta rejserqankichejchu. Chaypachataj mana 
dioschu kanku, chaykunaj wata runan karqankichej. 

9Kunantajrí Diosta rejsinkichejña, chayrí Diospa rejsikapusqan kankichej. 
Chayrayku mana yachayta atinichu imaraykuchus Diosman churanakojkunaj 
yuyasqankuman jina purinapi wata runa jina watej kayta munasqaykichejta. 
Chay runakunaj yuyasqankoqa runata yanapananpaj mana atiyniyojchu, nitaj 
imapajpis valenchu. 

10Qankuna jatun p'unchaykunata, mosoj killa raymita, waj raymikuna 
ruwanata, chantá wata qallariy raymita ima maypaj qhawaspa 
ruwashankichejraj. 

11Llakikuni yuyaspa qankunata yanapanaypaj tukuy ruwasqay qhasipajsina 
kananta. 

12Wawqe panakuna, mañarikuykichej noqa jina kanaykichejta. Amaña 
yuyaychejchu Dioswan allinpi kanapaj kamachisqata junt'ana kasqanta. 
Ñawpajta qankuna mana chaykunata junt'arqankichejchu, noqataj chaypacha 
qankuna jinaman tukorqani. Qallariymantapacha qankuna noqata mana ima 
mana allintapis ruwawarqankichejchu. 

13Qankuna yuyarikunkichej: Noqa onqoykuspa Galaciaman rerqani, 
chaypachataj Jesusmanta sumaj willayta qankunaman willarqani. 

14Ajina onqosqa kashajtiypis, qankuna mana pisipajchu qhawawarqankichej, 
nitaj wijch'uwarqankichejchu. Aswanpis Diospa angelninta jina 
wajyarikuwarqankichej, chayrí Cristo Jesuspis kayman karqa, jinata. 

15Maytaj kunan chay jina kusikuyniykichejri? Kayta allinta yachani: Chaypacha 
qankuna atiwajchejchus karqa chayqa, ñawiykichejtapis 
orqhokuspa, qowankichejman karqa. 

16Kunanrí qankunaman cheqa kajta nisqayrayku awqaykichejmanchu 
tukupuni? 

17Chay mana cheqanta yachachejkuna sonqoykichejta suwayta mayta 
munanku, imatachus yuyasqankurí mana allinchu. Aswanpis paykunaqa 
noqaykumanta qankunata karunchachiyta munasunkichej paykunaman 
k'askapunaykichejpaj. 

18Sichus pipis qankunarayku allin kajta ruwayta munan chayqa, walejlla. 
Chaywanpis chayqa tukuy tiempo kanan tiyan, manataj noqa chaypi 
kashajtillaychu. 

19Munasqa wawaykuna, onqokoj warmi jina ujtawan nanaywan ñak'arishani, 
Cristo imaynachus kasqan qankunapi ruwasqa kanankama. 

20Kunanpacha qankunawan kayta munayman, waj jinamanta qankunawan 
parlanaypaj, imaraykuchus qankunamanta imatachus yuyanayta mana 
yachanichu. 

Saramanta, Agarmantawan rijch'anachina 

21Niwaychej, qankuna Moisespa kamachisqankunata kasuyta munajkuna: 
Kamachisqakuna imatachus nisqanta yachankichejchu? 

22Diospa Qhelqachisqanpi nin Abrahampata iskay churinkuna kasqankuta, 
ujnenqa wata runan Agarpi, ujnintaj warmin Sarapi. 

23Wata runa warminpi kajqa runaj munasqanman jina paqarerqa. Warminpi 
kajtajrí Diospa nisqanman jina paqarerqa. 

24Chayqa uj rijch'anachina. Chay iskay warmikuna iskay tratowan ninakunku. 
Uj tratoqa Sinaí orqopi ruwasqa karqa, chaytaj Agarwan ninakun. Chay orqopi 
israelitakunaqa Diospa kamachisqanta jap'erqanku, chaytaj paykunata wata 
runaman tukucherqa. 

25Agarqa Sinaí orqowan ninakun, Arabiapi kashan, chaywan. Chay orqotaj 
ninakullantaj kay tiempomanta Jerusalenwan, imaraykuchus Jerusalenqa, 
wawankuna ima kamachisqakunaj wata runan kanku. 

26Sararí patapi kaj Jerusalenwan ninakun, chaytaj mana wata runachu. 
Noqanchejtaj paypa wawankuna kanchej. 

27Diospa Qhelqachisqanpi nin: Kusikuy, mana wawata rejsej warmi. 
Jatunmanta qhaparispa kusikuy, onqokoj warmej nanayninta mana rejsej, 
imaraykuchus saqerpayasqa warmeqa aswan ashkha wawayoj qosayoj 
warmimanta nisqaqa, nispa. 

28Ajinaqa wawqe panakuna, qankuna Isaac jina, Diospa nisqanman jina 
wawakuna kankichej. 

29Chaypacha runaj munasqanman jina paqarejqa Santo Espíritoj 
munasqanman jina paqarejta qhatiykacharqa. Kunanpis jinallataj. 

30Chaywanpis Diospa Qhelqachisqanpi, ima nintajri? Ajinata nin: Wata runa 
warmita, churintawan ima qharqoy, imaraykuchus wata runa warmej 
churenqa mana chayaqeta jap'enqachu mana wata runa kaj warmej churinwan 
khuska, nispa. 

31Ajinaqa, wawqe panakuna, noqanchej mana chay wata runa warmej 
wawankunachu kanchej, manachayqa mana wata runachu karqa, chay 
warmejpata. 

Gálatas 5 

Jesucristonejta kacharichisqa kanchej 

1Cristo cheqatapuni kacharichiwarqanchej. Chayrayku kacharisqa kaypi 
thuruta sayaychej, amataj ujtawan Moisespa kamachisqankunaj wata runan 
ruwakuychejchu. 

2Uyariwaychej: Noqa Pablo niykichej: Sichus qankuna circuncidachikunkichej 
chayqa, Cristoj wañusqan qankunapaj yanqhalla kanqa. 

3Ujtawan niykichej: Pichus circuncidachikojqa Moisespa tukuy kamachisqanta 
junt'ananpuni tiyan. 

4Sichus qankuna kamachisqakunata junt'aspa cheqan runapaj qhawasqa kayta 
munankichej chayqa, Cristomanta t'aqakunkichej, Diospa qhasilla k'acha 
yanapaynintataj qhesachashankichej. 

5Noqanchejrí Santo Espirituman jina kawsajkuna imata jina suyashanchej 
cheqan runapaj qhawasqa kayta Cristopi atinikusqanchejrayku. 

6Cristo Jesuspi atinikusqanchejrayku circuncidasqa kay chayrí mana 
circuncidasqa kaypis mana ni imapi yanapawanchejchu. Aswanqa Jesucristopi 
atinikuylla valen, chaytaj wajkunata munakuyta yanapawanchej. 

7Qankunaqa walejllata ñawpajman risharqankichej. Pitaj jark'arqasunkichej 
cheqa kajta mana kasunaykichejpajri? 

8Chay jina yachacheyqa mana wajyasojniykichej Diosmantachu. 

9Runaqa nin: Uj pisi levaduralla tukuynin masata poqochin, nispa. 

10Noqaqa Tukuyta Kamachej Jesuspi atinikuni qankunata waqaychananta 
mana cheqan yachachiykunata mana jap'ikunaykichejpaj. Pichus umaykichejta 
muyuchej runatarí Dios ruwasqanman jina juzganqa, pipis kachun. 

11Wawqe panakuna, sichus noqa yachachiymanraj circuncidachikunapuni 
kasqanta chayqa, imaraykutaj judiokuna chejnispa 
qhatiykachallawankupuniri? Chaytachus yachachiyman chayqa, Cristo cruzpi 
wañusqanmanta parlasqayqa runata mana phiñachinmanchu. 

12Walej kanman, pikunachus circuncidakunaykichej tiyan nispa 
pantachishasunkichej, chaykuna ujkama khuchuspa orqhokunanku. 

13Qankuna wawqe panakuna, Moisespa kamachisqanta junt'anamanta 
kacharichisqa jina kawsanaykichejpaj wajyasqa kankichej. Chaywanpis 
kacharichisqa kasqaykichejqa ama juchallinaman aysaj sonqoykichejpa 
munasqanta ruwanaykichejpajchu kachun. Manachayqa kacharichisqa 
kasqaykichejrayku munakuspa ujkuna ujkuna yanapanakuychej. 

14Ajinata ruwaychej, imaraykuchus Moisespa tukuy kamachisqanta junt'anchej 
kay kamachisqata kasuspa: Runa masiykita qan kikiykita jina 
munakunki, nispa kamachisqanta. 

15Sichus qankunapura khaninakuspa mikhunakuwajchej chayrí, pajtataj 
qankunapura tukuchinakuwajchej. 

Diospa Espiritunta kasuspa purina 

16Niykichej ari: Diospa Espiritunta kasuspa kawsaychej. Ajinata ruwankichej 
chayqa, juchallinaman aysaj sonqoykichejpa munasqanta kasunawan mana 
apachikunkichejchu. 

17Juchallinaman aysaj sonqoj millayta ruwayta munasqanqa Santo Espíritoj 
contranpi. Santo Espiritupis juchallinaman aysaj sonqoj munasqanpa 
contrallanpitaj. Ajinaqa paykunapura churanakunku. Chayrayku qankuna 
mana imatapis munasqaykichejta ruwayta atillankichejchu. 

18Sichus Santo Espíritu pusaykachasunkichej chayrí, manaña Moisespa 
kamachisqankunata junt'anaykichejchu tiyan. 

19Juchallinaman aysaj sonqoj ruwayta munasqanqa kaykuna kanku: 
Khuchichakuy, ch'ichi kawsay, millay puriy, khuchiriyopi puriyta munapayay, 

20lantita yupaychay, layqa kay, chejninakuy, maqanakuy, tumpanakuy, 
phiñanakuy, churanakuy, phiñanakuspa t'aqanakuy, mana cheqan 
yachachiykunata kasuy, 

21envidianakuy, machakuykuna, raymita ruwaspa millay kajta ruway, chantá 
waj jina mana allin kajta ruway ima. Imaynatachus ñawpajta nerqaykichejña, 

kunan ujtawan nillaykichejtaj: Chaykunata ruwajkunaqa Diospa 
kamachiyninman mana yaykonqankuchu, nispa. 

22Cristota qhatej runapi Santo Espíritoj ruwasqanrí kaykuna kanku: 
Munakuyniyoj kay, kusikuyniyoj kay, sonqo tiyaykusqa kay, pacienciayoj kay, 
khuyakuyniyoj kay, k'acha kay, nisqanta junt'aj kay, 

23llamp'u sonqo kay, sonqonpa munasqanwan mana atipachikoj kay ima. 
Ajinata ruwaspa purejkunata mana pipis kamachisqakunata 
p'akishasqanmanta juchachayta atenqachu. 

24Cristojta kajkunaqa juchallinaman aysaj sonqonkuta chakatanku, millay 
ruwayta yachasqa kaynintawan khuskata. 

25Noqanchej Santo Espíritoj kawsachisqan kasqanchejrayku, Santo Espíritu 
pusaykachanawanchejta saqena. 

26Ama runaykachanachu, nitaj ujkuna ujkuna phiñanakunapaj jina imatapis 
ruwanachu, nillataj envidiawan qhawanakunachu. 

Gálatas 6 

Puraj yanapanakunachej 

1Wawqe panakuna, sichus pitapis juchallisqanta reparankichej chayqa, 
qankuna Santo Espirituta kasuspa purejkuna llamp'u sonqowan payta 
yanapaychej cheqan ñanman kutirinanpaj. Chaywanpis allinta 
qhawarikuychej, ama pay jinallataj juchallishanaykichejpaj. 

2Ima mana allin rikhurejtinpis, purajmanta yanapanakuychej, imaraykuchus 
ajinata ruwaspa, Cristoj kamachisqanta junt'ashankichej. 

3Sichus ujkunata yanapanaykipaj aswan kasqaykita yuyakunki chayqa, qan 
kikiykita q'otiyakushanki. 

4Ajinaqa sapa uj imaynatachus ruwasqanta allinta qhawakuchun. Sichus 
ruwasqan allin chayqa, chaymanta sonqo junt'asqa kanqa. Chaywanpis ama 
wajkunawanqa kikinchakuchunchu, 

5imajtinchus sapa ujpis imatachus ruwasqanmanta cuentayoj kanqa. 

6Pichus Diospa simi nisqanmanta yachachisqa kajqa tukuy ima allin kajta 
jap'isqanmanta yachachejninman jaywarichun. 

7Ama qankuna kikiykichej q'otiyakuychejchu. Dioswanqa mana pipis 
pujllakunmanchu, imaraykuchus imatachus tarpunchej, chayllatataj 
oqharisunchej. 



2357 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

8Pichus juchallinaman aysaj sonqonpa munasqanta ruwaspa purejqa chay 
ruwasqanmanta wiñaypaj wañuyllata tarenqa. Pichus Santo Espíritoj 
munasqanta ruwaspa purejrí, Santo Espiritumanta wiñay kawsayta jap'enqa. 

9Chayrayku allin kajta ruwaspa, ama sayk'unachu, imaraykuchus mana 
sayk'uspa ruwallasunchejpuni chayqa, maychus tiemponpi Dios t'inkata 
qowasunchej. 

10Chayrayku atikushajtenqa, tukuypaj allinta ruwana, astawanqa Jesucristota 
qhatikoj masinchejkunapaj. 

Pablo k'amin, napaykun ima 

11Kikin makiywan kay chhikachaj letrawan qhelqamusqayta allinta 
qhawaychej. 

12Runaj ñawpaqenpi allinpi rikhuriyta munajkunaqa qankunata munajta mana 
munajta circuncidachiyta munasunkichej, ama paykuna Cristoj cruzninrayku 
qhatiykachasqa kanankupaj. 

13Circuncidasqa kajkunapis Moisespa kamachisqanta tukuyninta mana 
junt'ayta atinkuchu. Chaywanpis circuncidachikunaykichejta munanku, chayta 
ruwachisusqaykichejmanta paykuna jatunchakunankupaj. 

14Noqarí Tukuyta Kamachej Jesucristo cruzpi wañusqallanmanta jatunchakuni. 
Ajinamanta Diosman mana kutirikojkuna imatachus aswanpaj qhawanku, 
chaypaj wañuni Cristoj wañusqannejta. Jinallataj runa imatachus noqamanta 
yuyasqan mana jamuwanchu nitaj riwanchu. Paykunapajpis wañusqa jinallataj 
kani. 

15Chayrayku circuncidasqa kana, chayrí mana circuncidasqa kana yanqhalla. 
Manachayqa mosoj runaman tukuchisqa kaymin aswanqa. 

16Jinapi noqa nini: Kay kamachisqaman jina tukuy purejkunamanqa sonqo 
tiyaykuy, khuyakuytaj kachun, pikunachus cheqapuni Diospa ayllun kanku, 
chaykunaman, nispa. 

17Kunanmanta ñawpajmanqa amaña pipis umayta nanachiwachunchu, 
imaraykuchus Jesuspata kasqayrayku ñak'arisqaymanta ukhuypi t'iriy tiyan. 

18Wawqe panakuna, Tukuyta Kamachej Jesucristonchejpa qhasilla k'acha 
yanapaynin qankunawan kachun. Ajina kachun. 

Efesios 

Efesios 1 

Pablo napaykun 

1Noqa Pabloqa Diospa munayninrayku Jesucristoj kuraj kachan kani. Kay 
cartata Éfeso llajtapi Diospaj t'aqasqa kajkunaman apachimuni, pikunachus 
mana sayk'uspa Cristo Jesusta qhatinku, chaykunaman. 

2Tata Diosninchejpa, Tukuyta Kamachej Jesucristojtawan qhasilla k'acha 
yanapayninku, sonqo tiyaykuyninkutaj qankunawan kachun. 

Jesucristonejta Dios imatachus ruwapuwanchej 

3Tukuyta Kamachej Jesucristonchejpa Tata Diosninta yupaychana, 
imaraykuchus Cristoman ujchasqa kasqanchejrayku, Santo Espirituman jina 
janaj pachapi tukuy imaymanamanta saminchaykuwanchej. 

4Manaraj kay pachata ruwashaspa, Diosqa Cristonejta ajllakuwarqanchej 
llimphupuni kananchejpaj, jinataj paypa ñawpaqenpi mana k'amina 
kananchejpaj ima. 

5Dios munakuwasqanchejrayku Churin Jesucristonejta paypa wawanpaj 
rejsikapuwarqanchej, imajtinchus ajina kananta qallariymantapacha nerqa. 

6Tata Dios ajinata ruwarqa payta yupaychananchejpaj, imaraykuchus payqa 
t'ukuna qhasilla k'acha yanapayninwan yanapawarqanchej munasqa 
Churinman ujchasqa kasqanchejrayku. 

7Cristo cruzpi wañuspa, kawsayninwan preciota pagarqa kacharichisqa 
kananchejpaj. Jinataj Cristoman ujchasqa kasqanchejrayku Dios juchanchejta 
pampacharqa khuyakuynin may jina jatun kasqanrayku. 

8Diosqa chay may jatun khuyakuyninmanta ashkhata qowarqanchej, tukuy 
yachayta, entiendeytawan ima. 

9Munasqanman jina payqa imatachus wakichisqanmanta chay pakasqa 
yachayta rejsichiwarqanchej, mayqentachus Cristopi junt'ayta munarqa, 
chayta. 

10Ajinamanta señalasqa p'unchay chayamojtin, Diosqa janaj pachapi kajkunata, 
jinallataj kay pachapi kajkunatapis ujllaman tantanqa, chantá Cristoj 
kamachiyninman churanqa. 

11Jinallataj Cristoman ujchasqa kasqanchejrayku Diospa chayaqenmanta 
jap'erqanchej. Dios ajina kananta nerqa, imajtinchus payqa wiñaymantapacha 
ajllakuwarqanchej, pichus munayninta junt'ananpaj tukuy imata ruwan, chay. 

12Chantá Dios munarqa noqayku judiokunaraj ñawpajta Cristopi sonqoykuta 
churanaykuta, paypa jatun kayninta jatunchanaykupaj. 

13Qankuna mana judío kajkunapis Dios qhespichinanmanta sumaj willayta 
uyarerqankichej, chay willaytaj cheqa willaymin. Maypachachus Cristopi 
atinikorqankichej chaypacha, Diosqa paypata kasqaykichejmanta yachayta 
qospa, Santo Espirituwan sellasorqachej, pitachus ñawpajta qonanta nerqa, 
chaywan. 

14Diosqa Santo Espirituta qowanchej chayaqeta jap'inanchejmanta señata jina. 
Jinataj noqanchej chay chayaqeta jap'isunchej, maypachachus Dios 
rantikusqanta paypata kananpaj kacharichenqa, chaypacha, ajinamanta jatun 
kayninta yupaychananchejpaj. 

Pablo paykunarayku Diosmanta mañapun 

15Chayrayku noqapis Tukuyta Kamachej Jesuspi sinch'ita atinikusqaykichejta 
yachaspa, jinataj ajllasqa kajkunata munakusqaykichejta ima uyarispa, 

16mana sayk'uspa qankunamanta Diosta pachis ninipuni. Paywan 
parlarikuspataj, qankunamanta yuyarikunipuni. 

17Mañapuykichej Tukuyta Kamachejninchej Jesucristoj Diosnin, atiyniyoj 
Tataqa Santo Espiritunejta yachayta, yuyayta ima qosunaykichejta, ajinamanta 
Dios imaynachus kasqanta maychus kajta yachanaykichejpaj. 

18Mañapullaykichejtaj Dios sut'ita reparachisunaykichejta ima suyanamanchus 
wajyasqa kasqaykichej may jina valorniyoj kasqanta. Mañapullaykichejtaj 
qankuna Diospata kajkunaman chayaqe qosqanpis imayna qhapajchus 
kasqanta yachanaykichejpaj. 

19Jinallataj Dioswan parlarikuspa, mañapuykichej noqanchejpaj Diospa atiynin 
may jina jatunchus kasqanta rejsinaykichejpaj. Chay atiyta Diosqa may jinata 
rikucherqa, 

20maypachachus Cristota wañusqakunamanta kawsarichispa, janaj pachapi 
pañanman tiyaykucherqa, chaypacha. 

21Tata Diosqa Cristota churarqa tukuy kurajkunaj, atiyniyojkunaj, 
kallpayojkunaj, chantá kamachejkunaj patankuman ima. Jinallataj Cristoj sutin 
tukuy rejsisqa sutimantapis aswan jatunchasqa kananpaj churallarqataj mana 
kunallanchu, manachayqa jamoj p'unchaykunapipis. 

22Jinallataj Diosqa tukuy imata Cristoj chakin uraman churarqa. Chantá payta 
churallarqataj tukuy imapi Iglesiaj Uman kananpaj. 

23Cristoqa iglesiapaj, imaynachus runaj ukhunpaj uman, ajina. Jinataj tukuy 
imaman junt'aj Cristowan iglesiaqa sumaj junt'asqa kashan. 

Efesios 2 

Diospa qhasilla yanapayninrayku qhespichisqa kanchej 

1Ñawpajta qankuna millayta ruwasqaykichejrayku, jinataj 
juchallisqaykichejrayku Diospaj wañusqapis kawajchej jina karqankichej. 

2Chaykunapi qankuna ñawpajta kawsaj kankichej, Diosman mana 
kutirikojkunaj purisqankuta qhatispa. Jinallataj mana rikukoj atiyniyojkunata 
kamachej Kuraj Supayta kasorqankichej, mayqenchus Diosta mana kasojkunaj 
sonqonkupi llank'ashan, chayta. 

3Ñawpajta tukuyninchej ajinallatataj kawsaj kanchej. Juchallinaman aysaj 
sonqonchejpa munayninman jina purej kanchej, munasqanta, yuyasqanta ima 
ruwaspa. Ajinamanta noqanchejpis chay wajkuna jina Diosnejta sinch'i 
jasut'isqa kanapaj jina karqanchej. 

4Chaywanpis Diosqa khuyakuypi may jina qhapaj kaspa, may jinatapuni 
munakuwarqanchej. 

5Juchallisqanchejrayku wañusqa kashajtinchej, Dios noqanchejmanpis 
kawsayta qowarqanchej, maypachachus Cristota wañusqakunamanta 
kawsaricherqa, chaypacha. Noqanchej Diospa qhasilla k'acha yanapayninrayku 
qhespichisqa kanchej. 

6Diosqa Cristo Jesuswan khuskata kawsarichiwarqanchej, chantá janaj pachapi 
paywan khuskata tiyaykuchiwarqanchej, imajtinchus Cristo Jesusman 
ujchasqa kanchej. 

7Chayta ruwarqa, jamoj p'unchaykunapi may qhapaj k'acha yanapayninta, 
munakuyninta ima rikuchinanpaj, Cristo Jesusman ujchasqa kasqanchejrayku. 

8Diosqa qhasilla k'acha yanapayninnejta qhespichisorqachej, maypachachus 
Jesucristopi atinikorqankichej, chaypacha. Qhespichisqa kanaqa mana 
qankuna imatapis ruwasqaykichejraykuchu, manachayqa Diospa qhasilla 
jaywasqan. 

9Mana pipis imata ruwasqanraykuchu qhespichisqa kanata tarin, ama 
jatunchakunanpaj. 

10Noqanchejqa Diospa ruwasqanmin kanchej, Jesucristoman ujchasqa 
kasqanchejraykutaj watej ruwawarqanchej allin kajta ruwananchejpaj. 
Chaykunata Dios ñawpajmantaña wakicherqa ruwananchejpaj. 

Judiokuna mana judiokuna ima Cristonejta allinyachisqa kanchej 

11Ama qonqaychejchu qankuna mana judiokuna ñawpajta imaynachus 
kasqaykichejta. Judiokunaqa alqochakuspa jina mana circuncidasqamanta 

rejsisorqachej. Paykuna circuncidasqa kasqankumanta mayta runaykachanku, 
ukhullanku, manataj sonqonkuchu circuncidasqa kashajtinpis. 

12Chaypachaqa Cristomanta t'aqasqa karqankichej, Israel llajtayoj kaymanta 
karunchasqa, manallataj Diospa qosaj nisqan tratotapis rejserqankichejchu. 
Jinallataj qankuna kay pachapi mana ni ima suyanayoj karqankichej, Diostaj 
mana Diosniykichejchu karqa. 

13Kunanrí Cristoman ujchasqa kaspa, pikunachus ñawpajta karupi 
karqankichej, chaykuna qayllachisqaña kankichej, pay cruzpi wañusqanrayku. 

14Cristomin allinyachiwajninchej, paytaj t'aqaj perqata urmachispa, mana judío 
kajkunamanta, judiokunamantawan uj ayllullata ruwawarqanchej. 

15Cristo wañusqanwan Moisespa kamachisqankunata tukuychayninman 
churarqa. Jinataj paymin judiokunata, mana judiokunata ima allin kawsayman 
churarqa, iskayninkumanta uj mosoj aylluta ruwaspa. 

16Ajinamanta Cristo judiokunata, chantá mana judiokunata ima Dioswan 
allinyachispa uj ayllullaman tukucherqa, cruzpi wañusqanwan 
chejninakuyninkuta chinkachispa. 

17Cristo jamuspa, allinyachisqa kanamanta sumaj willayta willarqa, qankuna 
mana judiokuna Diosmanta karupi kashajkunaman, jinataj pikunachus 
qayllallapi kasharqayku, chay judiokunamanpis. 

18Kunantaj paynejta judiokuna, mana judiokunapis kikin Santo Espiritunejllata 
Tata Diospa ñawpaqenman qayllayta atinchej. 

19Ajinaqa mana judiokuna manaña waj llajtayojchu kankichej, nitaj Diospaj 
mana rejsisqachu. Manachayqa Diospa ajllakusqankunawan uj llajtayojllaña 
kaspa, Diospa ayllunmanta kankichej. 

20Iglesiamanta tukuy kajkunaqa uj wasi jina kanchej, chay wasitaj Jesuspa kuraj 
kachankunaj, jinataj Diosmanta sut'inchajkunaj yachachisqankupi sayachisqa 
kashan. Chay wasej sumaj esquina rumintaj Jesucristomin. 

21Paymin tukuy wasita sumaj sayachisqata jap'in, jinataj payllataj wiñachishan, 
Tukuyta Kamachej Diospaj t'aqasqa templo kanankama. 

22Ajinallatataj qankunapis Cristoman ujchasqa kasqaykichejrayku, chay 
wasimanta kankichej, mayqenpichus Diosqa Santo Espiritunejta tiyakun, 
chaymanta. 

Efesios 3 

Mana judiokunaman Pablo Jesucristomanta willan 

1Dios imatachus ruwasqanrayku kayta yachanaykichejta munani: Noqa Pablo 
carcelpi kashani, Jesucristoj kamachin kaspa, qankuna mana judío kajkunaman 
Jesusmanta sumaj willayta willasqayrayku. 

2Qankuna yachankichejña imaynatachus Dios munakuwaspa 
kachamuwasqanta, imatachus pay wakichisqanmanta qankunaman 
willanaypaj. 

3Diosqa, imatachus wakichisqan pakasqa karqa, chayta rejsichiwarqa, noqataj 
chaymanta uj chhikanta qhelqarispa rejsicherqaykichejña. 

4Chayta ñawirispa, qankuna yachayta atinkichej imaynatachus noqa 
yachasqayta, Dios imatachus wakichisqanta Jesucristonejta junt'ananpaj, chay 
pakasqa yachaymanta. 

5Dios chay pakasqa yachayta mana ñawpa runakunaman rejsicherqachu. 
Kunanrí pay Santo Espiritunnejta chaykunata kuraj kachankunaman, chantá 
sut'inchajkunaman ima rejsichin. 

6Chay pakasqa wakichisqaqa kaymin: Jesucristoj sumaj willayninnejta mana 
judío kajkuna judiokunawan khuska qhespichisqa kanata jap'inkichej. Jinallataj 
judiokunawan uj ayllulla kankichej, chantá Dios imatachus qonanta nisqanta 
jap'illankichejtaj Jesucristoman ujchasqa kasqaykichejrayku. 

7Chay sumaj willayta willanaypaj noqa churasqa kani, Dios noqawan k'acha 
kasqanrayku, chantá khuyarikuwasqanrayku. Ajinata ruwaspataj, Dios may 
jina atiyniyoj kasqanta rejsicherqa. 

8Noqa Diospa tukuy ajllakusqanmanta aswan mana kasu ruwana kashajtiypis, 
Dios maypaj qhawawaspa, uj sumaj ruwanata qowarqa, Cristoj may qhapaj 
sumaj willayninta mana judiokunaman willanaypaj. 

9Jinallataj tukuy imata ruwaj Diosqa, imachus wiñaymantapacha pakasqa 
karqa, chay wakichisqanta tukuyman rejsichinaypaj kamachiwarqa. 

10Ajinamanta kunanqa janaj pachapi tukuy atiyniyojkuna, jinataj 
kamachejkuna ima iglesianejta Diospa imaymana yachayninta rejsenqanku. 

11Chaykunata Dios wiñaymantapacha wakichisqa, chaytataj Tukuyta 
Kamachejninchej Cristo Jesusnejta junt'arqa. 

12Ajinaqa Cristoman ujchasqa kasqanchejrayku, chantá paypi 
atinikusqanchejrayku noqanchej Diosman qayllaykuyta atinchej mana 
iskayrayaspa, nitaj manchachikuspa. 

13Chayrayku mañakuykichej qankunarayku ñak'arisqaymanta ama 
q'enaqakunaykichejta. Manachayqa ñak'arisqaymanta qankuna umata 
oqharinaykichej tiyan. 

Cristoj munakuynin 

14Chayrayku qonqorikuspa, Tata Dioswan parlarikuni. 

15Paymin janajpi, chantá kay pachapipis tukuy kaj chhikata ruwarqa. 

16Dioswan parlarikuspataj, mañakuni Santo Espiritunejta jatun kayninpa 
qhapaj kayninman jina, chantá atiyninwan ima sonqoykichejta 
kallpachasunaykichejta. 

17Jinallataj mañapuykichej Cristopi atinikusqaykichejrayku payqa 
sonqoykichejpi tiyakunanta, ajinamanta Diosta munakusqaykichejpi, jinataj 
wajkunatapis munakusqaykichejpi sinch'ita sayanaykichejpaj. 

18Ajinamanta qankuna tukuy ajllasqakunawan khuska, Cristoj munakuynin 
may jinachus kasqanta yachayta atinkichej: Anchonman, sayt'unman, 
ukhunman, sayayninman ima. 

19Chantapis mañapullaykichejtaj Cristoj munakuyninta sumajta 
rejsinaykichejpaj, mayqenchus tukuy runaj yuyayninta atipan, chayta. 
Ajinamanta Diosmanta jamoj kawsaywan, chantá atiyninwan ima junt'asqa 
kayta atinkichej. 

20Diosqa tukuy imata ruwayta atin, mañakusqanchejmantapis 
yuyasqanchejmantapis aswantaraj, noqanchejpi llank'ashan, chay jatun 
atiyninnejta. 

21Cristoj Iglesianmanta tukuy kajkuna, Cristoman ujchasqa kasqanchejrayku 
Diosta wiñay wiñaypaj yupaychana. Ajina kachun. 

Efesios 4 

Iglesianmanta kajkuna uj sonqolla kana 

1Tukuyta Kamachej Jesuspa munasqanta ruwasqayrayku carcelpi wisq'asqa 
kaspa, noqa tukuy sonqo mañakuykichej, Diospa wajyasqan kajkuna 
imaynatachus purinanku kashan, ajinata qankunapis purinaykichejta. 

2Llamp'u sonqo kaychej, k'achataj. Jinallataj pacienciayoj kaychej, chantá 
munakusqaykichejrayku ujkuna ujkuna awantanakuychej. 

3Allinpi kawsakunaykichejpaj atisqaykichejta ruwaychej, Santo Espíritu ujlla 
kanaykichejta qosqanta ama chinkachinaykichejpaj. 

4Ajinata ruwaychej, imaraykuchus uj Iglesialla tiyan, uj Santo Espiritulla ima, 
jinallataj qankuna uj suyakuyllaman wajyasqa kankichej. 

5Tukuyta Kamachej Jesusqa ujlla, tukuyninchejtaj payllapi atinikunchej, 
jinallataj uj bautismolla tiyan. 

6Diospis uj k'atalla tiyan, paytaj tukuypa Tatanchej. Payllataj tukuyta kamachin, 
jinataj tukuy noqanchejnejta munasqanta ruwan, tukuypitaj kashan. 

7Chaywanpis Cristoqa munasqanman jina sapa ujninchejman ruwanapaj atiyta 
qowanchej. 

8Chayrayku Diospa Qhelqachisqanpi nin: Presochasqakunata paywan khuska 
apaspa, janaj pachaman wicharerqa, runakunamantaj ruwanapaj atiykunata 
qorqa, nispa. 

9Wicharerqa nispaqa, manachu niyta munan pay ñawpajta kay pachaman 
urayk'amusqanta? 

10Pichus urayk'amojqa, payllataj janajmantapis aswan pataman wicharerqa 
tukuy kaj chhikaman junt'aykunanpaj. 

11Paymin wakinkunata churarqa kuraj kachankuna kanankupaj, wakintataj 
Diosmanta sut'inchajkuna kanankupaj. Wakinta churallarqataj sumaj willayta 
willajkuna kanankupaj, wakintataj iglesiata michejkuna, yachachejkuna ima 
kanankupaj. 

12Paykunaqa Diospaj t'aqasqa kajkunata yachachispa wakichinanku tiyan, 
Diospa ruwananta ruwayta atinankupaj, ajinamanta Cristoj Iglesian 
wiñachisqa kananpaj. Iglesiaqa Cristoj ukhunmin. 

13Ajinata ruwana kanqa tukuyninchej uj runa jinalla Diospi atinikunaman 
chayananchejkama, jinataj Diospa Churinta allinta rejsinanchejkama. 
Ajinamantataj wiñay tukusqa runa jina kasunchej, imaynachus Cristo, ajinaman 
chayaspa. 

14Ajina kajtin, manaña wawa jinachu kasunchej, waj jinata yachachejkunawan 
wayrawan jina kayman jaqayman apaykachachikuspa. Mana jasallata 
apachikusunchejchu, pikunachus q'otiyanankupaj llullakushasqankuta misk'i 
simiwan sumajta pakanku, chaykunawan. 

15Manachayqa cheqa kajmanta munakuywan parlasunchej, ajinamanta tukuy 
imapi Cristoman rijch'akunanchejkama wiñananchejpaj. Cristoqa Iglesia nisqa 
ukhunpa umanmin. 

16Cristomin Iglesiamanta tukuy kajkunata sumajta ujchaykun, sapa uj imachus 
ruwanankuta ruwajtinku. Ajinamanta sapa uj imachus ruwananta junt'ajtin, 
wajkuna wiñanankupaj yanapan. Jina kajtintaj, tukuy ukhu qhalilla wiñan, 
munakuywantaj junt'asqa kashan. 

Mosoj runa jina kawsana 

17Tukuyta Kamachej Jesuspa sutinpi kayta niykichej: Amaña Diosman mana 
kutirikojkuna jina purispa kawsaychejchu. Paykuna qhasi manakaj 
yuyasqankuman jina purinku. 

18Paykunaj yuyayninkoqa mana allin yuyaykunawan laqhayachisqa kashan. 
Chayrayku Diospa qosqan kawsaymanta karupi kashanku, rumi sonqo 
kasqankuraykutaj mana imatapis yachankuchu. 

19Jinallataj paykuna manaña imamanta p'enqakuspa, millayta ruwaspa 
purinaman qokunku. Astawanqa tukuy imaymana millay kajta ruwaspa, 
misk'irichikunku. 

20Qankunarí, mana jinatachu Cristomanta yachaqakorqankichej. 

21Manachayqa paymanta willajta uyarerqankichej, munasqanman jinataj 
kawsayta yacharqankichej cheqa kajta yachachisqanman jina. 

22Chayrayku ñawpajta imaynatachus kawsaj kankichej, chayta saqespa, 
juchallispa purinaman qosqa sonqota wijch'uychej. Chay sonqoqa sajra 
munayninpa atipasqan, q'otiyasqantaj. 

23Qankunarí Santo Espíritu yuyayniykichejta mosojyachinanta saqeychej. 

24Jinataj Diosman rijch'akoj ruwasqa, chay mosoj runa kaywan p'achawan jina 
p'achallikuychej. Chay mosoj runaqa cheqanta ruwaspa purinapi, chantá cheqa 
kajman jina llimphu kawsanapi rikuchikun. 

25Chayrayku llullakuyta saqespa, sapa ujpis runa masiykichejwan cheqa kajta 
parlaychej, imaraykuchus tukuy uj ukhullaman ujchasqa kanchej. 

26Phiñakuspaqa, ama juchalliychejchu, manachayqa manaraj inti yaykushajtin, 
allinyakapuychej. 

27Nillataj Kuraj Supay juchallinaman tanqaykusunaykichejta saqeychejchu. 

28Pichus suwakojqa amaña suwachunchu, manachayqa allin kajta ruwaspa, 
kawsananpaj ganakuchun. Ajinata ruwajtin, qolqeyoj kanqa pisichikojta 
yanapariyta atinanpaj. 

29Ama millay ch'ichi kajta parlaychejchu, manachayqa imachus allin kajllata. 
Ajina parlasqaykichejwan uyarisojkunata wiñanankupaj yanapankichej. 

30Imaynachus purisqaykichejwan Diospa Santo Espiritunta ama 
llakichiychejchu, imaraykuchus paywan sellasqa kankichej jaqay jamoj 
p'unchaypi wiñay kawsaypaj kacharichisqa kanaykichejkama. 

31Qankunamanta tukuy jaya sonqo kayta, phiñakuyta, phiñasqalla puriyta ima 
wijch'uychej. Jinallataj qhaparqachayta, runata tumpayta, chantá tukuy 
imaymana mana allin puriyta ima wijch'ullaychejtaj. 

32Manachayqa ujkuna ujkunawan k'acha kaychej, khuyakuyniyojtaj. Chantá 
ujkuna ujkuna qhespichinakuychej, imaynatachus Diospis Cristonejta 
juchaykichejta pampacharqa, ajinata. 

Efesios 5 

Diospa wawankuna jina purina 

1Chayrayku Diospa munasqa wawankuna kaspa, pay jina kanaykichejpaj 
kallparikuychej. 

2Jinallataj ujkunata munakuychej, imaynatachus Cristopis munakuwarqanchej, 
ajinata. Chayrayku pay kikin noqanchejrayku Diosman jaywaykukorqa ima 
munay q'aparishaj jaywana jina. 

3Qankuna ukhupirí khuchiriyopi purina ama kachunchu, nillataj millay kawsay, 
chayrí qolqemanta wañusqa kana ima. Chay jinata juchallispa purinaqa Diospa 
ayllun ukhupi mana kananchu. 

4Amallataj millay ch'ichi kajta parlaychejchu, nitaj wampu thawtiykunata, 
nillataj millay chansata, imajtinchus chaykunaqa mana pipajpis allinchu. 
Ajinata parlanaykichejtaqa Diosman pachis niychej. 

5Kayta sut'ita yachaychej: Khuchiriyopi purej, millay kajta ruwaj, chayrí 
qolqemanta wañusqa kajqa mana yaykonqachu Cristojta, Diospatawan 
kamachiyninman. Qolqemanta wañusqa kajqa lantita yupaychajpis kanman 
jina, imajtinchus kay pachapi kajta yupaychan. 

6Ama piwanpis qhasi manakaj parlasqanwan q'otiyachikuychejchu, 
imajtinchus chaykunata ruwasqankurayku Diospa k'araj phiñakuynin mana 
kasukojkunaj patankuman jamun. 

7Ama paykunawan chaykunata ruwaspa chajrukuychejchu. 

8Ñawpajta qankuna laqhayaypi karqankichej. Kunantajrí Tukuyta Kamachej 
Jesusman ujchasqa kaspa, k'anchaypi kashankichej. Chayrayku k'anchaymanta 
kajkuna jina puriychej. 

9Ajinata puriychej, imajtinchus qankuna ukhupi kashaj k'anchayqa allin kajta 
ruwachiwanchej, cheqan ruwaykunata, cheqa kajta ima. 

10Jinallataj Tukuyta Kamachej Jesuspa sonqonta imachus kusichisqanta allinta 
reparaychej. 

11Laqhapi kajkunaj qhasi manakaj ruwasqankupirí ama ruwaysikuychejchu. 
Manachayqa imatachus ruwasqanku millay kasqanta reparachiychej. 

12Chay millay runakunaj pakaypi ruwasqankumanta parlayllapis ancha 
p'enqaymin. 

13Chaywanpis tukuy ima ruwasqanku k'anchaynejta sut'inchasqa kajtin, 
imaynachus kasqan sut'i rikukun. 

14Chayrayku ninku: Puñushasqaykimanta rijch'ariy, wañusqakuna 
ukhumantataj sayariy, Cristotaj k'anchaykusonqa, nispa. 

15Chayrayku imaynatachus purishasqaykichejta allinta qhawakuychej. Amaña 
wampu jinaqa kawsaychejchu, manachayqa yuyayniyojkuna jina. 

16Allinta ruwanaykichejpaj jina kajtinkama, ruwaychejpacha, imaraykuchus 
kunan tiempo runaqa millayta ruwanaman qosqa kanku. 

17Chayrayku ama mana yuyayniyojkuna jina ruwaychejchu, manachayqa 
Tukuyta Kamachej Jesuspa munasqan imachus kasqanta yachanaykichejpaj 
atisqaykichejta ruwaychej. 

18Ama machakuychejchu, imaraykuchus machanaqa mana ruwanata 
ruwanaman apasunkichejman. Aswanpis Santo Espíritoj kamachiyninpi sapa 
p'unchay puriychej. 

19Ujkuna ujkuna kallpachanarikuychej salmokunata, yupaychana takiykunata, 
chantá Santo Espíritoj yuyaychasqan takiykunata takirispa ima. Tukuy sonqo 
takispataj, Tukuyta Kamachej Jesusta yupaychaychej. 

20Jinallataj Tukuyta Kamachej Jesucristoj sutinpi tukuy imamanta Tata 
Diosman pachis niychejpuni. 

K'umuykoj sonqowan kasunakuspa kawsakuna 

21Qankuna Cristota may jatun respetowan qhawasqaykichejrayku, ujkuna 
ujkuna k'umuykoj sonqowan kasunakuychej. 

22Qosayoj warmikuna, imaynatachus Tukuyta Kamachej Cristota may jatun 
respetowan qhawankichej, ajinallatataj sapa ujpis qosaykichejman k'umuykoj 
sonqo kaychej. 

23Ajinata ruwaychej, imajtinchus qosaqa warminpa umanmin, imaynachus 
Cristopis Iglesiaj uman, ajina. Iglesiaqa Cristoj ukhunmin, paytaj qhespichejnin. 

24Imaynatachus Iglesiaqa Cristota may jatun respetowan qhawan, ajinallatataj 
qosayoj warmikuna, sapa ujpis tukuy imapi qosankuman k'umuykoj sonqo 
kachunku. 

25Qosakuna, sapa ujpis warmiykichejta munakuychej, imaynatachus Cristo 
Iglesiata munakuspa payrayku kawsayninta qorqa, ajinata. 

26Chayta Cristo ruwarqa Iglesian juchamanta t'aqasqa llimphu kananpaj, simi 
nisqanwan mayllaspataj, yakuwan jina llimphucharqa. 

27Ajinata ruwarqa pay kikinman Iglesiata pusananpaj sumaj k'ancharishajta, 
mana ch'ichiyojta, mana k'usuyojta, nillataj iman imanasqata. Manachayqa 
juchamanta t'aqasqa kanqa, mana imamanta k'aminataj. 

28Ajinata qosakunapis ukhunkuta jina sapa ujpis warminta munakuchun. 
Pichus warminta munakojqa pay kikinta munakun. 

29Mana pipis paypa ukhullantatajqa chejninchu. Aswanpis mikhunawan 
kallpachan, ukhun allin kananmantataj sumajta qhawan. Cristopis kikillantataj 
Iglesianwan ruwan. 

30Iglesiaqa Cristoj ukhun, noqanchejtaj chay ukhunmanta kanchej. 

31Chayrayku qhareqa tatanta, mamantawan saqespa, warminwan 
ujchakaponqa, iskayninkutaj uj runa jinallaña kanqanku. 

32Kay yachayqa yachay mana atinamin. Noqarí kayta nispa Cristomanta, 
Iglesiamantawan parlashani. 

33Chayrayku sapa ujniykichej warmiykichejta munakuychej, imaynatachus 
qankuna kikiychejta munakunkichej, ajinata. Qankuna warmikunapis 
qosaykichejta jatun respetowan qhawaychej. 

Efesios 6 

1Wawakuna, tata mamaykichejta kasuychej, imajtinchus qankunaqa Tukuyta 
Kamachej Jesuspata kankichej. Chayrayku paykunata kasunaqa cheqanmin. 

2-3Diospa kamachisqanpi nin: Tataykita, mamaykitawan jatun respetowan 
qhaway, allin risunanpaj, kay pachapitaj unayta kawsakunaykipaj, nispa. 
Diospa tukuy kamachisqanmanta kaymin ñawpaj kaj t'inkayoj kamachisqaqa. 

4Qankunarí tata, mama, ama wawaykichejta phiñachiychejchu. Manachayqa 
paykunata uywaychej cheqan ñanman churaspa, jinataj Tukuyta Kamachej 
Jesuspa munasqanman jina yachachispa. 

5Wata runakuna, patronniykichejta kasuychej, respetakuspa chantá 
manchachikuspa ima. Paykunaj kamachisqankuta tukuy sonqowan kasuychej, 
Cristotapis kasushawajchej jina. 

6Ama paykuna qhawashajtillankuchu ruwaj ruwaj tukuychej, imaynatachus 
wakin ruwanku, ajinataqa. Manachayqa Cristoj wata runan jina, Diospa 
munasqanta tukuy sonqo ruwaychej. 

7Imachus ruwanaykichejta tukuy sonqo ruwaychej, Tukuyta Kamachej 
Jesuspajpis ruwashawajchej jina, amataj runapaj jinallachu. 

8Ama qonqaychejchu: Tukuyta Kamachej Jesucristo sapa ujta allin kajta 
ruwasqanman jina t'inkachenqa, wata runapis kachun chayrí mana wata 
runapis kachun. 

9Qankunapis patronkuna, kikillantataj wata runaykichejta allinta qhawaychej. 
Ama paykunata manchaykuchispa imatapis ruwaychejchu. Manachayqa 

yuyarikuychej paykunajtapis qankunajtapis Dueñoykichejqa janaj pachapi 
kasqanta, paytaj tukuyta uj ñawillawan qhawan. 

Diospa qosqan armata, p'achata ima churakuna 

10Kunanqa kaytawan niykichej: Munasqa wawqe panakuna, Tukuyta Kamachej 
Jesuspa jatun atiyninwan kallpachakuyta mask'aychej. 

11Jinallataj maqanakunapaj Diospa qosqan p'achawan p'achallikuychej, Kuraj 
Supay tukuy imaymanamanta misk'achiyta munasojtiykichej, sinch'ita 
sayanaykichejpaj. 

12Noqanchej mana runawanchu maqanakushanchej, manachayqa atiyniyoj 
kamachej supaykunawan. Paykuna janajmantapacha laqhayaypi kawsaj 
runakunata kamachinku, munasqankuta ruwachispa. 

13Chayrayku maqanakunapaj Diospa qosqan tukuy p'achata churakuychej, 
mana allin kajta ruwanapaj sinch'i tanqasqa kashajtiykichej mana ithirispa 
thuruta sayanaykichejpaj. Chantá maqanakuspaña, sinch'ita sayashajllapuni 
kashankichej. 

14Ajinaqa sinch'ita sayaychej ari, ñañu wasaykichejta cheqa kajwan, 
chumpiwan jina chumpikuspa. Cheqan kajta ruwasqaykichejtataj pecherata 
jina churakuychej. 

15Chantá Dioswan allinyachej Jesusmanta sumaj willayta willanapaj 
wakichisqa kanata, juk'utata jina churakuychej. 

16Astawanqa tukuy sonqo Diospi atinikuychej, imaraykuchus Diospi 
atinikusqaykichejqa jark'akuna escudo jina Kuraj Supaypa tukuynin lawrashaj 
flechankunamanta jark'asonqachej. 

17Jinallataj qhespichisqa kasqaykichejta monterata jina umaykichejman 
churakuychej. Chantá Santo Espíritoj espadantapis oqhariychej, chayqa Diospa 
simi nisqan. 

18Mana sayk'uyta Dioswan parlarikuspallapuni kaychej, Diosmanta 
mañakusqaykichejtaj Santo Espíritoj yuyaychasqanman jina kachun. Chantá 
qhawaspallapuni kashaychej, jinataj Dioswan parlarikuspa, tukuynejpi Diosta 
qhatejkunarayku mañapuychej. 

19Noqapajpis mañapullawaychejtaj sumaj willaymanta parlashajtiy, Dios 
imatachus ninayta yuyaychanawanpaj. Ajinamanta mana manchachikuspa, 
Diospa wakichisqanmanta pakasqa yachayta sut'inchayta atisaj. 

20Diosmin Jesusmanta sumaj willayta willanaypaj kachawarqa. Chayrayku 
cadenawan watasqa kashani. Qankunarí Dioswan parlarikuspaqa, 
mañapuwaychej Jesuspa sumaj willayninmanta mana manchachikuspa 
maychus kasqanta parlanaypaj. 

Pablo wawqe panakunata napaykun 

21Munasqa wawqenchej Tiquicoqa Tukuyta Kamachej Jesuspa ruwananpi 
sumajta yanapawan. Paytaj noqamanta tukuy imata willasonqachej, 
yachanaykichejpaj imaynachus kashasqayta. 

22Chayrayku payta qankunaman kachamuni, imaynachus kashasqaykuta 
willasunaykichejpaj, qankunata sonqochasunaykichejpaj ima. 

23Tata Dios, chantá Tukuyta Kamachej Jesucristo ima qankunaman qochunku 
sonqo tiyaykuyta, munakuyta, atinikuyta ima. 

24Diospa qhasilla k'acha yanapaynin kachun, pikunachus Tukuyta Kamachej 
Jesucristota mana tukukoj munakuywan munakunku, chaykunawan. Ajina 
kachun. 

Filipenses 

Filipenses 1 

Pablo napaykun 

1Jesucristoj wata runankuna Pablowan, Timoteowan ima kay cartata 
qhelqaspa, apachimuyku Filipos llajtapi Diospa ajllakusqankunaman, 
pikunachus Cristo Jesuspata kanku, chaykunaman. Jinallataj napaykuyku chay 
iglesiamanta kurajkunata chantá diaconokunata ima. 

2Tata Diosninchejpa, jinataj Tukuyta Kamachej Jesucristonchejpa qhasilla 
k'acha yanapayninku, sonqo tiyaykuyninku ima qankunawan kachun. 

Pabloqa paykunarayku mañapun 

3Sapa kuti qankunamanta yuyarikuspa, Diosniyman pachis ninipuni. 

4Dioswan parlarikuspataj, may kusisqa tukuy qankunapaj mañapuykichej, 

5qallariymantapacha kunankama Jesusmanta sumaj willayta willanapi 
yanapawasqaykichejmanta. 

6Jinataj kayta allinta yachani: Diosqa qankunapi ima allin ruwaytachus 
qallarerqa, chayta sumaj tukusqa kanankama junt'anqa, Jesucristo kutimunan 
p'unchaykama. 

7Qankunamanta ajinata yuyanayqa allinpuni, imaraykuchus qankunata 
anchatapuni munakuykichej. Chayta nini, imajtinchus carcelpi wisq'asqa 
kashajtiypis, chayrí juezkunaj ñawpaqenpi kutichikushaspa Jesusmanta sumaj 
willay cheqan kasqanta sut'inchashajtiypis, qankuna Diospa qowasqan 
ruwanapi yanapawarqankichejpuni. 

8Dioslla yachan imaynatachus qankunata munakusqayta Jesucristoj sinch'i 
munakuyninwan. 

9Chayrayku Diosmanta mañakuni, munakuyniykichej astawan astawan 
kananta, jinallataj yachaypi, tukuy imata reparanapi ima wiñanaykichejta. 

10Ajinamanta imachus aswan allin kajta ajllayta yachankichej, Cristoj 
kutimunan p'unchaypi llimphu sonqoyoj, mana k'amina kanaykichejpaj. 

11Chay jinamanta qankuna Jesucristoj yanapasqanwan allin kajta ruwayta 
atinkichej, runakuna Tata Diosta yupaychanankupaj, chantá jatunchanankupaj 
ima. 

Pabloqa Jesucristollata kasuspa kawsan 

12Munasqa wawqe panakuna, yachanaykichejta munani kay tukuy ima 
qhatiriwasqanqa Jesusmanta sumaj willayta willanaypaj yanapawasqanta. 

13Ajinamanta kuraj kamachejpa wasinta qhawaj soldadokuna, jinallataj tukuy 
runakuna yachanku Cristorayku noqa wisq'asqa kasqayta. 

14Jinallataj wisq'asqa kasqayta yachaspa, ashkha wawqe panakunapis 
kallpachakorqanku. Chayrayku paykunapis mana manchachikuspa Diospa 
willachisqanta willarqanku. 

15Arí, wakenqa Cristomanta willanku qhawanakuspa, churanakuspa ima. 
Wakintajrí allin sonqowan paymanta willanku. 

16Paykunaqa noqata munakuspa Jesusmanta sumaj willayta willanku, 
yachaspa Jesusmanta sumaj willay cheqan kasqanta rikuchinaypaj churasqa 
kasqayta. 

17Wakinkunatajrí churanakuyta munaspa Cristomanta willanku, mana tukuy 
sonqochu, wisq'asqa kashajtiy astawan llakichiwayta munaspa. 

18Chaywanpis chayqa mana imananchu. Cheqan sonqowanpis amapis tukuy 
sonqochu, paykuna Cristomanta willashanku. Chaytaj mayta kusichiwan, 
chaypis astawanraj kusikusaj, 

19imajtinchus noqa yachani kacharichisqa kanayta qankuna Diosmanta 
mañapuwasqaykichejrayku, Jesucristoj Espíritun yanapawasqanraykutaj. 

20Noqa sut'ita yachani mana ni imapi p'enqachisqa kanayta. Aswanpis tukuy 
sonqo suyashani kunanpis mayk'ajllapis Cristoj may jatun kaynin noqapi 
rikuchisqa kananta, kawsasaj chaypis, wañusaj chaypis. 

21Kawsasajraj chayqa, Cristota kasuspa kawsayta munani. Wañupuyman 
chayrí, noqapaj aswan allinraj kanman. 

22Chaywanpis kay pachapi kawsaymanraj chayqa, Cristopaj astawanraj 
ruwayman. Ajinaqa noqapaj imachus aswan sumaj kasqanta mana yachanichu. 

23Chay iskaymantaqa mana ajllakuyta atinichu. Astawanqa wañupuyta 
munayman, Cristowan khuska kamunaypaj, chaytaj noqapaj aswan sumaj 
kanman. 

24Jinapis kawsanayraj qankunapaj aswan allin kanman. 

25Ajinaqa, allinta yachani kawsanaytaraj qankunata yanapanaypaj, Diospi 
atinikusqaykichejmantapis kusikunaykichejpaj. 

26Ajinaqa maypachachus noqa ujtawan qankunawan kasaj chaypacha, 
Jesucristota astawan jatunchayta atinkichej. 

27Kayta niykichej: Qankuna allinta puriychej Cristomanta sumaj willayta allinpi 
rikhurichinaykichejpaj jina. Ajinapi noqa watukoj jamuspapis, chayrí karupi 
kashaspapis, qankuna sinch'ita sayashasqaykichejta uyariyta munani, jinallataj 

uj sonqolla kashasqaykichejta. Chantá uyariyta munallanitaj khuska 
Jesusmanta sumaj willayta mana sayk'uspa willashasqaykichejta. 

28Contraykichejpi kajkunamanta ama manchachikuychejchu. Mana 
manchachikusqaykichejqa yachayta qon paykuna chinkayman 
rishasqankumanta, qankunataj qhespichisqa kasqaykichejmanta. Chaytaj 
Diosmanta. 

29Paymin qankunata maypaj qhawaspa, atiyta qosunkichej mana Cristopi 
atinikunallaykichejpajchu, manachayqa payrayku ñak'arinaykichejpaj. 

30Kunantaj qankunapis noqa jinallataj chay churanakojkunawan 
tinkushankichej. Imaynatachus qankuna ñawpajta paykunawan tinkojta 
rikuwarqankichej, ajinallatataj kunanpis uyarishankichej chay 
churanakojkunawan tinkushallasqaytapuni. 

Filipenses 2 

Cristo jina kanachej 

1Ajinaqa Cristoman ujchasqa kasqaykichejrayku pay atiyta qosunkichej 
ujkunaj sonqonkuta kawsarichinaykichejpaj, pay 
munakususqaykichejraykutaj sonqochasqa kankichej. Chantá tukuyniykichejpi 
kikin Santo Espiritullataj kashan, jinallataj khuyakuyniyoj kankichej. 

2Chayrayku qankuna uj sonqolla kaspa, kusiywan sonqoyta junt'achiychej. 
Chantá ujkuna ujkuna munakuspa, jinataj uj yuyaylla kaspa, uj ruwanallapi 
yuyaspa ima kusichillawaychejtaj. 

3Ama imatapis ruwaychejchu churanakuspa, chayrí jatunchakuspa. 
Manachayqa llamp'u sonqo kaywan imatapis ruwaychej. Sapa uj ujkunata 
qhawachun paymanta aswan kasqankuta jina. 

4Amataj pipis paypa allinnillantaqa mask'achunchu, manachayqa tukuypa 
allinninta. 

5Cristo Jesús imayna yuyayniyojchus karqa, ajinallataj qankunapis kaychej. 

6Cristoqa Diospuni kashaspapis, payqa Dios kayninmanta mana 
ch'ipakorqachu. 

7Manachayqa Dios jina jatunchasqa kayninta saqespa, wata runa jinaman 
tukorqa, runa jinallataj paqarerqa. 

8Payqa runaman tukuspa, pay kikin k'umuykorqa. Diosta kasuspataj, runa 
wañuchipis kanman jina cruzpi chakatasqa wañorqa. 

9Chayrayku Diosqa payta maytapuni jatuncharqa, jinaspataj, payman tukuy 
sutimantapis aswan sumaj sutita qorqa. 

10Ajinamanta Jesús Tukuyta Kamachej kasqanta rimarispa tukuy 
qonqorikonqanku, janaj pachapi kajkuna, kay pachapi kajkuna, chantá ukhu 
pachapi kajkunapis. 

11Jinallataj tukuy runakuna Jesucristo Tukuyta Kamachej kasqanta 
rimarenqanku, ajinamanta Tata Dios jatunchasqa kananpaj. 

Kay pachapi k'anchay jina kanchej 

12Munasqa wawqe panakuna, noqa qankunawan kashajtiy, qankuna 
kasuwajpuni kankichej. Kunanrí qankunamanta karupi kashajtiy, astawanraj 
kasunawaykichej tiyan. Chayrayku atisqaykichejta ruwaychej qhespichisqa 
kasqaykichej imatachus ruwasqanta rikuchinaykichejpaj Diosta kasuspa, 
chantá payta may jatun respetowan qhawaspa ima. 

13Ajinata ruwaychej, imaraykuchus Diosmin allin kajta ruwayta 
munachisunkichej, payllataj ruwanaykichejpaj yanapasunkichej sonqonpa 
munasqanman jina. 

14Chantá tukuy imata ruwaychej ama thutuspa, nitaj churanakuspa, 

15ama pipis qankunamanta millayta rimanankupaj. Qankunaqa millayta ruwaj 
runakuna ukhupi Diospa wawankuna jina allinta puriychej, mana imamanta 
juchachanapaj jina. Ajinata ruwaspa, kay pachapi ch'aska jina lliphipirinkichej. 

16Jinallataj kawsayta qoj willaymanta jap'ikuspallapuni kaychej. Ajinamanta 
Cristoj kutimunan p'unchaypi noqa sonqo junt'asqa kasaj, imaraykuchus 
yachasaj kallpakusqay, ruwasqaytaj mana qhasichu kasqanta. 

17Diospi atinikuspa ruwasqaykichejqa Diosman jaywanatapis jaywashawajchej 
jina. Noqatachus wañuchiwanqanku chayqa, kawsayneyqa chay 
jaywasqaykichej patapi ch'ajchunapaj vino jina kanqa. Ajina kanman chayqa, 
noqa may jinata kusikusaj, munanitaj qankunapis noqawan khuska chaymanta 
kusikunaykichejta. 

18Ajinaqa qankuna noqawan khuska kusikuychej, noqapis qankunawan khuska 
mayta kusikusaj. 

Pablota yanapajkuna 

19Sichus Tukuyta Kamachej Jesús munanqa chayqa, noqa Timoteota usqhayta 
kachamusaj qankunata watukusunaykichejpaj. Pay qankuna imaynachus 
kashasqaykichejta willawajtintaj, noqapis sonqo junt'asqa kusikusaj. 

20Mana pipis Timoteo jina kanchu. Payqa qankuna allin kanaykichejta tukuy 
sonqo munan. 

21Wajkunarí paykunaj allinnillankuta mask'anku, manataj Cristo Jesuspa 
munasqantachu. 

22Qankunaqa Timoteo allinta purej kasqanta yachankichej. Jinallataj 
yachankichej Jesusmanta sumaj willayta willanapi yanapaysikusqanta, 
imaynatachus uj wawa tatanta yanapan, ajinata. 

23Ajinaqa kaypi imaynachus rinawanta yachaytawan, noqa munani payta 
qankunaman kachamuyta. 

24Jinallataj Tukuyta Kamachej Jesuspi atinikuspa, suyashani noqa kikiy 
qankunata watukoj usqhayta jamunayta. 

25Yuyarqani wawqey Epafroditota qankunaman kachamunayqa allin kasqanta. 
Pay yanapawan, noqawan khuskataj Jesusmanta sumaj willayta willanapi 
sinch'ita sayarqa. Qankunataj payta kachamuwarqankichej, pisichikushajtiy 
yanapanawanpaj. 

26Payqa qankunata maytapuni rikuyta munashan, llakisqataj kashan 
onqosqanta yachasqaykichejmanta. 

27Arí, cheqapuni onqosqa karqa, wañupunanpaj jinaña. Chaywanpis Dios 
paymanta khuyarikorqa. Chantá noqamantapis khuyarikullawarqataj, ama 
llakiy patapi llakiy chayamunawanpaj. 

28Chayrayku Epafroditota usqhayta kachamushani qankuna ujtawan payta 
rikuspa kusikunaykichejpaj, noqapis amaña llakikunaypaj. 

29Qankuna payta Tukuyta Kamachej Jesuspa kamachinta jina may kusisqa 
wajyarikuychej. Jinallataj pikunachus pay jina kajkunatapis jatunpaj 
qhawaychej. 

30Epafroditoqa Cristoj ruwananpi kasqanrayku yaqha wañorqa. Noqata 
yanapawaspa, wañuy patapiña kasharqa, imaraykuchus qankuna karupi kaspa, 
mana yanapawayta aterqankichejchu. 

Filipenses 3 

Mana cheqanta yachachejkunamanta qhawakuna 

1Munasqa wawqe panakuna, kaytapis nillaykichejtaj: Tukuyta Kamachej 
Jesusman ujchasqa kasqaykichejrayku kusikuychej. Noqaqa imatachus 
qankunaman qhelqaspa nisusqayta kutin kutinta nispa, mana sayk'unichu, 
imaraykuchus chayqa qankunapaj allin. 

2Qhawakuychej alqo jina kaj runakunamanta. Paykuna millayta ruwajkuna 
kanku, jinallataj: Circuncidakunapuni tiyan, nispa yachachinku. 

3Noqanchejmin cheqapuni circuncidasqa kanchej, mana 
paykunachu, imaraykuchus Santo Espíritoj yanapasqan kaspa, Diostapuni 

yupaychanchej. Jinallataj Cristojta kasqanchejmanta kusikunchej, manataj runa 
imatachus ruwasqanpi atinikunchejchu. 

4Noqaqa imatachus ruwasqaymanta jap'ikuyta atiyman. Sichus pillapis runa 
imatachus ruwasqanpi atinikuyta yuyanman chayqa, noqaqa astawanraj 
atinikuyta atiyman. 

5Noqaqa paqarisqaymanta pusaj p'unchayninman circuncidasqa karqani. 
Jinallataj israelita kani Benjamín jatun ayllumanta. Ñawpa tataykunapuni 
hebreokuna karqanku. Diospa kamachisqanta junt'anamanta parlaspataj, 
fariseo karqani. 

6Chantá Diospa kamachisqanta junt'ayta munasqayrayku, noqa Cristoj 
Iglesianta qhatiykachaspa, ñak'aricherqani. Kamachisqakunata junt'anapitaj 
mana k'amina karqani. 

7Ñawpajta chaykunata sumaj valorniyoj kasqanta qhawarqani. Kunanrí Cristo 
noqapaj imatachus ruwasqanrayku chay tukuyta manakajpaj qhawani. 

8Cheqapuni ñawpajta imachus kasqayta qhasi manakajpaj qhawani, Tukuyta 
Kamachej Jesucristowan kawsakuna tukuy imamanta nisqaqa aswan sumaj 
kasqanrayku. Cristota munakusqayrayku noqa chay tukuy imata qhesachani, 
jinataj Cristota kasunayrayku q'opata jina qhawani, paywan ujchasqa kanaypaj. 

9Manaña Moisespa kamachisqankunata junt'aspachu cheqan runapaj 
qhawasqa kayta mask'ashani. Aswanpis Cristopi atinikusqayrayku cheqan 
runapaj qhawasqa kani, imaraykuchus Diosqa cheqan runapaj qhawawanchej 
Cristopi atinikusqanchejrayku. 

10Noqaqa Cristota astawan rejsiyta munani, chaywantaj niyta munani 
kawsarichej atiynin noqapi rikukunanta. Jinallataj paywan khuska ñak'ariyta 
munani. Wañunay kajtinpis, pay jinallataj wañuyta munani. 

11Ajinamanta wañusqamanta kawsarimpuyta suyashani. 

Atipajqa t'inkata jap'enqa 

12Mana nishanichu qankunaman imatachus nisqayta noqa ruwasqaytaña, nitaj 
cheqan runa kanaman chayasqaytaña. Aswanpis sinch'ita kallpakuspa, 
ñawpajman rishallanipuni, maymanchus chayanay kashan, chayman 
chayanaypaj. Chaypajmin Cristo Jesús paypata kanaypaj ruwawarqa. 

13Wawqe panakuna, mana nishanichu noqa maymanchus chayanayman 
chayasqaytaña. Chaywanpis kayta ruwani: Imachus ñawpajta noqapaj aswan 
karqa, chayta qonqayman churaspa, maymanchus chayanay kashan, chayta 
qhawaspa kallpakuni. 

14Ñawpajman rishallanipuni, maymanchus chayanay kashan, chayman 
chayanaykama, janaj pachapi kaj t'inkata jap'inaypaj. Chay t'inkata 
jap'inanchejpaj Diosqa Cristo Jesusnejta wajyawarqanchej. 

15Ajinaqa, tukuy pikunachus Diospi atinikunapi yuyayninpiña kajkuna ajinata 
yuyana tiyan. Sichus wakinniykichej waj jinata yuyawajchej chayrí, chaytapis 
Diosllataj entiendechisonqachej. 

16Chaywanpis maykamañachus chayanchej, chay yachasqanchejman jina 
purinachej. 

17Chayrayku wawqe panakuna, noqa imaynatachus purini, ajinallatataj 
qankunapis puriychej, qhawaychejtaj pikunachus noqayku jina allinta 
purejkunata. 

18Imatachus ashkha kutita nerqaykichejña, chayllatataj kunanpis waqaspa 
nillaykichejtaj: Ashkha runa imaynatachus purisqankuwan yachayta qonku 
Cristo cruzpi wañusqanpa contranpi kasqankumanta. 

19Paykunaqa wiñay chinkayman rishanku, imaraykuchus paykunaj 
diosninkoqa sonqonkoj munasqanta ruwanalla. Chay runakuna p'enqayta 
ruwasqankumanta runaykachanku, sonqonkutaj kay pachapi millay kajllata 
mask'an. 

20Noqanchejrí janaj pacha llajtayojkuna kaspa, qhespichejninchej Tukuyta 
Kamachej Jesucristo janaj pachamanta kutimunanta suyashanchej. 

21Chaypachataj pay pisi kallpa wañoj ukhunchejta waj jinaman tukuchenqa, 
paypa may sumaj lliphipej ukhun jina kananpaj. Chaytataj ruwanqa mayqen 
atiyninwanchus tukuy imata chakin uraman churanqa, chaywan. 

Filipenses 4 

Diospi atinikuspa mayta kusikuna 

1Chayrayku munasqa wawqe panakuna, qankunaqa Tukuyta Kamachej Jesuspi 
atinikuspallapuni kaychej. Noqa qankunata anchata rikuyta munashaykichej, 
imaraykuchus qankuna kusichiwankichej, llank'asqaymantataj t'inkay 
kankichej. 

2Pananchej Evodiata, chantá pananchej Sintiqueta ima tukuy sonqo nini, 
Tukuyta Kamachej Jesusta qhatikoj kasqankurayku uj sonqolla kanankuta. 

3Jinallataj, munasqa kawsaqéy, tukuy sonqo mañakuyki chay iskay 
warmikunata yanaparinaykita, imaraykuchus paykuna noqawan khuska 
wajkunaman Jesusmanta sumaj willayta willanapi sinch'ita llank'arqanku. 
Paykuna Clementewan, chantá wajkunawan ima yanapawarqanku. Jinataj 

paykunaj sutinku churasqa kashan, ima p'anqapichus wiñay kawsayniyojkunaj 
sutinku qhelqasqa kashan, chaypi. 

4Qankuna Tukuyta Kamachej Jesusman ujchasqa kasqaykichejmanta 
kusikuychejpuni. Ujtawanpis nillaykichejtaj: Kusikuychej, nispa. 

5K'acha kasqaykichejta tukuy yachachunku. Cuentaman churaychej: Tukuyta 
Kamachej Jesuspa kutimunanqa qayllapiña. 

6Jinallataj ama imamantapis phutikuychejchu. Aswanpis Dioswan 
parlarikuspa, imatachus pisichikushasqaykichejta mañakuychej. Chantá 
imatachus ruwapususqaykichejmanta Diosta pachis niychej. 

7Ajinamanta Dios chay mana unanchay atina sonqo tiyaykuyninta qosonqachej, 
chaytaj Cristo Jesusnejta sonqoykichejta, yuyayniykichejtawan waqaychanqa. 

Allin kajta ruwanapi yuyaychej 

8Kunanqa wawqe panakuna, parlayta tukunaypaj kaytawan nisqaykichej: 
Qankunaqa yuyaychej tukuy imachus cheqan, tukuy imachus respetowan 
qhawanapaj jina kanman, chantá tukuy cheqan kajpi ima. Jinallataj yuyaychej 
tukuy llimphu kajpi, tukuy k'acha kajpi, tukuy allinpaj qhawasqa kajpi ima. 
Ajinaqa tukuy imachus sumaj, chantá jatunchanapaj jina, chaypipis 
yuyallaychejtaj. 

9Jinataj noqaj yachachisqayta ruwaychejpuni, jinallataj simiymanta 
uyarisqaykichejta, chantá noqata ruwajta rikusqaykichejta ima ruwaychej. 
Ajinata ruwajtiykichejtaj, sonqo tiyaykuchej Dios qankunawan kanqa. 

Pablota qolqewan yanapanku 

10Noqaqa Tukuyta Kamachej Jesusta may jinatapuni jatunchani, qankuna 
ujtawan yuyarikuwasqaykichejmanta. Yachani qankuna noqamanta mana 
qonqapuwasqaykichejta. Qankuna yanapawayta munarqankichej chaypis, 
mana aterqankichejchu. 

11Chayta nishaykichej, mana pisichikusqayraykuchu, imajtinchus 
amañakuniña imachus tiyapuwasqanwan sonqo junt'asqa kayta. 

12Noqa yachani pisichikuspa kawsay imachus kasqanta, jinallataj chhika patapi 
kawsaytapis. Yachallanitaj tukuy imaymana kawsaypi kawsayta, sajsasqa 
kayta, chayrí yarqhasqa kaytapis, jinallataj ashkha tiyapuyniyoj kayta, 
pisichikuytapis. 

13Tukuy imaymana rikhurimojtin, noqaqa sinch'ita sayayta atini Cristo 
kallpachawasqanrayku. 

14Chaywanpis, qankuna llakiyniypi yanapawaspa, allinta ruwarqankichej. 

15Maypachachus Macedoniamanta puririmorqani Jesuspa sumaj willayninta 
willayta qallarishaspa, chaypacha, Filipos llajtapi iglesiamanta kajkunalla 

qolqewan yanapawarqankichej. Mana waj iglesiapis noqamantaqa 
yuyarikuwarqachu. 

16Tesalonicapi kashaspa pisichikushajtiy, qankunalla kutin kutinta qolqeta 
apachimuwarqankichej. 

17Ajinata nispaqa, noqa mana mask'ashanichu astawan qonawaykichejta. 
Manachayqa munashani k'acha kasqaykichejrayku jatun t'inkata 
jap'inaykichejta. 

18Kaykama tukuy imachus pisiwasqanqa tiyapuwanña, chaymantapis 
astawanraj. Ashkhaña tiyapuwan, imaraykuchus Epafroditowan 
apachimuwasqaykichejta jap'iniña. Chay apachimuwasqaykichejqa ima munay 
q'apashaj jaywana jina, chaytaj Diosnejta allinpaj qhawasqa, sonqonpa 
munasqanman jinataj. 

19Chayrayku Diosneyqa t'ukuna qhapaj kayninman jina imamantachus 
pisichikushasqaykichejta Cristo Jesusnejta qosonqachej. 

20Tata Diosninchej wiñay wiñaynintinpaj yupaychasqa kachun. Ajina kachun. 

Pablo wawqe panakunata napaykun 

21Jesucristonejta Diospata tukuy kajkunaman noqaj sutiypi 
napaykapuwaychej. Noqawan kaj wawqe panakunapis 
napaykamullasunkichejtaj. 

22Jinallataj kaypi Diospaj tukuy t'aqasqa kajkuna napaykamullasunkichejtaj, 
astawanqa kuraj kamachej Cesarpa wasinpi kajkuna. 

23Tukuychanaypaj kayta niykichej: Tukuyta Kamachej Jesucristoj qhasilla 
k'acha yanapaynin tukuy qankunawan kachun, nispa. 

Colosenses 

Colosenses 1 

Pablo napaykun 

1Noqa Pablo kani, Diospa munayninrayku Jesucristoj kachan kanaypaj ajllasqa. 
Chantá wawqey Timoteowan ima, 

2kay cartata qhelqaspa apachimuni, Colosas llajtapi pikunachus Cristopi 
atinikojkuna kanku, chaykunaman. Qankunaqa Diospaj t'aqasqa 
kasqaykichejrayku paypaj manchay munasqa kankichej. Chayrayku Tata 
Diosninchejpa qhasilla k'acha yanapaynin, sonqo tiyaykuynintaj qankunawan 
kachun. 

Pabloqa Jesusta qhatejkunarayku Diosmanta mañapun 

3Tukuyta Kamachej Jesucristoj Tatan Dioswan parlarikuspa, qankunarayku 
mañapuyku. Jinallataj Tata Diosta pachis niykupuni, 

4imaraykuchus Cristo Jesuspi tukuy sonqo atinikusqaykichejta uyariyku. 
Chantapis Diospa tukuy ajllakusqankunata munakusqaykichejta uyarillaykutaj. 

5Qallariypi Jesuspa cheqa kaj sumaj willayninta uyarispa, yacharqankichej 
Diosqa qankunapaj may sumaj imakunata janaj pachapi waqaychashasqanta. 

6Chay sumaj willayta uyarisqaykichejqa tukuynejpi willasqa kashan. Chay 
runakunaqa chay sumaj willayta jap'ikusqankurayku waj jinaman tukuchisqa 
kashanku, imaynatachus qankunapis uyarisqaykichejmantapacha waj jinaman 
tukuchisqa karqankichej, ajinata. Qankunataj Diospa khuyakuyninmanta 
uyarispa, chaypacharaj cheqapuni kasqanta yacharqankichej. 

7Kayta munasqa ruwaj masiyku Epafras yachachisorqachej. Payqa Jesuspa 
sumaj kamachin jina qankunata yanapasorqachej. 

8Paymin willariwarqayku, Santo Espíritu sonqoykichejman munakuyta 
churasqanwan imaynatachus qankuna ujkunata munakusqaykichejta. 

9Chayrayku noqayku tukuy chayta uyarisqaykumantapacha Dioswan 
parlarikuspa, qankunarayku mañapuyku, Tata Dios munayninta allintapuni 
rejsichisunaykichejpaj, jinataj Santo Espíritu yuyayta, yachayta ima 
qosunaykichejpaj. 

10Ajinata mañapuyku Tukuyta Kamachej Jesuspa munasqanman jina 
purinaykichejpaj, chantá tukuy imapi Diosta kusichinaykichejpaj. Ajinamanta 
allin kajta ruwaspa kankichej, jinataj Diosta astawan astawan rejsinkichej. 

11Mañapullaykutaj Diosqa may jina jatun atiyninwan qankunata 
kallpachananta, tukuy mana allin kajkuna qhatirejtin pacienciakunaykichejpaj. 

12Ajinamanta jatun kusiywan Tata Diosta pachis ninkichej. Paymin qankunata 
ruwasorqachej qhapaj kamachiyninpi ajllakusqankunapaj wakichisqan 
chayaqeta jap'inaykichejpaj jina. 

13Diosqa laqhayaypi kamachejpa atiyninpi kawsashasqanchejmanta orqhospa, 
munasqa Churinpa kamachiyninman churawarqanchej. 

14Jinataj Diospa Churin cruzpi wañusqanwan pagaspa, kacharichiwarqanchej, 
juchanchejtataj pampacharqa. 

Jesucristoqa tukuy kaj chhika patapi 

15Cristoqa mana rikukoj Dios imaynachus, ajinallataj. Chaytataj runaman 
rejsicherqa. Payqa manaraj Dios tukuy imata ruwashajtin, karqañapuni. 

16Paynejtamin Diosqa tukuy kaj chhikata ruwarqa: Janajpi kajkunata, kay 
pachapi kajkunatapis, mana rikukojkunata, rikukojkunatapis, kamachejkunata, 
kurajkunata, atiyniyojkunata ima. Tata Diosqa tukuy kaj chhikata Cristonejta 
ruwarqa, paypaj kananpaj. 

17Cristoqa, manaraj imapis kashajtin karqañapuni, paytaj tukuy ruwasqan 
maychus kananpi purinanmanta qhawashan. 

18Payllataj Iglesiaj uman jina, Iglesiataj ukhunmin. Paymin tukuy imaj 
qallariynin, payllataj wañusqakunamanta ñawpaj kaj kawsarimpoj, tukuy kaj 
chhika patapi kananpaj. 

19Chayqa ajina, imaraykuchus Tata Dios munarqa, pay imaynachus kasqan, 
ajinallataj Churinpis kananta. 

20Tata Dios munallarqataj Churinnejta tukuy kaj chhika, janaj pachapi kaj, 
jinataj kay pachapi kaj ima paywan allinyachisqa kananta. Payllataj ajina 
kananpaj tukuy imata ruwarqa, Churin cruzpi wañuspa yawar jich'asqanrayku. 

Cristo wañusqanrayku Dioswan allinyachisqa kanchej 

21Qankunaqa ñawpajta Diosmanta karunchasqa karqankichej. Mana allin kajta 
yuyasqaykichejrayku, chantá millayta ruwasqaykichejrayku ima Diospa 
awqanpuni karqankichej. 

22Kunantajrí Cristo runaman tukuspa wañusqannejta Dioswan allinyachisqaña 
kankichej. Ajinamanta Cristoqa Tata Diospa ñawpaqenpi llimphuta, mana 
juchayojta, nitaj ni imamanta juchachanata rikhurichisonqachej. 

23Chaywanpis chay ajina kananpaj Cristopi atinikuspa sinch'ita sayanaykichej 
tiyan. Jinallataj Jesusmanta sumaj willayta jap'ikusqaykichejrayku imatachus 
tukuy sonqo suyashankichej, chaymanta mana karunchakunaykichejchu tiyan. 
Chay sumaj willayqa tukuynejpi willasqa kashan, noqataj chay sumaj 
willaymanta willaranaypaj churasqa kani. 

Pabloqa mana judiokunaman kachasqa 

24Kunanqa qankunarayku ñak'arishaspapis kusikuni. Ajinata kikin ukhuypi 
ñak'arispa, junt'ashani Jesucristoj Iglesianrayku imachus ñak'arinaraj kashan, 
chayta. Iglesiaqa Jesucristoj ukhunmin. 

25Diostaj qankunaj allinniykichejrayku Iglesiata yanapanaypaj 
churawarqa, jinataj qankunaman willachisqanta maychus kajta willanaypaj. 

26Chay willayqa wiñaymantapacha pakasqa karqa. Kunantajrí Diosqa 
ajllakusqankunaman chayta sut'inchanña. 

27Paykunaman Dios rejsichiyta munarqa, Cristoj qhapaj kasqan, chantá jatun 
kaynin ima qankuna mana judío kajkunapajpis kasqanta. Chay pakasqa 
yachayqa kaymin: Cristoqa qankuna ukhupi kashan. Ajina kasqanraykutaj 
qankuna tukuy sonqo janaj pachaj jatun kayninpa lliphipiyninta jap'iyta 
suyashankichej. 

28Chayrayku Cristomanta willayku tukuy runata yuyaychaspa, tukuy 
yachaywan yachachispa ima. Ajinata ruwayku tukuy runata Cristowan 
ujchasqa kawsakunapi yuyayninpiña kashajta rikhurichinaykupaj. 

29Chaypajmin Cristoj atiyninpi atinikuspa, tukuy sonqoywan sinch'ita 
ruwashani. Cristoj atiynintaj noqapi sinch'ita llank'ashan. 

Colosenses 2 

1Noqa yachanaykichejta munani qankunarayku may jinatachus kallpakuspa 
llank'ashasqayta, jinallatataj Laodiceapi kajkunarayku, chantá noqata manaraj 
rejsiwajkunaraykupis. 

2Munallanitaj sonqonku kawsarichisqa kananta, munakuypi sumaj ujchasqa 
kanankupaj. Ajinamanta yachanqanku Diospa pakasqa wakichisqan imachus 
kasqanta sumajta rejsisqankuta: Chayqa Cristomin. 

3Manchay valorniyoj tapadopis kanman jina, paypimin pakasqa kashan tukuy 
yachayniyoj kay, chantá yuyayniyoj kay ima. 

4Chayta niykichej, ama pipis sonqo suwanapaj jina misk'i parlasqankuwan 
q'otiyasunaykichejpaj. 

5Qankunamanta karupi kashani chaypis, sonqoyqa qankunawan kashan. 
Chantá kusikuni qankuna allinta purishasqaykichejrayku, jinallataj Cristopi 
atinikuspa sinch'ita sayashasqaykichejrayku ima. 

6Qankunaqa Jesucristota Kamachejniykichejta jina jap'ikorqankichej. 
Chayrayku paypa munasqanman jina kawsanaykichej tiyan. 

7Paypi sach'a jina sumaj ukhu saphiyoj kaychej, jinallataj qankuna sumaj 
cimientoyoj wasi jina paypi sayachisqa kaychej. Ajinamanta Cristopi 

atinikusqaykichejpi kallpachasqa kankichej cheqa kajta yachasqaykichejwan. 
Jinallataj Diosman ashkhata pachis nillankichejpuni. 

Cristo mosoj kawsayta qon 

8Allinta qhawakuychej: Ama qhasi manakaj yuyaykunawan, nitaj mana cheqan 
yachachiykunawan q'otiyachikuychejchu. Chayta yachachejkunaqa mana 
Cristoj yachachisqantachu yachachinku. Manachayqa paykuna Diosman mana 
kutirikojkunaj yachachisqallanta yachachinku, jinataj kay pachapi atiyniyoj 
supaykunaj yachachisqankuta ima. 

9Cristoj yachachisqanrí aswan allinmin, imajtinchus Cristo runaman tukuspa 
jamojtin, imaynachus Dios kasqanqa, chay tukuy paypi karqa. 

10Cristoqa tukuy kamachejkunamanta, atiyniyojkunamantapis aswan 
atiyniyojmin. Chayrayku qankunaqa Cristoman ujchasqa kasqaykichejrayku, 
Diospa ñawpaqenpi mana ni imapi pisichu kankichej. 

11Jinallataj payman ujchasqa kaspa, circuncidasqa karqankichej. Chayqa mana 
runaj circuncidasqanchu, manachayqa Cristomin circuncidasorqachej, 
qankunamanta juchallinaman aysaj sonqota orqhospa. 

12Bautizasqa kaspaqa, Cristowan khuska p'ampasqa karqankichej. Jinallatataj 
Diospa jatun atiyninpi atinikusqaykichejrayku Cristowan 
kawsarimporqankichej, mayqen atiychus Cristota wañusqakunamanta 
kawsarichimorqa, chaynejta. 

13Ñawpajta qankunaqa juchallisqaykichejrayku wañusqa kasharqankichej, 
imaraykuchus juchallinaman aysaj sonqoykichej manaraj orqhosqachu karqa. 
Kunantajrí Diosqa Cristowan khuskata kawsarichisunkichej, tukuy 
juchanchejtapis pampacharqa. 

14Diosqa imachus contranchejpi qhelqasqa karqa, chayta llik'erqa, jinaspataj, 
Cristoj cruzninman chakataykuspa, chinkasqata chinkacherqa. 

15Ajinata ruwaspa, supaykunaj kamachiyninkuta, atiyninkuta ima qhechorqa. 
Ajinamantataj paykunata Cristonejta cruzpi atipaspa, tukuypa rikunanta 
p'enqaypi rikhuricherqa. 

Cristo munasqanman jina kawsakuna 

16Chayrayku qankuna ama kasuta ruwaychejchu pipis imatachus 
mikhusqaykichejmanta, chayrí ujyasqaykichejmanta juchachasojtiykichej. 
Amallataj kasuychejchu pipis raymikunata mana ruwasqaykichejmanta, nitaj 
killa qallariy raymita, samarina p'unchaytapis mana maypaj 
qhawasqaykichejmanta juchachasojtiykichej. 

17Tukuy chaykunaqa, pichus jamunan karqa, chaypa llanthullan. Chaywanpis 
chay tukuy imata junt'ajqa Cristomin. 

18Amallataj saqeychejchu, pikunachus llamp'u sonqoman tukuspa angelkunata 
yupaychanku, chaykuna qankunata juchachasunaykichejta. Paykunaqa 
mosqoypi jina rikusqankuta ninku, runa jinalla manakajta 
yuyasqankumantataj runaykachanku. 

19Chay runakunaqa Iglesiaj uman Cristoman mana ujchasqachu kanku. 
Cristoqa tukuy ukhun wiñananpaj imatachus necesitasqanta qon, Diospa 
wakichisqanman jinataj ukhunmanta kajkunata ankuwan jina t'inkispa ujchan. 

20Qankunaqa Cristowan khuska wañorqankichej, paytaj kay pachapi kamachej 
supaykunaj atiyninmanta kacharichisorqachej. Jinaqa, imaraykutaj Diosman 
mana kutirikojkunaj kamachisqankuman jina purishankichejri? 

21Paykunaqa ajinata kamachisunkichej: Ama chayta jap'iychu, ama chayta 
mikhuychu, nitaj llojchillaypischu, nispa. 

22Chaykunatarí runalla kamachin, yachachin ima. Chaykunataj tiempo 
pasasqanman jina tukukapullan. 

23Arí, imatachus kamachisqankoqa allin yachayniyoj kayman rijch'akun, 
imaraykuchus imaynatachus purinata, llamp'u sonqoyoj kanata, chantá 
ukhunchejwan kasuchikunata ima yachachinku. Chaywanpis, chay 
kamachisqakunaqa mana pitapis yanapanchu juchallinaman aysaj sonqonpa 
munayninta atipananpaj. 

Colosenses 3 

1Cristowan khuska kawsarichisqa kasqaykichejrayku Diosqa mosoj kawsayta 
qosunkichej. Chayrayku qankuna Dios imatachus munasqanta 
mask'anaykichejpaj sonqota churaychej. Chayqa janaj pachapi imakunamin. 
Chaypitaj Cristoqa Tata Diospa pañanpi tiyasqa kamachishan. 

2Ajinaqa janaj pachapi kaj chay imakunata aswanpaj qhawaychejpuni, amataj 
kay pachapi kaj imakunataqa. 

3Ajinata ruwaychej, imaraykuchus qankunaqa ñawpa kawsaypaj 
wañorqankichejña, kunantaj Cristoman ujchasqa kasqaykichejrayku Diosqa 
mosoj kawsayniykichejta pakashan. 

4Cristomin chay kawsayta qosunkichej. Pay rikhurimojtintaj, qankunapis 
paywan khuska jatun kayninpa lliphipiyninpi rikhurimullankichejtaj. 

Ñawpa kawsaywan mosoj kawsaywan 

5Chayrayku ari, ñawpa kawsaypi ima millaytachus ruwaj kankichej, chay 
munanata wañuchiychej: Amaña khuchichakuspa puriychejchu, nitaj millay 
kajta ruwaychejchu, nillataj sonqoykichejpa sajra munayninwan, nitaj mana 

allin kajta munanawan atipachikuychejchu. Jinallataj ama qolqemanta 
wañusqa kaychejchu, imajtinchus chayqa lantita yupaychaywan ninakun. 

6Chaykunata ruwaspa juchallisqankurayku Diospa k'araj phiñakuynin mana 
kasukojkunaj patankuman urmamonqa. 

7Qankunapis ñawpajta chaykunata ruwaspa purej kankichej. 

8Kunanrí qankuna kaykunatapis saqenallaykichejtaj tiyan: K'arajta phiñakuyta, 
phiñasqalla kayta, wajkunata mana allin kajta ruwayta, p'enqaypi 
rikhurichispa rimayta, ch'ichi parlaykunata ima. 

9Amallataj qankunapura llullanakuychejchu, imajtinchus juchallispa 
purinaman aysaj sonqota lluch'ukuspa wijch'orqankichejña. 

10Jinaspataj, mosoj runa jina kanata p'achata jina churakunkichej. Chay mosoj 
runaqa Ruwajninpa rijch'ayninman jina astawan astawan mosojyachisqapuni 
kashan, ajinamanta Diosta astawan rejsinaykichejpaj. 

11Chay mosoj kawsaypitaj manaña imananchu mana judío kasqanchej, chayrí 
judío kasqanchej, nitaj circuncidasqa kasqanchej, chayrí mana circuncidasqa 
kasqanchej ima. Manallataj imananchu yachayniyoj kana, mana yachayniyoj 
kanapis, nitaj wata runa kana, chayrí mana wata runa kanapis. Manachayqa 
Cristolla aswanmin, paytaj tukuyninchejpi tiyakushan. 

12Qankunaqa Diospa ajllakusqan kankichej, paypaj t'aqasqa, may munasqataj. 
Chayrayku qankuna khuyakuywan, k'acha kaywan, llamp'u sonqo kaywan, 
mana phiñakoj kaywan, pacienciawan ima p'achawan jina p'achallikuychej. 

13Jinallataj ujkuna ujkunawan paciencianakuychej. Sitajchus pipis wajpa 
contranpi imamantapis quejakun chayqa, purajmanta 
qhespichinakuychej. Imaynatachus Cristo juchaykichejta pampacharqa, 
ajinallatataj qankunapis ujkunaj pantasqankuta qhespichiychej. 

14Astawanqa, munakuywan p'achawan jina p'achallikuychej, imaraykuchus 
munakoyqa tukuyta k'acha kawsaypi ujchawanchej. 

15Chantá Cristomanta jamoj sonqo tiyaykuy sonqoykichejpi kamachispa 
nichun imatachus ruwanaykichejta, imaraykuchus uj ukhullaman churasqa 
kankichej. Chayrayku tukuywan allinpi kawsakunaykichejpaj wajyasqa 
kankichej. Jinallataj Diosta pachis nillaychejpuni. 

16Qankunaqa Cristoj sumaj yachachisqanmanta amapuni qonqakuychejchu. 
Manachayqa Diospa qosqan yuyay yachaywantaj purajmanta 
yachachinakuychej, k'aminarikuychej ima. Jinataj Diosta tukuy sonqo pachis 
nispa, salmokunata, yupaychana takiykunata, chantá Santo Espíritoj 
yuyaychasqan takiykunata ima takiychej. 

17Tukuy imata ruwaspa, chayrí parlaspa, Tukuyta Kamachej Jesuspa sutinpi 
ruwaychej, jinallataj paynejta Tata Diosta pachis niychej. 

Mosoj kawsayniyoj jina wasi ayllupi kawsanamanta 

18Qosayoj warmikuna, qosaykichejwan k'umuykukoj sonqo kaychej, 
imaraykuchus Tukuyta Kamachej Jesuspata kasqaykichejrayku chaymin 
ruwanaykichejqa. 

19Jinallataj qosakunapis, warmiykichejta munakuychej, amataj paykunawan 
manapis sonqoyojchu kawajchej jina kaychejchu. 

20Wawakuna, tata mamaykichejta tukuy imapi kasuychej, imaraykuchus 
chaymin Tukuyta Kamachej Jesusta kusichin. 

21Tatakuna, qankunapis ama wawaykichejkunaj sonqonkuta nanachiychejchu, 
ama q'enaqakunankupaj. 

22Wata runakuna, patronniykichejta tukuy imapi kasuychej. Amataj 
qhawashajtillankuchu kasuychej, paykunaman allin rijch'ayta munaspa. 
Aswanpis Diosta manchachikuspa, tukuy sonqo paykunata kasuychej. 

23Tukuy imata ruwaspaqa, qankuna tukuy sonqo allinta ruwaychej, Tukuyta 
Kamachej Jesuspaj jina, ama runapaj jinaqa. 

24Qankuna yachankichej Tukuyta Kamachej Cristoqa nisqan chayaqeta t'inkata 
jina qonasuykichejta, imaraykuchus Tukuyta Kamachej Cristojta 
kamachinkuna kankichej. 

25Pichus mana allinta ruwajrí mana allin kajta ruwasqanmanta pagota 
jap'enqa, imaraykuchus Diosqa mana runaj uyanta qhawaspachu juzgan. 

Colosenses 4 

1Patronkuna, wata runaykichejwan cheqan kajta ruwaychej, jinataj allin 
sonqowan paykunata qhawaychej. Ama qonqaychejchu qankunajtapis janaj 
pachapi Kamachejniykichej kasqanta. 

2Wawqe panakuna, qankunaqa mana sayk'uspa Dioswan 
parlarikullaychejpuni, jinallataj Diosta pachis nispallapuni kaychej. 

3Dioswan parlarikuspaqa, noqaykuraykupis mañapuwayku Diosqa runakunaj 
sonqonkuta wakichinanpaj Jesusmanta willanaykupaj. Ajinamanta 
sut'inchasqayku, ñawpajta Cristomanta imachus pakasqa karqa, chay yachayta. 
Chaymanta willarasqayrayku noqapis carcelpi wisq'asqa kashani. 

4Qankunarí Diosmanta mañapuwaychej Diospa willachisqanta maychus kajta 
willanaypaj. 

5Cristota mana qhatejkunawan allinta yuyaychakuspa puriychej. Jinallataj 
Diosmanta parlanaykichejpaj jina kajtin, paymanta parlaychejpacha. 

6Tukuy parlasqaykichejqa allin kachun, uyarinapaj jina k'acha. Ajinamanta 
yachankichej sapa tapusqankuman imaynatachus kutichinaykichejta. 

Pablo wawqe panakunata napaykun 

7Munasqa wawqenchej Tíquico qankunaman jamuspa, noqamanta tukuy imata 
willasonqachej. Payqa Tukuyta Kamachej Jesuspa ruwananpi ruwaysikoj 
masiy, jinataj sumajta yanapawan. 

8Payta qankunaman kachamuni imaynachus kashasqaykuta 
willasunaykichejpaj, sonqoykichejtataj oqharinanpaj. 

9Jinallataj munasqa wawqe Onesimotapis paytawan kachamushani, pichus 
qankunamanta karqa, chayta. Chantá paykuna imachus kaypi kashasqanta 
willasonqachej. 

10Aristarcopis napaykamullasunkichejtaj. Payqa noqawan khuska wisq'asqa 
kashan. Jinallataj Bernabejpa primon Marcospis napaykamullasunkichejtaj. 
Willarqaykichejña: Sichus Marcos qankunaman chayamonqa chayqa, tukuy 
sonqo payta wajyarikuychej, nispa. 

11Jesús sutiwan sutichasqa Justopis napaykamullasunkichejtaj. 
Judiokunamantaqa paywan, Marcoswan imalla Dios kamachinanmanta 
willanapi yanapawanku, sonqochawankutaj. 

12Qankunamanta ujniykichej, Cristoj kamachin Epafras 
napaykamullasunkichejtaj. Payqa Dioswan parlarikuspa 
mañapusunkichejpuni Tata Dios kallpachanasuykichejpaj, yuyayninpiña 
kanaman chayanaykichejpaj, chantá Diospa munasqanta junt'anaykichejpaj 
ima. 

13Noqa yachani Epafrasqa qankunamanta anchatapuni llakisqanta, jinallataj 
Laodiceapi kajkunamanta, Hierapolispi kajkunamanta ima. 

14Jinallataj munasqa jampikamayoj Lucaspis napaykamusunkichej, Demaspis. 

15Laodicea llajtapi wawqe panakunata napaykapuwayku, jinallataj Ninfasta, 
wasinpi kaj iglesiatawan. 

16Chantá qankuna kay cartata ñawirispa, Laodiceaman apachiychej, 
paykunapis ñawirinankupaj. Laodiceapi kajkunaman apachisqay cartata 
apachimojtinkutaj, qankunapis ñawirillaychejtaj. 

17Arquipota niripuwaychej: Tukuyta Kamachej Jesusmanta ima ruwanatachus 
jap'isqaykita allinta junt'ay, nispa. 

18Noqa kikiypuni qhelqaspa napaykamuykichej. Wisq'asqa kashasqaymanta 
ama qonqaychejchu. Diospa qhasilla k'acha yanapaynin qankunawan kachun. 

1 Tesalonicenses 

1 Tesalonicenses 1 

Pablo napaykun 

1Noqa Pablo, Silvanowan, Timoteowan ima Tesalónica llajtapi kaj iglesiaman 
kay cartata qhelqaspa apachimuyku. Qankunaqa Tata Diosman, jinataj Tukuyta 
Kamachej Jesucristoman ima ujchasqa kankichej. Chayrayku Diospa qhasilla 
k'acha yanapaynin, sonqo tiyaykuynin ima qankunawan kachun. 

Pabloqa Diosta pachis nin 

2Dioswan parlarikuspa, noqayku tukuyniykichejmanta pachis niykupuni, 
jinataj qankunamanta yuyarikuykupuni. 

3Tata Diosninchejwan parlarikuspa, qankunamanta yuyarikuykupuni Diospi 
tukuy sonqo atinikuspa ruwasqaykichejmanta, munakuspa wajkunata sinch'ita 
yanapasqaykichejmanta ima. Chantá yuyarikullaykutaj Tukuyta Kamachej 
Jesucristo ñak'ariykunapi yanapanasuykichejta pacienciawan 
suyasqaykichejmanta. 

4Diospa munakusqan wawqe panakuna, noqayku yachayku paypata 
kanaykichejpaj ajllakusqan kasqaykichejta. 

5Maypachachus Jesusmanta sumaj willayta qankunaman willarqayku 
chaypacha, mana parlaspallachu willarqayku. Manachayqa Diospa atiynin 
noqaykuwan kasharqa, jinataj Santo Espíritu noqaykunejta yachayta 
qosorqachej willasqayku cheqanpuni kasqanmanta. Qankuna 
yachallankichejtaj noqayku qankunawan kashaspa, imaynatachus 
allinniykichejta mask'aspa purisqaykuta. 

6Qankunataj noqaykumanta, chantá Tukuyta Kamachej Jesusmanta 
imaynatachus allinta kawsanata yachaqakorqankichej. Sinch'i ñak'ariypi 
kashaspapis, Santo Espíritu kusikuyta qosqanwan Diospa willachisqanta 
jap'ikorqankichej. 

7Chay jinamanta Macedoniapi, Ajayapi ima Jesusta tukuy qhatejkunaman 
rikucherqankichej paykunapis imaynachus purinanku kasqanta. 

8Qankunanejta Tukuyta Kamachej Jesuspa simi nisqan mana 
Macedoniallapichu, nitaj Ajayallapichu willasqa karqa, manachayqa 
tukuynejpi. Chay cheqanejpi tiyakojkunataj qankuna may jinatachus Diospi 
atinikusqaykichejmanta parlawayku. Chayrayku noqaykupajqa manaña 
chaymanta parlanayku kanchu. 

9Paykuna parlanku noqayku llajtaykichejman chayamojtiyku, imaynatachus 
wajyarikuwasqaykumanta. Jinallataj parlanku qankuna imaynatachus 

lantikunata yupaychayta saqespa, kawsashaj cheqa kaj Diosman 
kutirikusqaykichejta, payllataña kasunaykichejpaj. 

10Paykuna parlallankutaj qankuna imaynatachus janaj pachamanta Diospa 
Churin kutimunanta suyashasqaykichejta. Payta Diosqa wañusqamanta 
kawsarichimorqa, payllataj jamoj k'araj phiñakuymanta qhespichiwanchej. 

1 Tesalonicenses 2 

Pablo Tesalonicapi iglesiata sayarichin 

1Wawqe panakuna, yachankichej jina, qankunata watukoj jamusqaykoqa mana 
qhasipajchu karqa. 

2Yachallankichejtaj imaynatachus Filipos llajtapi ñak'arichiwasqaykuta, 
k'umuykachachiwasqaykuta ima. Chaywanpis manchay churanaku 
kashajtinpis, Diosniyku kallpachawarqayku, paypa sumaj willayninta 
qankunaman willanaykupaj. 

3Jesucristomanta qankunaman willaspaqa, mana llullakuspachu parlarqayku. 
Manachayqa noqayku allin kajta munana sonqowan parlarqayku, mana pitapis 
q'otiyayta munaspachu. 

4Aswanpis Diosqa noqaykuta allinpaj qhawaspa Jesusmanta sumaj willayta 
willanaykuta kamachiwarqayku, chayraykutaj chayta ruwayku. Mana 
runamanchu allin rijch'ayta munayku, manachayqa Diosman, pichus 
sonqoykuta rejsin, chayman. 

5Yachankichej jina, noqayku ni jayk'aj pitapis misk'i simiwan 
llunk'upayarqaykuchu, nitaj qankunamanta qolqeta orqhonaykupaj 
q'otiyarqaykuchu. Mana jinachu kasqanta Diospis yachallantaj. 

6Noqayku manallataj jayk'ajpis pi jatunchanawaykuta mask'arqaykuchu, ni 
qankuna nitaj wajkunapis. Cristoj kachan kasqaykurayku, qankunawan 
imapipis yanapachikuyta atiykuman karqa. 

7Aswanpis qankuna ukhupi k'acha karqayku, imaynatachus uj mama 
wawankunata allinta qhawaspa uywan, ajinata. 

8Chay jinatapuni qankunata munakusqaykurayku, mana Jesusmanta sumaj 
willayllatachu qankunaman willarqayku. Manachayqa qankunarayku wañuna 
kanman karqa chaypis, wañuykuman karqa, noqaykupaj may jina munasqa 
kasqaykichejrayku. 

9Wawqe panakuna, qankuna yuyarikushankichejpuni kawsanaykupaj sayk'uy 
sayk'uyta imatachus ruwasqaykuta. Diospa sumaj willayninta qankunaman 
willashaspa, mikhunaykupaj tuta p'unchay llank'aspa karqayku, ama pipis 
mikhuchinawaykumanta phutikushanaykichejpaj. 

10Qankuna yachankichej, Diospis yachallantaj, imaynatachus qankuna ukhupi 
allinta purisqaykuta, cheqanta ruwasqaykuta, chantá mana imamantapis 
k'aminapaj jina kasqaykuta ima. 

11Yachallankichejtaj qankunata kallpachasqaykuta, sonqochasqaykuta ima, 
imaynatachus uj tata wawankunata uywaspa ruwan, ajinata. 

12Jinallataj mayta qankunata nerqayku Diospa wawankuna jina 
purinaykichejta, imaraykuchus paymin wajyasorqachej aswan qhepaman 
kamachiyninpi, chantá jatun kayninpa lliphipiyninpi ima kanaykichejpaj. 

13Chayrayku noqaykupis mana sayk'uspa Diosta pachis nillaykupuni, 
imaraykuchus Diospa willayninta qankunaman willajtiyku, tukuy sonqo 
jap'ikorqankichej, mana runaj parlasqanta jinachu, manachayqa Diospa 
nisqanta jina. Chayqa Diospa nisqanpuni, kunantaj qankuna Jesuspi 
atinikojkunapi imachus ruwananta ruwashan. 

14Wawqe panakuna, Judea jap'iypi Diospa iglesianmanta kajkunata kikin llajta 
masillankutaj ñak'aricherqanku. Ajinallatataj qankunatapis kikin llajta 
masiykichejkunallataj qhatiykachaspa ñak'arichisorqachej. 

15Judiokunamanta wakinkuna Tukuyta Kamachej Jesusta wañuchisqanku, 
jinallatataj Diosmanta sut'inchajkunatapis. Noqaykutapis qhatiykachaspa, 
ñak'arichillawarqaykutaj. Paykuna mana Diospa munasqanman jinachu 
ruwanku, jinallataj tukuy runaj contranpi kashanku. 

16Ajinata paykuna jark'awayku Jesucristomanta sumaj willayta ama mana 
judiokunaman willanaykupaj, chaynejta paykunapis qhespichisqa kanankupaj. 
Ajinata ruwaspa, judiokunaqa juchallisqankuman astawan juchata 
yapakushallankupuni. Chayrayku Diospa k'araj phiñakuynin patankupiña 
kashan. 

Pablo paykunata watukuyta munan 

17Munasqa wawqe panakuna, qankunamanta mana unaytachu 
karunchakorqayku chaypis, sonqoykupi mana qankunamanta 
qonqaporqaykuchu. Chayrayku watukoj jamunaykupaj atisqaykuta 
ruwarqayku, imajtinchus uyaykichejta rikuyta anchatataj munarqayku. 

18Maytapuni qankunata ujtawan watukuyta munarqayku, noqataj aswantaraj 
kutin kutinta jamuyta munarqani. Supay Satanasrí jark'awarqayku. 

19Noqayku qankunata anchatataj rikuyta munarqayku, imaraykuchus Tukuyta 
Kamachej Jesusninchej kutimuspa, cuentata mañawasqayku. Chaypachataj 
noqayku umata oqharisqayku, chantá kusikusqayku ima qankunata 
yanapanaykupaj imatachus ruwasqaykumanta. Qankunamin t'inkayku 
kankichej. 

20Arí, qankunarayku umata oqharisqayku, jinataj kusikusqayku ima. 

1 Tesalonicenses 3 

1Chayrayku, manaña awantayta atispa, noqayku parlarikorqayku Atenas 
llajtapi sapayku qhepakunaykuta. 

2Jinamanta wawqenchej Timoteota qankunaman kachamorqayku. Payqa 
Diospa kamachin, Cristomanta sumaj willayta willanapi yanapawajniyku ima. 
Noqaykutaj payta kachamorqayku qankunata kallpachasunaykichejpaj, 
jinallataj Jesuspi atinikuspa sinch'ita sayayta yanapanasuykichejpaj. 

3Ajinata ruwarqayku qankunamanta ama pipis chay ñak'ariykunarayku 
iskayrayananpaj, imaraykuchus qankuna yachankichej ñak'arinanchejpaj 
churasqa kasqanchejta. 

4Noqayku qankunallawanraj kashaspa, ñak'ariykunata rikunanchejta 
ñawpajmantaña willarqayku. Chaytaj ajinapuni karqa. 

5Chayrayku, noqapis mana astawan suyayta atispa, Timoteota qankunaman 
kachamorqani, Jesuspi atinikuspallapunichus purishasqaykichejta 
yachananpaj. Llakikorqani Kuraj Supay qankunata ichapis pantachisqantaña. 
Jina kanman chayqa, qankunata yanapanaykupaj ruwasqaykoqa qhasipaj 
kanman karqa. 

6Kunanrí, Timoteo kutimuspa, willawayku qankuna Diospi atinikuspallapuni 
purishasqaykichejta, jinataj ujkuna ujkuna munakuspa kawsashasqaykichejta 
ima. Willallawaykutaj qankuna noqaykumanta yuyarikuwasqaykuta, jinallataj 
rikuyta munawasqaykuta, imaynatachus noqaykupis qankunata rikuyta 
munarqayku, ajinata. 

7Chayrayku, wawqe panakuna, noqayku may jina llakiypi, ñak'ariypitaj 
kashaspa, sonqoyku qhallallarerqa, maypachachus yacharqayku Diospi 
atinikuspallapuni kashasqaykichejta, chaypacha. 

8Kunanqa sonqo t'ikarishaj kawsashayku qankuna Tukuyta Kamachej Jesuspi 
sinch'ita atinikuspa sayashasqaykichejta yachaspa. 

9Chayrayku qankunamanta, imaynatataj Diosta mana pachis niykumanchuri? 
Pachis niyku, imajtinchus qankunarayku Diospa ñawpaqenpi may jina jatun 
kusikuyniyoj kayku. 

10Tuta p'unchay Dioswan parlarikuspa, may jinata mañakuyku qankunata 
ujtawan watukoj rinaykuta pay munananta. Ajinamanta imatachus 
yachachinaykuraj kashan Jesucristopi atinikusqaykichej astawan sinch'i 
kananpaj, chaykunata qankunaman yachachisqayku. 

11Ajinaqa Tata Diosninchej, jinataj Tukuyta Kamachej Jesucristonchej tukuy 
imata wakichichunku, qankunata watukoj rinaykupaj. 

12Noqayku mañarikullaykutaj Tukuyta Kamachej Jesús yanapasunaykichejta 
qankunapura astawan astawan munakunaykichejpaj, jinataj tukuy runatapis. 
Noqaykupis ajinatamin qankunata munakullaykutaj. 

13Ajinamanta Tukuyta Kamachej Jesús kallpachasonqachej Diospi tukuy sonqo 
atinikunaykichejpaj. Jinataj maypachachus Tukuyta Kamachej Jesucristo tukuy 
ajllakusqankunawan kutimonqa chaypacha, qankuna Diospa ñawpaqenpi 
llimphu mana juchayoj kankichej. Ajina kachun. 

1 Tesalonicenses 4 

Diospa munasqanman jina kawsana 

1Kunanqa wawqe panakuna, Tukuyta Kamachej Jesuspa sutinpi mañarikuyku, 
Diospa munasqanman jina kawsakunaykichejta. Diosta qhatejkuna jina 
imaynatachus kawsanata ña yachacherqaykuña, qankunataj ajinata 
kawsashankichejña. Chaywanpis qankunata mayta niyku ajinallatapuni 
kawsanaykichejpaj kallpakunaykichejta. 

2Qankuna yachankichejña Tukuyta Kamachej Jesuspa sutinpi noqayku 
imatachus ruwanaykichejta yachachisqaykuta. 

3Dios munan, qankuna juchamanta t'aqasqa kajkuna jina allinta 
purinaykichejta. Munallantaj khuchichakuspa purinamanta 
karunchakunaykichejta. 

4Sapa ujniykichej warmiykichejwan llimphu sonqowan kawsakuychej, payta 
respetakuspa. 

5Amataj Diosta mana qhatejkuna jina millay ch'ichi kajta ruwayta 
munapayaspa kawsaychejchu. 

6Ama pipis kaykunata ruwaspa Diosta qhatikoj masinpa contranta imatapis 
ruwachunchu, nillataj q'otiyachunchu, imaraykuchus Tukuyta Kamachej 
Jesusqa chayta ruwajkunata sinch'ita jasut'enqa. Chaymanta qankunata mayta 
k'amerqaykuña. 

7Diosqa mana millayta ruwaspa purinapajchu wajyawarqanchej, manachayqa 
juchamanta t'aqasqa kaspa, Diospa munasqanman jina kawsananchejpaj. 

8Ajinaqa, pichus kay yachachisqaykuta pisipaj qhawajqa mana runatachu 
pisipaj qhawan, manachayqa Diosta, pichus Santo Espirituta qowarqanchej, 
chayta. 



2394 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

9Diosta qhatejkunapura munakunamanta manaña imatapis ninayku kanchu, 
imaraykuchus Dios kikinmin qankunapura munakunaykichejta 
yachachisunkichej. 

10Qankuna ajinata ruwashankichej, imajtinchus Macedoniapi tukuy Diosta 
qhatejkunata munakunkichej. Chaywanpis wawqe panakuna, tukuy sonqo 
mañarikuyku qankuna astawanraj paykunata munakunaykichejta. 

11Jinallataj allinpi kawsakunaykichejpaj atisqaykichejta ruwaychej. Imachus 
ruwakunaykichejta ruwaspa kaychej, ñawpajta yachachisqaykuman jina. 

12Ajinata kawsajtiykichej, Diosta mana qhatejkuna qankunata respetowan 
qhawasonqachej, nitaj wajkunaj uyanta qhawaspa kankichejchu. 

Tukuyta Kamachej Jesús kutimonqa 

13Munasqa wawqe panakuna, yachanaykichejta munayku, Diosta 
qhatejkunamanta pikunachus wañupojkunawan imachus kananmanta. Chayta 
yachaspa, mana llakikunkichejchu, pikunachus mana ni ima allin kajtapis 
suyashankuchu, chaykuna jina. 

14Noqanchejqa Jesús wañusqanta, chantá kawsarimpusqanta creenchej. 
Ajinallataj creenchej Dios kawsarichinanta, Jesuspi atinikojkunamanta 
pikunachus wañupunkuña, chaykunata. 

15Kayta Tukuyta Kamachej Jesuspa yachachisqanman jina niyku: Noqanchej, 
pikunachus Tukuyta Kamachej Jesús kutimunankama kawsashajkunaqa 
paywan tinkunanchejpaj mana ñawpaykusunchu, pikunachus wañupunkuña, 
chaykunata. 

16Chaypacha Tukuyta Kamachej Jesús jatunmanta kamachenqa, arcangeltaj 
qhaparenqa, jinataj uj ángel Diospa trompetanta waqachenqa. Chantá janaj 
pachamanta kikin Tukuyta Kamachej Jesús urayk'amonqa. Chaymantataj 
Cristopi atinikoj wañojkuna ñawpajta kawsarimponqanku. 

17Chantá noqanchejpis, pikunachus chaykama kawsashajkunaqa paykunawan 
khuska phuyukunapi oqharisqa kasunchej, Tukuyta Kamachej Jesuswan 
tinkunanchejpaj. Chaymantapachataj Tukuyta Kamachej Jesuswan wiñaypaj 
kasunchej. 

18Chayrayku, ajinata yachachisqaywan purajmanta sonqochanakuychej. 

1 Tesalonicenses 5 

1Wawqe panakuna, Tukuyta Kamachej Jesús imaynatachus, chantá 
mayk'ajchus kutimunanmanta qhelqaspa ninay mana chaykama necesariochu. 

2Qankuna allinta yachankichej Tukuyta Kamachej Jesuspa kutimunan p'unchay 
kaymanta jinalla chayamunanta, imaynatachus suwaqa mana yuyasqallamanta 
tutan jamun, ajinata. 

3Maypachachus runakuna nishanqanku: Tukuy imapis allillan, ni imamanta 
llakikuna kanchu, nispa chaypacha, ujllata paykuna tukuchisqa kanqanku, 
imaynatachus onqoj warmita wawanta paqarichikunanpaj nanaynin oqharin, 
ajinata. Chaypachataj paykuna mana ayqeyta atenqankuchu. 

4Qankunarí wawqe panakuna, manaña laqhapi jina mana yachaspa 
kawsashankichejchu, Tukuyta Kamachej Jesús kutimunan p'unchay suwa jina 
kaymanta jinalla jap'isunaykichejpaj. 

5Manachayqa tukuyniykichej Tukuyta Kamachej Jesuspi 
atinikusqaykichejrayku sut'i p'unchaypi jina kawsashankichej, manataj 
laqhayaypichu. 

6Chayrayku, noqanchejqa rijch'arisqalla kashanachej, allinta purispa, amataj 
chay ujkuna jinaqa puñunachu. Aswanpis ch'aki sonqo runa jina 
yuyayninchejpi kana. 

7Pikunachus juchallispa purejkuna, jinallataj machakuspa purejkunapis 
laqhapipis kawsashankuman jina kashanku. 

8Noqanchej sut'i p'unchaypi kawsashajkunarí, ch'aki sonqo runa jina 
yuyayninchejpi kana. Diospi atinikuywan, munakuywan ima fierro 
pecherawan jina p'achallikuna kachun. Chantá qhespichisqa kasqanchejta 
monterata jina churakuna. 

9Diosqa mana jasut'isqa kananchejpajchu wajyawarqanchej, aswanpis Tukuyta 
Kamachej Jesucristonchejnejta qhespichisqa kananchejpaj. 

10Pay noqanchejrayku wañorqa, noqanchej kawsashaspapis, chayrí 
wañupuspapis, pay kutimojtin, paywan khuska wiñaypaj kawsananchejpaj. 

11Chayrayku, qankunapura sonqochanakuychej, jinallataj 
kallpachanakuychej, imaynatachus kunan ruwashankichejña, ajinata. 

Pablo Diosta qhatejkunata yuyaychan 

12Wawqe panakuna, mañarikuyku iglesiata pusarejkunata tukuy respetowan 
qhawanaykichejta, imajtinchus paykunaqa atisqankuta ruwaspa 
yachachisunkichej Diosta qhatikojkuna jina kawsanaykichejpaj. 

13Qankunataj ruwasqankurayku paykunata maypaj qhawaychej, chantá 
munakuychej ima. Jinallataj qankunapura allinpi kawsakuychej. 

14Ajinallatataj wawqe panakuna, mañarikuyku qhellakunata 
k'aminaykichejta, manchalikunata kallpachanaykichejta, pisi 

kallpayojkunatapis yanapanaykichejta, tukuywantaj pacienciayoj 
kanaykichejta. 

15Ama pipis sajrata ruwajman sajrallatataj kutichichunchu. Aswanpis qankuna 
ukhupi, jinataj tukuypajpis allin kajta ruwanaykichejpaj atisqaykichejta 
ruwaychej. 

16Kusisqallapuni kaychej. 

17Chantá mana sayk'uspa, Dioswan parlarikullaychejpuni. 

18Jinallataj tukuy imamanta Diosta pachis nillaychejpuni, imaraykuchus 
Jesucristoman ujchasqa kasqaykichejrayku Dios chayta munan. 

19Santo Espíritoj ruwayninta ama jark'aychejchu. 

20Diosmanta sut'inchajkunaj nisqankuta ama pisipaj qhawaychejchu. 

21Manachayqa tukuy ima nisqankuta allinta reparaychej, yachanaykichejpaj 
allinchus manachus kasqanta. Chantá allin kajta jap'ikuychej. 

22Tukuy mana allin kajmantarí karunchakuychej. 

23Sonqo tiyaykuyta qoj Dios allintapuni qankunata llimphuchachun. Payllataj 
Tukuyta Kamachej Jesucristo kutimunanpaj tukuy kayniykichejta, 
espirituykichejta, almaykichejta, chantá ukhuykichejta ima waqaychachun 
mana k'aminapaj jina kanaykichejpaj. 

24Pichus wajyasojniykichej Diosqa chayta ruwanqa, imaraykuchus pay 
nisqanta junt'anpuni. 

Cartaj tukukuynin 

25Wawqe panakuna, Dioswan parlarikuspaqa, noqaykupajpis mañapuwayku. 

26Chantá tukuy wawqe panakunata tukuy sonqowan napaykuychej. 

27Noqa Tukuyta Kamachej Jesuspa sutinpi kamachiykichej kay cartata Diosta 
tukuy qhatejkunaman ñawirinaykichejta. 

28Tukuyta Kamachej Jesucristoj qhasilla k'acha yanapaynin qankunawan 
kachun. Ajina kachun. 

2 Tesalonicenses 

2 Tesalonicenses 1 

Pablo napaykun 

1Pablowan, Silvanowan, Timoteowan ima Tesalónica llajtapi kaj iglesiaman kay 
cartata apachimuyku, pikunachus Tata Diospata, chantá Tukuyta Kamachej 
Jesucristojta kanku, chaykunaman. 

2Tata Diosninchejmanta, chantá Tukuyta Kamachej Jesucristonchejmantawan 
sonqo tiyaykuyninku, jinataj qhasilla k'acha yanapayninku ima qankunawan 
kachun. 

Tukuyta Kamachej Jesús kutimunanmanta 

3Munasqa wawqe panakuna, qankunamanta Diosta pachis ninayku tiyan. Ajina 
kanan kashan, imaraykuchus Diospi astawan astawan atinikushankichej, 
jinallataj qankunapura astawan astawan munakushankichej. 

4Chayrayku noqayku Diospa iglesiankunapi qankunamanta may kusisqa 
parlayku, imaraykuchus qankuna qhatiykachasqa, chantá ñak'arichisqa 
kashaspapis, mayta pacienciakorqankichej, jinataj Diospi atinikuspallapuni 
kashankichej. 

5Chay ñak'arisqaykichejqa yachayta qoshan Diospa juicion cheqan 
kasqanmanta, qankunataj Diospa kamachiyninman yaykunapaj jina 
kasqaykichejmanta ima. Chayrayku chay jinata ñak'arishankichej. 

6Diosqa cheqanta kajta ruwaj kasqanrayku, qhepanejman pikunachus 
qankunata ñak'arichejkunata jasut'enqa. 

7Ñak'arichisqa kashajtiykichej, Dios qankunata, chantá noqaykutapis 
samarichiwasunchej, maypachachus janaj pachamanta Tukuyta Kamachej 
Jesús atiyniyoj angelninkunawan rikhurimonqa, chaypacha. 

8Payqa Diosman mana kutirikojkunata, jinataj Tukuyta Kamachej Jesusmanta 
sumaj willayta mana jap'ikojkunata jasut'enqa. 

9Paykunataj wiñaypaj ñak'arichisqa kanqanku. Jinataj Tukuyta Kamachej 
Jesuspa ñawpaqenmanta, chantá jatun atiyninpa lliphipiyninmanta ima 
wijch'usqa kallanqankutaj. 

10Maypachachus Jesús kutimonqa chaypacha, ajllakusqankuna payta 
jatunchanqanku, paypi atinikojkunapis t'ukuspa yupaychanqanku. Qankunapis 
paykunawan khuska kallankichejtaj, imaraykuchus paymanta willasqaykuta 
jap'ikorqankichej. 

11Chayrayku Dioswan parlarikuspa, qankunarayku mañapushaykupuni, 
Diosninchejpa wajyasqan jina kawsanaykichejpaj yanapasunaykichejta. 

Mañapullaykutaj Diosqa atiyninwan allin kajta ruwayta munasqaykichejta 
junt'ananta, chantá paypi atikusqaykichejrayku imatachus ruwayta 
qallarisqaykichejta tukuychananta. 

12Ajinamanta Tukuyta Kamachej Jesucristoj sutin jatunchasqa kanqa, qankuna 
imaynatachus kawsasqaykichejnejta. Jinallataj paypis qankunata 
jatunchallasonqachejtaj. Chayqa ajina kanqa, Diosninchejpata, chantá Tukuyta 
Kamachej Jesucristonchejpata qhasilla k'acha yanapayninrayku. 

2 Tesalonicenses 2 

Jesucristo kutimunan qayllata imachus kananmanta 

1Kunanqa, wawqe panakuna, Tukuyta Kamachej Jesucristonchej 
kutimunanmanta, chantá paywan tinkukuspa tantakunanchejmanta ima kayta 
tukuy sonqo niyku: 

2Ama askamalla umaykichejta muyuchichikuychejchu, nitaj manchariychejchu 
pikunachus Jesuspa kutimunan p'unchay qayllamunña nejkunawan. Ama 
nisqankuta uyariychejchu, ni mosqoypi jina rikuchiwarqayku nishajtinkupis, 
nillataj ima parlayrayku, nitaj ni ima cartarayku, noqaykumantapis kanman 
jina. 

3Ni imarayku piwanpis q'otiyachikuychejchu. Manaraj chay p'unchay 
chayamushajtin, ñawpajta runakunaqa Diospa contranpi sinch'ita 
oqharikonqanku. Jinallataj millay kajta ruwaj runa rikhurimonqa, pichus wiñay 
chinkayman rinanpaj churasqa kashan, chay. 

4Chay runaqa Diospa contranpi sayarenqa, jinataj imachus yupaychanaj 
contranpi ima. Chantá Diospa Templonman yaykuspa, chaypi tiyaykonqa, 
nenqataj pay Dios kasqanta. 

5Manachu yuyarikunkichej noqayku qankunawan kashaspa chaykunamanta 
willasusqaykichejta? 

6Yachallankichejtaj imachus payta jark'ashasqanta, mayk'ajchus rikhurimunan 
kanqa, chay p'unchayllapi rikhurimunanpaj. 

7Chay pakasqa millayta ruwananpaj wakichisqanqa ñapis puririshanña. 
Chaywanpis jark'asqallaraj kashan, imachus jark'ajta ñawpaqenmanta Dios 
orqhonankama. 

8Chaymanta qhepata millayta ruwaj runa rikhurimonqa. Tukuyta Kamachej 
Jesustajrí siminpa samayninwan payta wañuchenqa, jatun kayninpa 
k'anchayninwan kutimuspataj, chay runaj atiyninta chinkarparichenqa. 



2399 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

9Millayta ruwaj chay runaqa Supay Satanaspa atiyninwan jamuspa, 
llullerionwan t'ukuna imakunata ruwanqa, ruwallanqataj runa mana jayk'aj 
rikusqanta ima. 

10Jinataj pay chinkayman rejkunata tukuy imaymanata ruwaspa, q'otiyanqa. 
Paykuna chinkayman rishanku, imaraykuchus cheqa kajta mana 
jap'ikorqankuchu nitaj munakorqankuchu, chaynejta qhespichisqa 
kanankupaj. 

11Chayrayku Dios paykunaman sinch'i pantachej atiyta kachamonqa, 
paykunatataj llulla kajta jap'ikonqanku. 

12Ajinamanta tukuyninku juchachasqa kanqanku, imaraykuchus cheqa kajta 
mana jap'ikorqankuchu, aswanpis millay kajta ruwaspa, misk'irichikorqanku. 

Jesusta qhatejkuna sinch'ita sayana 

13Diospa munakusqan wawqe panakuna, noqayku qankunamanta Diosta 
pachis ninaykupuni tiyan. Diosqa qankunata qallariymantapacha 
ajllakusorqachej qhespichisqa kanaykichejpaj Santo Espíritu 
llimphuchasqannejta, chantá cheqa kajta jap'ikusqaykichejnejta ima. 

14Chaypajmin Dios wajyasorqachej Jesusmanta sumaj willayta 
willasqaykunejta, ajinamanta Tukuyta Kamachej Jesucristoj jatun kayninpa 
k'anchayninpi paywan khuska kanaykichejpaj. 

15Chayrayku, wawqe panakuna, sinch'ita sayaychej, jinataj noqayku kikin, 
chantá cartanejta imatachus yachachisqaykumanta sinch'ita ch'ipakuychej. 

16Kikin Tukuyta Kamachej Jesucristonchej, chantá Tata Diosninchej ima 
munakuwanchej, jinataj wiñaypaj sonqochawanchej, paykunamantataj allin 
kajta jap'ikunanchejta suyakushallanchejtaj. 

17Paykunamin sonqoykichejta oqharichunku, kallpachachunkutaj allin 
kajllatapuni ruwanaykichejpaj, chantá parlanaykichejpaj ima. 

2 Tesalonicenses 3 

Pablo payrayku Diosmanta mañapunankuta nin 

1Kunanqa wawqe panakuna, Dioswan parlarikuspa, noqaykupaj 
mañaripuwayku Tukuyta Kamachej Jesuspa willachisqan tukuynejpi uyarisqa 
kananpaj, jatunchasqataj, imaynachus qankuna ukhupi karqa, ajinata. 

2Diosmanta mañapullawaykutaj, chay may sajra runakunamanta waqaychasqa 
kanaykupaj, imaraykuchus mana tukuychu Jesuspa willachisqanta jap'ikunku. 

3Tukuyta Kamachej Jesucristorí nisqanta junt'ajmin, paytaj 
kallpachasonqachej, mana allin kajmantataj waqaychasonqachej. 

4Noqaykoqa Tukuyta Kamachej Jesuspi atinikuspa suyayku 
kamachisqaykuman jina ruwashasqaykichejta, jinataj qhepamanpis 
ruwanallaykichejtapuni. 

5Chantá Tukuyta Kamachej Jesús qankunata yanapachun imaynatachus Dios 
munakun, ajinallatataj qankunapis wajkunata munakunaykichejpaj, chantapis 
ñak'ariykunapi Cristo jina pacienciakunaykichejpaj ima. 

Kawsanapaj llank'ana 

6Wawqe panakuna, Tukuyta Kamachej Jesucristoj sutinpi kamachiyku 
t'aqakunaykichejta, pikunachus kawsanankupaj mana llank'ayta munaj wawqe 
panakunamanta. Paykuna mana yachachisqaykuman jina kawsayta 
munankuchu. 

7Qankunaqa yachankichej, noqayku jina imaynatachus kawsayta, 
imaraykuchus qankunawan kashaspa, mana qhellachu karqayku. 

8Noqayku mana jayk'ajpis pejpa mikhunanta qhasilla mikhorqaykuchu. 
Aswanpis jump'i suruyta tuta p'unchay llank'arqayku, ama ni 
mayqenniykichejpaj llasa q'epi jina kanaykupaj. 

9Noqayku atiykuman karqa kawsanaykupaj qankunamanta imatapis 
mañakuyta. Chaywanpis mana imatapis mañakorqaykuchu, imaraykuchus 
munarqayku ruwasqaykuwan yachachiyta qankunapis kikinta 
ruwanaykichejpaj. 

10Chayrayku qankunawan kashaspa, kayta kamacherqayku: Pichus 
kawsananpaj mana llank'ayta munajmanqa ama mikhunata qoychejchu, nispa. 

11Chaywanpis, noqayku uyariyku wakinkuna qankuna ukhupi mana allinta 
purishasqankuta, kawsanankupaj mana ni imata ruwayta munaspa, 
astawanpis wajkunaj kawsayninkuman sat'ikuspa. 

12Chay jina kajkunataqa kamachiyku, k'amiykutaj Tukuyta Kamachej 
Jesucristoj sutinpi, llank'aspa mikhunankupaj ganakunankuta. 

13Qankunatajrí wawqe panakuna, allin kajta ruwaspa ama sayk'uychejchu. 

14Jinallataj reparaychej Diosta qhatejkunamanta pichus kay cartapi nisqaykuta 
mana kasojta. Chantá paymanta karunchakuspa, ama paywan 
kawsakuychejchu, ajinamanta p'enqakunanpaj. 

15Chaywanpis, ama awqaykichejta jinachu qhawaychej, aswanpis Diosta qhatej 
masiykichejta jina k'amiychej. 

Cartaj tukukuynin 

16Sonqo tiyaykuyta qoj Tukuyta Kamachej Jesús qankunaman sonqo tiyaykuyta 
tukuy p'unchay qosuchun. Tukuyta Kamachej Jesustaj qankunawan kachun. 

17Noqa Pabloqa kikin makiywanpuni qhelqaspa, napaykuykichej, 
yachanaykichejpaj noqamantapuni kay carta kasqanta. Kay cartaqa noqaj 
ruwasqaypuni. 

18Tukuyta Kamachej Jesucristonchejpa qhasilla k'acha yanapaynin tukuy 
qankunawan kachun. Ajina kachun. 

1 Timoteo 

1 Timoteo 1 

Pabloqa Timoteota napaykun 

1Noqa Pablo Jesuspa kuraj kachan kani, qhespichiwajninchej Diospa 
kamachisqanrayku chantá Cristo Jesuspa kamachisqanraykutaj. Paynejtamin 
Dios yanapanawanchejta suyakunchej. 

2Timoteo, kay cartata qhelqaspa, qanman apachimuyki, imaraykuchus qanqa 
Diosta qhatikuypi waway jina kanki. Tata Diosninchej, chantá Tukuyta 
Kamachej Cristo Jesusninchej ima qhasilla k'acha yanapayninkuta, 
khuyakuyninkuta, chantá sonqo tiyaykuyninkuta ima qanman qosuchunku. 

Mana cheqanta yachachejkunamanta qhawakuna 

3Éfeso llajtapi mana cheqanta yachachejkuna kashanku. Noqataj 
Macedoniaman rishaspa, chaypi qheparikunaykita nerqayki, chay 
yachachejkunata kamachinaykipaj amaña waj jinata yachachinankuta. 

4Chantá wawqe panakunata nillaytaj qhasi manakaj cuentokunamanta ama 
watunankuta, nillataj ñawpa tatakunaj mana tukukuyniyoj listasqa sutinkuta 
kasu ruwanankuta. Chay qhasi manakaj imakunaqa runakunata churanachin, 
manataj paykunata yanapanchu Diospi atinikuspa kawsakunankupaj. 

5Kayta kamachiyki munaspa Diosta tukuy qhatikojkunapura tukuy sonqowan 
munakunaykichejpaj, llimphu sonqowan, chantá Diospi tukuy sonqo 
atinikuspa ima. 

6Wakinkunarí chay jinata munakuspa kawsakunamanta karunchakuspa, qhasi 
manakaj thawtinaman qokunku. 

7Paykuna Diospa kamachisqanmanta yachachejkuna kayta munaspa, ni 
yachallankupischu imatachus parlasqankuta, nitaj imatachus 
yachachisqankutapis. 

8Yachanchej Diospa kamachisqanqa allin kasqanta, sichus imapajchus 
churasqa kasqanman jina apaykachanchej chayqa. 

9Yachallanchejtaj Diospa kamachisqan mana cheqanta ruwajkunapajchu 
churasqa kasqanta. Manachayqa kay jinata ruwajkunapaj churasqa karqa: 
Kamachisqata mana uyarikuyta munajkunapaj, mana kasukojkunapaj, 
Dioswan churanakojkunapaj, juchasapakunapaj, pikunachus tatankuta, chayrí 
mamankuta wañuchejkunapaj, runa wañuchejkunapaj ima. 

10Jinallataj Diospa kamachisqan churasqa karqa: Khuchichakuspa 
purejkunapaj, qharipura khuchichakojkunapaj, runata suwajkunapaj, 

llullakojkunapaj, Diospa sutinta qhasita oqharejkunapaj, jinallataj cheqan 
yachachiypa contranpi sayaykojkunapaj ima. 

11Chay cheqan yachachiyta willanaypaj may yupaychasqa Diosninchej noqata 
churawarqa, Jesucristomanta jatunchasqa sumaj willayman jina. 

Pabloqa Diosta pachis nin 

12Tukuyta Kamachej Cristo Jesusninchejta pachis nini, pichus kallpachawarqa, 
chayta. Payqa noqapi atinikunanpaj jina kasqayta qhawawaspa, paypa 
ruwananpi ruwaysikunaypaj churawarqa. 

13Ñawpajta Cristoj contranta rimaj kani. Jinataj payta chejnispa qhatiykachaj 
kani, paypajtaj millayta parlaj kani. Chaywanpis pay khuyarikuwarqa, 
imaraykuchus noqa manaraj Cristomanta jap'ikushaspa, imatachus 
ruwashasqayta mana yacharqanichu. 

14Chantá Tukuyta Kamachej Diosninchej qhasilla k'acha yanapayninwan may 
jinatapuni yanapawarqa. Jinallataj Cristo Jesusnejta paymanta jap'ikuyta, 
jinataj munakuyta ima Dios yanapallawarqataj. 

15Kay willayqa cheqamin, jap'ikunapaj jinataj, ajinaqa tukuy jap'ikunanchej: 
Cristo Jesús kay pachaman jamorqa juchasapakunata qhespichinanpaj. Chay 
juchasapakunamantataj noqa aswan millay juchasapa kani. 

16Ajina kashajtiypis, Dios khuyarikuwarqa, ajinamanta Jesucristo noqapiraj 
jatun paciencianta rikuchinanpaj. Ajinata ruwarqa, pikunachus aswan 
qhepanejman paymanta jap'ikuspa wiñay kawsayniyoj kananku karqa, 
chaykunapaj. 

17Chayrayku wiñaypaj Kuraj Kamachej Dios yupaychasqa, jatunchasqataj 
kachun. Payqa mana jayk'aj wañunchu, mana rikukoj, uj k'ata Dios wiñay 
wiñaynintinpaj. Ajina kachun. 

18Timoteo wawáy, kayta ruwanaykita kamachiyki, imaynatachus ñawpajta 
qanmanta sut'incharqanku, chayman jina, ajinamanta sumaj soldado jina 
sumajta maqanakunaykipaj: 

19Cristopi atinikusqaykimanta sinch'ita ch'ipakuy, sonqoykitapis llimphuta 
waqaychay. Wakinkunaqa sonqonkoj nisqanta mana kasusqankurayku, 
Diosllapi jap'ikunamanta karunchakuspa, chinkarqanku. 

20Chaykunamanta Himeneo, chantá Alejandro ima kanku. Noqatajrí paykunata 
Supay Satanaspa makinman jaywaykorqani, ama Diospa contranta rimayta 
yachanankupaj. 

1 Timoteo 2 

Imaynatachus Dioswan parlarikuna 

1Ñawpajta yuyaychayki, Dioswan parlarikuspa, tukuy runarayku 
mañapunaykita. Tata Dios paykunata yanapananta mañapuy, chantá 
paykunamanta Diosta pachis niy. 

2Astawanqa kuraj kamachejkunarayku Diosmanta mañapuy, chantá tukuy 
kamachejkunapaj ima. Ajinamanta allin kawsakuypi kawsakusunchej, mana ni 
ima ch'ajwapi, Diosta kasuspa, chantá cheqanta ruwaspa ima. 

3Ajinata mañapuna allin, qhespichejninchej Diostataj kusichin. 

4Pay munan tukuy runakuna qhespichisqa kanankuta, jinataj cheqan kaj 
yachachiyta rejsinankuta. 

5Uj k'atalla Dios tiyan, jinallataj Dioswan runakunata allinyachiyta atej runapis 
uj k'atalla, chaytaj Cristo Jesús. 

6Pay kikinmin wañunanpaj jaywaykukorqa, ajinamanta tukuy runata 
qhespichinanpaj. Chaymantataj Dios maychus tiemponpi tukuy runaman 
willacherqa. 

7Noqataj chaymanta willanaypaj Jesuspa kuraj kachan churasqa kani, jinallataj 
mana judío kajkunaman Jesuspi atinikunamanta, chantá cheqa kajmanta ima 
yachachinaypaj. Ajinata nispaqa, cheqanta nini, manataj llullakushanichu. 

8Chayrayku tukuynejpi yupaychanapaj tantakuypi qharikunaqa Dioswan 
parlarikunankupaj allin puriyniyoj kachunku, mana piwan siminakuspa, nitaj 
piwan phiñanakuspa, nillataj imamantapis piwan churanakuspa. 

9Ajinallatataj warmikunapis maychus kajllata p'achallikuchunku, 
k'achanchakuspapis maychus chayllata k'achanchakuchunku. Chujchankutapis 
maychus chayllata simp'akuchunku. Jinallataj qorimanta chayrí perlamanta 
ruwasqa walqawan ama anchata k'achanchakuchunkuchu, nillataj ashkha 
precioyoj p'achata churakuchunkuchu. 

10Manachayqa, Diosta jatunchayta munajkuna jina warmikunaqa allin kajta 
ruwasqankuwan k'achanchakuchunku. 

11Jinallataj Diosta yupaychanapaj tantakuypi warmikuna yachachejta 
ch'inllamanta uyarichunku k'umuykukoj sonqowan. 

12Mana munanichu warmikunaqa Diosta yupaychanapaj tantakuypi 
yachachinankuta, nitaj qharikunata kamachinankuta. Manachayqa Diosta 
yupaychanapaj tantakuypi ch'inlla kachunku. 

13Chayta nini, imaraykuchus Diosqa Adantaraj ñawpajta ruwarqa, 
chaymantataj Evata. 

14Manataj Adanchu Supaynejta q'otiyasqa karqa, manachayqa warmi 
q'otiyachikuspa, juchallerqa. 

15Chay tukuywanpis warmeqa chaymanta qhespichisqa kanqa, sichus mama 
jina imachus ruwananta junt'anqa chayqa. Jinallataj pay Diospi atinikuspa, 
munakuypi, llimphu kawsaypi ima purinan tiyan. 

1 Timoteo 3 

Iglesiata pusarejkuna imaynachus kananku 

1Kay nisqayqa ajinapuni: Pichus iglesiata pusarej kayta munajqa sumaj 
ruwanata ruwayta munan. 

2Chayrayku payqa mana k'amina kanan tiyan, uj k'ata warmiyoj, sonqonpa 
munasqanwan mana atipachikoj, allinpaj qhawasqa, sumaj yuyayniyoj, 
wasinman wajyarikuyta yachaj, chantá yachachinanpaj sumaj wakichisqa. 

3Jinallataj mana machakojchu kanan tiyan, nitaj maqanakuta mask'ajchu, 
manachayqa llamp'u sonqoyoj, k'acha runa. Manallataj qolqemanta 
wañusqachu kanan tiyan. 

4Chantá wasinpi ayllunta allinta qhawanan tiyan wawankunata payta 
kasunankuta yachachispa, chantá respetaspa. 

5Chayqa ajina, imaraykuchus pichus wasi ayllunta mana allinta qhawayta 
atejqa manallataj Diospa Iglesiantapis allinta qhawayta atenqachu. 

6Jinallataj iglesiata pusarejqa mana kunallanraj Jesucristopi atinikojchu kanan 
tiyan, imajtinchus runaykachayta qallarinman. Chantataj, Kuraj Supay 
imamantachus juchachasqa karqa, chayllamantaj urmaykunman. 

7Jinallataj iglesiata pusarejqa Diosman mana kutirikojkunapajpis allinpaj 
qhawasqa kanan tiyan, ama p'enqaypi rikhurinanpaj, nitaj Supaypa tojlla 
churasqanman urmananpaj. 

Iglesiapi diaconokuna imaynachus kananku 

8Ajinallataj iglesiapi diaconokunapis allinpaj qhawasqa kananku tiyan, mana 
iskayta parlaj, manataj machakojkuna, nitaj mana allinta ruwaspa qolqe 
jap'iymanta wañusqa. 

9Jinallataj diaconokunaqa Diospa pakasqa yachayninta sut'inchasqanman 
k'askasqapuni kananku tiyan, chantá sonqonku mana juchachananpaj jina 
purinanku tiyan. 

10Manaraj paykuna iglesiapi imachus ruwanankuman churasqa kashajtinku, 
ñawpajta allintaraj qhawaychej chaypaj jinachus manachus kasqankuta. 
Chaymantataj sichus mana k'amina kanku chayqa, diácono kanankupaj 
churasqa kachunku. 

11Warmi diaconokunapis jinallataj allinpaj qhawasqa kachunku, ama simi 
apajkuna, nitaj sonqonkoj munasqanwan atipachikojkuna, manachayqa tukuy 
imapi maychus kajta junt'ajkuna. 

12Diaconokunaqa uj warmiyojlla kachunku, jinataj wawankukunata, chantá 
wasinkupi kajkunata ima allinta qhawananku tiyan. 

13Diaconokuna imachus ruwanankuta allinta junt'aspa, allinpaj qhawasqa 
kayta tarinku. Jinataj paykuna Cristo Jesuspi atinikusqankumanta mana 
manchachikuspa parlayta atenqanku. 

Jesuspi atinikunamanta sut'inchasqa kaj 

14Noqa usqhayllata qanman jamuyta munashani chaypis, kunan kaykunata 
nispa qhelqamuyki. 

15Ajinamanta sichus kaypi qhepakullasajraj chayqa, yachanki imaynatachus 
Diospa ayllun ukhupi purinayki kasqanta. Chay aylloqa kawsashaj Diospa 
Iglesian, mayqenchus cheqa kajta waqaychan, sinch'itataj sayachin, chay. 

16Kayta tukuy sonqo niyki: Jesucristopi atinikunamanta pakasqa yachayta 
sut'inchawasqanchejqa may jina t'ukunamin: Cristoqa runaman tukuspa, kay 
pachaman jamorqa. Santo Espiritutaj Cristo mana juchayoj kasqanta 
sut'incharqa. Angelkunapis Cristota rikorqanku. Jinataj payta qhatejkuna tukuy 
runaman paymanta willarqanku. Runakunataj tukuynejpi paypi atinikorqanku. 
Chaymantataj janaj pachapi jatun k'anchaypa lliphipiyninman oqharisqa karqa. 

1 Timoteo 4 

Mana cheqanta yachachejkuna rikhurimonqanku 

1Santo Espiritoqa sut'ita nin qhepanejman wakinkunaqa cheqan ñanmanta 
pantaykuspa Diosta qhatiyta saqepunankuta. Paykuna pantachej 
espiritukunata kasonqanku, supaykunaj yachachisqankutataj jap'ikonqanku. 

2Chay yachachejkunaqa puraj uya, llullataj kanku. Sonqonku thaluyasqa 
kasqanrayku, mana allin ruwasqankumanta sonqonku manaña nananchu. 

3Paykunaqa casarana mana walejchu kasqanta nenqanku, nillanqankutaj 
wakin mikhunata mana mikhunachu kasqanta. Diosrí chay mikhunata 
churarqa, pikunachus paypi atinikojkuna, chantá cheqa kajta rejsejkuna Diosta 
pachis nispa mikhunankupaj. 

4Diospa tukuy ruwasqanqa sumajmin, manataj imapis qhesachanapaj jinachu, 
sichus pachis nispa mikhusun chayqa. 

5Ajinaqa chaykunata mikhuyta atinchej, imajtinchus Dios mikhunapaj kasqanta 
nin. Noqanchejtaj Diosta pachis nispa, chaykunata mikhunchej. 

Jesucristota kasuspa allinta ruwaj kamachi 

6Timoteo, chaykunatachus wawqe panakunaman yachachinki chayqa, Cristo 
Jesuspa sumaj kamachin kanki. Jinallataj mikhunawan jina sumaj kallpachasqa 
kanki Diospi atinikunamanta yachachisqawan, mayqentachus kunankama 
qhatishanki, chaywan. 

7Chaywanpis Diosman mana kutirikojkunaj parlasqankuta, chantá ñawpa 
cuentokunatapis qhesachay. Chaykunata uyarinaykitaqa, Diosta kasuspa 
purinaykipaj yachakuy. 

8Ukhunchejta kuyuchinaqa ukhunchej qhalilla kananpaj yanapan. Chaywanpis 
Diosta kasuspa purinapaj yachakunaqa aswan sumajraj, imaraykuchus chayqa 
kay kawsaypaj, jinataj jamoj kawsaypajpis allinninchejpaj kashan. 

9Chay nisqaqa cheqamin, tukuyninchejtaj chayta jap'ikunanchej tiyan. 

10Chayrayku tukuy sonqo sinch'ita llank'anchej, jinataj mayta 
kallpakushallanchejpuni, imaraykuchus kawsaj Diospi atinikuspa 
yanapanawanchejta suyakushanchej. Diosqa tukuy runata qhespichiyta 
munan, astawanqa pikunachus paypi atinikunku, chaykunata. 

11Chay imakunamanta yachachiy, chantá kutin kutinta niy tukuy kasunankuta. 

12Ama saqeychu wajkuna pisipaj qhawasunankuta wayna kasqaykirayku. 
Aswanpis Diosta qhatikojkunaj ñawpaqenkupi allinta puriy, paykunapis qan 
jina puriyta munanankupaj. Allinta puriy, rikunankupaj imaynatachus 
parlasqaykita, imaynatachus kawsasqaykita, imaynatachus wajkunata 
munakusqaykita ima. Rikullachunkutaj Diospi imaynatachus atinikusqaykita, 
chantá mana imamanta k'amina kawsasqaykita ima. 

13Jinallataj qanta watukusoj jamunaykamaqa Diospa Qhelqachisqanta tukuypa 
uyarinanta ñawirispallapuni kay. Chantá wawqe panakunaj sonqonkuta 
oqhariy, yachachiytaj. 

14Ama qonqapuychu ruwanapaj atiy qanman qosqa karqa, chayta 
ruwanamanta. Chay atiy Diospa sut'inchasqanman jina qanman qosqa karqa, 
maypachachus iglesiamanta kurajkuna makinkuta umayki pataman 
churarqanku, chaypacha. 

15Chaykunata allinta ruwanaykipaj sonqoykita churay. Ajinata ruwajtiyki 
tukuy rikonqanku Diospi atinikunapi maykamachus wiñasqaykita. 

16Qan imaynatachus purisqaykita allinta qhawakuy, jinallataj wajkunaman 
imatachus yachachisqaykitapis. Chantá imachus cheqan kajpi sinch'ita sayay 
qhespichisqa kasqaykej allinninpaj, jinallataj uyarisojkunapis qhespichisqa 
kanankupaj. 

1 Timoteo 5 

Iglesiapi kajkunata imaynatachus qhawana 

1Kuraj runataqa ama k'arajta k'amiykuychu, manachayqa tataykita jina 
parlapayay. Waynakunawanpis wawqeykikunapis kankuman jina parlay. 

2Jatun mamakunatapis mamaykita jina qhaway, sipaskunatapis jatun 
respetowan panaykikunapis kankuman jina qhaway. 

3Warmisapakunatapis respetowan qhawaspa yanapay, pikunajtachus mana pi 
yanaparej kanchu, chaykunata. 

4Chaywanpis, sichus mayqen warmisapa wawakunayoj, chayrí, allchhikunayoj 
kanman chayqa, paykuna chay warmisapata yanapaspa, imachus ruwanankuta 
junt'achunku. Ajinata ruwaspa, tata mamanku paykunata uywasqankumanta 
allin kajwan kutichiponqanku, imaraykuchus chayqa sumajmin, Diosta 
kusichintaj. 

5Sichus mayqen warmisapa mana piniyoj qhepakun chayqa, Diospi tukuy 
sonqo atinikun. Chantá tuta p'unchay Dioswan parlarikuspa, yanaparinanta 
mañakun. 

6Chaywanpis sichus uj warmisapa sonqonpa munasqanta ruwaspalla purin 
chayqa, chay warmisapaqa kawsashaspapis, wañusqa jina kashan. 

7Chayrayku, Timoteo, iglesiata kamachiy imatachus nisqayta ruwanankupaj, 
ajinamanta mana pipis iglesiaj contranta rimayta atinankupaj. 

8Sapa wawqe pana ayllunpaj, astawanraj wasi ayllunpaj kawsanapaj imatachus 
necesitanku, chayta apamunan tiyan. Ajinata mana ruwanchu chayqa, chay 
runa Diosmanta karunchakapun, paytaj Diosman mana kutirikojmantapis 
aswan millayrajmin. 

9Uj warmisapa iglesiamanta yanapata jap'inanpaj listasqa kananpajqa sojta 
chunkayoj watayojmanta jaqayman kanan tiyan, jinataj pichus sapan 
qosayojlla karqa, chay. 

10Chantá pay allin kajta ruwasqanrayku tukuypaj sumaj respetowan qhawana 
kachun. Kallachuntaj wawankunata allinta uywaj, wajkunata wasinman 
wajyarikuyta yachaj, Jesucristota qhatikojkunaj chakinkuta mayllaj, 
llakiyniyojkunata khuyaspa yanaparej, chantá tukuy allin kajta ruwayta yachaj 
ima. 

11Sipasllaraj warmisapakunatarí ama listankichu, imaraykuchus paykuna 
sonqonkoj munasqanwan atipachikuspa, Cristoman imatachus nisqankuta 
qonqapunkuman. Jinaspataj, ujtawan casarakuyta munankuman. 

12Ajinata ruwaspa, Cristoman imatachus nisqankuta mana junt'asqankurayku 
juchachasqa kankuman. 

13Chay jawa wasimanta wasi purispa, qhella kayman yachaykukunku. Chantá 
mana qhellallachu kanku, astawanqa cuentota apanku. Jinallataj wajkunaj 
kawsayninkuman sat'ikuspa, imamantachus mana parlanankuta parlanku. 

14Chayrayku sipasllaraj warmisapakunata yuyaychani watej casarakunankuta, 
wawakunayoj kanankuta, wasinkutapis allinta qhawanankuta ima. Ajinata 
ruwajtinku, contranchejpi kajkuna mana millayta parlanqankuchu. 

15Wakin warmisapakunarí qhepaman kutirinkuña, Kuraj Supayta 
kasunankupaj. 

16Sichus iglesiamanta mayqen panaj ayllunpi uj warmisapa kanman chayqa, 
chay panaqa payta yanapanan tiyan, manataj iglesia yanapananta saqenanchu 
tiyan. Ajinamanta iglesiaqa mana piniyoj warmisapakunallata yanapayta 
atenqa. 

17Iglesiata pusarejkuna imachus ruwanankuta sumajta ruwajtinku, paykuna 
kawsanankupaj iglesia uj jinatawan qonanku tiyan, astawanqa pikunachus 
Diospa simi nisqanta willanku, yachachinkutaj, chaykunaman. 

18Diospa Qhelqachisqanpi nin: Erapi trillaj bueymanqa ama ñukuta 
churankichu, nispa. Jinallataj nin: Pichus llank'ajqa llank'asqanmanta pagota 
jap'inan tiyan, nispa. 

19Uj runalla iglesiata pusarejta ch'ataykunman chayqa, ama nisqanta 
uyariychu. Manachayqa, iskay, chayrí kinsa rikojkuna kajtillan, nisqankuta 
uyariy. 

20Jinallataj iglesiata pusarejkunamanta juchallispallapuni puriyta 
munajkunataqa tukuy iglesiaj ñawpaqenpi k'amiy, wajkunapis 
manchachikunankupaj. 

21Noqaqa Diospa ñawpaqenpi, Tukuyta Kamachej Jesucristoj ñawpaqenpipis, 
chantá ajllasqa angelkunaj ñawpaqenpiwan ima kamachiyki kay kamachisqata 
junt'anaykita ama pitapis qhawaraspa, nitaj pimanpis uyata orqhospa. 

22Chantá, ama pitapis usqhay usqhayta iglesiata pusarej kananpaj 
churallaychu, pantaykojtin, ama ruwaysikoj jina rikhurinaykipaj. Manachayqa 
qan kikiyki mana allin kajmanta t'aqakuy. 

23Wijsaykimanta sapa kuti onqosqaykirayku amaña yakullata ujyaychu, 
manachayrí uj chhika vinota ujyay. 

24Wakinkunaj juchankoqa sut'i yachakun, manaraj juzgasqa kashajtinku. 
Wakinkunajtarí qhepamanraj yachakun juzgasqa kasqankumantaña. 

25Ajinallatataj wakinkunajta allin ruwasqankupis sut'i yachakun. Allin 
ruwasqanku pakasqa jinalla kanman chaypis, mana wiñaypaj pakasqallapuni 
kayta atinchu. 

1 Timoteo 6 

1Jesucristota qhatejkunamanta wata runakuna patronninkuta jatunpaj 
qhawachunku, wajkuna ama Diospa sutinmanta nitaj 
yachachisqanchejmantapis mana allinta parlanankupaj. 

2Jesucristota qhatej patronniyoj kajkunaqa patronninkuta ama pisipaj 
qhawachunkuchu Diosta qhatikoj masinku kasqankurayku. Aswanpis aswan 
allinta paykunata kasuchunku, imaraykuchus pikunaj kamachiyninpichus 
kashanku, chaykuna munasqa wawqenku kanku. 

Mana cheqanta yachachejkuna 

Timoteo, kay imakunata yachachiy, chantá Jesucristota qhatejkuna 
kasunankuta yuyaychay. 

3Sichus pillapis waj jinata yachachin, mana Tukuyta Kamachej Jesucristoj cheqa 
nisqanman jina nitaj cheqan kajman jina chayqa, 

4chay runa mana imata yachaspalla runaykachan. Chay jina runaqa wañurin 
tapunakuymanta, imallamantapis churanakuymantawan. Chaykunarí 
chhoqonakuyta apamun, t'aqanakuyta, turiyanakuyta, chantá manakajta 
yuyaytapis. 

5Ajina kajkunaqa ch'ajwata sayarichinkupuni. Paykunaj yuyayninku manaña 
allinñachu kasqanrayku cheqa kajta wasanchanku. Jinallataj yuyanku Diosta 
kasuspa purinaqa qolqeta jap'inallapaj kasqanta. 

6Chaywanpis kayqa jinapuni: Yachanchej Diosta tukuy sonqo kasuspa purinaqa 
manchay qhapaj kanamin kasqanta, sichus tiyapullawasqanchejwan sonqo 
junt'asqa kanchej chayqa. 

7Noqanchejrí kay pachaman mana imayoj jamorqanchej, jinallataj ni imata 
kaymanta apayta atisunchejchu. 

8Chayrayku mikhunayoj, p'achayoj kaspaqa, chaywan sonqo junt'asqalla 
kakunanchej. 

9Qhapajyayta munajkunarí, tojllapi jina urmanku imaymana pierdechej wampu 
munapayaykunaman. Chaykunaqa runakunata mana allin kawsayman 
tanqaykunku, chinkaymantaj. 

10Qolqeta munakoyqa tukuy imaymana mana allin kajpa saphin. Jinataj 
qolqeyoj kayta anchata munasqankurayku, wakinkuna Jesucristopi 

atinikunamanta t'aqakorqanku, chantá tukuy imaymana llakiykunawan 
ñak'arerqanku. 

Pabloqa Timoteota kallpachan 

11Qanrí, Diospa kamachin, chay mana allin kajkunamanta karunchakuy. 
Aswanpis Diosta kasuspallapuni puriypi kallpakuy, Jesucristoj sumaj 
yachachisqan kanaykipaj. Jinallataj Diospi atinikuspallapuni kay, chantá Diosta 
tukuy qhatikojkunata munakuy. Sichus llakiykuna qhatirisunkiman chayqa, 
pacienciakuy, chantá tukuywan k'acha kay. 

12Jesucristopi atinikuyrayku soldado jina sumajta maqanakuy. Jinataj wiñay 
kawsaymanta ch'ipakuy, imaraykuchus chaypajmin Dios wajyasorqa ashkha 
runaj ñawpaqenpi, Cristopi atinikusqaykimanta rimarishajtiyki. 

13Kunanqa kayta kamachiyki, pichus tukuy imaman kawsayta qoj Tata Diospa 
ñawpaqenpi, jinallataj Jesucristoj ñawpaqenpipis, pichus Poncio Pilatoj 
ñawpaqenpi Diospi atinikunamanta sut'ita willarqa, chaypa ñawpaqenpi: 

14Kay kamachisqayta sumajta junt'ay, mana k'amina kanaykipaj Tukuyta 
Kamachej Jesucristo jamunankama. 

15Chantá k'ata Diosqa maychus tiemponpi Jesucristota rikhurichimonqa. 
Paymin yupaychasqa k'ata Kuraj Kamachejqa, tukuy kuraj kamachejkunaj 
kamachejnin, waj kamachejkunaj Kurajninkutaj. 

16Pay k'atamin ni jayk'aj wañojqa, payllatajmin mana chimpay atina k'anchaypi 
tiyakojqa. Payta mana pipis rikorqachu, nitaj pipis rikuyta atinchu. Ajina 
kasqanrayku pay jatunchasqapuni kachun, may jatun atiynintaj wiñaypa 
wiñaynintinpaj kachun. Ajina kachun. 

17Timoteo, kay pachapi qhapajkunata kamachiy ama umata oqharinankuta, 
amataj tiyapuyninkupi atinikunankuta, imaraykuchus qhapajyayqa 
tukukapojlla. Manachayqa kawsaj Diospi atinikuchunku, pichus mana 
mich'akuspa tukuy imata qowanchej chaykunawan kusisqa kawsananchejpaj, 
chaymanta. 

18Chantá paykunata kamachillaytaj allin kajta ruwanankuta, allin kajta 
ruwanapitaj qhapaj kanankuta. Jinallataj jatun sonqoyoj kachunku, 
tiyapuyninkumanta mana mich'akuspa wajkunata yanaparinankupaj. 

19Ajinamanta paykuna jamoj p'unchaykunapaj qhapaj kapuyta tantakushanku, 
ajinapi cheqa kaj kawsaymanta misk'irichikunankupaj. 

Pablo ujtawan Timoteota yuyaychan 

20Timoteóy, allinta waqaychay, imatachus Dios qosorqa, chayta. Qhesachay 
Diosman mana kutirikojkunaj qhasi manakaj thawtisqankuta, churanakuyta 

ima, mayqenmantachus wakinkuna pantaspa, yuyanku cheqa yachay kasqanta, 
chaykunata. 

21Pikunachus chay jina yachachiykunata qhatejkunarí Jesucristopi 
atinikunamanta t'aqakorqanku. Diospa qhasilla k'acha yanapaynin tukuy 
qankunawan kachun. 

2 Timoteo 

2 Timoteo 1 

Pablo napaykun 

1Noqa Pabloqa Dios munasqanrayku Cristo Jesuspa kuraj kachan kani, Dios 
Cristonejta wiñay kawsayta qonanta nisqanman jina. 

2Timoteo, munasqa wawáy, qanman kay cartata qhelqaspa apachimuyki. 
Qanwan kachun Tata Diosninchejmanta chantá Tukuyta Kamachej Cristo 
Jesusmantawan qhasilla k'acha yanapayninku, khuyakuyninku, sonqo 
tiyaykuyninku ima. 

Pablo Diosta mana wasanchanata yuyaychan 

3Noqa Diosta pachis nini, pitachus ñawpa tataykuna jina llimphu sonqowan 
kasuni, chayman, imaraykuchus sapa kuti Dioswan parlarikuspaqa, qanmanta 
yuyarikunipuni. 

4Waqasqaykimanta yuyarikuspa, qanta rikusuyta mayta munani, sonqoy 
kusiywan junt'asqa kananpaj. 

5Yuyarikullanitaj tukuy sonqowan Jesucristopi atinikusqaykimanta. Ñawpajta 
jatun mamayki Loida, chantá mamayki Eunicewan Jesucristopi atinikorqanku, 
noqataj allinta yachani qanpis paykuna jinallataj Jesucristopi atinikusqaykita. 

6Chayrayku yuyaychayki, ruwanapaj atiyta jap'isqaykita ninata jina 
lawrarichinaykita, mayqentachus Dios qosorqa makiyta umaykiman 
churashasojtiy, chayta. 

7Ajinata niyki, imaraykuchus Diosqa mana manchachikoj sonqotachu 
qowarqanchej, manachayqa Espíritun atiyta qowanchej, wajkunata 
munakunapaj kallpata, sonqonchejpa munasqanwan mana apaykachachikuyta 
ima. 

8Chayrayku qan Tukuyta Kamachej Jesusninchejmanta ujkunaman willayta 
ama p'enqakuychu, nitaj noqamantapis, Jesusrayku carcelpi wisq'asqa 
kashajtiypis. Aswanpis Tata Dios kallpata qosusqanman jina wakichikuy, 
Jesusmanta sumaj willayrayku noqawan khuska ñak'arichisqa kanaykipaj. 

9Paymin qhespichiwarqanchej, chantá juchamanta t'aqasqa jina 
kawsananchejpaj wajyawarqanchej, mana allin kajta ruwasqanchejraykuchu, 
aswanpis imatachus munasqanta junt'ananrayku, chantá qhasilla k'acha 
yanapayninrayku ima. Ajinata Diosqa Cristo Jesusnejta chay qhasilla k'acha 
yanapayninta qowarqanchej, manaraj kay pacha ruwasqa kashajtin. 

10Kunantajrí chay k'acha kaynenqa qhespichiwajninchej Jesucristo 
rikhurimusqanrayku rikuchisqa kashan. Payqa wañuypa atiyninta 
phirispa, sumaj willaynejta wiñay kawsayta qowarqanchej. 

11Diostaj noqata churawarqa, Jesuspa kuraj kachan kaspa, chay sumaj willayta 
willanaypaj, chantá yachachinaypaj ima. 

12Chayraykumin kay carcelpi wisq'asqa ñak'arishani. Chaywanpis mana 
p'enqakunichu, imaraykuchus pipichus atinikusqayta allinta yachani. 
Yachallanitaj pay atiyniyoj kasqanta chay imatachus qowasqanta jamoj 
p'unchaykama waqaychananpaj. 

13Qanrí, noqamanta cheqan yachachiyta uyarisqaykiman jina puriy. Chaytataj 
ruway Diospi atinikuspa, chantá wajkunata munakuspa ima, Jesucristoman 
ujchasqa kasqanchejman jina. 

14Jinallataj qanman qosqa karqa, chay cheqan yachachiyta allinta qhaway Santo 
Espíritoj atiyninnejta, pichus noqanchejpi tiyakun, chaynejta. 

15Ña yachankiña, Asiamanta pikunachus Jesucristota tukuy qhatejkuna 
saqerpariwasqankuta. Figelopis, Hermogenespis saqerpariwanku. 

16Chantá Tukuyta Kamachej Diosqa Onesíforoj wasi ayllunmanta 
khuyarikuchun, imaraykuchus payqa sapa kutilla carcelpi sonqochaspa 
kallpachawarqa, wisq'asqa kasqaymanta mana p'enqakuspa. 

17Chantá Roma llajtaman chayamuytawankama, pay mayta mask'awarqa 
tarinawankama. 

18Tukuyta Kamachej Jesús jaqay jamoj p'unchaypi khuyakuyninta payman 
rikuchichun. Qan allinta yachanki Onesiforoqa imaynatachus sumajta 
yanapawasqanchejta Éfeso llajtapi. 

2 Timoteo 2 

Jesucristoj sumaj soldadon 

1Qan, wawáy, kallpachakuy, Cristo Jesusman ujchasqa kasqanchejrayku, Dios 
qhasilla k'acha yanapayninta qowasqanchejnejta. 

2Chantá ashkha rikojkunaj uyarinankuta imatachus yachachishajta 
uyariwarqanki, chayta atinikunapaj jina kajkunaman yachachiy, paykunapis 
wajkunaman yachachiyta atinankupaj. 

3Qantajrí Cristo Jesuspa sumaj soldadon jina noqawan khuska tukuy ima 
ñak'arinata awantay. 

4Ni mayqen soldadopis soldado jina ruwananpi kashaspa, waj ruwanaman 
sat'ikunchu. Manachayqa kamachejninpa munayninta ruwan payta kusisqata 
rikuyta munaspa. 

5Manallataj pujllaypi tinkojpis pilluta t'inkata jina jap'enqachu, manachus 
kamachisqaman jina pujllanqa chayqa. 

6Ajinallataj chajrata tarpojpis, payraj ñawpajta chajra poqosqanmanta 
mikhunan tiyan. 

7Kay nisqaypi sumajta unanchay, Tukuyta Kamachej Jesustaj yachayta qosonqa 
kay tukuy ima umaykiman yaykunanpaj. 

8Jesucristomanta ni jayk'aj qonqakuychu. Payqa Davidpa mirayninmanta 
karqa, kawsarimporqataj wañusqakuna ukhumanta, sumaj willayta 
willasqayman jina. 

9Paymanta sumaj willayta willasqayrayku noqa ñak'arishani, runa wañuchipis 
kayman jinataj wisq'asqa kashani. Diospa simi nisqanrí mana wisq'asqachu. 

10Chayrayku, tukuy imata ñak'arispa awantashani Diospa ajllakusqankunata 
munakusqayrayku, paykunapis Cristo Jesusnejta qhespichisqa kayta, chantá 
wiñay kusiytawan tarinankupaj. 

11Kay nisqaqa jinapuni: Sichus Cristowan khuska wañusun chayqa, paywan 
khuskallataj kawsasunchej. 

12Paywan khuskachus ñak'arisun chayqa, paywan khuskallataj kamachiyninpi 
kamachisunchej. Sichus Cristota qhesachasun chayqa, paypis manallataj 
jap'ikuwasunchu. 

13Sichus payta wasanchasunman chaypis, payqa nisqanta junt'allanpuni, 
imaraykuchus nisqanmanta manapuni kutirinchu. 

Diospa munasqanman jina ruwaj kamachi 

14Timoteo, chaykunamanta tukuyman yuyarichiy. Chantá Diospa ñawpaqenpi 
paykunata kamachiy, ama ima simi jawa churanakunankuta. Chay jina 
churanakunaqa mana imapaj walejchu, aswanpis uyarejkunaj umankuta 
muyuchispa, pierdechin. 

15Qanrí atisqaykita ruway Diospa ñawpaqenpi allinpaj qhawasqa kanaykipaj. 
Imachus ruwanaykita sumajta ruway, ama imamanta p'enqakunaykipaj jina, 
cheqa kaj willayta maychus kajta yachachispa. 

16Diosman mana kutirikojkunaj qhasi manakaj thawtisqankuta ama kasu 
ruwaychu, imaraykuchus chayqa astawan astawan runata millay kawsayman 
apan. 

17Chay jinata yachachejkunaj yachachisqankoqa gangrena onqoy jina 
junt'aykun, chaykunamantataj Himeneowan, Filetowan ima kanku. 

18Paykuna cheqa kajmanta pantaykuspa, yachachinku wañusqamanta 
kawsarimpoyqa kasqantaña. Ajinata nispataj, wakinkunata Diospi 
atinikuymanta pantachinku. 

19Chaywanpis Diospa cimiento churasqanqa sumajta sayan, chay cimientopitaj 
kay jina qhelqasqa kashan: Tukuyta Kamachej Diosqa paypata kajkunata 
rejsin, nispa. Nillantaj: Tukuy pikunachus Tukuyta Kamachej Diospata 
kajkunaqa millayta ruwaspa purinamanta t'aqakuchunku, nispa. 

20Nisunchej: Qhapaj runaj wasinpi imachus kajqa mana tukuychu qorimanta, 
chayrí qolqe metalmanta ruwasqa. Wakin imakuna kallantaj k'ullumanta, 
t'urumantapis. Chantá wakenqa jatun p'unchayllapi oqharinapaj kanku, 
wakintaj sapa p'unchay oqharinapaj. 

21Ajinallataj pichus mana allin kajta ruwanamanta t'aqakojqa jatun 
p'unchayllapi oqharinapaj jina kanqa. Payqa Tukuyta Kamachej Diospaj 
t'aqasqa kaspa, wakichisqa kanqa, Dios paynejta tukuy allin kajta ruwananpaj. 

22Waynakunata, sipaskunataqa tukuy imaymana millay kajta ruwaspa 
purinaman sonqonku aysan. Qanrí chay jina purinamanta ayqey. Aswanpis 
cheqan kajta ruwaspallapuni puriy, jinallataj Diosta mana wasanchaspa 
kawsay. Chantá munakuyniyoj kaspa, wajkunawan allinpi kawsakuy. Ajinata 
ruway, pikunachus llimphu sonqomanta Diosta yupaychanku Diosninkupaj 
rejsikapusqankurayku, chaykunawan khuska. 

23Qhasi manakaj wampu tapunakuykunata ama kasu ruwaychu. Yachanki jina, 
chaykunaqa phiñanakunallata jatarichin. 

24Tukuyta Kamachej Diospa kamachinrí mana churanakojchu kanan tiyan, 
manachayqa tukuypaj k'acha, yachachinapaj wakichisqa, pacienciayoj ima. 

25Payqa mana uyarikuyta munajkunata llamp'u sonqowan k'amispa, cheqan 
ñanman churachun. Ichapis chay jinamanta Dios munanman paykuna payman 
kutirikunankuta, cheqa kajta rejsinankupaj. 

26Ajinamanta yuyayninkuman kutirispa, Kuraj Supaypa tojlla churasqanmanta 
llusp'inkuman, imajtinchus payqa watasqata jina paykunata jap'ishan, 
munayninta ruwanankupaj. 

2 Timoteo 3 

Qhepanejman runa imaynachus kanqa 

1Timoteo, kaytapis yachanallaykitaj tiyan: Tukukuy qaylla p'unchaykunata 
sinch'i llakiy p'unchaykuna kanqa. 

2Chaypacha runakuna kay jina kanqanku: Imallatapis paykunallapaj 
munajkuna, qolqemanta wañusqa, runaykachajkuna, may kasqankuta 
yuyajkuna ima. Kallanqankutaj Diosmanta alqorakojkuna, tatankuta 
mamankuta mana kasojkuna, mana pachis niyta yachajkuna, chantá Diosta 
mana manchachikojkuna ima. 

3Kallanqankutaj mana sonqoyojkuna, rumi sonqo, qhasimanta tumpajkuna, 
sonqonkoj munasqanta mana atipayta atejkuna, mana khuyarispa millayta 
ruwajkuna, allin kajta chejnejkuna ima. 

4Kallanqankutaj wasanchajkuna, mana qhawarikuspa imallatapis 
ruwarparejkuna, may kasqankuta yuyakojkuna, Diosta kasunankutaqa 
munasqallankuta ruwayta munajkuna ima. 

5Chay runakunaqa Diosta munakusqankuta nenqanku, chantá may jatun 
respetowan payta qhawasqankuta ima. Chaywanpis Diospa atiyninta 
qhesachanqanku, mayqenchus paykunata Diosta kasukuyta yanapayta 
atinman, chayta. Chay jina runakunawanqa ama ni ima ruwanayki kachunchu. 

6Paykuna wasimanta wasi purispa, pisi sonqo warmikunaj umankuta 
muyuchinku. Chay warmikunaqa tukuy imaymana millay kajta munapayaywan 
apaykachasqa kaspa, jucha q'epirisqa kawsanku. 

7Jinallataj paykuna mosoj yachachiykunata mask'aspa purinku, chaywanpis 
cheqa kajqa manapuni umankuman yaykuyta atinchu. 

8Chay runakunaqa, imaynatachus Janeswan, chantá Jambreswan Moisespa 
contranpi sayaykorqanku, ajinallatataj paykunapis cheqa kajpa contranpi 
sayaykunku. Paykunaqa millay yuyayniyoj kanku, Diospi atinikuni nisqankupis 
llullalla. 

9Chaywanpis munasqankuta ruwaspa, mana unayta kanqankuchu, 
imaraykuchus may jina wampuchus kasqankuta tukuy reparanqanku. 
Ajinallataj, pikunachus Moisespa contranpi sayaykorqanku, chaykunawan 
karqa. 

Pabloqa Timoteota yuyaychan 

10Qanrí, Timoteo imatachus yachachisqayta sumajta yachanki, jinallataj 
imaynatachus kawsasqayta, imatatajchus ruwayta munasqayta ima. 
Yachallankitaj imaynatachus Diospi atinikusqayta, pacienciakusqayta, 
munakuyniyoj kasqayta, chantá ruwanaypi sinch'ita sayasqayta ima. 

11Qan yachallankitaj chejnikuspa qhatiykachawasqankuta, ñak'arisqayta ima, 
imaynatachus Antioquiapi, Iconiopi, Listrapi ima ñak'arerqani, chayta. 
Chaywanpis Tukuyta Kamachej Jesucristo chay tukuymanta kacharichiwarqa. 

12Ajinallatataj, tukuy pichus Cristo Jesusman ujchasqa kasqanrayku Diosta 
kasuspa kawsayta munajqa qhatiykachasqa kanqa. 

13Chaywanpis millayta ruwaj runakuna, q'otiyajkuna ima astawan astawan 
mana allinman tukonqanku. Wajkunata q'otiyanqanku chaypis, paykunapis 
q'otiyasqallataj kanqanku. 

14Qanrí imatachus yachaqakusqaykipi sinch'ita sayay. Qan yachanki chayqa 
cheqapuni kasqanta. Yachallankitaj, pikunachus chayta yachachisorqanku, 
chaykunapi atinikuyta atisqaykita. 

15Qan wawamantapacha imatachus Diospa Qhelqachisqanmanta 
yachaqakusqaykita yuyarikuy, imaraykuchus yachayniyoj kayta 
yachachisunkiman. Jinallataj Cristo Jesuspi atinikuynejta qhespichisqa 
kanaman apasuyta atin. 

16Diospa tukuy Qhelqachisqanqa paypa yuyaychasqan kaspa, may sumajmin 
cheqa kajmanta yachachinawanchejpaj, noqanchejpi imachus mana allinchu 
kashan, chayta reparachinawanchejpaj ima. Jinallataj pantaykunchej chayqa, 
Diospa Qhelqachisqanqa cheqan ñanman churawanchej, chantá cheqanta 
puriyta yachachiwanchej ima. 

17Ajinamanta Diospa kamachenqa ruwanapaj sumaj yachachisqa kanqa, 
jinallataj tukuy ima allin kajta ruwananpaj sumaj wakichisqa. 

2 Timoteo 4 

Diospa nisqanta yachachiy 

1Noqaqa Diospa ñawpaqenpi, chantá Cristo Jesuspa ñawpaqenpipis, pichus 
Kuraj Kamachej jina kamachinanpaj jamuspa kawsajkunata, 
wañusqakunatapis juzganqa, chaypa ñawpaqenpi, kayta ruwanaykita 
kamachiyki: 

2Diospa simi nisqanmanta mana sayk'uspa parlaypuni tutapis, p'unchaypis, 
mayk'ajllapis. Jinataj wawqe panakuna pantajtinku, cheqan ñanman churay, 
k'amiy, chantá pacienciawan yachachispa, Jesucristota qhatejkunaj 
sonqonkuta oqhariy. 

3Chayta niyki, imaraykuchus aswan qhepanejman runakuna cheqan kaj 
yachachiyta mana uyariyta munanqankuchu. Manachayqa paykuna 
munasqankuman jina ashkha yachachejkunata mask'anqanku, imatachus 
uyariyta munasqankuta yachachinankupaj. 

4Cheqa kajta qhesachanqanku, qhasi manakaj cuentokunallata uyarispa 
kasunankupaj. 

5Qantajrí tukuy imapipis allin yuyayniyojpuni kay, imata ñak'ariypipis 
pacienciakuspa. Chantá Jesusmanta sumaj willayta willallaypuni, jinataj 
imachus ruwanaykitapis allinta ruway. 

6Noqarí Diosman jich'asqa jaywana jina jaywasqa kanaypaj jinaña kashani. 
Wañunay p'unchayqa chayamushanña. 

7Noqaqa soldado jina sumajta maqanakorqani tukuy imapi Diosta kasunaypaj. 
Maymanchus chayanayman chayashaniña. Chantá Diospi atinikusqaypi mana 
llawch'iyarqanichu. 

8Chayrayku kasukuspa kawsasqaymanta noqapaj pillu tiyan. Chaytataj jaqay 
p'unchaypi Tukuyta Kamachej Dios, pichus cheqan kaj Juez t'inkata jina 
qowanqa. Manataj noqallamanchu qowanqa, aswanpis kutimunan p'unchayta 
imata jina tukuy suyajkunamanpis qollanqataj. 

Pabloqa Timoteota imatachus ruwananta nin 

9Timoteo, usqhayllata watukuwaj jamunaykipaj atisqaykita ruway. 

10Demasqa saqerpariwaspa, Tesalónica llajtaman ripun, kay pachapi kajta 
astawan munakusqanrayku. Crescentepis Galaciaman rin, Titotaj 
Dalmaciaman. 

11Lucaslla noqawan kashan. Qan jamuspaqa, Marcosta pusamuy, imaraykuchus 
payqa noqata imachus ruwanaypi sumajta yanapawanqa. 

12Tiquicotaqa Efesoman kacharqani. 

13Qanrí jamoj jina, Troaspi Carpoj wasinpi saqesqay patanchana p'achayta, 
p'anqaykunatawan apampuway, astawanqa qarapi qhelqasqakunata. 

14Fierrota takaj Alejandroqa ashkha mana allinkunata ruwawarqa. Tukuyta 
Kamachej Diosrí payman ruwasqanman jina kutichiponqa. 

15Qanpis paymanta allinta qhawakuy, imaraykuchus yachachisqanchejpa 
contranpi anchatapuni sayaykun. 

16Ñawpaj kutita kamachejkunaj ñawpaqenkupi ch'ataykuwasqankumanta 
kutichikushajtiy, mana pipis yanapawarqachu, manachayqa tukuyninku 
saqerpariwarqanku. Chayta ruwasqankurayku ama paykunamanta Dios 
cuentata mañachunchu. 

17Chaywanpis, Tukuyta Kamachej Dios noqawan karqa, kallpachawarqataj 
Jesuspa sumaj willayninmanta sut'ita parlanaypaj, ajinamanta mana judío 
kajkuna uyarinankupaj. Ajinata Diosqa leonpa siminmanta jina wañunaymanta 
kacharichiwarqa. 

18Paytaj tukuy mana allin kajmantapis waqaychallawanqataj, janaj pacha 
kamachiyninman pusakapuwaspataj, qhespichiwanqa. Payqa wiñay wiñaypaj 
jatunchasqa kachun. Ajina kachun. 

Pablo wawqe panakunata napaykun 

19Napaykapuway Priscilata, Aquilata, Onesíforoj wasinpi kajkunatawan. 

20Erastoqa Corintopi qhepakorqa, Trofimotataj Miletopi onqosqata saqerqani. 

21Qanrí manaraj chiri tiempo chayamushajtin, jamuypuni. Jinataj Eubulo, 
Pudente, Lino, Claudia, chantá tukuy wawqe panakuna ima qanta 
napaykamusunku. 

22Tukuyta Kamachej Jesucristo qanwan kachun. Jinallataj Diospa qhasilla 
k'acha yanapayninpis qankunawan kachun. 

Tito 

Tito 1 

Pablo napaykun 

1Noqa Pabloqa Diospa wata runan kani, Jesucristoj kachantaj. Pay kachawarqa 
paymanta sumaj willayta Diospa ajllakusqankunaman willanaypaj, chantá 
cheqa kajmanta yachachinaypaj ima, ajinamanta paykuna Diospa 
munasqanman jina puriyta yachanankupaj. 

2Cheqa kajta yachasqankoqa paykunata yanapan wiñay kawsayniyojña 
kasqankuta sut'ita yachanankupaj, imaraykuchus mana jayk'aj llullakoj 
Diosmin chay wiñay kawsayta qonanta nerqa, manaraj kay pacha ruwasqa 
kashajtin. 

3Chay nisqantataj Diosqa maychus tiemponpi junt'arqa. Kunantaj 
Qhespichiwajninchej Dios chay nisqanta tukuyman willanayta kamachiwarqa. 

4Tito, kay cartata qhelqamuyki, imaraykuchus qanqa Jesucristota qhatej masiy 
kasqaykirayku cheqapuni waway jina kanki. Tata Dios, chantá Tukuyta 
Kamachej qhespichiwajninchej Jesucristo ima qhasilla k'acha yanapayninkuta, 
chantá sonqo tiyaykusqa kawsayta ima qosuchunku. 

Iglesiapi kurajkuna imaynachus kananku 

5Creta churupi saqerqayki, imachus ruwanaraj kasqanta tukuychanaykipaj, 
jinallataj nisqayman jina sapa llajtapi iglesiapi kurajkunata churanaykipaj. 

6Iglesiata pusarejqa mana imamanta k'amina kanan tiyan, uj warmiyojlla. 
Wawankunapis Jesusta qhatejkuna kananku tiyan, jinallataj allinta purejkuna, 
chantá kasukuyta yachajkuna ima. 

7Jinallataj iglesiata pusarejqa Diospa churasqan qhawaj kasqanrayku mana 
k'amina kanan tiyan, mana runaykachaj, mana usqhayllata phiñakoj, mana 
machakoj. Chantá mana atiyniyoj kasqanmanta jap'ikuspa maqanakuta 
mask'ajchu kanan tiyan, nitaj qolqemanta wañusqachu. 

8Aswanpis pay wasinman wajyarikuyta yachaj kanan tiyan, jinallataj allin kajta 
munakoj, sumaj yuyayniyoj, cheqan kajta ruwaj, juchamanta t'aqasqa, chantá 
sonqonpa munasqanwan mana atipachikoj ima. 

9Jinallataj iglesiata pusarejqa cheqa kajta yachaqakusqanmanta ch'ipakunan 
tiyan, jinallataj cheqa kajta wajkunaman yachachinan tiyan. Ajinata ruwaspa, 
wawqe panakunata kallpachayta atenqa, jinallataj churanakojkunatapis 
pantashasqankuta reparachenqa. 

10Chayta niyki, imaraykuchus ashkha mana kasukojkuna manakajta parlaspa, 
q'otiyajkuna kanku. Chaykuna astawanqa circuncidakunamanta yachachinku. 

11Chay runakunata ch'inyachina tiyan, imaraykuchus paykuna Diosta 
qhatejkunata aylluntinta pantachinku, qolqeta jap'inankurayku manakajta 
yachachispa. 

12Creta llajtayoj uj yarawiku llajta masinkunamanta parlaspa, nisqa: Creta 
llajtayojkunaqa llullakunapaj churasqa kanku, jinallataj millay animalkuna jina 
mikhunawan mana sajsay atejkuna, chantá qhellataj, nispa. 

13Chay yarawikoj nisqanqa jinapuni. Chayrayku qan wawqe panakunata 
sinch'ita k'amiy, Diosllapi atinikuspa sinch'i kallpachasqa kanankupaj. 

14Jinallataj judiokunaj ñawpa cuentonkuta amaña kasuta ruwanankuta 
k'amiy. K'amillaytaj cheqa kajmanta karunchakojkunaj kamachisqankutapis 
mana kasunankuta. 

15Llimphu kajkunapajqa tukuy ima llimphullataj. Ch'ichi sonqoyojkunapaj, 
chantá Cristoman mana kutirikojkunapaj imarí mana imapis llimphuchu, 
imaraykuchus yuyayninku, sonqonkupis juchaj pierdechisqan kashan. 

16Paykuna Diosta qhatikusqankuta ninku, ruwasqankuwantajrí mana jinachu 
kasqanmanta yachayta qonku. Chay jina runakunaqa millay kanku, mana 
kasukojkuna, nitaj ima allin kajtapis ruwanankupaj jinachu. 

Tito 2 

Cheqan kajtapuni yachachina 

1Qanrí Tito, yachachishaspaqa, cheqan kajman jinapuni yachachinayki tiyan. 

2Kuraj runakunaqa allinta qhawarikuspa purejkuna kachunku, jatun 
respetowan qhawasqa kanankupaj jina. Jinallataj kachunku sonqonkoj 
munasqanwan mana atipachikojkuna. Kallachunkutaj Diosllapi sinch'ita 
atinikojkuna, runa masinta munakojkuna, chantá pacienciayoj ima. 

3Jinallataj paya warmikunapis Diosta qhatikojkuna jina purichunku. Ama 
cuento q'epi nitaj machakojkuna kachunkuchu, manachayqa allin kajta 
yachachejkuna kachunku. 

4Paya warmikunaqa sipas warmikunata yachachichunku qosankuta, 
wawankukunatawan munakuyta. 

5Yachachillachunkutaj allinta qhawarikuspa purinankuta, llimphu puriyniyoj 
ima kanankuta. Yachachillachunkutaj wasinkupi imachus ruwana kajta 
ruwanankuta, k'acha kanankuta, chantá qosankuwan kasukuy sonqo 
kanankuta ima. Ajinata sipas warmikuna purejtinku, mana pipis Diospa 
nisqanmanta mana allinta parlanqachu. 

6Ajinallatataj waynakunatapis yuyaychay allinta qhawarikuspa purinankupaj. 

7Qanrí tukuy imata allinta ruwaspa purisqaykita paykunaman rikuchiy, qan 
jina puriyta yachanankupaj. Tukuy imatachus ruwasqaykeqa yachayta qochun, 
yachachisqayki cheqan sonqowan, chantá mana pujllakuspa jinallachu 
kasqanta. 

8Parlaspaqa, cheqan kajtapuni parlay, mana pipis imatapis parlananpaj jina. 
Ajinata ruwajtiykeqa, contraykipi sayaykojkuna p'enqakonqanku, 
imaraykuchus noqanchejmanta mana ima mana allintapis niyta atenqankuchu. 

9Qanqa wata runakunatapis yachachillaytaj patronninkuta 
kasunankuta, chantá imatapis ruwanankuta paykunaj sonqonkuta 
kusichinankupaj jina. Chantá paykuna amallataj kutichikuchunkuchu, 

10nitaj imatapis suwakuchunkuchu, manachayqa tukuy imachus ruwanankuta 
junt'aspa, k'acha kachunku. Wata runakuna ajinata ruwaspa, tukuy imapi 
qhespichiwajninchej Diospa yachachisqan may sumaj kasqanta 
rikuchenqanku. 

11Diosqa qhasilla k'acha yanapayninta rikucherqa, chayta mana 
jap'ikunanchejpaj jina kashajtinchejpis, tukuy qhespichisqa kananchejpaj. 

12Diospa qhasilla k'acha yanapayninrí yachachiwanchej millayta ruwaspa 
puriyta qhesachananchejta, chantapis Diosman mana kutirikojkuna imatachus 
munasqankuta mana munapayananchejta ima. Yachachillawanchejtaj kay 
pachapi allinta qhawarikuspa purinata, cheqanta ruwaspa kawsanata, chantá 
Diosta may jatun respetowan qhawaspa kawsanata ima. 

13Ajinata kawsananchej tiyan, suyakushanchej, chay kusiy p'unchay 
chayamunankama. Chaypacha may jina atiyniyoj Dios Qhespichiwajninchej 
Jesucristo jatun kayninpa lliphipiyninwan rikhurimonqa. 

14Paymin noqanchejrayku wañunanpaj jaywaykukorqa, tukuy imaymana 
juchamanta kacharichinawanchejpaj, chantá llimphuchanawanchejpaj ima. 
Ajinata ruwarqa, paypa ayllun kananchejpaj, chantá allin kajta tukuy sonqo 
ruwayta munananchejpaj ima. 

15Chaykunata qan yachachinayki tiyan. Uyarisojkunata cheqan ñanman churay, 
kasusunankupaj jina k'amispa. Amallataj runa pisipaj qhawasunankupaj jina 
imatapis ruwaychu. 

Tito 3 

Jesucristota qhatejkuna imaynatachus kawsana 

1Wawqe panakunata yuyarichiy kamachejkunawan, kamachejta 
yanapajkunatawan ima kasuy sonqo kanankuta. Paykunata kasuchunku, 
chantá tukuy imachus allinta kajtataj usqhayllata ruwayta munachunku. 

2Amataj pimantapis mana allintaqa parlachunkuchu, nitaj phiñanakuta 
mask'achunkuchu. Ajina kanankutaqa k'acha kachunku, jinataj llamp'u sonqo 
kasqankuta tukuyman rejsichispa kawsakuchunku. 

3Noqanchejpis ñawpajtaqa mana yuyayniyoj wampu karqanchej, mana 
kasukojkuna, chinkasqa ima. Kallarqanchejtaj tukuy imaymana mana allin 
kajta ruwayta munajkuna, sonqonchejpa munasqanta ruwaspa kusiririkuyta 
munajkuna ima. Chaykunamantataj mana kacharichikuyta aterqanchejchu. 
Jinallataj noqanchej millay ch'ichi kajta ruwaspa, envidiakuspa, chejnispa, 
chantá ujkuna ujkuna chejninakuspa ima kawsarqanchej. 

4Chaywanpis maypachachus Qhespichiwajninchej Dios k'acha kayninta, chantá 
munakuyninta ima rejsicherqa chaypacha, pay qhespichiwarqanchej. 

5Pay qhespichiwarqanchej mana noqanchej ima allinta 
ruwasqanchejraykuchu, astawanqa khuyakuwasqanchejraykulla. Chantá 
Santo Espiritunejta juchanchejmanta mayllawarqanchej, watej 
paqarichispataj, mosoj kawsayta qowarqanchej. 

6Jinallataj Diosqa Qhespichiwajninchej Jesucristonejta mana mich'akuspa 
Santo Espiritutapis qollawanchejtaj. 

7Ajinata Dios ruwarqa noqanchej qhasilla k'acha yanapayninnejta cheqan 
runapaj qhawasqa kaspa, wiñay kawsayta chayaqeta jina jap'iyta 
suyakunanchejpaj. 

8Kay nisqayqa cheqapuni, munanitaj mana sayk'uspa chaymanta parlanaykita. 
Noqanchej Diosta qhatikojkuna imachus allin kajta ruwanapi yuyaspa 
kananchej tiyan. Chaykunata ruwanaqa may sumajmin, allintaj runapaj. 

9Qanrí manakajta siminakunaman ama sat'ikuychu. Jinallataj ñawpa 
tatakunamanta parlanata, chantá Moisespa kamachisqan jawa siminakuspa 
churanakuyta ima amallataj kasuychu. Chaykunamanta siminakuspa 
tinkunaqa yanqhalla, nitaj pitapis imapipis yanapanchu. 

10Iglesiapi t'aqanakuta sayarichejtaqa iskay kutikamapis k'amiy. Mana 
kasukojtintaj, iglesiamanta payta wijch'uy. 

11Qan yachanayki tiyan, chay runaqa cheqan ñanmanta karunchakusqanta, 
kikin juchallantaj payta juchachasqanta. 

Pabloqa Titota imatachus ruwananta nin 

12Artemasta, chayrí Tiquicota kachamusojtiy, qan Nicopolisman jamuypacha, 
imaraykuchus chaypi chiri tiempopi qheparikuyta munani. 

13Jinallataj abogado Zenasta, Apolostawan ima atisqaykita yanapaykuy 
puriyninkupi ama imapis pisinanpaj. 

14Diosta qhatej masinchejkuna allin kajta ruwayta yachachunku, imamantapis 
pisichikojkunata yanapaspa. Ajinata ruwaspa, mana jinalla kakojkunachu 
kanqanku. 

Pabloqa wawqe panakunata napaykun 

15Noqawan tukuy kajkuna napaykamusunku, jinallataj qanpis 
munakuwajninchej Jesucristota qhatikojkunata napaykapuwayku. Diospa 
qhasilla k'acha yanapaynin tukuy qankunawan kachun. 

Filemón 

Filemón 1 

Pablo napaykun 

1Munasqa yanapajniyku Filemón, noqa Pablo Timoteowan khuska, kay cartata 
qhelqaspa, qanman apachimuyki. Yachanki jina, noqa Jesucristomanta 
parlasqayrayku preso kashani. 

2Jinallataj kay cartata qhelqaspa apachimuni munasqa pananchej Apiaman, 
soldado jina maqanakoj masinchej Arquipoman, chantá wasiykipi tantakoj 
iglesiaman ima. 

3Tata Diosninchej, chantá Tukuyta Kamachej Jesucristo ima qhasilla k'acha 
yanapayninkuta, chantá sonqo tiyaykusqa kawsakuyta ima qosuchunku, nispa 
napaykuyki. 

Pablo Dioswan parlarikuspa, Filemonmanta pachis nin 

4Filemón, Diosniywan parlarikuspa, qanrayku pachis ninipuni, 

5imaraykuchus Diospa tukuy ajllakusqankunata munakusqaykita uyarini, 
chantá tukuy sonqo Tukuyta Kamachej Jesuspi atinikusqaykita ima. 

6Qanqa noqayku jina Cristopi atinikunki, paytataj munakunki. Chayrayku 
Diosmanta mañapuyki sut'ita yachanaykipaj tukuy ima allin kajta ruwayta 
atisqanchejta. 

7Chayrayku wawqe panakunata munakusqaykirayku sonqoy t'ikaririn, 
kusikunitaj. Qanqa ashkha kutita Diospa ajllakusqankunaj sonqonkuta 
kawsaricherqanki. 

Pabloqa Onesimorayku Filemonta parlapayan 

8Noqaqa Cristoj sutinpi imachus allin kajta ruwanaykita kamachisuyta 
atiyman. 

9Chaywanpis qanta munakususqayrayku ujta ruwapunawaykita mañarikuyki. 
Noqa machuña kaspa, chantá Jesucristomanta parlasqayrayku preso kaspa, 

10Onesimorayku mañarikuyki. Payqa waway jina, imaraykuchus preso 
kashaspa, Cristomanta payman willarqani, paytaj Diosman kutirikorqa. 

11Ñawpajta Onesimoqa ni imapaj allin runa karqa. Kunantajrí qanpajpis, 
noqapajpis sumajta yanapakoj runaman tukun. 

12Noqatajrí payta qanman kachampushayki, jinataj mañarikuyki noqata jina 
payta jap'inaykita. 

13Mayta munayman karqa pay noqawan qhepakunanta Jesusmanta sumaj 
willayta willasqayrayku preso kashajtiy, pay cuentaykimanta yanapanawanpaj. 

14Chaywanpis manaraj qanwan parlashaspa, mana imatapis ruwayta 
munarqanichu. Manachayqa munarqani qan sonqomanta munasqaykirayku 
payta yanapanaykita, manataj noqalla nisqayraykuchu. 

15Ichapis Onesimoqa mana unaypajchu qanmanta karunchakorqa, 
kunanmanta payta wiñaypaj jap'ikapunaykipaj. 

16Kunantajrí payta manaña wata runata jinachu jap'ikapuy, aswanpis munasqa 
wawqeykita jina. Noqaqa Onesimota mayta munakuni. Qanpajrí aswan 
munasqaraj kanqa, mana wata runa jinallachu, manachayqa Tukuyta Kamachej 
Jesucristoman kutirikusqannejta wawqeyki kasqanrayku. 

17Ama jina kaspa, Diospa ruwananpi ruwaysikoj kasqanchejrayku, qanqa 
Onesimota noqatapis jap'ikushawankiman jina jap'ikapuy. 

18Chantá sichus ima mana allin kajta ruwasorqa, chayrí manu kasunkiman 
chayqa, noqa junt'apusqayki. 

19Noqapuni kayta qhelqamuyki: Chay manutaqa noqa qopusqayki. Jinapis 
mana yuyarichisuyta munanichu, qanpis noqaman manullataj kasqaykita. 
Manoqa qan kikiykimin kanki. 

20Arí, wawqéy, Tukuyta Kamachej Jesusta munakusqaykirayku, ama jina kaspa, 
kayllatapis noqarayku ruway ari. Ajinata ruwaspataj, sonqoyta 
qhallallarichiwanki. 

21Noqa yachani kay qhelqasusqayta kasunawaykita jinallataj kay 
nisusqaymantapis astawanraj ruwanaykita. 

22Chay jawaqa wasiykipi uj cheqata wakichipuway chayman 
chayakamunaypaj, imaraykuchus qankunata watukoj jamuyta yuyashani, 
Diosmanta mañapuwasqaykichejman jina. 

Cartata tukuychaspa napaykuykuna 

23Napaykamusunki Jesucristomanta parlasqanrayku presochasqa masiy 
Epafras. 

24Chantá Jesusmanta sumaj willayta willanapi yanapawajkuna Marcos, 
Aristarco, Demas, Lucas ima napaykamullasunkutaj. 

25Tukuyta Kamachej Jesucristoj qhasilla k'acha yanapaynin qankunawan 
kachun. 

Hebreos 

Hebreos 1 

Diosqa Churinnejta parlawanchej 

1Ñawpa tiempopi Diosqa ñawpa tatanchejkunaman ashkha kutita 
sut'inchajkunanejta parlarqa tukuy imaymanamanta. 

2Kunanrí kay qhepa p'unchaykunapi Dios Churinnejta parlawanchej, 
pimanchus tukuy imata chayaqeta jina qorqa, pinejtatajchus tukuy kaj chhikata 
ruwarqa, chaynejta. 

3Diospa Churenqa Diospa jatun kayninpa lliphipiyninta rikuchin, paypa 
kaynintaj Tata Diospa kayninta rejsichiwanchej. Payllataj atiyniyoj simi 
nisqanwan tukuy kaj chhikata maychus kananpi purichin. Chantá juchanchejta 
pampachaspa llimphuchawarqanchej, jinaspataj, janaj pachapi jatun atiyniyoj 
Kamachejpa pañanman tiyaykukorqa. 

Diospa Churenqa angelkunamanta aswanmin 

4Diospa Churenqa angelkunamanta aswan patapi churasqa karqa, 
imaraykuchus Diosqa angelkunaj sutinkumanta aswan sumajpaj qhawasqa 
sutita payman qorqa. 

5Chayqa ajina, imaraykuchus Diosqa mana mayqen angelninmanpis nerqachu: 
Qanqa Churiy kanki, kunantaj noqa Tatayki kani, nispa. Nillataj mayqen 
angelmantapis nerqachu: Noqaqa paypa Tatan kasaj, paytaj Churiy 
kanqa, nispa. 

6Jinallataj kuraj kaj Churinta kay pachaman kachamuspa, Dios nerqa: Diospa 
tukuy angelninkuna payta yupaychachunku, nispa. 

7Angelkunamanta parlaspataj, Diosqa nin: Payqa angelninkunata wayrata jina 
kachan, kamachinkunatataj nina jina kanankuta ruwan, nispa. 

8Churinmantatajrí nin: Diosníy, qanqa wiñay wiñaynintinpaj kamachinki, 
jinataj justiciata ruwaspa kamachinki. 

9Qanqa cheqan kajta munakunki, mana allin kajtataj chejnikunki. Chayrayku 
qanpa Diosniykeqa jawispa ajllakusorqa, kusiywantaj junt'aykuchisorqa, 
kawsaqeykikunamanta aswan pataman churasuspa, nispa. 

10Chantá nillarqataj: Tukuyta Kamachejníy, qanmin qallariypi kay pachata 
sinch'ita sayacherqanki. Janajpis makiykej ruwasqallantaj. 

11Tukuy chayqa tukukaponqa. Qantajrí wiñay wiñaypaj kallankipuni. 
Chaykunaqa p'acha jina thantakaponqanku. 

12Qantaj chaykunata p'achata jina suk'anki. Jinaspataj, wajta churanki. 
Chaywanpis qanqa kikillanpuni kanki, wiñay wiñaynintinpajtaj 
kawsanki, nispa. 

13Jinallataj Diosqa mana mayqen angelmanpis nerqachu: Kay pañaynejpi 
tiyarikuy, awqaykikunata chakiyki uraman churanaykama, nispa. 

14Aswanpis angelkunaqa Diospa munasqanta ruwanankupaj kashanku. Diostaj 
paykunata kachamun, pikunachus qhespichisqa kanata chayaqeta jina 
jap'enqanku, chaykunata yanapanankupaj. 

Hebreos 2 

Ama cheqan ñanmanta pantaykunachu 

1Chayrayku allinmin qhespichisqa kanamanta uyarisqanchejta tukuy sonqo 
kasunanchej, ama chaymanta pantaykunanchejpaj. 

2Angelkunanejta Diospa willachisqanqa sinch'i atiyniyoj karqa. Chayrayku 
chay willachisqanta mana kasukuspa juchallikojkuna ruwasqankuman jina 
jasut'isqa karqanku. 

3Ajina kajtenqa, sichus noqanchejman kunan Dios qoshawanchej, chay jina 
ashkha valorniyoj qhespichiyta pisipaj qhawasunman chayqa, imaynatataj 
jasut'iyninmanta llusp'isunmanri? Chay qhespichiymanta Tukuyta Kamachej 
Jesús ñawpajta willarqa, payta uyarejkunataj chay willasqan cheqapuni 
kasqanta willallawarqanchejtaj. 

4Jinallataj Tata Diospis chay willawasqanchejta cheqa kasqanta rikucherqa 
runaj mana jayk'aj rikusqanta ruwaspa, chantá jatun atiyninwan waj t'ukuna 
imakunata ruwaspa ima. Jinallataj Santo Espiritunejta ruwanapaj atiykunata 
qospa, chaykunatapis munasqanman jina rak'irarqa. 

Jesucristoqa runapuni 

5Kunan parlanachej Dios kay pachata mosojyachinanmanta. Chaypachaqa Dios 
mana angelkunatachu churanqa chayta kamachinankupaj. 

6Aswanpis Diospa Qhelqachisqanpi ujnin qhelqarqa: Imataj runa kasqa 
paymanta yuyarikunaykipajri? Chayrí, imataj wañoj runa kasqa payta 
cuentaman churanaykipajri? 

7Runata ruwaspaqa, qan mana angelkuna jina atiyniyojtachu ruwarqanki. 
Chaywanpis jatun kaywan payta pilluykucherqanki, jatunpajtaj qhawarqanki. 

8Jinallataj tukuy kaj chhikata chakin uraman churarqanki, nispa. Chayrayku, 
tukuy ima paypa kamachiyninpi kajtinñaqa, manaña imapis kanchu paypa 
kamachiynin uraman churanapajqa. Jinapis kunan manaraj rikunchejchu tukuy 
ima paypa kamachiyninpi churasqa kasqantaqa. 

9Diosqa Jesusta churarqa angelkunamanta tumpawan pisi kananpaj. 
Chaywanpis kunan Jesusta rikunchej, jatun kaywan pilluchisqata, jatunpaj 
qhawasqata ima, noqanchejrayku ñak'arispa wañusqanrayku. Dios 
munakuwasqanchejrayku munarqa Churin tukuy runarayku wañunanta. 

10Diosqa tukuy imata paypaj ruwarqa, payllataj tukuy imata purichin. Chay 
Diosmin ashkha wawata jatun kayninpa k'anchayninman pusayta munarqa. 
Munallarqataj paykunata qhespichejqa ñak'ariynejta sumaj wakichisqa 
kananta, qhespichej jina imachus ruwananta maychus kajta junt'ananpaj. 

11Chayrayku juchamanta t'aqasqa kajkuna, chantá pichus paykunata 
juchamanta t'aqaj Jesuswan uj Tatallamanta kanku. Ajina kasqanraykutaj Jesús 
mana p'enqakuspa, paykunata wawqe panankunapaj rejsikapun. 

12Chayrayku Jesús Diosta nin: Qanmanta wawqe panaykunaman willasaj, 
tantasqa kajkuna chawpipitaj takispa yupaychasqayki, nispa. 

13Ujtawan nillantaj: Noqaqa paypi atinikusaj, nispa. Chantá nillantaj: Kaypi 
kashani, pikunatachus Dios qowarqa, chay wawakunawan khuska, nispa. 

14Chay wawakunaqa aychayoj, yawarniyojtaj kanku. Ajinallataj Cristopis 
paykuna jina kananpaj aychallikorqa, cruzpi wañuspa Kuraj Supayta 
atipananpaj, pichus runakunata wañuchinanpaj atiyniyoj karqa, chayta. 

15Ajinamantataj Cristo kacharichiyta atin, pikunachus wañuyta 
manchachikuspa, tukuy kawsayninkupi Kuraj Supaypa wata runan 
kasharqanku, chaykunata. 

16Yachallanchejtaj Cristoqa mana angelkunatachu yanapaj jamusqanta, 
manachayqa Abrahampa mirayninmanta kajkunata. 

17Chayta ruwananpajtaj payqa tukuy imapi wawqenkuna jina kananpuni 
karqa, ajinamanta kunan Diospa ñawpaqenpi khuyakuyniyoj kuraj kaj 
sacerdotenchej kananpaj. Jinataj cruzpi wañuspa kawsayninta jaywarqa 
runakunaj juchanku pampachasqa kananpaj. 

18Ajinamanta Cristo tukuy imapi juchallinaman tanqasqa kasqanrayku, 
yanapayta atin pikunachus juchallinaman tanqasqa kanchej, chaykunata. 

Hebreos 3 

Jesusqa Moisesmanta aswanmin 

1Chayrayku Diospaj t'aqasqa wawqe panakuna, janaj pachapi tiyakunapaj 
wajyasqa kajkuna, Jesús pichus kasqanpi unanchaychej. Payqa Diospa 
kachan, jinataj Kuraj Kaj Sacerdote, noqanchejtaj paypi atinikunchej. 

2Payqa Diospa churasqan kaspa, Diospa nisqanta tukuy imapi junt'arqa, 
imaynatachus Moisespis Diospa qosqan ruwanata junt'arqa, ajinata. 

3Chaywanpis Jesusqa Moisesmanta nisqa aswan jatunpaj qhawasqa kanan 
tiyan, imaynatachus wasichaj runaqa wasinmanta nisqa aswan jatunpaj 
qhawasqa, ajinata. 

4Tukuy wasipis runaj wasichasqanpuni. Tukuy imata ruwajtajrí Diospuni. 

5Moisesqa kamachi jina Diospa ayllunpi imachus ruwananta sumajta junt'arqa. 
Chay ruwasqantaj rejsicherqa Dios imamantachus aswan qhepaman parlanan 
karqa, chaykunata. 

6Cristorí Diospa Churin kaspa, Diospa ayllunpi imachus ruwananta sumajta 
junt'arqa. Noqanchejmin chay ayllun kanchej, sichus sonqonchejpi 
kallpachakusunchej, chantá Cristopi atinikuspa allin kajta suyakusqanchejpi 
sinch'ita sayasunchej chayqa. 

Diosta mana wasanchanachu 

7Chayrayku Santo Espíritu nin: Kunan p'unchaychus parlasqanta uyariwajchej 
chayqa, 

8ama sonqoykichejta rumiyachiychejchu, imaynatachus Diospa contranpi 
oqharikojkuna ruwarqanku, jinataqa. Chaypacha ñawpa tataykichejkuna 
ch'innejta jamushaspa, noqawan churanakorqanku, pacienciay maykamachus 
kasqanta yachayta munaspa. 

9Chaypi ñawpa tataykichejkunaqa maykamachus pacienciay kasqanta 
yachayta munaspa, mana kasuwarqankuchu, tawa chunka wata junt'ata 
t'ukuna ruwasqayta rikushaspapis. 

10Chayrayku noqa chaypacha runakunapaj mayta phiñakuspa, nerqani: 
Paykuna sonqonkupi pantashallankupuni, manataj munasqayman jina puriyta 
munankuchu, nispa. 

11Chayraykutaj k'araj phiñakuyniypi tiluspa, noqa nerqani: Paykuna 
samarinankupaj qosqay jallp'aman mana jayk'aj yaykonqankuchu, nispa. 

12Chayrayku wawqe panakuna, sumajta qhawakuychej. Ama pipis 
qankunamanta mana allin sonqo, nitaj Diospi mana atinikuyta munaj sonqoyoj 
kachunchu, ajinamanta kawsashaj Diosmanta karunchakunanpaj. 

13Aswanpis, sapa p'unchay purajmanta kallpachanakuychej, tiempo 
kashajtillanraj. Pajtataj qankuna juchaj q'otiyasqan kaspa, sonqoykichejpi 
rumiyachisqa kawajchej. 



2432 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

14Noqanchej Cristowan khuska chayaqeta jap'inanchejpaj churasqa kanchej, 
sichus Diospi atinikusqanchejpi qallariymanta tukukuykama sinch'ita 
sayasunchej chayqa. 

15Diospa Qhelqachisqanpi nin: Kunan p'unchaychus Diospa parlasqanta 
uyariwajchej chayqa, ama sonqoykichejta rumiyachiychejchu, imaynatachus 
Diospa contranpi oqharikojkuna ruwarqanku, jinataqa, nispa. 

16Pikunataj Diospa parlasqanta uyarispaña payta phiñacherqankuri? 
Israelitakuna karqanku, pikunatachus Moisés Egiptomanta orqhomusqa, 
chaykuna. 

17Pikunapajtaj Dios tawa chunka watata phiñasqa karqari? Payqa chay 
juchallikojkunapaj phiñakorqa, ayankutaj ch'innejpi wijch'usqa 
qhepakorqanku. 

18Pikunatataj Dios tiluspa nerqa: Qankunaqa samarinaykichejpaj qosqay 
jallp'aman mana yaykunkichejchu, nispari? Ajinata nerqa, pikunachus mana 
kasukorqankuchu, chaykunata. 

19Ajinataj karqa. Paykuna Diospa qosqan samarinaman mana yaykuyta 
aterqankuchu, Diospi mana atinikusqankurayku. 

Hebreos 4 

Diospa qosqan samariy 

1Diosqa israelitakunaman nisqa paypa qosqan samarinaman yaykunankuta, 
chay nisqantaj kunankama kashallanraj. Chayrayku manchachikuna tiyan. 
Pajtataj qankunamanta mayqenpis Diospa qosqan samarinaman mana 
yaykushanmanchu. 

2Ñawpa tatanchejkunaman jina, noqanchejmanpis samarinamanta sumaj 
willayta willallawarqanchejtaj. Chaywanpis paykuna chay willayta 
uyarisqankuwanqa mana imatapis tarerqankuchu, chay willasqanta mana 
jap'ikusqankurayku. 

3Noqanchej Diospi atinikojkunaqa samarinanman yaykunchej. Diospi mana 
atinikojkunamantarí Dios kay jinata nin: Chayrayku k'araj phiñakuyniypi 
tiluspa nerqani: Mana samarinankupaj qosqayman yaykonqankuchu, nispa. 
Dios ajinata nerqa, kay pachata ruwayta tukuytawan samarisqanmanta 
parlaspa. 

4Chayta yachanchej, imaraykuchus qanchis kaj p'unchaymanta parlaspa, 
Diospa Qhelqachisqanpi nin: Diosqa qanchis kaj p'unchaypi tukuy 
ruwasqanmanta samarikorqa, nispa. 

5Wajnejpi nillantaj: Samarinankupaj qosqay jallp'aman manapuni 
yaykonqankuchu, nispa. 

6Ajinaqa Diospa qosqan samarinanman yaykunaqa runapaj kashanraj. 
Ñawpajta chay sumaj willayta uyarejkunarí mana yaykorqankuchu, mana 
kasuyta munasqankurayku. 

7Chayrayku Dios uj p'unchayta wakichillantaj, chay p'unchaytaj kunan 
p'unchay. Chaymanta payqa ñawpajmantapacha Davidnejta parlarqa: Kunan 
p'unchaychus parlasqanta uyarinkichej chayqa, ama sonqoykichejta 
rumiyachiychejchu, nispa. 

8Sichus Josuella ñawpa tatanchejkunata samarichinman karqa chayqa, Diosqa 
mana waj p'unchaymanta parlanmanchu karqa. 

9Chayrayku, qhepanejman Diospa ayllunpaj uj samariy kanraj, 

10imaraykuchus pichus Diospa qosqan samarinaman yaykojqa paypa imachus 
ruwananmanta samarin, imaynatachus Diospis kay pachata ruwaytawan 
samarikorqa, ajinata. 

11Ajinaqa kallpakuna ari Diospa qosqan samarikuyman yaykunanchejpaj. 
Chaywanpis sichus Diosta mana kasusunchejchu chayqa, ñawpa israelitakuna 
jina urmallasunmantaj. 

12Diospa simi nisqanqa kawsayniyoj, atiyniyojtaj, puraj filoyoj espadamantapis 
aswan filochasqa. Ajinaqa Diospa simi nisqan runaj sonqon ukhukamapuni 
chayan. Jinallataj runaj yuyasqanta, sonqonpi imatachus munasqantapis sut'ita 
sut'inchan, allinchus manachus kasqanta. 

13Diospa tukuy ruwasqanqa mana paymanta pakakuyta atinchu. Manachayqa 
tukuy imapis paypa ñawpaqenpi sut'ipacha, pimanchus cuentata qonanchej 
kanqa, chaypa ñawpaqenpi. 

Jesusqa khuyakoj kuraj kaj sacerdote 

14Diospa Churin Jesusqa Kuraj Kaj Sacerdotenchej, pichus janaj pachaman 
yaykorqa, chay. Chayrayku Jesucristopi atinikusqanchejmanta ch'ipakuspa, 
sinch'ita sayanallanchejpuni tiyan. 

15Chay Kuraj Kaj Sacerdotenchej pisi kallpa kasqanchejta yachaspa, 
khuyarikuwanchej, imaraykuchus payqa noqanchej jinallataj juchallinaman 
tanqasqa karqa. Chaywanpis pay mana jayk'ajpis juchallerqachu. 

16Chayrayku noqanchej mana manchachikuspa, may jina munakuyniyoj Diospa 
ñawpaqenman qayllaykunachej. Payman qayllaykuspataj, khuyakuyninta, 
chantá qhasilla k'acha yanapaynintawan tarisunchej, necesitasqanchej 
p'unchaypi yanapanawanchejpaj. 

Hebreos 5 

1Diosqa tukuy kuraj kaj sacerdotekunata runakuna ukhumanta ajllan, paykuna 
runakunaj sutinkupi Diospa ñawpaqenpi rikhurinankupaj. Jinataj kuraj kaj 
sacerdoteqa runakunaj sutinpi jaywanakunata Diosman jaywan, jinallataj 
jucha pampachasqa kananpaj uywa ñak'asqa q'olachinatapis. 

2Chay sacerdotetaj mana yachajkunamanta, chantá juchallejkunamanta 
khuyakuyta atin, paypis runallataj kaspa pisi kallpa kasqanrayku. 

3Chayrayku payqa uywata ñak'aspa, Diosman jaywan ajinamanta juchan 
pampachasqa kananpaj. Chantá runakunaj juchanku pampachasqa kananpaj 
uywa ñak'asqata jaywanallantaj tiyan. 

4Mana pipis munasqanraykullaqa kuraj kaj sacerdote kayta atinmanchu. 
Manachayqa Diospuni payta wajyaspa, kuraj kaj sacerdote kananpaj churan, 
imaynatachus Diosqa Aaronta wajyaspa churarqa, ajinata. 

5Chayrayku Cristopis mana jatunchakorqachu pay kikin Kuraj Kaj Sacerdote 
kananpaj churakuspa. Manachayrí Diospuni payta nerqa: Qan Churiy kanki, 
kunantaj noqa Tatayki kani, nispa. 

6Diospa Qhelqachisqanpi wajnejpipis nillantaj: Qanqa Melquisedec jinallataj 
wiñaypaj sacerdote kanki, nispa. 

7Jesús kay pachallapiraj kawsashaspa, sinch'ita qhaparispa chantá waqaspa 
Diosmanta mañakorqa, pichus wañunanmanta kacharichinanpaj atiyniyoj 
karqa, chaymanta. Jinataj Diosta may jatun respetowan qhawaspa tukuy sonqo 
k'umuykusqanrayku Dios mañakusqanta uyarerqa. 

8Ajinaqa Jesús Diospa Churin kashaspapis, ñak'arisqannejta Diosta kasuy 
imachus kasqanta yacharqa. 

9Ajinamanta Cristo Diospa tukuy kamachisqanta junt'asqanrayku, Dios payta 
churarqa ajinamanta payta kasojkunaman wiñay kawsayta qonanpaj. 

10Jinallataj Dios payta Kuraj Kaj Sacerdote kananpaj churallarqataj, 
Melquisedecpa t'aqanman jina. 

Diospi atinikuna 

11Chaymanta ashkhataraj parlanayku tiyan. Chaywanpis chayqa mana 
sut'inchay atina jinallachu, imaraykuchus qankuna mana usqhayllata 
entiendeyta atinkichejchu. 

12Qankunaqa unayña Diosta qhatikoj kasqaykichejrayku, yachachejkunaña 
kanaykichej karqa. Kunantajrí watej yachachinaraj kankichej, Diospa simi 
nisqanmanta yachanaykichejpaj imachus jasalla kashan, chaykunata. Qankuna 
wawa jina lechellapajraj kankichej, mana mikhunapajrajchu. 

13Pichus lechellawanraj kawsajqa wawallaraj. Chayrayku imachus cheqan 
kashan, chayta mana reparayta atinchu. 

14Mikhunarí wiñay tukusqa runakunapaj, pikunachus imachus allin, imatajchus 
mana allinchu kasqanta sapa kuti reparaspa yachankuña, chaykunapaj. 

Hebreos 6 

1Chayrayku, wiñay tukusqa kananchejkama ñawpajman rispa, Diosmanta 
astawan astawan yachakuspallapuni kanachej. Jesucristoman kutirikuspa 
qallariypi imatachus yachakorqanchej, chay ñawpaj kaj yachachiykunata 
saqena. Amaña watej watej kay imakunamanta yachachinachu: Mana allin kajta 
ruwanamanta, Diosman kutirikuna kasqanmanta, Diospi atinikuna 
kasqanmanta. 

2Jinallataj amaña parlanachu bautizakuna kasqanmanta, Santo Espirituta 
jap'inapaj makita umaman churanamanta, wañusqamanta 
kawsarimpuymanta, chantá wiñaypaj jasut'iymanta ima. 

3Dios munanqa chayqa, kaykunamanta astawan entiendesunchej. 

4Wakinkuna Cristoman kutirikuspa, Diospa qosqanwan misk'irichikorqanku, 
Santo Espiritutapis jap'erqanku. 

5Jinallataj paykuna Diospa simi nisqan may sumaj kasqanta 
misk'irichikorqanku. Chantá jamoj p'unchaykunapi kay pacha mosojyachisqa 
kajtin, Diospa atiynin imaynachus kanantapis yacharqanku. 

6Ajinata yachashaspapis, sichus ñawpa kawsayninkuman kutiripunkuman 
chayqa, manaña ujtawan Diosman kutirichisqa kayta atinkuñachu. Ajinata 
ruwaspaqa, Diospa Churinta paykuna kikinku watej cruzman chakatanku, 
ajinamanta runaj rikunanta p'enqaypi rikhurichispa. 

7Runaqa jallp'a jina. Pikunachus Cristoman kutirikojkunaqa parawan qarpasqa 
jallp'a jina kanku, mayqenchus tarpojpaj sumajta poqochin, chay jina. Diostaj 
chay jallp'ata saminchan. 

8Pikunachus ñawpa kawsayman kutiripojkunarí qhasi manakaj khishkata 
wiñachej jallp'a jinalla kanku. Chay jina jallp'atataj Dios maldicin, 
qhepanejmantaj ninawan ruphaykuchisqa kanqa. 

9Munasqa wawqe panakuna, ajinata parlayku chaypis, allinta yachayku 
qankuna Diosta qhatikuspa paypi atinikuspallapuni kashasqaykichejta. Chayqa 
qankunapaj aswan sumaj, ajinamantataj qhespichisqa kankichej. 

10Diosqa cheqan kaspa, ruwasqaykichejmanta mana qonqaponqachu, jinallataj 
payta munakusqaykichejmantapis. Chayrayku qankuna Diospa 
ajllakusqankunata yanaparqankichej, kunanpis yanapashallankichejpuni. 

11Chaywanpis munayku ari, sapa ujniykichej k'uchi kasqaykichejta 
tukukuykama rikuchinaykichejta, Diospi atinikuspa imatachus 
suyakushankichej, chayta jap'inaykichejpaj. 

12Qhella kanaykichejtapis manallataj munaykuchu. Manachayqa munayku, 
pikunachus Diospi tukuy sonqo atinikuspa, chantá pacienciawan Diospa 
nisqanman jina chayaqeta jap'iyta suyanku, ajinallatataj qankunapis 
ruwanaykichejta. 

13Maypachachus Diosqa Abrahamman imatachus qonanta nerqa chaypacha, 
pay kikinrayku tilorqa, imaraykuchus paymanta aswan kuraj mana karqachu. 

14Jinapi pay Abrahamta nerqa: Noqa may jinata saminchasqayki. 
Mirayniykitapis may chhikaman tukuchisaj, nispa. 

15Jinataj Abraham may jina unayta pacienciawan suyakuspa, imatachus Dios 
nerqa, chayta jap'erqa. 

16Runakunaqa paykunamanta aswan kuraj kajpa sutinrayku tilunku, icharí? 
Nisqankuta junt'anankupaj tilojtinkutaj, manaña imamantapis parlana 
kanñachu. 

17Chayrayku Diospis tiluspa, sut'ita yachayta qosharqa imatachus nisqanta 
junt'anantapuni. Ajinamanta imatachus nisqanta jap'ejkunaqa yacharqanku, 
Dios tiluspa imatachus nisqanmanta mana kutirispa junt'ananta. 

18Diosqa mana jayk'aj llullakunchu. Chayrayku tiluspa nisqanmanta mana 
kutiriyta atinchu. Ajinaqa pikunachus waqaychasqa kayta mask'aspa, payman 
qayllaykojkuna paypi atinikuyta atinchej imatachus niwasqanchejta 
qonawanchejmanta. 

19Diospi atinikunaqa sinch'ita sayayta yanapawanchej, imaynatachus jatun 
gancho barcota pachanpi sayachin, ajinata. Ajinata mana iskayrayaspa Diospi 
atinikuyta atinchej Jesucristo janaj pachapi kaj Diospa Templonpi cortina 
ukhuman yaykusqanrayku. 

20Jesusqa noqanchejrayku chay cheqaman yaykunña, ajinamantataj Diosman 
qayllaykunanchejpaj ñanta kicharerqa. Payqa Melquisedecpa t'aqanman jina 
wiñaypaj Kuraj Kaj Sacerdote churasqa karqa. 

Hebreos 7 

Jesusqa Melquisedec jina sacerdote 

1Melquisedecqa Salén sutiyoj llajtaj kuraj kamachejnin karqa, Patapi Kaj Diospa 
sacerdotentaj. Maypachachus Abraham maqanakuspa kuraj kamachejkunata 
atipasqanmanta kutimusharqa chaypacha, Melquisedecqa Abrahamta taripaj 
llojsimorqa, chantá payta samincharqa. 

2Jinataj Abrahamqa kuraj kamachejkunawan maqanakuspa qhechusqanmanta 
sapa chunkamanta ujta Melquisedecman qorqa. Melquisedec chay suti niyta 
munan: Cheqan Kajta Ruwaj Kuraj Kamachej. Jinallataj ujnin sutin Salenpa 
Kuraj Kamachejnin, niyta munan: Sonqo Tiyaykusqa Kaypa Kuraj Kamachejnin. 

3Paypa tatanmanta, mamanmanta, ñawpa tatankunamantapis mana ni ima 
yachakunchu, nitaj paqarisqanmanta, ni wañusqanmantapis. Aswanpis payqa 
Diospa Churinman rijch'asqa kaspa, wiñaypaj sacerdote kashan. 

4Reparaychej Melquisedec imayna jatunpaj qhawasqachus kasqanta. Ajina 
kasqanrayku ñawpa tatanchej Abrahampis maqanakuspa tukuy 
qhechusqanmanta sapa chunkamanta ujta payman qosqa. 

5Moisespa kamachisqanman jina Leví ayllumanta sacerdotekunaqa israelita 
masinkukunamanta sapa chunkamanta ujta jap'inanku karqa, israelitakuna 
paykuna jina Abrahampa miraynin kashajtinkupis. 

6Chaywanpis Melquisedecqa mana Leví ayllumantachu kashaspapis, 
Abrahampa makinmanta sapa chunkamanta ujta jap'erqa. Chantá 
Melquisedecqa Abrahamta samincharqa, pichus Diospa nisqanta jap'isqaña, 
chayta. 

7Tukuy yachanchej pichus saminchajqa aswan kuraj kasqanta saminchayta 
jap'ejmanta nisqaqa. 

8Jinallataj sapa chunkamanta ujta jap'ej sacerdotekunaqa wañoj runalla kanku. 
Chaywanpis Diospa Qhelqachisqanpi nin Melquisedecqa mana wañusqanta, 
manachayqa kawsashasqanta. 

9Chayrayku niyta atisunman: Leví ayllumanta kaj sacerdotekuna kunan sapa 
chunkamanta ujta jap'inku chaypis, Melquisedecman qollasqankutataj, 
imaraykuchus Abrahamqa paykunaj sutinkupi sapa chunkamanta ujta payman 
qorqa. 

10Chayqa ajina, imaraykuchus Leví manaraj karqarajchu chaypis, payqa ñawpa 
tatan Abrahampa ukhunpi kasharqa, maypachachus Melquisedec Abrahamta 
taripaj llojserqa, chaypacha. 

11Diosqa kamachisqankunata israelitakunaman qorqa, yuyaspa Leví 
ayllumanta sacerdotekuna israelitakunata yanapanankuta nisqanta 
junt'anankupaj. Sichus Leví ayllumanta sacerdotekunanejta runakuna Diospa 
tukuy mañasqanta junt'ayta atinkuman karqa chayqa, waj sacerdote 
rikhurimunan manaña necesariochu kanman karqa. Chayrayku chay sacerdote 
mana Aaronpa t'aqanmantachu kanan karqa, manachayqa Melquisedecpa 
t'aqanmanta. 

12Chantá sacerdote kanaqa waj aylluman pasananpaj, kamachisqapis waj 
jinaman tukuchisqallataj kanan tiyan. 

13Tukuyta Kamachej Jesucristonchejrí mana Leví jatun ayllumantachu karqa, 
manachayqa Judá jatun ayllumanta. Diospa Qhelqachisqanpitaj nin Judá 
ayllumanta mana pipis sacerdote kayta atinanta. 

14Yachanchej jina, Tukuyta Kamachej Jesucristonchej Judá jatun ayllumanta 
karqa. Moisestajrí Judá jatun ayllumanta parlaspa, sacerdote kanankumanta 
mana imatapis nerqachu. 

15Chayqa aswan sut'i kashan, imaraykuchus chay waj sacerdote Melquisedec 
jina sayarinña. 

16Jesús sacerdote karqa mana Leví jatun ayllumanta kasqanraykuchu, 
manachayqa mana tukukoj kawsayniyoj kasqanrayku. 

17Diospa Qhelqachisqanpi paymanta nin: Qanqa wiñaypaj sacerdote kanki 
Melquisedecpa t'aqanman jina,  nispa. 

18Chayrayku, chay ñawpa kamachisqaqa yanqhayachisqa karqa, ni imapaj allin 
kasqanrayku. 

19Moisespa kamachisqanqa mana pitapis cheqan runaman tukuchiyta 
aterqachu. Kunanrí Dios aswan sumaj kajta qonawanchejta suyakuspa 
noqanchej paypi atinikunchej. Chaynejtataj Diosman qayllaykunchej. 

20Diosqa tiluspa, Jesusta sacerdotepaj churarqa. Chay waj sacerdotekunataqa 
Dios mana tiluspachu churarqa. 

21Sacerdotenchej Jesustarí Dios tiluspa churasqa, maypachachus pay nerqa: 
Tukuyta Kamachej Dios tilorqa, manataj tilusqanta p'akenqachu. Pay nerqa: 
Qanqa wiñaypaj sacerdote kanki, nispa. 

22Ajinamanta Jesusqa aswan sumaj tratomanta garante churasqa karqa. 

23Chay wakin sacerdotekuna ashkha karqanku, imaraykuchus wañojlla 
kasqankurayku sacerdote jina imachus ruwanankuta mana ruwayllatapuni 
aterqankuchu. 

24Chaywanpis Jesús mana jayk'aj wañoj kasqanrayku, sacerdote kayninta mana 
pimanpis saqeyta atinmanchu. 

25Chayrayku pay wiñaypaj qhespichiyta atin, pikunachus paynejta Diosman 
qayllakojkunata, imaraykuchus pay wiñaypaj kawsallanpuni paykunarayku 
Diosmanta mañapunanpaj. 

26Jesusqa, necesitasharqanchej chay Kuraj Kaj Sacerdotemin. Payqa 
juchamanta t'aqasqa, mana k'amina, llimphutaj. Kunantaj Dios Payta 
juchasapakunamanta t'aqanña, jinataj janaj pachamanta aswan pataman 
churarqa. 

27Jesusqa mana chay waj kuraj kaj sacerdotekuna jinachu. Paykuna sapa 
p'unchay uywa ñak'asqata q'olachispa Diosman jaywananku karqa, ñawpajta 
paykunaj juchankurayku, qhepantataj runakunaj juchankurayku. Jesusrí 
runakunaj juchanku pampachasqa kananpaj uj kutillata wiñaypaj wañorqa, pay 
kikin kawsayninta qospa. 

28Moisespa kamachisqanqa pisi kallpa runakunatamin churarqa kuraj kaj 
sacerdotekuna kanankupaj. Chaywanpis Moisespa kamachisqanmanta qhepata 
Dios tiluspa Churinta Kuraj Kaj Sacerdotepaj churarqa. Kunantaj payqa 
wiñaypaj mana pantayniyoj Kuraj Kaj Sacerdote. 

Hebreos 8 

Jesús kuraj kaj sacerdotenchej 

1Chay jinaqa imatachus parlasqanchejmanta aswan sumajqa kaymin: Kuraj Kaj 
Sacerdotenchej tiyapuwanchej, paytaj janaj pachapi Kuraj Kamachej Diospa 
kamachinan tiyanaj pañanpi tiyaykukorqa. 

2Chay sacerdoteqa Jesucristo, pichus Diospaj T'aqasqa Cheqapi sacerdote jina 
ruwananta ruwan, Dioswan Tinkukuna chay cheqa kaj wasipi. Chay wasitaqa 
Tukuyta Kamachej Dios sayacherqa, mana runachu. 

3Tukuy kuraj kaj sacerdotekuna jaywanakunata, chantá uywa ñak'asqa 
q'olachinakunatawan Diosman jaywanankupaj churasqa kanku. Chayrayku 
Jesucristopis Kuraj Kaj Sacerdotenchej jina Diosman imata jaywanayojpuni 
kanan karqa. 

4Sichus Jesucristo kunan kay pachapi kashanman chayqa, mana sacerdotechu 
kanman, imaraykuchus sacerdotekuna kashallankuraj, Moisespa 
kamachisqanman jina Diosman jaywanata jaywanankupaj. 

5Chay sacerdotekuna imachus ruwanankuta ruwanku. Chay imatachus 
ruwanankurí janaj pachapi imakunaj llanthun jinalla kanku. Chayrayku Moisés 
Dioswan Tinkukuna Toldota ruwanan kashajtin, Dios nerqa: Allinta qhaway, 
tukuy imata Sinaí orqopi rikuchisusqayman jinatapuni ruwanaykimanta, nispa. 

6Kunanrí Kuraj Kaj Sacerdotenchej Jesusman Dios qorqa, ñawpa 
sacerdotekunaj imachus ruwanankumanta aswan sumaj ruwanata. Jinallataj 
paynejta aswan sumaj tratopi kanchej, imaraykuchus Dios paynejta aswan 
sumaj imakunata qonawanchejta niwanchej. 

7Ñawpaj kaj tratochus sumaj kanman karqa chayqa, mana waj tratota ruwana 
kanmanchu karqa. 

8Dios rikorqa ayllun trato ruwasqanta mana munasqanman jina 
junt'asqankuta. Chayrayku nerqa: Uj p'unchay chayamonqa, chay p'unchaypitaj 
noqa Tata Diosqa Israel aylluwan, Judá aylluwan ima uj mosoj tratota ruwasaj. 

9Kay tratoqa mana ñawpa tatankukunawan ruwasqay trato jinachu kanqa. 
Chay tratota ruwarqani maypachachus paykunata makinkumanta aysarispa, 
Egipto suyumanta orqhomorqani chaypacha. Paykunatajrí trato ruwasqayta 
mana junt'arqankuchu. Chayrayku noqapis paykunata mana rikoj tukorqani, 
nispa Tukuyta Kamachej Dios nin. 

10Chayrayku chay p'unchay, kay jina mosoj tratota Israel aylluwan ruwasaj, 
nispa Tata Dios nin: Yuyayninkuman kamachisqayta churasaj, sonqonkupitaj 
nisqayta qhelqasaj. Noqa Diosninku kasaj, paykunataj noqaj aylluy kanqanku. 

11Manaña pipis runa masinta yachachenqañachu, nitaj wawqentapis nenqachu: 
Tata Diosta rejsinayki tiyan, nispa, imaraykuchus tukuy rejsiwanqanku, 
sullk'amantapacha kurajninkukama. 

12Chaypacha noqa paykunamanta khuyakuspa, millay ruwasqankuta 
pampachasaj, juchallisqankumantapis manaña jayk'aj yuyarikusajñachu, nispa. 

13Maypachachus Dios mosoj tratomanta parlan chaypacha, niyta munan ñawpa 
trato ruwasqan unayniyojña kasqanrayku manaña valorniyojchu kasqanta. 
Ajina kasqanrayku chay ñawpa trato chinkapunan qayllapiña kashan. 

Hebreos 9 

Diosman ñawpa jaywanakuna mana valorniyojchu 

1Tata Dios israelitakunawan ñawpa ruwasqan tratopi imaynatachus Diosta 
yupaychanapaj kamachisqakuna karqa, kallarqataj Dioswan Tinkukuna 
Toldopis. 

2Dioswan Tinkukuna Toldoqa kay jina karqa: Ñawpaj kaj cuartoqa Diospaj 
T'aqasqa Cheqa nisqa karqa, chaypitaj uj candelero karqa, chantá uj mesa ima 
Diospaj t'aqasqa t'antayoj. 

3Chaymantataj warkhusqa uj velo karqa, chay wasanpitaj Diosllapaj T'aqasqa 
Cheqa karqa. 

4Chaypitaj qorimanta incienso q'oshñichina karqa, jinallataj Diospa trato 
ruwasqan cajonpis, mayqenchus qoriwan lluch'isqa karqa, chay. Chay cajonpa 
ukhunpitaj qorimanta uj juch'uy manka karqa maná nisqa t'antayoj. Chaypi 
Aaronpa varan kallarqataj, mayqenchus q'omeryaspa t'ikasqa, chay. 
Kallarqataj p'alta rumikunapi qhelqasqa kamachisqakuna. 

5Chay cajonpa patanpitaj qorimanta ruwasqa iskay querubín nisqa angelkuna 
karqa, Khuyakuyta Tarina Cheqata lijrankuwan qhataspa. Chaywanpis kunan 
chaykunamanta manaña astawan sut'inchaspa parlasunñachu. 

6Chay tukuy ajina wakichisqa kajtin, sacerdotekunaqa Diospaj T'aqasqa Cheqa 
nisqa cuartoman kutin kutinta yaykorqanku, sacerdote jina imachus 
ruwanankuta junt'anankupaj. 

7Diosllapaj T'aqasqa Cheqamanrí, watapi uj kutita kuraj kaj sacerdotella 
yaykoj. Chayman uywa ñak'asqaj yawarnin aparisqa yaykoj. Chay yawartataj 
Diosman jaywanan karqa, paypa juchanta Dios pampachananpaj, chantá 
runakuna mana reparakuspalla juchallikusqanku, chaytawan Dios 
pampachananpaj. 

8Chaywan Santo Espíritu yachachisharqa Diosllapaj T'aqasqa Cheqaman 
yaykuna manaraj kicharisqachu kasqanta runakuna yaykunankupaj. Chaytaj 
ajina karqa Dioswan Tinkukuna ñawpaj kaj Toldo kashanankama. 

9Chayqa kunanpaj uj rijch'anachinalla karqa. Chaypacha chaypi Diosman 
jaywanakunata, chantá uywa ñak'asqata q'olachispa jaywasqankoqa 
jaywajkunaj sonqonkuta juchamanta mana llimphuchayta aterqachu. 

10Chay ñawpa kamachisqakuna karqa mikhunamanta, ujyanamanta, Diospa 
ñawpaqenpi llimphu rikhurinapaj imachus ruwanamanta ima. Chaykunataj 
valorniyoj karqa, Dios tukuy imata mosojyachinan p'unchaykamalla. 

11Chaywanpis Cristo jamunña, aswan allin imakunamanta Kuraj Kaj Sacerdote 
kananpaj. Maypichus pay imachus ruwananta junt'arqa, chay toldopis aswan 
sumajllataj. Chay toldoqa mana runaj ruwasqanchu, ajinaqa mana kay 
pachamantachu. 

12Chantá Cristoqa manallataj chivokunaj nitaj torillokunaj yawarnin 
aparisqachu yaykorqa. Manachayqa pay kikinpa yawarnin aparisqa Diosllapaj 
T'aqasqa Cheqaman uj kutillata yaykorqa. Ajinamanta Cristo wiñaypaj juchaj 
atiyninmanta kacharichiwarqanchej. 

13Ñawpajta chivokunajta, chayrí torillokunajta yawarnin, china waka uña 
q'olachisqaj ushphan ima mana llimphupaj qhawasqa runakunaman qhallisqa 
karqa. Ajinata ruwaspataj, runakunaj ukhunpa jawallanta llimphuchaj kanku. 

14Cristorí wiñaypaj kawsaj Santo Espiritunejta Diosman mana iman imanasqa 
uywa jina pay kikin jaywaykukorqa. Ajinaqa Cristoj yawarnin may 
jinatarajchus sonqonchejta millay ruwasqanchejmanta llimphuchawasunchej, 
kawsaj Diospa munayninta ruwananchejpaj. 

15Chayrayku Jesucristonejta runakuna Dioswan mosoj tratoman yaykunchej, 
wajyasqa kajkuna wiñay kawsayta chayaqeta jina jap'inanchejpaj, 

mayqentachus Dios qonanta nerqa, chayta. Cristo wañorqa runakunata ñawpa 
tratopi juchallisqankumanta kacharichinanpaj. 

16Nisunchej: Uj testamento ruwasqa junt'akunanpajqa, pichus testamentota 
ruwaj wañunanraj tiyan. 

17Testamentoqa junt'akun, pichus ruwaj wañupun chaypachalla. Testamentota 
ruwaj runa kawsashajtillanraj, ruwasqan testamentoqa mana junt'akuyta 
atinchu. 

18Chayrayku, ñawpaj kaj tratota Dios ruwananpaj runakuna uywata ñak'aspa, 
yawarninta jaywarqanku. 

19Maypachachus Moisés kamachisqaj tukuy nisqanta israelitakunaman 
ñawiriporqa chaypacha, pay torillokunaj yawarninta, chantá chivokunaj 
yawarninta ima chuwapi yakuwan chajrorqa. Chantá tiñisqa puka millmawan, 
hisopo qhorawan ima chay p'anqaman, chantá tukuy israelitakunaman ima 
ch'ajchuykorqa. 

20Chantá jatunmanta parlaspa, Moisés nerqa: Kay yawarmin Dios qankunawan 
trato ruwasqanta sinch'ita sayachin, nispa. 

21Chaymantataj Moisesqa Dioswan Tinkukuna Toldota, chantá chaypi Diosta 
yupaychanapaj kaj imakunatawan yawarwan ch'ajchullarqataj. 

22Diospa kamachisqaman jina, ñawpaqenpi imapis llimphuchasqa kananpaj, 
uywa ñak'asqaj yawarninta ch'ajchunanku karqa. Yawar mana ch'ajchusqa 
kajtinrí, manallataj ima juchapis pampachasqachu karqa. 

Cristoj wañusqan juchata pampachan 

23Chayrayku imachus yupaychana cheqapi kashan, chay tukoyqa uywa 
ñak'asqaj yawarninwan llimphuchasqa kanan karqa. Chaykunataj janaj 
pachapi imachus kashan, chayman rijch'akoj jinalla karqa. Janaj pachapi kaj 
imakunarí uywakunaj yawarninmantapis aswan sumaj jaywanawan 
llimphuchasqa kanan karqa. 

24Cristoqa mana runakunaj ruwasqan toldomanchu yaykorqa, mayqenchus 
cheqa kajpa rijch'aynillan karqa, chayman. Manachayqa pay kikin janaj 
pachamanpuni yaykorqa, Diospa ñawpaqenpi rikhurispa noqanchejrayku 
Diosmanta mañapunawanchejpaj. 

25Kuraj kaj sacerdotekuna sapa wata uywaj yawarnin aparisqa Diosllapaj 
T'aqasqa Cheqaman yaykoj kanku. Cristorí mana sapa kutichu janaj pachaman 
yaykorqa jaywana jina pay kikin jaywaykukunanpaj. 

26Mana jina kanman karqa chayqa, kay pacha ruwasqa kasqanmantapacha 
Cristoqa ashkha kutitaña wañunman karqa. Kunantajrí chay p'unchay 

junt'akojtin, pay kikin wañunanpaj jaywaykukuspa, uj kutillata wiñaypaj 
rikhurin juchata pampachananpaj. 

27Nisqa kashan runaqa uj kutillata wañunan, chaymantataj Diospa ñawpaqenpi 
juzgasqa kanqa. 

28Ajinallatataj Cristopis uj kutillata wañorqa, ashkha runaj juchanchejta 
pampachananpaj. Chaymanta qhepanejman pay ujtawan kay pachaman 
kutimonqa, manaña juchanchejrayku wañunanpajchu, manachayqa paypi 
atinikuspa suyajkunata qhespichinawanchejpaj. 

Hebreos 10 

Cristo cruzpi wañusqan juchata pampachan 

1Moisespa kamachisqanqa jamoj imakunaj llanthun jinalla karqa, mana janaj 
pachamanta chay kikin allin imakunachu. Chayrayku kamachisqaqa sapa wata 
kikin jaywanallatapuni Diosman jaywajkunata mana jayk'aj cheqan runaman 
tukuchiyta atinchu. 

2Sichus jaywajkuna uj kutillapi juchallisqankumanta llimphuchasqa kankuman 
karqa chayqa, paykuna manaña uywata ñak'aspa Diosman ujtawan 
jaywankumanchu karqa, sonqonku manaña juchachasqanrayku. 

3Kunanrí, uywa ñak'asqata Diosman jaywasqanku paykunata juchayoj 
kasqankumanta sapa wata yuyarichin. 

4Chayqa ajina, imaraykuchus torokunaj, chantá chivokunaj yawarnenqa runaj 
juchanta manapuni wiñaypaj pampachayta atinchu. 

5Chayrayku Cristo kay pachaman jamuspa, Tata Diosta nerqa: Mana uywa 
ñak'asqa q'olachinata, nitaj waj jaywanata qonata munarqankichu. Manachayrí 
runaj ukhunta qowarqanki qanman jaywasunaypaj. 

6Uywata ñak'aspa q'olachina, jinataj jucha pampachanapaj jaywanapis mana 
sonqoykej munasqanman jinachu karqa. 

7Chayrayku nerqani: Kaypi kashani, Diosníy, munasqaykiman jina ruwanaypaj, 
imaynachus noqamanta p'anqapi qhelqasqa kashan, chayman jina, nispa. 

8Ñawpajta Cristo nin: Mana munarqankichu jaywanakunata, ofrendakunata, 
uywata ñak'aspa q'olachinata, jucharayku jaywanata ima. Chaykunaqa mana 
sonqoykej munasqanman jinachu karqa, nispa. Chayta Moisés kamachisqa 
chaypis, Dios mana munasqachu. 

9Chantá Cristo nillarqataj: Diosníy, kaypi kashani, munasqaykita ruwanaypaj, 
nispa. Ajinamanta payqa ñawpa kaj jaywanakunata qhasi manakajman 
tukuchin, jinaspataj, mosoj kajta cuentanmanta churan. 

10Dios mayta munarqa Jesucristoj ukhun wiñaypaj uj kutillata jaywasqa 
kananta, chaynejta noqanchej Diospaj t'aqasqa kananchejpaj. 

11Ñawpa tratopi sacerdotekunaqa altarpa ñawpaqenpi sapa p'unchay sayaspa, 
sapa kuti Diosman chay kikin jaywanallatapuni jaywananku karqa. 
Chaywanpis chay jaywanakunaqa mana jayk'ajpis runaj juchanta pampachayta 
aterqachu. 

12Kuraj kaj sacerdotenchej Cristorí, uj kutillata wiñaypaj pay kikin 
jaywaykukorqa jucha pampachasqa kananpaj. Jinaspataj, Diospa pañanman 
tiyaykukorqa. 

13Chaypitaj pay suyashan awqankuna chakin uraman churasqa kanankukama, 

14imaraykuchus payqa uj kutita jaywasqallanwan Diospaj t'aqasqa kajkunata 
wiñaypaj mana juchayojta ruwan. 

15Chayllamantataj Santo Espiritupis rikoj jina willan, imajtinchus nin: 

16Qhepanejman paykunawan kay jina tratota ruwasaj: Noqaqa sonqonkuman 
kamachisqayta churasaj, yuyayninkupitaj qhelqasaj, nispa Tata Dios nin. 

17Chantá nillantaj: Juchallisqankumanta, chantá millay ruwasqankumantapis 
manaña ujtawan yuyarikusajchu, nispa. 

18Maypachachus Dios juchata pampachan chaypachaqa, manaña jucha 
pampachasqa kananpaj uywata ñak'aspa Diosman jaywana kanchu. 

Diospi atinikuspa sinch'ita sayana 

19Chayrayku wawqe panakuna, Jesús wañusqanrayku noqanchej mana 
manchachikuspa yawarninnejta Diosllapaj T'aqasqa Cheqaman tukuy sonqo 
yaykuyta atinchej. 

20Jesús wañorqa chaypacha, jark'aj velota llik'ispa kicharerqa Diosllapaj 
T'aqasqa Cheqaman yaykunanchejpaj. Kunantaj pay kawsashan, paynejtataj 
Diosman qayllayta atinchej kicharisqan ñannejta. 

21Janaj pacha Diospa wasinpi Kuraj Kaj Sacerdotenchej tiyapuwanchejña. 

22Chayrayku ch'uwa sonqowan Tata Diosman qayllaykunachej, tukuy sonqo 
Cristopi atinikuspa, imaraykuchus pay wañusqanwan sonqonchejta tukuy 
juchamanta llimphuwarqanchej, llimphu yakuwanpis ukhunchejta 
mayllanman jina. 

23Ajinaqa noqanchej imatachus Dios ruwananta suyakushanchej, chaymanta 
mana iskayrayaspa, sinch'ita ch'ipakunachej, imaraykuchus Diosqa nisqanta 
junt'anqapuni. 

24Jinallataj ujkuna ujkuna imaynatachus yanaparinakunapaj yuyaycharikuna, 
puraj munakunanchejpaj, chantá allin kajta ruwananchejpaj ima. 

25Amallataj sayk'uychejchu Diosta yupaychanapaj tantakuyman riyta, 
imaynatachus wakin riyta saqerparinku, jinataqa. Manachayqa ujkuna ujkuna 
sonqonchejta oqharinakuna, astawanqa Tukuyta Kamachej Jesuspa kutimunan 
p'unchay qayllamushasqanrayku. 

26Sichus noqanchej cheqa kajta yachaspaña, juchallillasunmanpuni chayqa, 
chay juchata pampachanapaj manaña waj jaywana kanchu. 

27Manachayqa mancharina jatun juiciollataña suyana kashan, chaypitaj sinch'i 
nina lawray Diospa awqankunata ruphaykonqa. 

28Pillapis Moisespa kamachisqanta mana kasojqa iskay, chayrí kinsa rikojkunaj 
parlasqankuwan wañuchisqa kananpaj juchachasqa kanan karqa, mana pejpa 
khuyasqan. 

29Ñawpajta ajinachus karqa chayqa, kunan astawanraj juchachanapaj jina 
kanqanku pikunachus Diospa Churinta qhesachajkuna, jinataj wañusqan qhasi 
manakaj kasqanta nejkuna. Paykuna mosoj tratoman yaykunapaj yawar 
jich'asqanta pisipaj qhawanku, mayqenchus Diospaj t'aqawanchej, chayta. 
Jinallataj Diospa Espiritunta turiyanku, pichus Diospa qhasilla k'acha 
yanapayninta chayachimuwanchej, chayta. 

30Noqanchej Tukuyta Kamachej Diospa nisqanta yachanchej: Vengakunaqa 
noqajtamin, jinataj ruwasqankuman jina noqa pagachikusaj, nispa nisqanta. 
Nillarqataj: Tukuyta Kamachej Diosqa ayllunta juzganqa, nispa. 

31Ajinaqa kawsaj Diospa makinman urmanaqa may jina mancharinamin. 

32Chayrayku yuyarikuychej, maypachachus qankuna Cristomanta sumaj 
willayta jap'ikorqankichej, chay ñawpa p'unchaymanta. Yuyarikuychej may 
jina ñak'ariypi kashaspapis, imaynatachus kallpakorqankichej sinch'ita 
sayanaykichejpaj, chaymanta. 

33Wakin kuti tukuypa rikunanta runaj turiyanan, chantá runaj asikunan 
karqankichej. Wakin kutitaj qankunaqa, pikunachus qankuna jina 
ñak'arichisqa kasharqanku, chaykunawan khuska ñak'arerqankichej. 

34Jinallataj qankuna carcelpi wisq'asqa kajkunata khuyarikorqankichej. 
Wajkuna kapuyniykichejta qhechusojtiykichejpis, kusikorqankichej, 
imaraykuchus yacharqankichej janaj pachapi chayaqeykichej aswan sumaj 
mana tukukuyniyoj kasqanta. 

35Chayrayku ari tukuy sonqo Diospi atinikullaychejpuni, imaraykuchus Diosqa 
may sumaj t'inkata qosonqachej. 

36Qankuna pacienciakuyta necesitankichej, Diospa munasqanta 
ruwaspallapuni kanaykichejpaj. Chaypacha Dios imatachus qonawanchejta 
nisqanta jap'inkichej. 

37Diospa Qhelqachisqanpi nin: Tumpamantawan pichus jamunan kashan, chay 
jamonqaña. Jamunanqa qayllapiña. 

38Cheqan runapaj qhawasqay kajkunaqa noqapi atinikusqankunejta wiñaypaj 
kawsanqanku. Ñawpa kawsayninkuman kutiripojkunawanrí, sonqoy mana 
kusisqachu kanqa, nispa. 

39Noqanchejrí mana, pikunachus ñawpa kawsayninkuman kutiripuspa, 
juchachasqa kanaman rishanku, chaykuna jinachu kanchej. Manachayqa, 
noqanchej kanchej, pikunachus Diospi atinikusqankurayku qhespichisqa 
kanata tarinku, chaykunamanta. 

Hebreos 11 

Diospi atinikuspa purina 

1Diospi atinikusqanchejrayku noqanchej sut'ita yachanchej jap'inanchejtapuni 
imatachus jap'iyta suyakushasqanchejta. Jinallataj Diospi atinikuspa 
yachallanchejtaj, imatachus mana rikuyta atinchejchu, chay kasqantapuni. 

2Ñawpa tatanchejkunapis Diospi tukuy sonqo atinikusqankurayku paypa 
ñawpaqenpi allinpaj qhawasqa karqanku. 

3Diospi atinikusqanchejrayku yachanchej Diosqa kamachisqannejta tukuy kaj 
chhikata ruwasqanta. Ajinaqa, kunan imatachus rikushanchej, chay tukoyqa 
manakajmanta ruwasqa karqa. 

4Abelpis Diospi atinikusqanrayku Cainmanta nisqaqa aswan allin kaj 
jaywanata Diosman jaywarqa. Abel chayta Diosman jaywaspa, yachayta qorqa 
pay cheqan runa kasqanta, Diostaj jaywasqanta allinpaj qhawarqa. Ajinaqa 
Abelpa wañusqan unayña kashan chaypis, noqanchej Diospi atinikuspa 
imaynatachus kawsasqanmanta yachakuyta atinchej. 

5Jinallataj Diospi atinikusqanrayku Enocqa kawsashajlla janaj pachaman 
apasqa karqa, ama wañuyta rejsinanpaj. Manataj pipis payta tarerqachu, Dios 
payta apakapusqanrayku. Manaraj Dios Enocta apakapushajtin, tukuy 
yacharqanku Diosqa payta allinpaj qhawasqanta. 

6Diospi mana atinikuspaqa, mana pipis atinmanchu Diospa ñawpaqenpi 
allinpaj qhawasqa kayta, imaraykuchus Diosman qayllaykojqa pay 
kasqantapuni tukuy sonqo creenan tiyan. Yachanallantaj tiyan, pikunachus 
Diosta tukuy sonqo mask'anku, chaykunaman Diosqa sumaj t'inkata qonanta. 

7Jinallataj Noeqa Diospi tukuy sonqo atinikorqa. Chayrayku mana jayk'aj 
rikusqan kananta Dios sut'inchajtin, Noeqa Diosta kasuspa, uj jatun barcota 
ruwarqa wasi ayllun ama wañunanpaj. Jinallataj Diospi atinikusqanrayku Noé 
yachayta qorqa chaypacha kawsaj runakuna juchachanapaj jina 
kasqankumanta. Chantá Diospi atinikusqannejta pay cheqan runapaj 
qhawasqa kanata jap'erqa. 

8Diospi atinikusqanrayku Abrahampis Diospa nisqanta kasorqa. Chayrayku 
llajtanta saqespa llojserqa, Dios qonanta nerqa, chay jallp'aman rinanpaj, mana 
yachaspalla maymanchus chayananta. 

9Chaymanta Abrahamqa Diospi atinikusqanrayku, Dios qosqayki nisqan 
jallp'api tiyakorqa, runaj llajtanpi waj llajtayoj runa jina. Pay toldollapi 
tiyakorqa. Isaacpis, Jacobpis toldollapitaj tiyakorqanku, pikunachus Diospa 
nisqanta jap'inallankutaj karqa, chaykuna. 

10Jinaqa Abraham tukuy sonqo suyasharqa sumaj churasqa cimientoyoj 
llajtaman chayananta. Chay llajtata Diosmin wakicherqa, sayaricherqataj. 

11Sarapis mana wawa rejsiyta atej karqa, chantá payañataj. Chaywanpis Diospi 
atinikusqanrayku wawata rejsinanpaj kallpata jap'erqa, imaraykuchus Dios 
nisqanta junt'ananta tukuy sonqo jap'ikorqa. 

12Ajinaqa Abraham wañusqa jinaña karqa chaypis, miraynin may chhika mana 
yupay atina karqa janajpi ch'askakuna jina, mama qocha kantupi t'iyu jinataj. 

13Chay runakuna wañuporqanku Dios nisqanta manaraj junt'ashasqanta 
rikuspa. Manachayqa Diospi atinikusqankurayku Dios nisqanta junt'ananta 
karullamantapis qhawashankuman jina rikorqanku. Chantá kusikuspa, 
rimarerqanku kay pachapi waj llajtayoj jinalla kasqankuta. 

14Ajinata parlajkunaqa sut'ita yachayta qonku llajtayoj kayta 
mask'ashasqankumanta. 

15Jinapi sichus paykuna llojsimusqanku llajtamanta yuyarikushankuman karqa 
chayqa, llajtankuman kutipuyta atinkuman karqa. 

16Chaywanpis, paykuna aswan sumaj llajtata moq'erisharqanku, mayqenchus 
janaj pachapi kashan, chayta. Chayrayku Diosqa paykunaj Diosninku kayta 
mana p'enqakunchu, imaraykuchus paykunapaj uj llajtata wakichipunña. 

17Jinallataj Diospi atinikusqanrayku Abrahamqa k'ata churin Isaacta uywa 
ñak'asqata jina Diosman jaywarqa. Ajinata Abraham ruwarqa, Diospa 
kamachisqanta kasukoj kasqanta rejsichinanpaj, imajtinchus Dios Abrahamta 
nisqa: 

18Isaacnejta mirayniykeqa may chhika kanqa, nispa. 

19Abrahamrí churinta Diosman jaywarqa, imaraykuchus yacharqa Diosqa 
wañojkunata kawsarichinanpaj atiyniyoj kasqanta. Chayrayku uj niypi 
nisunman: Abrahamqa churin wañusqaña jina kashajtinpis, watej kawsashajta 
jap'ikapusqa, nispa. 

20Jinallataj Isaacqa Diospi atinikusqanrayku churinkuna Jacobta, chantá Esauta 
ima samincharqa, qhepanejman paykunawan imachus kananta sut'inchaspa. 

21Chantá Diospi atinikusqanrayku Jacobpis wañuy patapiña kashaspa, Josejpa 
churinkunata sapa ujta samincharqa, tojnunman atikuspataj, Diosta 
yupaycharqa. 

22Ajinallataj Diospi atinikusqanrayku Josepis wañuy patapi kashaspa, 
israelitakuna Egiptomanta llojsipunankumanta parlarqa. Jinapi José 
kamacherqa israelitakuna Egiptomanta ripuspa, tullunkunata Canaanman 
apanankuta. 

23Jinallataj Moisespa tatan mamanqa Diospi atinikusqankurayku, wawankuta 
paqarisqanmantapacha kinsa killata pakayllapi uywarqanku, k'acha wawita 
kasqanta rikuspa. Ajinata ruwaspa, yachayta qorqanku kuraj kamachejpa 
kamachisqanta mana manchachikusqankumanta. 

24Diospi atinikusqanrayku Moisesqa jatunña kaspa, Faraonpa ususinpa churin 
kasqanmanta rejsinankuta mana munarqachu. 

25Manallataj pay munarqachu juchallispa misk'irichikuyta pasapojlla 
kasqanrayku. Manachayqa Diospa ayllunwan khuska ñak'arichisqa kayta 
ajllakorqa. 

26Moisesqa Egiptopi qhapaj kaspapis, repararqa chhika patapi kawsarikuna 
qhasilla kasqanta. Aswanpis Cristorayku qhesachasqa kana aswan sumaj 
kasqanta qhawarqa, imaraykuchus paypa yuyaynin janaj pachapi t'inka 
jap'inapi kasharqa. 

27Jinallataj Moisesqa Diospi atinikusqanrayku Egiptomanta riporqa, kuraj 
kamachejpa phiñakuyninta mana manchachikuspa. Payqa mana rikukoj Diosta 
rikushanmanpis jina, mana sayk'uspa, sinch'ita sayarqa. 

28Chaymanta qhepaman Moisesqa Diospi atinikusqanrayku Pascua raymita 
ruwarqa, kamacherqataj israelitakuna wasinkoj punkunkuta yawarwan 
ch'ajchunankuta, wañuchej ángel kuraj kaj churinkuta ama wañurachinanpaj. 

29Jinallataj israelitakunaqa Diospi atinikusqankurayku Puka Mama Qochaj 
chawpinta ch'aki pampata chimparqanku. Egiptomanta soldadokunarí 
jinallatataj ruwayta munaspa, yakuwan p'ampaykuchikuspa wañorqanku. 

30Chaymanta israelitakuna Diospi atinikusqankurayku Jericó llajtaj 
muyuyninpi phatu perqa payllamanta thuñikorqa, qanchis p'unchayta chay 
llajtata muyuykojtinku. 

31Jinallataj phisu warmi Rajabpis Diospi atinikusqanrayku, Diosta mana 
kasojkunawan khuska mana wañuchisqachu karqa, imaraykuchus 
wateqajkunata tukuy sonqo wasinman wajyarikorqa. 

32Imatataj astawan niymanri? Parlanaqa mayraj kashan, manataj tiempo 
kanchu parlanapaj Gedeonmanta, Baracmanta, Sansonmanta, Jeftemanta, 
Davidmanta, Samuelmanta, chantá Diosmanta waj sut'inchajkunamanta ima. 

33Paykuna Diospi atinikusqankurayku waj suyukunata atipaspa jap'erqanku, 
justiciata ruwaspa kamacherqanku, Diospa qonan kasqanta jap'erqanku, 
chantá leonkunaj siminkutapis wisq'arqanku. 

34Jinallataj paykunaqa manchay lawrashaj ninata thasnorqanku, espadawan 
wañuchisqa kanamanta llusp'erqanku. Pisi kallpayoj kaspapis, kallpasapaman 
tukorqanku. Jinallataj maqanakupi sinch'i atiyniyojman tukuspa, waj 
suyukunaj soldadonkunata ayqecherqanku. 

35Wakin warmikunapis Diospi atinikusqankurayku ayllunkumanta 
wañupojkunata kawsarichisqata rikukaporqanku. Wakinkunatajrí sinch'i 
ñak'arichisqa wañorqanku, imaraykuchus kacharichisqa kanankupaj mana 
Diosta wasancharqankuchu. Aswanpis paykuna wañusqamanta 
kawsarimpuspa aswan sumaj kawsayta suyarqanku. 

36Wakinkunaqa p'enqaypi rikhurichisqa karqanku, jasut'isqataj. Wakinkunataj 
carcelman cadenawan watasqa wisq'achikorqanku. 

37Jinallataj wakinkunaqa rumiwan ch'anqasqa wañorqanku, wakinkunataj 
serruchowan khuchusqa, espadawan wañuchisqa ima karqanku. Wakinkuna 
kaymanta jaqayman purerqanku oveja qarawan, chantá cabra qarawan ima 
p'achallikuspa, mana imayoj, llakisqa, maqasqa ima. 

38Kay pachaqa mana chay jina sumaj sonqoyoj runakunapaj jinachu karqa. 
Chaywanpis paykuna ayqekuspa ch'innejpi, orqokunapi ima purerqanku. 
Chantá qaqa jusk'upi, jallp'a t'oqopi ima kawsarqanku. 

39Tukuy chaykunaqa Diospi atinikusqankurayku Diospa ñawpaqenpi allin 
runapaj qhawasqa karqanku. Chaywanpis chay runakunaqa Diospa qosaj 
nisqanta mana jap'erqankuchu. 

40Ajina karqa Dios aswan allin imakunata noqanchejpaj wakichisqanrayku, 
ajinamanta paykunapis noqanchejwan khuska mana pantayniyoj kanaman 
chayanankupaj. 

Hebreos 12 

Dios k'amiwasqanchejta jap'ikuna 

1Ñawpajta Diospi atinikuspa purejkuna may chhika karqanku, paykunataj 
muyuyninchejpi testigo jina imaynatachus purishasqanchejta 
qhawashawanchej. Chayrayku imachus ñawpajman rejta mana 
saqewanchejchu, chay tukuyta wijch'unachej, jinallataj ch'ipaykuwanchej, chay 
juchatapis. Chantá Dios churapuwasqanchej ñanta mana sayk'uspa t'ijunachej. 

2Jesusllatapuni qhawaspa kanachej, imajtinchus paymin sonqonchejpi Diospi 
atinikunata rikhuricherqa, jinallataj pay astawan astawan Diospi atinikuyta 
amañakunanchejpaj kallpachawanchej. Jesusqa jatun kusiyta aswan qhepaman 
tarinanta yachasqanrayku cruzpi wañorqa, chay jina wañuna p'enqay kasqanta 
mana kasuta ruwaspa. Jinaytawantaj, Diospa kamachinan tiyanaj pañanman 
tiyaykukorqa. 

3Chayrayku Jesús imatachus ruwasqanpi yuyaychej. Paytaqa juchasapa 
runakuna chejnikorqanku chantá ñak'aricherqanku ima. Chaywanpis pay 
sinch'ita sayarqa. Qankunapis kikillantataj ruwaychej, ama sayk'unaykichejpaj, 
nitaj llawch'iyanaykichejpaj. 

4Qankuna juchaj contranta maqanakuspa, manaraj wañunaykichejkamachu 
sayaykorqankichej. 

5Chaywanpis qankuna qonqapunkichejsina imatachus Dios nisqanta Dios 
wawankunata jina kallpachayta munaspa. Pay nin: Wawáy, Tukuyta Kamachej 
Dios cheqan ñanman churasuyta munaspa jasut'isqanta ama pisipaj 
qhawaychu, nitaj qanta k'amisojtin q'enaqakuychu, 

6imaraykuchus Diosqa pitachá munakun, chayta cheqan ñanman churan. 
Jinallataj pitachá wawanpaj rejsikapun, chayta seq'on, nispa. 

7Sichus qankuna Dios cheqan ñanman churayta munaspa jasut'isqanta 
ñak'arishankichej chayqa, yuyarikuychej Diosqa wawankunata jina qankunata 
qhawashasqanta. Pi tatataj wawankuna cheqanta puriyta yachanankupaj mana 
jasut'inmanchuri? 

8Diosrí tukuy wawankunata cheqan ñanman churayta munaspa jasut'in. Sichus 
Dios qankunata mana jasut'isunkichejchu chayqa, chay niyta munan qankuna 
mana wawanpunichu kasqaykichejta, manachayqa k'ipa wawalla. 

9Mana chayllachu, wawa kashajtinchej tata mamanchej cheqan ñanman 
churanawanchejpaj jasut'iwasqanchejrayku, noqanchej paykunata jatun 
respetowan qhawakoj kanchej. Jina chayqa, manachu astawanraj janaj pacha 
Tatanchejman k'umuykusunman wiñaypaj kawsananchejpaj? 

10Tata mamanchejqa mana unaypajchu, yuyasqankuman jinalla jasut'iwaj 
kanchej. Diosrí, allinninchejpaj jasut'iwanchej, pay jina llimphu kawsayniyoj 
kananchejpaj. 

11Arí, jasut'isqa kashanchej chaypachaqa mana kusikunapaj jinachu, 
imajtinchus nanakun. Chaymantarí, sichus Dios imatachus yachachiyta 
munawasqanchejta tukuy sonqo jap'ikunchej chayqa, allinpi kawsay, chantá 
allin kajta ruway ima sumaj poqoy jina kawsayninchejpi kanqa. 

12Chayrayku qankuna utisqa makiykichejta mosoj kallpawan kallpachaychej, 
jinallataj llawch'iyasqa chaki moqoykichejtapis. 

13Chantá cheqanta purispa kawsaychej, ajinamanta pisi kallpayoj wist'u chaki 
jina ama ñanta pantananpaj, manachayqa kallpachasqa kaspa thuruta 
sayananpaj. 

Diospa nisqanta kasuna 

14Qankuna atisqaykichejta ruwaychej tukuywan allinta 
kawsakunaykichejpaj, jinallataj Diospaj t'aqasqa jina llimphu kawsayniyoj 
kanaykichejpaj. Pichus mana llimphu kawsayniyoj kajqa Tukuyta Kamachej 
Diospa uyanta mana rikonqachu. 

15Qankunamanta pipis Diospa qhasilla k'acha yanapayninta jap'ejtinña, ama 
saqeychejchu chaymanta karunchakunanta. Amallataj saqeychejchu pipis jaya 
sonqo kasqanrayku ch'ajwata sayarichinanta, imajtinchus chay ch'ajwa mana 
allin kawsayta apamusunkichejman, chaynejtataj ashkha pantachisqa 
kankuman. 

16Amallataj pipis khuchiriyopi purikoj runa kachunchu nitaj Esaú jina Diosta 
pisipaj qhawachunchu. Payqa mikhunaraykulla imatachus kuraj kaj churi 
jap'inan karqa, chayta chhalarparisqa. 

17Yachankichej jina, Esauqa tatanpa saminchasqanta jap'iyta munashaspapis, 
qhesachasqa karqa. Esaú sonqonta nanachikuspa manchayta waqarikorqa 
chaypis, manañapuni tatanpa saminchayninta jap'iyta aterqachu. 

18Qankunaqa mana israelitakuna jina llankhay atina lawrashaj orqoman 
qayllarqankichejchu, nitaj laqhayaymanpis, nitaj tutayajmanpis, nitaj sinch'i 
wayramanpis. 

19Manallataj pututoj waqasqantapis uyarerqankichejchu, nillataj Diospa 
parlamusqantapis. Chayta uyarejkuna mayta mañakusqanku Dios amaña 
paykunaman parlamunanta, 

20imaraykuchus chay kamachisqaqa paykunapaj ancha manchachikuna karqa. 
Dios nisqa: Sichus ima uywallapis orqoman chayanqa chayqa, chay kikinpi 
rumiwan ch'anqaykuspa, wañuchiychej, nispa. 

21Chay tukuy ima sinch'i mancharikunapaj kasqanrayku, Moisespis nillasqataj: 
Manchachikuspa, kharkatitishani, nispa. 

22Qankunatajrí Sión orqoman, jinataj kawsaj Diospa llajtanman 
qayllaykunkichej. Chay llajtaqa janaj pachapi kaj Jerusalén, chaypitaj mana 
yupay atina angelkuna Diosta yupaychashanku. 

23Ajinallataj qankuna Diospa kuraj kaj wawankunaj tantakuyninman 
qayllaykunkichej, pikunaj sutinkuchus janaj pachapi qhelqasqa kashan, 
chaykunajman. Jinallataj qankuna Diosmanpuni qayllaykunkichej, pichus 
tukuypa Jueznin, chayman. Cheqanpaj qhawasqa runakunamanpis 
qayllallankichejtaj, pikunachus mana pantayniyojman tukuchisqaña kanku, 
chaykunaman. 

24Aswanpis Jesusman qayllaykorqankichej, pinejtachus Dios mosoj tratota 
qankunawan ruwarqa, chayman. Jinallataj Jesuspa yawarnin ch'ajchusqaman 
qayllallankichejtaj. Chaywanpis chay yawarqa runaj juchan pampachasqa 
kananmanta parlan, mana Abelpa yawarnin jinachu wañuchisqa kasqanmanta 
vengakunamanta. 

25Chayrayku allinta qhawakuychej, ama pichus parlawanchej, chayta 
qhesachanamanta. Sichus israelitakuna Moisespa parlasqanta mana uyariyta 
munasqankurayku jasut'isqapuni karqanku chayqa, imaynatataj noqanchej 
llusp'isunman sichus janaj pachamanta parlamojta qhesachasunman chayri? 

26Chaypacha Diospa parlasqan kay pachata kharkatiticherqa. Kunantajrí pay 
nillantaj: Uj kutitawan kharkatitichisaj, mana kay pachallatachu, manachayqa 
janaj pachatawan, nispa. 

27Uj kutitawan nispaqa, niyta munan Diosqa imachus ruwasqa kajta 
thalarparispa orqhonanta, imachus mana kuyuchisqachu kayta atin, chayllaña 
qhepananpaj. 

28Chayrayku Diosta pachis nina, imaraykuchus noqanchej mana kuyuchisqa 
kayta atej kamachinata jap'inchej. Pachis nina, sonqowantaj Diosta 
munasqanman jina yupaychana, tukuy sonqo payta may jatun respetowan 
qhawaspa, manchachikuspataj. 

29Ajinata ruwana, imaraykuchus Diosninchejqa tukuy imata q'olarparej nina 
jinamin. 

Hebreos 13 

Cristota qhatikojkunajta imachus ruwananchej 

1Cristota qhatikojkunapura wawqe panakuna jina munakuspa kawsakuychej. 

2Waj llajtayojkunata wasiykichejman wajyarikuyta ama qonqaychejchu, 
imaraykuchus chayta ruwaspa, wakinkunaqa mana yachaspalla angelkunata 
wajyarikorqanku. 

3Jinallataj carcelpi kajkunamanta yuyarikuychej, paykunawan khuskapis 
wisq'asqa kashawajchej jina. Ñak'arichisqa kajkunamantapis 
yuyarikullaychejtaj, imaraykuchus qankunapis ajinallatataj ñak'arichisqa 
kayta atiwajchej. 

4Casarakunata tukuylla manchay sumaj kasqanta qhawaychej. Jinallataj qhari 
warmi kajkunapis mana wasanchanakuspa kawsakuychej, imaraykuchus 
Diosqa khuchichakojkunata, chantá millayta purejkunata ima juzgaspa 
juchachanqa. 

5Ama ashkha qolqeyoj kanamanta phutikuspa kawsaychejchu. Manachayqa 
imachus kunan tiyapusunkichej, chaywan sonqo junt'asqa kakuychej, 
imaraykuchus Dios nin: Mana qonqarparisqaykichu, nitaj saqerparisqaykichu, 
nispa. 

6Ajinaqa tukuy sonqo niyta atinchej: Tukuyta Kamachej Diosqa yanapawajniy. 
Chayrayku mana manchachikusajchu, imatachus pipis 
ruwanawanmanta, nispa. 

7Yuyarikuychej ñawpa michejkunaykichejmanta, pikunachus Diospa simi 
nisqanmanta yachachisorqachej, chaykunamanta. Chantá Diosta qhatejkuna 
jina imaynatachus kawsakusqankupi unanchaspa, paykuna jina Diospi 
atinikuspa puriychej. 

8Jesucristoqa kikillanpuni qayna, kunan, wiñaypajpis. 

9Chayrayku ama kunallanraj rikhurimoj yachachiykunawan, nitaj waj jina 
yachachiykunawan sonqoykichejta suwachikuychejchu. Aswan allinmin 
sonqoykichejpi Diospa qhasilla k'acha yanapayninwan kallpachasqa 
kanaykichej, imatachus mikhunamanta, chayrí mana mikhunamanta 
kamachisqakunata kasunaykichejmanta nisqaqa. Chaykunaqa mana jayk'aj 
yanapankuchu chay kamachisqakunata kasojkunata. 

10Noqanchejpata uj altar tiyapuwanchej, chay altarpi imachus jaywasqa 
kajmantataj Dioswan Tinkukuna Toldopi sacerdotekuna mana mikhuyta 
atinkuchu. 

11Ñawpajta kuraj kaj sacerdoteqa uywa ñak'asqaj yawarninta Diosllapaj 
T'aqasqa Cheqaman apaykoj jucha pampachasqa kananpaj, chay jaywasqa 
uywaj aychantajrí jaramanta jawapi ruphachisqa kaj. 

12Ajinallatataj Jesuspis llajtamanta jawapi ñak'arispa wañorqa, yawar 
jich'asqanwan runakunata Diospaj t'aqananpaj. 

13Chayrayku noqanchejpis Jesuswan khuskallataj jaramanta jawaman 
llojsinachej, pay jina p'enqayta k'umuykachachisqa kanata ñak'arinanchejpaj. 

14Kay pachaqa mana wiñaypaj tiyakunanchej llajtachu. Aswanpis jamoj 
p'unchaykunapi kaj llajtata tukuy sonqo suyashanchej. 

15Chayrayku, Jesucristonejta Tata Diosta yupaychanachej. Ajinata 
yupaychaspa, Diosman jaywashanchej ima jaywanatachus sapa p'unchay 
jaywananchej kashan, chayta. Chaynejta payllatapuni Diosninchejpaj 
rejsikapushasqanchejta rimarishanchej. 

16Amataj qonqaychejchu allin kajta ruwayta, jinallataj kapususqaykichejwan 
wajkunata yanapariyta, imaraykuchus chay jina ruwanapis sumaj jaywana jina 
Diosta kusichillantaj. 

17Iglesiapi michejniykichejkunata kasuychej, jinataj imatachus 
yachachisqankuta ruwaychej. Paykuna mana samarispa qankunata 
qhawashasunkichej, chaymanta Diosman cuentata qonankuta yachaspa. 
Chantá qankuna paykunata kasojtiykichej, imatachus ruwanankuta kusisqa 
ruwanqanku, mana thutuspachu, nitaj rimaspachu, imajtinchus chayqa 
qankunapaj mana allinchu kanman. 

18Jinallataj noqaykurayku Diosmanta mañapuwayku ari, imajtinchus allinta 
yachayku sonqoyku llimphu kasqanta. Munallaykutaj tukuy imapipis allinta 
puriyta. 

19Astawanqa Diosmanta mañapuwaychej askamalla qankunata watukoj 
jamunaypaj. 

Cristota qhatejkunata napaykun 

20Sonqo tiyaykusqa kawsakuyta qoj Diosqa ovejakunaj jatun Michejnin 
Jesucristota wañusqamanta kawsaricherqa, jinataj paypa yawar jich'asqanwan 
noqanchejwan wiñaypaj tratota ruwarqa. 

21Paymin tukuy imata allinta ruwanaykichejpaj qankunata yachachichun. 
Jinallataj Jesucristonejta qankunapi pay ruwachun, imachus payta kusichin, 
chayta. Chayrayku pay may jatunchasqa kachun, wiñay wiñaynintinpaj. Ajina 
kachun. 

22Wawqe panakuna, mañarikuykichej, qankunata sonqochayta munaspa uj 
iskay simipi nispa imatachus qhelqasqayta tukuy sonqo jap'ikunaykichejta. 

23Yachanaykichejta munani, wawqenchej Timoteota carcelmanta 
kacharipusqankutaña. Aswan usqhaytachus kayman chayamonqa chayqa, 
iskayniyku qankunata watukoj jamusqayku. 

24Tukuy michejniykichejkunata napaykapuwayku, jinallataj chaypi Cristota 
tukuy qhatikojkunatawan. Italiapi Cristota qhatikojkunapis 
napaykamusunkichej. 

25Diospa qhasilla k'acha yanapaynin tukuyniykichejwan kachun. 

Santiago 

Santiago 1 

Napayku 

1Noqa Santiago Diospa wata runan kani, Tukuyta Kamachej Jesucristojtawan. 
Qankuna Israelpa chunka iskayniyoj ayllunmanta waj suyukunapi ch'eqerasqa 
kajkunata napaykamuykichej. 

Yachayniyoj kayqa Diosmanta jamun 

2Munasqa wawqe panaykuna, tukuy imaymana mana allin kaj 
qhatirisojtiykichej, qankuna mayta kusikuychej. 

3Yachankichej jina, Jesucristopi atinikusqaykichej maykamachus kasqanta 
yachakunanpaj churasqa kajtin, qankuna sinch'ita sayaspa pacienciakuyta 
yachakunkichej. 

4Chayrayku pacienciakullaychejpuni Diospa wawan kasqaykichejpi wiñay 
tukusqa, junt'asqa, chantá tukuy imapaj wakichisqa kanaykichejpaj. 

5Sichus qankunamanta mayqellanpis pisi yachayniyoj kanman chayqa, 
Diosmanta mañakuchun. Diostaj yachayta payman qonqa, imaraykuchus 
Diosqa tukuy mañakojkunaman mana mich'akuspa nitaj rimakuspa qon. 

6Chaywanpis chay runaqa tukuy sonqo Diospi atinikuspa mañakuchun, nitaj 
iskayrayachunchu. Pichus iskayrayajqa mama qochapi yaku qhollchoqeyajman 
rijch'akun, mayqentachus wayra kayman jaqayman apaykachan, chayman. 

7Pichus ajina kajqa ama yuyachunchu Tukuyta Kamachej Diosmanta imatapis 
jap'inanta. 

8Jinallataj chay jina iskay sonqoyoj runaqa ni ima ruwasqanpi sumajta sayayta 
atinchu. 

9Jesucristota qhatej runaqa pisi kapuyniyoj kaspapis, Diospa ñawpaqenpi 
jatunchasqa kasqanmanta kusikuchun. 

10Qhapajrí Diosnejta k'umuykuchisqa kasqanmanta kusikuchun, imaraykuchus 
qhapaj kasqanqa qhora t'ika jinalla tukukaponqa. 

11Inti llojsimuspa ruphajtin, qhoraqa ch'akipun, t'ikantaj urmapun, k'achitu 
kayninpis chinkapun. Ajinallatataj qhapajpis, jinataj tukuy imata tarisqanpis 
chinkaponqa. 

Juchallinaman tanqasqa kaspa sayaykuna 

12Kusisqamin pichus tukuy imaymana mana allin kaj qhatirejtin sinch'ita 
sayajqa, imaraykuchus chay mana allin kajta atipasqanmanta payqa wiñay 

kawsayta pilluta jina jap'enqa. Chayta Diosmin payta munakojkunaman 
qonanta nerqa. 

13Mayqellanpis juchallinaman tanqasqa kashaspa, ama nichunchu Diospuni 
juchallinaman tanqashasqanta, imaraykuchus Dios mana pitapis juchallinaman 
tanqanchu, nitaj juchallinaman tanqasqa kayta atinchu. 

14Aswanpis sapa runa juchallinaman tanqachikun, maypachachus sajra 
munaynin sonqonta suwaspa, payta juchallinaman aysan, chaypacha. 

15Chantá chay mana allin kajta ruwayta munanata pay kasun, jinataj juchallin. 
Pichus juchallispallapuni purejtaj wiñaypaj wañuyta tarikun. 

16Munasqa wawqe panaykuna, ama pantakuychejchu. 

17Tukuy ima allin kaj, jinataj k'acha kaj imaqa patamanta jamun, janajpi 
ch'askakunata ruwaj Tatamanta. Payqa mana uj jinayanchu, nitaj maychus 
kasqanmanta waj jinaman tukunchu. 

18Payllataj munasqanrayku cheqan nisqannejta kawsayta qowarqanchej, tukuy 
imatachus ruwasqanmanta noqanchej ñawpaj kaj poqoy jina kananchejpaj. 

Diospa nisqanta kasuna 

19Chayrayku, munasqa wawqe panaykuna, uyariyta yachaychej, chantá allinta 
qhawarikuspa parlaychej, amataj usqhayllata phiñakuychejchu. 

20Chayqa ajina, imaraykuchus pipis phiñakuspaqa, mana Diospa 
munasqanman jina cheqan kajta ruwayta atinchu. 

21Chayrayku sonqoykichejmanta tukuy millay kajta, tukuy ch'ichi kajtapis 
t'iraspa wijch'uychej. Chantá Diospa nisqan sonqoykichejpi tarpusqaña kajta 
llamp'u sonqowan jap'ikuychej, mayqenchus qankunata qhespichiyta atin, 
chayta. 

22Chaywanpis Diospa nisqantaqa ama uyarillaychejchu, aswanpis kasuychej. 
Manachus kasunkichej chayqa, qankuna kikiykichejta q'otiyakushankichej. 

23Pichus Diospa nisqanta uyarispa mana kasojqa espejopi uyanta qhawarikoj 
runaman rijch'akun. 

24Chay runaqa uyanta qhawarikuspa ripullan, chantataj imaynachus uyan 
kasqanta qonqapun. 

25Aswanpis Diospa mana pantayniyoj kacharichej kamachisqanta allinta 
qhawana. Chantá mana qonqaspa, chayta kasuna. Pichus Diospa nisqanta 
ajinata kasojtaqa Dios saminchanqa. 

26Sichus pipis Diospa munasqanta ruwaspa purishasqanta yuyanman, manataj 
allinta qhawarikuspa parlan chayqa, chay runa pay kikinta q'otiyakun. Jinallataj 
Diospa munasqanta ruwaspa purisqanqa qhasi manakaj. 

27Diospa ñawpaqenpi munasqanta ruwaspa purinaqa llimphu, mana ch'ichiyoj 
kanan tiyan. Chaytaj kay jina: Wajcha wawakunata khuyarina, 
warmisapakunata yanapana, chantá Diosman mana kutirikojkunaj millay 
ruwasqankuwan mana ch'ichichakuna ima. 

Santiago 2 

Runata mana qhawaranachu 

1Munasqa wawqe panaykuna, may jatunchasqa Tukuyta Kamachej Jesucristopi 
atinikojkuna kaspa, amapuni ujkunallata allinpaj qhawaychejchu, wajkunatataj 
pisipaj. 

2Nisunchej: Qankuna Diosta yupaychanapaj tantasqa kashajtiykichej, uj runa 
sumaj p'achallisqa, qori anilloyoj yaykumunman. Jinallataj thanta p'achayoj uj 
wajcha runapis chayman yaykumullanmantaj. 

3Jinapi qankuna sumaj p'achayoj runata jatunpaj qhawaspa, niwajchej: Kay 
aswan sumaj tiyanapi tiyarikuy, nispa. Wajcha kajtarí niwajchej: Qanqa 
jaqaynejllapi tiyakamuy, nispa, chayrí: Chay pampallapi chukukuy, nispa. 

4Manachu chayta ruwaspaqa, runata qhawarashankichej, millay yuyayniyoj 
juez jina? 

5Munasqa wawqe panaykuna, allinta uyariwaychej: Manachu Diosqa 
pikunachus kay pachapi wajcha kajkunata ajllakun, Diospi atinikuypi qhapaj 
kanankupaj? Manachu paykuna kamachiyninpi chayaqeyoj kanqanku, Dios 
payta munakojkunaman chayaqeta qonanta nisqanman jina? 

6Qankunatajrí wajchakunata k'umuykachachinkichej. Manachu qhapajkuna 
yawarniykichejta ch'onqasunkichej? Manachu paykunallataj juchachasqa 
kanaykichejpaj juezkunaman qhatatasunkichej? 

7Manachu qhapajkunaqa Jesucristopaj millayta rimanku, pejpa sumaj 
sutintachus qankuna apashankichej, chaypaj? 

8Diospa Qhelqachisqanpi kuraj kaj kamachisqa kay jinata nin: Runa masiykita 
munakuy qan kikiykita jina, nispa. Chaytachus tukuy sonqo junt'ankichej 
chayqa, allinta ruwankichej. 

9Sichus wakin runallata allinpaj qhawankichej chayrí, juchallinkichej, 
chayraykutaj Dios kamachisqanta p'akejkunata jina qhawasunkichej. 

10Sichus pillapis tukuynin kamachisqata kasushaspa, Diospa 
kamachisqanmanta ujnillantapis p'akinman chayqa, chay runaqa tukuynin 
kamachisqakunata p'akisqanmanta juchachasqa kanqa. 

11Dios nerqa: Ama khuchichakunkichu, nispa, icharí? Payllataj nerqa: Ama 
runata wañuchinkichu, nispa. Kunanqa qhawariy: Qan amapis 

khuchichakuychu. Chaywanpis runata wañuchiwaj chayqa, Diospa 
kamachisqanta p'akinkiña. 

12Qankunaqa kacharichej kamachisqanejta juzgasqa kankichej. Chayrayku 
chayman jina parlaychej, chayman jinallataj ruwaychej. 

13Pichus wajkunata mana khuyarikojqa juicio p'unchaypi Dios paymanta mana 
khuyarikullanqatajchu. Pichus khuyakuyta yachajtajrí, Dios juicio p'unchaypi 
paymanta khuyarikullanqataj. 

Jesucristopi tukuy sonqo atinikusqanchejqa ruwasqanchejpi yachakun 

14Munasqa wawqe panaykuna, ima walejtaj kanman sichus pipis ninman 
Jesucristopi tukuy sonqo atinikoj kasqanta, manataj ruwasqanwan ajina 
kasqanta rikuchinman chayqa? Ajinata Jesucristopi atinikushajtin, Dios payta 
qhespichinmanchu? 

15Nisunman: Qankuna uj wawqeta, chayrí uj panata rikuwajchej mana 
p'achayojta, sapa p'unchaytaj mikhunamanta pisichikushajta. 

16Chantá ujniykichej chay wajchata ninman: Walejlla risuchun, chiri jawa ama 
onqonaykipaj sumajta qhatakunki, chantá allinta mikhukunki, nispa. Ajinata 
nishaspa, manataj imatapis pisichikojman jaywanmanchu chayqa, chay 
nisqallanqa ni imapi wajchata yanapanqachu, icharí? 

17Ajinallataj Jesucristopi atinikuywanpis kashan: Sichus pipis Jesucristopi 
tukuy sonqo atinikusqanta ruwasqanwan mana rikuchinchu chayqa, 
Jesucristopi atinikusqan wañusqa, qhasi manakajtaj. 

18Chaywanpis ichapis pipis ninman: Wakinkunaqa Diospi tukuy sonqo 
atinikunku, wakinkunatajrí allin kajta ruwanku, nispa. Noqatajrí niykichej: 
Manachus allin kajta ruwanki chayqa, imaynatataj Diospi tukuy sonqo 
atinikusqaykita rikuchiwankimanri? Noqatajrí Diospi tukuy sonqo 
atinikusqayta allin kajta ruwasqaywan rikuchisqayki, nispa. 

19Qanqa uj k'ata Dioslla kasqanta ninki, paypitaj tukuy sonqo atinikunki. 
Chayqa walej. Supaykunapis uj k'ata Dios kasqanta yachallankutaj, 
manchachikuspataj kharkatitinku. 

20Mana yuyayniyoj runa, manachu reparanki Diospi tukuy sonqo atinikusqayki 
qhasi manakaj kasqanta, manachus allinta ruwaspa chaymanta yachayta qonki 
chayqa? 

21Manachu ñawpa tatanchej Abraham kasuspa ruwasqanrayku cheqan runapaj 
qhawasqa karqa, maypachachus churin Isaacta altar patapi jaywarqa 
chaypacha? 

22Yachanki jina, Abrahamqa Diosta kasuspa ruwasqannejta yachayta qorqa 
Diospi tukuy sonqo atinikusqanmanta. Chantá ajinata kasusqanrayku yachayta 
qollarqataj Diospi atinikusqan cheqapuni kasqanmanta. 

23Ajinamanta Diospa Qhelqachisqanpi imatachus nisqan junt'akorqa: 
Abrahamqa Diospi atinikuspa nisqanmanta jap'ikorqa, chay 
jap'ikusqanraykutaj Diosqa Abrahamta cheqan runapaj qhawarqa, nispa. 
Ajinamanta Diosqa Abrahamta kawsaqenpaj rejsikaporqa. 

24Ajinaqa yachankichej, runaqa cheqanpaj qhawasqa kasqanta 
ruwasqanrayku, manataj Diospi atinikusqanraykullachu. 

25Ajinallatataj, manachu phisu warmi Rajabpis allinta ruwasqanrayku 
cheqanpaj qhawasqa karqa? Payqa Jericó llajtata qhawaj rejkunata wasinman 
wajyarikusqa, jinataj paykunata waj ñanta kachapuspa, yanapasqa. 

26Kay nisqanchejta tukuychanapaj nisunman: Imaynatachus runaj ukhun 
manaña alman kajtin wañusqa, ajinallatataj Diospi atinikusqanchej wañusqa 
kashan, manachus allin kajta ruwaspa yachayta qonchej chayqa. 

Santiago 3 

Allinta qhawarikuspa parlana 

1Wawqe panaykuna, ama ashkhachu iglesiapi yachachejkuna kayta munaychej, 
imaraykuchus Diosqa yachachejkunata ujkunamanta nisqa astawanraj 
juzganqa. 

2Tukuyninchej ashkha kutita pantanchej. Sichus siminchejta watarikuyta 
atisunman chayrí, mana pantaj runa jina kasunman, ukhunchejwantaj tukuy 
imapi kasuchikuyta atisunman. 

3Noqanchejqa caballoj siminman frenota churanchej, chaywan 
kasuchikunanchejpaj, chay frenollawantaj caballota munasqanchejman 
purichiyta atinchej. 

4Barcokunatapis qhawallaychejtaj: Chay jina jatuchaj kanankupajwan, sinch'i 
wayraj apaykachasqan kashajtinkupis, juch'uy timón nisqa k'aspillawan 
barcota purichejqa chay barcota q'ewin, maymanchus munasqanman 
purichispa. 

5Ajinallataj siminchejwanpis. Juch'uysitu kananpajwan, mayta wapuykachaspa 
parlan. Qhawaychej: Uj chhikan ninalla may jatun monteta ruphaykuyta atin. 

6Siminchejrí nina jina juch'uy kaspapis, mana allin kajta parlasqanwan tukuy 
ukhunchejta ch'ichichan. Tukuy kawsayninchejta ninawan jina ruphaykuyta 
atin, chay ninataj ukhu pachaj ninanwan jap'ichisqa kashan. 

7Runaqa tukuy imaymana k'ita animalkunata mansuyachiyta atin: K'ita 
animalkunata, p'isqokunata, qhatatakuspa purejkunata, yakupi kawsajkunata 
ima. 

8Runaj simintarí mana pipis mansuyachiyta atinchu, imaraykuchus chayqa 
sinch'i mana allin, chantá mana mansuyachiy atina, wañuchej venenowan 
junt'a ima. 

9Siminchejwan Tukuyta Kamachej Diosninchejta yupaychanchej, 
chayllawantaj runa masinchejta maldicinchej, pikunachus Diospa 
rijch'ayninman jina ruwasqa kanku, chaykunata. 

10Chay simillanchejwantaj Diosta yupaychanchej, runakunatapis maldicinchej. 
Wawqe panaykuna, chayqa mana allinchu. 

11Uj juturillamanta misk'i yakuwan, k'ara yakuwan ima ujllapi llojsinmanchu? 

12Munasqa wawqe panaykuna, atinmanchu higo sach'aqa aceitunata poqoyta, 
chayrí uva sach'apis higota poqoyta? Mana, icharí? Ajinallataj uj juturillamanta 
k'ara yakuwan, misk'i yakuwan ima mana llojsiyta atinmanchu. 

Yachayniyoj kayqa Diospa qosqan 

13Sichus qankunamanta mayqellanpis yachayniyoj kanman chayqa, jinataj 
imatachus Dios munasqanta entiendenman chayqa, yachayniyoj kasqanta 
allinta purispa rikuchichun. Yachayniyoj kasqanrayku llamp'u sonqowan allin 
kajtapuni ruwachun. 

14Chaywanpis sichus qankuna envidiawan jaya sonqo kaspa, chayrí 
qhawanakuspa imatapis ruwankichej chayqa, chay jatunchakusqaykichejwan, 
llullakusqaykichejwan ima cheqa kajta q'ewishankichej. 

15Chay jina yachayqa mana Diosmantachu. Aswanpis chayqa Diosman mana 
kutirikojkunaj yuyasqankuman jina, chantá runaj yuyasqanman jina, 
Supaymanta ima. 

16Maypichá envidianaku tiyan, qhawanakupis, chaypi tukuy imaymana ch'ajwa 
tiyallantaj, chantá tukuy imaymana mana allin kajta ruwana ima. 

17Diosmanta yachayniyoj kayta jap'ejkunarí llimphu puriyniyoj kanku. 
Paykuna allinpi kawsakuyta mask'anku, Diosta kasukojkuna kanku, 
tukuywantaj k'acha. Jinallataj paykuna ñak'arejkunamanta khuyakuyta 
yachanku, chantá allin kajta ruwaspallapuni purinku. Paykunaqa mana runaj 
uyantachu qhawanku, jinataj Diosta tukuy sonqo qhatejkuna jina purinku. 

18Pikunachus runapura allin kawsayta mask'ajkunaqa chay allin kawsayta 
mujuta jina tarpunku, jinataj cheqan kawsayta poqoyta jina oqharenqanku. 

Santiago 4 

Diosllaman astawan qayllaykuna 

1Imaraykutaj qankuna ukhupi ch'ajwa, maqanaku ima tiyanri? Chay tiyan, 
imaraykuchus mana allin kajta ruwayta munanaqa sonqoykichejpi sinch'ita 
maqanakuspa, atipayta munan. 

2Qankuna imatapis munankichej, mana tariyta atispataj, runata 
wañuchinkichej. Envidiawan k'ajarinkichej, mana tariyta atispataj, 
qhechunaykichejpaj siminakunkichej, maqanakunkichej ima. Chaywanpis 
munasqaykichejta mana jap'iyta atinkichejchu, imaraykuchus Diosmanta mana 
mañakunkichejchu. 

3Mañakunkichej chaypis, Diosqa manapuni qosunkichejchu, imaraykuchus 
mana cheqan sonqowanchu mañakunkichej. Manachayqa mañakunkichej 
munallasqaykichejta ruwaspa Diospa qosqanta tukuchinaykichejpaj. 

4Uyariychej, Diosta wasanchajkuna: Manachu yachankichej Diosman mana 
kutirikojkunaj yuyasqankuman jina kawsajqa Diospa contran kasqanta? 
Pillapis Diosman mana kutirikojkunaj yuyasqankuman jina kawsanata 
munakojqa Diospa awqanman tukun. 

5Chayrayku Diospa Qhelqachisqanpi ajinata nin: Diospa qowasqanchej 
Espiritoqa sinch'ita munakuspa, celosakuwanchej, nispa. 

6Chaywanpis Dios qhasilla k'acha yanapayninwan yanapawanchej. Chayrayku 
Diospa Qhelqachisqanpi nillantaj: Diosqa jatunchakojkunaman sayaykun, 
k'umuykojkunatatajrí qhasilla k'acha yanapayninwan yanapan, nispa. 

7Chayrayku ari Diosman k'umuykuna sonqo kaychej. Chantá Kuraj Supaypa 
contranta sinch'ita sayaychej, paytaj qankunamanta ayqenqa. 

8Diosman qayllaykuychej, paypis qankunaman qayllamusonqachej. 
Juchasapakuna, makiykichejta mayllakuychej. Qankuna iskay sonqoyojkuna, 
sut'ita ninaykichej tiyan, Diostachus qhatikunaykichejta, chayrí juchallispachus 
purinaykichejta. 

9Jinallataj llakikuychej, phutikuychej, jik'un jik'untataj waqaychej. 
Asisqaykichej waqanaman tukuchun, kusikusqaykichejtaj phutikunaman. 

10Aswanpis Tukuyta Kamachej Diosman k'umuykuychej, paytaj 
jatunchasonqachej. 

Ama Jesucristota qhatej masiykej contranta rimaychu 

11Wawqe panaykuna, ama pipajpis mana allinta parlaychejchu. Sichus pipis 
Jesucristota qhatej masinpaj mana allinta riman, chayrí imamantapis 
juchachan chayqa, Diospa kamachisqanpa contranta riman, chantá Diospa 
kamachisqan mana allinchu kasqanta nin. Sitajchus Diospa kamachisqan mana 

allinchu kasqanta ninki chayqa, juez jina sayashanki. Chaywanpis qanpa 
ruwanaykeqa Diospa kamachisqanta kasunayki. 

12Diosllamin kamachisqata qojqa, payllataj k'ata juez. Paylla juchayojta 
qhespichiyta atin, chayrí chinkachiytapis. Qanrí, wajpa contranta rimanaykipaj, 
pitaj kankiri? 

Q'aya imachus kananmanta mana yachanchejchu 

13Allinta uyariwaychej, kay jinata nejkuna: Kunanchus, q'ayachus waj llajtaman 
risunchej. Chantá chaypi uj watata kamusunchej, qhatuspataj ashkha qolqeta 
ganakusunchej, nispa. 

14Jinapis qankuna q'aya imachus kananta mana yachankichejchu. Imataj 
kawsayniykichejri? Kawsayniykichejqa phuyu jinalla. Phuyoqa askamalla 
rikhurin, chantá chinkapunpacha. 

15Chayta ninaykichejtaqa, kay jinata ninaykichej: Sichus Tukuyta Kamachej 
Dios munanqa chayqa, kawsasunchej, ruwasunchejtaj kayta, chayrí jaqayta, 
nispa. 

16Qankunarí mayta wapuykachaspa, may kasqaykichejta yuyakunkichej. Chay 
jina wapuykachanaqa manamin walejchu. 

17Kayta yuyarikuychej: Pichus allin kajta ruwananta yachashaspa, mana 
ruwanchu chayqa, chay runa juchallinña. 

Santiago 5 

Runata waqachej qhapajkunapaj k'amiy 

1Qhapajkuna, kayta allinta uyariychej: Qhaparispa, sonqo nanayta waqaychej, 
qankunaman sinch'i llakiykuna chayamunanmanta. 

2Kapuyniykichej ismuykapushan, sumaj p'achaykichejtataj thuta 
k'utuykushan. 

3Qoriykichej, qolqeykichejpis qorwariyasqa kashanku, chay qorwariyasqataj 
juicio p'unchaypi qankunaj contraykichejpi sayanqa, nina jinataj 
ruphaykusonqachej. Kay tiempo tukukapunanpajña kashajtinpis, qankuna 
qhapaj kapuyniykichejta tantashallankichejrajpuni. 

4Chantá qankuna chajraykichejta oqharejkunaman ch'awkiyaspa mana 
pagarqankichejchu, chay mana pagasqaykichej qolqetaj contraykichejta 
qhaparishan. Arí, chajraykichejta oqharejkunaj qhaparisqankoqa Tukuy 
Atiyniyoj Diospa ninrinkama chayan. 

5Qankunarí kay pachapi chhika patapi kawsarikushankichej, sonqoykichejpa 
tukuy munasqanta ruwaspa, manchayta kusirikuspataj. Qankuna ñak'ana 
p'unchaypaj waka jina manchayta wirayarishankichej. 

6Jinallataj qankunaqa mana juchayoj runakunata juchachaspa wañuchinkichej, 
paykunataj mana imatapis kutichikuyta atinkuchu. 

Tukuyta Kamachej Jesús kutimunanta pacienciawan suyana 

7Qankuna wawqe panaykunarí, Tukuyta Kamachej Jesús jamunankama 
pacienciakuychej. Qhawaychej: Chajrata poqochej runaqa pacienciawan suyan 
tarpusqanpa poqosqanta oqharinanpaj. Jinallataj ñawpaj parata, qhepa 
paratapis pacienciawan suyallantaj. 

8Ajinata qankunapis pacienciakuychej. Chantá sinch'ita sayaychej, 
imaraykuchus Tukuyta Kamachej Jesuspa kutimunan p'unchay qayllapiña. 

9Wawqe panaykuna, ama ujkuna ujkuna qhawanakuspa thutuychejchu, ama 
Dios juzgasunaykichejpaj. Juezqa jamunanpajña kashan. 

10Munasqa wawqe panaykuna, Diospa sutinpi parlaj ñawpaj 
sut'inchajkunamanta yachakuychej. Yuyarikuychej paykuna ñak'arishaspapis 
imaynatachus pacienciakusqankuta. 

11Noqanchejqa, pikunachus ñak'arishaspa pacienciawan sinch'ita sayanku, 
chaykunata mayta jatunchanchej. Qankuna uyarerqankichej Job imaynatachus 
ñak'arishaspa sinch'ita sayasqanmanta. Yachallankichejtaj Tukuyta Kamachej 
Diosqa qhepanejman payta mayta yanapasqanta, imaraykuchus Tukuyta 
Kamachej Diosqa jatun sonqoyoj, may khuyakuyniyojtaj. 

12Munasqa wawqe panaykuna, tukuy imamanta astawanqa amapuni 
tiluychejchu, ni janaj pacharayku, nitaj kay pacharaykupis, nillataj waj 
imakunaraykupis. Maypachachus arí, nispa ninkichej chaypachaqa, ajina 
kachun. Maypachachus mana, nispa, ninkichej chaypacharí, ajinallataj kachun, 
ama juchachasqa kanaykichejpaj. 

13Qankunamanta mayqenpis phutisqachu kashan? Dios yanapananta 
mañakuchun. Pitajchus kusisqa kashan chayrí, Diosta jatunchaspa takichun. 

14Sichus qankuna ukhupi mayqellanpis onqosqa kashanman chayqa, 
iglesiamanta kurajkunata wajyachun. Chantá paykuna Tukuyta Kamachej 
Jesuspa sutinpi onqosqata aceitewan jawispa, Diosmanta paypaj 
mañapuchunku. 

15Paykuna tukuy sonqo mañapojtinkutaj, onqosqa runa qhaliyaponqa, Tukuyta 
Kamachej Diostaj payta sayarichenqa. Sitajchus juchallikorqa chayqa, Diosqa 
juchallisqanta pampachallanqataj. 

16Chayrayku, ujkuna ujkuna juchaykichejta rimarinakuychej, jinallataj ujkuna 
ujkunapaj Diosmanta mañapuychej, Tata Dios qhaliyachisunaykichejpaj. 
Cheqan runa tukuy sonqo Diosmanta mañakojtin, Dios uyarenqapuni. 

17Diosmanta ñawpa sut'inchaj Eliasqa noqanchej jina runalla kaspapis, mana 
parananta tukuy sonqo Diosmanta mañakorqa. Ajinaqa kinsa wata sojta 
killayojta mana pararqachu. 

18Chantá ujtawan Diosmanta mañakojtin, paramorqa, chaymantataj tukuy ima 
chajra poqorqa. 

19Munasqa wawqe panaykuna, pillapis qankunamanta cheqan ñanmanta 
karunchakojtin, sichus pipis chay karunchakojta allin ñanman kutirichin 
chayqa, 

20kayta yachaychej: Pichus karunchakojta cheqan ñanman kutirichimojqa 
karunchakojta wañunanmanta qhespichenqa, tarenqataj Tata Dios chay 
karunchakojpa ashkha juchanta pampachananta. 

1 Pedro 

1 Pedro 1 

Pedro napaykun 

1Noqa, Pedro, Jesucristoj kachan kay cartata qhelqaspa apachimuykichej, 
Diospa ajllakusqankuna pikunachus Pontopi, Galaciapi, Capadociapi, Asiapi, 
chantá Bitiniapi ima waj llajtayoj jina tiyakushankichej, chaykunaman. 

2Tata Diosqa qankunata ñawpajmantapacha ajllakusorqachej, 
wakichisqanman jina Santo Espiritunejta qankunata juchamanta 
t'aqaspa. Payqa Jesucristota kasunaykichejpaj churasorqachej, Jesucristo 
cruzpi wañusqanraykutaj llimphuchasqa kanaykichejpaj. Kunantaj 
napaykuykichej: Diosqa qhasilla k'acha yanapayninta, chantá sonqo tiyaykuyta 
ima qankunaman qochun, nispa. 

Mana qhasitachu suyakushasqankuta yachaspa, kusikunku 

3Yupaychasqa kachun Tukuyta Kamachej Jesucristonchejpa Tatan Dios. Payqa 
jatun khuyakuyninrayku watejmanta paqarichiwarqanchej, Jesucristota 
wañusqamanta kawsarichisqannejta. Chayrayku kunan mayta suyakushanchej 

4Dios mana ismoj, mana ch'ichichasqa, nitaj chinkapoj chayaqeta 
qonawanchejta. Chaywanpis kunan chay chayaqe janaj pachapi qankunapaj 
waqaychasqa kashan. 

5Diospi atinikusqaykichejrayku qankunapis Diospa atiyninwan 
waqaychasqallataj kankichej, tukuy imamanta qhespichisqa kanata 
jap'inaykichejkama. Chayqa qhepanejman rikuchisqa kananpaj wakichisqa 
kashan. 

6Chayrayku, qankuna mayta kusikuychej, kunan tukuy imaymana 
llakiykunawan mana unaytachu ñak'arinaykichej kashajtinpis. 

7Chay ñak'ariykunaqa Diospi atinikusqaykichej cheqachus manachus kasqanta 
sut'inchanqa. Chaypacha Diospi atinikusqaykichej cheqapuni kajtin, qankuna 
Jesucristoj kutimunan p'unchayta jatunchasqa, chantá allinpaj qhawasqa 
kankichej. Diospi atinikusqaykichejqa qorimanta nisqaqa aswan valorniyoj, 
imaraykuchus qoreqa ninawan ch'uwachasqa kaspapis, tukukuyniyoj. Diospi 
atinikusqaykichejrí mana. 

8Qankunaqa Jesucristota mana rikuspalla munakunkichej. Kunanpis mana 
payta rikuspalla, paypi atinikunkichej, kusikunkichejtaj may jatun mana niy 
atina kusiywan. 

9Jinallataj qankuna kusisqa kawsashankichej, imaraykuchus yachankichej 
Diosqa qankunata qhespichisunaykichejta. Chayraykumin paypi 
atinikushankichej. 

10Diosmanta sut'inchajkunaqa qhespichisqa kanamanta allinta yachayta 
munaspa, watorqanku. Parlallarqankutaj, Dios qhasilla k'acha yanapayninpi 
imatachus qankunaman qonasuykichej kasharqa, chaymantapis. 

11Cristoj Espíritun paykunapi kaspa, ñawpajmantapacha sut'inchasqa Cristo 
ñak'arinanmanta, chaymantataj jatunchasqa kananmanta ima. Paykunataj 
mayk'ajchus, chantá imaynamantatajchus chay kananta yachayta munaspa, 
mayta watorqanku. 

12Diosrí sut'incharqa chay tukoyqa mana paykunapajchu kasqanta, 
manachayqa qankunapaj. Kunantaj Jesucristomanta sumaj willayta willajkuna 
chaymanta parlasorqachej, janaj pachamanta kachamusqa Santo Espíritoj 
atiyninwan. Chay jina t'ukuna imakunata angelkunapis maytapuni rikuyta 
munallankutaj. 

Llimphu kawsayniyoj kananchejpaj Dios wajyawanchej 

13Chayrayku, qankuna allinta qhawarikuspa yuyaychakuychej, amataj 
sonqoykichejpa munasqanwan atipachikuychejchu. Chantá Dios qhasilla 
k'acha yanapayninrayku imatachus qosonqachej, chayta tukuy sonqo 
suyaychej. Chayta jap'inkichej, maypachachus Jesucristo kay pachaman 
ujtawan kutimonqa, chaypacha. 

14Chayrayku kasukoj wawakuna jina kaychej, amataj sonqoykichejpa 
munasqanta ruwaychejchu, imaynatachus ñawpajta manaraj Diosmanta allinta 
yachashaspa ruwaj kankichej, jinataqa. 

15Aswanpis qankuna juchamanta t'aqasqa jina allinta puriychej, imaraykuchus 
qankunata wajyaj Diosqa may llimphumin. 

16Diospa Qhelqachisqanpi nin: Qankunaqa Diospaj t'aqasqa kajkuna jina 
puriychej, imaraykuchus noqaqa may llimphumin kani, nispa. 

17Sichus Diosta Tataykichejpaj rejsikapunkichej chayqa, waj llajtayoj jina kaypi 
kawsanaykichejkama payta may jina jatun respetowan qhawaspa kawsaychej. 
Payqa sapa runata ruwasqanman jina juzgan, ni piman kutikuspa. 

18Yachankichej jina, Diosqa chay qhasi manakaj kawsaymanta ashkha preciota 
pagaspa kacharichisorqachej, mayqen kawsaytachus tataykichejkunamanta 
yachakorqankichej, chaymanta. Chay pagasqan precio mana qorichu, nitaj 
qolqechu karqa, imaraykuchus chaykunaqa tukukapojllamin. 

19Aswanpis, Cristo cruzpi wañuspa yawarninta jich'asqanwan qankuna 
kacharichisqa kankichej. Payqa mana ch'ichiyoj, mana iman imanasqa cordero 
jina jaywasqa karqa. 

20Manaraj kay pacha ruwasqa kashajtin, Cristo chaypaj ajllasqa karqa. Paytaj 
kay qhepanejman rikhurimorqa qankunaj allinniykichejpaj. 

21Paynejta qankuna Diospi atinikunkichej, pichus Cristota wañusqamanta 
kawsarichispa jatuncharqa, chaymanta. Chayrayku Diospi atinikuspa, pay 
imatachus nisqanta qonantapuni suyakushankichej. 

22Kunantaj qankuna cheqa kajta kasusqaykichejrayku llimphuchasqaña 
kankichej, wawqe panaykichejta tukuy sonqowan munakunaykichejpaj. 
Chayrayku tukuy sonqo astawan astawan munakuychej. 

23Qankuna watejmanta paqarerqankichej, mana wañoj tata mamamantachu. 
Manachayqa mana jayk'aj wañojmanta paqarerqankichej, chaytaj Diospa 
wiñay wiñaypaj kawsaj simi nisqannejta. 

24Diospa Qhelqachisqanpi nin: Runaqa qhora jina, tukuy jatun kaynintaj qhora 
t'ika jinalla. Qhoraqa ch'akipun, t'ikataj t'akakapun. 

25Tukuyta Kamachej Diospa simi nisqanrí wiñaynintinpaj kallanqapuni, nispa. 
Chay nisqaqa Jesucristomanta sumaj willaymin, mayqenchus qankunaman 
willasqa karqa, chay. 

1 Pedro 2 

1Chayrayku qankunaqa kay jina millay ruwaykunata saqeychej: Tukuy 
imaymana q'otiriyota, puraj uya kayta, envidiakuyta, runaj contranpi tukuy 
imaymana rimakuytawan ima. 

2Imaynatachus ñuñoj wawaqa lecheta may jinata munan, ajinallatataj 
qankunapis mana imawan chhapusqa Diospa simi nisqanta munaychej, 
chaynejta qhespichisqa kasqaykichejpi runayanaykichejpaj. 

3Ajinata ruwaychej, imajtinchus Tukuyta Kamachej Diospa k'acha kayninwan 
misk'ichikorqankichejña. 

Cristoqa kawsashaj rumi jina 

4Qankunaqa Tukuyta Kamachej Jesusman qayllaykuychej, imajtinchus payqa 
Diospa Templonpi kawsashaj aswan sumaj rumi jina. Paytaqa runakuna 
qhesacharqanku, Diostajrí payta ajllaspa jatuncharqa, may valorniyoj rumi jina 
kananpaj. 

5Qankunapis kawsashaj rumi jina kajtiykichej, Diosqa qankunawan mana 
rikukoj templonta perqachashan. Jinallataj juchamanta t'aqasqa 
sacerdotekunapis kallankichejtaj. Ajinaqa Santo Espirituman jina 

jaywanakunata Tata Diosman jaywankichej, chaykunatataj Diosqa 
Jesucristonejta tukuy sonqo jap'ikun. 

6Chayrayku Diospa Qhelqachisqanpi nillantaj: Noqaqa may valorniyoj ajllasqa 
esquina rumita Sionpi churani. Pichus chaymanta jap'ikojqa mana 
p'enqachisqachu kanqa, nispa. 

7Qankuna Diospi atinikojkunapaj chay rumeqa may valorniyojmin. Mana Paypi 
atinikojkunamantarí Diospa Qhelqachisqanpi nin: Wasichajkunaj 
qhesachasqanku rumeqa sumaj esquina rumiman tukun, nispa. 

8Wajnejpi nillantaj: Chay rumeqa misk'achej rumiman tukun, urmachej 
rumimantaj, nispa. Chay rumipi ashkha misk'anku, imaraykuchus Diospa 
nisqanta mana jap'ikuyta munankuchu. Chayraykumin misk'anankupaj 
churasqa karqanku. 

Diospa ayllun 

9Qankunarí Diospa ajllakusqan ayllu kankichej, Kuraj Kamachejpa 
sacerdotenkuna, juchamanta t'aqasqa runakuna, Diospatapuni kanaykichejpaj 
t'aqasqa ima. Chayrayku qankuna Diospa t'ukuna may sumaj ruwasqanmanta 
willayta atinkichej, pichus laqhamanta sumaj k'anchayninman wajyasorqachej, 
chaypa ruwasqanmanta. 

10Qankuna ñawpajtaqa mana ayllunchu karqankichej, kunantajrí Diospa 
ayllunña kankichej. Ñawpajtaqa Dios mana khuyakusorqachejchu, kunantajrí 
Diospa khuyakusqanña kankichej. 

Diosta qhatejkuna jina allinta puriychej 

11Munasqa wawqe panaykuna, qankuna kay pachapi waj llajtayojkuna jina 
kankichej. Chayrayku tukuy sonqo mañakuykichej: Ama juchallinaman aysaj 
sonqoykichejpa munasqanta kasuychejchu, imaraykuchus chaykuna 
sonqoykichejpa contranpi sayaykunku. 

12Jinallataj Diosta mana qhatejkunaj ñawpaqenkupi allinta puriychej. Paykuna 
kunan mana allin kajta qankunapaj rimanku, millayta ruwajkunapis kawajchej 
jina. Chaywanpis allin ruwasqaykichejta rikuspa, paykuna Diosta 
jatunchanqanku, Dios juzganan kashan, chay p'unchay chayamojtin. 

Kamachejkunata k'umuykukoj sonqowan qhawana 

13Tukuyta Kamachej Jesusta munakusqaykichejrayku kamachejkunata 
respetowan qhawaychej, kuraj kamachejpis kachun, 

14chayrí waj kamachejkunapis kachunku. Paykunata kuraj kamachej churan 
mana allinta ruwajkunata jasut'inankupaj, allinta ruwajkunatataj 
jatunchanankupaj. 

15Diosqa qankuna allin kajta ruwanaykichejta munan, ajinamanta mana 
yuyayniyoj nitaj mana imata yachaj runakunaj thawtisqankuta 
ch'inyachinaykichejpaj. 

16Qankunaqa kacharichisqa kankichej. Chaywanpis Diospa wata runallanpuni 
kankichej. Ajinaqa kacharichisqa kasqaykichejrayku ama yuyaychejchu mana 
allin kajta ruwaspa puriyta atillasqaykichejta. 

17Tukuy runata respetowan qhawaychej. Jesucristota qhatej masiykichejtapis 
munakuychej. Diostapis may jatun respetowan qhawaychej, jinallataj kuraj 
kamachejtapis jatun respetowan qhawallaychejtaj. 

Wata runakunajta imachus ruwananku 

18Wata runakuna, qankunapis patronniykichejta tukuy sonqo kasuychej. Mana 
k'acha sonqoyojkunallatachu kasuychej, manachayqa millay sonqoyoj 
runakunapis kachunku. 

19Ichapis allin kajta ruwashajtiykichejpis, manakajmanta 
ñak'arichisunkichejman. Sichus llamp'u sonqowan chayta awantankichej 
Diospata kasqaykichejrayku chayqa, Dios qankunawan sonqo junt'asqa kanqa. 

20Sichus mana allin kajta ruwasqaykichejmanta jasut'isqa kaspa ch'inlla 
awantankichej chayqa, ima allintaj kanman pacienciawan ñak'arisqaykichejri? 
Aswanpis sichus allinta ruwasqaykichejrayku ñak'arichisqa kaspa llamp'u 
sonqowan awantankichej chayrí, chaypachamá Diosqa qankunawan sonqo 
junt'asqa kanqa. 

21Diosqa allin kajta ruwanaykichejpaj wajyasorqachej. Cristopis 
noqanchejrayku ñak'arerqa, chayta yachaspa noqanchejpis pay jina 
pacienciawan ñak'arinanchejpaj. 

22Cristoqa mana jayk'ajpis juchallerqachu, nitaj pitapis llullakuspa 
q'otiyarqachu. 

23Runakuna Cristota turiyashajtinku, payqa mana kutichikorqachu. 
Ñak'arichisqa kashaspapis, mana nerqachu chaymanta pagachikunanta. 
Aswanpis cheqanta juzgaj Juezpa makinman churakorqa. 

24Ajinamanta pay kikin ukhunpi juchanchejta k'aspi cruzpi aparqa, noqanchej 
juchallinapaj wañuspa, cheqanta ruwaspa kawsananchejpaj. Paypa ukhun 
khallarasqa kasqanraykutaj qankuna qhaliyachisqa kankichej. 

25Ñawpajta qankuna chinkasqa ovejakuna jina karqankichej. Kunantajrí 
Cristoman kutirikunkichejña, paytaj michej jina qankunamanta allinta 
qhawashan. 

1 Pedro 3 

Qhari warmi imaynatachus kawsananku 

1Jinallataj warmikuna, sapa ujpis qosaykichejwan k'umuykukoj sonqoyoj 
kaychej. Ajinamanta Jesusmanta sumaj willayta mana jap'ikuyta munaj 
qosakunaqa Diosman kutirikuyta munanqanku, mana parlasqaykichejta 
uyarispachu, manachayqa qankunaj allin purisqaykichejta rikusqankurayku. 

2Paykuna rikonqanku allin ruwasqaykichejta, chantá qosaykichejta manchay 
respetowan qhawayta yachaj kasqaykichejta ima. 

3Ama anchata k'achanchakuyta munaychejchu, may jinata umaykichejta 
t'ikanchaspa, nitaj ancha valorniyoj jaluchukunata churakuspa, nillataj may 
jina precioyoj p'achata churakuspa. 

4Manachayqa sumaj llamp'u sonqo kaywan, chantá k'acha sonqo kaywan ima 
sonqoykichejta k'achanchaychej. Chay jina k'achanchakoyqa mana 
chinkapunchu, chaytaj Diospa ñawpaqenpi may jatunpaj qhawasqa. 

5Ñawpajtapis Diospi atinikoj warmikunaqa ajinata k'achanchakoj kanku, sapa 
ujpis qosankuman k'umuykukoj sonqo kaspa. 

6Sarapis qosan Abrahamta kasuspa, nej: Wiraqochíy, nispa. Sichus qankuna 
mana manchachikuspa allin kajta ruwankichej chayqa, cheqatapuni Saraj 
ususinkuna kasqaykichejmanta yachayta qoshankichej. 

7Ajinallatataj qosakuna sapa ujpis warmiykichejwan kawsakuychej, jatun 
respetowan paykunata qhawakuspa. Paykunata maypaj qhawaychej, 
imajtinchus paykuna mana qhari jina kallpayojchu kanku chaypis, qankuna 
jinallataj paykunapis Diospa qosqan mosoj kawsayta jap'enqanku. Ajinatachus 
ruwankichej chayqa, Dios mañakusqaykichejta uyarisonqachej. 

Jesucristota qhatejkuna imachus ruwananku 

8Ajinaqa tukuyniykichej uj sonqolla kaychej. Ujkuna ujkuna khuyarinakuychej, 
Jesucristota qhatejkunapurataj q'ayachanakuspa kawsakuychej. Jinallataj allin 
sonqoyoj kaychej, chantá llamp'u sonqo ima. 

9Ama sajramanta sajrallatataj kutichiychejchu. Runa turiyajtinkupis ama 
kikillantataj ruwaychejchu. Manachayqa allin kajta munapuspa kutichiychej, 
imaraykuchus Diosqa chaypaj wajyasorqachej, paytaj ajinata 
ruwasqaykichejmanta saminchasonqachej. 

10Diospa Qhelqachisqanpi nin: Sichus pipis kusisqa kawsayta munan, jinallataj 
kusiy kawsayta rikuyta munan chayqa, mana allin kajta parlananmanta allinta 
qhawakuchun, nillataj llullakuchunchu. 

11Chantá mana allin kajta ruwayta saqespa, allin kajta ruwachun. Wajkunawan 
allinpi kawsakuyta mask'achun, allillanpipuni kawsakunanpajtaj sonqonta 
churachun. 

12Tukuyta Kamachej Diosqa cheqanta ruwaspa purej runakunata qhawashan, 
paykunaj mañakusqankutataj uyarin. Aswanpis Tukuyta Kamachej Diosqa 
mana allin kajta ruwajkunaj contranpi kashan, nispa. 

13Sichus tukuy sonqo allin kajta ruwankichej chayqa, ni pi imanasonqachejchu. 

14Sichus cheqanta ruwasqaykichejrayku ñak'arichisqa kankichej chayrí, may 
jina kusikuyniyojmin kankichej. Chayrayku, pikunachus ñak'arichisojkunata 
ama manchachikuychejchu, nitaj phutikuychejchu. 

15Manachayqa sonqoykichejpi Cristota Tukuyta Kamachejniykichejta jina 
mayta jatunchaychej. Jinataj wakichisqapuni kaychej, Diospi atinikuspa 
imatachus suyakushasqaykichejmanta sut'ita kutichinaykichejpaj. Pikunachus 
yachayta munajkunaman tapusqankuman jina llamp'u sonqowan kutichiychej, 
paykunata respetowan qhawaspa. 

16Chantapis sonqoykichej mana juchachasunaykichejpaj allintapuni puriychej. 
Ajinamanta pikunachus allinta purisqaykichejrayku qankunapaj mana allinta 
parlajkuna p'enqachisqa kanqanku, Cristota qhatispa allinta 
purisqaykichejmanta qhasi manakajta parlasqankurayku. 

17Aswan walej, allinta ruwasqaykichejrayku ñak'arinaykichejqa, Diospa 
munaynin ajina kajtenqa, manataj mana allin kajta ruwasqaykichejraykuchu. 

18Cristopis juchanchejrayku wiñaypaj uj kutillata ñak'arerqa. Pay mana 
juchayojchu karqa. Chaywanpis juchasapakunarayku wañorqa, Tata Diosman 
pusanasuykichejpaj. Cheqapuni payqa runa jina wañuchisqa karqa, Santo 
Espiritunejtataj kawsarichisqa karqa. 

19Chaymantataj payqa wisq'asqa kashaj sajra angelkunaman atipasqanmanta 
willaj rerqa. 

20Chaykunaqa unay Diosta mana kasorqankuchu, maypachachus Noé jatun 
barcota ruwashajtin Diosqa jatun pacienciawan suyasharqa, chaypacha. Chay 
jatun barcopitaj, pusaj runalla yakupi jeq'eqaspa wañunamanta qhespichisqa 
karqanku. 

21Chay tukoyqa bautismowan ninakun. Bautismoqa mana ukhunchejpa 
ch'ichinta mayllanchu. Aswanpis noqanchej chaynejta Diospa ñawpaqenpi 
llimphu sonqo kayta munasqanchejta nishanchej. Kunantaj Diosqa Jesucristoj 
kawsarimpusqannejta qhespichiwanchej. 

22Jesucristoqa janaj pachaman ripunña, chaypitaj Diospa pañanpi tiyasqa 
kashan. Paytaj tukuy angelkunata, kamachejkunata, chantá atiyniyojkunata 
ima kamachishan. 

1 Pedro 4 

Diospa munasqanta ruwaspa kawsana 

1Chayrayku imaynatachus Cristo kay pachapi kashaspa runa jina ñak'arerqa, 
ajinallatataj qankunapis ñak'arinaykichejpaj sonqoykichejpi wakichikuychej. 
Ajinaqa sichus qankuna Cristorayku ñak'arinkichej chayqa, juchallispa 
purinamanta t'aqakunkichej. 

2Ajinaqa kay pachapi kawsanaykichejkamaqa manaña sonqoykichejpa 
munasqanman jinachu kawsankichej, manachayqa imata jina Diospa 
munasqanta ruwaspa kawsankichej. 

3Qankuna may chhika unaytaña Dioswan churanakojkuna jinallataj ruwaspa 
purerqankichej. Chaypacha purej kankichej sajra purikuypi, khuchiriyopi, 
machakuykunapi, machasqamanta imaymanata ruwanapi, millay lantikunata 
yupaychanapi ima. 

4Kunanrí qankuna manaña paykunawan khuska sutin oqhariy mana atina 
millayta ruwanapi purejtiykichej, paykuna t'ukunku. Chantataj mana allin kajta 
qankunamanta parlanku. 

5Chaywanpis paykuna chaykunamanta Diosman cuentata qonqanku, pichus 
kawsajkunata, wañusqakunatawan juzgananpaj wakichisqa kashan, chayman. 

6Chayraykullataj kunan pikunachus wañusqaña kashanku, chaykunamanpis 
sumaj willaymanta willasqa karqa. Paykuna tukuy runakuna jinallataj 
wañunanku karqa chaypis, kunanqa Santo Espiritunejta Dioswan khuska 
wiñaypaj kawsanqanku. 

7Tukuy imaj tukukuynin qayllapiña kashan. Chayrayku qankunaqa allin 
yuyayniyoj jina kawsakuychej, amataj Dioswan parlarikunamanta 
qonqapuychejchu. 

8Tukuy imamanta astawanqa qankunapura tukuy sonqo munakuychej, 
imaraykuchus munakoyqa may chhika juchata qonqayman churan. 

9Jinallataj qankunapura wasiykichejman kusisqa wajyarinakuychej, mana 
thutuspalla. 

10Sapa ujniykichejman Dios uj imata ruwanapaj atiyta qosorqachej, qankunataj 
chaywan ujkuna ujkunata yanapakuychej. Sumaj mayordomokuna jina Diospa 
imaymana k'acha yanapayninta allinta apaykachaychej. 

11Pichus Diospa nisqanmanta parlananpaj atiyta jap'ejqa Dios kikinpis 
paynejta parlashanman jina parlachun. Pichus wajkunata yanapananpaj atiyta 
jap'ejqa Dios kallpa qosqanman jina yanapachun, Jesucristonejta tukuy imapi 
Tata Dios jatunchasqa kananpaj. Chantá Jesucristopis tukuy atiyniyoj 
kasqanrayku wiñay wiñaynintinpaj jatunchasqallataj kachun. Ajina kachun. 

Jesucristorayku ñak'arichisqa kashaspapis kusikuna 

12Munasqa wawqe panaykuna, sinch'i ñak'arichisqa kashaspapis ama 
chaymanta t'ukuychejchu, imajtinchus chayqa kananpi kashan. 

13Aswanpis kusikuychej, imaraykuchus ajinata ñak'arishaspa, Cristoj 
ñak'arisqanpi paywan khuska ñak'arishankichej. Ajinamanta Cristo jatun 
kayninpa lliphipiyninpi rikhurimojtin, qankuna may jinatapuni kusikunkichej. 

14Sichus pipis Cristopi atinikusqaykichejrayku qankunata turiyasunkichejman 
chayqa, kusikuychej, imaraykuchus Diospa jatun atiyniyoj Espíritun 
qankunawanpuni kashan. 

15Ñak'arichisqa kaspapis, ama runa wañuchi kasqaykichejraykuchu kachun, 
nitaj suwa kasqaykichejraykuchu. Amallataj mana allin kajta ruwaychejchu, 
nillataj wajkunaj kawsayninkumanpis sat'ikuychejchu. 

16Sichus pipis Cristojta kasqanrayku ñak'arichisqa kanman chayqa, ama 
p'enqakuchunchu, aswanpis Cristoj sutinta apasqanmanta Diosta 
jatunchachun. 

17Diospa juicion p'unchay chayamunña, paytaj noqanchej aylluntaraj ñawpajta 
juzgawasunchej. Dioschus ayllunta juzgayta qallarin chayqa, Jesucristomanta 
sumaj willayta mana jap'ikuyta munajkunawan, imataj kanqari? 

18Cheqanta ruwaj runachus ñak'ayllata qhespichisqa kanqa chayqa, Dioswan 
churanakojkuna, jinataj juchasapakuna imapitaj paranqankuri? 

19Ajinaqa pikunachus Diospa munasqanta ruwasqankurayku ñak'arichisqa 
kajkunaqa Diospa makinman kawsayninkuta churachunku. Chayta 
ruwachunku, imaraykuchus pay nisqanta junt'an, chantá tukuy kaj chhikata 
ruwarqa. Jinallataj allin kajta ruwaspallapuni kachunku. 

1 Pedro 5 

Iglesiapi kurajkunapaj yuyaychaykuna 

1Kunanqa iglesiapi kurajkunata yuyaychariyta munani, paykuna jina noqapis 
iglesiapi kurajllataj kashaspa. Noqaqa Cristo imaynatachus ñak'arisqanta 
rikorqani, jinataj Cristoj jatun kaynin tukuy kay pachapi rikuchikojtin, noqapis 
chaypi qankunawan kasaj. 

2Qankuna tropata michiychej, pikunatachus Dios qhawanaykichejpaj 
makiykichejman churarqa, chaykunata. Tukuy sonqomanta paykunata 
qhawaychej, imaynatachus Dios munasqanman jina, ama tanqasqa jinallachu. 
Amataj qolqeta mask'aspachu paykunata qhawaychej, manachayqa Tukuyta 
Kamachej Jesucristoj kamachisqanta ruwayta munasqaykichejrayku. 

3Qhawanaykichejpaj churasqa kashanku, chaykunataqa ama qankunajtapis 
kankuman jinachu qhawaychej. Manachayqa qankuna k'achata kawsaychej, 
qankuna jinallataj paykunapis k'achata kawsanankupaj. 

4Chantá Kuraj Kaj Michej kutimuspa, payqa wiñaypaj jatunchasqa kanata 
pilluta jina qosonqachej. 

5Jinallataj waynakuna, qankunapis iglesiapi kurajkunawan k'umuykukoj sonqo 
kaychej. Chantá tukuy wawqe panakuna purajmanta kasunakuspa, llamp'u 
sonqo kaychej, imaraykuchus Diospa Qhelqachisqanpi nin: Diosqa 
runaykachajkunaman sayaykun, llamp'u sonqoyojkunatataj k'acha kayninwan 
yanapan, nispa. 

6Chayrayku Tukuy Atiyniyoj Diospa makinpi kaspa k'umuykuychej, paytaj 
qankunata jatunchana p'unchay chayamojtin, qankunata jatunchaspa pataman 
oqharisonqachej. 

7Imamantachus phutikushankichej, tukuy chayta Diosman saqepuychej, 
imaraykuchus payqa qankunamanta qhawashan. 

8Jinallataj allin yuyayniyoj jina, allinta qhawakuspa puriychej, imaraykuchus 
awqaykichej Kuraj Supayqa phiña león jina qhaparirispa, 
muyuykachashasunkichej, mayqellantapis oqoykunanpaj. 

9Diospi atinikusqaykichejpi sinch'ita sayaspa, Supayman sayaykuychej. 
Yachankichej jina, tukuy kay pachapi Diosta qhatej masiykichejkunapis 
qankuna jinallataj ñak'arispa kashanku. 

10Chantá qhasilla k'acha yanapayninta qoj Diosqa pisi p'unchaykunata 
ñak'arisqaykichejmanta qhepaman wiñay tukusqata ruwasonqachej. Jinallataj 
thuruyachisonqachej, kallpachasonqachej, chantá sayachisonqachej ima, 
imaraykuchus paymin Jesucristonejta wajyasorqachej jatun kayninpa 
lliphipiyninpi kawsanaykichejpaj. 

11Paypaj kachun kamachina tukuy atiy wiñaypa wiñayninkama. Ajina kachun. 

Cartaj tukukuynin 

12Noqa kay pisillata Silvanowan qhelqachimushaykichej, pitachus Diosta 
kasuspa qhatejta jina qhawani, chaywan. Kay cartanejta sonqoykichejta 
oqhariyta munani, chantá sut'inta niykichej imachus qhatirisusqaykichejqa 
Dios qhasilla k'acha yanapayninpi munasqanrayku kasqanta. Chayrayku ari 
chaypi sinch'ita sayaychej. 

13Babiloniapi kaj iglesia, pikunachus qankunawan khuska Diospa ajllakusqan 
kanku, chaykuna napaykamusunkichej. Jinallataj waway Marcospis 
napaykullasunkichejtaj. 

14Puraj tukuy sonqo munakuywan napaykunakuychej. Kay cartata tukuspa, 
kayta niykichej: Jesucristoman ujchasqa tukuy kajkunaqa sonqo tiyaykusqa 
kawsakuychej. 

2 Pedro 

2 Pedro 1 

Pedro napaykun 

1Noqa Simón Pedroqa, Jesucristoj wata runan kani, chantá kuraj kachan ima. 
Kay cartata qankunaman apachimuykichej, pikunachus noqayku jina 
Jesucristopi atinikorqankichej, chaykunaman. Jesucristopi atinikusqaykichejqa 
may jina sumajmin. Paypitaj atinikorqankichej Qhespichej Jesucristo 
Diosninchej cheqan kasqanrayku. 

2Kunantaj napaykuykichej: Diosqa qhasilla k'acha yanapayninta, chantá sonqo 
tiyaykusqa kayta ima astawan astawan qankunaman qosuchun, Tata Diosta, 
Tukuyta Kamachej Jesucristota ima rejsisqaykichejnejta. 

Diosqa k'achata kawsananchejta munan 

3Diosqa may sumaj atiyninnejta tukuy ima necesitasqanchejta qowarqanchej, 
cheqanta ruwaspa kawsananchejpaj. Chaytataj jap'inchej Diosta 
rejsisqanchejrayku, pichus mana ni imapi pantaj kayninnejta, tukuy atiyniyoj 
kayninnejta ima wajyawarqanchej, chay Diosrayku. 

4Chaykunanejtataj Diosqa nisqanman jina may sumaj, chantá may jina 
valorniyoj imakunata qowarqanchej munasqanman jina puriyta 
yanapanawanchejpaj. Ajinamanta qankuna, imaynachus Dios kasqan, 
ajinallataj kankichej. Chantá kay pachapi millay ruwaykunamanta ayqeyta 
atillankichejtaj, mayqenkunachus runa millay ruwayta munasqanmanta jamun, 
chaymanta. 

5Chayrayku qankunaqa atisqaykichejta ruwaychej Diospi 
atinikusqaykichejman yapanaykichejpaj allin kawsayta, allin kawsaymantaj 
Diosmanta astawan yachayta. 

6Chay yachaymantaj yapaychej sonqoykichejpa munasqanwan mana 
atipachikuyta, chaymantaj yapaychej ñak'ariypi pacienciakuyta. Chaymantaj 
yapaychej Diosman k'askasqa kawsakuyta. 

7Chaymantaj yapaychej Diosta qhatejkunapura allinta kawsakuyta, chaymantaj 
tukuyta munakuspa kawsayta yapaychej. 

8Sichus qankunajta kay imakuna may chhika tiyapusunkichej, chantá 
ruwashankichej chayqa, mana jinalla kakunkichejchu, Tukuyta Kamachej 
Jesucristota rejsisqaykichejpis manallataj qhasichu kanqa. 

9Sichus pipis kaykunata mana ruwashanchu chayrí, chay runaqa pisi ñawiyoj 
jina mana rikuyta atinchu, jinataj ñawpa juchallisqanmanta llimphuchasqa 
kasqanta qonqapun. 

10Chayrayku wawqe panakuna, sonqota churaychej cheqapuni Diospa 
wajyasqan, chantá ajllasqan kasqaykichejta rikuchinaykichejpaj. Ajinata 
ruwankichej chayqa, mana Jesucristomanta karunchakapunkichejchu. 

11Chantá Tukuyta Kamachej Jesucristo Qhespichejninchejpa wiñay 
kamachiyninman qankuna yaykushajtiykichej, Diosqa may jina kusiywan 
jap'isonqachej. 

12Qankuna chayta allinta yachankichej, chantá cheqa kajmanta 
yachasqaykichejpi sinch'ita sayashankichej. Chaywanpis noqa mana sayk'uspa 
chaykunamanta yuyarichillasqaykichejpuni. 

13Kay pachapi kawsanaykama noqaj ruwanayqa kay tukuymanta qankunata 
yuyarichinay kashan. 

14Chayta niykichej, imaraykuchus Tukuyta Kamachej Jesucristo 
sut'inchawanña kay pachamanta mana unaymanchu ripunayta. 

15Chayrayku noqa atisqayta ruwallasajpuni, wañupusqaymanta qhepaman 
qankuna imatachus yuyaychasqaymanta sapa kuti yuyarikunaykichejpaj. 

Cristoj jatun kayninpa lliphipiyninta rikojkuna 

16Tukuyta Kamachej Jesucristoj atiyninmanta, chantá kutimunanmanta ima 
qankunaman willasqaykoqa mana runaj sumaj wakichisqan cuentoman 
jinallachu karqa. Manachayqa paypa jatun kayninpa lliphipiyninta noqayku 
kikin ñawiykuwan rikorqayku. 

17Tata Diosqa Jesucristota jatuncharqa, may patamantaj oqharerqa, 
maypachachus Tukuy Atiyniyoj Jatunchasqa Kamachej nimorqa: Kaymin 
munasqa Chureyqa. Paywan sonqo junt'asqa kani, nispa, chaypacha. 

18Noqaykupis janaj pachamanta parlamojta uyarerqayku, maypachachus 
Diospa ajllakusqan orqopi Jesuswan khuska kasharqayku, chaypacha. 

19Chayta uyarispa, noqayku repararqayku Diosmanta sut'inchajkunaj 
willasqanku jinapuni kasqanta. Qankunataj chay nisqankuta kasuta ruwaspa, 
allinta ruwankichej. Chay nisqankoqa laqhapi lámpara jina k'ancharin. 
Jinallataj k'anchanqapuni, sut'iyay ch'aska llojsimuspa, sonqoykichejpi 
k'anchanankama. 

20Chaywanpis tukuy imamanta astawanqa kayta yachaychej: Diospa 
Qhelqachisqanpi Diosmanta sut'inchajkunaj sut'inchasqankoqa mana 
paykunaj yuyasqankuman jinachu karqa, 

21imaraykuchus Diosmanta sut'inchajkuna mana jayk'ajpis runaj 
munasqanman jinachu sut'incharqanku. Manachayqa Santo Espiritumin 
Diosmanta sut'inchajkunata yuyaycharqa, paykunataj Diospa sutinpi 
parlarqanku. 

2 Pedro 2 

Mana cheqanta yachachejkuna 

(Jud 4-13) 

1Unay israelitakuna ukhupi mana cheqanta yachachej sut'inchajkuna 
rikhurerqanku. Ajinallatataj qankuna ukhupipis mana cheqanta yachachejkuna 
rikhurenqanku. Paykuna mana reparaylla, pantachej yachachiyninkuta 
yachachenqanku, jinataj Tukuyta Kamachej Jesucristotapis qhesachanqanku, 
pichus ashkha preciowan paykunata ranterqa, chayta. Chayrayku paykuna 
manaraj imapi chinkachisqa kanqanku. 

2May chhikataj paykuna jina millayta kawsanqanku, chay millay 
kawsajkunaraykutaj runakunaqa cheqan kajpa contranta millayta rimanqanku. 

3Mana cheqanta yachachejkunaqa qolqemanta wañurisqa kaspa, tukuy 
imaymana llulleriyota wakichisqankuwan qankunamanta qolqeykichejta 
ch'uskisonqachej. Paykunapaj jasut'iyrí unaymantaña wakichisqa kashan, 
chinkachisqa kanankutaj patallankupiña. 

4Diosqa wakin juchallikoj angelkunaj juchankuta mana pampacharqachu. 
Aswanpis paykunata ukhu pachaman wijch'uykorqa, tuti laqhapi wisq'asqa 
kanankupaj juzgasqa kananku p'unchay chayamunankama. 

5Jinallataj Diosqa ñawpa runakunaj juchankutapis manallataj 
pampacharqachu, maypachachus paywan churanakojkunata jatun musphay 
parawan chinkacherqa, chaypacha. Manachayqa Diospa cheqan justicianmanta 
willaj Noeta waqaycharqa, qanchis runakunatawan khuskata. 

6Jinallatataj Dios Sodomapi, chantá Gomorrapi tiyakoj runakunatapis 
chinkachisqa kanankupaj juchacharqa, ushphaman tukunankukama ninawan 
paykunata ruphachispa. Ajinamanta Dioswan churanakojkuna qhepanejman 
imapichus tukukunankuta yachacherqa. 

7Chaywanpis Dios cheqanta ruwaj Lotta chay wañuymanta ayqecherqa, pichus 
sonqonpi mayta llakikorqa millayta ruwajkunaj p'enqay ruwasqankumanta, 
chayta. 

8Chay cheqan runa paykuna ukhupi tiyakuspa, sapa p'unchay sonqonpi mayta 
llakikoj, chay jina millay ruwasqankuta rikuspa, uyarispataj. 

9Ajinata reparanchej, Diosta kasuspa purejkuna juchallinaman tanqasqa 
kashajtinku, Tukuyta Kamachej Diosqa paykunata kacharichiyta 
yachasqanta. Pay yachallantaj millayta ruwajkunata juzganan p'unchaypi 
jasut'isqa kanankupaj jallch'ayta. 

10Astawanqa jasut'enqa, pikunachus khuchichakuspa purinaman qokunku, 
chaykunata. Paykunaqa Diospa tukuyta kamachej kayninta pisipaj 

qhawanku. Mana manchachikuyniyoj may kasqankuta yuyakuspataj, paykuna 
janaj pachapi atiyniyojkunapaj rimaytapis mana manchachikunkuchu. 

11Angelkunarí chaykunamanta aswan kallpayoj, chantá atiyniyoj kashaspapis, 
Tukuyta Kamachej Diospa ñawpaqenpi janaj pachapi atiyniyojkunata mana 
juchachankuchu. 

12Chay runakunarí mana imata yachaspa, mana allinta parlanku. Paykuna 
animal jina wañuchisqa kanankupaj churasqa kanku, ajinallatataj chinkachisqa 
kanqanku. 

13Ujkunata ñak'arichisqankumanta paykunapis ñak'arichisqallataj kanqanku. 
Paykuna sut'i p'unchaypi millayta ruwaspa misk'irichikunku. Jinallataj chay 
yachachejkuna qankunawan khuska mikhuspa, k'achata kawsakuy 
tantakusqaykichejta ch'ichichanku, kusikunkutaj qankunata 
q'otiyasqankumanta. 

14Chay runakunaqa pi warmitapis qhawanku paywan puñuykuyta munaspa, 
juchallispataj, mana sajsakunkuchu. Chantá Cristopi mana tukuy sonqochu 
atinikojkunaj sonqonkuta suwaspa, paykunata juchallinaman aysanku. 
Jinallataj chay yachachejkuna tukuy imata munapayanankupaj churasqa 
kanku. Chayrayku paykuna Diospa maldicisqan kanku. 

15Mana cheqanta yachachejkunaqa cheqan ñanmanta pantaykuspa, Beorpa 
churin Balaampa sarusqanta sarushanku. Payqa millay kajta ruwasqanmanta, 
qolqeta ganakuyta maytapuni munasqa. 

16Chaywanpis Balaamqa juchallisqanrayku mana parlaj china burrowan 
k'amichikusqa. Chay burrotaj runa jina parlaspa, chay mana yuyayniyoj 
sut'inchajta yuyayninman kutichisqa. 

17Chay yachachejkunaqa ch'aki pujyu jina kanku, sinch'i wayraj apaykachasqan 
phuyu jinataj. Paykunapajrí aswan tuti laqhayay wiñaypaj wakichisqa kashan. 

18Chaykuna paykunamanta manchayllata parlanku, parlasqankurí qhasi 
manakaj. Chantá paykuna pikunachus kunallanraj pantasqa purinamanta 
ñak'ayllata ayqekojkunata yuyaychanku munasqankuman jina purispa 
juchallinaman kutirinankuta. 

19Chay yachachejkuna wajkunata ninku juchallispa kawsanamanta 
kacharichisqa kayta atinankuta. Paykunatajrí millay kawsaypa wata runan 
kanku, imaraykuchus atipachikoj runaqa atipajninpa wata runanman tukun. 

20Paykunaqa Tukuyta Kamachej Jesucristo Qhespichejninchejta 
rejsisqankurayku, Diosman mana kutirikojkunaj millay ruwasqankuta manaña 
ruwarqankuchu. Chaywanpis sichus watej ch'ichi kawsaywan 
ch'ipaykuchikuspa atipachikunku chayqa, aswan qhepaman kawsayninku 
aswan mana allin kanqa ñawpa kawsayninkumanta nisqaqa. 

21Manachus cheqan ñanta rejsinkuman karqa chayqa, paykunapaj aswan allin 
kanman karqa, chayta rejsispaña Diospa qosqan llimphu kamachisqanmanta 
qhepaman kutiripunankumanta nisqaqa. 

22Chaywanpis paykunapi runaj nisqanku junt'akun: Alqoqa lansasqanta watej 
mikhukapullantaj, mayllasqa khuchipis watej t'urupi sunt'imullantaj, nispa. 

2 Pedro 3 

Jesucristoj kutimunan p'unchay qayllamushanña 

1Munasqa wawqe panaykuna, kaywanqa iskay cartataña qankunaman 
apachimuykichej. Iskaynin cartapi yuyarichiyta munarqaykichej, llimphu 
sonqowan yuyayta yachanaykichejta. 

2Noqa munani Diospa ajllasqan ñawpa sut'inchajkunaj nisqankumanta 
yuyarikunaykichejta, jinallataj Qhespichej Tukuyta Kamachej Jesuspa 
kamachisqanmanta ima, mayqenkunatachus Jesuspa kuraj kachankuna 
kamachisorqachej, chaymanta. 

3Ñawpajta kayta yachaychej: Qhepanejman cheqa kajmanta alqorakojkuna 
rikhurimonqanku, paykunataj sonqonkoj millay ruwayta munasqanman jina 
purenqanku. 

4Paykuna nenqanku: Cristo kutimunanta nerqa. Maytaj kutimusqanri? Ñawpa 
tataykupis wañupunkuña, kunankamataj tukuy ima, qallariypi jina imaynachus 
karqa, jinallapuni kakushan, nispa. 

5Chaywanpis paykuna yachashaspa, mana yachajman tukunku. Paykuna 
qonqapunku qallariypi janajpis, kay pachapis Diospa nisqannejta ruwasqa 
kasqanta, maypachachus Dios kay pachata yaku ukhumanta rikhuricherqa, 
yakuwantaj muyuykucherqa, chaypacha. 

6Chay yakullawantaj chaypacha tiyakojkuna yakoj p'ampasqan chinkachisqa 
karqanku. 

7Kunan kashaj janajpis, kay pachapisrí Diospa nisqannejta ninapi q'olachisqa 
kanankupaj waqaychasqa kashanku Diospa juzganan p'unchaykama. 
Chaypachallataj Diosqa paywan churanakojkunata juzgaspa, 
chinkarparichenqa. 

8Munasqa wawqe panaykuna, kayta ama qonqaychejchu: Tukuyta Kamachej 
Jesucristopaj uj p'unchayqa waranqa wata jina, waranqa watataj uj p'unchay 
jinalla. 

9Chantá Tukuyta Kamachej Jesucristoqa kutimusaj nisqanta mana qonqanchu, 
imaynatachus wakin qonqapusqanta yuyanku, ajinata. Manachayqa Dios tukuy 

qankunawan pacienciakun, manataj munanchu pipis chinkananta. Aswanpis 
Dios munan tukuy runakuna payman kutirikunankuta. 

10Tukuyta Kamachej Jesucristoj kutimunan chay p'unchayqa suwa jina 
chayamonqa. Chaypachataj, janajpis manchayta t'ojyaspa chinkarenqa, tukuy 
kaj chhikataj ninawan q'olaykusqa kanqa. Jinallataj kay pachapis, tukuy 
imantin kantumanta tukuchisqa kanqa. 

11Ajinata tukuy ima ninawan tukuchisqa kananta yachaspa, qankuna 
astawanraj juchamanta t'aqasqa, chantá Diosta kasuspa kawsanaykichej tiyan. 

12Ajinata Diospa juzganan p'unchayta suyaspa, chay p'unchayta aswan 
usqhayta chayachimunkichej. Chay p'unchaypi janajqa nina lawraypi 
tukukonqa, jinataj tukuy ima chay jina sinch'i k'ajaypi unuyaponqa. 

13Noqanchejrí Diospa nisqanman jina mosoj janajta, mosoj jallp'atawan 
suyashanchej, maypichus Dios justiciata ruwaspapuni kamachenqa, chayta. 

14Chayrayku munasqa wawqe panaykuna, chay imakunata suyaspaqa, 
atisqaykichejta kallpakuychej Dios taripasunaykichejta mana juchayojta, mana 
k'aminata, paywan allinpi purishajta ima. 

15Chantá yuyarikuychej, Tukuyta Kamachej Jesucristonchejpa paciencianqa 
tukuy runakuna qhespichisqa kananchejpaj kasqanta. Chayllatataj nispa, 
munasqa wawqenchej Pablopis cartata apachimusorqachej, Dios payman 
yachayta qosqanman jina. 

16Sapa carta apachimusqanpi Pablo chay imakunamanta parlan. Chay 
parlasqanmanta wakinkunaqa mana entiendey atina jinallachu kanku. 
Chayrayku chaymanta pisita yachajkuna, chantá Diospi atinikuypi pisi 
kallpayojkuna q'ewinku. Jinallatataj Diospa Qhelqachisqanpi waj imakunatapis 
q'ewinku, chaymantataj paykuna chinkachisqa kanankupaj. 

17Chayrayku munasqa wawqe panaykuna, chaykunata ñawpajmanta 
yachaspaña, allinta qhawakuychej. Pajtataj millayta ruwaspa purejkunaj 
pantayninkuwan aysachikushawajchej, sinch'i sayasqa kasqaykichejmanta 
urmanaykichejpaj. 

18Manachayqa astawan astawan Tukuyta Kamachej Jesucristota 
rejsinaykichejpaj kallpakuychej, jinallataj Diospa qhasilla k'acha yanapayninpi 
astawan atinikuychej. Jesucristo may jatunchasqa kachun kunanpis, 
wiñaypajpis. Ajina kachun. 

1 Juan 

1 Juan 1 

Wiñay kawsayta qoj Simi Nisqa sutiyoj 

1Tukuy imapis manaraj ruwasqa kashajtin, kawsayta qoj Simi Nisqa sutiyoj 
karqañapuni. Noqaykutaj payta uyarerqayku, jinataj kikin ñawiykuwan 
rikorqayku, qhawarqayku, chantá makiykuwan llankharqayku ima. 

2Kawsayta qojmin rikuchikorqa, noqaykutaj payta rikorqayku. Kunantaj 
rikojkuna jina qankunaman chay wiñay kawsaymanta willayku. Payqa Tata 
Dioswan karqa, noqaykumantaj rejsichikuwarqayku. 

3Ajinaqa imatachus rikusqaykuta, chantá uyarisqaykuta ima qankunaman 
willayku, qankuna uj sonqolla noqaykuwan kanaykichejpaj, imaynatachus 
noqaykupis Tata Dioswan, chantá Churin Jesucristowan uj sonqolla kayku, 
ajinata. 

4Kay cartata qhelqaspa, qankunaman apachimuyku noqaykuwan khuska 
qankuna mayta kusikunaykichejpaj. 

K'anchaypi purina 

5Jesucristo kay jinata yachachiwasqaykuta qankunaman willayku: Diosqa 
k'anchay jinamin, manataj paypeqa ni ima laqhayay kanchu. 

6Dioswan k'achata kawsakusqanchejta nishaspa, sichus juchallispallapuni 
purinchej chayqa, llullakushanchej, manataj cheqa kajman jinachu 
kawsashanchej. 

7K'anchaypichus kawsanchej chayqa, imaynatachus Diospis k'anchaypi kashan, 
ajinata, noqanchejpis ujkuna ujkunawan uj sonqolla kawsanchej, Diospa 
Churin Jesuspa yawarnintaj tukuy juchamanta llimphuchawanchej. 

8Sichus mana juchayoj kasqanchejta ninchej chayqa, noqallanchejtaj 
q'otiyakushanchej, manataj cheqa kajtachu parlashanchej. 

9Juchanchejtachus Diosman rimarinchej chayrí, payqa nisqanta junt'aj, 
cheqantaj kasqanrayku juchanchejta pampachanqa. Jinallataj payqa tukuy 
millay ruwasqanchejmantapis llimphuchawasunchej. 

10Sitajchus mana juchallikusqanchejta ninchej chayqa, Diosta llullata jina 
rikhurichinchej. Ajinata ruwaspa, simi nisqanta mana tukuy sonqochu 
jap'ikusqanchejmanta yachayta qoshanchej. 

1 Juan 2 

Cristoqa noqanchejrayku parlarej 

1Munasqa wawaykuna, ama juchallikunaykichejpaj kaykunata 
qhelqamuykichej. Chaywanpis sichus pipis juchallikun chayqa, Tata Diospa 
ñawpaqenpi noqanchejrayku parlarinanpaj uj tiyan. Chayqa Jesucristo, paytaj 
cheqantapuni ruwan. 

2Paymin juchanchej pampachasqa kananpaj ñak'asqa uywata q'olachisqa jina 
jaywasqa karqa. Manataj noqanchejpa juchanchejraykullachu, jaywasqa karqa, 
astawanqa kay pachapi tukuy runaj juchankurayku. 

3Sichus Diospa kamachisqanta kasunchej chayqa, yachanchej cheqapuni 
Dioswan allinpi kawsakushasqanchejta. 

4Sichus pipis ninman: Noqaqa Dioswan allinpi kawsakushani, nispa, nitaj 
kamachisqanta kasunchu chayqa, chay runaqa llullamin, manataj cheqantachu 
parlashan. 

5Sichus pipis Diospa nisqanta kasun chayqa, cheqatapuni Diosta 
munakusqanta rejsichishan. Kay jinamanta Dioswan uj sonqolla kasqanchejta 
yachanchej: 

6Pichus Dioswan uj sonqolla kasqanta nejqa kawsanan tiyan, imaynatachus 
Jesús kay pachapi kawsarqa, ajinata. 

Purajmanta munakuna 

7Munasqa wawqe panakuna, mana mosoj kamachisqatachu qhelqamuykichej, 
manachayqa unaymantapacha uyarerqankichej, chay kamachisqata, 
mayqentachus yachankichejña, chayta. 

8Chaywanpis, kay kamachisqaqa mosoj. Jesusqa kay kamachisqata 
kasuspapuni purerqa, jinallatataj qankunapis purishankichej, imaraykuchus 
kawsayniykichejpi laqhaqa chinkapushanña, cheqa k'anchaytaj 
k'anchashanña. 

9Sichus pipis k'anchaypiña purishasqanta nishaspa, wawqe panantataj 
chejnikun chayqa, laqhallapiraj kawsashan. 

10Pichus wawqe pananta munakojrí k'anchaypi purishan, manataj pitapis 
misk'achinanpaj jina imatapis ruwanchu. 

11Wawqe pananta chejnikojrí laqhallapiraj purishan. Manataj yachanchu 
maymanchus rinanta, imaraykuchus laqhaqa ñawinta mana rikojta saqenchu. 

12Munasqa wawaykuna, kayta qankunaman qhelqamuykichej, imaraykuchus 
juchaykichejqa Jesucristonejta pampachasqaña. 

13Jesucristota qhatikuypi unayniyojña kajkuna, qankunaman qhelqamuykichej, 
imaraykuchus qankuna Jesucristota qhatikushankichej, pichus manaraj imapis 
kashajtin karqañapuni, chayta. Jesucristota qhatikuypi wayna jina kallpanpi 
kashajkuna, qankunamanpis qhelqamullaykichejtaj, imaraykuchus qankunaqa 

Kuraj Supayta atipankichejña. Wawakuna, qankunamanpis 
qhelqamullaykichejtaj, imaraykuchus Tata Dioswan allinpi 
kawsakushankichej. 

14Jesucristota qhatikuypi unayniyojña kajkuna, qankunaman qhelqamuykichej, 
imaraykuchus qankunaqa pichus ñawpajmantapacha kajta rejsinkichejña. 
Jesucristota qhatikuypi wayna jina kallpaykichejpi kajkuna, qankunaman 
qhelqamullaykichejtaj, imaraykuchus sinch'i kallpayoj kankichej, Diospa simi 
nisqantapis sonqoykichejpi jap'ikunchej, chantá Kuraj Supayta 
atiparqankichej. 

15Ama qankunaqa Diosman mana kutirikojkuna jina kawsayta munaychejchu, 
nitaj kay pachapi mana allin imakunatapis munakuychejchu. Pichus Diosman 
mana kutirikojkuna jina kawsayta munajqa Tata Diosta mana munakunchu. 

16Kay pachapi kaykuna tiyan: Juchallinaman aysaj sonqoj mana allin kajta 
munaynin, ñawej rikusqanta imata jina munapayay, imatachus tarisqanmanta 
chayrí kapuyninmanta runaykachay ima. Chay tukoyqa mana Tata 
Diosmantachu, manachayqa Diosman mana kutirikojkunamanta. 

17Kay pachapi mana allin kajqa tukukapushan, jinallataj mana allinta kajta 
munanapis. Diospa munayninta ruwajrí, wiñaypaj kawsanqa. 

Cristoj contranpi sayarejkunamanta qhawakuna 

18Munasqa wawaykuna, kay tiempo tukukapunan qayllapiña 
kashanchej. Qankuna kay tiempo tukukunan qayllata Cristoj contranpi sayarej 
rikhurimunanmanta uyarerqankichej. Kunantaj Cristoj contranpi sayarejkuna 
ashkha rikhurimunkuña. Chayrayku yachanchej kay tiempo tukukapunan 
qayllapiña kashasqanchejta. 

19Paykunaqa noqaykuwan khuska karqanku. Chaywanpis mana 
noqaykumantapunichu karqanku. Noqaykumantachus kankuman karqa 
chayqa, paykunaqa noqaykuwan qhepakunkuman karqa. Jinapis llojsipuspa, 
mana jayk'ajpis noqaykumantachu kasqankuta yachayta qorqanku. 

20Aswanpis Cristoqa Santo Espiritunejta qankunata paypaj t'aqasorqachej, 
tukuyniykichejtaj cheqa kajta yachankichej. 

21Manamin cheqa kajta mana rejsisqaykichejraykuchu noqa kayta 
qhelqamuykichej, manachayqa cheqa kajta rejsisqaykichejrayku. Jinallataj 
qankuna cheqan kaj mana cheqan kajmanta waj jina kasqanta yachankichej. 

22Pitaj llullari? Pichus yachachishaspa nin: Jesusqa mana Diospa kachamusqan 
Cristochu, nispa. Chay runamá Cristoj contranpi sayarejqa, imaraykuchus Tata 
Diosta, Diospa Churintawan ima qhesachan. 

23Pichus Diospa Churinta qhesachajqa mana Tata Dioswanchu kashan. Pichus 
Churita Cristo kasqanta nejrí Tata Dioswan kashan. 

24Chayrayku, imatachus qallariymantapacha yachachisorqachej, chayta 
kasuspa ama sayk'uychejchu. Sichus qallariymantapacha yachasqaykichejta 
kasuspallapuni kankichej chayqa, Churiman, Tata Diosman ima ujchasqa 
kashankichej. 

25Chaymá chay wiñay kawsayqa, mayqentachus kikin Jesucristo 
qonawanchejta nerqa, chay. 

26Noqa kay imakunata qhelqamuykichej qankunata pantachiyta 
munajkunamanta qhawakunaykichejpaj. 

27Qankunamanrí Diosqa Santo Espirituta qosorqachej, paytaj qankunapi 
tiyakushan. Chayrayku mana pejpa yachachinanrajchu kanaykichej tiyan, 
manachayqa Santo Espíritu tukuy imata yachachisunkichej. Paypa 
yachachisqanqa cheqanmin, manataj llullachu. Chayrayku qankunaqa 
Cristowan allinpipuni kawsakuychej, imaynatachá Santo Espíritu 
yachachisorqachej, ajinata. 

28Kunanqa, wawaykuna, Cristowan allinpipuni kawsakuychej, pay ujtawan 
kutimojtin, mana manchachikuspa, nitaj p'enqakuspa, paypa ñawpaqenpi 
rikhurinanchejpaj. 

29Qankuna yachankichejña Jesucristo cheqanta ruwaj kasqanta. 
Yachallankichejtaj cheqan kajta ruwajkunaqa cheqapuni Diospa wawankuna 
kasqankuta. 

1 Juan 3 

Diospa wawankuna 

1Reparaychej may jinatapunichus Tata Dios munakuwasqanchejta, Diospa 
wawankuna nisqa kananchejpaj. Jinapunitaj Diospa wawankuna kanchej. 
Diosman mana kutirikojkunarí mana Diospa wawankunapajchu rejsiwanchej, 
Diosta mana allinta rejsisqankurayku. 

2Munasqa wawqe panaykuna, noqanchejqa Diospa wawankunaña kanchej. 
Chaywanpis aswan qhepanejman imaynachus kananchejta Dios mana 
rikuchiwanchejrajchu. Jinapis Jesucristo rikhurimojtin, pay jina kananchejta 
yachanchej, imaraykuchus payta imaynachus kasqanta rikusunchej. 

3Pichus Jesucristopi atinikuspa jinapuni kananta suyakojqa pay kikin 
llimphuchakun, imaynachus Jesucristopis llimphupuni, ajina. 

4Pichus juchallikojqa Diospa kamachisqanta p'akin, imaraykuchus juchalleyqa 
Diospa kamachisqanpa contranpi sayariymin. 

5Qankuna yachankichejña, Jesucristoqa juchanchejmanta 
llimphuchanawanchejpaj jamusqanta. Jesucristorí mana juchallinchu, 
nipunitaj juchalliyta atinchu. 

6Tukuy pichus Jesucristowan allinpi kawsakojqa mana juchallispachu purin. 
Pichus juchallispallapuni purejrí mana Jesucristoman kutirikunchu, nitaj 
yachanchu pichus pay kasqanta. 

7Munasqa wawaykuna, ama piwanpis q'otiyachikuychejchu. Pichus cheqan 
kajta ruwajqa cheqan runa kasqanta rejsichikun, imaynachus Jesucristopis 
cheqan, ajina. 

8Pichus juchallispallapuni purejrí Kuraj Supaypata kasqanta rejsichikushan, 
imaraykuchus Kuraj Supay qallariymantapacha juchallispallapuni 
purin. Chayrayku Diospa Churenqa Kuraj Supaypa ruwasqanta phirinanpaj 
jamorqa. 

9Diospa wawanña kajqa mana juchallispallapuni purinchu, imaraykuchus 
paypeqa Diospa kawsaynin kashan. Ajinaqa pichus Diosmanta paqarejqa 
manaña juchallispallapuni puriyta atinmanchu. 

10Chayrayku pikunachus Diospa wawan kasqanku sut'i yachakun, 
pikunatajchus Kuraj Supaypata kasqankupis sut'illataj yachakun: Tukuy pichus 
mana cheqan kajta ruwaj, nitaj Jesucristota qhatej masintapis munakojqa mana 
Diospatachu. 

Khuyanakuspa kawsakuna 

11Qallariymantapacha qankuna kay willayta uyarerqankichej: Ujkuna ujkuna 
munakunanchej tiyan, nispa. 

12Ama Caín jinaqa kanachejchu. Payqa Kuraj Supaypata kasqanrayku, 
wawqenta wañucherqa. Imaraykutaj Caín wawqenta wañucherqari? Payta 
wañucherqa, imaraykuchus paypa ruwasqan mana cheqanchu karqa, 
wawqenpatataj cheqan. 

13Wawqe panaykuna, sichus Diosman mana kutirikojkuna chejnisunkichej 
chayqa, ama t'ukuychejchu. 

14Sichus wawqe pananchejkunata munakunchej chayqa, yachanchej 
wañuymanta kawsayman pasasqanchejta. Pichus mana munakojrí 
wañusqallaraj kashan. 

15Pichus Jesucristota qhatikoj masinta chejnikojqa runa 
wañuchi, yachankichejtaj runa wañucheqa mana wiñay kawsayta jap'inanta. 

16Cheqatapuni munakuy imaynachus kasqantaqa kay jinamanta yachanchej: 
Jesucristo noqanchejrayku wañunanpaj kawsayninta jaywaykusqanpi. Ajinata 

noqanchejpis Jesucristota qhatikoj masinchejkunata yanapananchejrayku 
kawsayninchejta tukuchinanchej tiyan. 

17Chaywanpis pipis kapuyniyoj kashaspa, sichus Jesucristota qhatikoj masinta 
pisichikojta rikunman, manataj khuyarinmanchu chayqa, chay runaqa Diosta 
mana munakusqanta rejsichishan. 

18Munasqa wawaykuna, munakusqanchejqa ama nisqallachu kachun. 
Aswanpis cheqatapuni munakusqanchejta ruwasqanchejwan yachayta 
qonachej. 

19Chay jinamanta Diospata kasqanchejta yachanchej, ajinamantataj Diospa 
ñawpaqenpi mana imata manchachikuspa sayasunchej. 

20Sonqonchejchus imallamantapis juchachawasunman chayqa, Diosqa 
sonqonchejmantapis aswanrajmin, jinataj pay tukuy imata yachan. 

21Munasqa wawqe panaykuna, sichus sonqonchej mana juchachawanchejchu 
chayrí, tukuy sonqo Diosman qayllaykuyta atinchej. 

22Jinallataj Diosqa tukuy mañakusqanchejta qowasunchej, imaraykuchus 
kamachisqanta kasunchej, jinataj imachus payta kusichin, chaytapis 
ruwanchej. 

23Kaymin Diospa kamachisqanqa: Diospa Churin Jesucristopi atinikunanchej, 
kamachiwasqanchejman jinataj ujkuna ujkuna munakunanchej. 

24Pikunachus Diospa kamachisqanta kasojkunaqa Dioswan k'acha kawsakuypi 
kashanku, Diospis paykunawan kawsakushallantaj. Noqanchejpis Dios 
noqanchejwan kawsakushasqanta yachallanchejtaj, imaraykuchus 
qowasqanchej Santo Espíritu noqanchejpi tiyakun, chayrayku. 

1 Juan 4 

Mana pejpa yachachisqanta jap'ikunallachu 

1Munasqa wawqe panakuna, tukuy pikunachus: Diospa Espiritunpa 
yuyaychasqan kani, nispa ninku, chaykunaj yachachisqankuta ama 
jap'ikullaychejchu. Manachayqa Diosmantachus kanku, manachus chayta 
allinta reparaychej, imaraykuchus ashkha mana cheqanta yachachejkuna 
tukuynejpi purishanku. 

2Qankuna Diospa Espiritunpa yuyaychasqan kajtaqa kay jinamanta reparayta 
atinkichej: Pichus Jesucristo cheqapuni runaman tukuspa kay pachaman 
jamusqanta sut'ita rimarin chayqa, chay runamin Diospa Espiritunpa 
yuyaychasqan. 

3Pitajchus nin: Jesucristo kay pachaman mana runaman tukuspachu jamorqa, 
nispa chayqa, chay runaqa mana Diosmantachu, manachayqa Cristoj contranpi 

sayarejpa yuyaychasqan. Qankuna Cristoj contranpi sayarej kay pachaman 
jamunanmanta uyarerqankichejña, kunantaj payqa kay pachapiña. 

4Munasqa wawaykuna, qankuna Diospata kankichej, chayraykutaj mana 
cheqantachu yachachejkunata atipankichejña. Diospa Espíritun, pichus 
qankunapi kajqa aswan atiyniyoj, pichus kay pachapi kashan, chaymanta 
nisqaqa. 

5Mana cheqantachu yachachejkunaqa Diosman mana kutirikojkunamanta 
kanku. Chayrayku Diosman mana kutirikojkunaj yuyasqankumanta parlanku, 
Diosman mana kutirikojkunataj paykunata uyarinku. 

6Noqaykurí Diospata kayku. Pichus Diospata kajkunataj uyariwayku. Pichus 
mana Diospata kajkunatajrí mana uyariwaykuchu. Chay jinamanta reparayta 
atinchej pichus cheqa kaj Espirituwan kashasqanta, pitajchus q'otiyaj 
espirituwan kashasqanta. 

Ujkuna ujkuna munakuspa kawsakuna 

7Munasqa wawqe panakuna, purajmanta munakunanchej tiyan, imaraykuchus 
munakunaqa Diosmantamin. Pichus runa masinta munakojqa Diospa 
wawanmin, Dioswantaj k'achata kawsakun. 

8Pichus runa masinta mana munakojrí mana Dioswan k'achata kawsakunchu, 
imaraykuchus Diosqa cheqatapuni tukuyta munakojmin. 

9Tata Dios munakuwasqanchejta kay jinamanta rejsichiwarqanchej: Uj k'ata 
Churinta kay pachaman kachamorqa, paypi atinikuspa wiñay kawsayniyoj 
kananchejpaj. 

10Cheqatapuni munakunaqa ajinamin: Mana noqanchejchu Diosta 
munakorqanchej, manachayqa Diosmin munakuwarqanchej. Chayrayku pay 
Churinta kachamorqa wañusqannejta juchanchejta pampachananpaj. 

11Munasqa wawqe panakuna, sichus Dios ajinata munakuwarqanchej chayqa, 
ajinallatataj noqanchejpis ujkuna ujkuna munakunanchej tiyan. 

12Mana pipis jayk'aj Diosta rikorqachu. Noqanchej purajmanta munakunchej 
chayrí, Dios noqanchejpi tiyakun, munakuynintaj noqanchejpi imachus 
ruwananta ruwaspa, imatachus tariyta munasqanta junt'an. 

13Noqanchej Dioswan ujchasqa kawsasqanchejta, paytaj noqanchejpi 
tiyakusqanta ima yachanchej payqa Santo Espiritunta qowasqanchejrayku. 

14Noqaykutaj Churinta rikorqayku, willaykutaj Tata Diosqa payta kay 
pachaman kachamusqanta, tukuy runata qhespichinanpaj. 

15Pillapis sut'ita rimarin Jesús Diospa Churin kasqanta chayqa, chay runaqa 
Dioswan ujchasqa kashan, Diostaj paypi tiyakun. 

16Noqanchejqa may jinatachus Dios munakuwasqanchejta yachanchej, 
munakuwasqanchejpitaj atinikunchej. Diosqa cheqatapuni tukuyta 
munakojmin. Jinaqa pikunachus munakuspallapuni kawsajkunaqa Dioswan 
ujchasqa kawsakunku, Diostaj paykunapi kawsakun. 

17Dioswan kawsakojtinchejtaj, munakuyninchejqa maychus kajta 
munakunakama wiñan. Chayrayku, juicio p'unchaypi noqanchej mana 
manchachikuspa Diospa ñawpaqenpi sayayta atisunchej, imaraykuchus Jesús 
kay pachapi imaynatachus kawsarqa, ajinata kawsanchej. 

18Chay jinata runa masita munakojtinchej, mana imatapis manchachikuna 
kanchu, imajtinchus maychus kajta munakunaqa tukuy manchachikuyta 
wijch'un. Sichus pipis Dios jasut'inanta manchachikun chayqa, chay runaqa 
maychus kajta munakuyta mana yachanrajchu. 

19Noqanchejqa ujkuna ujkuna munakunchej, imaraykuchus Diosraj ñawpajta 
munakuwarqanchej. 

20Sichus pipis ninman: Noqaqa Diosta munakuni, nispa, Jesucristota qhatej 
masintataj chejnikunman chayqa, payqa llullamin. Sichus pipis rikushasqan 
runa masinta mana munakunchu chayqa, mana rikusqan Diostapis manallataj 
munakunchu. 

21Diostajrí kay jinata kamachiwarqanchej: Pichus Diosta munakojqa 
Jesucristota qhatej masintapis munakullachuntaj, nispa. 

1 Juan 5 

Jesuspi atinikuspa mana allin kajta atipana 

1Tukuy pichus creen Jesusqa Diospa kachamusqan Cristo kasqanta chayqa, 
payqa Diospa wawan. Jinallataj Tata Diosta munakojqa Tataj wawankunatapis 
munakullantaj. 

2Kay jinamanta Diospa wawankunata munakusqanchejta yachanchej, 
maypachachus Diosta munakunchej, kamachisqantataj kasunchej chaypacha. 

3Diosta munakusqanchejmanta yachayta qonchej maypachachus 
kamachisqankunata junt'anchej, chaypacha, kamachisqankunata junt'aytaj 
atina jinallamin. 

4Tukuy pichus Diospa wawan kajqa Diosman mana kutirikojkunaj 
yuyasqankuman jina kawsayta atipan. Diosman mana kutirikojkunaj 
yuyasqankuman jina kawsanataqa Jesuspi atinikuspamin atipanchej. 

5Pitaj Diosman mana kutirikojkuna yuyasqankuman kawsanata atipan? Pichus 
Jesusqa Diospa Churin kasqanta jap'ikojlla. 

Santo Espiritoqa Diospa Churinmanta sut'inchan 

6Jesucristo kay pachaman jamuspa, yakuwan bautizasqa karqa, chantá 
wañuspataj, yawarninta jich'arqa. Mana yakunejllatachu Jesusqa Diospa 
Churin kasqanta sut'incharqa, manachayqa yakunejta, chantá yawarnejta ima. 
Santo Espíritu cheqatapuni parlaj jina kayqa ajinapuni kasqanta sut'inchan. 

7Jinapuni kasqanta sut'inchajkunaqa kinsa kanku: 

8Santo Espíritu, yaku, chantá Jesús cruzpi wañuspa yawar jich'asqan ima. Chay 
kinsantinkutaj ujllata parlanku. 

9Noqanchejqa runakunaj sut'inchasqankuta cheqapuni kasqanta jap'ikunchej, 
icharí? Chaywanpis Diospa sut'inchasqanqa aswanraj, imaraykuchus Diosmin 
chayta nin. Tata Diostaj Jesusqa Churin kasqanta sut'inchan. 

10Tukuy pichus Diospa Churinpi atinikojqa tukuy sonqo yachan, Tata Diospa 
Churinmanta sut'inchasqanqa cheqapuni kasqanta. Pichus Tata Diospa 
sut'inchasqanta mana tukuy sonqo jap'ikojrí Diosta llullata jina 
rikhurichin, Churinmanta Tata Diospa sut'inchasqanta mana jap'ikusqanrayku. 

11Tata Diospa sut'inchasqanqa kay jinamin: Diosqa wiñay kawsayta 
qowasqanchej, chay wiñay kawsaytataj Churinpi atinikuspa jap'inchej. 

12Pichus Diospa Churinman ujchasqa kajqa wiñay kawsayta jap'inña. Pitajchus 
Diospa Churinman mana ujchasqa kajrí, mana wiñay kawsayniyojchu. 

Wiñay kawsayniyoj kasqanchejta yachanchej 

13Kay imakunata qhelqamuykichej, pikunachus Diospa Churinpi 
atinikunkichej, chaykunaman, ajinamanta wiñay kawsayniyoj kasqaykichejta 
yachanaykichejpaj. 

14Noqanchej Diospi tukuy sonqo atinikunchej. Chayrayku sichus 
munasqanman jina imatapis mañakunchej chayqa, yachanchej pay 
uyarinawanchejta. 

15Sitajchus mañakusqanchejta Dios uyariwasqanchejta yachanchej chayqa, 
yachallanchejtaj imatachus mañakusqanchejta jap'isqanchejtaña. 

16Sichus pipis wawqe pananta mana wañuyman apaj juchata ruwajta rikunman 
chayqa, Diosmanta paypaj mañapuchun, Diostaj payman kawsayta qonqa. 
Chayta nini mana wañuyman apaj juchata ruwajkunamanta, imaraykuchus 
wañuyman apaj jucha tiyallantaj. Chay juchata ruwajpajrí mana ninichu 
Diosmanta pipis mañapunanta. 

17Tukuy millay kajta ruwanaqa juchamin. Chaywanpis, mana tukuy juchachu 
wañuyman apan. 



2491 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

18Yachanchej Diospa wawanña kajkunaqa manaña juchallispallapunichu 
purisqankuta, imaraykuchus Diospa Churin paykunata waqaychan, Kuraj 
Supaytaj paykunata mana imanaytapis atinñachu. 

19Yachallanchejtaj noqanchej Diospata kasqanchejta, kay pachapi tukuy 
millayta ruwaspa purejkunatajrí Kuraj Supaypa makinpi kasqankuta. 

20Yachallanchejtaj Diospa Churin jamuspa yuyayta, yachayta ima 
qowasqanchejta, cheqa kaj Diosman kutirikunanchejpaj. Kunantaj cheqa kaj 
Dioswan ujchasqa kawsashanchej, imajtinchus Churin Jesucristowan ujchasqa 
kawsashanchej. Paymin uj k'ata Diosqa, payllataj wiñay kawsayta qon. 

21Wawaykuna, mana cheqa kaj dioskunaman k'umuykunamanta allinta 
qhawakuychej. Ajina kachun. 

2 Juan 

2 Juan 1 

Cheqa munakuy 

1Noqa iglesiapi kuraj kaj jina kay cartata ajllasqa mamaman, chantá 
wawankunaman ima qhelqaspa apachini, pikunatachus cheqatapuni 
munakuni, chaykunaman. Mana noqallachu paykunata munakuni, manachayqa 
cheqa kajta tukuy jap'ikojkunapis munakullankutaj. 

2Qankunata munakuykichej, chay cheqa kaj willayrayku, mayqenchus 
sonqonchejpi kashan, wiñaypajtaj noqanchejwan kanqa, chayrayku. 

3Tata Diosmanta, paypa Churin Jesucristomantawan qhasilla k'acha 
yanapaynin, khuyakuynin, chantá sonqo tiyaykuynin ima qankunawan kachun. 
Ajina kachun, pikunachus cheqa kajman jina munakuspataj 
kawsakushankichej, chaykunawan. 

4Noqaqa maytapuni kusikorqani, wakin wawaykikuna cheqa kajman jina 
kawsashasqankuta yachaspa. Paykunaqa Tata Dios kamachiwasqanchejman 
jina kawsashanku. 

5Kunanqa wawqe panakuna, tukuy sonqo mañarikuykichej ujkuna ujkuna 
munakuspa kawsakunata. Chayta nispa, mana mosoj kamachisqatachu 
qhelqamushani, manachayqa qallariymantapacha kamachisqaña karqa, chayta. 

6Pichus cheqatapuni Diosta munakojqa Diospa kamachisqanta kasuspa 
kawsan. Tata Diostaj ujkuna ujkuna munakuspa kawsananchejta 
kamachiwarqanchej, imaynatachus qankuna qallariymantapacha 
uyarerqankichej, chaymanta. 

Mana cheqanta yachachejkunamanta allinta qhawakuna 

7Ashkha q'otiyajkuna tukuynejpi purishanku, paykunataj ninku Jesucristo 
mana runaman tukuspachu kay pachaman jamusqanta. Pichus ajinata nejqa 
llullamin, Cristoj contranpi sayarejtaj. 

8Qankunarí allinta qhawakuychej, Diospaj ruwasqaykichej ama qhasi 
kananpaj, aswanpis junt'asqa t'inkaykichejta jap'inaykichejpaj. 

9Pichus pantaykuspa, mana Cristoj yachachisqanpi sayanchu chayqa, Dios 
mana paywanchu kashan. Pichus Cristoj yachachisqanpi sayajrí Tata Dioswan, 
chantá Churinwan ima ujchasqa kashan. 

10Sichus pipis qankunaman jamuspa, mana kay jinatachu yachachinman 
chayqa, ama chay runata wasiykichejpi jap'ikuychejchu, nitaj 
napaykullaychejpischu. 

11Pichus chay runata: Walejta jamunki, nispa nejrí, mana allin kajta ruwasqanpi 
ruwaysikoj kashan. 

Waj kutikama nispa cartata tukuychan 

12Qankunaman imatachus ninayqa ashkharaj tiyan. Chaywanpis chaymanta 
cartallapi qhelqamuyta mana munanichu. Aswanpis noqa kikiy qankunata 
waturikuyta munani uyapura parlarikunanchejpaj. Chaypacha mayta 
kusikuspa, sonqo junt'asqa kasunchej. 

13Diospa ajllasqan ñañaykej wawankunapis napaykamusunku. Ajina kachun. 

3 Juan 

3 Juan 1 

Gayomanta allinta parlanku 

1Noqa iglesiapi kuraj kaj jina kay cartata qhelqaspa may munasqa 
Gayoman apachini, pitachus cheqa kaj yachachiyman jina munakuni, chayman. 

2Munasqa wawqéy, Diosmanta mañapuyki tukuy imapi allin risunanpaj, 
ukhuykitaj qhalilla kananpaj, imaynachus Dioswan purisqaykipi allin 
rishasunki, ajinata. 

3Jesusmanta wakin yachachejkuna purisqankumanta kutimuspa, 
willawarqanku qanqa cheqa kajta mana wasanchaspa purisqaykita. 
Willallawarqankutaj cheqa kajmanta yachasqaykiman jina purisqaykita. 
Chayta yachaspataj, maytapuni kusikorqani. 

4Noqaqa mayta kusikuni wawaykuna cheqa kajman jina purishasqankuta 
uyarispa. Chaymin astawan kusichiwan. 

5May munasqa wawqéy, pikunachus Jesusmanta yachachispa purinku, 
chaykunata yanapaspa allinta ruwanki, astawanqa waj llajtamanta 
chayamojkunata yanapaspa. 

6Chay yachachejkunaqa imaynatachus paykunata munakusqaykita iglesiaman 
willarqanku. Ajinallatapuni paykunapaj ruway imatachus purinankupaj 
necesitasqankuta churapuspa Diospa munayninman jina. 

7Paykuna Jesucristomanta willanankupaj puririmorqanku, manataj 
Jesucristoman mana kutirikojkunamanta ni imata jap'ikorqankuchu. 

8Chayrayku noqanchej chay jina wawqekunata wajyarikunanchej, ajinamanta 
cheqa kajta yachachinapi paykunata yanapananchejpaj. 

Diótrefes mana allin kajtachu ruwan 

9Noqa iglesiaman uj cartata apachimorqani. Diotrefestajrí wawqe panakuna 
ukhupi kamachej kayta munaspa, noqayku kamachisqaykumanta mana ni 
imata yachayta munanchu. 

10Chayrayku noqa jamuspa, chay ruwasqanmanta payta k'amiykusaj, 
llullakuspa noqaykupaj mana allinta parlasqanmanta. Diotrefestaj mana 
chayllatachu ruwan. Astawanqa chayamoj yachachejkunatapis mana 
wajyarikuyta munanchu. Wajyarikuyta munajkunatapis wasinkuman 
yachachejkunata pusanankuta manallataj saqenchu, manachayqa paykunata 
iglesiamanta wijch'un. 

11Munasqa wawqéy, ama chay jina mana allin kajta ruwayta yachaqakuychu, 
aswanpis allin kajllata. Cheqan kajta ruwajqa Diosmantamin. Pichus mana allin 
kajta ruwajrí, Diosta mana Diosninpaj rejsikapunchu. 

Demetrio allin kajta ruwan 

12Wawqenchej Demetriomanta tukuy allinta parlanku, Diosta kasuspa 
purisqanpis chaymanta yachayta qollantaj. Noqaykupis paymanta jinallatataj 
parlayku. Qankunataj yachankichej willasqaykoqa ajinapuni kasqanta. 

Waj kutikama nispa cartata tukuychan 

13Noqa qanta ashkhataraj nisunay tiyan. Chaywanpis mana cartanejta nisuyta 
munanichu. 

14Noqaqa usqhayta waturikusoj jamuyta munashani, chaypachataj uyapura 
parlarikusunchej. 

15Sonqo tiyaykusqa kawsakuy qanwan kachun. Kaypi kaj kawsaqeykikuna 
napaykamusunku. Qanpis chaypi kaj kawsaqekunata napaykapullawaykutaj. 

Judas 

Judas 1 

Judas wawqe panakunata napaykun 

1Noqa Judas kani, Jesucristoj wata runan, chantá Santiagoj wawqen. Kay 
cartatataj Tata Diospa wajyasqankunaman apachimuni, pikunatachus Tata 
Dios munakun, Jesucristotaj waqaychan, chaykunaman. 

2Diospa khuyakuynin, sonqo tiyaykuynin, munakuynin ima qankunapi may 
jinapuni kachun. 

Mana cheqanta yachachejkuna 

3Munasqa wawqe panakuna, qankunaman maytapuni qhelqamuyta munarqani 
Dios imaynatachus qhespichiwasqanchejmanta. Chaywanpis kunanqa 
munaspa mana munaspa mayta niykichej: Sinch'ita kallpakuspa, allinta 
qhawaychej, imatachus Diosmanta yachachiwasqanchej ama q'ewisqa 
kananpaj. Chaytamin Dios uj kutillata wiñaypaj paypa ajllakusqankunaman 
qorqa. 

4Chayta niykichej, imaraykuchus wakinkuna iglesiaman mana reparayllata 
yaykuykamunku. Paykunaqa Dioswan churanakojkuna kanku, imajtinchus 
Diospa qhasilla k'acha yanapayninta q'ewinku, munasqankuman jina millayta 
ruwaspa purinankupaj. Chaywanpis paykuna juchachasqa kanankoqa 
ñawpajmantapachaña nisqa kashan, imaraykuchus Tukuyta Kamachej 
Jesucristota qhesachanku. 

5Qankuna kayta yachankichejña. Chaywanpis uj kutitawan yuyarichiyta 
munaykichej: Tukuyta Kamachej Dios israelitakunata Egiptomanta 
orqhomuspa qhespicherqa. Payta wasanchajkunatarí chinkarparicherqa. 

6Jinallataj wakin angelkunapis Tata Dios qosqan kamachinapaj atiyta mana 
waqaychasqankuchu. Manachayqa maynejmanchus churasqa karqanku, 
paykuna chayta saqesqanku. Diostajrí chay angelkunata tuti laqhayaypi 
wiñaypaj wisq'aykusqa, jatun juicio p'unchaypi juchachasqa kanankupaj. 

7Jinallataj ama qonqaychejchu Sodomamanta, Gomorramanta, chantá chay 
qayllapi kaj llajtakunamanta ima. Chay llajtakunapi tiyakojkuna 
khuchiriyoman, chantá tukuy imaymana millay ch'ichita purinaman 
qokusqanku. Chayrayku Dios chay llajtakunata wiñaypaj lawraj ninawan 
ruphaykuchisqa. Chay llajtakunawan imachus kasqanqa wanananchejpaj 
k'amiy jina kashan, ama paykuna jina kayta munananchejpaj. 

8Ajinallataj yuyasqankupi musphaj runakunawan kanqa. Paykunaqa 
khuchiriyopi purispa, ukhunkuta ch'ichichanku, jinataj kamachejkunata 
qhesachanku, chantá janaj pachapi atiyniyojkunapajpis sajrata rimanku. 

9Chaywanpis arcángel Miguelqa Moisespa ayanrayku Kuraj Supaywan 
churanakushaspa, mana munarqachu Kuraj Supayta maldicispa juchachayta. 
Manachayqa pay kayllata nerqa: Tukuyta Kamachej Diosmin k'amisuchun, 
nispa. 

10Chay runakunatajrí mana yachasqanku imakunamanta thawtispa 
alqorakunku. Mana yuyayniyoj animalkuna jina, paykuna sonqonkoj 
nisqallanta ruwanku, ajinata ruwaspa purisqankuraykutaj juchachasqa 
kanankuta paykunallataj mask'akushanku. 

11Ay mana cheqanta yachachejkunamanta imallachus kanqapis. Paykuna 
Cainpa ruwasqanta ruwaspa purinku. Jinallataj qolqerayku Balaam jina runata 
q'otiyanku, Chantá Coré jina Diospa contranpi oqharikullasqankupitaj 
chinkachisqa kanqanku. 

12Jinallataj chay runakunaqa k'acha kawsakuy tantakusqaykichejta manakajpi 
rikhurichinku, imaraykuchus paykuna mana p'enqakuspa, qankunawan 
khuska mikhunku. Diospa iglesianta michinankutaqa, paykuna kikillanku 
michikunku. Paykunaqa wayraj apaykachasqan ch'aki phuyu jina kanku. 
Jinallataj iskay kuti wañusqa kanku, poqoy tiempopi mana poqoyniyoj sach'a 
jina, jinataj saphinmantapacha t'irasqa. 

13Jinallataj imaynatachus mama qochaj qhollchoqeyasqan phosoqota wijch'un, 
ajinallatataj paykunapis p'enqay millay ruwasqankuta sut'iman orqhonku. 
Jinallataj paykuna mana ñanniyoj purej ch'askakuna jina kanku. Chaywanpis 
paykunapaj wiñaypaj tuti laqhayay wakichisqa kashan. 

14Adanmantapacha qanchis kaj runa Enocqa chay jina runakunamanta kay 
jinata sut'incharqa: Tata Diosta waranqa waranqa angelninkunawan 
jamushajta rikorqani 

15tukuyta juzgananpaj. Payqa Diosman mana kutirikojkunata juchachanqa 
tukuy millay ruwasqankumanta, chantá Diosta turiyaspa mana allinta 
parlasqankumanta ima, nispa. 

16Jinallataj chay mana cheqanta yachachejkuna wasamanta rimakojkuna 
kanku, thutojkunataj. Paykuna sonqonkoj munasqanta ruwanallankupaj 
kawsanku, wapuykachaspataj may kasqankumanta parlanku. Chantá 
paykunallapaj imatapis tariyta munaspa, runata llosq'onku. 

Diosmanta mana karunchakunapaj yuyaychaykuna 

17Qankunarí, munasqa wawqe panakuna, yuyarikuychej Tukuyta Kamachej 
Jesucristoj kuraj kachankuna imatachus nerqanku, chayta. 

18Paykuna ajinata nispa, yuyaychasorqachej: Qhepanejman tukuy imamanta 
alqochakojkuna rikhurimonqanku, chaykunataj sonqonkoj millay 
munasqanman jina purenqanku, nispa. 

19Paykuna qankunata phiñanachispa, t'aqanachisunkichej, imajtinchus 
juchallinaman aysaj sonqonkoj munasqanman jina purinku. Paykunapitaj 
Diospa Espíritun mana kanchu. 

20Qankunarí munasqa wawqe panakuna, Diospi sinch'ita atinikuyniykichejpi 
wiñaychej. Dioswan parlarikuspaqa, Santo Espíritu imatachus 
yuyaychasonqachej, chayta parlaychej. 

21Chantá Diospa munakuyninpi kallaychejpuni, jinallataj Tukuyta Kamachej 
Jesucristo wiñay kawsayman pusanawanchej p'unchayta suyaychej, 
imaraykuchus pay may jinata khuyakuwasunchej. 

22Jinallataj qankuna iskayrayajkunamanta khuyarikuspa yanapaychej. 

23Wakinkunatarí, qhespichiychej ninapi ruphaykunanmantapis 
orqhoshawajchej jinata. Wajkunamanta khuyakushaspapis, allinta 
qhawarikuychej, ama millay ch'ichi kajta ruwasqankuwan 
chimpachikunaykichejpaj. 

Diosta jatunchaspa yupaychana 

24Uj k'ata Dios yupaychasqa kachun. Paymin qankunata 
waqaychasunaykichejpaj atiyniyoj ajinamanta ama urmanaykichejpaj, chantá 
may jina kusiywan jatun kayninpa ñawpaqenpi mana k'aminata 
rikhurichisunaykichejpaj ima. 

25Tukuyta Kamachej Jesucristonchejnejta uj k'ata Qhespichej Dios jatunchasqa 
kachun, yupaychasqataj. Chantá pay wiñay wiñaynintinpaj jatun atiyniywan 
tukuy imapi kamachichun. Ajina kachun. 

Apocalipsis 

Apocalipsis 1 

Qhelqaj qallariynin 

1Kayqa Jesucristoj sut'inchasqan, mayqentachus Dios payman qorqa 
kamachinkunaman rejsichinanpaj imachus askamalla kananmanta, chay. 
Jesusqa angelninnejta chaykunata kamachin Juanman rejsicherqa. 

2Chantá Juan chay tukuy imata rikusqanmanta testigo jina willarqa Diospa 
nisqanmanta, chantá Jesucristoj willasqanmanta ima. 

3Dios saminchanqa, pichus kay sut'inchaypa nisqanta iglesiaj uyarinanta 
ñawirenqa, chayta. Jinallataj saminchanqa pikunachus ñawirejta uyarinku, 
chantá kasunku, chaykunatapis, imaraykuchus kay p'anqapi imachus 
qhelqasqa kajpa junt'akunan ñapis qayllamushanña. 

Juan qanchis iglesiakunata napaykun 

4Noqa Juan kayta Asiapi kaj qanchis iglesiakunaman qhelqamuykichej: 
Wiñaypaj kawsaj Dios wiñaymantapacha karqapuni, paytaj uj p'unchay 
ujtawan jamunan kashan. Pay, jinataj Tukuyta Kamachej Jesucristo, chantá 
kamachinan tiyanaj ñawpaqenpi qanchis jinamanta rejsichikoj Santo Espíritu 
ima qankunaman qhasilla k'acha yanapayninta, sonqo tiyaykuytataj qochun. 

5Jesucristoqa cheqanta willaj testigomin. Paymin wañusqamanta ñawpajta 
kawsarimporqa, payllataj kay pachapi tukuy kuraj kamachejkunata kamachin. 
Jesucristo munakuwarqanchej, jinataj wañuspa yawar jich'asqannejta 
juchanchejta pampacharqa. 

6Chay jawa Cristoqa noqanchej kamachejkuna jina kamachinanchejta 
munarqa, chantá Tata Diosninta yupaychanapaj sacerdotekunata jina 
churawarqanchej. Chayrayku pay jatunchasqa kachun, chantá wiñay, 
wiñaynintinpaj paymin kamachichun. Ajina kachun. 

7Qhawaychej: Cristo phuyupi jamushan. Tukuy runakuna payta rikonqanku, 
jinallataj payta t'ojsejkunapis. Kay pachapi kaj chhika runakuna payta 
manchachikuspa, manchayta waqanqanku. Arí, ajina kachun. 

8Noqa kani Tukuy Imaj Qallariynin, Tukukuynintaj, pichus kunan kaj, karqataj, 
wiñaypaj kallanqapunitaj, chay, nispa nin Tukuy Atiyniyoj Dios. 

Juan Jesucristota rikun 

9Noqa Juan qankunaj wawqeykichej kani, Jesuswan ujchasqa kasqayraykutaj 
Diospa kamachiyninpi qankunawan khuska kashani. Jinallataj tukuy imaymana 
ñak'ariykunapi, chantá chay ñak'ariykunata Jesucristoj paciencia qosqanwan 
awantanapaj qankunawan khuska kashallanitaj. Noqaqa Patmos sutiyoj 

churupi wijch'usqa kasharqani Diospa simi nisqanmanta, chantá 
Jesucristomanta ima willasqayrayku. 

10Uj kuti Tukuyta Kamachej Jesuspa p'unchayninpi noqa Santo Espíritoj 
kamachiyninpi kaspa, Tata Diosta yupaychasharqani. Jinallaman qhepaymanta 
jatunmanta uj parlamojta uyarerqani, chay parlasqantaj trompetaj waqasqan 
jina karqa. 

11Chantá kay jinata niwarqa: Imatachus rikusqaykita uj p'anqaman 
qhelqaykuy, chaytataj Asiapi kaj kay qanchis llajtakunapi iglesiaman apachiy: 
Efesoman, Esmirnaman, Pergamoman, Tiatiraman, Sardisman, Filadelfiaman, 
Laodiceaman ima, nispa. 

12Chantá noqaqa parlamuwajta rikunaypaj qhepayta qhawarqani, 
qhawaspataj, qorimanta qanchis lamparakunata rikorqani. 

13Chay qanchis lamparakunaj chawpinpitaj Runaj Churinman rijch'akojta 
rikorqani, qhoysu p'achayojta, qhasqontaj qorimanta ruwasqa chumpiwan 
chumpisqata. 

14Paypa chujchan yuraj millma jina karqa, rit'i jina yurajtaj, ñawintaj nina 
lawray jina karqa. 

15Chakenqa llosq'ochasqa bronceman rijch'akorqa, ninayarishaj hornopi 
jich'asqa jina. Parlasqanpis ashkha yakoj phajchasqan jina uyarikorqa. 

16Jinallataj paña makinpi qanchis ch'askata jap'isharqa, siminmantataj puraj 
ladon filochasqa espada jina llojsimusharqa. Uyanpis manchayta 
lliphipisharqa, chawpi p'unchayta imaynatachus inti sinch'ita k'anchan, ajinata. 

17Maypachachus payta rikorqani chaypacha, noqa wañusqa jina ñawpaqenpi 
wijch'ukorqani. Paytajrí paña makinta patayman churaspa, niwarqa: Ama 
mancharikuychu. Noqa kani ñawpaj kaj, qhepa kajtaj, 

18chantá pichus kawsaj. Wañusqa karqani, kunantajrí wiñay wiñaypaj 
kawsashani. Noqallataj runakunata wañusqamanta kawsarichinaypaj atiyniyoj 
kani, jinallataj ukhu pachaj llaventawan jap'ishani. 

19Ajinaqa qan imatachus rikusqaykita qhelqay ari, kunan imachus kashan, 
chantá qhepanejman imachus kanan kashan, chaykunatawan. 

20Kunantaj noqa sut'inchasqayki, paña makiypi rikusqayki chay qanchis 
ch'askakuna, chantá chay qanchis lamparakuna ima imatachus niyta 
munasqanta: Qanchis ch'askakunaqa qanchis iglesiakunaj angelninkuna 
kanku, chay rikusqayki qanchis lamparakunataj qanchis iglesiakuna kanku, 
nispa.  

Apocalipsis 2 

Éfeso llajtapi iglesiapaj willay 

1Chantá pay niwarqa: Éfeso llajtapi iglesiaj angelninman kay nisqayta qhelqay: 
Pichus paña makinpi qanchis ch'askakunata jap'ej, chantá qanchis qorimanta 
lamparakunaj chawpinpi purej kay jinata nisunki: 

2Noqa tukuy ima ruwasqaykita yachani, sinch'i ruwasqaykita, chantá mana 
sayk'uspa sayasqaykita ima. Yachallanitaj millayta ruwaspa kawsajkunatapis 
mana rikuyta atisqaykita. Jesuspa kuraj kachan kani, nispa nejkunatapis qan 
allinta watuspa, llulla kasqankuta sut'iman orqhosqaykitapis yachallanitaj. 

3Qanqa noqarayku pacienciakorqanki, jinallataj kasuwasqaykirayku mayta 
ñak'arichisqa kaspa, mana llawch'iyarqankichu. 

4Chaywanpis, kayta contraykipi nini: Qanqa manaña ñawpajta jinachu 
munakuwanki. 

5Chayrayku imapichus pantasqaykita qhawarikuy, chaymanta 
kutirikamuspataj, watej noqata kasuwaspa puriy. Chantá imatachus qallariypi 
ruwaj kanki, chayta ujtawan ruway. Manachus noqaman kutirikamunki chayqa, 
noqa jamuspa, lamparaykita maypichus kananmanta qhechusaj. 

6Chaywanpis kayta ruwaspa, allinta ruwanki: Qanqa Nicolasta qhatejkunaj 
millay ruwasqankuta chejninki. Noqapis chay ruwasqankuta chejnillanitaj. 

7Pichus nisqayta jap'ikuyta munajqa imatachus Santo Espíritu iglesiakunaman 
nisqanta uyarichun. Chantá noqa pichus atipajman kawsay sach'amanta 
mikhuchisaj, mayqenchus Diospa janaj pacha huertanpi kashan, chaymanta. 

Esmirna llajtapi iglesiapaj willay 

8Esmirna llajtapi iglesiaj angelninman kay nisqayta qhelqay: Ñawpaj Kaj, 
Qhepa Kajtaj, pichus wañusqa karqa, kawsarintaj, chaymin kay jinata nisunki: 

9Noqa ñak'arichisqa kasqaykita rikuni, wajcha kasqaykitapis. Chaywanpis 
qhapaj kanki. Yachallanitaj judío kasqankuta nejkuna qanpaj sajrata 
rimasqankuta. Paykuna mana Diospa ayllunmantachu kanku, aswanpis Kuraj 
Supaypa t'aqanmanta. 

10Chaywanpis imatachus ñak'arinaykimanta ama manchachikuychu, 
imaraykuchus Kuraj Supay qankunamanta wakinta wisq'achenqa, 
cheqatapunichus noqapi atinikusqaykichejta yachananpaj. Chaypacha, chunka 
p'unchayta ñak'arichisqa kankichej. Qanrí wañunaykikama kasuwaspallapuni 
puriy, noqataj wiñay kawsayta t'inkata jina qosqayki. 

11Pichus nisqayta jap'ikuyta munajqa imatachus Santo Espíritu iglesiakunaman 
nisqanta uyarichun. Pikunachus atipajkunaqa manapuni wiñaypaj Diosmanta 
karunchasqachu kanqanku. 

Pérgamo llajtapi iglesiapaj willay 

12Pérgamo llajtapi iglesiaj angelninman kay nisqayta qhelqay: Pichus puraj 
ladon filochasqa espadata jap'ejqa kay jinata nisunki: 

13Noqa maypichus tiyakusqaykita yachani. Qanqa, maypichus Kuraj Supaypa 
kamachinan tiyana kashan, chaypi tiyakunki. Chaywanpis mana 
wasanchawarqankichu, nitaj noqapi atinikusqaykipi llawch'iyarqankichu. 
Pérgamo llajtapi willajniy Antipasta wañucherqanku, pichus tukuy sonqo 
noqata kasuwaspallapuni kawsarqa, chayta. Qanrí payta wañuchishajtinkupis, 
manapuni noqata wasanchawarqankichu. 

14Chaywanpis contraykipi noqa kayta nini: Qanqa Balaampa yachachisqanta 
qhatejkunata qhawakushallanki. Balaamqa kuraj kamachej Balacta 
yuyaychasqa israelitakunata juchallichinanta, lantikunaman jaywasqata 
mikhunankupaj, chantá khuchichakunankupaj ima. 

15Jinallataj qanqa Nicolaspa yachachisqanta qhatejkunata qhawakushallanki. 

16Chayrayku watej noqaman kutirikamuy, manachayqa usqhayllata qanman 
jamuspa, simi nisqaywan paykunaj contrankuta maqanakusaj. 

17Pichus nisqayta jap'ikuyta munajqa imatachus Santo Espíritu iglesiakunaman 
nisqanta uyarichun: Noqaqa pichus atipajman maná nisqa chay pakasqa 
mikhunata mikhuchisaj. Jinallataj uj yuraj rumisituta qosaj, chay rumisitupitaj 
mosoj suti qhelqasqa kanqa. Chay sutita mana pipis yachanqachu, manachayqa 
pichus chay rumita jap'ejlla yachanqa. 

Tiatira llajtapi iglesiapaj willay 

18Tiatira llajtapi iglesiaj angelninman kay nisqayta qhelqay: Diospa Churin, 
pejpatachus ñawin nina lawray jina kanku, chakinpis llosq'ochasqa bronceman 
rijch'akun, chay kay jinata nisunki: 

19Noqa tukuy ima ruwasqaykita yachani. Noqata munakuwasqaykita, noqapi 
atinikusqaykitapis rikuni. Jinallataj rikuni imaynatachus wajkunata 
yanapasqaykita, jinataj mana sayk'uspa pacienciakusqaykita ima. Chantá 
yachallanitaj qhepata imatachus kunan ruwashanki, chay aswan sumaj 
kasqanta ñawpajta ruwasqaykimanta nisqaqa. 

20Chaywanpis kayta niyki: Qanqa Jezabel sutiyoj warmita, pichus Diosmanta 
sut'inchaj kasqanta nin, chay warmej millay yachachisqanta qhawakushallanki. 
Chay warmeqa noqata qhatiwajkunaman yachachin khuchichakuyta 
atillasqankuta, chantá lantikunaman jaywasqa mikhunatapis mikhuyta 
atisqankuta ima. 

21Noqa unayta suyarqani Jezabelqa watej noqata kasuwaspa purinanta. 
Paytajrí mana munanchu khuchichakuspa purinata saqeyta. 

22Chayrayku noqa payta sinch'ita onqochisaj. Pikunachus paywan 
khuchichakunku, chaykunapis mayta ñak'arenqanku, manachus millay 
ruwasqankumanta noqaman kutirikamonqanku chayqa. 

23Wawankunatapis noqa wañurachisaj. Ajinamanta tukuy iglesiakuna 
yachanqanku noqaqa runaj yuyayninta, sonqontawan ima rejsisqayta. Sapa 
ujniykichejmantaj ruwasqaykichejman jina qopusqaykichej. 

24Chaywanpis Tiatira llajtapi iglesiamanta wakinman kayta niykichej: 
Qankunaqa Jezabelpa yachachisqanta mana jap'ikorqankichejchu. Manallataj 
jap'ikunkichejchu ukhu yachachiykuna nisqata, mayqenchus Kuraj Supaypa 
yachachisqan kashan, chayta. Chayrayku manaña waj imakunatawan 
ruwanaykichejta mañasqaykichejchu. 

25Aswanpis noqapi atinikuspallapuni kaychej, noqa kutimunaykama. 

26Chantá noqaqa tukuy atipajkunaman, pikunachus tukukuykama kasuwanku 
chaykunaman suyukunata kamachinanpaj atiyta qosaj, 

27imaynatachus Tatay noqamanpis kamachinaypaj atiyta qowarqa, ajinata. 
Paykunataj fierro varawan suyukunata kamachenqanku, t'uru mankata jinataj 
phiriranqanku. 

28Jinallataj paykunaman sut'iyayta llojsimoj ch'askatapis qollasajtaj. 

29Pichus nisqayta jap'ikuyta munajqa imatachus Santo Espíritu iglesiakunaman 
nisqanta uyarichun, nispa. Ajinata Jesucristo niwarqa. 

Apocalipsis 3 

Sardis llajtapi iglesiapaj willay 

1Chantá Jesucristo niwarqa: Sardis llajtapi iglesiaj angelninman kay nisqayta 
qhelqay: Pichus Diospa qanchis jinamanta rejsichikoj Santo Espiritunta, chantá 
qanchis ch'askakunata ima jap'in, chay nisunki: Noqaqa tukuy ima 
ruwasqaykita rikuni, yachallanitaj tukuy kasuwaspa purisqaykita 
yuyasqankuta. Chaywanpis chayqa mana jinachu. Qanqa mana kasuwaspachu 
purinki. 

2Chayrayku rijch'ariy. Qan imakunatarajchus allinta ruwashanki, chaykunata 
astawan allinta ruwanaykipaj atisqaykita ruway, imajtinchus chaykunapis ña 
chinkapunanpaj jinaña kashan. Noqa rikuni imatachus ruwasqayki mana 
Diosniypa munasqanman jinachu kasqanta. 

3Chayrayku Diosmanta imatachus yachakusqaykita yuyarikuy, chantá watej 
kasuy, noqamantaj kutirikamuy. Manachus rijch'arinki chayqa, suwa jina mana 
yuyasqayki p'unchayta jamusaj. 

4Chaywanpis Sardis iglesiapi pisilla juchallispa mana ch'ichichakojkuna kanku. 
Paykuna yuraj p'achawan p'achallisqa noqawan purenqanku, chaypaj jina 
kasqankurayku. 

5Tukuy atipajkunaqa yuraj p'achawan p'achallichisqa kanqanku, manataj 
kawsay p'anqamanta sutinkuta orqhosajchu. Manachayqa Tataypa 
ñawpaqenpi, chantá angelninkunaj ñawpaqenpi ima rejsichisaj paykuna 
noqajta kasqankuta. 

6Pichus nisqayta jap'ikuyta munajqa imatachus Santo Espíritu iglesiakunaman 
nisqanta uyarichun. 

Filadelfia llajtapi iglesiapaj willay 

7Filadelfia llajtapi iglesiaj angelninman kay nisqayta qhelqay: Kay jinata nin 
May Llimphu Kaj, Cheqa Kaj, pichus kuraj kamachej Davidpa llaventa jap'in, 
chay. Pay punkuta kicharejtin, mana pipis wisq'ayta atinchu, punkuta 
wisq'ajtintaj, mana pipis kichariyta atinchu. 

8Noqaqa tukuy ima ruwasqaykita rikuni. Jinataj ñawpaqeykipi uj punkuta 
kicharini, chaytataj mana pipis wisq'ayta atinmanchu. Qanqa pisi kallpayoj 
kashaspapis, nisqayta kasorqanki, manataj mana rejsiwaj tukorqankichu. 

9Noqaqa Kuraj Supaypa t'aqanmanta kajkunata, pikunachus judío kasqankuta 
ninku, manataj judiochu kanku, chaykunata ruwasaj ñawpaqeykiman jamuspa 
qonqorikunankuta. Ajinamanta paykuna yachanqanku noqa qanta mayta 
munakususqayta. 

10Qanqa pacienciawan suyanaykita kamachisqayta kasorqanki. Chayrayku 
noqapis ñak'ariy p'unchaypi qanta waqaychasqayki. Chay ñak'arinaqa tukuy 
kay pachapi kaj chhika runakunaman jamonqa imayna sonqoyojchus kasqanku 
yachakunanpaj. 

11Noqaqa usqhayta kutimusaj. Chayrayku qanqa, imachus tiyapusunkiraj, 
chaymanta ch'ipakuy, ama pipis pilluykita qhechusunanpaj. 

12Jinataj tukuy atipajkunataqa Diosniypa Templonpi sayanta jina kanankuta 
ruwasaj, manataj jayk'ajpis chaymanta kuyurichisqachu kanqanku. Jinallataj 
noqaqa Diosniypa sutinta paykunapi qhelqasaj, Diosniypa llajtanpa sutintawan 
ima. Chayqa mosoj Jerusalén, mayqenchus janaj pachamanta, chantá 
Diosniymanta ima urayk'amonqa, chay. Mosoj sutiytapis paypi qhelqallasajtaj. 

13Pichus nisqayta jap'ikuyta munajqa Santo Espíritu iglesiakunaman imatachus 
nisqanta uyarichun. 

Laodicea llajtapi iglesiapaj willay 

14Laodicea llajtapi iglesiaj angelninman kay nisqayta qhelqay: Ajina kachun nej, 
cheqanta willaj, mana llullakoj testigo, pinejtachus Dios tukuy imata qallariypi 
ruwarqa, chay nisunki: 

15Noqaqa tukuy ima ruwasqaykita rikuni. Jinallataj yachani qanqa mana tukuy 
sonqochu kasuwasqaykita, manachayqa tumpallata. Allin kanman tukuy sonqo 
kasunawayki, chayrí mana kasunawayki. 

16Qan tumpallata kasuwasqaykirayku, noqaqa qhesachasqata qhesachasqayki. 

17Qanqa nishanki: Noqaqa qhapaj kani, tukuy imayoj, manataj imamantapis 
pisinichu, nispa. Jinapis mana reparakunkichu khuyana kasqaykita, mana 
imayoj, wajcha, ñawsa, q'alallataj. 

18Chayrayku noqamanta ninapi sumaj ch'uwachasqa qorita rantikunaykita 
yuyaychayki, cheqapuni qhapaj kanaykipaj. Chantá yuyaychayki 
p'achallikunaykipaj yuraj p'achata rantikunaykita, ama q'alalla kasqaykirayku 
p'enqakunaykipaj. Yuyaychallaykitaj rantikunaykita ñawiykipaj jampita, 
sut'ita rikuyta atinaykipaj. 

19Noqaqa tukuy pitachus munakusqayta k'amispa cheqan ñanman 
churani.  Chayrayku tukuy sonqo kasuway, noqamantaj kutirikamuway. 

20Noqaqa punkuykipi kashani, takashanitaj. Sichus wajyasqayta uyarispa 
punkuta kicharimuwanki chayqa, noqa wasiykiman yaykusaj, qanwan 
khuskataj mikhusaj. 

21Tukuy atipajkunaqa kamachinay tiyanapi noqawan 
tiyanqanku, imaynatachus noqapis atipaspa Tataywan khuska kamachinan 
tiyanapi tiyaykukorqani, ajinata. 

22Pichus nisqayta jap'ikuyta munajqa Santo Espíritu iglesiakunaman imatachus 
nisqanta uyarichun, nispa. Ajinata Jesús nerqa. 

Apocalipsis 4 

Janaj pachapi Diosta yupaychanku 

1Chaykuna qhepanta, noqa janaj pachapi uj punku kichasqata rikorqani. Chantá 
qallariypi trompeta jina jatunmanta parlamojta uyarerqani, paytaj niwarqa: 
Kayman qayllamuy, noqataj qhepanejman imakunachus kanan kashan, 
chaykunata rikuchisqayki, nispa. 

2Chantá chay kikinpacha Santo Espíritoj kamachiyninpi kaspa, noqa janaj 
pachapi kamachina tiyana churasqata rikorqani. Chay kamachina tiyanapitaj uj 
runa tiyasqa kasharqa. 

3Pichus kamachina tiyanapi tiyajqa jaspe sutiyoj rumi jina, chantá cornalina 
sutiyoj rumi jina lliphipisharqa. Jinallataj kamachina tiyanaj muyuyninpi 
k'uychi karqa, chaytaj esmeralda sutiyoj rumi jina lliphipisharqa. 

4Rikullarqanitaj chay kamachina tiyanaj muyuyninpi iskay chunka tawayoj 
kamachina tiyanakunata. Chaykunapitaj iskay chunka tawayoj kuraj runakuna 
tiyasharqanku. Paykuna yuraj p'achayoj, chantá umankupi qori pilluyoj 
karqanku. 

5Jatun kaj kamachina tiyanamanta lliuj lliujkuna llijusharqa, qhon qhonkunapis 
t'ojyasharqa. Jinataj qanchis nina jachonkuna kamachina tiyanaj ñawpaqenpi 
lawrasharqanku. Chayqa Diospa qanchis jinamanta rejsichikoj Santo Espíritun 
karqa. 

6Kamachina tiyanaj ñawpaqenpitaj vidriomanta mama qocha jina cristalman 
rijch'akoj karqa. Kamachina tiyanaj chawpinpi, chantá muyuyninpi ima tawa 
kawsajkuna karqanku. Paykuna ñawpaqenkupi, qhepankupipis ashkha 
ñawiyoj karqanku. 

7Ñawpaj kaj kawsajqa leonman rijch'akorqa, iskay kaj kawsajtaj toroman. 
Kinsa kaj kawsajqa runaman rijch'akorqa, tawa kaj kawsajtaj phawashaj 
ankaman. 

8Chay tawantin kawsajkunaqa sapa ujninku sojta lijrayoj karqanku, 
lijrankunataj patanpi ukhunpi ashkha ñawiwan junt'a karqa. Chantá tuta 
p'unchay mana sayk'uspa, nisharqanku: May llimphu, may llimphu, may 
llimphupuni Tukuy Atiyniyoj Diosqa, pichus karqapuni, kashantaj, jamonqataj, 
chay, nispa. 

9Chay kawsajkunaqa kamachina tiyanapi tiyasqa kajta pachis nispa 
yupaychanku, pichus wiñay wiñaypaj kawsan, chayta. 

10Ajinata chay kawsajkuna ruwashajtinku, chay iskay chunka tawayoj kuraj 
runakunaqa kamachina tiyanapi tiyasqa kajpa ñawpaqenpi qonqoriykukuspa, 
wiñay wiñaypaj Kawsajta yupaychallankutaj. Chantá pillunkukunata 
kamachina tiyanaj ñawpaqenman churaspa, ninku: 

11Tukuyta Kamachej Diosniyku, qanllamin jatunchanapaj jina kanki, may 
sumajpaj jina qhawana, tukuy atiyniyojtaj, imaraykuchus qanmin tukuy kaj 
chhikata ruwarqanki. Qan chaykunata ruwarqanki, kunankamataj 
munasqaykirayku kashallankupuni, nispa. 

Apocalipsis 5 

Cordero k'uyusqa p'anqata kicharin 

1Chantá noqa chay kamachina tiyanapi tiyasqa kajpa paña makinpi rikorqani uj 
k'uyusqa p'anqata. Chay k'uyusqa p'anqaqa ukhunpi jawanpi ima qhelqasqa 
karqa, qanchis sellowantaj sellasqa. 

2Rikullarqanitaj atiyniyoj uj angelta, paytaj jatunmanta parlaspa, taporqa: Pitaj 
sellokunata llik'ispa kay p'anqata kicharinanpaj jina kanmanri? nispa. 

3Chaywanpis mana pipis janaj pachapi, kay pachapi, nitaj jallp'a urapipis 
p'anqata kicharinanpaj jina karqachu chaypi qhelqasqata ñawirinanpaj. 

4Chantá noqa maytapuni waqarqani, mana ujllapis chay p'anqata kicharispa 
ñawirinanpaj kasqanrayku. 

5Kuraj runakunamanta ujninrí niwarqa: Ama waqaychu. Judá jatun ayllumanta 
León, pichus kuraj kamachej Davidpa kamachinan tiyanata chayaqeta jina 
jap'ej, chaymin atipasqanrayku qanchis sellokunata llik'ispa, kay p'anqata 
kichariyta atin, nispa. 

6Jinapi noqaqa uj Corderota rikorqani, wañuchisqapis kanman karqa jinaman 
rijch'akojta. Payqa kamachina tiyanaj chawpinpi, chantá tawa kawsajkunaj 
chawpinkupi, kurajkunaj chawpinkupiwan sayasharqa. Paytaj qanchis 
wajrayoj, chantá qanchis ñawiyoj ima karqa. Chayqa Diospa qanchis jinamanta 
rejsichikoj Santo Espíritun, pitachus Dios tukuy kay pachaman kachamusqa, 
chay. 

7Corderotaj qayllaykuspa, kamachina tiyanapi tiyashajpa paña makinmanta 
chay p'anqata jap'erqa. 

8P'anqata jap'isqantawantaj, chay tawa kawsajkuna, chantá chay iskay chunka 
tawayoj kurajkuna ima Corderoj ñawpaqenpi pampakama k'umuykorqanku. 
Sapa ujninku arpata jap'isharqanku, chantá qorimanta copapi inciensowan 
junt'asqata. Copapi inciensoqa Diospa ajllakusqanpa mañakusqankuwan 
ninakorqa. 

9Chantá paykuna uj mosoj takiyta takispa, nerqanku: Qanllamin chay k'uyusqa 
p'anqata jap'inaykipaj jina kanki, sellonkunatataj llik'inaykipaj, imaraykuchus 
qan wañuchisqa karqanki. Jinallataj qanmin cruzpi wañuspa yawar 
jich'asqaykiwan runakunata ranterqanki Diospata kanankupaj tukuy 
ayllumanta, tukuy imaymana rimayniyojta, tukuy imaymana rijch'aj runata, 
chantá tukuy suyumanta ima. 

10Jinallataj paykunata ruwarqanki Diosninchejpaj kuraj kamachejkuna, chantá 
sacerdotekuna ima kanankuta, paykunataj kay pachapi kamachenqanku, nispa. 

11Chantá ujtawan qhawaspa, noqa kamachina tiyanaj muyuyninpi ashkha 
angelkunaj parlasqankuta uyarerqani, chay angelkunataj waranqa waranqa 
karqanku. Uyarillarqanitaj kawsajkunaj, chantá kurajkunaj parlasqankuta. 

12Tukuyninku jatunmanta parlaspa, nisharqanku: Pichus wañuchisqa karqa, 
chay Corderoqa tukuy atiyniyoj, may jina qhapaj, tukuy yachayniyoj, chantá 
sinch'i kallpayoj kasqanta tukuy rimarichunku. Chayrayku maypaj qhawasqa, 
jatunchasqa, yupaychasqataj ima kachun, nispa. 

13Jinallataj noqa tukuy ima ruwasqa kajta janaj pachapi, kay pachapi, jallp'a 
urapi, mama qochapi ima ajinata takejta uyarillarqanitaj: Kamachina tiyanapi 
tiyasqa kajman, Corderomanpis wiñay wiñaypaj kachun maypaj qhawasqa kay, 
jatunchasqa kay, tukuy atiy ima, nispa. 

14Tawantin kawsajkunataj kuticherqanku: Ajina kachun, nispa. Chay iskay 
chunka tawayoj kurajkunataj pampakama k'umuykuspa, Corderota 
yupaycharqanku. 

Apocalipsis 6 

Sellokuna llik'isqa 

1Chay qhepata qhawashajtillay, Corderoqa ñawpaj kaj sellota llik'erqa. Chantá 
noqa tawa kawsajkunamanta ujninta nejta uyarerqani, qhon qhonpis kanman 
jina jatunmanta parlajta: Chimpamuy, nispa. 

2Chantá chaypi uj yuraj caballota rikorqani. Chay caballopi lloq'asqa kajtaj 
flechanapaj uj arcota jap'isharqa. Paymantaj uj pilluta churarqanku. Jinataj 
caballopi lloq'asqa maqanakuspa atipananpaj llojserqa, atipanallanpajpunitaj. 

3Jayk'ajchus Cordero iskay kaj sellota llik'erqa chaypacha, noqa iskay kaj 
kawsajta uyarerqani: Chimpamuy, nispa nejta. 

4Chantá uj puka caballota llojsimojta rikorqani. Chay caballopi lloq'asqa 
kajmantaj jatun espadata qorqanku, jinataj atiyta ima kay pachamanta allillanta 
kawsakuyta qhechunanpaj. Chayrayku kay pachapi tukuynejpi maqanaku 
chantá wañuchinaku ima karqa. 

5Maypachachus kinsa kaj sellota Cordero llik'ejtin, noqa kinsa kaj kawsajta 
nejta uyarerqani: Chimpamuy, nispa. Chantá uj yana caballota rikorqani. 
Caballopi lloq'asqa kajtaj makinpi uj balanzata jap'isharqa. 

6Chantá tawa kawsajkunaj chawpinmanta ujninku nerqa: Iskay libra trigo uj 
jornal pagopaj, sojta libra cebadataj uj jornal pagollapaj kanqa. Aceiteta, 
vinotawan imarí ama imanankichu, nispa. 

7Jayk'ajchus tawa kaj sellota Cordero llik'erqa chaypacha, tawa kaj kawsajta 
nejta uyarerqani: Chimpamuy, nispa. 

8Chantá uj q'ellu caballota rikorqani. Chay caballopi lloq'asqa kajpata sutin 
Wañuy karqa, paypa qhepantataj Ukhu Pacha nisqa risharqa. Paykunamantaj 
atiyta qorqanku, kay pachamanta khuskanpa khuskannin runakunata 

wañuchinankupaj espadawan, yarqhaywan, onqoykunawan, chantá k'ita 
animalkunawan ima. 

9Maypachachus Cordero phishqa kaj sellota llik'erqa chaypacha, altar urapi 
rikorqani, pikunachus Diospa nisqanta cheqanta willasqankurayku 
wañuchisqa karqanku, chaykunata. 

10Chantá paykuna jatunmanta qhaparispa, nerqanku: Tukuyta Kamachej Jesús, 
may llimphu kaj, cheqa kajtaj, jayk'ajkamataj kay pachapi tiyakojkunata mana 
juzgankichu, nitaj wañuchiwasqaykumanta vengakunkichuri? nispa. 

11Chantá yuraj p'achata sapa ujninkuman qorqanku. Paykunatataj nerqanku: 
Pisi tiempotawan suyariychej, imajtinchus Jesusta qhatej 
masiykichejkunamanta pikunachus wañunanku kashan, chaykuna manaraj 
qankuna jina wañuchisqachu kanku, nispa. 

12Jayk'ajchus sojta kaj sellota Cordero llik'erqa chaypacha, rikorqani manchay 
jallp'a ikhakuyta. Inteqa yana tela jina yanayarqa, killataj yawar jina pukaman 
tukorqa. 

13Chantá janajmanta ch'askakuna kay pachaman urmaramorqanku, 
imaynatachus higo sach'ata wayra thalaspa, higo poqoyta urmarachin, ajinata. 

14Janajpis papel jina k'uyukuspa, chinkariporqa. Tukuy orqokunataj, mama 
qochapi churukunapis kasqankumanta kuyurichisqa karqanku. 

15Jinaqa kay pachapi kuraj kamachejkuna, kurajkuna, soldadokunata 
kamachejkuna ima qaqa jusk'upi, chantá orqo jusk'upi ima pakaykukorqanku. 
Jinallataj qhapajkuna, atiyniyojkuna, wata runakuna, mana wata runakunapis 
pakaykukullarqankutaj. 

16Chantá orqokunata, qaqatapis qhaparikorqanku: Pataykuman 
urmaykamuspa, pakaykuwayku jaqay kamachina tiyanapi tiyashaj Cordero 
ama rikunawaykupaj. Jinataj Corderoj k'araj phiñakuyninmanta 
pakallawaykutaj, 

17imaraykuchus Cordero jasut'inan p'unchay chayamunña, manataj pipis 
awantayta atenqachu, nispa. 

Apocalipsis 7 

144.000 sellasqa kajkuna 

1Chay qhepata noqa tawa angelkunata rikorqani, chay angelkunataj kay pachaj 
tawantin k'uchupi sayasharqanku. Paykuna kay pachapi tawantin ladomanta 
phukumoj wayrata jark'asharqanku, ama jallp'a pataman wayramunanpaj, 
nitaj mama qocha pataman, nillataj ima sach'a patamanpis. 

2Jinallataj waj angelta rikorqani inti llojsimuynejmanta wicharimojta. Chay 
angeltaj kawsaj Diospa sellon aparisqa kasharqa. Paytaj chay tawa 
angelkunaman sinch'ita qhaparerqa, pikunachus mama qochata, chantá 
jallp'atawan ñak'arichinankupaj atiyta jap'isharqanku, chaykunaman. 

3Chay angeltaj paykunata nerqa: Amaraj imanaychejchu jallp'ata, nitaj mama 
qochata, nitaj sach'akunatapis, Diosninchejpa kamachinkunata mat'inkupi 
sellanaykukama, nispa. 

4Chantá noqa mashkhachus chay sellasqakuna kasqankuta uyarerqani: 
Israelpa tukuy jatun ayllunkunamanta 144.000 sellasqa karqanku: 

5Judá jatun ayllumanta 12.000, Rubén jatun ayllumanta 12.000, Gad jatun 
ayllumanta 12.000, 

6Aser jatun ayllumanta 12.000, Neftalí jatun ayllumanta 12.000, Manasés jatun 
ayllumantataj 12.000 sellasqa karqanku. 

7Jinallataj Simeón jatun ayllumanta 12.000, Leví jatun ayllumanta 12.000, Isacar 
jatun ayllumanta 12.000, 

8Zabulón jatun ayllumanta 12.000, José jatun ayllumanta 12.000, chantá 
Benjamín jatun ayllumanta ima 12.000 sellasqa karqanku. 

Ashkha runa yuraj p'achawan p'achallisqa 

9Jinallataj chay qhepata may chhika runata rikorqani, yupay mana atinata 
tukuy suyumanta, tukuy ayllumanta, tukuy imaymana rijch'aj runamanta, 
tukuy parlaykunamantawan. Paykuna kamachina tiyanaj ñawpaqenpi, chantá 
Corderoj ñawpaqenpi ima kasharqanku, yuraj p'achawan p'achallisqa, 
makinkupitaj palma jap'irisqa. 

10Paykunaqa sinch'ita qhaparispa, nerqanku: Kamachina tiyanapi tiyashaj 
Diosninchej, chantá Cordero ima qhespichiwanchej, nispa. 

11Chantá tukuy angelkuna kamachina tiyanaj muyuyninpi sayasharqanku, 
kurajkunaj, chantá tawa kawsajkunaj muyuyninpi ima. Jinallataj kamachina 
tiyanaj ñawpaqenpi pampakama k'umuykuspa, Diosta yupaycharqanku. 

12Paykunataj nerqanku: Ajina kachun. Diosninchej wiñay wiñaypaj 
yupaychasqa, jatunchasqa, maypaj qhawasqataj kachun. Chantá payman tukuy 
imamanta pachis nina, imaraykuchus payqa tukuy atiyniyoj, tukuy yachayniyoj, 
may kallpayoj ima. Ajina kachun, nispa. 

13Chaymanta kuraj kaj runakunamanta ujnin tapuwarqa: Chay yuraj p'achawan 
p'achallisqa kajkuna, pikunataj kankuri? Maymantataj jamunkuri? nispa. 

14Noqataj payman kuticherqani: Wiraqochi, chaytaqa qan yachanki, nispa. 
Paytaj niwarqa: Kaykunaqa chay jatun ñak'ariypi wañojkuna 

kanku. Paykunaqa Corderoj yawarninpi t'ajsaspa, p'achankuta 
yurajyacherqanku. 

15Chayrayku Diospa kamachinan tiyanaj ñawpaqenpi kashanku, tuta 
p'unchaytaj Templonpi payta yupaychanku. Chantá kamachina tiyananpi 
tiyashaj Dios paykunata waqaychanqa. 

16Paykuna manaña yarqhachikonqankuchu, nitaj yakumanta 
ch'akichikonqankuchu. Nillataj intipis paykunata imananqachu, nitaj 
ruphaypis kankanqachu. 

17Kamachina tiyanapi tiyashaj Corderoqa paykunata michenqa, kawsayta qoj 
yaku juturinkunamantaj pusanqa. Diostaj paykunaj ñawinkumanta 
waqasqankuta pichanqa, nispa. 

Apocalipsis 8 

Qanchis kaj sello 

1Maypachachus Cordero qanchis kaj sellota llik'erqa chaypacha, janaj pachapi 
kajkuna khuskan phanita jina ch'inlla karqanku. 

2Chantá Diospa ñawpaqenpi qanchis angelkunata sayashajta rikorqani. 
Paykunamantaj qanchis trompetakunata qorqanku. 

3Chaymantataj waj ángel jamuspa, altarpa ñawpaqenpi sayarqa, qorimanta 
incienso q'oshñichina jap'irisqa. Chantá chay angelman ashkha inciensota 
qorqanku, pay Diospa tukuy ajllakusqankunaj mañakusqankuman yapaspa, 
kamachina tiyanaj ñawpaqenpi, chay qori altarpi jaywananpaj. 

4Chay angelpa incienso q'oshñichisqanqa Diospa ñawpaqenman wicharerqa, 
Diospa ajllakusqankunaj mañakusqankuwan khuska. 

5Chaymantataj angelqa incienso q'oshñichinata jap'ispa, altar patapi kaj 
ninawan junt'aykucherqa. Chaytataj kay pachaman jich'amorqa, chantá 
tukuynejpi qhon qhonkuna, lliuj lliujkuna, jallp'a ikhakuy ima karqa. 

6Chantá chay qanchis angelkuna sapa uj trompetanta waqachinankupaj 
wakichikorqanku. 

7Maypachachus ñawpaj kaj ángel trompetata waqacherqa chaypacha, chijchi 
para, ninawan, yawarwan ima chajrusqa kay pachaman urmamorqa. 
Chayrayku kay pacha kinsa t'aqasqamanta ujnin kaj t'aqa ruphaykorqa, 
jinallataj sach'akuna, chantá tukuy q'omer qhora ima. 

8Maypachachus iskay kaj ángel trompetata waqacherqa chaypacha, uj jatun 
orqo jina lawrashaj mama qochaman urmaykamorqa. Chayraykutaj mama 
qocha kinsaman t'aqasqamanta ujnin kaj t'aqa yawarman tukorqa. 

9Chayrayku mama qochapi kawsajkuna kinsaman t'aqasqamanta ujnin kaj 
t'aqa wañorqa, jinallataj barcokunapis kinsaman t'aqasqamanta ujnin kaj t'aqa 
phirisqa karqa. 

10Maypachachus kinsa kaj ángel trompetata waqacherqa chaypacha, 
janajmanta uj jatun ch'aska urmamorqa, nina jachon jina lawrarispa. Chay 
ch'askaqa mayukuna kinsaman t'aqasqamanta ujnin kaj t'aqaman urmarqa, 
jinallataj yaku juturikunamanpis. 

11Chay ch'askaj sutinrí Ajenjo karqa. Chay ch'aska urmasqanraykutaj, yaku 
kinsaman t'aqasqamanta ujnin kaj t'aqa jayaman tukorqa. Jaya yakuta 
ujyasqankuraykutaj ashkha runakuna wañorqanku. 

12Chantá tawa kaj angelñataj trompetata waqacherqa. Chaypachataj inti, killa, 
chantá ch'askakuna ima kinsaman t'aqasqamanta ujnin kaj t'aqa mana 
allinman tukorqanku, laqhayaporqankutaj. Chayrayku p'unchaypis, tutapis 
kinsaman t'aqasqamanta ujnin kaj t'aqa mana k'anchayniyojchu karqa. 

13Chaymantataj noqa janajpi phawashajta uj ankata rikorqani. Chay ankataj 
sinch'ita qhaparispa, nerqa: Kay pachapi tiyakojkunapaj llakiy, llakiy, ay may 
jina jatun llakiy kanqa, imaraykuchus kinsa angelkunaraj trompetankuta 
waqachinanku kashan, nispa. 

Apocalipsis 9 

1Phishqa kaj angelñataj trompetanta waqachejtin, noqa janajmanta kay 
pachaman uj ch'askata urmamojta rikorqani. Chay ch'askamantaj ukhu pachaj 
llaventa qorqanku. 

2Chantá chay ch'aska ukhu pachata kicharejtin, chaymanta q'oshñi llojsimorqa, 
imaynatachus jatun hornomanta q'oshñi llojsin jinata. Chay q'oshñitaj intita, 
kay pachata ima laqhayaykucherqa. 

3Chay q'oshñimantataj phinki phinkikuna llojsimuspa, kay pachaman 
junt'aykorqanku, paykunamantaj atiyta qorqanku runata atojsillu jina 
wach'inankupaj. 

4Chay phinki phinkikunaqa kamachisqa karqanku jallp'api kaj qhorata, ni ima 
q'omerta, nitaj ima sach'atapis ama imananankuta. Manachayqa runakunallata 
ñak'arichinanku karqa, pikunachus mat'inkupi Diospa sellonwan mana 
sellasqachu karqanku, chaykunata. 

5Chaywanpis mana runakunata wañuchinankuchu karqa, manachayqa phishqa 
killallata runata wach'ispa ñak'arichinanku karqa. Chay wach'isqa nanaytaj 
atojsilloj wach'isqan jina karqa. 

6Chay p'unchaypi phinki phinkikunanejta ñak'arichisqa runakuna wañuyta 
mask'anqanku, manataj wañuyta atenqankuchu. Wañuyta munanqanku 
chaypis, wañoyqa paykunamanta ayqenqa. 

7Chay phinki phinkikuna maqanakupaj wakichisqa caballokunaman 
rijch'akorqanku. Chaykunaj umankupitaj qori pillu jina churasqa karqa, 
uyankutaj runa uya jina. 

8Chujchankoqa warmej chujchan jina karqa, kirunkutaj leonkunaj kirun jina. 

9Ukhunkoqa fierromanta ruwasqa pechera jina karqa, lijrankoj 
laphaqeyasqantaj carretakunaj sonasqan jina, imaynatachus ashkha 
caballokuna maqanakoj imata jina phinkinku, ajina. 

10Chupankoqa atojsilloj chupan jina wach'inayoj karqa, chaywantaj phishqa 
killa junt'ata runakunata ñak'arichinankupaj atiyniyoj karqanku. 

11Phinki phinkikunata kamachejqa ukhu pachaj angelnin karqa, sutintaj hebreo 
parlaypi Abadón, griego parlaypitaj Apolión. Chay niyta munan “chinkachej”, 
nispa. 

12Ñawpaj kaj llakeyqa pasanña. Chaywanpis iskay llakiykunaraj chaypa 
qhepanta jamushan. 

13Chaymantataj sojta kaj angelñataj trompetata waqacherqa. Chantá qorimanta 
altarpa tawantin kantunmanta uj parlamojta uyarerqani, mayqenchus Diospa 
ñawpaqenpi kashan, chaymanta. 

14Chantá chay parlamojqa sojta kaj angelman, pichus trompetanta jap'isharqa, 
chayman nerqa: Éufrates jatun mayu qayllapi watasqa kashanku, chay tawa 
angelkunata phaskaramuy, nispa. 

15Jinataj chay tawa angelkunata phaskaraspa kacharerqa, runakuna kinsaman 
t'aqasqamanta ujnin kaj t'aqata wañurachinankupaj. Chay angelkunaqa chay 
phanipaj, chay p'unchaypaj, chay killapaj, chay watapaj runata 
wañuchinankupaj wakichisqa karqanku. 

16Chantá uyarerqani Abadonpa caballokunapi purej soldadonkukunaqa 
200.000.000 kasqankuta. 

17Ajinata mosqoypi jina rikorqani caballokunata, chantá caballokunapi 
lloq'asqa kajkunata: Caballokunapi purejkunaj pecherankoqa nina jina puka 
karqa, zafiro rumi jina anqa, azufre jina q'ellu ima. Caballokunaj umankutaj 
leonkunaj uman jina karqa, siminkumantataj ninata, q'oshñita, chantá azufreta 
ima thoqaj kanku. 

18Runakunataj kinsaman t'aqasqamanta ujnin kaj t'aqa kay ñak'ariykunawan 
wañuchisqa karqanku: Caballokunaj siminkumanta llojsimoj ninawan, 
q'oshñiwan, chantá azufrewan ima. 

19Caballokunaj atiynenqa siminkupi, chupankupiwan karqa. Chupankoqa 
katarej umanman rijch'akorqa, chaywantaj runakunata wach'erqanku. 

20Chaywanpis, pikunachus chay manchay ñak'ariykunawan mana 
wañorqankuchu, chaykuna millayta ruwasqankumanta Diosman mana 
kutirikorqankuchu. Manachayqa paykuna supaykunata 
yupaychallarqankupuni, jinallataj qorimanta, qolqe metalmanta, broncemanta, 
rumimanta, k'ullumanta ruwasqa lantikunata ima. Chay lantikuna mana 
qhawayta atinkuchu, nitaj uyariyta, nillataj puriytapis. 

21Chay runakuna manallataj saqerqankuchu runa wañuchiyta, layqanakuta, 
khuchichakuyta, suwanata ima, Diosman kutirikunankupaj. 

Apocalipsis 10 

Juch'uy p'anqata jap'ishaj ángel 

1Chaymantataj noqa atiyniyoj uj angelta janaj pachamanta urayk'amojta 
rikorqani, phuyuwan muyurisqata. Uman patapi uj k'uychi karqa, uyantaj inti 
jina lliphipisharqa, chakintaj nina lawraj jina karqa. 

2Makinpitaj uj juch'uy p'anqata kicharisqata jap'isharqa. Chantá paña chakinta 
mama qocha pataman churaspa sayarqa, lloq'e chakintataj jallp'a pataman 
churaspa. 

3Chaypachataj chay angelqa leonpis qhaparishanman jina sinch'ita qhaparerqa. 
Qhaparejtintaj, qanchis qhon qhonkuna kutichimorqanku. 

4Chay qanchis qhon qhonkuna parlamojtinkama, noqa nisqankuta 
qhelqanaypajña wakichikusharqani. Jinallapi janaj pachamanta nimuwajta 
uyarerqani: Imatachus chay qanchis qhon qhonkuna nimunku, chayta ama 
qhelqaychu, manachayqa pakaspa waqaychay, nispa. 

5Chantá mama qocha patapi, jallp'a patapiwan ima sayashajta rikusqay angelqa 
janajnejman paña makinta oqharerqa. 

6Jinaspataj payqa, pichus janajta, jallp'ata, mama qochata, chaykunapi imachus 
kajkunatawan ruwarqa, chay wiñay wiñaypaj kawsaj Diospa sutinpi tiluspa, 
nerqa: Suyana tiempo tukukapunña. 

7Maypachachus qanchis kaj ángel trompetanta waqachiyta qallarenqa 
chaypacha, Diospa pakasqa wakichisqan junt'akonqa. Chaytaj kanqa, 
imatachus paymanta sut'inchajkunanejta willacherqa, chayman jina, nispa. 

8Chantá janaj pachamanta chay parlamoj uj kutitawan niwarqa: Qan mama 
qocha patapi, jallp'a patapi ima sayashan, chay angelman rispa, kicharisqa 
juch'uy p'anqata makinmanta jap'iy, nispa. 

9Chantá chay angelman rispa, juch'uy p'anqata qonawanta nerqani. Paytaj 
niwarqa: Kayqa, jap'ispa mikhuykuy. Mikhuykojtiykitaj, simiykipi abeja misk'i 
jina misk'i kanqa, wijsaykipitajrí jayayanqa, nispa. 

10Chantá juch'uy p'anqata angelpa makinmanta jap'ispa, mikhuykorqani, 
simiypitaj abeja misk'i jina misk'i karqa. Mikhuykojtiytajrí, wijsaypi jayayarqa. 

11Chaymantataj chay parlamoj nillawarqataj: Tukuy suyumanta runaman, 
tukuy imaymana runaman, tukuy imaymana parlayniyojman, chantá kuraj 
kamachejkunaman ima uj kutitawan Diosmanta sut'inchanayki tiyan, nispa. 

Apocalipsis 11 

Iskay testigokuna 

1Chantá janaj pachamanta parlamoj uj soqosota varaman rijch'akojta 
jaywawarqa. Jinaspataj, niwarqa: Sayarispa, kay varawan Diospa Templonta, 
altarta ima midimuy, chaypi yupaychajkunatataj yupamuy. 

2Temploj jawanpi kaj patiotarí ama midinkichu, imaraykuchus chay patiota 
qoni noqata mana qhatiwajkunaman, paykunataj noqapaj ajllakusqay llajtata 
kinsa wata khuskanniyojta saronqanku. 

3Noqatajrí iskay testigokunata kachamusaj, qhashqa p'achawan p'achallisqata. 
Paykunataj 1.260 p'unchayta sut'inchanqanku. 

4Chay testigokuna iskay olivo sach'a jina, chantá iskay lamparakuna jina kanku. 
Paykunataj kay pachata Kamachej Diospa ñawpaqenpi sayashanku. 

5Sichus pipis paykunata imanayta munanman chayqa, paykunaj siminkumanta 
nina llojsimuspa, awqankuta rupharparenqa. Ajinaqa pichus paykunata 
imanayta munajqa wañuchisqa kanqa. 

6Jinallataj chay testigokuna mana parachimunankupaj atiyniyoj kanku, 
paykuna sut'inchayta tukunankukama. Paykuna atiyniyojllataj kanku yakuta 
yawarman tukuchinankupaj, kay pachapi kajkunatapis mashkha kutitachá 
munasqankuta tukuy imaymana onqoywan ñak'arichinankupaj ima. 

7Chantá testigokuna willayta tukojtinkuña, ukhu pachamanta wicharimoj chay 
millay sierpe paykunawan maqanakuspa, atipaykonqa, ajinamantataj 
paykunata wañurachenqa. 

8Chay testigokunaj ayankutaj Jerusalén llajtaj jatun plazanpi wijch'usqa 
kanqanku, maypichus Tukuyta Kamachej Jesusninku chakatasqa karqa, chaypi. 
Chay llajtaqa Sodomawan, chantá Egiptowan ima ninakun. 

9Chantá tukuy imaymana runa, tukuy ayllumanta, tukuy imaymana 
parlayniyojkunamanta, chantapis tukuy suyupi tiyakojkuna ima kinsa 

p'unchay khuskanniyojta testigokunaj ayankuta qhawanqanku, manataj 
p'ampanankuta munanqankuchu. 

10Jinapi Diosman mana kutirikojkuna chay testigokuna wañuchisqa 
kasqankumanta kusirikonqanku. Chantá ujkuna ujkuna waqekunata 
jaywanarikonqanku, imaraykuchus chay iskay testigokunaqa paykunata mayta 
ñak'aricherqanku. 

11Chaywanpis kinsa p'unchay khuskanniyoj kashajtin, Diosqa kawsay samayta 
testigokunaman phukuykonqa, paykunataj sayarenqanku. Tukuy paykunata 
kawsarejta rikojkunataj manchaytapuni mancharikonqanku. 

12Chaymanta chay testigokunaqa janaj pachamanta jatunmanta parlamojta 
uyarenqanku: Kayman wicharimuychej, nispa. Chantá paykuna phuyupi janaj 
pachaman wicharenqanku. Awqankunapis paykunata wicharishajta 
rikonqanku. 

13Chantá chay kikinpacha manchay jallp'a ikhakuy kanqa, Jerusalén llajta 
chunkaman t'aqasqamanta ujnin kaj t'aqataj thuñiykukonqa. Jallp'a 
ikhakusqanraykutaj 7.000 runakuna wañuranqanku, kawsashaj 
qhepakojkunataj mancharikuspa, janaj pachapi kaj Diosta jatunchanqanku. 

14Ajinata iskay kaj jatun llakiy tukukapun. Chaywanpis kinsa kaj llakiyñataj 
usqhayllata qayllamushan. 

Qanchis kaj trompeta 

15Maypachachus qanchis kaj ángel trompetanta waqacherqa chaypacha, janaj 
pachapi jatunmanta parlasqanku uyarikorqa: Diosninchej, chantá 
kachamusqan Cristo ima kay pachapi kamachishankuña. Paykunataj wiñay 
wiñaypaj kamachenqanku, nispa. 

16Chantá chay iskay chunka tawayoj kuraj runakuna pampakama 
k'umuykuspa, Diosta yupaycharqanku. Paykuna Diospa ñawpaqenpi 
kamachinanku tiyanapi tiyasqa kasharqanku. 

17Nerqankutaj: Tukuyta Kamachej, Tukuy Atiyniyoj Dios, pachis pachis niyku. 
Qanmin kawsanki, wiñay wiñaymantapachataj kawsallarqankipuni. Kunantaj 
jatun atiyniykiwan kay pachapi kamachiyta qallarishanki. 

18Chayrayku tukuy suyumanta runakuna phiñarikorqanku. Chaywanpis qanpa 
phiñakunayki p'unchay chayamunña. Wañusqakunata juzganayki p'unchaypis 
chayamullantaj. Jinallataj p'unchay chayamun qan, pikunachus qanmanta 
sut'inchajkunaman, qanpaj ajllakusqaykikunaman, sutiykita 
jatunchajkunaman ima ruwasqankuman jina t'inkata qopunaykipaj, mana kasu 
ruwana kachunku, chayrí maypaj qhawasqa kachunku. Chantá kay pachata 
phirejkunatapis tukuchinaykipaj p'unchay chayamullantaj, nispa. 

19Jinallapi janaj pachapi kashaj Diospa templon kicharikorqa, chaypitaj Diospa 
trato ruwasqan arca rikukorqa. Chaypachallataj lliuj lliujkuna, jatunmanta 
parlaykuna, qhon qhonkuna, jallp'a ikhakuy, chantá manchay chijchi para ima 
karqa. 

Apocalipsis 12 

Warmimanta, sierpemanta rijch'anachina 

1Chaymanta noqa janaj pachapi runaj mana jayk'aj rikusqan t'ukunata 
rikhurejta rikorqani: Intiwan p'achallisqa jina uj warmita rikorqani. Killaqa 
chakin urapi karqa, umanpitaj uj pillu chunka iskayniyoj ch'askakunayoj karqa. 

2Chay warmi wijsallisqa karqa, onqokunan chayamojtintaj, nanaywan sinch'ita 
ñak'arispa qhaparisharqa. 

3Jinallataj janaj pachapi runaj mana jayk'aj rikusqan waj t'ukuna 
rikhurillarqataj: Uj jatun puka sierpe rikhurerqa. Chay sierpeqa qanchis 
umayoj, chunka wajrayoj karqa, sapa umanpitaj pilluyoj. 

4Chupanqa janajpi ch'askakuna kinsaman t'aqasqamanta ujnin kaj t'aqata 
qharastaspa, kay pachaman wijch'uykamorqa. Chantá sierpeqa onqokushaj 
warmej ñawpaqenpi sayaykorqa, paqarichikojtinkama wawanta 
oqoykunanpaj. 

5Chantá chay warmeqa uj qhari wawata paqarichikorqa, pichus tukuy suyuta 
fierro varawan kamachenqa, chayta. Chaywanpis chay warmej wawanta 
oqharispa, Diosqa paypa kamachinan tiyanaj ñawpaqenman aparqa. 

6Warmitajrí ch'innejman ayqerqa, maypichus Dios paypaj uj cheqata 
wakichisqa, chayman, chaypi 1.260 p'unchayta payta mikhuchinankupaj. 

7Chaymanta qhepanejman jatun maqanaku janaj pachapi karqa: Arcángel 
Miguel, angelninkunawan ima sierpej contranta maqanakorqanku. Sierpepis 
angelninkunawan Miguelpa contranta maqanakullarqankutaj. 

8Chaywanpis Miguelta mana atipayta aterqankuchu. Chayrayku sierpewan, 
angelninkunawan ima janaj pachamanta wijch'umusqa karqanku. 

9Ajinata chay jatun sierpe jawaman wijch'usqa karqa. Chay sierpeqa unay 
ñawpa katari, pichus Kuraj Supay, Satanastaj sutichasqa kashan, chay. Payqa 
llullakuspa, kay pachapi tukuy runata loq'eyan. Chantá sierpeta, 
angelninkunatawan ima kay pachaman wijch'umorqanku. 

10Chay qhepata noqa janaj pachamanta jatunmanta parlamojta uyarerqani: 
Kunan Diosninchej jatun atiyninwan ayllunta qhespichin, jinallataj tukuy 
runata kamachishan. Chantá Criston kasuchikunanpaj atiyniyojllataj kashan. 



2518 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

Wawqe pananchejkunata ch'atajtarí ñapis janaj pachamanta wijch'umunkuña, 
pichus Diosninchejpa ñawpaqenpi tuta p'unchay paykunata ch'ataykoj, chayta. 

11Wawqe pananchejkunaqa Cordero cruzpi wañuspa yawar jich'asqanrayku, 
chantá Diosmanta willasqankurayku Supayta atiparqanku. Paykuna 
kawsayninkuta pisipaj qhawasqankurayku, wañuyta mana 
manchachikorqankuchu. 

12Chayrayku janajkuna, kusikuychej, chaypi tiyakojkunapis. Chaywanpis kay 
pachapi, chantá mama qochapi tiyakojkuna ima manchay jatun llakiyta 
rikonqanku, imaraykuchus Kuraj Supay paykunaman may phiñasqa 
urayk'amun. Paytaj yachan paypaj pisi p'unchayllaña kashasqanta, nispa. 

13Chay sierpe kay pachaman wijch'umusqa kaspaqa, qhari wawata 
paqarichikoj warmita qhatiykacharqa. 

14Chaywanpis Diosqa warmiman jatun ankaj lijranta qorqa, sierpemanta 
ayqespa ch'innejman phawananpaj. Chaypitaj pay kinsa wata khuskanniyojta 
qhawasqa karqa, sierpe ama imanananpaj. 

15Chantá sierpeqa warmej qhepanta siminmanta ashkha yakuta 
phullchichimorqa, chay warmita yaku apananpaj. 

16Kay pachatajrí warmita yanapananpaj siminta kicharerqa, jinaspataj chay 
yakuta ch'onqaykorqa, mayqentachus sierpeqa siminmanta phullchichimorqa, 
chayta. 

17Chantá sierpeqa warmipaj mayta phiñakorqa. Chayrayku warmej 
mirayninmanta wakinkunawan maqanakoj rerqa. Paykuna Diospa 
kamachisqanta kasunku, Jesusmanta willaspataj sinch'ita sayanku. 

Apocalipsis 13 

Mama qochamanta llojsimoj waj sierpe 

1Chantá noqa mama qochamanta waj sierpeta rikhurimojta rikullarqanitaj. 
Chayqa chunka wajrayoj karqa, qanchis umayojtaj. Chay sierpej wajrankuna 
patapi chunka pillukuna karqa, umankuna patapitaj Diosta phiñachinapaj jina 
millay sutikuna karqa. 

2Chay waj sierpe rikusqayqa ch'ejchi leonman rijch'akorqa, chakenqa 
jukumarejta jina karqa, simintaj leonpa simin jina. Chantá puka sierpe 
atiyninta, kamachina tiyanata, chantá kamachinanpaj atiyniyoj kayta ima chay 
waj sierpeman qorqa. 

3Jinallataj noqa chay waj sierpej ujnin umanta allin k'irisqata rikorqani, 
wañunanpaj jina. Chaywanpis chay k'irisqa umanqa thañiporqa. Chayrayku kay 
pachapi kaj chhika runa t'ukuspa, chay waj sierpeta kasorqanku. 

4Runakunataj puka sierpeta yupaycharqanku, mayqenchus mama qochamanta 
llojsimoj chay waj sierpeman atiyta qorqa, chayta. Jinallataj chay waj 
sierpetapis yupaychaspa, nerqanku: Pitaj kay waj sierpe jina kanmanri? Pitaj 
paywan maqanakuyta atinmanri? nispa. 

5Jinallataj chay waj sierpeman atiyta qorqa, mayta wapuykachaspa 
parlananpaj, chantá Diospa contranta millayta rimananpaj ima. Jinallataj 
payman atiyta qollarqataj kinsa wata khuskanniyojta munayninta ruwananpaj. 

6Chantá chay waj sierpeqa Diospaj millayta rimarqa, jinallataj Diospa sutinta, 
Diospa tiyakunanta, chantá janaj pachapi tiyakojkunaj contranta ima 
maldicillarqataj. 

7Jinallataj Dios payta saqerqa Diospa ajllasqankunawan maqanakuspa, 
paykunata atipajta. Jinallataj kamachinanpaj atiyta qorqa tukuy aylluta, tukuy 
imaymana runata, waj parlayta parlajkunata, tukuy suyuta ima. 

8Kay pachapi tukuy runataj chay waj sierpeta yupaycharqanku. Kay pacha 
manaraj ruwasqa kashajtin, pichus wañuchisqa kanan karqa, chay Corderoqa 
kawsay p'anqapi qhelqasqa, pikunachus wiñay kawsayniyoj kananku karqa, 
chay sutinkuta. Kay ujkunaj sutinkurí mana chay p'anqapi qhelqasqachu karqa. 

9Pichus nisqayta jap'ikuyta munajqa kayta uyarichun: 

10Pichus carcelpi wisq'asqa kanan kashan, chayta carcelman wisq'anankupaj 
apanqanku. Chantá pichus wañuchisqa kanan kashan, chaytapis 
wañuchenqanku. Chay niyta munan Diospa ajllakusqankunaqa qhatiykachasqa 
kanata pacienciawan awantanankuta, Diosta mana wasanchaspa. 

11Chaymanta waj sierpetañataj jallp'amanta rikhurimushajta rikorqani. Chay 
sierpeqa iskay wajrayoj karqa, wajrankunataj corderoj wajranman 
rijch'akorqa, parlasqantaj puka sierpejta jina karqa. 

12Chantá jallp'amanta rikhurej sierpeqa mama qochamanta rikhurej sierpej 
atiyninwan kamacherqa, nerqataj kay pachapi tukuy runakuna chay ñawpaj kaj 
sierpeta yupaychanankuta, mayqenpa ujnin umanchus k'irisqa kashajtin 
thañiporqa, chayta. 

13Jallp'amanta rikhurimoj chay sierpeqa runaj mana jayk'aj rikusqan t'ukunata 
ruwallarqataj. Ninatapis tukuy rikushajtinku janajmanta kay pachaman 
urmachimorqa. 

14Jinallataj jallp'amanta rikhurimoj sierpeqa ñawpa kaj sierpe atiyta 
qosqanwan t'ukuna imakunata ruwarqa, chaykunawantaj kay pachapi tukuy 
runata q'otiyarqa. Chantá jallp'amanta rikhurimoj sierpe kamachillarqataj, 
chay ñawpaj kaj sierpej lantinta ruwanankuta, mayqenpa ujnin umanchus 
k'irisqa kashajtin thañiporqa, chaypata. 

15Jinallataj Diosqa jallp'amanta rikhurimoj sierpeman atiyta qorqa, ñawpaj kaj 
sierpej lantinman kawsayta qonanpaj, ajinamanta chay lanti parlananpaj. 
Atiyta qollarqataj tukuy pikunachus payta mana yupaychayta munajkunata 
wañuchinanpaj. 

16Chay jawa kamachillarqataj tukuy runakuna paña makinkupi, chayrí 
mat'inkupi marcasqa kanankuta: Wawapis jatunpis kachunku, qhapajkunapis 
wajchakunapis kachunku, wata runapis manapis wata runachu kachunku. 

17Pichus mana chay marcayoj, chayrí sierpej sutinwan, chayrí sutinpa 
yupayninwan mana marcasqa kajqa mana ni imata rantiyta, nitaj vendeytapis 
aterqachu. 

18Chay marca imachus kasqanta yachanapaj yachayniyoj kana, pichus 
yachayniyoj kajtaj sierpej yupayninta watuchun. Chay yupayqa runaj 
yupayninmin, chaytaj 666. 

Apocalipsis 14 

Cordero, 144.000 takejkunawan ima 

1Chantá noqa Sión orqo patapi Corderota sayashajta rikullarqanitaj, paywantaj 
144.000 runakuna kasharqanku. Paykunaj mat'inkupi Corderoj sutin, chantá 
Tatanpa sutin ima qhelqasqa karqa. 

2Chantá janaj pachamanta jatunmanta parlamojta uyarerqani ashkha yaku 
phajchajta jina, qhon qhonpa t'ojyasqanta jinataj. Chay jatunmanta parlajta 
uyarisqaytaj ashkha arpata waqachejkunaj waqachisqanku jinallataj karqa. 

3Chay runakuna Diospa kamachinan tiyanaj ñawpaqenpi, jinataj tawa 
kawsajkunaj, chantá kuraj runakunaj ñawpaqenkupi ima uj mosoj takiyta 
takisharqanku. Chay takiyta mana pipis yachaqakuyta aterqachu, manachayqa 
chay 144.000 runakunalla, pikunatachus kay pachapi kajkuna ukhumanta 
Cordero ashkha preciota pagaspa kacharichisqa, chaykunalla. 

4Paykunaqa mana jayk'aj warmikunawan puñuykorqankuchu, jinallataj 
Corderoj qhepanta rej kanku mayllamanpis rejtin. Jinallataj paykunaqa 
runakuna ukhumanta rantisqa karqanku Diospaj, Corderopaj ima ñawpaj kaj 
jaywana jina kanankupaj. 

5Paykuna manallataj llullakorqankuchu, chayrayku mana k'amina karqanku. 

Kinsa angelkuna 

6Chaymanta waj angeltañataj chawpi janajpi phawashajta rikorqani. Chay 
angelqa wiñaypaj valorniyoj sumaj willayta apasharqa, kay pachapi tukuy 
runaman, tukuy suyupi, tukuy imaymana rijch'aj runaman, aylluman, chantá 
tukuy imaymana parlayta parlajkunaman ima willananpaj. 

7Chantá jatunmanta parlaspa, nerqa: Diosta manchachikuychej, sutintataj 
jatunchaychej, imaraykuchus juzganan p'unchay chayamunña. Pichus janaj 
pachata, kay pachata, mama qochata, yaku juturikunata ima ruwajta 
yupaychaychej ari, nispa. 

8Chantá chay angelpa qhepanta waj angelñataj rikhurimuspa, nillarqataj: 
Babilonia jatun llajtaqa urmanña. Arí, urmanña, imaraykuchus chay llajtaqa 
tukuy suyumanta runata juchalliyta yachacherqa, chantá waj dioskunata 
kasuyta ima, nispa. 

9Chay angelpa qhepanta waj angelñataj rikhurimuspa, nerqa: Pichus mama 
qochamanta rikhurimoj chay sierpeta, jinataj lantintapis yupaychajqa, 
marcantataj mat'inpi, chayrí makinpi churachikojqa, 

10Diospa phiñakuyninpa vinonmanta ujyanan kanqa. Chay vinoqa mana 
imawan chajrusqa, Diospa phiñakuyninwan junt'asqa vasonpi 
kashan. Paykuna Diospaj t'aqasqa angelkunaj ñawpaqenpi, jinataj Corderoj 
ñawpaqenpi ninawan, chantá ninayarishaj azufrewan ima ñak'arichisqa 
kanqanku. 

11Chantá paykunaj ñak'arisqankoj q'oshñintaj wiñay wiñaypaj 
q'oshñenqa. Chay waj sierpe rikhurimojta, lantintapis yupaychajkuna, chantá 
marcanta churachikojkuna ima tuta p'unchay ñak'arispa, mana 
samarenqankuchu. 

12Chay niyta munan Diospa ajllakusqankunaqa qhatiykachasqa kasqankuta 
pacienciawan awantanankuta, jinataj kamachisqanta kasunankuta, chantá 
Jesuspi atinikuspa mana sayk'uspa sinch'ita sayanankuta. 

13Chantá janaj pachamanta jatunmanta parlajta uyarillarqanitaj: Kayta 
qhelqay: Kunanmanta qhepaman Tukuyta Kamachej Jesuswan ujchasqa 
wañojkunaqa saminchasqa kanqanku, nispa. Arí, Santo Espiritupis nillantaj: 
Paykuna llakiykunata sinch'ita ñak'arisqankumanta samarikonqanku, 
imaraykuchus Dios tukuy allinta ruwasqankumanta t'inkankuta qoponqa, 
nispa. 

Poqoy oqharina p'unchay 

14Chantá qhawashajtillay, uj yuraj phuyu rikhurerqa, chay phuyu patapitaj 
Runaj Churinman rijch'akoj tiyasqa kasharqa. Payqa umanpi qori pilluyoj 
karqa, makinpitaj sumaj filochasqa hozeta jap'isharqa. 

15Chaymantataj templomanta waj angelñataj llojsimorqa, phuyu patapi 
kajmantaj jatunmanta parlaspa, nerqa: Hozeykita jap'ispa ruthuypacha, 
imaraykuchus ruthuna p'unchay chayamunña. Chajraqa ñapis poqosqaña, 
nispa. 

16Phuyu patapi tiyasqa kajtaj chajrata hozewan ruthoj yaykorqa, jinamanta 
chajraqa ruthusqa karqa. 

17Chaymantataj janaj pachapi kaj templomanta waj angelñataj sumaj filochasqa 
hozeyoj llojsimorqa. 

18Altarmantataj waj ángel llojsimullarqataj. Payqa ninata kamachinanpaj 
atiyniyoj karqa. Paytaj filochasqa hozeta jap'irisqa kasharqa, chay angelta 
jatunmanta parlaspa, nerqa: Chay hozeykiwan uva chhullchuta pallaj kay 
pachaman yaykuy, imaraykuchus poqosqaña kashanku, nispa. 

19Chay angeltaj filochasqa hozenwan uvata pallayta qallarerqa. Chantá 
pallasqan uvata uva saruna jatun t'oqoman jich'aykorqa. Chayqa Diospa 
phiñakuyninmin. 

20Chay pallasqan uvaqa llajtamanta jawanejpi sarusqa karqa, sarojtinkutaj, uva 
saruna jatun t'oqomanta yawar llojsimorqa. Caballokunaj frenonkama 
chayaspataj, chay yawar 300 kilometrota jina purirerqa. 

Apocalipsis 15 

Qanchis angelkuna qanchis onqoykunata jap'ishanku 

1Chaymanta noqa janajpi ujtawan runaj mana jayk'aj rikusqan t'ukunata 
rikullarqanitaj. Qanchis angelkuna qanchis qhepa kaj wañuchej onqoykunata 
jap'isharqanku, imaraykuchus chay onqoykunawan Diospa phiñakuynin 
thasnusqa kanan karqa. 

2Rikullarqanitaj cristalmanta jina uj mama qochata ninawan chajrusqata. Chay 
cristal mama qochapitaj sayasharqanku, pikunachus ñawpa sierpeta, 
lantintawan mana yupaycharqankuchu, nitaj marcanwan marcachikorqanku, 
chaykuna. Tukuyninkutaj Diospa qosqan arpata jap'isharqanku. 

3Jinapi paykuna Diospa kamachin Moisespa takiyninta, chantá Corderoj 
takiyninta ima takisharqanku: Tukuyta Kamachej, Tukuy Atiyniyoj Dios, 
ruwasqaykeqa ancha jatun, t'ukunapajtaj. Tukuy imatachus ruwasqaykeqa 
cheqanmin, cheqataj. Qanqa tukuy suyuta Kamachejmin kanki. 

4Tukuyta Kamachej Dios, pitaj mana qanta manchachikusunkimanchuri? Pitaj 
sutiykita mana jatunchanmanchuri? Qanllamin may llimphu kanki. Tukuy 
runakuna ñawpaqeykiman jamuspa yupaychasonqanku, imaraykuchus 
justiciata ruwasqaykeqa sut'inchasqaña, nispa. 

5Chaymantataj noqaqa janaj pachapi templota kicharisqata rikorqani, Dioswan 
Tinkukuna Toldota. 

6Chay templomanta qanchis angelkuna llojsimorqanku qanchis onqoykuna 
jap'irisqa, rit'i jina sumaj yuraj linowan p'achallisqa, qhasqonkutaj qori 
chumpiwan chumpisqa. 

7Chantá chay tawa kawsajkunamanta ujnin kaj chay qanchis angelkunaman 
qorimanta ruwasqa qanchis vasota jaywarqa. Chay vasokunaqa Diospa 
phiñakuyninwan junt'asqa karqanku, pichus wiñay wiñaypaj kawsan, 
chaypata. 

8Chaypacha temploman q'oshñi junt'aykorqa. Chay q'oshñeqa Diospa jatun 
kayninpa lliphipiyninmanta, jinataj jatun atiyninmanta llojsimorqa. Manataj 
pipis temploman yaykuyta aterqachu, chay qanchis angelkuna makinkupi 
wañuchej onqoykunata jap'isharqanku, chaykunata jich'ayta tukunankukama. 

Apocalipsis 16 

Qanchis vasokuna 

1Chantá Templomanta noqa jatunmanta parlamojta uyarerqani, chay 
parlamojtaj qanchis angelkunata nerqa: Riychej, chay qanchis vasokunamanta 
Diospa k'araj phiñakuyninta kay pachaman jich'aykamuychej, nispa. 

2Jinataj ñawpaj kaj ángel rispa, vasonmanta kay pachaman jich'aykamorqa. 
Chantá pikunachus ñawpajta rikhurimoj sierpej marcanwan marcasqa 
karqanku, lantintapis yupaycharqanku, chaykunapi millayta asnaj lleqhe 
rikhurerqa. 

3Chaymanta qhepan kaj angelñataj mama qochaman vasonmanta jich'aykorqa, 
mama qochataj yawarman tukorqa, wañuchisqa runaj yawarninwan jina. 
Chayraykutaj mama qochapi kaj chhika kawsajkuna tukuynin wañurarqanku. 

4Jinallataj kinsa kaj angelqa mayukunaman, chantá yaku juturikunaman ima 
vasonmanta jich'aykorqa. Chaykunapipis yakoqa yawarman tukullarqataj. 

5Chantá yakuta kamachej angelta kay jinata nejta uyarerqani: Tukuyta 
Kamachej Dios, qanmin cheqan kanki. Qanqa wiñaypaj kawsanki, may 
llimphutaj kanki, imaraykuchus runata jasut'ispaqa, cheqanta ruwanki. 

6Kay pachapi tiyakojkunaqa ajllakusqaykikunata wañucherqanku, jinallataj 
qanmanta sut'inchajkunatapis. Chayrayku qanpis runakunata wañuchisqankoj 
yawarninkuta paykunaman ujyachillankitaj, imaraykuchus chaypaj jina kanku, 
nispa. 

7Chantá noqa altarmanta ajinata nejta uyarillarqanitaj: Arí, Tukuyta Kamachej, 
Tukuy Atiyniyoj Dios, qanqa cheqan kasqaykiman jina, chantá cheqa kajman 
jina juzganki, nispa. 

8Chaymantataj tawa kaj angelñataj vasonmanta intiman jich'aykorqa. Ajinata 
ruwaspataj, intiman atiyta qorqa, sinch'ita k'ajarispa runakunata 
ruphaykunanpaj. 

9Runakunaqa intej sinch'i k'ajasqanwan rupharasqa karqanku. Chaywanpis 
paykuna mana Diosman kutirikorqankuchu, nitaj payta jatuncharqankuchu. 
Aswanpis Diospaj millayta rimarqanku, pichus chay ñak'ariykunata 
apachimunanpaj atiyniyoj karqa, chaypaj. 

10Chantá phishqa kaj angelñataj vasonmanta jich'aykorqa, ñawpajta 
rikhurimorqa, chay sierpej kamachinan tiyanaman. Chayraykutaj chay sierpej 
kamachiynenqa laqhapi rikhurerqa. Runakunataj nanaywan qallunkuta 
khanirakorqanku. 

11Paykunarí ni chaywanpis millayta ruwanata saqespa Diosman 
kutirikorqankuchu. Aswanpis nanaywan ñak'arisqankurayku, chantá 
ukhunkupi lleqhe jatarisqanrayku janaj pachapi kaj Diospa contranta millayta 
rimarqanku. 

12Chaymantataj sojta kaj angelñataj Éufrates jatun mayuman vasonmanta 
jich'aykorqa. Chantá Éufrates mayupi yaku ch'akiporqa, inti llojsimuynejmanta 
kuraj kamachejkuna, chantá soldadonkukuna ima chimpayta atinankupaj. 

13Chantá chay qhepata rikorqani puka sierpej siminmanta, ñawpajta 
rikhurimoj sierpej siminmanta, chantá llullakuspa sut'inchajpa siminmanta 
ima llojsimojta, k'aylankulaman rijch'akoj kinsa millay supaykunata. 

14Chay supaykuna runaj mana jayk'aj rikusqan t'ukunata ruwaspa, tukuy kay 
pachapi kuraj kamachejkunaman rinku. Jinaspataj, runakunata tantanku Tukuy 
Atiyniyoj Diospa contranpi maqanakunankupaj. Chay kanqa, maypachachus 
Dios tukuy runata juzganqa, chay p'unchayta. 

15Chayrayku Jesús nin: Allinta qhawakuychej, imaraykuchus noqaqa suwa jina 
jamusaj mana yuyasqanku p'unchayta.  Kusisqamin kanqanku pikunachus 
rijch'ashajlla, chantá p'achallisqa suyawajkuna. Ajinaqa paykunata mana 
q'alallatachu taripasaj, nitaj imamantapis p'enqakonqankuchu, nispa. 

16Chantá supaykunaqa “Armagedón” nisqa cheqapi kuraj kamachejkunata, 
soldadonkukunata ima tantaykorqanku. Armagedón suteqa hebreo rimaypi 
kashan. 

17Chaymanta qanchis kaj angelñataj vasonmanta wayraman jich'arqa. Chantá 
janaj pachapi templopi kamachina tiyanamanta, jatunmanta parlasqan 
uyarikorqa: Ñapis ñak'ariykuna tukukushanña, nispa. 

18Chantá lliuj lliujkuna, qhapariykuna, qhon qhonkuna ima karqa. Jallp'aqa 
manchayta ikhakorqa. Runa kay pachapi kasqanmantapacha, chay jina jallp'a 
ikhakoyqa mana jayk'ajpis karqachu. 

19Jatun llajta Babiloniataj kinsaman t'aqakorqa, tukuy kay pachapi 
llajtakunapis thuñisqa karqanku. Jinapi Dios chay jatun llajta Babiloniaj 
juchallisqanmanta yuyarikorqa, jinataj k'araj phiñakuyninwan sinch'ita 
jasut'erqa. 

20Chantá mama qochapi tukuy churukuna ayqerqanku, orqokunataj yakuman 
chinkaykorqanku. 

21Janajmantataj runaj patanman manchay jatuchaj chijchi para urmamorqa, 
kinsa arroba jina llasayoj. Runakunatajrí chijchi para chay jinata 
ñak'arichisqanmanta Diospaj millayta rimarqanku. 

Apocalipsis 17 

Phisu warmi juchachasqa 

1Chay qhepata, qanchis angelkunamanta, pikunachus chay qanchis vasokunata 
jap'isharqanku, chaykunamanta ujnin kaj jamuspa, niwarqa: Kayman 
chimpamuy, chay phisu warmi imaynatachus juchachasqa kananta 
rikunaykipaj, pichus ashkha yaku patapi tiyasqa kashan, chayta. 

2Kay pachapi kaj kuraj kamachejkunaqa paywan khuchichakorqanku, kay 
pachapi tiyakojkunapis paywan khuchichakuypi purispa vinowan jina 
machaykorqanku, nispa. 

3Chantá Santo Espíritu mosqoypi jina rikuchiwasqanpi angelqa ch'innejman 
pusawarqa, chaypitaj uj warmita rikorqani. Chay warmeqa puka sierpej 
patanpi tiyasqa kasharqa, chay sierpetaj Diospaj millayta rimaj sutikunawan 
junt'a karqa. Jinallataj qanchis umayoj, chantá chunka wajrayoj ima karqa. 

4Chay warmeqa kulli yanaraw p'achawan p'achallisqa karqa, qoriwan 
k'achanchasqa, k'achituta lliphirishaj rumiwan, chantá walqawan 
ima. Makinpeqa qorimanta vasota jap'isharqa millay imakunawan junt'asqata, 
khuchichakuspa ch'ichichakusqanwan ima. 

5Jinallataj chay warmej mat'inpi uj suti qhelqasqa karqa, watuy mana atina suti: 
Jatun Babilonia, phisu warmikunaj mamanku, chantá kay pachapi tukuy millay 
kajpa maman, nispa. 

6Repararqanitaj chay warmeqa Diospa ajllakusqankunaj yawarninkuwan, 
chantá Jesusmanta willajkunaj yawarninkuwan ima machasqa kasqanta. Payta 
rikuspa, noqa maytapuni t'ukorqani. 

7Angeltajrí niwarqa: Imaraykutaj t'ukunkiri? Chay warmimanta yachay mana 
atina ima niytachus munasqanta willasqayki, warmita apaj sierpemantawan 
ima, mayqenchus qanchis umayoj, chunka wajrayojtaj, chaymanta. 

8Chay rikusqayki sierpe ñawpajta karqa, kunantajrí manaña kanchu. 
Chaywanpis manaraj wiñaypaj chinkachisqa kashaspa, ukhu pachamanta 
ujtawan rikhurimonqa. Kay pacha ruwasqa kasqanmantapacha pikunaj 
sutinkuchus kawsay p'anqapi mana listasqachu kashan, chaykunaqa sierpeta 
rikuspa, t'ukonqanku. Chay sierpeqa ñawpajta karqa, kunantaj manaña kanchu, 
chaywanpis kutimonqarajmin. 

9Kaypi pichus sumaj yachayniyoj yuyayniyojtaj kasqan yachakonqa: Chay 
qanchis umakunaqa qanchis orqokunawan ninakun, chay orqokuna patapitaj 
chay warmi kamachishan. 

10Chay qanchis umakuna qanchis kuraj kamachejkunawan ninakullantaj. 
Chaykunamanta phishqa manaña kamachishankuñachu. Sojta kajqa kunan 
kamachishan, ujtaj manaraj kamachinanpaj tiyaykunrajchu. Kamachinanpaj 
tiyaykonqa chaypacharí mana unaytachu kamachenqa. 

11Chay puka sierpe pichus karqa, kunantaj manaña kanchu, chayllataj pusaj kaj 
kamachej. Payqa chay qanchis kamachejkuna jinallataj kashan, paypis 
wiñaypaj chinkachisqa kanallanmantaj rishan. 

12Jinallataj chay chunka wajrakunata rikusqaykeqa chunka kamachejkuna 
kallankutaj. Paykuna manaraj kamachiyta qallarinkurajchu. Chaywanpis 
sierpewan khuska uj phanita jinalla kamachinankupaj atiyta jap'enqanku. 

13Chay kamachejkuna parlarikuspa, kamachinankupaj atiyniyoj kasqankuta 
sierpeman qonqanku. 

14Chantá paykuna Corderoj contranpi maqanakonqanku. Corderotajrí 
paykunata atipaykonqa, imaraykuchus payqa tukuy kamachejkunaj Kuraj 
Kamachejninku, tukuy wiraqochikunaj Kamachejninkutaj. Pikunatachus Dios 
wajyaspa ajllakorqa, jinataj payta kasunku chaykuna paywan khuska 
kanqanku. 

15Jinallataj chay ángel niwarqa: Chay ashkha yaku rikusqaykeqa, maypichus 
chay phisu warmi tiyasqa kashan, chayqa ashkha runawan ninakun, jatuchaj 
suyukunawan, tukuy imaymana parlayniyojkunawan ima. 

16Puka sierpe, jinallataj chunka wajrankuna ima phisu warmita chejnenqanku. 
Chayrayku tukuy imanta qhechuspa, q'alallata saqerpayanqanku. Chantá 
aychanta mikhonqanku, puchojtataj ninaman choqaykuspa, 
ruphaykuchenqanku. 

17Ajina chay phisu warmiwan kanqa, imaraykuchus Diosqa sonqonkuman 
churanqa paypa munayninta ruwanankupaj, parlarikuspataj, kamachinapaj 
atiyta puka sierpeman qonankupaj, Diospa nisqan junt'akunankama. 

18Chay rikusqayki warmeqa jatun llajtamin, pichus kay pachapi kuraj 
kamachejkunata kamachishan, chay, nispa. 

Apocalipsis 18 

Babilonia jatun llajta chinkachisqa 

1Chay qhepata noqa waj angelta rikorqani janaj pachamanta urayk'amushajta. 
Payqa manchay atiyniyoj karqa, kay pachataj paypa k'anchasqanwan 
lliphiperqa. 

2Paytaj jatunmanta qhaparerqa: Urmanña, Babilonia jatun llajta urmanña. Chay 
llajtaqa supaykunaj wasinman tukun, tukuy millay espiritukunaj 
pakakunanman, chantá tukuy imaymana millay ch'ichipaj qhawasqa 
phawajkunaj thapanman ima. 

3Kay pachapi tukuy suyumanta runakuna chay phisu warmi jina Babilonia 
llajtawan khuchichakuspa machaykorqanku. Kay pachapi kuraj 
kamachejkunapis paywan khuchichakullarqankutaj, qhatojkunataj 
qhapajyarqanku, imajtinchus pay sonqonpa tukuy munasqanta rantikorqa, 
nispa. 

4Chaymantá janaj pachamanta wajpa parlamusqantañataj uyarerqani: Noqajta 
kajkuna, chay llajtamanta llojsimuychej. Ama chay llajtaj juchallisqanwan 
chhapukuychejchu, ama paywan khuska jasut'isqa kanaykichejpaj. 

5Juchallisqanqa janaj pachaman chayanankama tawqaykukun, Diostaj tukuy 
millay ruwasqanta mana qonqanchu. 

6Payman qopuychej, imaynatachus qankunaman qosorqachej ajinata, 
ruwasqanman jinataj iskay jinatawan kutichipuychej. Ima vasomantachá 
qankunaman ujyachisorqachej, chayllamantataj iskay jinatawan payman 
ujyachiychej. 

7Pay runaykacharqa, chhika patapi kaspataj, munasqallanta ruwarqa. 
Kunantajrí ruwasqanman jina payta ñak'arichiychej, waqachispataj 
kusikuychej, imaraykuchus payqa sonqonpi nerqa: Noqaqa qoya jina 
kamachinaypi tiyasqa kashani. Mana warmisapachu kani, nitaj waqanatapis 
rikusajchu, nispa. 

8Ajinata nisqanrayku uj p'unchaylla kay ñak'ariykuna payman jamonqa: 
Wañuy, waqay, yarqhay ima. Chantá ninawan ruphaykuchisqa kanqa, 
imaraykuchus Tukuyta Kamachej, Tukuy Atiyniyoj Diosmin payta juzganqa, 
nispa. 

9Kay pachapi kuraj kamachejkuna chay phisu warmiwan khuchichakorqanku, 
paywantaj chhika patapi kawsaspa, millayta kawsanaman qokorqanku. 
Chayrayku paykuna ruphaykusqan q'oshñisqanta rikuspa, llakisqa 
qhaparenqanku, maytataj waqanqanku. 

10Paypa ñak'arichisqanta rikuspa, mancharenqanku, karullapi sayaspataj, 
nenqanku: Ay, Babilonia jatun llajta, kay jina jatun llakiyman chayanaykiri. 
Manaraj imapi Diospa jasut'iynin pataykiman urmaykamusorqa, nispa. 

11Jinallataj kay pachapi kaj chhika qhatojkunapis paymanta waqallanqankutaj, 
manchaytataj qhaparenqanku, imaraykuchus manaña vendenankupaj 
apasqankuta rantej kanqañachu. 

12Qhatunapaj apasqankoqa kaykuna kanku: Qori, qolqe metal, k'achitu 
rumikuna, walqakuna, sumaj awasqa lino tela, kulli tela, seda tela, puka tela, 
sumajta q'apaj tukuy imaymana madera, marfil tullu, sumaj madera, 
broncemanta, fierromanta, chantá mármol sutiyoj rumimanta tukuy ima 
ruwasqa. 

13Jinallataj qhatunankupaj apaj kanku: Canelata, k'achituta q'apashaj jawinata, 
inciensota, mirrata, sumaj q'apashaj jawinata, vinota, aceiteta, suysusqa 
jak'uta, trigota, wakata, ovejata, caballota, carretakunata, wata runakunata, waj 
runakunata ima. 

14Chay qhatojkunataj urmasqa llajtata nenqanku: Sonqoykej tukuy 
munasqanqa tukukapunña. Jinallataj sumaj imakunayoj kasqayki, chhika 
patapi kawsarikusqaykipis chinkapun, manañataj jayk'ajpis chaykunata 
tarinkiñachu, nispa. 

15Chay qhatojkunataj, pikunachus chay llajtanejta qhapajyarqanku, chaykuna 
llajtaj ñak'arisqanta rikuspa, manchayta mancharenqanku. Chantá karullapi 
sayarikuspa, manchayta waqanqanku, llakikonqankutaj. 

16Chantá nenqanku: Chay jatun llajta chay jina llakiyman chayananri. Payqa 
sumaj awasqa linomanta p'achallikoj, jinallataj kulli yanaraw p'achawan, puka 
p'achawan, qoriwan, k'achituta lliphirishaj rumikunawan, chantá 
walqakunawan ima k'achanchakoj. 

17Chaywanpis manaraj imapi chay chhika qhapaj kasqan tukukaporqa, nispa. 
Chantá barcokunata tukuy purichejkuna, barcopi tukuy rejkuna, yanapakuspa 
qolqe ganakojkunapis, karullapi sayarikorqanku. 

18Chantá llajtaj ruphaykusqan q'oshñita rikuspa, qhaparerqanku: Ni mayqen 
llajta kay jatun llajta jinaqa karqachu, nispa. 

19Ajinaqa umankuman jallp'ata qhalliykukuspa, qhaparerqanku, jik'un jik'unta 
waqaspataj, nerqanku: Kay jina llakiyman kay llajta chayananri. Mama qochapi 
tukuy barcoyoj kajkuna paypa kapuyninwan qhapajyarqayku. Kunantajrí 
manaraj imapi chinkarparichisqa, nispa. 

20Chaymanta janaj pachapi tukuy tiyakojkuna kusikuychej. Jinallataj qankuna 
Diospa ajllakusqankuna, Diospa kachankuna, chantá Diosmanta sut'inchajkuna 

ima kusikullaychejtaj, imaraykuchus Dios qankunarayku justiciata ruwaspa, 
chay llajtaman tukuy millayta ruwasqanman jina kutichipun, nispa. 

21Chantá uj kallpasapa ángel uj jatun molino rumita jina oqharispa, mama 
qochaman wijch'uykorqa, nerqataj: Ajinallatataj jatun Babilonia llajtaqa sinch'i 
kallpawan wijch'usqa kanqa, manataj jayk'ajpis ujtawan pipis rikonqañachu. 

22Babilonia llajta, manaña jayk'ajpis calleykikunapi arpaj waqasqan 
uyarikonqachu, nitaj takejkunaj takisqankupis, nillataj qenata, cornetata ima 
tocasqankupis. Jinallataj qanpi ni pi llank'ajkuna kanqachu, molinoj 
muyusqanpis manaña uyarikonqachu. 

23Manallataj qanpi lamparaj k'anchasqan rikukonqachu, nillataj 
casarakojkunaj kusikusqankupis uyarikonqañachu, imaraykuchus 
qhatojniykikunaqa ancha atiyniyoj karqanku, qantaj layqeriyoykiwan tukuy 
runata q'otiyaspa pantacherqanki. 

24Dios jasut'isunki, imajtinchus Diosmanta sut'inchajkunaj, chantá Diospa 
ajllakusqankunaj yawarninku, calleykikunata mayu jina purerqa, tukuy kay 
pachapi wañuchisqa kajkunaj yawarninkuwan khuska, nispa. 

Apocalipsis 19 

Janaj pachapi takejkuna 

1Chay qhepata janaj pachapi ashkha runaj parlasqanta jina uyarerqani. 
Paykuna ajinata nisharqanku: Tata Diosninchej jatunchasqa kachun, 
imaraykuchus payqa tukuy atiyniyoj, jinataj qhespichiwarqanchej. Chayrayku, 
jatunchasqapuni kachun. 

2Diospa justicia ruwasqanqa cheqan, cheqataj. Chayrayku chay manchay 
uyarisqa phisu warmita juchacharqa, pichus khuchichakusqanwan kay pachata 
pierdecherqa, chayta. Diosqa kamachinkunata wañuchisqanmanta chay 
warmiwan pagachikorqa, nispa. 

3Chantá ujtawan nillarqankutaj: Tata Dios jatunchasqa kachun. Babilonia 
llajtaqa wiñaypa wiñayninkama q'oshñispallapuni kanqa, nispa. 

4Chaymantá chay iskay chunka tawayoj kuraj runakuna, chantá chay tawa 
kawsajkuna ima pampakama k'umuykuspa, Diosta yupaycharqanku, pichus 
kamachina tiyanapi tiyasqa kasharqa, chayta. Nerqankutaj: Ajina kachun, Tata 
Dios jatunchasqa kachun, nispa. 

5Chantataj kamachina tiyanamanta ujpa parlasqanta uyarerqani: Diospa tukuy 
kamachinkuna, payta may jatun respetowan qhawajkuna, mana kasu ruwana, 
jinataj maypaj qhawasqa kajkuna, Diosninchejta yupaychaychej, nispa. 

Corderoj casaraku raymin 

6Jinallataj ashkha runaj parlasqanta jina uyarillarqanitaj, ashkha yakoj 
phajchasqanta jina, chantá ashkha qhon qhonkunaj manchay sinch'i 
t'ojyasqanta jina. Paykunataj nisharqanku: Tata Dios jatunchasqa kachun, 
imaraykuchus Tukuyta Kamachej, Tukuy Atiyniyoj Diosninchej 
kamachishanña. 

7Payta jatunchaspa, jatun kusiywan kusikuna, imaraykuchus Corderoj 
casarakunan p'unchay chayamunña, casarakunanpaj parlakusqan sipaspis 
wakichikusqaña suyashan. 

8Chay sipasman Dios atiyta qorqa yuraj lliphipej sumaj awasqa linomanta 
p'achawan p'achallikunanpaj. Linomanta sumaj awasqa telaqa ninakun Diospa 
ajllakusqankunaj cheqan ruwasqankuwan, nispa. 

9Chantá ángel nillawarqataj: Kayta qhelqay: Pikunachus Corderoj casaraku 
rayminman wajyasqa kajkunaqa kusisqa kanqanku, nispa. Nillarqataj: Ajinata 
Dios nispaqa, mana llullakunchu, nispa. 

10Chayta ángel nejtin, noqaqa payta yupaychanaypaj chakin chaynejman 
pampakama k'umuykorqani. Paytajrí niwarqa: Ama chayta ruwaychu. Noqaqa 
qan jina, chantá Jesuspa nisqanta jap'ikoj wawqe panaykikuna jina Diospa 
kamachillantaj kani. Qanqa Diosllata yupaychay, imaraykuchus Diosmanta 
sut'inchajkunaj nisqankoqa, Jesusmanta willanallapajpuni runaj sonqonta 
aysan, nispa. 

Yuraj caballopi lloq'asqa kaj 

11Chaypacha, noqa janaj pachata kicharisqata rikorqani. Uj runa yuraj caballopi 
lloq'asqa kasharqa, sutintaj karqa Nisqanta Junt'aj Kaj, chantá Cheqa Kaj ima, 
imaraykuchus payqa justiciata ruwan, chantá cheqa kajta ruwaspa 
maqanakun. 

12Paypa ñawenqa nina lawray jina karqa, umanpitaj ashkha pilluyoj karqa. 
Sutenqa qhelqasqa karqa, chay sutintataj mana pipis yacharqachu, 
manachayqa paylla. 

13Yawarwan pukachasqa p'achawan p'achallisqa kasharqa, uj sutintaj Diospa 
Simi Nisqan karqa. 

14Chantá janaj pachamanta soldadokunaqa paypa qhepanta yuraj 
caballokunapi risharqanku, linomanta sumaj awasqa yuraj llimphu p'achawan 
p'achallisqa. 

15Paypa siminmanta uj filo espada llojsimorqa, chaywan tukuy suyupi 
tiyakojkunata atipananpaj. Payllataj fierro varawan kamachenqa, jinallataj 
Tukuy Atiyniyoj Diosqa uva sarunapi jina k'arajta phiñakuspa paykunata 
saronqa. 

16P'achanpitaj, moqon patanejpitaj kay suti qhelqasqa karqa: Kamachejkunaj 
Kuraj Kamachejninku, Wiraqochikunaj Kamachejnintaj, nispa. 

17Chaymantataj noqa uj angelta inti patapi sayashajta rikorqani. Paytaj aycha 
mikhoj phawajkunaman jatunmanta qhaparerqa: Jamuspa tantakamuychej 
Diospa jatun mikhuyninta mikhunaykichejpaj. 

18Chaypi qankuna kuraj kamachejkunaj aychankuta mikhunkichej, 
soldadokunata kamachejkunaj aychankuta, atiyniyojkunaj aychankuta, 
caballokunaj aychankuta, caballopi purejkunaj aychankuta ima. 
Mikhullankichejtaj tukuy runaj aychankuta, wata runakunapis kachunku 
amapis, mana kasu ruwanapis kachunku chayrí maypaj qhawasqapis 
kachunku, nispa. 

19Chaymanta sierpeta, chantá kay pachapi kuraj kamachejkunata ima 
rikorqani. Paykuna ashkha soldadota tantaykuspa, yuraj caballopi lloq'asqa 
kajpa contranpi, chantá soldadonkunaj contrapi ima maqanakoj risharqanku. 

20Chantá sierpeqa jap'ichisqa karqa, jinallataj llullakuspa sut'inchajpis. Chay 
sut'inchajqa sierpej sutinpi runa mana jayk'aj rikusqan t'ukunata ruwaspa, 
sierpej marcanta apajkunata q'otiyasqa, lantinta yupaychanankupaj. Jinataj 
sierpewan, llulla sut'inchajninwan ima azufrewan lawrashaj nina qochaman 
kawsashaj wijch'uykusqa karqanku. 

21Sierpej soldadonkunapis wañuchisqallataj karqanku yuraj caballopi lloq'asqa 
kajpa siminmanta llojsej espadawan. Chantá aycha mikhu phawajkunaqa 
wañusqakunaj aychankuwan sajsakorqanku. 

Apocalipsis 20 

Waranqa watata Cordero kamachenqa 

1Chantá noqa janaj pachamanta uj angelta urayk'amushajta rikorqani. Chay 
angeltaj makinpi ukhu pachaj llaventa jap'isharqa, jinallataj uj jatun 
cadenatawan. 

2Payqa sierpeta, pichus ñawpa katari karqa chayta, wisq'ananpaj 
jap'erqa. Payqa Kuraj Supay, chayrí Supay Satanás sutiyoj, paytataj waranqa 
watapaj wataykorqa. 

3Chantá angelqa sierpeta ukhu pachaman wijch'uykorqa, wisq'aykuytawantaj 
llaveykorqa, sellaykorqataj, waranqa wata junt'akunankama amaña 
runakunata q'otiyananpaj. Chaywanpis qhepanejman uj pisi p'unchayllapaj 
kacharisqa kanqa. 

4Rikullarqanitaj kamachina tiyanakunata, chaykunapitaj tiyakusharqanku, 
pikunachus juzganankupaj atiyta jap'erqanku, chaykuna. Umanku qholusqa 
kajkunaj almankutapis rikullarqanitaj, pikunachus Jesusmanta, chantá Diospa 

simi nisqanmanta ima willasqankurayku wañuchisqa kasqanku, chaykunata. 
Paykunaqa sierpeta, lantintapis mana yupaychasqankuchu, manallataj 
mat'inkupi, chayrí makinkupipis marcanwan marcachikusqankuchu. 
Kunantajrí paykuna kawsarimpuspa, Cristowan khuska waranqa watata 
kamacherqanku. 

5Chaymin ñawpaj kaj kawsarimpoyqa. Chay waj wañusqakunarí, waranqa wata 
junt'akunankama mana kawsarimporqankuchu. 

6Kusisqamin, Diospaj t'aqasqataj kanku pikunachus ñawpaj kaj kawsarimuypi 
kawsarimpojkunaqa. Qhepa kaj wañoyqa manaña paykunata imanayta atinchu. 
Aswanpis, paykuna Diospata, chantá Cristojtawan ima sacerdotenkuna 
kanqanku, paywantaj waranqa watata kamachenqanku. 

7Waranqa wata junt'akojtin, Satanasqa watasqa kasqanmanta kacharichisqa 
kanqa. 

8Paytaj tukuy suyupi tiyakojkunata q'otiyaj llojsenqa, kay pachaj tawantin 
k'uchupi kashanku, chaykunata. Chay suyukuna Gog, chantá Magog ima 
sutichasqa kanku. Chaykunapi tiyakojkunatataj maqanakupaj tantanqa, 
paykunataj yupay mana atina kanqanku, mama qocha kantupi t'iyu jinapuni. 

9Paykuna tukuy pampata aywirispa jamorqanku, chantá Diospa 
ajllakusqankunaj jarankuta, jinataj munasqa llajtatawan ima 
muyuykorqanku. Jinallaman janaj pachamanta nina urayk'amuspa, paykunata 
q'olarparerqa. 

10Jinapi paykunata q'otiyaj, chay Kuraj Supayqa azufrewan lawrashaj nina 
qochaman wijch'uykusqa karqa, maypichus chay ñawpaj kaj sierpe, chantá 
llulla sut'inchaj ima kasharqanku, chayman. Chaypitaj paykuna tuta p'unchay, 
wiñaypa wiñayninkama ñak'arenqanku. 

Yuraj kamachina tiyana 

11Chay qhepata noqa uj jatun yuraj kamachina tiyanata rikorqani, chaypi 
tiyasqa kashajtawan ima. Paypa ñawpaqenmantataj kay pacha, janajpis 
chinkasqata chinkarqanku. 

12Chantá rikullarqanitaj Diospa ñawpaqenpi sayashajta wañusqakunata, 
pikunachus mana kasu ruwana, jinataj maypaj qhawasqa karqanku, 
chaykunata. Chantá angelkuna p'anqakunata kicharerqanku, chay 
p'anqakunamanta ujnintaj kawsay p'anqa karqa. Chay wañusqakunataj 
juzgasqa karqanku, kawsashaspa imatachus ruwasqankumanta, p'anqakunapi 
qhelqasqa kasqanman jina. 

13Mama qochaqa chaypi wañusqa kajkunata jaywaporqa. Wañuypis, ukhu 
pachapis chaypi wañusqa kajkunata jaywapullarqataj. Diostaj sapa runata 
ruwasqanman jina juzgarqa. 

14Chaymantataj wañuywan, ukhu pachawan ima nina qochaman 
wijch'uykusqa karqanku. Chaymá iskay kaj wañoyqa. Pikunachus nina 
qochaman wijch'uykusqa kanku, chaykuna wiñay wiñaypaj Diosmanta 
karunchasqa kanku. 

15Jinallataj pejpa sutinchus Kawsay P'anqapi mana listasqachu karqa chayqa, 
chay runa nina qochaman wijch'uykusqa karqa. 

Apocalipsis 21 

Dios mosoj janajta, mosoj kay pachatawan ruwan 

1Chaymantataj noqaqa mosoj janajta, mosoj kay pachatawan rikorqani, 
imaraykuchus ñawpaj kaj janaj, chantá ñawpaj kaj kay pachapis 
tukukaporqanku. Mama qochapis manaña karqañachu. 

2Rikullarqanitaj Diospa wakichisqan llimphu kaj llajta mosoj Jerusalenta. Chay 
llajtaqa janaj pachamanta urayk'amusharqa casarakoj sipas jina parlakusqan 
qhariwan casarakunanpaj k'achanchasqata. 

3Jinapi kamachina tiyanamanta jatunmanta qhaparejta uyarerqani: Kunan 
Diosqa ayllun chawpipi kanqa, paykunawan khuskataj tiyakullanqapuni. 
Paykuna Diospa ayllun kanqanku, Diostaj Diosninku kanqa. 

4Payqa tukuy waqayta ñawinkumanta pichanqa, manañataj wañuy 
kanqachu, nitaj waqanapis, nitaj ayqonapis, nillataj nanaypis, imaraykuchus 
imachus ñawpajta karqanku, chaykunaqa manaña kanqachu, nispa. 

5Chantá kamachina tiyanapi tiyasqa kaj nerqa: Noqa tukuy imata mosojyachini, 
nispa. Nillarqataj: Kayta qhelqay, imaraykuchus kay simi nisqaqa maychus 
kajpuni, cheqataj, nispa. 

6Nillawarqataj: Noqa Tukuy Imaj Qallariynin, Tukukuynintaj kani. Tukuy ima 
ruwasqaña. Noqataj ch'akichikojmanqa kawsachej yaku juturimanta yakuta 
qhasilla ujyachisaj. 

7Pichus mana allin kajta atipaj, jinataj noqallapipuni atinikuspa kajqa tukuy 
imata chayaqeta jina jap'enqa. Noqa Diosnin kasaj, paytaj waway kanqa. 

8Manchalikunarí, Diospi mana atinikuyta munajkuna, millay kajkuna, runa 
wañuchejkuna, khuchichakojkuna, layqakuna, lanti yupaychajkuna, chantá 
tukuy llullakojkuna ima azufrewan lawrashaj nina qochaman wijch'uykusqa 
kanqanku. Chaymá iskay kaj wañoyqa. 

Mosoj Jerusalén llajta 

9Chantá chay qhepata qanchis angelkunamanta, pikunachus qhepata jamoj 
manchay ñak'ariykunawan junt'asqa vasokunata jap'isharqanku, 



2534 

 

 
Revisión Biblia Quechua Boliviano 

DIOSPA QHELQACHISQ  
© 2017 Sociedad Bíblica Boliviana. 

  

 

chaykunamanta ujnin jamuwarqa. Niwarqataj: Chimpamuy, noqataj 
rikuchisqayki casarakunanpaj parlasqa sipasta, Corderoj warminta, nispa. 

10Chantá angelqa Santo Espíritoj atiyninpi uj manchay jatun orqoman 
pusawarqa, chantá Diospa ajllakusqan Jerusalén llajtata rikuchiwarqa. Chay 
llajtaqa janaj pachapi Diospa ñawpaqenmanta urayk'amusharqa. 

11Mosoj Jerusalén llajtaqa Diospa jatun kayninpa k'anchayninwan 
lliphipisharqa, lliphipisqantaj sumaj k'achitu jaspe nisqa rumiman rijch'akorqa. 
Chaytaj cristal jina sut'i karqa. 

12Chay llajtaqa jatun perqawan muyuykusqa karqa, chunka iskayniyoj 
punkuyojtaj. Sapa punkupi uj ángel kasharqa, jinataj sapa punkupi Israelpa 
chunka iskayniyoj churinkunaj sutinku qhelqasqa karqa. 

13Inti llojsimuynejman kinsa punku karqa, wichaynejman kinsa, uranejman 
kinsa, inti yaykuynejmantaj kinsa punku karqa. 

14Llajtaj perqantaj chunka iskayniyoj cimientoyoj karqa. Chaykuna patapi 
chunka iskayniyoj suti qhelqasqa karqa, Corderoj chunka iskayniyoj kuraj 
kachankunajta. 

15Noqawan parlaj angelqa qorimanta varayoj karqa, chaywan llajtata, 
punkunkukunata, chantá perqantawan midinanpaj. 

16Llajtaqa tawa esquinayoj karqa, anchonman, sayt'unmanpis chhikachajkama 
karqa. Chay angeltaj llajtata varawan miderqa, midisqanman jinataj 432 legua 
jina karqa. Sayt'unman, sayayninman, anchonman ima chhikachajkama karqa. 

17Perqantapis midillarqataj, chaytaj sojta chunka tawayoj metro, pusaj chunka 
centimetroyoj karqa, angelqa runa midiyta yachasqanman jina miderqa. 

18Chay llajtaj perqanqa jaspe nisqa rumimanta karqa. Llajtapis sumaj 
qorimanta karqa, cristal jina lliphipirishaj. 

19Llajtaj cimientonqa imaymana k'achituta lliphipishaj rumikunawan 
k'achanchasqa karqa. Ñawpaj kaj cimientoqa jaspemanta karqa, qhepan kajtaj 
safiromanta. Chaypa qhepan kajtaj agatamanta karqa, chaypa qhepan kajtaj 
esmeraldamanta. 

20Phishqa kajqa onicemanta karqa, qhepan kajtaj rubimanta, chaypa qhepan 
kajtaj crisolitomanta, chaypa qhepan kajtaj berilomanta, chaypa qhepan kajtaj 
topaciomanta, chaypa qhepan kajtaj crisoprasamanta, chaypa qhepan kajtaj 
jacintomanta, chaypa qhepan kajtaj amatistamanta. 

21Chay chunka iskayniyoj punkukunaqa chunka iskayniyoj perlakuna 
karqanku, sapa punkutaj uj perlalla karqa. Llajtaj plazantaj sumaj qorimanta 
karqa, cristal jina lliphipirishaj. 

22Chay llajtapeqa mana ima templotapis rikorqanichu, imaraykuchus llajtaj 
templonqa Tukuyta Kamachej, Tukuy Atiyniyoj Dios, Corderotaj. 

23Llajtataqa mana intichu k'anchanan karqa, nitaj killachu, imaraykuchus 
Diospa jatun kayninpa lliphipiynin k'anchan, chay k'anchajtaj Cordero. 

24Chaypacha tukuy suyupi tiyakojkunaqa Diospa k'anchayninpi purenqanku, 
kay pachapi kuraj kamachejkunataj qhapaj kapuyninkuta chay llajtaman 
apamuspa, Diosman jaywanqanku. 

25Jinallataj chay llajtaj punkunkuna sapa p'unchay kicharisqallapuni kanqanku, 
imaraykuchus manaña tuta kanqachu. 

26Chaymantaj tukuy suyumanta runakuna tukuy imankuta apamonqanku 
Diosta jatunchanankupaj. 

27Chaymanqa mana ni ima ch'ichi kajpis yaykonqachu, nitaj millayta 
ruwajkuna, ni llullakojkunapis. Manachayqa Corderoj kawsay p'anqanpi 
listasqa kajkunalla yaykonqanku. 

Apocalipsis 22 

1Chay qhepata angelqa kawsaj yakuyoj ch'uwa mayuta rikuchiwarqa, cristal 
jina lliphipejta, mayqenchus Diospa kamachina tiyananmanta, chantá 
Corderojmantawan llojsimusharqa, chayta. 

2Chay mayoqa llajtaj jatun callenpa chawpinta purisharqa, chay mayoj puraj 
chimpanpitaj kawsachej sach'akuna karqa, mayqenchus sapa wata chunka 
iskayniyoj kutita poqoj, sapa killa uj kutita, chay sach'a. Chay sach'akunaj 
laqhentaj kay pachapi tukuy runata qhaliyachinanpaj jampi karqa. 

3Chay llajtapi manaña imapis Diospa maldicisqan kaj kanqañachu, 
imaraykuchus Diospa kamachinan tiyana, chantá Corderojpatawan ima chaypi 
kanqa, kamachinkunataj payta yupaychanqanku. 

4Paykuna Diospa uyanta rikonqanku, sutintaj mat'inkupi qhelqasqa kanqa. 

5Chaypi tutaqa manaña kanqachu. Manataj lamparaj k'anchananqa 
kanqañachu, nitaj inti k'anchananpis, imaraykuchus Dios, pichus Tukuyta 
Kamachej Kajqa paykunata k'anchanqa. Chantá Diospa kamachinkuna wiñaypa 
wiñaynintinpaj kamachenqanku. 

Jesucristo kutimonqapuni 

6Chantá chay ángel niwarqa: Kay tukuy imata uyarisqayki, chantá rikusqayki 
imaqa jap'ikunapaj jina kanku. Tukuyta Kamachej Dios, pichus paymanta 
sut'inchajkunata yuyaychan chay, angelninta kamachinkunaman kachamun, 
chaykuna usqhayta junt'akunanmanta yachayta qonanpaj. 

7Jesús nin: Noqa usqhayta jamushani. Kusisqamin kanqa pichus kay p'anqapi 
imachus sut'inchasqa kajta kasojqa, nispa. 

8Noqa Juan kay imakunata uyarerqani, rikorqanitaj. Chayta uyarispa, 
rikuspataj kay imakunata rikuchiwaj angelta yupaychanaypaj pampakama 
k'umuykorqani. 

9Paytajrí niwarqa: Ama noqata yupaychawaychu. Noqaqa kamachi masiyki 
kani, Diosmanta sut'inchaj wawqeykikuna jina, kay p'anqaj nisqanta 
kasojkunajta ima. Qanqa Diosllata yupaychay, nispa. 

10Nillawarqataj: Ama kay p'anqapi sut'inchana willayta pakaychu, 
imaraykuchus junt'akunan p'unchay qayllaña kashan. 

11Chaykamarí millayta ruwajqa millay kajta ruwallachunrajpuni, ch'ichi 
puriyniyojtaj ch'ichichakuspallapuni purichun. Cheqan runarí cheqan kajta 
ruwallachunpuni, juchamanta t'aqasqataj astawan astawan llimphuchakun. 

12Jesús nillantaj: Arí, noqa t'inka aparisqa usqhayta jamushani, sapa ujman 
maychus ruwasqanman jina qopunaypaj. 

13Noqa Tukuy Imaj Qallariynin, Tukukuynintaj kani, jinallataj Ñawpaj Kaj, 
Qhepa Kaj ima. 

14Kusisqamin kanku pikunachus p'achankuta t'ajsakunku chaykunaqa. 
Ajinamanta paykuna kawsachej sach'amanta poqoyta mikhonqanku, mosoj 
llajtamantaj punkunejta yaykuyta atenqanku. 

15Jinapis jawapi qhepakonqanku millayta ruwajkuna, layqakuna, 
khuchichakojkuna, runa wañuchejkuna, lantita yupaychajkuna, jinallataj 
llullakuyta munakojkuna, chantá mana cheqanta ruwayta munakojkuna ima. 

16Noqa Jesusqa chaykunata iglesiakunaman willananpaj angelniyta 
kachamorqani. Noqa Davidpa mirayninmanta kaj kani, sut'iyamuyta lliphipej 
ch'askataj. 

17Santo Espirituwan, casarakoj sipaswan ima ninku: Jamuy, nispa. Chayta 
uyarejpis nillachuntaj: Jamuy, nispa. Ch'akichikojqa jamuchun, ujyayta 
munajtaj kawsayta qoj yakumanta qhasilla ujyachun, nispa. 

18Tukuy pikunachus kay p'anqapi qhelqasqa kajta uyarejkunaman, noqa Juan 
kayta sut'ita nini: Sichus pipis kay p'anqapi imachus qhelqasqa kajman 
yapaykunman chayqa, kay p'anqapi ima ñak'ariykunachus qhelqasqa kashan, 
chaykunata Dios payman apachimonqa. 

19Sitajchus pillapis kay p'anqapi imachus qhelqasqamanta imallatapis 
qhechunman chayqa, Diosqa kawsay sach'amanta mana mikhojta saqenqachu, 
nitaj ajllakusqan llajtaman yaykuchenqachu, mayqenmantachus kay p'anqapi 
willan, chayman. 

20Chay tukuy imata willajqa nin: Noqaqa usqhayta jamushanipuni, nispa. Ajina 
kachun. Arí, Tukuyta Kamachej Jesús, jamuy. 

21Tukuyta Kamachej Jesucristoj qhasilla k'acha yanapaynin tukuyniykichejwan 
kachun. Ajina kachun. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 
 

 

 

 

 

 

 

 

Capa: Pôr do sol sobre o mar. Trata-se de imagem disponibilizada na internet, 
dentre as que não informam haver restrição ao uso. 

 


